
Old Testament NAHUM 1.749 

GÉNESIS 3 HABACUC 1.753 

ÉXODO 111 SOFONÍAS 1.758 

LEVÍTICO 202 HAGEO 1.763 

NÚMEROS 267 ZACARÍAS 1.767 

DEUTERONOMIO 361 MALAQUIAS 1.785  

JOSUÉ 439 New Testament  

JUECES 492 MATEO 1.791 

RUT 543 MARCOS 1.866 

1 SAMUEL 550 LUCAS 1.914 

2 SAMUEL 616 JUAN 1.993 

1 REYES 672 HECHOS 2.051 

2 REYES 738 ROMANOS 2.125 

1 CRÓNICAS 802 1 CORINTIOS 2.156 

2 CRÓNICAS 868 2 CORINTIOS 2.185 

ESDRAS 944 GÁLATAS 2.204 

NEHEMÍAS 965 EFESIOS 2.214 

ESTER 996 FILIPENSES 2.224 

JOB 1.013 COLOSENSES 2.231 

SALMOS 1.077 1 TESALONICENSES 2.238 

PROVERBIOS 1.239 2 TESALONICENSES 2.245 

ECLESIASTÉS 1.293 1 TIMOTEO 2.249 

CANTARES 1.310 2 TIMOTEO 2.257 

ISAÍAS 1.320 TITO 2.263 

JEREMÍAS 1.429 FILEMON 2.267 

LAMENTACIONES 1.550 HEBREOS 2.269 

EZEQUIEL 1.561 SANTIAGO 2.292 

DANIEL 1.666 1 PEDRO 2.300 

OSEAS 1.698 2 PEDDRO 2.309 

JOEL 1.714 1 JUAN 2.314 

AMÓS 1.720 2 JUAN 2.322 

ABDÍAS 1.733 3 JUAN 2.324 

JONÁS 1.735 JUDAS 2.326 

MIQUEAS 1.739 APOCALIPSIS 2.329 

GÉNESIS 

GÉNESIS 1 

Tucui ima tiyajta Taita Dios rurashcami 

1Jahua pachata, cai pachata callarichijca Taita Diosmi. 

2Cai pachaca imaman mana rijchaj, imapish illaj, yacuhuan junda amsallami carca. 

Taita Diospaj Espirituca yacu jahuapimi cuyuricurca. 

3Chaitami Taita Diosca: “Achijlla tucuchun” nijpi, achijlla tucurca. 

4Achijllataca alli cashcata ricushpami, Taita Diosca achijllataca amsamanta 

ch'icanyachun nirca. 

5Achijllataca “Punllatami” shutichirca. Amsataca “Tutatami” shutichirca. Punllandij 

tutandijmi shuj punlla tucurca. Chashnami callari punllaca saquirirca. 

6Chai q'uipaca Taita Diosca: “Yacucunata ucuman, jahuaman ch'icanchij huaira 

tiyachun” nircami. 

7Ch'icanyachichun churashpaca Taita Diosca chaupi yacutaca cai pachapi, chaupi 

yacutaca ch'icanyachij huaira jahuapimi churarca. Chaica chashnami saquirirca. 

8Taita Diosca chai ch'icanchij huairataca “Jahua Pachatami” shutichirca. Punllandij 

tutandijmi shuj punlla tucurca. Chashnami ishqui punllapica saquirirca. 

9Taita Diosca: “Chaquishca allpa tiyachun. Cai pachapi tiyaj yacucunaca shujllaman 

tandanacuchun” nircapishmi. Chashnami saquirirca. 

10Maillapi chaquishca cajtaca “Allpatami” shutichirca, yacucuna tandanacushcataca 

“Mama Cuchatami” shutichirca. Taita Diosca tucuitami alli cashcata ricurca. 

11Chai q'uipaca Taita Diosca: “Allpamantaca verdijlla q'uihuapish, muyuta cuj 

q'uihuapish, granota p'ucuj tucui laya yuracunapish huiñachun. P'ucunatapish paicuna 

imata p'ucuna cashca shinallataj p'ucuchun, muyupish chaillamantataj llujshichun” 

nircami. Chaica chashnami saquirirca. 

12Allpamantaca tucui laya q'uihuacunami huiñarca. Chaicunaca paicuna imata p'ucuna 

cashca shinallatajmi muyucunayuj granocunata p'ucurca. Yuracunapish huiñarcami. 

Chaicunapish paicuna imata p'ucuna cashca shinallatajmi muyuta charij micunacunata 

p'ucurca. Taita Diosca tucuitami alli cashcata ricurca. 

13Punllandij tutandijmi shuj punlla tucurca. Chashnami quimsa punllapica saquirirca. 

14Chai q'uipaca Taita Diosca cashnami nirca: “Jahua pachamanta achijyachishpa 

punllatapish, tutatapish ch'icanchij tiyachun. Chaicunaca ima quillacuna, ima 

punllacuna, ima huatacuna cashcatapish ricuchijcuna cachun. 

15Chaicunaca jahua pachamanta cai pachata achijyachijcuna cachun” nircami. Chaica 

chashnami saquirirca. 

16Taita Diosca ishqui jatun achijyachijcunatami rurarca. Jatun achijyachijtaca punllata 

achijyachichun. Uchilla achijyachijtaca tutata achijyachichunmi rurarca. 

Luzerocunatapish rurarcami. 

17Taita Diosca chai achijyachijcunataca allpa pachata achijyachichun jahua pachapimi 

churarca. 

18Punllatapish, tutatapish achijyachishpa, achijtaca amsamanta ch'icanyachichunmi 

churarca. Taita Diosca tucuitami alli cashcata ricurca. 

19Punllandij tutandijmi shuj punlla tucurca. Chashnami chuscu punllapica saquirirca. 

20Taita Diosca: “Yacupi causai tucuipaj tucui laya animalcuna, huairata purij alasyuj 

tucui laya animalcuna tiyachun” nircami. 

21Taita Diosca yacupi causai tucuipaj tucui laya jatun animalcunatapish, tucui laya 

uchilla animalcunatapish paicuna ima shina cana cashca shinallatatajmi rurarca. 

Huairapi purij tucui laya animalcunatapish paicuna ima shina cana cashca 

shinallatatajmi rurarca. Taita Diosca tucuitami alli cashcata ricurca. 

22Taita Diosca chai animalcunata alli cashca cachun nishpaca: “Huahuacunayuj 

tucushpa, achcata mirarishpa mama cuchapi jundarichij” nircami. 

23Punllandij tutandijmi shuj punlla tucurca. Chashnami pichca punllapica saquirirca. 

24Chai q'uipaca Taita Diosca: “Allpapica tucui laya animalcuna paicuna ima shina 

cana shinallataj tiyachun. Charina animalcunapish, llucashpa purij animalcunapish, 

sacha animalcunapish tiyachun” nircami. Chaica chashnami saquirirca. 

25Taita Diosca sacha animalcunatapish paicuna ima shina cana shinallatataj, charina 

animalcunatapish paicuna ima shina cana shinallatataj, llucashpa purij 

animalcunatapish paicuna ima shina cana shinallatatajmi rurarca. Taita Diosca 

tucuitami alli cashcata ricurca. 

26Chai q'uipami Taita Diosca: “Cunanca yacupi causaj animalcunatapish, huairapi 

purij alasyuj animalcunatapish, charina animalcunatapish, sachapi causaj 

animalcunatapish mandachunca ñucanchijman rijchaj, ñucanchijtajlla runata 

rurashun” nirca. 

27Taita Diosca paiman rijchaj runatami rurarca. Taita Diosca c'aritapish huarmitapish 

paiman rijchajtami rurarca. 

28Taita Diosca paicunata alli cashca cachun nishpaca: “Huahuacunayuj tucushpa, alli 

huiñachishpa achcata mirarishpa cai pachapi jundarishpa cai pachata mandanguichij. 

Yacupi causaj animalcunatapish, huairapi purij alasyuj animalcunatapish, allpapi purij 

tucui animalcunatapish cancuna mandanguichij” nircami. 

29Chai q'uipami Taita Diosca: “Riquichij, cancunamanca allpapi huiñashpa 

p'ucujmantaca muyuyashpa p'ucuj tucui laya granocunatapish, yurapi p'ucuj tucui laya 

granocunatapishmi cuni. Tucui chaicunatami micui tucunguichij. 

30Sacha animalcunamanpish, huairata purij alasyuj animalcunamanpish, llucashpa 

purij animalcunamanpish paicuna micuchunca verdijlla tucui laya q'uihuacunatami 

cuni” nircami. Chaica chashnami saquirirca. 

31Taita Diosca pai rurashca tucui chaicunaca yallitaj sumaj alli cashcatami ricurca. 

Punllandij tutandijmi shuj punlla tucurca. Sujta punllapica chashnami saquirirca. 

GÉNESIS 2 

1Jahua pachatapish, cai pachatapish, chaipi tucui imalla tiyajcunatapish chashna 

rurashpami tucuchirca. 

2Taita Diosca pai imalla ruranataca canchis punlla tucunapajca tucuitami tucuchirca. 

Tucui imalla rurana cashcata tucuchishpaca canchis punllapica samarircami. 

3Taita Diosca pai imalla rurana cashcata tucuchishpa canchis punllapica 

samarishcamantami, chai punllataca paipajlla ch'icanchishca samana punlla cachun 

alli nirca. 

Adanpish, Evapish Edén huertapi cashcami 

4Jahua pachatapish, cai pachatapish chaipi imalla tiyajcunatapish callaripi Taita Dios 

rurashcacunaca chaicunami. Jahua pachata, cai pachata ña rurashca cajpipish, 

5allpapica ima yuracuna manaraj tiyarcachu. Verdijlla q'uihuapish manaraj 

huiñarcachu. Mandaj Dios cai pachapi manaraj tamyachishcamanta, allpapi imata 

rurajpish manaraj tiyashcamantami chashna carca. 

6Ashtahuanpish allpamanta yacu p'uyul llujshishpami, tucui cai pachata noyochicurca. 

7Mandaj Taita Diosca runataca ñutu allpamanta rurashpa, paipaj singapi causaita cuj 

samaita p'ucujpimi, runaca causaiyuj tucurca. 

8Mandaj Taita Diosca inti llujshin ladoman caj Edén llajtapi huertata rurashpami, pai 

rurashca runataca chaipi churarca. 

9Mandaj Taita Diosca chai huertapica, micunanqui tucui laya sumaj granocunata 

p'ucuj sumaj yuracunatami huiñachirca. Shinallataj chai huerta chaupipica causaita cuj 

yuratapish, ima alli cashcata, mana alli cashcata yachaj chayachij granota p'ucuj 

yuratapishmi huiñachirca. 

10Edén llajtapi caj huertamantaca jatun yacu llujshishpami, chai huertallapitaj chuscu 

ladoman chaupirishpa regaricurca. 

11Chai yacumanta chaupirishca shuj yacuca, Pisón shutimi. Chai yacuca curi tiyaj 

Havila llajtatami muyun. 

12Chai llajtapi tiyaj curica alli curimi. Chaipica bedelio shuti yuracunapish, ónice 

shuti sumaj rumipishmi tiyan. 

13Q'uipa jatun yacuca Gihón shutimi. Chai yacumi Cus shuti llajtata muyun. 

14Ishquipaj q'uipa jatun yacuca Hidekel shutimi, chai yacuca Asiria llajtatami inti 

llujshin ladoman ricun. Quimsapaj q'uipa jatun yacuca Éufrates shutimi. 

15Mandaj Taita Diosca, Edén llajtapi pai rurashca huertapimi pai rurashca runataca 

chaipi trabajashpa, cuidashpa causachun churarca. 

16Mandaj Taita Diosca chai runataca cashnami mandarca: “Cai huertapi tiyaj tucui 

yuracunapi p'ucushcacunataca micunguilla. 

17Ashtahuanpish huerta chaupipi tiyaj yuraca allita mana allita yachaj chayachijmi. 

Chai yuramantaca ama micungui. Chai yuramanta micushpaca, chai punllallatajmi 

huañungui” nircami. 

18Chai q'uipami Mandaj Taita Diosca: “C'arilla canaca mana allichu. Chaimanta paita 

ayudaj, pai imapaj minishticushcata rurasha” nirca. 

19Mandaj Taita Diosca, cai allpamanta rurashca causaj tucui laya animalcunata, 

huairata purij alasyuj animalcunataca ima shutilla canata Adán ricushpa 

shutichichunmi paipajman pushamurca. Causaiyuj caj tucui chaicunaca Adán 

shutichishca shinallataj chai shutimi saquirirca. 

20Adanca sacha animalcunatapish, huairata purij alasyuj animalcunatapish, charina 

animalcunatapish tucuitami shutichirca. Ashtahuanpish paita ayudaj, pai imapaj 

minishticushcataca mana japircachu. 

21Chaimi Mandaj Taita Diosca, Adanta huañuita dormichishpa, paipaj costillamanta 

shuj tulluta llujshichishpa aichataca ima shina cashca shinallatataj saquirca. 

22Mandaj Taita Diosca Adanmanta llujshichishca tullumantaca shuj huarmita 

rurashpami paipajman apamurca. 

23Chaimi Adanca: “¡Caica ñuca tullumanta, ñuca aichamanta rurashcami! Paica 

c'arimanta rurashca cashcamanta “Huarmi” nishcami canga” nirca. 

24Chashna cashcamanta c'arica, paipaj yayata mamata saquishpa paipaj huarmihuan 

tandanacushpa ishquindijmanta shuj aichallami tucunga. 

25Adanpish paipaj huarmipish ishquindijtajmi lluchulla carcacuna. Ashtahuanpish 

mana pinganachircacunachu. 

GÉNESIS 3 

Adanpish Evapish Diosta mana cazushcami 

1Mandaj Taita Dios rurashca tucui animalcunamanta yalli yachajca culebrami carca. 

Paimi huarmitaca: –¿Cancunataca Taita Diostajchu, cai huertapi tiyaj 

yuracunamantaca ama micunguichij nirca?– nishpa tapurca. 

2Chaimi chai huarmica culebrataca: –Huertapi tiyaj yuracunapi p'ucushca 

granocunataca micui tucunchijmi. 

3Ashtahuanpish Taita Diosca: Cancuna ama huañungapajca, huerta chaupipi tiyaj 

yurapi p'ucushcataca amataj micunguichij, amataj tuparinguichijllapishchu nircami– 

nishpami cutichirca. 

4Chaimi culebraca, huarmitaca: –Cancunaca mana huañunguichijchu. 

5Ashtahuanpish chai yuramanta micushpaca cancunapaj ñahuicuna pascarijpi Taita 

Dios shina tucunata, allitapish, mana allitapish yachaj tucuna cashcatamari Taita 

Diosca yachan– nircami. 

6Chai yurapi p'ucushca granoca micunapaj alli cashcata, paipaj ñahuipica sumaj 

cashcata, chai yuramanta micushpaca yachaj tucunapaj alli cashcata ricushpami chai 

yurapi p'ucushcata japishpa micurca. Paipaj cusamanpish carajpimi, paipish paipaj 

huarmi shinallataj micurca. 

7Ña micujpica, ishquindijpajtaj ñahuicuna pascarijpimi, paicunaca lluchulla cashcata 

yacharcacuna. Chaimi higo yura p'angacunata japishpa sirashpa ñaupaj ladota 

taparircacuna. 

8Chai q'uipami Mandaj Taita Diostaca huairajlla punllapi huertapi puricujta uyarca. 

Chaimi Adanpish, paipaj huarmipish Mandaj Taita Diospi ama ricuringapaj chai 

huertallapitaj yuracuna chaupipi miticurcacuna. 

9Ashtahuanpish Mandaj Taita Diosca Adantaca: –¿Maipitaj cangui?– nishpami 

cayarca. 

10Chaimi paica: –Huertapi can puricujta uyashpami, lluchulla cashcamanta 

manchashpa miticurcani– nirca. 

11Shina nijpimi Taita Diosca: –Can lluchulla cashcataca ¿pitaj huillarcari? ¿Ñuca ama 

micungui nishca yuramantachu micurcangui?– nishpa tapurca. 

12Chaimi Adanca: –Ñucaman can cushca huarmimi, huerta chaupipi tiyaj yurapi 

p'ucushcata cujpi micurcani– nirca. 

13Chaimi Mandaj Taita Diosca Evataca: –¿Imatataj rurashcanguichu imamí?– nijpi 

Evaca: –Culebra umajpimari micurcani– nirca. 

14Mandaj Taita Diosca culebrataca: –Chai mana allita rurashcamanta canca tucui 

animalcunamanta yalli mana alli nishcami cangui. Huijsallahuanmi llucashpa 

puringui. Tucui causaipimi allpata micushpa causangui. 

15Cunanca canhuan, huarmihuanca p'iñanacuipimi churani. Cambaj huahua 

huahuacunahuanpish, huarmipaj huahua huahuacunahuanpish p'iñanacuipimi churani. 

Huarmipaj huahua huahuapurami cantaca umapi sarunga. Canca chaqui talonllapimi 

chugrichingui– nirca. 

16Huarmitapish cashnami nirca: –Chichu cajpipish jatun nanaihuan canatami 

mirachini. Huachanatapish yallitaj nanaihuanmi huachangui. Chashna cashpapish 

canca cusahuan canatatajmi munangui. Paimi cantaca mandanga– nircami. 

17C'aritapish cashnami nirca: –Cambaj huarmi nishcata cazushcamanta, ñuca amataj 

micungui nishca yuramanta micushcamantaca, cunanca chai cambaj mana allimantaca 

allpapish mana alli nishcami saquirin. Cambaj tucui causaipimi allpapi shaicujta 

trabajashpa micungui. 

18Can tarpushca granocunaca casha yuracunahuan, casha q'uihuacunahuanmi 

huiñanga. Chashna p'ucushcatami micungui. 

19Allpaman tigrangacamaca canca jumbijta trabajashpami micungui. Canca 

allpamanta japishpa rurashcami cangui. Ñutu allpallamantataj cashcamantaca ñutu 

allpallatajmi tucungui– nircami. 

20Adanca paipaj huarmitaca, tucui cai pachapi causajcunapaj mama cana cashcamanta 

Evatami shutichirca. 

21Mandaj Taita Diosca Adanpajpish, paipaj huarmipajpish animalpaj caratami 

churanata rurashpa churachirca. 

22Chaipimi Mandaj Taita Diosca: “Runaca ñucanchij shinami tucushca. Allitapish 

mana allitapish yachajmi tucushca. Cunanca paipaj maquita chutashpa causaita cuj 

yuramantapish micushpa huiñaita causaj tucuchunca mana saquinachu canchij” nirca. 

23Mandaj Taita Diosca, Edén llajtapi caj huertamanta llujshichishpami, paita rurashca 

allpallapitaj trabajashpa causachun churarca. 

24Runata llujshichishpaca querubincunatami cuidachun churarca. Nina lunyashpa 

tucui ladoman muyucuj shuj espadatapishmi churarca. Chaicunataca causaita cuj 

yuraman rina ñanta pi ama yaicuchun cuidachunmi churarca. Chai huertaca Edén 

llajta inti llujshin ladomanmi carca. 

GÉNESIS 4 

Cainpish, Abelpish 

1Evaca paipaj cusa Adán chayarijpimi, chichushpa shuj huahuata huacharca. “Mandaj 

Dios munashpa cujpimari shuj c'ari huahuata charini” nishpami, chai huahuataca 

Cainta shutichirca. 

2Chai q'uipaca paipaj huauqui Abeltami huacharca. Abelca ovejacunata michijmi 

carca. Cainca allpapi trabajajmi carca. 

3Ña unipimi, Cainca allpapi p'ucushca granocunamantaca, Mandaj Diosman cungapaj 

apamurca. 

4Abelpish punta huacharishca alli huira ovejatami Mandaj Diosman cungapaj 

apamurca. Mandaj Diosca Abeltapish, pai cushcatapish cushicushpami chasquirca. 

5Ashtahuanpish Caintapish, pai cushcatapish Mandaj Diosca mana chasquircachu. 

Chaimi Cainca yallitaj p'iñarishpa p'iña ñahui tucurca. 

6Chaimi Mandaj Diosca, Caintaca: –¿Ima nishpataj canca yallitaj p'iñarishpa 

ñahuipish shujtajyaringui? 

7Allita rurashpaca jatunyachishcami canguiman. Ashtahuanpish mana allita rurajpica, 

juchami cantaca mana allita rurachingapaj shuyacun. Shina cajpipish mana allitaca 

canmari mishana cangui– nircami. 

8Cainca, paipaj huauqui Abeltaca: “Chagraman jacu” nishpami pushashpa rirca. 

Paicuna ña chagrapi cashpami, Cainca paipaj huauquihuan p'iñarishpa Abeltaca 

huañuchirca. 

9Chaimi Mandaj Diosca Caintaca: –¿Cambaj huauqui Abelca maipitaj?– nishpa 

tapujpi Cainca: –Ñucaca imatataj yachashari. Ñucaca huauquita cuidajchari caniyari– 

nirca. 

10Mandaj Diosca, Caintaca: –¿Imatataj rurarcanguiyari? Cambaj huauquipaj yahuarmi 

ñucataca allpamanta caparicun. 

11Cunanca cambaj huauquita huañuchishpa yahuarta jichachijpi chai yahuarta millpuj 

allpallatajmi can millai runa cashcataca huillacun. 

12Chaimanta allpapi tarpujpipish ña mana alli p'ucungachu. Chai allpapica maipi 

causanata mana charij, caru llajtamanta shina puricunguillami– nircami. 

13Chaimi Cainca, Mandaj Diostaca: –Ñuca juchamanta llaquita apanaca yallitaj mana 

apai tucuipajmari. 

14Ñucata cai allpamanta llujshichishpa cachajpica, cunanca quiquinpaj ñaupajmanta 

miticushpa rishallami. Cai allpapica maipi causanata mana charij, caru llajtamanta 

shina puricushallatajchari. Chaipica ñucataca pipish japishpa huañuchingallatajchari– 

nirca. 

15Shina nijpi Mandaj Diosca: –Cainta maijanpish huañuchijtaca, paitapish canchis 

cutinmi llaquichishca canga– nishpaca Cainpica, paihuan tupajcunaca pi mana 

huañuchinalla cashcata ricuchij señaltami churarca. 

16Mandaj Diospaj ñaupajmanta Caín rishpaca, Edén llajtamanta inti llujshin ladoman 

caj Nod llajtapimi causagrirca. 

Cainpaj huahua huahuacunami 

17Caín paipaj huarmipi chayarijpimi, chichushpa shuj c'ari huahuata huachashpaca, 

chai huahuataca Enoc shutita shutichirca. Chai q'uipaca Cainca shuj pueblotami 

shayachirca. Chai pueblotaca paipaj churipaj shuti Enoc shutitami shutichirca. 

18Enocca Irad churitami charirca. Iradca Mehujael churitami charirca. Mehujaelca 

Metusael churitami charirca. Metusaelca Lamec churitami charirca. 

19Lamecca ishqui huarmicunatami paipaj huarmi cachun japirca. Shujca Adami carca, 

caishujca Zilami carca. 

20Ada huarmica Jabal shuti huahuatami huacharca. Jabalpaj huahua huahuacunami 

carpa huasicunapi causashpa animalcunata mirachijcuna carca. 

21Jabalca Jubal shuti huauquitami charirca. Jubalca arpapi tocajcunapaj, flautapi 

tocajcunapaj yayami carca. 

22Shinallataj Zila huarmipish Tubal-caín shuti huahuatami huacharca. Paimi 

broncetapish fierrotapish tacashpa ima charinacunatapish ruraj carca. Tubal-cainca 

Naama shuti panitami charirca. 

23Shuj punllami Lamecca paipaj huarmicunataca cashna nirca: “Ada, Zila ñuca 

huarmicuna. Ñuca nishcata uyaichij. Ñuca rimashcata uyaichij. Shuj runataca ñucata 

chugrichijpimi huañuchircani. Q'uipa huiñai shuj huambrataca ñucata huajtajpimi 

huañuchircani. 

24Cainta huañuchijta canchis cutin llaquichishca cana cajpica, Lamecta 

huañuchijtacarin canchis chunga canchis cutinmi llaquichinga” nircami. 

Setpish Enospish huacharishcami 

25Adán paipaj huarmipi cutin chayarijpica, shujtaj c'ari huahuatami huacharca. Cai 

huahuataca: “Abelta Caín huañuchishcamantami, paipaj randi Taita Diosca cuhuan” 

nishpami, chai huahuataca Set shutita shutichirca. 

26Setca shuj c'ari huahuatami charirca. Chai huahuatami Enos shutita shutichirca. 

Chai punllamantapachami runacunaca, Mandaj Diosta yuyarinata callarirca. 

GÉNESIS 5 

Adanpaj huahua huahuacunami 
(1 Cr 1.1-4) 

1Adanpaj huahua huahua callari yayacunapaj shuticunata quillcashcaca caicunami: 

Taita Diosca runata ruracui punllaca, paiman rijchajtami rurarca. 

2Taita Diosca c'arita huarmita rurashpaca, paicunata rurashca punllallatajmi Adán 

shutita shutichishpa alli cashca cachun nirca. 

3Adanca, 130 huatayuj cashpami paiman rijchaj, paitajlla shuj c'ari huahuata charirca. 

Chai huahuataca Settami shutichirca. 

4Set churita charishca punllamantaca Adanca, 800 huatacunahuanmi causarcaraj. 

Churicunatapish ushushicunatapish charircarajmi. 

5Adanca tucuimantaca, 930 huatacunata causashpami huañurca. 

6Setca, 105 huatayuj cashpami, Enós shuti churita charirca. 

7Enós churita charishca punllamantaca, 807 huatacunahuanmi Setca causarcaraj. 

Churicunatapish ushushicunatapish charircarajmi. 

8Setca tucuimantaca, 912 huatata causashpami huañurca. 

9Enosca iscun chunga huatayuj cashpami Cainán shuti churita charirca. 

10Cainán churita charishca punllamantaca Enosca, 815 huatacunahuanmi causarcaraj. 

Churicunatapish ushushicunatapish charircarajmi. 

11Enosca tucuimantaca, 905 huatata causashpami huañurca. 

12Cainanca canchis chunga huatayuj cashpami, Mahalaleel shuti churita charirca. 

13Mahalaleel churita charishca punllamantaca Cainanca, 840 huatacunahuanmi 

causarcaraj. Churicunatapish ushushicunatapish charircarajmi. 

14Cainanca tucuimantaca, 910 huatata causashpami huañurca. 

15Mahalaleelca sujta chunga pichca huatayuj cashpami Jared shuti churita charirca. 

16Jared churita charishca punllamantaca Mahalaleelca, 830 huatacunahuanmi 

causarcaraj. Churicunatapish ushushicunatapish charircarajmi. 

17Mahalaleelca tucuimantaca, 895 huatata causashpami huañurca. 

18Jaredca, 162 huatayuj cashpami, Enoc shuti churita charirca. 

19Enoc churita charishca punllamantaca Jaredca, 800 huatacunahuanmi causarcaraj. 

Churicunatapish ushushicunatapish charircarajmi. 

20Jaredca tucuimantaca, 962 huatata causashpami huañurca. 

21Enocca sujta chunga pichca huatayuj cashpami, Matusalén shuti churita charirca. 

22Enocca, Matusalén churita charishca punllamantaca, 300 huatacunahuanmi Taita 

Dioshuan purirca. Churicunatapish ushushicunatapish charircarajmi. 

23Enocca tucuimantaca, 365 huatacunatami causarca. 

24Enocca Taita Dioshuanmi purirca. Taita Dios apajpimi paica ñapish chingarircalla. 

25Matusalenca, 187 huatayuj cashpami, Lamec shuti churita charirca. 

26Lamec churita charishca punllamantaca, Matusalenca 782 huatacunahuanmi 

causarcaraj. Churicunatapish ushushicunatapish charircarajmi. 

27Matusalenca tucuimantaca, 969 huatata causashpami huañurca. 

28Lamecca, 182 huatayuj cashpami, shuj c'ari huahuata charirca. 

29Chai huahuataca: “Mandaj Dios allpata mana alli nishcamanta, ñucanchij 

maquihuan allpapi imata rurashpapish sinchita trabajashpa llaquita apacunmantaca cai 

huahuami samachinga” nishpami, Noé shutita shutichirca. 

30Lamecca Noé churita charishca punllamantaca, 595 huatacunahuanmi causarcaraj. 

Churicunatapish ushushicunatapish charircarajmi. 

31Lamecca tucuimantaca, 777 huatacunata causashpami huañurca. 

32Noeca, 500 huatacunayuj cashpami Sem, Cam, Jafet shuti churicunata charirca. 

GÉNESIS 6 

Gentecunaca yallitaj millai tucushcami 

1Tucui cai pachapi gentecuna achcata mirari callarishpaca ushushicunatapishmi 

charircacuna. 

2Taita Diospaj churicunaca chaicunapaj ushushicunaca sumaj cajta ricushpami 

tucuimanta yalli sumaj cajcunata agllashpa paicunapaj huarmi cachun japirca. 

3Chaimi Mandaj Diosca: “Ñuca espirituhuan causashpa huiñaipaj millaita 

ruracuchunllaca mana saquigrinichu. Paicunaca huañujlla aichayujmi. Chaimanta 

cunanmantaca, 120 huatayujcamallami causangacuna” nirca. 

4Taita Diospaj churicuna runacunapaj ushushicunahuan chayarinacujpi chai 

huachashca huahuacunami, chai punllacunapipish, q'uipa punllacunapipish yallitaj 

jatun c'ari c'ari runacuna tiyarca. Paicunaca alli macanacuj millai runacunami carca. 

5Cai pachapi causajcunapaj ruraicunaca yallitaj millai cashcatami Mandaj Diosca 

ricurca. Paicunapaj shungupica yallitaj millaita ruracunalla yuyaihuan jundami carca. 

6Mandaj Diosca runata rurashpa cai pachapi churashcamantaca, shungu nanarishpami 

llaquirirca. 

7Chaimi Mandaj Diosca: “Cai pachapi causachun rurashpa churashcacunataca 

gentecunatapish, animalcunatapish, llucaj animalcunatapish, huairata purij alasyuj 

animalcunatapish tucuita chingachisha. Paicunataca mana ruranatami rurashcani” 

nishpa yallitaj llaquirirca. 

8Shina cajpipish Mandaj Diospaj ñahuipica, Noellami allita ruraj cashca ricurirca. 

Huambuj huasita Noé rurashcami 

9Noepaj huahua huahua callari yayacunaca caicunami: Noé causai punllacunapica, 

Noellami cashcata ruraj, ima juchachina illajlla carca. Noeca Taita Dioshuanmi 

purirca. 

10Noeca Sem, Cam, Jafet quimsa churicunatami charirca. 

11Taita Diospaj ñaupajpica cai pachaca yallitaj llaqui, millanana ruraicunahuan 

jundami carca. 

12Taita Diosca cai pachata ricushpaca, cai pachaca yallitaj millanana cashcatami 

ricurca. Cai pachapi causajcuna tucuicuna paicunapaj quiquin ñanta purishpa yallitaj 

millanana tucushcamantami chashna carca. 

13Chaimi Taita Diosca Noetaca: “Cai pachapi causajcuna yallitaj millaita rurana 

yuyailla millaita rurajpi, cai pachaca yallitaj millanana cashcamanta cai pachapi 

causaiyuj tucuicunandij, cai pachandijmi chingachinata yuyarircani. 

14Cunanca canca gofer caspicunahuan jatun huambuj huasita ch'ican ch'ican 

ucucunayujta rurangui. Chai huasiman yacu ama yaicuchunca jahuatapish, ucutapish 

breahuan tucuita llihuingui. 

15Chai jatun huambuj huasitaca cashnata rurangui: Sunimanca 135 metrota, 

anchomanca ishqui chunga ishqui metro chaupita, altomanca chunga quimsa metro 

chaupita rurangui. 

16Chai jatun huambuj huasitaca, quimsa altibajoyujta rurangui. Jahua c'atamanta 

uriman chaupi metro shinata medishpa ventanata rurangui. Shuj ladomanca punguta 

rurangui. 

17Ñucaca cai pachapi causaiyuj caj tucuicunata chingachingapajca cai pachamanca 

yacu juillutami cachagrini. Cai pachapi tucui ima tiyajcunami huañunga. 

18Ashtahuanpish canhuanca shuj ruranatami callarichigrini. Chaimanta canpish, 

cambaj churicunapish, cambaj huarmipish, cambaj churicunapaj huarmicunapish chai 

jatun huambuj huasiman yaicunguichij. 

19Cai pachapi causaj tucui animalcunamantaca, chaipurallataj caj shuj c'arita shuj 

huarmita ishqui ishquita jatun huambuj huasiman yaicuchingui. Chaipi cashpami 

cancunapish, paicunapish mana huañunguichij. 

20Alasyuj animalcunapish chaipurallataj caj ishqui ishqui, jatun animalcunapish 

chaipurallataj caj ishqui ishqui, llucashpa purij animalcunapish chaipurallataj caj 

ishqui ishquimi cambajman shamushpa mana huañungapaj canhuan yaicungacuna. 

21Cancuna micunapajpish tucui laya micunata, animalcunaman caranapajpish tucui 

laya micunata achcata huaquichingui. Chashnami yaricaihuan mana huañunguichij” 

nircami. 

22Noeca, chashnatajmi rurarca. Taita Dios mandashca shinami tucuita rurarca. 

GÉNESIS 7 

Yacu juilluta cachashcami 

1Mandaj Diosca Noetaca cashnami nirca: “Cai punllacunapi causajcunapurapica, 

canllatami ñuca ñaupajpi cashcata ruraj cashcata ricuni. Chaimanta canpish, cambaj 

tucui familiacunapish jatun huambuj huasiman yaicuichij. 

2Chuya animalcunataca canchis c'arita, canchis huarmita yaicuchingui. Ashtahuanpish 

mapa animalcunataca shuj c'arita, shuj huarmillata yaicuchingui. 

3Huairata purij alasyuj animalcunatapish canchis c'arita canchis huarmita 

yaicuchingui. Chaimi cai pachapica paicunaca chaipurallataj mirarishpa 

causangacuna. 



14 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

4Cunanmanta canchis punlla q'uipaca, ñucaca cai allpapica chuscu chunga punllata 

chuscu chunga tutatami tamyachisha. Chashnami cai pachapi causaj tucui imallata 

ñuca rurashcataca chingachigrini” nircami. 

5Noeca Taita Dios mandashca shinami tucuita rurarca. 

6Cai pachapi yacu juillu callarinapajca Noeca, 600 huatayujmi carca. 

7Yacu juillumanta quishpiringapajmi, Noeca paipaj huarmindij, paipaj churicunandij, 

paipaj churicunapaj huarmicunandij huambuj huasiman yaicurca. 

8Chuya animalcunapish, mapa animalcunapish, huairata purij alasyuj animalcunapish, 

allpa jahuata purij animalcunapish, 

9ishqui ishquillami Noehuanca huambuj huasiman yaicurcacuna. Mandaj Dios Noeta 

mandashca shinallataj shuj c'ari shuj huarmimi yaicurcacuna. 

10Ña canchis punlla tucujpimi cai pachapica, yacu juillu callarirca. 

11Noeca, 600 huatayujmi carca. Chai huatapaj ishqui quillapi, chai quillapaj chunga 

canchis punllapimi ucujman caj jatun yacucunapish t'imburishpa llujshirca. Jahua 

pachapish lliquirijpimi, yallitaj tamyarca. 

12Cai pachapica chuscu chunga punllata, chuscu chunga tutatami tamyacurcalla. 

13Chai punllallatajmi Noeca Sem, Cam, Jafet shuti paipaj churicunandij, paipaj 

huarmindij, paipaj quimsa churicunapaj huarmicunandij huambuj huasiman yaicurca. 

14Paicunahuanca sachapi causaj animalcunapish chaipurallataj caj, charina 

animalcunapish chaipurallataj caj, llucaj animalcunapish chaipurallataj caj, alasyuj 

animalcunapish chaipurallataj caj, pajarocunapish chaipurallataj caj tucuicunami 

yaicurcacuna. 

15Causaiyuj caj animalcunaca ishqui ishquimi Noehuanca huambuj huasiman 

yaicurcacuna. 

16Chaipurallataj caj shuj c'ari, shuj huarmi animalcuna Taita Dios mandashca 

shinallataj huambuj huasiman ña yaicujpimi, Mandaj Diosca punguta huichcarca. 

17Cai pachapica chuscu chunga punllata yallitaj tamyajpimi, yacucuna yallitaj 

jundashpa huambuj huasitaca huambuchirca. 

18Cai pachapi yacu ashtahuan ashtahuan jundashpa huichiman catijpimi, huambuj 

huasica yacu jahuapi huambucurcalla. 

19Yacu ashtahuan ashtahuan huichiman jundashpaca, cai pachapi tiyaj ashtahuan jatun 

urcucunatapish tucuitami taparca. 

20Chai urcucunata ña tapashpapish canchis metrohuan yalli ashtahuan jahuatami 

yacuca jundarca. 

21Chaimi cai pachapi causaiyuj caj tucuicunaca huairata purij alasyuj animalcunapish, 

charina animalcunapish, sacha animalcunapish, llucaj tucui animalcunapish, tucui 

gentecunapish huañurcacuna. 

22Samaita aisashpa allpapi causajcunaca tucuicunami huañurca. 

23Cai pachapi causaiyuj caj tucuicunataca chashnami chingachirca. Gentecunamanta 

callarishpaca, tucui animalcunatapish, llucaj animalcunatapish, huairata purij alasyuj 

animalcunatapish tucuitami chingachirca. Huambuj huasipi Noehuan tucui 

cajcunallami saquirircacuna. 

24Yacuca, 150 punllacunacamami cai pachapica junda tiyacurcalla. 

GÉNESIS 8 

Yacu juillu chaquirishcami 

1Chai q'uipami Taita Diosca Noetapish, paihuan caj animalcunatapish huambuj 

huasipi cashcata yuyarirca. Chaimi Taita Diosca huairata cachashpa cai pachapi junda 

tiyacuj yacutaca chaquichishpa catirca. 

2Ucujmanta llujshicuj jatun yacucunatapish huichcarcami. Jahua pacha 

lliquirishcatapish huichcajpimi, jahua pachamanta tamyacujca usyarirca. 

3Cai pachapi tiyaj yacuca, asha ashami chaquirishpa catirca. 150 punllacuna tucujpica, 

yacuca ashtahuanmi chaquirirca. 

4Chai huatapaj canchis quillapi, chai quillapaj chunga canchis punllapimi chai 

huambuj huasica Ararat urcucuna jahuapi tiyarirca. 

5Yacu ashtahuan chaquirijpimi, chunga quilla callari punllapica urcucunapaj 

puntacuna ricurirca. 

6Chai urcucuna ricurishca punllamanta chuscu chunga punllacuna tucujpimi Noeca, 

pai rurashca huambuj huasi ventanata pascashpa, 

7shuj cuervota cacharirca. Chai cuervo rishpaca, yacu chaquiringacama huairapi 

caiman chaiman puricurcallami. 

8Chai q'uipaca Noeca, cai pachapi yacu ña chaquirishcata yachangapajmi shuj 

palomata cacharirca. 

9Ashtahuanpish chai palomaca, cai pachapi yacu manaraj chaquirijpimi, maipi mana 

tiyari tucushpa huambuj huasillamantaj tigrarca. Chaimi Noeca paipaj maquita 

chutashpa chai palomata japishpa, huambuj huasillamantaj yaicuchirca. 

10Noeca shujtaj canchis punllacunata shuyashpami, huambuj huasimantaca palomata 

cutinllataj cacharishpa cacharca. 

11Chai palomaca ña tutayacuitami, olivo p'angata apashpa tigramurca. Chaimi Noeca 

cai pachapi tiyaj yacuca ña ashtahuan chaquiricushcata yacharca. 

12Noeca shujtaj canchis punllahuan shuyashpami, palomataca cutinllataj cacharirca. 

Chai palomaca ña mana tigrarcachu. 

13Noeca 601 huatayujmi carca. Chai huata callaripaj punta quillapi, chai quillapaj 

punta punllapimi yacuca ña tucui chaquirirca. Chaimi Noeca, huambuj huasi c'atata 

pascashpa ricushpaca, cai pacha allpaca chaquishca cashcata ricurca. 

14Chai huatapaj ishqui quilla, chai quillapaj ishqui chunga canchis punllapica, cai 

pacha allpaca ashtahuan chaquishcatajmi carca. 

15Chaipimi Taita Diosca, Noetaca: 

16“Canpish, cambaj huarmipish, cambaj churicunapish, cambaj churicunapaj 

huarmicunapish huambuj huasimanta llujshichij. 

17Canhuan caj tucui laya animalcunataca, huairata purij animalcunatapish, sacha 

animalcunatapish, llucaj animalcunatapish tucui cai pachata rishpa mirarishpa 

jundarichun llujshichi” nirca. 

18Noeca paipaj huarmindij, paipaj churicunandij, churicunapaj huarmicunandijmi 

llujshirca. 

19Allpapi purij animalcunapish, llucaj animalcunapish, huairata purij alasyuj 

animalcunapish tucui laya animalcunami huambuj huasimantaca llujshircacuna. 

20Chai q'uipaca Noeca, Mandaj Diospaj shuj altarta rurashpami, chuya 

animalcunataca alasyuj tucui chuya animalcunatapish, tucui caishuj chuya 

animalcunatapish Taita Diosman cushpa altar jahuapi tucuita rupachirca. 

21Mandaj Diosca chai cushcacuna paipajca mishquijlla cajta chasquishpami, paipaj 

shungupica cashna nirca: “Cunanca cai pachapi causajcuna millaita rurashcamantaca 

cunan llaquichishca shinaca mana llaquichishachu. Cai pachapi causajcunaca 

huambramanta pachami millaita rurana yuyailla causancuna. Chashna cajpipish cunan 

llaquichishca shinaca causaiyuj caj tucuicunataca mana chashnaca llaquichishachu. 

22Cai pacha tiyashcacamaca tarpui punllacunapish, cozicha punllacunapish manataj 

illangachu. Chiri punllacunapish, rupaj punllacunapish tiyangami. Tamya 

punllacunapish, usya punllacunapish tiyangami. Punllapish tutapish tiyangami” 

nircami. 

GÉNESIS 9 

Taita Diosca Noehuan imallata ruranata ari nishcami 

1Taita Diosca Noetapish, paipaj churicunatapish alli cashca cachun nishpaca: 

“Huahuacunayuj tucushpa, alli huiñachishpa achcata mirarishpa cai pachapi 

jundarichij. 

2Cai pachapi tiyaj tucui animalcunaca huairata purij alasyuj animalcunapish, pambapi 

purij animalcunapish, mama cuchapi causaj animalcunapish tucuicunami cancunata 

manchacuj tucungacuna. Tucui chaicunataca cancunapaj maquipimi churani. 

3Causaiyuj caj tucui animalcunaca cancuna micunapajmi. Chashnallataj yacu 

granocunatapish, verdi q'uihuacunatapish tucuitami cancunaman cuni. 

4Ashtahuanpish causaita cuj yahuarndij aichataca ama micunguichij. 

5Chashna cashcamanta maijanpish shujtajta huañuchijtaca, llaquichingapaj 

catishatajmi. Shinallataj maijan animalpish maijan runata huañuchijtaca 

llaquichingapaj catishatajmi. Runata huañuchijtaca pi cachunpish llaquichingapaj 

catishatajmi. 

6Maijanpish shuj runapaj yahuarta jichajtaca, paitapish shujtaj runami yahuarta 

jichanga. Runataca Taita Dios paiman rijchajta rurashcamanta pi mana yahuarta 

jichanallachu. 

7Ashtahuanpish cancunaca huahuacunayuj tucushpa, alli huiñachishpa achcata 

mirarichij. Cai pachapica achca huahuacunayuj tucushpa tucuipi jundarichij” nircami. 

8Taita Diosca Noeta, paipaj churicunataca cashnapishmi nirca: 

9Ñucaca cancunahuanpish, cancunapaj q'uipa huahua huahuacunahuanpish, shuj 

ruranatami chashnataj cachun ari nini. 

10“Cancunahuan caj causaiyujcunahuanca: Huambuj huasimanta llujshishpa 

cancunahuan caj huairata purij alasyuj animalcunahuanpish, sacha 

animalcunahuanpish, charina animalcunahuanpish shuj ruranatami ruragrini. 

11Ñuca cancunaman ari nishcaca caimi: Cai pachapi causaiyuj caj tucuicunataca ña 

mana cutinca yacu juilluhuan chingachishachu. Cai pachapi imalla tiyajcunata 

chingachingapajca yacu juilluca ña mana ashtahuan tiyangachu”. 

12Taita Diosca cashnapishmi nirca: “Cancunapajpish, cai pachapi caj causaiyuj 

animalcunapajpish ñuca ari nishcata ricuchijca caimi: 

13Ñuca cuichitami jahua p'uyupi churani. Chai cuichimi cai pachapi causajcunapaj 

ñuca rurasha nishpa ari nishcata ricuchijca canga. 

14Cai pachaman p'uyuta ñuca cachajpica, cashnami tucunga. Ñuca churashca cuichimi 

chai p'uyupica ricuricungalla. 

15Chaita ricushpami ñucaca cancunapajpish, cancunahuan caj causaiyuj tucui laya 

animalcunapajpish ñuca rurasha nishpa ari nishcataca yuyarisha. Causaiyuj caj 

tucuicunata chingachingapajca yacu juilluca ña nunca mana tiyangachu. 

16P'uyupi cuichita ricushpaca, causaiyuj caj tucuicunapaj ñuca rurasha nishpa 

huiñaipaj ari nishcatami yuyarisha”. 

17Taita Diosca Noetaca: “Cai pachapi causaiyuj caj tucuicunapaj ñuca rurangapaj ari 

nishcata ricuchijta churashcaca chaimi” nircami. 

Noé machashcami 

18Huambuj huasimanta llujshij Noepaj churicunaca Sem, Cam, Jafetmi carca. Cam 

runaca, Canaanpaj yayami. 

19Chai quimsa runacunami Noepaj churicunaca. Paicunamantami tucui cai pachapi 

mirarishpa catirca. 

20Noeca allpapi cutinllataj trabajai callarishpaca uvatami tarpurca. 

21Chai uva vinota ubyashpa machashpami Noeca, paipaj carpa huasi chaupi ucupi 

lluchulla siricurca. 

22Canaanpaj yaya Cam runaca, paipaj yaya lluchulla siricujta ricushpami, canllaman 

caj paipaj ishqui huauquicunaman chaita huillarca. 

23Chaimi Sempish, Jafetpish churanata japishpa paicunapaj rigra jahuapi churashpa, 

huashaman purishpa paipaj yaya lluchulla cashcataca tapachircacuna. Chashnami 

paicunapaj yaya lluchulla cashcataca mana ricurcacuna 

24Noeca machai cacharirishpa rijcharishpami, paipaj q'uipa churi Cam imata 

rurashcata yachaj chayashpa, 

25cashna nirca: “¡Canaanca mana alli nishca cachun! ¡Cambaj ishqui 

huauquicunapajta rurajcunapajta ruraj cachun ninimi!” nirca. 

26Noeca cashnapishmi nirca: “¡Semtaca ñuca Mandaj Taita Dios, alli nichun. 

Canaanca, cambajta ruraj cachun! 

27¡Jafettaca Taita Diosca jatunyachishca cachun. Jafetca Sempaj carpa huasicunapi 

causachun. Canaanca, Jafetpajta ruraj cachun!” nircami. 

28Noeca yacu juillu tiyashca q'uipaca, 350 huatacunahuanmi causarca. 

29Noeca tucuimantaca, 950 huatacunata causashpami huañurca. 

GÉNESIS 10 

Noepaj huahua huahuacunami 
(1 Cr 1.5-23) 

1Noepaj huahua huahua callari yayacunaca: Sem, Cam, Jafet shuticunami carca. 

Paicunami yacu juillu tiyashca q'uipaca huahuacunata charircacuna. 

2Jafetpaj churicunaca: Gomer, Magog, Madai, Javán, Tubal, Mesec, Tiras 

shuticunami carca. 

3Gomerpaj churicunaca: Askenaz, Rifat, Togarma shuticunami carca. 

4Javanpaj churicunaca: Elisa, Tarsis, Quitim, Dodanim shuticunami carca. 

5Tucui paicunaca mama cucha uricunapimi causarcacuna. Paicunaca quiquin rimaita 

rimajcuna, paicunapaj familia ima shina cashca shina, ch'ican ch'ican llajtacuna 

tucushpami causarcacuna. 

6Campaj churicunaca: Cus, Mizraim, Fut, Canaán shuticunami carca. 

7Cuspaj churicunaca: Seba, Havila, Sabta, Raama, Sabteca shuticunami carca. 

Raamapaj churicunaca: Seba, Dedán shuticunami carca. 

8Cusca Nimrod churitami charirca. Paimi cai pachapica punta, tucuita yalli c'ari c'ari 

runa carca. 

9Nimrodca Mandaj Diospaj ñaupajpica, animalcunata japishpa huañuchij c'ari c'ari 

runami carca. Chaimantami: “Nimrod shina animalcunata japishpa huañuchij c'ari 

c'ari runa Mandaj Diospaj ñaupajpica caichigari” nincuna. 

10Nimrod mandacun llajtacunaca ashtahuan alli llajtacuna Sinarpi caj Babel, Erec, 

Acad, Calne shuti jatun pueblocunami carca. 

11Chai llajtamantaca Asiria llajta ladoman rishpami, chaipica Nínive nishca, Rehobot 

nishca, Cala nishca pueblocunata shayachirca. 

12Nínive pueblohuan Cala pueblohuan chaupipica, Resén shuti jatun pueblotami 

shayachirca. 

13Mizraimca: Ludim, Anamim, Lehabim, Naftuhim, 

14Patrusim, Casluhim, Caftorim churicunatami charirca. Caftorimmantami 

filisteocunaca mirarirca. 

15Canaanca Sidón, Het shuti churicunatami charirca. Canaanpaj punta churica 

Sidonmi carca. 

16Canaanpaj huahuacunamantami jebuseocunapish, amorreocunapish, 

gergeseocunapish, 

17heveocunapish, araceocunapish, sineocunapish, 

18arvadeocunapish, zemareocunapish, hamateocunapish mirarircacuna. Canaanpaj 

huahua huahuacunaca caita chaita rishpami causarcacuna. 

19Cananeocunapaj llajtaca Sidón pueblomanta callarishpaca Gerarman rina ladota 

catishpa Gaza pueblocama, shinallataj Sodomaman, Gomorraman, Admaman, 

Zeboimman rina ladota catishpaca Lasa pueblocamami carca. 

20Campaj huahua huahuacunaca chai llajtacunapimi paicunapaj familiacunapuralla 

shujtaj shujtaj llajta tucushpa, quiquin rimaita rimashpa causarcacuna. 

21Jafetpaj punta huauqui Sempish churicunata charircami. Semca, Heberpaj huahua 

huahuacunapaj ñaupa yayami. 

22Sempaj churicunaca: Elam, Asur, Arfaxad, Lud, Aram shuticunami carca. 

23Arampaj churicunaca: Uz, Hul, Geter, Mas shuticunami carca. 

24Arfaxadpaj churica Sala shutimi carca. Salapaj churica Heber shutimi carca. 

25Heberca ishqui churicunatami charirca: Punta churica Pelegmi carca, paipaj 

huauquica Joctanmi carca. Peleg causai punllacunapimi allpata chaupishpa ch'ican 

causanata callarircacuna. Chaimantami paitaca Pelegta shutichirca. 

26Joctanpaj churicunaca: Almodad, Selef, Hazar-mavet, Jera, 

27Adoram, Uzal, Dicla, 

28Obal, Abimael, Seba, 

29Ofir, Havila, Jobab shuticunami carca. Joctanpaj churicunaca tucui chaicunami 

carca. 

30Paicunaca Mesa llajtamanta callarishpaca, Sefarman rina ñanta catishpa inti llujshin 

ladoman caj urcucunacamami causarcacuna. 

31Sempaj huahua huahuacunaca chai llajtapimi quiquin familia ima shina cashca 

shina, quiquin rimaita rimashpa, shujtaj shujtaj llajtacuna tucushpa causarcacuna. 

32Noepaj churicunapaj huahua huahua mirarishpa shujtaj shujtaj llajta tucushpa causaj 

huahua huahuacunaca chaicunami. Yacu juillu tiyashca q'uipaca tucui paicunami caita 

chaita rishpa tucui cai pachapi shujtaj shujtaj llajta tucushpa causarcacuna. 

GÉNESIS 11 

Babel shuti jatun torreta rurashcami 

1Cai pachapi causajcunaca tucuicunami shuj shinalla, shuj rimaillata rimajcuna carca. 

2Inti llujshin ladomanta rishpaca, Sinar llajtapi caj pambamanmi chayarcacuna. 

Chaipimi causanata callarircacuna. 

3Chaipi cashpami caishuj chaishuj: “Jacuchij, ladrillota rurashpa ninapi cusashunchij” 

ninacurcacuna. Chashnami rumicunapaj randica ladrillota, lodopaj randica breata 

charircacuna. 

4Chai q'uipaca cashnapishmi nircacuna: “Shuj pueblota jahua pachaman chayaj 

torreyujta rurashunchij. Chashnami c'ari c'ari runacuna tiyashcaca tucuipi 

yacharishun, tucui cai pachata caita chaita rinatapish pararishun” nircacunami. 

5Mandaj Diosca cai pachapi causajcunaca jahua pachaman chayaj torreyuj pueblota 

shayachicujpimi, chaita ricungapaj jahuamanta uriyamurca. 

6Chaimi Mandaj Diosca: “Paicunaca tucuicuna shuj shinalla cashpa, shuj rimaillapi 

rimajcuna cashpami cashna ruranataca callarishcacuna. Chaimanta cunanca paicuna 

yuyarishcataca ima mana jarcai tucungachu. 

7Cunanca caishuj chaishuj imata rimacushcatapish ama entendichun paicunapaj 

rimaitaca ch'ican ch'icanta rurashun” nirca. 

8Chashnami Mandaj Diosca, paicunataca chai pambamantaca tucui cai pachata caita 

chaita cacharca. Chaimi paicunaca jatun pueblota shayachinataca saquircacuna. 

9Mandaj Dios chai punllapi tucui cai pachapi causajcunapaj rimaita ch'ican ch'icanta 

rurashpa tucui cai pachata caita chaita cachashcamantami chai pueblotaca, Babelta 

shutichirca. 

Sempaj huahua huahuacunami 
(1 Cr 1.24-27) 

10Sempaj huahua huahua callari yayacunaca caicunami: Semca yacu juillu tiyashca 

ishqui huata q'uipa ña patsaj huatayuj cashpami, Arfaxad churita charirca. 

11Semca Arfaxad churita charishca q'uipaca 500 huatacunahuanmi causarca. 

Churicunatapish ushushicunatapish charircarajmi. 

12Arfaxadca quimsa chunga pichca huatayuj cashpami, Sala churita charirca. 

13Arfaxadca Sala churita charishca q'uipaca, 403 huatacunahuanmi causarca. 

Churicunatapish, ushushicunatapish charircarajmi. 

14Salaca quimsa chunga huatayuj cashpami, Heber churita charirca. 

15Salaca, Heber churita charishca q'uipaca 403 huatacunahuanmi causarca. 

Churicunatapish, ushushicunatapish charircarajmi. 

16Heberca quimsa chunga chuscu huatayuj cashpami, Peleg churita charirca. 

17Heberca, Peleg churita charishca q'uipaca 430 huatacunahuanmi causarca. 

Churicunatapish, ushushicunatapish charircarajmi. 

18Pelegca quimsa chunga huatayuj cashpami, Reu churita charirca. 

19Pelegca, Reu churita charishca q'uipaca 209 huatacunahuanmi causarca. 

Churicunatapish, ushushicunatapish charircarajmi. 

20Reuca quimsa chunga ishqui huatayuj cashpami, Serug churita charirca. 

21Reuca, Serug churita charishca q'uipaca 207 huatacunahuanmi causarca. 

Churicunatapish, ushushicunatapish charircarajmi. 

22Serugca quimsa chunga huatayuj cashpami, Nacor churita charirca. 

23Serugca, Nacor churita charishca q'uipaca 200 huatacunahuanmi causarca. 

Churicunatapish, ushushicunatapish charircarajmi. 

24Nacorca ishqui chunga iscun huatayuj cashpami, Taré churita charirca. 

25Nacorca, Taré churita charishca q'uipaca 119 huatacunahuanmi causarca. 

Churicunatapish, ushushicunatapish charircarajmi. 

26Tareca canchis chunga huatayuj cashpami, Abram, Nacor, Harán shuti churicunata 

charirca. 

Tarepaj huahua huahuacunami 

27Tarepaj huahua huahua callari yayacunaca caicunami: Tareca Abram, Nacor, Harán 

churicunatami charirca. Haranca Lot churitami charirca. 

28Haranca paipaj yaya Taré manaraj huañujpimi, pai huacharishca caldeocuna 

causacun Ur pueblollapitaj huañurca. 

29Abramhuan Nacorhuanca paicunapaj huarmicuna cachunca cai huarmicunatami 

japirca. Abrampaj huarmica Saraimi carca. Nacorpaj huarmica Milcami carca. 

Haranca Milcapaj, Iscapaj yayami carca. 

30Saraica mana huachaj cashpami, huahuacunataca mana charirca. 

31Tareca paipaj churi Abramtapish, paipaj nuera Saraitapish, paipaj churi Haranpaj 

churi Lottapish, pushashpami Canaanman ringapaj, caldeocuna causacun Ur 

pueblomanta llujshishpa rirca. Ashtahuanpish Haranman chayashpaca chaillapimi 

saquirirca. 

32Tareca, 205 huatayuj cashpami Haranpi huañurca. 

GÉNESIS 12 

Abramta cayashcami 

1Mandaj Diosca, Abramtaca: “Can maipi causana llajtataca ñucami ricuchisha. 

Cunanca can causacun llajtatapish, cambaj huasi ucupuracunatapish, cambaj yayapaj 

huasi ucupuracunatapish saquishpa rilla. 

2Canmantaca shuj jatun llajtatami rurasha. Cambaj shutitaca alli nishca cachun, jatun 

nishca cachunmi churasha. Canmantami tucui shujtajcunapish alli nishca cangacuna. 

3Canta c'uyajcunataca c'uyashami. Canta p'iñajcunataca p'iñashami. Cai pachapi tucui 

causajcunaca canmantami alli nishca cangacuna” nircami. 

4Abramca Mandaj Dios nishca shinallataj rircallami. Lot runapish paihuanmi rirca. 

Abramca Haranmanta llujshinapajca, canchis chunga pichca huatayujmi carca. 

5Abramca paipaj huarmi Saraita, paipaj huauquipaj churi Lotta, paipajta rurajcuna 

cachun Haranpi randishca runacunata pushashpa, pai trabajashpa imallata 

charishcacunataca tucuita apashpami Canaanman rirca. Canaanman chayashpaca, 

6Abramca tucui chai llajtata rishpami, Siquempi caj More shuti pambapi caj encina 

yura c'uchuman chayarca. Chai llajtapica cananeocunami causarca. 

7Chaipimi Mandaj Diosca, Abramman ricurishpaca: “Cambaj huahua 

huahuacunamanca cai llajtatami cusha” nirca. Chaipimi Abramca, paiman ricurij 

Mandaj Diospaj shuj altarta rurarca. 

8Chaimanta rishpaca Bet-elmanta inti llujshin ladoman caj shuj urcuman rishpami, 

paipaj carpa huasita chaipi shayachishpa tiyarirca. Pai tiyacunmantaca Bet-elca inti 

huashicun ladomanmi carca. Hai puebloca inti llujshin ladomanmi carca. Chaipipish 

Mandaj Diospaj shuj altarta rurashpami, Mandaj Diospaj shutipi mañarca. 

9Abramca chaimanta rishpaca, asha asha caipi chaipi causashpami Neguevman 

chayarca. 

Egiptopi Abram cashcami 

10Chai llajtacunapica achca yaricaimi tiyarca. Achca yaricai tiyajpimi, Abramca 

Egiptopi causangapaj chaiman uriyarca. 

11Abramca Egiptoman ñalla chayagricushpami, paipaj huarmi Saraitaca: “Canca 

sumaj ñahui huarmimari cangui. 

12Egipciocuna canta ricushpaca: Chai huarmica chai runapaj huarmimari yuyachin 

ningacunami. Chashna nishpaca ñucataca huañuchingami. Ashtahuanpish canhuan 

saquiringapaj cantaca mana huañuchingacunachu. 

13Canmanta ñucapaj alli llujshichunca canca: Ñucapajca ñuca panilla cashcata 

huillangui. Chashna ñucapaj allita rurajpimi, ñucaca mana huañusha” nircami. 

14Egiptoman Abram yaicujpica, Abram nishca shinallatajmi egipciocunaca Saraitaca 

sumaj huarmi cajta ricurcacuna. 

15Faraón churashca mandajcuna ricushpapish chai huarmica sumaj huarmimari nishpa 

Faraonman huillashpami, Sarai huarmitaca, faraón mandashpa tiyana huasiman 

pusharcacuna. 

16Faraonca Sarai huarmimantami Abrampaj allita rurashpa ovejacunata, vacacunata, 

burrocunata, camellocunata curca. Abrampajta ruraj cachunpish c'aricunata, 

huarmicunatami curca. 

17Shina cajpipish Mandaj Diosca, Abrampaj huarmi Saraita faraón chashna apashcaca 

mana pai munashca cajpimi paica faraontapish, paipaj huasipi causajcunatapish jatun 

llaquicunahuan llaquichirca. 

18Chaimi faraonca Abramta cayachishpaca: “Canca ñucahuanca ¿imatataj 

rurashcanguichu imamí? ¿Ima nishpataj cambaj huarmi cashcataca mana 

huillarcangui? 

19Ima nishpataj: Ñuca panillami nircangui. Ñuca huarmi cachun ñuca japishca 

cajpica, ima shinataj canman carca. Cunanca caipimi cambaj huarmi, paita pushashpa 

caimanta ri” nirca. 

20Chashna nishcahuanmi Faraonca paipaj gentecunataca: “Abramtaca paipaj 

huarmindij, tucui imalla charishcacunandij cai llajtamanta llujshichishpa cachaichij” 

nishpa mandarca. 

GÉNESIS 13 

Abrampish Lotpish ch'icanyashcami 

1Abramca Egiptomantaca paipaj huarmindij, tucui imalla charishcacunandijmi, 

Neguevman huichiyarca. Lotpish paihuanmi huichiyarca. 

2Abramca achca animalcunayuj, achca cullquiyuj, achca curiyuj yallitaj charijmi 

carca. 

3Abramca Neguevmantaca asha asha caipi chaipi causashpami Bet-elcama rirca. Bet-

elhuan, Haihuan chaupipi ñaupaman pai carpa huasita shayachishcallamantaj, 

4Mandaj Diosta adorana altarta rurashcallamantaj chayashpami Mandaj Diosta chaipi 

adorashpa mañarca. 

5Abramhuan rij Lotpish achca ovejacunata, achca vacacunata, achca gentecunatami 

charirca. 

6Paicuna tandalla causanapajca allpaca mana pajtarcachu. Paicunaca ishquindijtaj 

yallitaj charijcuna cashcamantami shujllapica mana causai tucurcacuna. 

7Abrampaj michijcunahuan, Lotpaj michijcunahuanca p'iñanacunatami callarircacuna. 

Chai punllacunaca chai llajtapica cananeocuna, ferezeocunami causacurca. 

8Chaimi Abramca, Lottaca: “Ñucapish canpish familiapurallataj cashca jahua 

p'iñanacunaca mana allichu. Ñuca michijcunahuan, cambaj michijcunahuan 

p'iñanacunapish mana allichu. 

9Cai tucui allpami cambaj ñaupajpi. Cunanca ñucamanta ch'icanyashpa richunmi 

rogani. Can lluqui maqui ladoman rijpica, ñucaca alli ladoman rishallami. Can alli 

maqui ladoman rijpica, ñucaca lluqui ladoman rishallami” nircami. 

10Shina nijpi Lot ricushpaca Jordán yacu pambataca achca yacu regaricushcamanta 

Mandaj Diospaj huerta shinata, Zoar pueblo ch'imbapurapi caj Egipto llajta shina 

cajtami ricurca. Chai pambaca Sodoma, Gomorra pueblocunata Mandaj Dios manaraj 

chingachijpimi chashna carca. 

11Chaimi Lotca, Jordán yacu tucui pambata paipaj cachun agllashpa, inti llujshin 

ladoman rirca. Chashnami caishujmanta chaishujmanta ch'icanyarcacuna. 

12Abramca Canaanllapitajmi saquirirca. Ashtahuanpish Lotca pugru pambacunapi 

tiyaj pueblocunapimi causagrirca. Paica asha ashata causashpa rishpami Sodomaman 

chayagrirca. 

13Sodomapi causajcunaca mana allita rurajcuna cashcamanta yallitaj millaillata 

rurashpa Mandaj Diosta p'iñachijcunami carca. 

14Lot, Abrammanta ch'icanyashca q'uipami Mandaj Diosca, Abramtaca: “Cunanca 

can maipi cashcamanta uratapish, janajtapish, inti llujshin ladotapish, inti huashicun 

ladotapish alli ricui. 

15Can maillata ricushca llajtacunataca canmanpish, cambaj huahua 

huahuacunamanpishmi huiñaipaj cusha. 

16Cambaj huahua huahuacunataca ñutu allpa shina cachun achcatami mirachisha. 

Ñutu allpata maijanpish yupai tucujpica, cambaj huahua huahuacunatapish 

yupashcami canga. 

17Jatari, tucui cai llajtataca largotapish, anchotapish purishpa ricui. Cai llajtataca 

canmanmi cuni” nirca. 

18Chaimi Abramca, paipaj carpa huasita pascashpa apashpa rishpa Hebrón pueblo 

c'uchupi caj encina yuracuna tiyan allpapi causarca. Chai allpaca, Mamre runapajmi 

carca. Abramca Mandaj Diosta mañangapajmi chaipipish shuj altarta rurarca. 

GÉNESIS 14 

Lotta prezu apacujpi cacharichishcami 

1Sinar llajtata jatun mandaj Amrafel, Elasar llajtata jatun mandaj Arioc, Elam llajtata 

jatun mandaj Quedorlaomer, Goim llajtata jatun mandaj Tidal mandacui 

punllacunaca, 

2paicunami Sodoma pueblota jatun mandaj Berahuan, Gomorra pueblota jatun mandaj 

Birsahuan, Adma pueblota jatun mandaj Sinabhuan, Zeboim pueblota jatun mandaj 

Semeberhuan, Bela nishca Zoar pueblota jatun mandajhuan macanacungapaj 

jatarishpa macanacurcacuna. 

3Tucui chai mandajcunami Sidim pugru pambapi tandanacurca. Chai pugruca cunanca 

Cachisapa Cuchami. 

4Chai pichca mandajcunaca chunga ishqui huatatami, Quedorlaomerpajta rurashpa 

causarcacuna. Ña chunga quimsa huatapica, Quedorlaomerta c'ariyashpami 

jatarircacuna. 

5Chunga chuscu huatapica, jatun mandaj Quedorlaomerca paihuan shuj shinalla caj 

jatun mandajcunahuan tucushpami, Astarot Karnaim puebloman rishpa, 

refaitacunahuan macanacushpa misharca. Chai q'uipaca Ham pueblopi causaj 

zuzitacunatapish, Save-quiriataimpi causaj emitacunatapishmi misharca. 

6Seir urcupi causaj horeocunatapish, shitashca pamba c'uchupi caj Parán shuti 

pambacamami misharca. 

7Chaimanta tigracushpaca, En-mispat nishca Cades pueblomanmi chayarcacuna. Chai 

llajtapi causaj amalecitacunatapish tucuitami chingachircacuna. Hazezon-tamarpi 

causaj amorreocunatapish chashnallatajmi chingachircacuna. 

8Chaimi Sodomata, Gomorrata, Admata, Zeboimta, Bela nishca Zoarta jatun 

mandajcunaca paicunahuan macanacungapaj llujshishpa Sidim pugru pambapi 

macanacurcacuna. 

9Chai pichca jatun mandajcunaca Elam llajtata jatun mandaj Quedorlaomerhuan, 

Goim llajtata jatun mandaj Tidalhuan, Sinar llajtata jatun mandaj Amrafelhuan, Elasar 

llajtata jatun mandaj Ariochuanmi macanacurcacuna. Pichca jatun mandajcunami, 

chuscu jatun mandajcunahuan macanacurcacuna. 

10Sidim pugru pambapica brea llujshicuj achca jutcucunami tiyarca. Sodomata jatun 

mandajpish, Gomorrata jatun mandajpish, chai macanacuimanta miticushpa 

callpacushpaca chai jutcucunapimi huashicurcacuna. Caishuj mandajcunaca urcupi 

miticungapajmi callparcacuna. 

11Macanacuita mishajcunaca Sodomapi, Gomorrapi tiyashca achca charinacunatapish, 

granocunatapish tucuita apashpami rircacuna. 

12Abrampaj huauquipaj churi Lotpish, Sodomapi causacushcamantami, paitapish pai 

imalla charishcacunandij tucuita aparcacuna. 

13Macanacuimanta quishpirishpa rij shuj runami hebreo Abrammanca huillagrirca. 

Abramca amorreocunapura caj Mamre runapaj encina yuracuna tiyan allpapimi 

causacurca. Mamre runaca Escol, Aner runacunapaj huauquimi carca. Paicunaca 

Abramhuan shuj yuyailla tucushpa imatapish rurajcunami carca. 

14Abramca paipaj familia Lotta prezu apashcata uyashpami, paipaj huasipi 

huacharishca paipajta rurajcunapuramanta 318 runacunata tandachishpa, prezu 

apajcunataca Dan pueblocama catishpa rirca. 

15Chaipica Abrampish paipajta rurajcunapish paicunataca tuta paicuna imata mana 

yuyashcapi ñapish japishpami, Damasco pueblo jananij Hoba pueblocama 

llaquinayajta callpachircacuna. 

16Chashnami chai mandajcuna imallata quichushpa apacushcataca imalla 

charishcacunata, paipaj sobrino Lotta, pai imalla charishcacunata, huarmicunata, 

gentecunatapish quichushpa tigrachimurca. 

Abramta Melquisedec alli cashca cachun nishcami 

17Quedorlaomertapish, paihuan caj jatun mandajcunatapish Abram mishashpa 

tigracujpica, Sodomata jatun mandajmi Save pugru pambapi tupanaman llujshirca. 

Chai pamballatatajmi, Jatun Mandajpaj Pugru Pamba nincuna. 

18Chaipica Salem pueblota jatun mandaj Melquisedec, jahua pachapi causaj Taita 

Diospajta ruraj curami tandatapish, vinotapish apamurca. 

19Paimi Abramtaca: “Abram, cantaca jahua pacha Taita Dios alli nishca cachun. Jahua 

pachatapish, cai pachatapish ruraj Taita Dios alli nishca cachun. 

20Canta p'iñajcunata cambaj maquipi churaj Taita Diostaca alli nishca cachun” nirca. 

Abramca macanacuipi imallata quichumushcataca, cada chungamanta shujtami 

Melquisedecman curca. 

21Sodomata jatun mandajpish Abramtaca: –Charinacunataca can japilla. 

Gentecunallata ñucaman tigrachi– nircami. 

22Shina nijpimi Abramca Sodomata jatun mandajtaca: Jahua pachatapish, cai 

pachatapish ruraj jahua pacha Mandaj Taita Diospaj ñaupajpimi, 

23ñucaca tucui imalla cambaj cashcacunataca mirga puchcallatapish, pargateta 

huatarinallatapish mana japishachu nircani. Abramtaca: “Ñucami charijyachircani 

nishpa can ninamantami chashna nircani” nirca. 

24Ñucapajta rurajcuna micushcacunallatami mana tigrachi tucuni. Shina cajpipish 

ñucahuan rij Aner, Escol, Mamre runacunallami paicuna japina cashcataca 

japingacuna– nircami. 

GÉNESIS 15 

Taita Diosca Abramman shuj churita cunata ari nishcami 

1Tucui chaicuna tucushca q'uipami Mandaj Diosca muscuipi shina ricurishpa 

Abramtaca: –Abram, ama manchaichu. Cambaj escudoca ñucami cani. Can japina 

cashcaca tucuita yalli jatunmari– nirca. 

2Shina nijpi Abramca: –Mandaj Jatun Dioslla ñucaman huahuata mana cushca 

jahuaca ¿imapajtaj imata cugringui? Ñuca imalla charishcacunataca damasceno 

Eliezer ñuca huasita ricuj mayordomollami japinga– nirca. 

3Abramca cashnapishmi nirca: –Quiquin, ñucaman mana huahuata cushcamantaca 

ñuca imalla charishcacunataca, ñuca huasipi huacharishca ñucapajta rurajllamari 

japinga– nircami. 

4Chai q'uipaca Mandaj Diospaj rimashca paipajman shamushpami: –Can imalla 

charishcacunataca mana chai runachu japinga. Ashtahuanpish cambaj quiquin churimi 

japinga– nirca. 

5Mandaj Diosca, Abramtaca canllaman llujshichishpami: –Jahua pachata ricui. Yupai 

tucushpaca, chai luzerocunata yupai– nirca. Mandaj Diosca: –Cambaj huahua 

huahuacunaca chashnamari canga– nircami. 

6Abramca Mandaj Dios chashna nishcataca crircami. Chaimantami cashcata rurajta 

shina chasquirca. 

7Mandaj Diosca: –Ñucaca caldeocuna causacun Ur pueblomanta canta llujshichimuj 

Mandaj Diosmi cani. Cai llajtata canman cungapajmi llujshichimurcani– nircami. 

8Chaimi Abramca: –Mandaj Jatun Dioslla, cai llajtata ñuca japinataj cashcataca ¿ima 

shinataj yachashari?– nirca. 

9Shina nijpimi Mandaj Diosca: –Quimsa huatayuj huarmi bizita, quimsa huatayuj 

chivata, quimsa huatayuj carnerota, shuj urpita, shuj palomata apamui– nirca. 

10Abramca tucui chai animalcunata japishpa chaupishpaca, shuj chaupitaca shuj 

ladoman, caishuj chaupitaca caishuj ladomanmi ch'imbapura churarca. Ashtahuanpish 

urpita, palomataca mana chaupircachu. 

11Chai siricuj aichacunaman ullahuangacuna uriyamujpimi, Abramca chaicunataca 

manchachishpa cachacurca. 

12Ña inti huashicucuitami Abramtaca yallitaj dorminai japirca. Paipaj jahuamanca 

yallitaj amsa shamujpimi achcata mancharirca. 

13Chaipimi Mandaj Diosca Abramtaca: –Cambaj huahua huahuacunaca shujtaj 

llajtapimi causagringa. Chai llajtapi causajcunapajta rurajmi canga. Paicunaca 400 

huatacunatami yallitaj llaquichishca causangacuna. Chaica chashnatajmi canga nirca. 

14Ashtahuanpish cambaj huahua huahuacunata paicunapajta rurachij llajtataca ñucami 

llaquichisha. Chai q'uipaca yallitaj achca charinacunayujmi llujshimungacuna. 

15Canca yuyajyangacama sumajta causashpa ima llaqui illajllami huañungui. 

Chashnami canca cambaj ñaupa yayacunahuan tandanacugringui. 

16Amorreocunaca manaraj yallitaj millaita rurancunachu. Chashna cashcamanta 

cambaj huahua huahuacunaca chuscu yayacunapaj q'uipami tigramungacuna– 

nircami. 

17Ña tutayashpa ashtahuan amsayajpica, Abramca shuj hornomanta cushni 

llujshicujta, aichacunata chaupishpa ishqui ladoman churashca chaupitaca, nina sindi 

pasarijtami ricurca. 

18Chai punllallatajmi Mandaj Diosca, Abramman cunata ari nishpa cashna nirca: –

Cambaj huahua huahuacunamanca cai llajtatami cusha. Egipto jatun yacumanta 

callarishpaca, Éufrates jatun yacuta catishpa, 

19ceneocunapaj, cenezeocunapaj, cadmoneocunapaj, 

20heteocunapaj, ferezeocunapaj, refaitacunapaj, 

21amorreocunapaj, cananeocunapaj, gergeseocunapaj, jebuseocunapaj llajtacunatami 

cusha– nircami. 

GÉNESIS 16 

Agarmantapish, Ismaelmantapish 

1Abrampaj huarmi Saraica mana huachajmi carca. Paica Egiptomanta caj Agar 

huarmitami paipajta ruraj cachun charirca. 

2Saraica Abramtaca: –Mandaj Dios ñucata mana huachaj cachun rurashcataca 

canllataj yachanguimi. Cunanca ñucapajta ruraj Agar huarmipi chayaripai, paimanta 

huahuacunayuj tucushapishchari– nijpimi, Abramca paipaj huarmi Sarai nishcata 

uyarca. 

3Canaanpi chashna ña chunga huatata causacushpami, Saraica Egiptomanta caj 

paipajta ruraj Agar huarmitaca paipaj cusa Abramman, paipaj huarmi cachun curca. 

4Abram chayarijpica Agar huarmica chichurcami. Ashtahuanpish pai ña chichu 

cashpaca paipaj ama Saraitaca p'iñanatami callarirca. 

5Chaimi Saraica paipaj cusa Abramtaca: –Canmantami Agarca ñucata p'iñan. 

Ñucapajta ruraj huarmitaca ñucamari cambaj huarmi cachun curcani. Ashtahuanpish 

cunan pai ña chichu cashpaca, ñucata yalli cashcatami yuyan. Cunanca cantapish, 

ñucatapish Mandaj Dios imatapish nichun– nircami. 

6Shina nijpimi Abramca, Saraitaca: –Riqui, cambajta ruraj huarmica cambaj 

maquillapitajmi. Can imata rurasha nishcatapish rurailla– nijpimi Saraica, paipajta 

ruraj Agartaca sinchita llaquichinata callarijpi Agarca miticushpa rirca. 

7Chaipimi Mandaj Diospaj angelca, Shur shuti shitashca pamba ñanpi tiyaj pugyu 

c'uchupi tupashpaca: 

8–Saraipajta ruraj Agar, ¿maimantataj shamucungui? ¿maimantaj ricungui?– nijpi 

Agarca: –Ñuca ama Saraita miticushpami ricuni– nirca. 

9Chaimi Mandaj Diospaj angelca: –Cambaj ama Saraipajllamantaj tigrailla, pai imata 

mandashcata tucuita cazuilla– nirca. 

10Mandaj Diospaj angelca cashnapishmi nirca: “Cambaj huahua huahuacunataca 

achcatami mirachisha. Achca cashcamanta pipish mana yupai tucungachu. 

11Mandaj Diospaj angelca cashnapish nircarajmi: Canca chichumi cangui. Shuj c'ari 

huahuatami huachangui. Can llaquihuan cashpa mañashcataca Mandaj Diosca 

uyarcami. Chaimanta cambaj huijsapi caj huahuataca Ismaelta shutichingui. 

12Paica sacha animal shinami p'iña canga. Paica maquita alzashpami tucuicunahuan 

macanacunga. Tucuicunami paihuanpish macanacusha ningacuna. Paipaj 

huauquicunapaj ch'imbapurapimi causanga” nircami. 

13Chaimi Agarca paihuan rimaj Mandaj Diostaca: “Ñucata ricuj Taita Diosmi” nishpa 

shutichirca. Paica: “Taita Diosta ricushpapish mana huañushpa causacunirajmi” 

nircami. 

14Chaimi chai pugyutaca: “Ñucata Ricuj Causacujpaj Pugyumi” nishpa shutichirca. 

Chai pugyuca Cades pueblohuan Bered pueblohuan chaupipimi. 

15Agarca Abrampajtaca, shuj c'ari huahuatami huacharca. Chai huahuatami Abramca 

Ismaelta shutichirca. 

16Abram pusaj chunga sujta huatayuj cajpimi, Agarca Ismaeltaca huacharca. 

GÉNESIS 17 

Circuncisionta rurachishcaca Dioshuan ari ninacushcata ricuchijmi 

1Abram ña iscun chunga iscun huatayuj cajpimi, Mandaj Diosca paiman ricurishpaca: 

–Ñucaca tucuita rurai tucuj Diosmi cani. Ñuca ñaupajpi puri. Ima pandata ama rurai. 

2Canhuanca shuj ruranatami rurasha. Canmantaca achcatami mirachisha. Yallitajmi 

mirachisha– nirca. 

3Chaimi Abramca cungurishpa pambaman tupajta cumurijpi, Taita Diosca cashnapish 

nircaraj: 

4–Ñuca canman imata ari nishcaca caimi: Canca achcacunapaj yayami tucungui. 

5Cunanca ña mana Abramchu cangui. Ashtahuanpish cantaca achcacunapaj yaya 

tucuchun churashcamanta Abrahammi cangui. 

6Canmantaca achcatami mirachisha. Yallitajmi mirachisha. Canmantami achca 

llajtacuna tucunga. Llajtacunata jatun mandajcunapish canmantami llujshinga. 

7Canhuanca shuj ruranatami rurasha. Cambaj huahua huahuacunahuanpish, 

paicunapaj huahua huahuacunahuanpish huiñaita ruracushallami. Cambajpish, cambaj 

huahua huahuacunapajpish, paicunapaj huahua huahuacunapajpish huiñaipaj Taita 

Dios cangapajmi chashna rurasha. 

8Canmanpish, cambaj huahua huahuacunamanpishmi cunan can maillata causashpa 

puricun tucui Canaan llajtataca huiñaipaj cusha. Ñucaca paicunapaj Taita Diosmi 

casha– nircami. 

9Abrahamtaca Taita Diosca cutinmi cashna nirca: –Ñuca canhuan ari ninacushcataca 

canpish, cambaj huahua huahuacunapish, paicunapaj huahua huahuacunapish 

pajtachicuchunlla. 

10Ñucahuan canhuan, cambaj huahua huahuacunahuan, paicunapaj huahua 

huahuacunahuan ari ninacushcata ruranaca caimi: Cancunapurapi caj c'aricunaca 

tucuicunami circuncisionta rurana canguichij. 

11Tucuicunami cancuna charishca aicha carata p'itina canguichij. Ñucahuan 

cancunahuan ari ninacushcata pajtachina cashcata ricuchijca chaimi canga. 

12Cancunapurapi huacharij c'ari huahuacunataca huacharishcamanta pusaj punllapimi 

tucuicunata chai circuncisionta rurana canguichij. Chaitaca huahua huahua 

ruracuchunlla. Shujtaj llajtamanta cajcunata cullquihuan cancuna randishcacunapurapi 

cancunapaj huasipi huacharijpipish tucuicunatami chashnallataj rurana canguichij. 

13Cancunapaj huasipi huacharishcacunaca, cancunapaj huahuacuna cashpapish, 

shujtaj llajtamanta cajcunata randishcacunapaj huahuacunata cashpapish 

circuncisionta rurachishcami cana can. Cancuna chashna cancunapaj aichapi 

rurachishcami ñucahuan cancunahuan huiñaipaj ruranata ari nishcata pajtachinataj 

cashcataca ricuchinga. 

14Maijan cashpapish pai charishca aicha mirga carata mana p'itichijca, ñucahuan ari 

ninacushcata p'aquishcamanta cancunapuramanta anchuchishca cachun– nircami. 

15Taita Diosca Abrahamtaca cashnapishmi nirca: –Cambaj huarmitaca ña ama Sarai 

ningui. Ashtahuanpish cunamanta paipaj shutica Sarami canga. 

16Paitaca ñucami ashtahuan alli cashca cachun nisha. Paimantami canmanpish shuj 

c'ari huahuata cusha. Paica achca llajtacunapaj mamami tucunga. Llajtacunata jatun 

mandajcunapish paimantami huacharinga– nircami. 

17Chaimi Abrahamca pambaman tupajta cumurishpa paipaj shungupi asishpa: “Ña 

patsaj huatayuj yuyaj runaca ¿maitataj huahuayuj tucungari? Sarapish iscun chunga 

huatayuj huarmica ¿chichungachari?” nirca. 

18Abrahamca Taita Diostaca: –Ñuca churi Ismael, quiquinpaj ñaupajpi 

causangapishchari– nircami. 

19Chaimi Taita Diosca: Cambaj huarmi Saramari shuj c'ari huahuata huachanga. 

Paitaca Isaacta shutichingui. Ñuca ari nishcataca paipi sinchita callarichishpami, 

paipaj huahua huahuacunahuanpish, paicunapaj huahua huahuacunahuanpish 

huiñaipaj pajtachicushalla. 

20Ismaelmanta can mañashcatapish uyanimi. Paitapish alli cashca cachun nishami. 

Huahuacunayuj tucushpa, alli huiñachishpa yallitaj achcata mirarichunmi churasha. 

Paimantaca chunga ishqui mandajcunami llujshinga. Chashnami paimantaca jatun 

llajtata rurasha. 

21Ñuca ari nishpa pajtachisha nishcataca shamuj huata cai punllacuna shinallapitajmi, 

Sara huachashca Isaachuan callarichisha– nircami. 

22Taita Diosca Abrahamhuan ña tucui parlanacushpaca rircallami. 

23Abrahamca chai punllallatajmi Taita Dios mandashca shinallataj paipaj churi 

Ismaeltapish, paipaj huasipi huacharishca paipajta rurajcunatapish, paipajta rurachun 

cullquihuan randishcacunatapish tucui c'aricunata paicuna charishca aicha mirga 

carata p'itirca. 

24Abrahamca pai charishca aicha mirga carata p'itinapajca iscun chunga iscun 

huatayujmi carca. 

25Paipaj churi Ismaelca, pai charishca aicha mirga carata p'itinapajca chunga quimsa 

huatayujmi carca. 

26Abrahamtapish, paipaj churi Ismaeltapish chai punllallatajmi circuncisionta rurarca. 

27Paipaj huasipi huacharishca paipajta rurajcunatapish, paipajta rurachun cullquihuan 

shujtaj llajtamanta randishcacunatapish, tucui c'aricunatami Abrahamhuan chai 

punllallataj circuncisionta rurarcacuna. 

GÉNESIS 18 

Diosca Abrahamman shuj huahuata cusha nishcami 

1Mandaj Diosca Abrahammanca, Mamre shuti runapaj encina yuracuna tiyanpimi 

ricurirca. Abrahamca chaupi punlla shinata yallitaj rupachicujpimi, paipaj carpa huasi 

punguman llujshishpa tiyacurca. 

2Abrahamca paipaj chaininijllapi quimsa runacuna cajta ricushpami, paipaj carpa 

huasi pungumanta callpashpa tupanaman rishpa paicunapaj ñaupajpi pambaman 

tupajta cumurishpaca, 

3cashna nirca: –Amito, canpi ñuca alli ricurishca cajpica, cambajta rurajpaj c'uchuta 

pasacushpaca ama pasajta richunmi rogapani. 

4Cancunapaj chaquicunata maillachun asha yacuta apamuchisha. Chai q'uipaca cai 

yura ucupi samaringuichijllami. 

5Cambajta rurajpaj c'uchuta pasacushpatajca, ashata samaripaichij. Ñami asha 

micunata apamusha, ña micushca q'uipaca fuerzata cutin japishpa ripanguichijllami– 

nijpi paicunaca: –Can nishca shina rurailla– nircacuna. 

6Chaimi Abrahamca, carpa huasiman rishcahuan paipaj huarmi Sarataca: –Chuscu 

chunga libra ashtahuan alli cutata japishpa, utcashpa tandata rurashpa cusai– nirca. 

7Chai q'uipaca Abrahamca vacacunapajman callpashpa rishpami, tucuimanta yalli 

huira bizita apamurca. Chaitaca paipajta rurajcunapuramanta shujman cujpimi utca 

huañuchishpa aichata allichirca. 

8Abrahamca mantequillatapish, lechetapish, bizi aichata yanushcatapish apashpami 

chai runacunaman cararca. Chai runacunaman carashpaca, Abrahampish chai yura 

ucullapitajmi saquirirca. 

9Chai q'uipaca: –¿Cambaj huarmi Saraca maipitaj?– nishpa tapujpimi Abrahamca: –

Cai carpa huasi ucupimi– nirca. 

10Shina nijpimi paicunapuramanta shujca: –Shamuj huatapish canta ricunaman 

tigramushami. Chai punllacunapajca cambaj huarmi Saraca, ñami shuj c'ari huahuayuj 

canga. Chashnatajmi canga– nirca. Chashna parlanacucujtaca Saraca, Abrahampaj 

carpa huasi huashanijpi caj paipaj carpa huasi pungumantami uyacurca. 

11Abrahampish, Sarapish yallitaj yuyajcunami carca. Chaimi huarmicuna unguna 

quilla ungüitaca Saraca ña mana ungucurca. 

12Chaimi Saraca paipaj shungullapi asishpaca: “Ñucaca ñamari yallitaj yuyaj cani. 

C'arihuan chayarina munaitapish mana charishachu. Ñuca amitopish ñamari yallitaj 

yuyaj” nishpa yuyacurca. 

13Chaimi Mandaj Diosca, Abrahamtaca: –¿Ima nishpataj Saraca, ñucaca ña yuyaj 

cashpapish huachashatajchu imatagari nishpa asicun? 

14Taita Diospajca imapish mana sinchichu. Ña nishca shinallataj shamuj huatami 

cambajman tigramusha. Chaipajca Saraca ñami shuj c'ari huahuayuj canga– nirca. 

15Shina nijpi Saraca mancharishpami: –Mana asircanichu– nijpi Mandaj Diosca: –

Mana chashnachu. Asircanguimi– nirca. 

Sodoma pueblota Dios ama llaquichichun Abraham mañashcami 

16Chai runacuna chaimanta jatarishpaca, Sodoma puebloman rina ñantami rircacuna. 

Abrahampish paicunahuanmi rirca. 

17Chaipimi Mandaj Diosca: “Ñuca imata rurana cashcataca Abrahammanca 

ricuchinami cani. 

18Abrahamca imatapish rurai tucuj jatun llajtami tucunga. Paimantami cai pachapi 

tiyaj tucui llajtacunapish alli nishca cangacuna. 

19Abrahamtaca paipaj huahua huahuacunatapish, chaicunapaj huahua 

huahuacunatapish Mandaj Dios mandashcacunataca cashcata rurashpa causanata, pai 

nishca shinataj rurashpa pajtachina cashcata yachachinataca yachanimi. Abrahamca 

Mandaj Dios paiman cusha nishcacunata pajtachichunmi chashna rurana can” 

nircami. 

20Chaipimi Mandaj Diosca Abrahammanca: –Sodoma, Gomorra pueblopi causajcuna 

yallitaj millaita rurashcacunataca ashtahuan ashtahuanmi caparishpa huillacun. 

Paicunaca yallitaj jatun millaitami rurashcacuna. 

21Chaimanta cunanca caparishpa ñucaman huillashcacuna chashnataj cashcata, mana 

chashna cashcata ricungapajmi uriyagrini– nirca. 

22Chai runacuna Abrahammanta ch'icanyashpaca Sodoma pueblomanmi rircacuna. 

Abrahamca Mandaj Diospaj ñaupajpimi saquirirca. 

23Chaipimi Abrahamca Mandaj Diospajman c'uchuyashpaca: –¿Cashcata 

rurajcunataca, Diosta mana rijsijcunahuanchu chingachigringui? 

24Chai pueblopi causajcunapurapi cashcata rurajcuna pichca chungallapish tiyajpica: 

¿Chai pueblotaca chingachinguillatajchu? Chai pichca chungacunata 

c'uyashcallamantapish ¿manachu perdonangui? 

25Cashcata rurajcunata Diosta mana rijsijcunahuan llaquichinaca canpica mana 

tiyanchu. Nunca mana chashna ruranguichu. Canca tucui cai pachapaj Juez 

cashcamanta imatapish cashcatatajmi rurangui– nircami. 

26Shina nijpimi Mandaj Diosca: –Sodomapi causajcunaca cashcata rurajcuna pichca 

chungallapish tiyajpica, paicunata c'uyashcamanta chai pueblotaca mana 

chingachishachu– nirca. 

27Chaimi Abrahamca cutinllataj: –Ñucaca, Jatun Dioslla ñutu allpa shina ushpa shina 

cajpipish ñuca mañashcata uyachunmi rogapani. 

28Cashcata rurajcuna pichca chunga canapaj pichca illajpica: Chai pichca 

illashcamanta chai pueblotaca ¿chingachinguillatajchu?– nijpimi Mandaj Diosca: –

Cashcata rurajcuna chuscu chunga pichcallapish chai pueblopi tiyajpica mana 

chingachishachu– nirca. 

29Abrahamca cutinllatajmi: –Chai pueblopi chuscu chungalla tiyajpica– nijpi Mandaj 

Diosca: –Chuscu chungalla tiyajpipish, paicunata c'uyashcamanta mana 

chingachishachu– nirca. 

30Abrahamca cutinpish rogarishpaca: –Ñuca Jatun Dioslla, cashnapish nijpica ama 

p'iñaripangui: Chai pueblopi quimsa chungalla tiyajpica– nijpi Mandaj Diosca: –

Quimsa chungallapish tiyajpica mana chingachishachu– nirca. 

31Abrahamca cutinllataj rogarishpaca: –Ñuca Jatun Dioslla, ñuca canta chashna 

nishpaca yallitaj p'iñachijmari cani. Chai pueblopi ishqui chungalla tiyajpica– nijpi 

Mandaj Diosca: –Ishqui chungallapish tiyajpica paicunata c'uyashcamanta mana 

chingachishachu– nirca. 

32Abrahamca cutinmi: –Ñuca Jatun Dioslla, ama p'iñaripangui, cai cutinllahuanmi 

rimagrini. Chai pueblopi chungalla tiyajpica– nijpi Mandaj Diosca: –Chungallapish 

tiyajpica paicunata c'uyashcamanta mana chingachishachu– nirca. 

33Mandaj Diosca Abrahamman ña tucui huillashca q'uipaca rircallami. Abrahampish, 

paipaj carpa huasiman tigrarcallami. 

GÉNESIS 19 

Sodoma, Gomorra pueblocunata chingachishcami 

1Chai ishqui angelcunaca ña tutayacuitami, Sodomaman chayarca. Lotca Sodomaman 

yaicuna pungullapimi tiyacurca. Paicunata ricushpami Lotca jatarishcahuan 

tupanaman rishpa paicunapaj ñaupajpi pambaman tupajta cumurishpaca, 

2cashna nirca: –Ñuca amitocunalla, cunan tutaca cancunapajta rurajpaj huasiman 

shamushpa chaipi samarichunmi rogapani. Cancunapaj chaquicunatapish chaipi 

maillanguichijllami. Cayaca utcata jatarishpa, cancuna maiman ricushca ñanllatataj 

ringuichijllami– nirca. Shina nijpimi paicunaca: –Chaitaca mana rurai tucunchijchu. 

Cunan tutaca, cai ñanllapimi pacarishun– nirca. 

3Shina nijpipish Lotca paicunata jacupaichij nicujllapimi, paicunaca Lotpaj huasiman 

rircacuna. Chaipica sumaj micuita rurashpa, levadura illajlla tandata cusashpa 

carajpimi micurcacuna. 

4Ashtahuanpish paicuna manaraj dormij siririjpimi, chai pueblopi causaj tucui 

c'aricunaca huambracunamanta callarishpa yuyajcunacama, Lotpaj huasi muyundijta 

shayarircacuna. Paicunaca c'aricunapurallataj chayarinacujcunami carca. 

5Chaimi Lottaca: –Cunan tuta cambaj huasiman shamuj runacunaca ¿maipitaj? 

Paicunata llujshichi, ñucanchijca paicunahuanmi chayarinacushun ninchij– nishpa 

caparircacuna. 

6Chaimi Lotca, paicunahuan rimangapaj llujshishpa, punguta alli huichcashpa 

shayarishpaca, 

7cashna nirca: –Huauquicunalla, chashna millaitaca ama ruraichijchu nishpami 

rogapani. 

8Riquichij, ñucaca c'arihuan manaraj chayarinacushca ishqui ushushicunatami charini. 

Cancuna munashcata rurachunca, paicunatami canllaman llujshichigrini. 

Ashtahuanpish cai runacunaca ñuca cayajllapimari shamurcacuna. Paicunataca ama 

imata rurapaichijchu– nirca. 

9Chaimi paicunaca: –¡Chaimanta anchui! nishpaca cashna nircacuna: ¿Chai maimanta 

shamuj ñucanchijpurapi causacujllachu ñucanchijta mandasha nin imamí? Paitacarin 

caishujcunata yallimari llaquichishun– nishcahuanmi, Lottaca aisashpa shitashpa, 

punguta p'aquingapaj c'uchuyarcacuna. 

10Chaimi Lotpaj huasipi puzacujcunaca paicunapaj maquita chutashpa Lotta huasiman 

yaicuchishpa pungutaca alli huichcarcacuna. 

11Ashtahuanpish canllaman caj c'aricunataca huambracunatapish, yuyajcunatapish 

ñahui mana ricujcunatami rurarca. Chaimantami paicunaca pungu maipi cashcata 

mashcacushpalla shaicurcacuna. 

12Chai q'uipami Lotpaj huasipi puzacujcunaca: –Cambaj quiquin huasi ucupuracunaca 

¿caipica ashtahuan tiyanchu? Cai pueblomantaca cambaj yernocunatapish, 

churicunatapish, ushushicunatapish, can imalla charishcacunatapish llujshichi. 

13Cai pueblotaca chingachigrinchijmi. Cai pueblopi causajcuna yallitaj millaita 

rurashcata caparishpa huillashcami Mandaj Diospajman chayarca. Chaimi Mandaj 

Diosca cai pueblota chingachichun ñucanchijta cacharca– nircacunami. 

14Chaimi Lot rishpaca, paipaj ushushicunahuan cazaranacunataca: –¡Cai pueblopi 

causajcunataca, Mandaj Diosca chingachigrinmi. Chaimanta jatarichij caimanta 

llujshishpa jacuchij!– nirca. Ashtahuanpish Lotpaj yernocunaca pugllacunllami 

yuyarcami. 

15Ñalla pacarigrijpimi, chai angelcunaca Lottaca: –Jatari, cai pueblopi causajcunata 

llaquichijpi paicunahuan ama chingaringapajca cambaj huarmitapish, cambaj ishqui 

ushushicunatapish pushashpa utca ri– nircacuna. 

16Shina nijpipish, Lotca mana utca llujshircachu. Mandaj Dios Lotta llaquishpa chai 

pueblomanta llujshichinaman cachashcamantami chai angelcunaca Lottapish, paipaj 

huarmitapish, ishqui ushushicunatapish maquimanta aisashpa chai pueblomanta 

llujshichishpa canllaman churarca. 

17Pueblomanta ña canllaman cajpica chai angelcunaca: –Cancunapaj causaita 

quishpichingapajca callpashpa richij. Ama huashaman tigrashpa ricunguichij. Cai 

pambacunapipish maipi ama pararishpa, urcupi miticunaman utca callpashpa richij. 

Mana chashna rurashpaca chingachishcami canguichij– nircami. 

18Shina nijpi Lotca: –Ñuca amitocunalla, maitataj chashnaca ninguichijyari. 

Ashtahuanpish ñucaca caitami rogasha nini. 

19Cancunapajta ruraj ñucaca cancunapaj ñahuipi alli ricurijpimari ñucataca achcata 

c'uyashpa huañunallapi cajpi quishpichingapaj shamushcanguichij. Shina cajpipish 

chai urcupi miticugrinamanca mana ri tucushaca. Chai urcuman manaraj chayajpi 

jatunta llaquichicui japijpica huañushamari. 

20Cai chainijllapimari shuj uchilla pueblo tiyan. Chai pueblotaca manapishchari imata 

ruranguichij. ¿Manachu chai pueblollapi miticugri tucuni?– nirca. 

21Shina nijpi chaicunamanta shujca: –Can mañashcata uyashcamanta, chai pueblotaca 

mana chingachishachu. 

22Shinashpaca utca rishpa, chaipi miticugri. Chaiman chayangacama imata mana 

rurashachu– nirca. Chai puebloca uchilla cashcamantami, Zoar shuti carca. 

23Zoarman Lot ña chayajpica, inti llujshircallami. 

24Chai q'uipami Mandaj Diosca Sodoma, Gomorra pueblocunapica azufrehuan 

rupacuj ninata jahua pachamanta tamyachirca. 

25Chai pueblocunataca tucui chai c'uchulla pambacunandij, chai pueblocunapi 

causajcunandij, chai llajta granocunandijmi tucuita chingachirca. 

26Lotpaj huarmica huashaman tigralla ricushcamantami jatun cachi rumi tucushpa 

saquirirca. 

27Abrahamca cayandij tutamantaca, Mandaj Dioshuan maipi cashcallamantajmi rirca. 

28Sodoma, Gomorra pueblocunata, tucui chai pambacunata asomashpa ricunapajca, 

chai pambamantaca hornomanta llujshicuj cushni shina achca cushni llujshicujtami 

ricurca. 

29Chai pueblota chashna chingachigrishpaca, Taita Diosca Abraham mañashcata 

yuyarishpami Lottaca chai pambapi tiyaj pueblocunata chingachigrishca chaupimanta 

llujshichirca. 

Moabitacunapish amonitacunapish ima shinalla callarishcami 

30Ashtahuanpish Lotca, Zoarpi causanata manchashcamantami, paipaj ishqui 

ushushicunandij urcupi causanaman rirca. Chaipica shuj jutcupimi quimsandijtaj 

causarcacuna. 

31Chaipimi Lotpaj punta ushushica, q'uipa ushushitaca: –Ñucanchij yayaca ñamari 

yuyaj. Tucui cai llajtapi causajcuna shinallataj quiquin aillupuralla ñucanchijhuan 

cazaranapajca caipica c'aricunaca manamari tiyanchu. 

32Chaimanta cunanca ñucanchij yayaman vinota ubyachishpa machachishpa paihuan 

dormishpa huahuacunayuj tucushun. Chashna rurajllapimi ñucanchij yayapaj huahua 

huahuacunaca mana chingaringa– nircami. 

33Chai tutallatajmi vinota ubyachishpa machachishpaca, punta ushushiraj paipaj 

yayahuan dormirca. Lotca paipaj ushushi paihuan siririshcatapish, jatarishpa 

rishcatapish mana yacharcachu. 

34Chai cayandij punllami punta ushushica, q'uipa ushushitaca: –Ñucaca caina tutaca 

ñucanchij yayahuanmi dormircani. Cunan tutaca can dormingui. Cunanpish vinota 

ubyachishpa machachishun. Chashna rurashpa huahuacunayuj tucujllapimi, ñucanchij 

yayapaj huahua huahuacunaca mana chingaringa– nircami. 

35Shina nishpa paicunapaj yayaman vinota ubyachishpa machachishpaca, chai tutaca 

q'uipa ushushimi yayahuan dormirca. Lotca, q'uipa ushushi paihuan siririshcatapish, 

jatarishpa rishcatapish mana yacharcachu. 

36Lotpaj ishqui ushushicunaca, paicunapaj quiquin yayapajllatatajmi chichurcacuna. 

37Punta ushushica shuj c'ari huahuatami huacharca. Chai huahuataca Moabtami 

shutichirca. Paimi moabitacunapaj punta yayaca. 

38Shinallataj q'uipa ushushipish, shuj c'ari huahuata huachashpaca, Ben-ammi 

shutitami shutichirca. Paimi amonitacunapaj punta yayaca. 

GÉNESIS 20 

Abrahampish, Abimelecpish 

1Abrahamca pai causacushca llajtamantaca, Neguevmanmi rirca. Chaiman 

chayashpaca, Cades pueblohuan, Shur nishca shitashca pambahuan chaupipi caj Gerar 

pueblopimi pasacujlla shina causarca. 

2Chaipi causacushpami Abrahamca paipaj huarmi Sarataca: “Ñuca panimi” nirca. 

Chaimi Gerar pueblota jatun mandaj Abimelecca Sarataca paipajman pushanaman 

cachashpa paipaj huarmi cachun japirca. 

3Ashtahuanpish Taita Diosca chai tutallataj muscuipi ricurishpami Abimelectaca: 

“Cazarashca cusayuj huarmita cambaj huarmi cachun japishcamanta, cunanca 

huañugringuimi” nirca. 

4Abimelecca, Sara huarmipi manaraj chayarishca cashpami cashna nirca: “Jatun 

Dioslla, ima millaita mana rurashca cajpipish ¿huañuchinguillachu? 

5Abrahamllatajmi: “Ñuca panimi” nirca. Sara huarmipish: “Ñuca turimi” nijpimi, 

paitaca ñucapaj cachun japircani. Ñuca maquihuan ima millaita mana rurashpa, alli 

shunguhuanmi japircani” nircami. 

6Taita Diosca, chai muscuillapitajmi cashna nirca: “Can chashna alli shunguhuan 

japishcataca yachanillatajmi. Chai huarmipi chayarishpa ama juchallichunca ñucami 

jarcarcani. Chaimi imata mana rurarcangui. 

7Cunanca chai huarmitaca paipaj cusallamantaj tigrachi. Abrahamca ñuca ima 

nishcata huillaj cashcamanta can causashpa catichun ñucata mañangami. Chai 

huarmita mana tigrachishpaca, canpish can mandacun llajtapi causajcunapish 

huañunataj cashcatami yachana cangui” nirca. 

8Abimelecca, cayandij tutamanta jatarishpaca paipajta rurajcunata cayashpami, 

muscuipi imallata nishcata tucuita paicunaman huillarca. Chaita uyashpaca chai 

runacunaca achcatami mancharircacuna. 

9Chai q'uipami Abimelecca, Abrahamta cayashpaca: –Canca ¿imatataj 

rurashcanguichu imamí? Ñucapajmanpish, ñuca mandacun llajtamanpish jatun jucha 

shamuchunca ñucaca cambajca ¿ima millaitataj rurashcaniyari? Canca ñucahuanca 

manapish ruraipajtamari rurashcangui. 

10Abimelecca Abrahamtaca: Chashna rurashpaca ¿imatataj yuyarcanguiyari?– 

nircapishmi. 

11Chaimi Abrahamca: –Cai llajtapi causajcunaca, Taita Diostaca manataj 

manchancunachu. Ñuca huarmitaca paicunapaj cachun japingapaj ñucataca 

huañuchingacunami yuyashpami chashna nircani– nirca. 

12Paica ñuca mamamanta mana pani cashpapish, ñuca yayamantaca pani cajpimari, 

ñuca panimi nircani. Chaimi paitaca ñuca huarmi cachun japircani. 

13Ñuca yayapaj huasimanta llujshishpa caita chaita purichun, Taita Dios mandajpi 

llujshicushpallatajmi, ñuca huarmitaca: “Can ñucata c'uyashpa ñucapaj allita 

ruranapajca mai llajtaman chayashpapish, ñucataca paica ñuca turillami nipangui” 

nircani– nircami. 

14Shina nijpimi Abimelecca, Abrahammanca ovejacunata, vacacunata cushpa paipaj 

huarmi Sarataca tigrachirca. Abimelecca paipajta ruraj c'aricunatapish, 

huarmicunatapishmi curca. 

15Abimelecca Abrahamtaca: –Ñuca llajtaca cambaj ñaupajpimi, cambaj causana maipi 

allicanpi causailla– nircami. 

16Saratapish cashnami nirca: –Cambaj turimanca, 1.000 cullquitami curcani. Chai 

cushcacunaca canhuan cajcunapaj ñaupajpica, canca ima mana allita mana rurashca 

cashcatami ricuchinga. Chaimanta cantaca pi mana juchachishpa rimangachu– 

nircami. 

17Abrahamca Taita Diostami mañarca. Taita Diosca Abimelectaca alliyachircami. 

Abimelecpaj huarmitapish, paipajta ruraj huarmicunatapish huahuacunayuj 

tucunatami cutin rurarca. 

18Abrahampaj huarmi Sarata Abimelec paipaj huarmi cachun japishcamantami, 

Mandaj Diosca Abimelecpaj huarmitapish, paipajta ruraj huarmicunatapish mana 

huachajta rurashca carca. 

GÉNESIS 21 

Isaac huacharishcami 

1Mandaj Diosca pai nishca shinallatajmi Sara huarmitaca ricuj shamurca. Mandaj 

Diosca pai cusha nishpa ari nishca shinallatajmi pajtachirca. 

2Saraca paipaj cusa Abraham yuyaj cai pachapi chichushpami shuj c'ari huahuata 

huacharca. Chai huahuaca Taita Dios cusha nishca huata pajtajpimi huacharirca. 

3Abrahamca paipaj huarmi Sara huachashca huahuataca, Isaactami shutichirca. 

4Abrahamca paipaj churi Isaactaca Taita Dios mandashca shinallatajmi 

huacharishcamanta pusaj punllapi circuncisionta rurarca. 

5Abrahamca paipaj churi Isaac huacharinapajca patsaj huatayujmi carca. 

6Sara huarmica cashnami nirirca: “Taita Diosmari ñucataca asichin. Ñuca huahuayuj 

tucushcata pipish uyajcunaca cushicushpami ñucahuan asingacuna. 

7Abrahamtaca pitaj Saraca huahuayuj tucushpa huahuata chuchuchingamari ninman 

carcari. Pai ña yuyaj cajpipish paipaj shuj huahuatamari huachani” nircami. 

Agartapish, Ismaeltapish Abraham llujshichishpa cachashcami 

8Huahua Isaac huiñajpica, chuchucushcamanta raquircami. Isaacta chuchumanta raqui 

punllami Abrahamca sumaj micuita rurarca. 

9Egiptomanta caj Agarpi charishca Abrahampaj churi Ismaeltaca, Saraca paipaj churi 

Isaacta imatapish nishpa p'iñachicujlla cashcatami ricurca. 

10Chaimi Saraca, Abrahamtaca: “Ñucanchijpajta ruraj huarmitaca paipaj churindij 

caimanta llujshichishpa cachai. Ñucanchijpajta ruraj huarmipaj churica, ñuca churi 

Isaac-huanca imata mana japingachu” nirca. 

11Sara chashna nishcaca Abrahamtaca Ismaelpish paipaj quiquin churillataj 

cashcamantami paitaca jatunta llaquichirca. 

12Chaimi Taita Diosca, Abrahamtaca: “Chai churimantapish, cambajta ruraj 

huarmimantapish ama yalli llaquirichu. Cambaj huarmi Sara imallata nishcata rurailla. 

Isaacmanta mirarishcacunallami, cambaj huahua huahuacuna canga. 

13Cambajta ruraj huarmipi huacharishca churipish, cambaj quiquin churi cashcamanta 

paimantapish jatun llajtatami rurasha” nirca. 

14Abrahamca, cayandij tutamanta utcata jatarishpami Agarmanca tandatapish, 

capachu yacutapish apachishpa paipaj churi Ismaeltapish cushpaca ripailla caya 

minchacama nishpa cacharca. Chaimanta rishpaca Agarca Beerseba shuti shitashca 

pambapimi caiman chaiman puricurcalla. 

15Agarca capachu yacu ña tucurijpimi, paipaj churitaca shuj yura ucupi sirichishpa, 

16rishpaca arcohuan shitajpi caspi urmana shinapi tiyarigrirca. Paica: “Cai huambra 

huañujtaca mana ricusha ninichu” nishpa chaipi tiyacujpimi huambraca sinchita 

huacarca. 

17Taita Diosca chai huambra caparijta uyarcami. Chaimi Taita Diospaj angelca 

Agartaca jahua pachamanta cayashpaca: “Agar, ¿imataj tucungui? Ama manchaichu, 

cambaj huahua caparijtaca Taita Diosca uyarcami. 

18Jatari, cambaj churitaca maquimanta japishpa jatarichi. Ñucaca paimantaca jatun 

llajtatami rurasha” nirca. 

19Taita Dios Agarpaj ñahuita pascajpi, shuj pugyu yacuta ricushpami, paica chaiman 

rishpa capachupi yacuta jundachishpa paipaj churiman ubyachirca. 

20Chai huambraca Taita Dios paihuan cajpimi, shitashca pambapi huiñashpa chaipi 

causarca. Chai huambraca arcohuan shitanata alli yachajmi carca. 

21Paica Parán shuti shitashca pambapimi causarca. Ismaeltaca paipaj mamami, egipcia 

huarmihuan cazarachirca. 

Abrahamhuan Abimelechuan ari ninacushcami 

22Chai punllacunallatajmi Abimelecca, paipaj soldadocunata mandaj Ficolndij 

Abrahampajman rishpaca: –Taita Dios canhuan cajpi can tucui imata rurashcapish alli 

cashcatami ricunchij. 

23Chaimanta cunanca ñucatapish, ñuca churitapish, ñuca nietotapish imata mana 

llaquichinata ari nipai. Ashtahuanpish ñuca cambaj ima shinami allita rurarcani, chai 

shinallataj canca ñucapajpish, can causacun cai llajtapajpish allita ruranata Mandaj 

Diospaj ñaupajpi ari nipai– nircami. 

24Chaimi Abrahamca: –Chashna rurashatajmi– nirca. 

25Chashna nishpapish Abrahamca, Abimelecpajta rurajcuna shuj yacu pugyuta 

quichushcata yuyarishpami Abimelectaca rimarca. 

26Chaimi Abimelecca: –Pi chashna rurashcataca mana yachanichu. Canpish 

ñucamanca imata mana huillashcanguichu. Cunancama ñucaca chaitaca imata mana 

yachashcanichu– nirca. 

27Chaipimi Abrahamca ovejacunata, vacacunata Abimelecman cushpa, mana 

p'iñanacushpalla causanata ishquindijtaj ari ninacurca. 

28Chai q'uipaca Abrahamca, paipaj canlla ovejacunamanta canchis huarmi 

ovejacunata ch'icanchijpimi, 

29Abimelecca Abrahamtaca: –Can ch'icanchishca canchis ovejacunaca ¿imatataj 

ricuchin?– nirca. 

30Chaimi Abrahamca: –Cai canchis ovejacunataca, ñuca allashpa cai pugyuta 

surcushcata ricuchichunmi canmanca cuni– nirca. 

31Mana p'iñanacushpalla causanata ishquindijtaj ari ninacushcamantami, chai 

pambataca Beersebata shutichircacuna. 

32Mana p'iñanacushpalla causanataca Beersebapimi ari ninacurca. Chai q'uipaca 

Abimelecca, paipaj soldadocunata mandaj Ficolndij filisteocuna causacun quiquin 

llajtallamantaj tigrarcallami. 

33Abrahamca Beerseba pambapi shuj tamarisco yurata tarpushpami, huiñaita causacuj 

Mandaj Taita Diosta chaipi mañaj carca. 

34Abrahamca filisteocunapaj llajtapica uni huatacunatami causarca. 

GÉNESIS 22 

Taita Diosca Abrahamtaca paipaj churi Isaacta paiman cushpa rupachichun 
mandashcami 

1Tucui chaicuna q'uipami Taita Diosca Abrahamtaca pai ima shina crij cashcata 

ricungapaj: –Abraham– nishpa cayajpi paica: –Caipimi cani– nirca. 

2Chaipimi Taita Diosca Abrahamtaca: –Cunanca cambaj c'uyashca shujlla churi 

Isaacta pushashpa, Moriah llajtaman ri. Chaipi tiyaj urcucunamanta shuj urcutami 

canman ricuchisha. Chai urcupi Isaactaca ñucaman cushpa tucui rupachingui– nirca. 

3Abrahamca, cayandij tutamanta utcata jatarishpami burrota parejashpa paipajta ruraj 

ishqui runacunatapish, paipaj churi Isaactapish tandachirca. Chai q'uipaca Taita 

Diosman cunata tucui rupachingapaj yantata p'itishpami Taita Dios mandashca 

shinallataj chai urcuman rirca. 

4Ña quimsa punllata purishpami Abrahamca carumanta chai urcuta ricushpaca, 

5paipajta rurajcunataca cashna nirca: –Cancunaca burrondij caillapi shuyacuichij. 

Ñucaca ñuca churindij chai urcuman rishpa, Taita Diosta chaipi adorashpa 

caillamantaj tigramushunllami– nirca. 

6Chaimantaca Abrahamca, Taita Diosman cunata tucui rupachina yantataca paipaj 

churi Isaacman apachishpa cuchillotapish, ninatapish pai apashpami ishquindij 

rircacuna. 

7Chai q'uipami Isaacca paipaj yaya Abrahamtaca: –Ñuca yayito– nijpi, Abrahamca: –

Ñuca huahualla ¿imatataj ningui? caipimi cani– nijpi Isaacca: –Yantatapish, 

ninatapish charinchijmi. Ashtahuanpish Taita Diosman cushpa tucuita rupachina 

ovejaca ¿maipitagari?– nirca. 

8Chaimi Abrahamca: –Ñuca huahualla, Taita Diosca paiman cushpa tucuita rupachina 

ovejataca cungallami– nishpaca, ishquindijtaj rircallacunami. 

9Taita Dios ricuchishca urcuman ña chayashpaca, Abrahamca shuj altarta rurashpami, 

yantatapish allichishpa chai altar jahuapi churarca. Paipaj churi Isaactapish 

tsagnashpami chai yanta jahuapi churarca. 

10Chai q'uipaca cuchillota japishpa Abraham paipaj churita ña huañuchigrijpimi, 

11Mandaj Diospaj angelca jahua pachamanta: –¡Abraham! ¡Abraham!– nijpi paica: –

Caipimi cani– nirca. 

12Chaimi angelca: –Cambaj churita llaquichingapajca ama maquita chutaichu. Imata 

ama ruraichu. Mandaj Diosta manchajtaj cashcataca ñami yachani. Chashna cashpami 

cambaj churica shujlla cajpipish mana mitsashpa chaitataj ñucaman cushcangui– 

nirca. 

13Shina nijpi Abraham ricunapajca, paipaj huashanijpi shuj carnero zarza casha yurapi 

gachucuna churarishpa shayacujtami ricurca. Abrahamca chai carnerota japishpami, 

paipaj churipaj randi Taita Diosman cushpa tucui rupachirca. 

14Chaimi Abrahamca chaitaca: “Ima illashcata Mandaj Dios cuna urcu” shutita 

shutichirca. Chaimi cunancama: “Ima illashcataca Mandaj Diospaj urcupimi cunga” 

nincuna. 

15Mandaj Diospaj angelca, Abrahamta cutinllataj jahua pachamanta cayashpaca, 

16cashnami nirca: –Cambaj churitaca pailla cajpipish ñucaman cunataca mana 

mitsashpa cushcamantaca ñuca shutillapitajmi cashna nini: 

17Cantaca alli cashca cachun nishatajmi. Cambaj huahua huahuacunataca jahua 

pachapi caj luzerocunata shina, mama cucha uripi tiyaj t'iyu allpata shinami yallitaj 

mirachisha. Cambaj huahua huahuacunami paicunata p'iñajcunataca mishanga. 

18Ñuca mandashcata can cazushcamantami, cambaj huahua huahuacunamantaca tucui 

cai pachapi causajcunapish alli nishca cangacuna– nircami. 

19Chai q'uipaca, Abrahamca paipajta rurajcuna maipi cashcaman tigrashpami 

paicunahuan tandanacushpa Beersebaman tigrarca. Abrahamca Beersebapimi 

causarca. 

Nacorpaj huahua huahuacunami 

20Tucui chaicuna q'uipami Abrahammanca: “Cambaj huauqui Nacorpaj huarmi 

Milcapish cambaj huauquipajta huahuacunayuj tucushcami” nishpa huillarca. 

21Nacorpaj punta churica Uzmi carca. Chaipaj q'uipa churica Buzmi carca. Buzpaj 

q'uipaca Kemuelmi carca. Paimi Arampaj yaya carca. 

22Chai q'uipaca Nacorca Quesed, Hazo, Pildas, Jidlaf, Betuel shuti churicunatapishmi 

charirca. 

23Betuelca Rebecapaj yayami carca. Abrahampaj huauqui Nacorpaj huarmi Milcaca, 

chai pusaj churicunatami huacharca. 

24Nacorca Reúma shuti paipaj caishuj huarmipipish Teba, Gaham, Tahas, Maaca shuti 

churicunatapishmi charirca. 

GÉNESIS 23 

Sara huañujpi pambashcami 

1Saraca, 127 huatatami causarca. Chai tucui huatacunatami causarca. 

2Saraca Canaán llajtapi caj Hebrón nishca Quiriat-arba pueblopimi huañurca. Chaimi 

Abrahamca Sara huañujpi llaquijlla tucushpa huacangapaj shamurca. 

3Abrahamca paipaj huarmi huañushca chaimanta jatarishpa rishpaca, Hetpaj 

huahuacunatami cashna nigrirca: 

4–Ñucaca cancunapurapica caru llajtamanta pasacujlla shinami causacuni. Chashna 

cajpipish cancunapurapi caj pambana jutcuta cuhuaichij. Huañushca ñuca huarmita 

chaipi pambangapaj– nirca. 

5Chaimi Hetpaj huahuacunaca Abrahamtaca: 

6–Ñucanchij amito, caita uyapai. Canca ñucanchijpurapica Taita Dios churashca 

mandajmi cangui. Huañushca cambaj huarmitaca ñucanchijpurata pambanapaj 

rurashca jutcucunamantaca ashtahuan alli jutcuta agllashpa pambailla. Paita 

pambachunca ñucanchijpurapi cajcunaca pi mana mitsangachu. Pambachun 

saquingallami– nircacuna. 

7Chaimi Abrahamca shayarishpa Hetpaj huahuacunapaj ñaupajpi cumurishpaca, 

8paicunataca cashna nirca: –Huañushca ñuca huarmita cancunapurapi cajcunata 

pambana jutcupi pambachun saquishpatajca Zoharpaj churi Efronpajman ñucapaj 

randi rishpa, 

9paipaj allpa uripi tiyaj Macpela shuti pambana jutcuta mashna valishcapi ñucaman 

c'atuchun nishpa rogapaichij. Chaimi cancunapurapica pambana jutcutaca ñuca 

quiquinpajtataj charisha– nirca. 

10Heteocunapura caj Efronca Hetpaj huahuacunahuan chaillapitaj cashpami, tucui 

hititacunapaj ñaupajpipish, chai puebloman tucui yaicujcunapaj llujshijcunapaj 

ñaupajpipish Abrahamtaca cashna nirca: 

11–C'atunataca mana c'atunichu. Ashtahuanpish ñuca amitolla, caita uyapai. Tucui 

ñuca llajtapi causajcunapaj ñaupajpimi chai allpatapish, pambana jutcutapish 

canmanca convidani. Huañushca cambaj huarmitaca chai pambana jutcupi pambailla– 

nirca. 

12Shina nijpipish Abrahamca, chai llajtapi causajcunapaj ñaupajpi cutinllataj 

cumurishpami, 

13Efrontaca tucui chaipi cajcunapaj ñaupajpi: –Can chashna munashpapish ñuca 

rimashcata uyachunmi rogapani. Chai allpamantaca mashna valishcatami pagasha 

nini. Japipailla. Can chai cullquita japijpimi, ñuca huarmitaca pambasha– nirca. 

14Chaimi Efronca, Abrahamtaca: 

15–Ñuca amitolla, ñuca nishcata uyapai. Chai allpaca 400 siclo cullquimi valin. 

Ashtahuanpish ¿chaica cambajpish, ñucapajpish ima mana canchu? Cambaj 

huarmitaca ña pambailla– nirca. 

16Chaimi Abrahamca, Efrón mashna mañashcata cuna tucushpa, c'atushpa randishpa 

purijcunapaj mandashcapi nishca shina, 400 siclo cullquitaca hititacunapaj ñaupajpi 

pezashpa Efronman curca. 

17Efronpaj cashca Macpela shuti allpaca Mamre pueblomanta inti llujshin ladomanmi. 

Chai allpaca chaipi tiyaj tucui yuracunandij, pambana jutcundij, chai allpa maillata 

cashcami, 

18Abrahampaj tucurca. Abrahamca chai allpataca, hititacunapish, chai puebloman 

yaicujcunapish llujshijcunapish tucuicuna ricucunpimi randirca. 

19Chai q'uipami Abrahamca, pai randishca Macpela shuti allpapi tiyaj jutcupi paipaj 

huarmi Sarataca pambarca. Chai allpaca Mamre pueblomanta inti llujshinmanmi. Chai 

Mamre pueblollatatajmi Hebrón nincuna. Chai Hebrón puebloca Canaán llajtapimi. 

20Hititacunaman pambana jutcundij randishca allpaca Abrahampajca quiquin 

pambana allpami tucurca. 

GÉNESIS 24 

Abrahamca Isaacpaj huarmi cachun huarmita mashcashcami 

1Abrahamca achca huatacunayuj, yallitaj yuyajmi carca. Mandaj Diosca Abrahamtaca 

tucuipimi bendiciarca. 

2Abrahamca, paipajta rurajcunamanta ashtahuan yalli yuyaj paipajta rurajcunatapish 

mandaj, tucui pai imalla charishcacunatapish cuidaj runata cayashpami: –Cunanca 

cambaj maquita ñuca changapi churashpa, 

3ñuca churi Isaactaca, ñuca causacun cai Canaán llajtapi causaj huarmicunapurahuan 

cazarachun mana saquinata jahua pachata, cai pachata Mandaj Taita Diospaj ñaupajpi 

ari ni. 

4Ashtahuanpish ñuca quiquin llajtaman rishpa, ñuca familiacunapuramanta shuj 

huarmita ñuca churi Isaacpaj huarmi cachun pushamunata ari ni– nirca. 

5Chaimi paipajta ruraj runaca: –Pushanaman rijpipish pi huarmi ñucahuan mana 

shamusha nij imajpica ¿cambaj churitachu can maimanta llujshimushca llajtaman 

pushangapaj tigramusha?– nirca. 

6Shina nijpi Abrahamca: –¡Ñataj ñuca churita chai llajtaman pushanguiman! 

7Ñucataca jahua pacha Mandaj Taita Diosmi ñuca yayapaj huasimanta, ñuca 

familiacunapuramanta pushamushpa ñucamanca: “Cai llajtataca cambaj huahua 

huahuacunaman cushatajmi” nirca. Ñuca churipaj shuj huarmita chai llajtamanta 

pushamuchunpish pai Diosllatajmi paipaj angelta canta ñaupachishpa cachanga. 

8Shina cajpipish pi huarmi canhuan mana shamusha nijpica, ñucaman ari nishcata ña 

pajtachishcamanta canca ima juchachina illajllami saquiringui. Ashtahuanca ñuca 

churi Isaacllata chai llajtaman ama pushangui– nircami. 

9Shina nijpi paipajta ruraj runaca, paipaj amo Abrahampaj changapi maquita 

churashpami, chai ari ninacushcataca pajtachishatajmi nirca. 

10Chai q'uipaca paipajta ruraj runaca paipaj amo Abraham charishcacunataca 

tucuimanta yalli alli camaricunata agllashpa, amopaj chunga camellocunata japishpa 

chaicunaman apachishpa ñanpi yaicushpaca, Mesopotamiapi caj Nacor causacun 

pueblomanmi chayarca. 

11Ña chishiyacuitami puebloman yaicunllapi caj pugyu c'uchupi, camellocunata 

cungurichishpa samachicurca. Chaica chai pueblopi causaj solteracuna yacuta 

huishinaman rina horasmi carca. 

12Chaipimi paica: “Ñuca amo Abrahamta Mandaj Taita Dios, ñuca cunan pihuan 

tupashcaca alli cashca cachun. Ñuca amo Abrahamta c'uyashcata ricuchihuai nirca. 

13Cunanca cai pugyu c'uchullapimi shuyagrini. Cai pueblopi causajcunapaj 

ushushicuna yacuta huishinaman shamujpica, 

14maijan solteratami ñuca: Cambaj puñuta uricuchishpa yacuta ñucaman ubyachihuai 

nijpi paica: Ubyailla, cambaj camellocunamanpish ubyachisha nij huarmimi, cambajta 

ruraj Isaacman quiquin cushca huarmi canga. Chaita ricushpami, ñuca amota quiquin 

c'uyashcataca yachasha” nircami. 

15Pai chashna mañacujpirajmi Rebeca solteraca puñuta rigra jahuapi churashca 

shamucurca. Paica Betuelpaj ushushimi carca. Betuelpaj yayaca Nacormi carca. 

Nacorca Abrahampaj huauquimi carca. Nacorpaj huarmica Milcami carca. 

16Chai solteraca sumaj ñahui, c'arihuan manaraj chayarinacushcami carca. Paica 

pugyuman uriyashpa paipaj puñupi yacuta huishishpami ña tigragrirca. 

17Chaimi Abrahampajta ruraj runaca paipajman callpashpa rishpaca: –Cambaj 

puñumanta asha yacuta ñucaman ubyachihuai– nishpa rogarca. 

18Shina nijpi paica: –Ñuca amitolla ubyailla– nishpami, puñuta uricuchishcahuan 

paipaj maquihuan charishpa ubyachirca. 

19Chai runa ña ubyajpica, paica: –Cambaj camellocunapish mana nijta ubyachun 

pugyumanta yacuta llujshichisha– nircami. 

20Shina nishpaca, yacuta ubyachina rumipi puñumanta yacuta tallishcahuanmi, tucui 

camellocuna mana nijta ubyangacama yacuta llujshichishpa ashtacurcalla. 

21Chai runaca achcata mancharishpa upalla shayashpami, pai shamushcataca Mandaj 

Diosca yangallata ruragrishcata, allita ruragrishcata yachasha nishpa shayacurca. 

22Camellocuna yacuta ña mana nijta ubyajpica, Abrahampajta ruraj runaca 

Rebecamanca chaupi siclota pezaj curi shuj argollata, chunga siclota pezaj curi ishqui 

brazaletecunata cushpami, 

23cashna nirca: –Canca ¿pipaj ushushitaj cangui? ¿Cambaj yayapaj huasipi cunan tuta 

ñucanchij samaringapaj samarina tiyanchu?– nishpami tapurca. 

24Chaimi paica: –Ñucaca Betuelpaj ushushimi cani. Ñuca yayapaj yayaca Nacormi, 

mamaca Milcami– nirca. 

25Cashnapishmi nirca: –Ñucanchij huasipica cunan tuta cancuna maipi samarinapish 

ujshapish, q'uihuapish achcami tiyan– nircami. 

26Shina nijpi chai runaca cumurishpami Mandaj Diostaca: 

27“Ñuca amo Abrahamta Mandaj Taita Diostaca alli nishca cachun. Paica ñuca amota 

c'uyashpa, pai imata nishcata pajtachishpami, ñucataca tucui ñanta pushashpa ñuca 

amopaj huauquicunapaj huasiman pushamushca” nishpami adorarca. 

28Chai solteraca, huasiman callpashpa rishpami, pihuan tupashcata tucuita paipaj 

mamaman huillarca. 

29Rebeca solteraca, Labán shuti turitami charirca. Paica huasimanta llujshishcahuan 

callpashpa rishpami, yacu pugyu c'uchupi caj runapajman rirca. 

30Paipaj panitaca curi argollata aparishcata, maquicunapipish curi brazaletecunata 

aparishcata ricushpa: “Chai runa imalla nishcatapish huillashcata uyashpami” chai 

runa maipi canman rirca. Pai rishpaca yacu pugyu c'uchupi camellocunandij 

shayacujta japishpaca, 

31cashnami nirca: –Mandaj Dios alli nishca runa jacupai. ¿Maitataj caipica 

pacaringuiyari? Cancuna samarina huasitapish, camellocunata maipi churanatapish 

ñamari allichimuni– nirca. 

32Chaimi chai runaca, Labanpaj huasiman shamurca. Labanca camellocuna 

aparishcacunata uricuchishpami, ujshatapish q'uihuatapish cararca. Chai runapaj 

chaquicunata maillanapajpish, paihuan shamujcunapaj chaquicunata maillanapajpish 

yacuta curcami. 

33Micunata carajpimi Abrahampajta ruraj runaca: –Ñuca imapaj shamushcata manaraj 

huillashpaca, mana micui tucunichu– nijpimi, Labanca: –Imata nina cashpaca 

nihuailla– nirca. 

34Chaimi chai runaca: –Ñucaca Abrahampajta ruraj runami cani. 

35Mandaj Diosmi ñuca amomanca achca allicunata cushpa achcata charijyachishca. 

Chaimi paica ovejacunata, vacacunata, cullquita, curita, paipajta ruraj c'aricunata, 

huarmicunata, camellocunata, burrocunatapish achcata charij tucurca. 

36Ñuca amopaj huarmi Saraca yuyaj pachapimi, ñuca amopajtaca shuj c'ari huahuata 

huacharca. Ñuca amoca pai tucui imalla charishcacunatami chai churiman curca. 

37Ñuca amoca ñucataca: Ñuca churitaca cunan ñuca causacun cai llajtapi causaj 

cananeocunapaj ushushicunahuanca amataj cazarachingui. 

38Ashtahuanpish ñuca yayapaj huasiman, ñuca familiapurapajman rishpa ñuca 

churipaj huarmi cachunca shuj huarmita pushamungui nishpami, chashnataj ruranata 

ari nichirca. 

39Chaimi ñucaca: Pi huarmi ñucahuan mana shamusha nij imajpica nircani. 

40Chaimi paica: Ñucaca tucui causaipimi Mandaj Diospaj ñaupajpi purini. Paillatajmi 

canhuanpish paipaj angelta cachajpi paica tucui ñanpi canta cuidajpi alli ringui. 

Chaimi ñuca yayapaj huasimanta, ñuca familiapuramantaca ñuca churipaj shuj 

huarmita pushamungui. 

41Can ñuca yayapaj huasi familiapurapajman rijpi, paicunapaj ushushita mana cujpica, 

ari nishcata pajtachishcamanta canca ima juchachina illajllami saquiringui nircami. 

42Chaimantami ñucaca cai puebloman yaicuna yacu pugyu c'uchuman 

chayamushpaca cashna mañarcani: “Ñuca amo Abrahamta Mandaj Taita Dios cunan 

ñuca caiman shamushca ama yanga cachun quiquin allita rurashpaca, 

43cai pugyu c'uchullapi ñuca shayacujpi maijan solterata cai pugyumanta yacuta 

apanaman pushamupai. Paitaca ñucaca: Riqui asha yacuta ñuca ubyangapaj cambaj 

puñumanta cuhuai nishami. 

44Shina nijpi paica: Caillahuan ubyapai, cambaj camellocunamanpish yacuta 

huishishpa ubyachisha nij huarmimi, cambajta ruraj Isaacman quiquin cushca huarmi 

canga nishpami mañacurcani”. 

45Ñuca shungupi chashna mañacujpirajmi, Rebecaca puñuta rigra jahuapi churashca 

shamucushca carca. Paica pugyuman uriyashcahuan, yacuta huishishpa tigragrijpimi: 

“Yacuta ñucaman ubyachihuai” nishpa rogarcani. 

46Shina nijpi paica rigra jahuamanta puñu yacuta uricuchishcahuanmi: Caillahuan 

ubyapai, cambaj camellocunamanpish yacuta ubyachisha nishpa ñucamanpish yacuta 

curca. Camellocunamanpish yacuta ubyachirca. 

47Chaimi ñucaca: Canca ¿pipaj ushushitaj cangui? nijpi paica: Ñucaca Betuelpaj 

ushushimi cani, ñuca yayapaj yayaca Nacormi, mamaca Milcami nijpi ñucaca paipaj 

singapica shuj argollata churachircani. Maquicunapica brazaletecunata huatachircani. 

48Chai q'uipaca ñuca amopaj churipaj huarmi cachunca paipaj huauquipaj ushushita 

pushachun tucui ñanpi cuidashpa pushamushcamantami ñuca amo Abrahamta Mandaj 

Taita Diospaj ñaupajpica cumurishpa allimari cangui nishpa adorarcani. 

49Chaimanta cunanca ñuca amota llaquishcamanta paipaj allita rurasha nishpapish 

mana rurasha nishpapish mana llullashpalla huillapaichij. Ñucapish imata rurana 

cashcata yuyaringapaj– nircami. 

50Chaimi Labanpish, Betuelpish: –Tucui chaicunaca Mandaj Diospaj munaimi 

chashna cashca. Chaimanta ñucanchijca allimi, mana allichu mana ni tucunchijchu. 

51Riqui, cunanca Rebecallataj caipimi. Paitaca Mandaj Dios nishca shinallataj cambaj 

amo Abrahampaj churipaj huarmi cachun pushashpa ringuilla– nircacuna. 

52Chaita uyashpami Abrahampajta ruraj runaca, Mandaj Diospaj ñaupajpi pambaman 

tupajta cumurirca. 

53Chai q'uipami Abrahampajta ruraj runaca cullquimanta, curimanta rurashca 

sumajcunatapish, churanacunatapish llujshichishpa Rebecaman curca. Paipaj turi 

Labanmanpish, paipaj mamamanpish tucui laya sumajcunatami curca. 

54Abrahampajta ruraj runapish, paihuan cajcunapish micushpa, ubyashpaca chai 

tutaca chaipimi dormircacuna. Cayandij tutamantaca utcata jatarishpami 

Abrahampajta ruraj runaca: –Ñuca amopajman ña cachapaichij– nirca. 

55Chaimi Rebecapaj turipish, mamapish: –Chunga punllacunallahuanpish huambra 

ñucanchijhuanraj cachun shuyapayari. Chai q'uipaca ringallami– nircacuna. 

56Abrahampajta ruraj runaca: –Mandaj Diosca ñuca shamushcataca mana yangata 

rurashcachu. Chaimanta ñucataca ama jarcapaichijchu. Ñuca amo maipi canman 

tigrangapaj utca cachapaichijlla– nirca. 

57Chaimi paicunaca: –Shinashpaca, huambrata cayashpa tapushunchij– nircacuna. 

58Rebecata cayashpaca: –¿Canca cai runahuan risha ninguichu?– nijpi paica: –Ari, 

rishallami– nircami. 

59Chaimi Rebecataca paita huiñachij huarmindij, Abrahampajta ruraj runahuan, 

paihuan shamujcunahuanpish richun saquircacuna. 

60Paicunaca alli cashca cachun nishpami Rebecataca: “Ñucanchij paniculla, canca 

huaranga huarangacunapaj mama tucushpa alli canguiman. Cambaj huahua 

huahuacunaca paicunata p'iñajcunahuan macanacushpa pueblocunata quichushpa alli 

canman” nircacuna. 

61Rebecaca, paipajta ruraj solteracunandij camellocunapi tiyarishpaca, Abrahampajta 

ruraj runata catishpa rircallami. Chashnami Abrahampajta ruraj runaca, Rebecata 

pushashpa tigrarca. 

62Isaacca, Neguevpimi causarca. Paica: “Ñucata ricuj causacuj Diospaj pugyu” shuti 

c'uchumantami tigracurca. 

63Isaacca ña chishiyacui shinatami, pueblomanta canllaman ashata puringapaj 

llujshishca carca. Chaipimi paica huichilla ricushpaca, camellocuna shamucujta 

ricurca. 

64Rebecapish Isaacta ricushcahuan camellomanta uriyashpami, 

65Abrahampajta ruraj runataca: –Chai pambata ñucanchijpajman shamucuj runaca 

¿pitaj?– nijpi, Abrahampajta ruraj runaca: –Paimari ñuca amo– nijpimi, Rebecaca pai 

ch'ungullirina linsohuan ñahuindij ch'ungullirirca. 

66Abrahampajta ruraj runaca tucui ima shinalla tucushcatami Isaacmanca parlarca. 

67Isaacca, Rebecataca paipaj mama Sarapaj carpa huasimanmi pusharca. Isaacca, 

Rebecataca paipaj huarmi cachun japishpaca achcata c'uyashpami causarca. Paipaj 

mama huañujpi llaquilla cashcamantaca Rebecahuan cazarashpami cushicurca. 

GÉNESIS 25 

Cetura huarmipi Abraham charishca huahua huahuacunami 
(1 Cr 1.32-33) 

1Abrahampaj caishuj huarmica Cetura shutimi carca. 

2Chai huarmipica Abrahamca Zimram, Jocsán, Medán, Madián, Isbac, Súa shuti 

churicunatami charirca. 

3Jocsanca Seba, Dedán shuti churicunatami charirca. Dedanpaj churicunamantami 

Asurim, Letusim, Leumim nishcacuna mirarircacuna. 

4Madianpaj churicunaca: Efa, Efer, Hanoc, Abida, Elda shutimi carcacuna. Tucui 

chaicunami Ceturapaj huahua huahuacuna carca. 

5Abrahamca tucui pai imalla charishcacunataca Isaacmanmi saquirca. 

6Paipaj caishuj huarmicunapaj huahuacunamanpish tucuicunamanmi asha ashata 

convidarca. Abrahamca pai causacushparajmi paipaj caishuj churicunataca paipaj 

churi Isaacmanta ch'icanyachishpa inti llujshin ladoman caj llajtacunapi causachun 

cacharca. 

Abraham huañushcapish paita pambashcapish 

7Abrahamca, 175 huatacunatami causarca. 

8Abrahamca uni huatacunata causashpa yallitaj yuyaj tucungacama causashpami 

huañurca. Huañushpaca paipaj ñaupa yayacunahuanmi tandanacugrirca. 

9Abrahamtaca paipaj churi Isaacmi caishuj churi Ismaelhuan ishqui tucushpa, 

heteocunapuramanta caj Zoharpaj churi Efronpaj Macpela shuti allpapi caj jutcupi 

churarcacuna. Chai allpaca, Mamre pueblo ch'imbapurapimi carca. 

10Chai allpataca Abrahamllatajmi Hetpaj huahuacunapura Efronman randirca. Paipaj 

huarmi Saratapish, Abrahamtapish chaillapitajmi churarcacuna. 

11Abraham huañushca q'uipapish paipaj churi Isaacmanca Taita Diosca achca 

allicunatami curca. Isaacca: “Ñucata ricuj causacuj Diospaj pugyu” c'uchullapitajmi 

causarca. 

Ismaelpaj huahua huahuacunami 
(1 Cr 1.28-31) 

12Abrahampaj caishuj churi Ismaelpaj huahua huahua callari yayacunaca caicunami: 

Ismaeltaca Sarapajta ruraj egipcia Agar huarmimi huacharca. 

13Ismaelpaj churicunaca, paicuna ima shina huacharishca shinallataj caicunami: 

Ismaelpaj punta churica Nebaiotmi. Q'uipa churicunaca Cedar, Adbeel, Mibsam, 

14Misma, Duma, Massa, 

15Hadar, Tema, Jetur, Nafis, Cedema shutimi carcacuna. 

16Tucui chaicunami, Ismaelpaj churicunaca. Paicunaca chunga ishqui llajtacuna 

tucushpami, chai llajtacunataca paicunapaj quiquin shuticunata churashpa paicunapaj 

quiquin mandajcunata churashpa carpa huasicunapi causarcacuna. 

17Ismaelca, 137 huatacunatami causarca. Huañushpaca paipaj ñaupa yayacunahuanmi 

tandanacugrirca. 

18Ismaelitacunaca Havila llajtamanta callarishpaca Asiriaman rina ñanta catishpa 

Egipto ch'imbapurapi caj Shur llajtacamami causarcacuna. Ismaelca tucui paipaj 

huauquicuna ricucunpimi huañurca. 

Jacobpish, Esaupish huacharishcami 

19Abrahamca Isaac churitami charirca. Abrahampaj churi Isaacpaj huahua huahua 

callari yayacunaca caicunami: 

20Isaacca chuscu chunga huatayuj cashpami Padan-aram llajtapi causaj 

arameocunapura Betuelpaj ushushi, Labanpaj pani Rebecataca paipaj huarmi cachun 

japirca. 

21Isaacca paipaj huarmi Rebeca mana huachaj cajpimi, Mandaj Diosta mañarca. Pai 

mañashcata Mandaj Dios uyajpimi, Rebecaca chichurca. 

22Rebecapaj huijsapica huahuacuna macanacujpimi Rebecaca: “Chashna cajpica, 

imapajtaj ñucaca causasha” yuyashpami Mandaj Diosta tapugrirca. 

23Mandaj Diosca Rebecataca: “Cambaj huijsapica ishqui llajtacunami tiyan. Cambaj 

huijsamantapachamari, ch'ican ch'ican llajtacuna tucushpa llujshinga. Shuj llajtami 

caishuj llajtata yalli c'ari c'ari canga. Punta huacharijmi q'uipa huacharijpajta ruranga” 

nircami. 

24Rebecaca huachana punlla pajtajpica, ishqui c'ari huahuatami huacharca. 

25Punta huacharij huahuaca tucui cuerpo puca millmayuj huacharijpimi, Esauta 

shutichirca. 

26Q'uipata huacharij huahuaca, paipaj huauqui Esaupaj chaqui talonpi charirashca 

huacharijpimi, Jacobta shutichirca. Isaacca paipaj huarmi huachanapajca, sujta chunga 

huatacunayujmi carca. 

Esauca punta churi cashcata c'atushcami 

27Chai huahuacuna huiñashpaca, Esauca urcucunapi purinata munaj, sacha 

animalcunata huañuchinata alli yachajmi carca. Ashtahuanpish Jacobca maiman rinata 

mana munaj, carpa huasicuna ucullapi imatapish rurashpa causajmi carca. 

28Esaú japimushca animalcunata micuj cashpami Isaacca Esautaca yallitaj c'uyarca. 

Rebecaca, Jacobtami yallitaj c'uyarca. 

29Shuj punllami Jacobca sumaj micuita yanucurca. Paipaj huauqui Esauca urcumanta 

achca shaicushca shamushpami, 

30Jacobtaca: –Ñucaca achca shaicushcamari cani. Can yanucun sumaj puca micuita 

carachunmi rogapani– nirca. Chaimi Esautaca Edomta shutichircacuna. 

31Jacobca Esautaca: –Can punta churi cashcata cunan punllataj ñucaman c'atupai– 

nircami. 

32Chaimi Esauca: –Cunan ñuca yaricaihuan huañucujpica, punta churi cashcaca 

ñucapajca ima mana canchu– nirca. 

33Shina nijpimi Jacobca: –Cunan punllataj c'atunitajmi niyari– nijpi, Esauca: –

Manataj llullanichu, c'atunitajmi– nishpa, punta churi cashcata Jacobman c'aturca. 

34Chaimi Jacobca Esaumanca tandatapish, lentejata yanushca sumaj micuitapish 

carajpi, Esauca micushpa ubyashpa chaimanta jatarishpaca rircalla. Chashnami 

Esauca punta churi cashcataca yanganchirca. 

GÉNESIS 26 

Gerar pueblopi Isaac cashcami 

1Chai punllacunapica, Isaac causacun llajtapica, paipaj yaya Abraham causacui 

punllacunapi jatun yaricai tiyashca shinallatajmi jatun yaricai tiyarca. Chaimi Isaacca 

filisteocunata jatun mandaj Abimelec causacun Gerar puebloman rirca. 

2Chaipi cajpi Mandaj Dios ricurishpami Isaactaca: “Egiptomanca ama uriyangui. 

Ashtahuanpish ñuca ricuchishca llajtapi causai. 

3Chai llajtapica ashacamalla causangui. Ñucami canhuanca casha. Tucui ima 

allicunatapish cushami. Ashtahuanpish canman, cambaj huahua huahuacunamanmi 

tucui chai llajtacunataca cusha. Chashna rurashpami, cambaj yaya Abrahamman 

cushatajmi nishcataca pajtachisha. 

4Cambaj huahua huahuacunataca jahua pacha luzerocunata shina yallitaj achcata 

mirachishpami, tucui chai llajtacunataca cambaj huahua huahuacunaman cusha. 

Cambaj huahua huahuacunamantami tucui llajtacuna alli nishca canga. 

5Cambaj yaya Abraham ñuca rimashcata uyashpa ima shina causana shinataj 

causashcamanta, ñuca quillcachishcacunata, chaitataj pajtachichun nishcacunata, ñuca 

mandashcacunata cazushcamantami chashna rurasha” nircami. 

6Isaacca, Gerar pueblopimi causarca. 

7Chaipi cajpimi, chaipi causaj gentecunaca Rebecaca cambaj huarmichu nishpa 

tapujpi, paica: “Ñuca panimi” nirca. Paica: “Ñuca huarmimi” nijpica chaipi causaj 

gentecuna Rebecamanta paita huañuchinata manchashcamantami chashna nirca. 

Rebecaca sumaj ñahui huarmimi carca. 

8Ashtahuanpish chaipi ña unita causacushpami shuj punllaca cashna tucurca. Isaacca 

paipaj huarmi Rebecata llambushpa sumajta c'uyacujtami, filisteocunata jatun mandaj 

Abimelecca paipaj huasi ventanamanta ricurca. 

9Chaipimi Abimelecca Isaacta cayashpaca: –Paica cambaj huarmimari cashca. ¿Ima 

nishpataj ñuca panillami nircangui?– nijpi Isaacca: –Ñuca huarmita quichungapajca, 

ñucata huañuchingacunamari yuyashpami chashna nircani– nirca. 

10Abimelecca: –¿Ima nishpataj canca ñucanchijtaca chashna rurarcanguiyari? Can 

chashna umashcamanta cai pueblopi causajcuna maijanpish cambaj huarmihuan 

dormishca cajpica, canmari ñucanchijtaca juchallichinguiman carca– nircami. 

11Shina nishpami, Abimelecca, tucui chai pueblopi causajcunataca: –Maijanpish cai 

runata, mana cashpaca paipaj huarmita p'iñachijca huañungatajmi– nishpa 

manchachirca. 

12Isaacca chai llajtapica, achca granotami tarpurca. Chai huataca Mandaj Dios alli 

p'ucuchijpimi, cada sacomanta patsaj sacota tandarca. 

13Chashnami Isaacca tucui imapipish alli llujshishpa achcata charij tucurca. 

Tucuicunata yalli tucungacamami charijyashpa catirca. 

14Paica ovejacunatapish, vacacunatapish achca canllacunata, paipajta rurajcunatapish 

achcacunatami charirca. Chaimi filisteocunaca Isaactaca envidiarcacuna. 

15Isaacpaj yaya Abraham causai punllapi paipajta rurajcuna allashpa rurashca 

pugyucunatami filisteocunaca allpata jundachishpa chingachishca carca. 

16Abimelecca, Isaactaca: –Canca tucui ñucanchijta yalli charijmi tucushcangui. 

Cunanca cai ñucanchij llajtamanta llujshishpa ri– nirca. 

17Isaac chaimanta rishpaca, Gerar pueblo c'uchullapi caj pambaman rishpami, carpa 

huasicunata shayachishpa chaipi causarca. 

18Chaipi causacushpami, Isaacca paipaj yaya Abraham rurachishca pugyucunata 

Abraham huañushca q'uipa filisteocuna chingachishcataca cutinllataj allachishpa, chai 

pugyucunataca paipaj yaya shutichishca shuticunallatataj shutichirca. 

19Isaacpajta rurajcunaca chai pambapi pugyucunata rurangapaj allacushpami, 

t'imburishpa llujshicuj achca yacuta japircacuna. 

20Chai yacuta quichunacushpami, Gerarpi causajcunapaj michijcunahuan, Isaacpaj 

michijcunahuanca: “Ñucanchij yacumi” nishpa p'iñanacurcacuna. Chai pugyuta 

mitsanacushpa p'iñanacushcamantami Isaacca chai pugyutaca: “Esekta” shutichirca. 

21Chai q'uipapish Isaacpajta rurajcunaca shujtaj pugyutami allarcacuna. Chai 

pugyumantapish cutinllataj p'iñanacucujpimi, Isaacca chai pugyutaca: “Sitnata” 

shutichirca. 

22Isaacca chaimantapish rishpaca, shujtaj pugyutami allachirca. Chai pugyumantaca 

pi mana imata nijpimi: “Chai pugyutaca Rehobotta” shutichirca. Mandaj Diosmari 

ñucanchijmanca ashtahuan mirachin. Chaimanta cunanca: “Cai llajtapica achcatamari 

charijyashun” nishpami chashna shutichirca. 

23Chaimantaca Beersebamanmi huichiyarca. 

24Chai tutami Mandaj Diosca Isaacman ricurishpaca: “Ñucaca cambaj yaya 

Abrahampaj Taita Diosmi cani. Ñuca canhuan cashcamanta ama manchaichu. Cantaca 

alli cashca cachun nishami. Cambaj huahua huahuacunataca achcatami mirachisha. 

Ñucapajta ruraj Abrahamta c'uyashcamantami chashna rurasha” nircami. 

25Isaacca chaipipish shuj altarta rurashpami, Mandaj Diosta mañarca. Paipajpish carpa 

huasita shayachircami. Isaacpajta rurajcunapish shuj pugyutami chaipi allarcacuna. 

Isaacpish Abimelecpish mana p'iñanacushpa causanata ari ninacushcami 

26Shuj punllami Abimelecca Gerar pueblomanta Isaac maipi canman shamurca. 

Paihuanca paiman alli yuyaita cuj Ahuzatpish, paipaj soldadocunata mandaj 

Ficolpishmi shamurca. 

27Chaimi Isaacca: –Cancunapurapi causacujta ñucata p'iñashpa llujshichishpa 

cachashca jahuaca ¿imapajtaj ñucapajman shamunguiyari?– nirca. 

28Shina nijpimi, paicunaca: –Ñucanchijca Mandaj Dios canhuan cajtami ricunchij. 

Cunanca canhuan ñucanchijhuan shuj ruranatami ari ninacushun ninchij. Chai ari 

ninacunaca caimi: 

29Ñucanchijca cantaca imata mana p'iñachircanchijchu. Ashtahuanpish ñucanchijca 

cambaj allitami rurarcanchij. Can llujshimucujpipish sumajta rishca cangui nishpami 

cacharcanchij. Chaimanta cunanca canpish ñucanchijpajca ima millaita ama 

rurapanguichu. Canca Mandaj Dios alli nishcamari cangui– nircacunami. 

30Chaipimi Isaacca sumaj micuita rurashpa paicunahuan micurca ubyarca. 

31Cayandij tutamanta utcata jatarishpaca Isaacpish, Abimelecpish ishquindijmanta 

chaitataj pajtachinatami ari ninacurca. Isaac caya minchacama nijpica, 

caishujcunapish Isaactaca sumajtami caya minchacama nishpa rircacuna. 

32Chai punllallatajmi Isaacpajta rurajcunaca paipajman shamushpaca, pugyuta 

rurangapaj allacushcapica: “Ñami yacuta japinchij” nircacuna. 

33Isaacca chai pugyutaca: “Seba” shutitami shutichirca. Chaimi chai pueblopish cunan 

punllacama Beerseba shuti. 

34Esauca chuscu chunga huatayuj cashpami, heteo Beeripaj ushushi Judittapish, heteo 

Elonpaj ushushi Basemattapish paipaj huarmi cachun japirca. 

35Chai ishqui huarmicunamantaca Isaacpish, Rebecapish llaquitami apacurcacuna. 

GÉNESIS 27 

Esautapish, Jacobtapish yaya Isaac alli cashca cachun nishcami 

1Isaacca ña yuyaj cashpa, ñahuicuna amsayashpa ña mana ricuj tucushcapimi cashna 

tucurca. Paipaj punta churi Esauta cayashpaca: –¡Ñuca huahualla!– nijpi Esauca: –

Yayito caipimi cani– nirca. 

2Chaipimi Isaacca Esautaca: –Ñucaca ñami yuyaj cani. Ñuca huañuna punllataca 

mana yachanichu. 

3Chaimanta cunanca puntajlla caspicunatapish, cara muchilatapish, arcotapish 

apashpa urcuman rishpa, ima animaltapish huañuchishpa apamugri. 

4Chai aichataca, ñuca ima shina munaj cashca shinata rurashpa ñucaman carahuai. 

Ñuca manaraj huañushpa canta alli cashca cachun ningapaj chashna rurahuai– 

nircami. 

5Yaya Isaac punta churi Esauta chashna mandacujtaca mama Rebecaca uyarcami. 

Esauca urcupi animalta japishpa apanamanmi rirca. 

6Chaimi Rebecaca, Jacobtaca: –Riqui huahua, ñucaca cambaj yayaca cambaj huauqui 

Esauta cashna nicujtami uyani: 

7Urcupi animalta japimushpa, sumaj micunata rurashpa apamui. Chai micunata 

micushpa manaraj huañushpa Mandaj Diospaj ñaupajpi cantaca alli cashca cachun 

ningapaj ninmi. 

8Cunanca ñuca huahua, ñuca imata mandashcata uyai. 

9Cunanca animalcuna maipi canman rishpa, chivo canllamanta ashtahuan alli ishqui 

chivota apamugri. Chaitaca cambaj yaya munashca shina sumaj micuita ñuca 

allichishallami. 

10Chaita cambaj yayapajman apajpi, manaraj huañushpa chaita micushpami cantaca 

alli cashca cachun ninga– nircami. 

11Shina nijpica Jacobca, paipaj mama Rebecataca: –Ñuca huauqui Esauca 

millmasapamari, ñucaca manamari chashna canichu. 

12Ashtahuanpish ñuca yayaca maquihuan tantiashpa rijsingallatajmari. Chashna 

rijsishpaca ñucata umacushcangui nishpaca, alli cashca cachun ninapaj randica, 

imapish tucushca alli canman ningallatajmari– nircami. 

13Shina nijpi paipaj mamaca: –Ñuca huahualla, canta imapish tucushca canman 

nishcaca ñuca jahuapi urmachun. Ashtahuanca canca ñuca mandashcata cazushpa 

apamugrilla– nircami. 

14Chaimi Jacobca, chivocunata apamushpa paipaj mamaman cujpi, paipaj mamaca 

yaya Isaac munashca shinallatataj sumaj micuita rurarca. 

15Chaimantaca Rebecaca, paipaj punta churi Esaupaj sumaj churanata pai 

huaquichishpa charicushcata japishpami, paipaj q'uipa churi Jacobman churachirca. 

16Jacobtaca paipaj maquipipish, cungapipish millmata maipi mana charinpimi 

chivocunapaj carahuan pilluchirca. 

17Chaimantaca Rebecaca pai rurashca sumaj micuitapish, tandatapish Jacobpaj 

maquipimi churarca. 

18Chaimi Jacobca, paipaj yaya tiyacunman yaicushpa: –Ñuca yayito– nijpi Isaacca: –

Caipimi cani ¿maijantaj cangui, ñuca huahualla?– nirca. 

19Shina nijpimi Jacobca: –Cambaj punta churi Esaumi cani. Ñamari can nishca shina 

sumaj micuita ruramuni. Cunanca ñucata alli cashca cachun ningapaj animalta 

japimushpa allichishca micuita jatarishpa micupai– nirca. 

20Chaimi Isaacca paipaj churitaca: –Ñuca huahualla ¿ima shinataj ñapish 

japimunguiyari?– nijpi Jacobca: –Canta Mandaj Taita Diosmari tupachun ñuca 

ñaupajman pushamun– nirca. 

21Isaacca Jacobtaca: –Ñuca huahualla, ñuca churi Esautaj cashcata, mana pai cashcata 

tantiashpa rijsingapaj c'uchuyamui– nircami. 

22Paipaj yaya Isaacpajman Jacob c'uchuyajpimi, pai tantiashpaca: –Rimaica 

Jacobpajmi, maquicunaca Esaupajmi– nirca. 

23Jacobpaj maquicunaca Esaupaj maquicuna shina millmayuj cajpimi, tantiashpapish 

mana rijsishpa alli cashca cachun nigrishpaca: 

24Isaacca cutinllataj: –¿Canca ñuca churi Esautajchu cangui?– nijpi, Jacobca: –Ari, 

Esautajmari cani– nirca. 

25Chaimi Isaacca: –Canta alli cashca cachun ningapaj ñuca huahua can japimushca 

animal aichata allichishcata micungapaj apamui– nijpi, Jacob cujpica, Isaacca 

micurcami, vinotapish apamujpi ubyarcami. 

26Yaya Isaacca Jacobtaca: –Ñuca huahualla, cunanca ñucapajman c'uchuyashpa 

ñucata muchai nijpimi, 

27Jacobca c'uchuyashpa mucharca. Yaya Isaacca Jacob churashca churanata 

mutquishpaca alli cashca cachun nishpami cashna nirca: “Riqui, ñuca huahuaca 

Mandaj Dios rurashca chagraman shinamari ashnan. 

28Taita Diosca jahua pachamanta garhuata cachachun. Allpaca alli granocunata 

p'ucuchun. Trigotapish, llullu vinotapish yallitaj achcata cuchun. 

29Pueblocunapish, llajtacunapish cambajta rurajcuna cachun. Cambaj ñaupajpi 

cumurichuncuna. Cambaj huauquicunapajpish mandaj cangui. Cambaj huauquicunaca 

cambaj ñaupajpi cumurichuncuna. Canta imapish tucushca alli canman nijcunaca 

paicunaraj imapish tucushca cachun. Canta alli cashca cachun nijcunaca, paicunapish 

alli cashca cachun” nircami. 

30Yaya Isaac, paipaj churi Jacobta alli cashca cachun nijpi, Jacob paipaj yayapaj 

ñaupajmanta llujshincami, Jacobpaj huauqui Esauca animalta japishpa ña 

chayamurca. 

31Esauca sumaj micuita rurashpa paipaj yayapajman apamushpaca: –Ñucata alli 

cashca cachun ningapaj animalta japimushpa cambaj churi ñuca allichishca micuita 

jatarishpa micupai– nircami. 

32Chaimi paipaj yaya Isaacca: –Canca ¿pitaj cangui?– nijpi paica: –Ñucaca cambaj 

punta churi Esaumi cani– nirca. 

33Chaipimi Isaacca chujchushpa jatunta mancharishpaca: –Can manaraj 

chayamujpimari, animalta japishpa sumaj micunata rurashpa maijantajshi ñucapajman 

shamushpa carajpi chaita micushpa ñucaca paitaca alli cashca cachun nircani. Paimi 

alli cashca cachun nishca canga– nirca. 

34Paipaj yaya shina nijta uyashpami Esauca jatunta llaquirishpa, yallitaj jatunta 

caparirishpa huacashpaca: –Ñuca yayito, ñucatapish alli cashca cachun nipayari– 

nirca. 

35Isaacca: –Cambaj huauquimari ñucapajman shamushpa canta alli cashca cachun 

ninataca ñucata umashpa pairaj japishca– nircami. 

36Chaimi Esauca: –Chashna cana cajpimari paitaca Jacobta shutichishcanguichij. 

Paica ñucataca caihuanca ishqui cutinmari ña uman. Sarunca punta churi cashcatami 

quichurca. Cunancarin ñucata alli cashca cachun ninatamari quichushca nishpami: 

Yayito ñucata alli cashca cachun ninapajca manachu charinguiraj– nirca. 

37Shina nijpimi Isaacca, Esautaca: –Ñucaca Jacobtaca canta mandaj cachunmi 

churarcani. Paipaj tucui huauquicunapish paipajta rurajcuna cachun nircanimi. 

Trigotapish, llullu vinotapish achcata charichun nircanimi. Chaimanta cunanca ñuca 

huahualla, cambajca ¿imatataj rurashari?– nirca. 

38Chaimi Esauca paipaj yayataca: –Ñuca yayitolla, alli cashca cachun ninataca 

¿shujllatachu charingui? ¡Ñuca yayitolla, ñucatapish alli cashca cachun nillari!– 

nishpami Esauca jatunta caparishpa huacarca. 

39Ashtahuanpish paipaj yaya Isaacca, Esautaca: “Canca alli granocunata p'ucuj 

allpamanta carupimi causangui. Jahua pachamanta urmaj garhuamantapish carupimi 

causangui. 

40Cambaj espadamantami causangui. Cambaj huauquipajta rurajmi cangui. Shina 

cashpapish ña c'ari c'ari tucushpaca shujtajpajta ruracushca yugomantaca 

chaspirishpami cachariringui” nircami. 

Esaú huañuchisha nijpi Jacob miticushpa rishcami 

41Esauca paipaj yaya Isaac Jacobtaraj alli cashca cachun nishcamantami, Jacobtaca 

yallitaj p'iñashpa paipaj shungupica: “Ñuca yaya huañujpi llaquilla cana punllaca 

chayamungami. Chaipitajca ñuca huauqui Jacobtaca huañuchishami” nishpa 

yuyacurca. 

42Punta churi Esaú paipaj huauqui Jacobta huañuchisha nicushcataca, Rebecamanmi 

yachaj chayachircacuna. Chaimi paica q'uipa churi Jacobta cayachishpa: –Cambaj 

huauqui Esauca paita llaquichishcamantaca cantaca huañuchishpatajmi alli casha 

nicunmi. 

43Ñuca huahualla, cunanca ñuca mandashcata uyashpa, Harán pueblopi causacuj ñuca 

turi Labanpajman miticushpa ri. 

44Cambaj huauqui canta p'iñacushcata cungarina punllacunacama paihuan causagri. 

45Paita can imata rurashcata ña cungarishpa, ña mana p'iña cajpica, cai llajtaman can 

tigramuchun cayanaman cachashallami. Shuj punllallapi cancuna ishquindij 

huañujpica, ñucapajca jatun llaquimari canga– nirca. 

46Rebecaca Isaactaca: –Esaú paipaj huarmi cachun japishca heteo huarmicunamantaca 

ñuca causaipica llaquitami apacuni. Jacobpish Hetpaj ushushicunata paipaj huarmi 

cachun japijpi, cai huarmicunamanta shinallataj llaquita apacungapajllaca ¿imapajtaj 

causashpa catishari?– nircami. 

GÉNESIS 28 

1Chaimi Isaacca, Jacobta cayashpa alli cashca cachun nishpa mandashpaca: “Cai 

Canaán llajtapi causajcunapaj ushushicunataca cambaj huarmi cachunca amataj 

japinguichu. 

2Cunanca Padan-arampi caj cambaj mamapaj yaya Betuelpaj huasiman ri. Chaipica 

cambaj mamapaj turi Labanpaj ushushicunamanta maijantapish cambaj huarmi 

cachun japingui. 

3Pailla Tucuita Rurai Tucuj Taita Dios, canmanca achca allicunata cuchun. Cambaj 

huahuacunatapish yallitaj achcata mirachichun. Yallitaj achcacuna tucungacama 

mirachichun. 

4Abrahamta alli cashca cachun nishcallatataj canmanpish, cambaj huahua 

huahuacunamanpish cuchun. Taita Dios Abrahamman cushca cunan ñucanchij 

causacun llajtataca chashnami quiquin allpataj tucungacama doñoyashpa catingacuna” 

nircami. 

5Chashna Isaac Jacobta Padan-aramman cachajpimi, paica arameo Betuelpaj churi 

Labanpaj huasiman rirca. Labanca Jacobpaj, Esaupaj mama Rebecapaj turimi carca. 

6Esauca paipaj huauqui Jacobta yaya Isaac alli cashca cachun nishpa Padan-aramman 

rishpa, chaipi paipaj huarmi cachun huarmita japichun cachashcata, chaiman 

cachacushpaca: “Cai Canaanpi causajcunapaj ushushicunataca cambaj huarmi 

cachunca amataj japinguichu” nishpa cachashcatami yacharca. 

7Esauca Jacobtaca paipaj yaya mama mandashcata cazushpa Padan-arampi 

causanaman rijta ricushpami, 

8Canaanpi causajcunapaj ushushicunamantaca paipaj yaya Isaacca mana cushicui 

cashcata yacharca. 

9Chaimi Esauca cananea huarmicunata charishca jahuapish Abrahampaj churi 

Ismaelpajman rishpa, paipaj ushushi Mahalatta paipaj huarmi cachun japirca. 

Mahalatca Nebaiotpaj panimi carca. 

Bet-elpi Jacobman Taita Dios ricurishcami 

10Jacobca Beersebamanta llujshishpaca, Haranmanmi rirca. 

11Chaiman ricushpaca shuj pambaman chayashpami chaipi dormirca. Inti 

huashicushpa ña tutayashcamantami paica chai pambapi siricuj rumicunamanta shuj 

rumita japishpa saunashpa chaipi dormirca. 

12Paica, pambamanta jahua pachacama shuj jatun escalera paipaj c'uchupi shayacujta, 

chai escalerapica Taita Diospaj angelcuna huichiyacujta uriyacujtami muscurca. 

13Mandaj Taita Diosca chai escalera punta jahuallamantatajmi: “Ñucaca cambaj 

abuelo Abrahampaj, cambaj yaya Isaacpaj Mandaj Taita Diosmi cani. Can siricun 

llajtataca canmanpish, cambaj huahua huahuacunamanpishmi cusha. 

14Cambaj huahua huahuacunaca, ñutu allpa shinami canga. Inti llujshin ladomantaca, 

inti huashicun ladocama, janaj ladomantaca, ura ladocamami mirarishpa 

causangacuna. Canmanta, cambaj huahua huahuacunamantami tucui cai pachapi 

causajcunaca alli nishca cangacuna. 

15Ñucaca canhuanmi cani. Can maiman rijpipish ñucami pushasha. Cantaca cai 

llajtallamantajmi tigrachimusha. Canman imata cusha nishcataca cushatajmi. Cantaca 

manataj saquishachu” nijtami muscurca. 

16Jacobca dormicushcamanta rijcharishpaca: “Mandaj Diosca caipimari cashca. 

Ñucaca chaitaca manamari yacharcanichu” nircami. 

17Paica achcata mancharishpa caparirishpami: “¡Cai pambaca jatun mancharinamari! 

¡Taita Diospaj huasipish, jahua pacha pungupish caipimari cashca!” nirca. 

18Jacobca cayandij tutamanta utcata jatarishpami, pai saunashca rumitaca Taita 

Diospajlla cashcata ricunapaj cachun nishpa huichiman shayachishpa aceiteta 

churarca. 

19Ñaupamanca chai puebloca, Luz shuti cashca cajpipish, Jacobca chaitaca, Bet-el 

shutitami shutichirca. 

20Chaipimi Jacobca Mandaj Diosman cuna tucushpa cashna nirca: “Taita Dios 

ñucahuan rishpa, cunan ñuca maiman ricunpi tucuipi cuidashpa, micunatapish 

carashpa, churanatapish cushpa, 

21ñuca yayapaj huasiman sumajta tigrachishpatajca ñuca Mandaj Taita Diosmi canga. 

22Taita Dios caipi cashcata ricuchij cachun ñuca caipi churashca rumi tiyacunpish, 

Taita Diospaj huasimi canga. Tucui imallata Dios ñucaman cushcacunamantapish, 

chungamanta shujta ch'icanchishpa cucushallami” nircami. 

GÉNESIS 29 

Harán pueblopi Jacob cashcami 

1Jacobca pai ricushca ñanta rishpaca, inti llujshin ladoman causajcunapaj llajtamanmi 

chayarca. 

2Chai pambapica shuj pugyuta, chai c'uchupica quimsa canlla ovejacuna siricujtami 

ricurca. Chai pugyumantami canlla ovejacunamanca yacuta ubyachijcuna carca. Chai 

pugyuca jatun rumihuan tapashcami carca. 

3Michijcunaca tucui canlla ovejacunata ña tandachishpami, pugyuta tapachishca 

rumita anchuchishpa ovejacunaman yacuta ubyachijcuna carca. Chai pugyutaca 

rumihuan cutinllataj tapachishpami saquijcuna carca. 

4Chaipi cajcunatami Jacobca: –Ñuca huauquicuna, ¿maimantataj canguichij?– nijpi 

paicunaca: –Ñucanchijca Haranmantami canchij– nircacuna. 

5Chaimi Jacobca: –Nacorpaj nieto Labanta ¿rijsinguichijchu?– nijpi paicunaca: –Ari 

rijsinchijmi– nircacuna. 

6–Paica ¿allillachu causacun?– nishpa ashtahuan tapujpimi, michijcunaca: –Ari 

allillami causacun. Riquiyari, paipaj ushushi Raquelmari, paipaj yayapaj 

ovejacunahuan chainijta shamucun– nircacuna. 

7Shina nijpimi Jacobca: –Ovejacunata corralpi huichcanapajca utcarajmi. Yacuta ña 

ubyachishpaca ¿ima nishpataj mana ashahuan michigringuichij?– nirca. 

8Chaimi paicunaca: –Tucui michijcuna canlla ovejacunata tandachimungacama mana 

ubyachi tucunchijchu. Michijcuna canlla ovejacunata tucuicuna ña tandachimushpa 

tucuicunallataj tandanacushpa pugyuta tapachishca rumita anchuchishpami 

ovejacunamanca yacuta ubyachinchij– nircacunami. 

9Jacob paicunahuan rimacujpirajmi, Raquelca paipaj yayapaj canlla ovejacunahuan 

pugyuman chayamurca. Paica michij huarmimi carca. 

10Jacobca paipaj mamapaj turi Labanpaj ushushi Raquelta, Labanpaj ovejacunata 

ricushpami, pugyuman c'uchuyashpa pugyuta tapachishca rumita anchuchishpa 

Labanpaj ovejacunamanraj yacuta ubyachirca. 

11Chai q'uipaca Jacobca Raquelta muchashpami huacarca. 

12Chaipimi Jacobca Raquelmanca paipaj yaya Labanpaj pani Rebecapaj churimi cani 

nishpa parlajpi, Raquelca callpashpa rishpa paipaj yayaman huillagrirca. 

13Labanca paipaj pani Rebecapaj churi Jacob shamushcata uyashpami, tupanaman 

callpashpa rishpaca, allillachu cangui nishpa ugllarishpa muchashpa, paipaj huasiman 

pusharca. Chaipimi Jacobca pai imalla tucushcata Labanmanca tucuita parlarca. 

14Chaimi Labanca: “Canca ñuca tullullataj, ñuca aichallatajmari cangui” nirca. 

Jacobca, ñami shuj quillata Labanhuan causarca. 

Jacobca Raquelmanta, Leamanta Labanpajta rurashpa causashcami 

15Chai q'uipami Labanca Jacobtaca: –Canca ñuca familia cashcallamantachu yangalla 

ñucapajta rurashpa causanguiyari. Ñucapajta rurashcamantaca ¿mashnatataj pagachun 

ningui?– nirca. 

16Labanca ishqui ushushitami charirca. Punta ushushica Leami carca, q'uipa ushushica 

Raquelmi carca. 

17Leapajca ñahui luluncunallami sumaj carca. Ashtahuanpish Raquelca ñahuipish 

sumaj, munananqui solterami carca. 

18Jacobca, Raquelta c'uyashcamantami Labantaca: –Ñucaca cambaj q'uipa ushushi 

Raquelmantami canchis huatacama cambajta rurasha nini– nirca. 

19Chaimi Labanca: –Pi shujtajhuan ñuca ushushita cazarachinapaj randica, canhuan 

cazarachinami alli nishpami ñucahuan causailla– nirca. 

20Chashnami Jacobca, Raquelmantaca canchis huatata Labanpajta rurashpa causarca. 

Raquelta yallitaj c'uyashcamantaca Jacobpajca canchis huatacunaca asha punllacuna 

shinallami ricurirca. 

21Shuj punllami Jacobca Labantaca: –Raquelhuan cazarangapaj canchis huatata 

cambajta rurasha nishcataca ñami pajtachini. Cunanca ñuca huarmi cachun cuilla 

paihuan shujlla tucungapaj– nirca. 

22Chaimi Labanca, paipaj c'uchullapi causajcunata cayashpa shuj sumaj micuita 

rurarca. 

23Ña tutayajpica, Labanca paipaj ushushi Leata pushamushpa Jacobman cujpi, 

Jacobca Leahuanmi dormirca. 

24Labanca paipajta ruraj Zilpa huarmitapish Leapajta ruraj cachunmi curca. 

25Cayandij tutamanta Jacob ricushpaca, paihuan dormishpa pacarijca Lealla cashcata 

ricushpami Labantaca: –Canca ñucataca ¿imatataj rurashcanguichu, imamí? 

¿Manachu ñucaca Raquelmanta cambajta rurashpa causarcani? ¿Ima nishpataj 

chashna umarcanguiyari?– nirca. 

26Chaimi Labanca: –Ñucanchijca cai llajtapica, punta ushushi manaraj cazarajpica 

q'uipa ushushitaca mana cazarachinchijchu. 

27Cunanca Leahuan cazarashpa, sumaj micuita ruracushca cai semanataca 

c'uchuyailla. Canchis huatahuan ñucapajta rurajpica, Raqueltapish cushallami– nirca. 

28Jacobca chaitapish ari nishpami, Leata cazarashcamanta sumaj micuita rurashpa 

semanayarca. Chai semana tucurijpimi, Labanca paipaj q'uipa ushushi Raqueltapish 

Jacobman paipaj huarmi cachun curca. 

29Labanca, paipajta ruraj Bilha huarmitapish Raquelpajta rurashpa causachunmi 

curca. 

30Jacobca Raquelhuan chayarinacushpami, paitaca Leata yalli c'uyarca. 

Raquelmantapish, canchis huatatami Labanpajta rurashpa causarca. 

Jacobpaj churicunami 

31Mandaj Diosca Leata Jacob mana c'uyajta ricushpami, Leamanraj huahuacunata 

curca. Ashtahuanpish Raquelca mana huachajmi carca. 

32Lea huarmi chichushpaca, shuj c'ari huahuatami huacharca. Paitaca: “Mandaj 

Diosca ñuca llaquilla cajtaca ricushcami. Cunanca ñuca cusapish ñucataca 

c'uyahuangami” nishpami, Rubenta shutichirca. 

33Leaca cutinllataj chichushpaca, shujtaj c'ari huahuatami huacharca. Paitaca: “Ñucata 

mana c'uyajta ricushpami, Mandaj Diosca cai huahuatapish cuhuan” nishpami 

Simeonta shutichirca. 

34Chai q'uipapish Leaca, cutinllataj chichushpaca shujtaj c'ari huahuatami huacharca. 

Paitaca: “Cunanca cai huahuahuanca ñamari quimsa churicunata charini. Cunantajca 

ñuca cusaca ñucapimari ashtahuan chayaringa” nishpami, Levita shutichirca. 

35Leaca cutinllataj chichushpa shujtaj c'ari huahuata huachashpaca: “Cunanca Mandaj 

Diostami alabasha” nishpami, chai huahuataca Judata shutichirca. Chai q'uipaca 

Leaca, ña mana ashtahuan huacharcachu. 

GÉNESIS 30 

1Raquelca mana huachaj cashpami, paipaj ñañata envidiashpa pai shinallataj 

huahuacunata charinata munashpa Jacobtaca: –Ñucamanpish huahuacunata cui, mana 

cashpaca huañushami– nirca. 

2Chaimi Jacobca, Raquelhuan p'iñarishpaca: –Ñucaca Taita Dios cashpatajmari, 

canmanca huahuacunata cusha. Ashtahuanpish paimi cantaca huahuacuna illajlla 

cachun munashca– nirca. 

3Chaimi Raquelca: –Shinashpaca cunanca ñucapajta ruraj Bilha huarmipi chayaripai. 

Pai ñuca cunguripi huachajpica, ñuca huachashca shinallatajmi canga. Chashnami 

ñucapish huahuacunayuj tucusha– nirca. 

4Shina nishpaca Raquelca paipajta ruraj Bilha huarmita paipaj huarmi cachun cujpimi, 

Jacobca paipi chayarirca. 

5Bilha huarmi chichushpaca, shuj c'ari huahuatami huacharca. 

6Chaimi Raquelca: “Taita Diosca ñuca mañashcata uyashpa, ñucatapish alli cashcata 

ricuchishpami cai c'ari huahuata cuhuan” nishpami, paitaca Danta shutichirca. 

7Raquelpajta ruraj Bilha huarmica Jacobpajta cutinllataj chichushpaca shujtaj c'ari 

huahuatami huacharca. 

8Chaimi Raquelca: “Ñuca ñañahuan p'iñanacushpalla causacujpipish, Taita Diosmari 

mishachishca” nishpami, paitaca Neftalita shutichirca. 

9Lea huarmipish ña mana ashtahuan huachaipaj cashpami, paipajta ruraj Zilpa 

huarmita Jacobman paipaj huarmi cachun curca. 

10Leapajta ruraj Zilpa huarmipish Jacobpajtaca shuj c'ari huahuatami huacharca. 

11Chaimi Leaca: “Ñucapajca jatun cushicunamari” nishpa paitaca, Gadta shutichirca. 

12Leapajta ruraj Zilpa huarmica Jacobpajtaca shujtaj c'ari huahuatami huacharca. 

13Chaimi Leaca: “Cai huahuaca ñuca cushijlla canapajmari. Tucui huarmicunami 

ñucataca chai huarmica cushicucunmari ningacuna” nishpami, paitaca Aserta 

shutichirca. 

14Rubenca trigota cozichai punllacunami mandragoracunata chagrapi japishpa, paipaj 

mama Leapajman apamujpi, Raquelca Leataca: –Cambaj churi apamushca 

mandragoracunata ashata cui– nirca. 

15Chaimi Leaca: –¿Ñuca cusata can japishpaca, allitami rurani yuyanguichu? ¿Chai 

jahuachu, ñuca churi apamushca mandragoracunatapish quichusha yuyangui?– 

nijpimi Raquelca: –Cambaj churi apamushca mandragoracunata ashata carajpica, 

cunan tutaca Jacobca canhuanmi dorminga– nirca. 

16Chaimi Leaca chagramanta Jacob chishita tigracujpi tupanaman llujshishpaca: –

Cunan tutaca ñucahuanmi dormina cangui. Ñucaca canhuan dormingapajmi, 

Raquelmanca ñuca churi apamushca mandragorata ña cararcani– nijpimi, Jacobca chai 

tutaca Leahuan dormirca. 

17Taita Diosca Lea mañashcata uyashpa cujpimi, Leaca Jacobpajta chichushpa, shujtaj 

c'ari huahuata huacharca. Chaihuanca pichca churicunatami charirca. 

18Chaimi Leaca: “Ñucapajta ruraj huarmita ñuca cusaman cushcamantami, Taita 

Diosca ñucapaj allita rurashca” nishpami chai huahuataca Isacarta shutichirca. 

19Chai q'uipaca Leaca cutinllataj chichushpami, shujtaj c'ari huahuata huacharca. 

Chaihuanca sujta churicunatami Jacobpajta charirca. 

20Leaca: “Taita Diosmari ñucamanca shuj sumaj allita cuhuan. Cunanca sujta 

churicunayuj cashcamanta ñuca cusaca ñucallahuanmi causanga” nishpami, Zabulonta 

shutichirca. 

21Leaca tucui huahuacunapaj q'uipaca huarmi huahuatami huacharca. Chaitaca Dina 

shutitami shutichirca. 

22Taita Diosca Raquelta yuyarishpa, paita uyashpami, huahuacunata curca. 

23Chaimi chichushpa shuj c'ari huahuata huachashpaca: “Ñuca mana huachaj cashpa 

pingaihuan canataca Taita Diosmi anchuchishca. 

24Mandaj Diosca, ñucamanca shujtaj huahuatapish cushpa alli canman” nishpami, 

chai huahuataca Joseta shutichirca. 

Jacobpish Labanpish umanacushcami 

25Joseta Raquel huachajpimi, Jacobca Labantaca: –Ñuca llajtamanmi rigrini. 

26Imamanta cambajta rurashpa causacushcataca canllataj yachanguimi. Ñucaca ñuca 

huarmicunamantami cambajta rurashpa causarcani. Cunanca ñuca llajtamanmi rigrini. 

Ñuca huarmicunata, ñuca huahuacunata cushpa cachailla– nirca. 

27Chaimi Labanca: –Ñuca canpi alli ricurishca cajpica, ñucahuan causashunlla. 

Mandaj Diosca canmantamari ñucamanca achca allicunata cushca. Chaitaca allimi 

yachani. 

28Cashnapish nircami: Mashnata pagajpitaj ñucallahuantaj catingui chaita huillai 

pagashallami– nircami. 

29Chaimi Jacobca, Labantaca: –Cambajta ñuca ima shina rurashpa causajtapish, 

cambaj animalcunapish ñucahuanca ima shina cajtapish canllataj yachanguimi. 

30Ñuca shamunapajca ashallatami charishca carcangui. Cunanca achcatamari mirarin. 

Ñuca caiman shamujpimi, Mandaj Diosca canmanca achca allicunata cushca. 

Cunanca ñuca huarmicunapaj, ñuca huahuacunapajca ¿ima horataj trabajashari?– 

nirca. 

31Shina nijpimi Labanca: –¿Imatataj cuchun ningui?– nijpi Jacobca: –Imata mana 

cuchun ninichu. Ashtahuanpish ñuca mañashcata can rurasha nijpica, cambaj 

ovejacunata michishpa catishallami. 

32Cunanllatajmi ñucaca cambaj canlla animalcunapajman rishpa yana, puzu, muru 

ovejacunata, yana, puzu, muru chivocunata agllashpa ch'icanchigrini. Cambajta 

rurashcamanta ñuca japinaca chaillami canga. 

33Chaimi caya punllacuna ñucata ricunaman shamushpaca, imatapish cashcallata ruraj 

cajta ricungui. Ñuca canlla animalcunapica puzucunalla, murucunalla, chivocunapish 

puzucunalla murucunalla yanacunalla mana cajta ricushpaca shuhua cashcatami 

ricungui– nircami. 

34Shina nijpimi Labanca: –Allimi, can nishca shina cachunlla– nirca. 

35Shina nishca jahuami Labanca, chai punllallataj yana, puzu, muru ovejacunatapish, 

yana, puzu, muru chivocunatapish pacalla agllashpa paipaj huahuacuna michichun 

cacharca. 

36Chai animalcunataca paipish Jacobpish maipi causacunmanta quimsa punllata 

purina carupimi michichun cacharca. Ashtahuanpish Jacobca, Labanpaj caishuj 

ovejacunatami michirca. 

37Chaipimi Jacobca álamo, avellano, castaño yuracunamanta caspicunata p'itishpa 

jahua carata caipi chaipi anchuchishpa murujllata rurarca. 

38Chashna rurashpaca, animalcuna yacuta ubyanacunapimi churarca. Ovejacuna 

yacuta ubyanaman c'uchuyashpaca chai caspicuna jahuapimi japinacuj carca. 

39Chaipi chichushpami ovejacunaca yanata, puzuta, muruta huachaj carca. 

40Chai bachujcunataca Jacobca, Labanpaj ovejacunamanta ch'icanchishpami, paipaj 

ovejacunahuan tandachishpa churaj carca. Jacobca paipaj oveja canllataca Labanpaj 

oveja canllamanta ch'icanmi churarca. 

41Jacobca ovejacuna yacuta ubyanacunapica jatun alli ovejacuna japinacucujllapimi, 

muru caspicunata churaj carca. Chai caspicunata ricushpa ovejacuna japinacushpaca, 

muru bachujcunatami huachaj carca. 

42Ashtahuanpish uchilla yanga ovejacuna shamushpa japinacucujpica, chai muru 

caspicunataca mana churajchu carca. Chaimi uchilla yanga ovejacuna Labanpajca 

saquirij carca. Jacobpajca jatun alli ovejacunami carca. 

43Chashnami Jacobca achcata charijyashpa catirca. Ovejacunata, camellocunata, 

burrocunata, paipajta ruraj c'aricunata, huarmicunatapishmi achcata charirca. 

GÉNESIS 31 

Jacobca Labanpaj pacalla rinata yuyarishcami 

1Labanpaj churicunaca: “Jacobca ñucanchij yaya imalla charishcacunatami japishca. 

Ñucanchij yayapaj charishcacunahuanmi cai tucuitaca charijyashca” ninacushcami 

Jacobpica uyarishca. 

2Jacobca, Labanpish ña mana ñaupa shina c'uyaj ñahuihuan paita ricucushcatami 

ricurca. 

3Chaimi Mandaj Diosca Jacobtaca: “Cambaj yaya mamapish, cambaj familiacunapish 

causacun llajtallamantaj tigrailla. Ñucami canhuan casha” nirca. 

4Chaimi Jacobca Raqueltapish, Leatapish paipaj ovejacuna maipi canman 

cayachishpa, 

5paicunataca: –Cancunapaj yayaca ñucataca, ña mana ñaupa shina c'uyaj ñahuihuan 

ricunchu. Shina cajpipish, ñuca yayapaj Taita Diosca ñucahuanmi. 

6Ñuca tucui fuerzahuan cancunapaj yayapajta rurashpa causacushcataca 

yachanguichijmi. 

7Cancunapaj yayaca ñucata umashpami, paipajta rurashcamanta ñuca japina 

cashcataca chunga cutin shujtajyachishca. Taita Diosmari ñucata llaquichichunca 

mana saquihuashca. 

8Labanca: Ñucapajta rurashcamantaca yana ovejacunaca tucuimi cambaj canga 

nijpica, tucui ovejacunami yanacunallata huacharca. Muru ovejacunami tucui cambaj 

canga nijpica, tucui ovejacunami murucunallata huacharca. 

9Chashnami Taita Diosca cancunapaj yayapaj animalcunata quichushpa ñucaman 

curca. 

10Ñucaca ovejacuna japinacuna punllacunapi muscuipi shina ricushpaca, huarmi 

ovejacunata japicuj c'ari ovejacunaca tucuicuna yanajlla, puzujlla, murujlla cajtami 

ricurcani. 

11Chai muscuipimi Taita Diospaj angelca ñucataca: Jacob nijpi: Ñucaca caipimi cani 

nircani. 

12Chaipimi angelca: Jacob, canta ima shina Labán llaquichicujtaca allimi yachani. 

Ashtahuanpish cunan can ricucujpi japinacucuj ovejacunaca tucuicunami yanata, 

puzuta, muruta huachanga. 

13Ñucaca Bet-elpi canman ricurij Taita Diosmi cani. Chaipimi canca shuj rumi 

jahuapi aceiteta tallishpa, ñucapajta rurana tucurcangui. Chaimanta cunanca canca cai 

llajtamanta llujshishpa, can huacharishca llajtallamantaj tigrai ninmi– nircami. 

14Chaimi Raquelpish, Leapish: –Shinashpaca ñucanchij yayapajta imalla japina 

cashcataca, ña mana charinchijchu. 

15Ashtahuanpish ñucanchij yayaca ñucanchijtaca, maimanta shamushcata shinami 

charin. Ñucanchijtapish canmanca c'atushcamari. Ñucanchijmanta can 

trabajashcahuanmari charijyashca. 

16Ñucanchij yaya tucui imalla charishcacunata Taita Dios quichushcaca 

ñucanchijpajpish, ñucanchij huahuacunapajpishmari tucushca. Chaimanta Taita Dios 

imallata canman nishcata rurailla– nircacuna. 

Labanpajmanta Jacob pacalla rishcami 

17Chashna parlanacushpami Jacobca paipaj churicunatapish, huarmicunatapish 

camellocunapi tiyachishpa, 

18Padan-arampi Labanpajta rurashcamanta pai japina cashcamanta japishca 

animalcunatapish, tucui imalla charishcacunatapish tandachishpa, Canaanpi caj paipaj 

yaya Isaacpajman tigrangapaj ñanpi yaicurca. 

19Labanca paipaj ovejacunata rutunaman rishca cajpimi, Raquelca paipaj yayapaj 

dioscunata shuhuashpa rirca. 

20Jacobca arameo Labanmanca pai rina tucushcataca mana huillashpami pacalla rirca. 

21Jacobca pai imalla charishcacunata tucuita apashpa pacalla rishpaca, Éufrates jatun 

yacuta ch'imbashpami Galaad urcuman rirca. 

Labanca Jacobta catishpa rishcami 

22Jacob pacalla rishcataca, quimsa punlla q'uipami Labanmanca huillarcacuna. 

23Labanca, paipaj familiacunata tandachishpa paihuan pushashpami Jacobta catishpa 

rirca. Canchis punllata purishpami Galaad urcupi japirca. 

24Ashtahuanpish chai tutallatajmi Taita Diosca arameo Labanman muscuipi 

ricurishpaca: “Jacobtaca ama imata ninguichu” nirca. 

25Labanca, Galaad urcupi maipimi carpa huasicunata shayachishpa Jacob tiyacun 

chaipi cati japishpami paipish carpa huasicunata shayachishpa paipaj familiacunandij 

chaipi tiyarirca. 

26Chaipimi Labanca, Jacobtaca: –¿Imatataj rurashcanguichu, imamí? ¿Ima nishpataj 

ñucapaj pacalla, ñuca ushushicunataca jatun macanacuipi mishashpa prezu apajcuna 

shina pushamurcangui? 

27¿Ima nishpataj ñucaman mana huillashpa pacalla callpamurcangui? Can shamusha 

nishcata ñuca yachashca cashpaca tamborpi, arpapi tocashcacunahuan 

cantashcacunahuan cushicushpamari, sumaj micuita rurashpa caya minchacama 

nishpa cachaiman carcani. 

28Ñuca nietocunata, ñuca ushushicunata muchashpa caya minchacama nichunllapish 

mana saquishcanguichu. Cai cutinca canca loco shinamari utca shamushcangui. 

29Chashna rurashcamanta cancunataca imata rurashpapish ñuca maquihuan llaquichi 

tucunimi. Shina cajpipish cunan tutamari cambaj yayapaj Taita Diosca: Jacobtaca ama 

imata ninguichu nirca. 

30Cambaj yayapaj huasiman tigranata munashcamanta tigracushpapish ¿ima nishpataj 

ñuca dioscunata shuhuamurcangui?– nirca. 

31Chaimi Jacobca, Labantaca: –Cambaj ushushicuna mana saquirisha nicujpipish 

ñucata quichushpa saquichingallatajmari nishpa manchashpami mana huillarcani. 

32Caipi cajcuna maijanpish cambaj dioscunata charicujta can japijpica chaica 

huañungatajmi. Ñucapaj cajcunapi mashcashpa cambaj imalla cajcunata japishpaca, 

ñucanchij familiacunapaj ñaupajpi ricuchishpa apailla– nircami. Jacobca Raquel 

paipaj yayapaj dioscunata shuhuamushcataca manataj yachashcamantami chashna 

nirca. 

33Labanca Jacobpaj carpa huasiman, Leapaj carpa huasiman, Leapajta, Raquelpajta 

ruraj huarmicunapaj carpa huasicunaman yaicushpa mashcashpaca imata mana 



66 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

japircachu. Leapaj carpa huasimanta llujshishpaca, Raquelpaj carpa huasimanmi 

yaicurca. 

34Raquelca rurashcalla dioscunataca camello parejo ucupi churashpami, chai jahuapi 

tiyarirca. Chaimi Labanca tucui carpa huasicunapi mashcashpapish maipi mana 

japirca. 

35Raquelca paipaj yayataca: –Ñuca amito, ñucaca quilla ungüihuan cashpami, 

caimantaca mana jatari tucuni. Ama p'iñaripangui– nircami. Chaimi Labanca tucuipi 

callarishpa mashcashpapish, rurashcalla paipaj dioscunataca maipi mana japirca. 

36Imata mana japijpimi, Jacobca achcata p'iñarishpa Labantaca: –¿Ima mana allitataj 

rurarcaniri? Nina sindirij shina p'iñarishpa ñucata catishpa shamuchunca ¿ima 

juchatataj rurashcani? 

37Ñuca imalla charishcacunapica, ñami tucuita mashcangui. Cambaj huasimanta imata 

apamushca cajpi japishpaca, ñucahuan cajcunapaj ñaupajpi, canhuan cajcunapaj 

ñaupajpi ricuchihuailla. Chaimi paicuna ricushpaca ñucanchij ishquimanta maijan 

mana allita ruraj cashcata ricungacuna. 

38Ñucaca ishqui chunga huatacunatami cambajta rurashpa causarcani. Chaipica 

cambaj ovejacunapish, cambaj chivocunapish mana shullurcachu. Cambaj canlla 

ovejamanta shuj carnerollatapish huañuchishpa mana micurcanichu. 

39Sacha animalcuna cambaj animalcunata huañuchijpipish, mana cambajman 

apamurcanichu. Chaipaj randica ñucami shujtajta churajlla carcani. Tuta cashpa 

punlla cashpa cambaj animalcunata shuhuajpica pagachijtajmi carcangui. 

40Chaimantami rupai punlla yallitaj ruparicushpapish, casa tuta chirihuan cashpapish 

mana dormishpa alli cuidarcani. 

41Chashnami ñucaca ishqui chunga huatacunata cambajta rurashpa causarcani. 

Chunga chuscu huatacunataca cambaj ishqui ushushicunamantami, cambajta 

rurarcani. Sujta huatacunataca cambajta cai ñuca japishca animalcunamantami 

cambajta rurarcani. Shina cajpipish ñucaman cusha nishcataca shuj cutinllapish mana 

chaitataj pajtachishpami, chunga cutin shujtajyachircangui. 

42Abrahampaj Taita Dios, ñuca yaya Isaac manchashpa cazuna Taita Dios mana 

ñucahuan cashca cajpica, ñucataca chushaj maquillatami tigrachishpa cachanguiman 

carca. Ashtahuanpish ñuca maquicunahuan c'uyaillata cambajta trabajacujta ricuj 

Taita Diosmi, cunan tuta canman ricurishpa ama imata rurachun jarcashca– nircami. 

Jacobpish Labanpish mana p'iñanacunata ari ninacushcami 

43Chaimi Labanca Jacobtaca: –Cambaj huarmicunaca ñuca ushushicunami. 

Paicunapaj huahuacunapish ñuca churicunami. Cambaj ovejacunapish ñuca 

ovejacunami. Tucui caipi can imallatami charicungui, tucui chaicunami ñucapaj. 

Shina cajpipish ñuca ushushicunatapish, paicuna huachashca churicunatapish imata 

mana rurai tucunichu. 

44Ashtahuanpish cunanca canpish ñucapish alli tucunacushcata ricuchij shuj ruranata 

ari ninacushun– nirca. 

45Shina nijpimi Jacobca, Labanhuan ari ninacushcata ricuchij cachun shuj rumita 

japishpa shayachishpaca, 

46tucui paipaj huasi ucupuracunataca: –Rumicunata japichij– nijpi, tucuicuna 

rumicunata japishpa chai jahuallapitaj montonarcacuna. Chai q'uipaca rumicunata 

montonashca jahuapimi micurcacuna. 

47Chaitaca Labanca Jegar Sahadutami shutichirca. Jacobca Galaadtami shutichirca. 

48Chaimi Labanca Jacobtaca: –Cai rumi montonmi ñucanchij ishqui ari ninacushcata 

ricuchij canga– nishpami, chai pambataca Galaadta shutichishpa, 

49Mizpa shutitapish shutichishpaca Jacobtaca: –Canpish ñucapish ch'icanyashpa 

carupi causacujpica, Mandaj Dios cantapish ñucatapish cuidachun ninimi. 

50Ñuca ushushicunata llaquichijpipish, mana cashpaca ñuca ushushicunata charishca 

jahua shujtaj huarmicunata cambaj huarmi cachun japijpipish, canpish ñucapish mana 

tandalla cajpipish cantapish ñucatapish ricucuj Taita Dios imatapish nichun ninimi– 

nircami. 

51Labanca Jacobtaca cashnapish nircarajmi: –Riqui, cai rumi montonta rurashpa 

shayachishca canhuan ñucahuan chaupipi cajmi canhuan ñucahuan ari ninacushcata 

ricuchij canga. 

52Cai rumi montonmi canpish ñucata llaquichinaman cai rumi montonta mana pasana 

cashcata, ñucapish canta llaquichinaman cai rumi montonta mana pasana cashcata 

ricuchij canga. 

53Ñucanchij chashnataj rurashunmi ninacushcataca cambaj abuelo Abrahampajpish, 

ñuca abuelo Nacorpajpish Taita Diosllataj chaitataj pajtachina yuyaita cushca cachun– 

nircami. Shina nijpimi Jacobca, paipaj yaya Isaac cazushpa manchana Taita Diospaj 

shutipi chashnataj pajtachinata ari nirca. 

54Chai q'uipami Jacobca, chai urcupi Taita Diosman animalcunata cushpa 

huañuchishpa rupachirca. Jacobca tucui paipaj familiacunatami micuchun cayarca. 

Paicunaca chaipi micushpaca chai tutaca chaillapitajmi dormircacuna. 

55Labanca utcata jatarishpami paipaj ushushicunatapish, paipaj nietocunatapish 

muchashpa alli cashca canguichij, caya minchacama nishpa paipaj llajtallamantaj 

tigrarca. 

GÉNESIS 32 

Jacobca paipaj huauqui Esauhuan tupanacungapaj allichishcami 

1Jacob pai maiman ricushca ñanllatataj rijpica, Taita Diospaj angelcunami tupanaman 

llujshirca. 

2Paicunata ricushpami Jacobca: “Caipica Taita Diospaj carpa huasicunamari” nishpa, 

chai pambataca Mahanaimta shutichirca. 

3Chaipi cashpami Jacobca, Edompi caj Seir pambapi causacuj paipaj huauqui 

Esaumanca pai tigracushcata huillachun huillajcunata cacharca. 

4Paicunataca cashna nishpami cacharca: “Ñuca amo Esaumanca cashna ninguichij: 

Cambajta ruraj Jacobca: Labanhuanmi causarcani. Cunancamami paihuan carcani. 

5Ñucaca vacacunata, burrocunata, ovejacunata, ñucapajta ruraj c'aricunata, 

huarmicunatapishmi charini. Cunanca canpi alli ricuringapajmi rogarinaman cachani 

ninmi” nichunmi cacharca. 

6Chai huillajcuna Jacobpajman tigramushpaca: –Ñucanchijca cambaj huauqui 

Esaumanca ñami huillamunchij. Paipish canta tupanamanmi shamucun. Paihuanca 

400 runacunami shamucun– nircami. 

7Chaimi Jacobca jatunta mancharishpa llaquirishpaca paipaj ovejacunata, vacacunata, 

camellocunata, paihuan caj gentecunatapish ishqui mirgapi ch'icanchirca. 

8“Esaú shamushpa shuj mirgata llaquichijpica, caishuj mirgaca miticushpa richunlla” 

yuyashpami chashna rurarca. 

9Chai q'uipami Jacobca: “Ñuca abuelo Abrahampaj, ñuca yaya Isaacpaj Mandaj Taita 

Dios, quiquinmi ñucataca: Cambaj quiquin llajtaman, cambaj quiquin familiapajman 

tigrailla. Ñucami cantaca maipipish cuidasha nircangui. 

10¡Tucui caicunata quiquin llaquishpa cuna cashcata mana chasquipaj cajpipish 

cambajta ruraj ñucamanca cai tucuitami cushcangui! Ñucaca cai Jordán jatun yacutaca 

tauna caspita aisashcallami ch'imbashpa rircani. Ashtahuanpish cunanca ishqui 

mirgapi ch'icanyachishca animalcunatapish, runacunatapishmi charini. 

11Ñuca huauqui Esaú shamushpa ñuca huarmicunata huahuacunandij huañuchinatami 

manchani. Cunanca ñuca huauquipaj maquimanta quishpichihuai. 

12Quiquinca ñucataca: Ñucami cambajca allicunata rurasha. Cambaj huahua 

huahuacunaca mama cucha uripi tiyaj t'iyu allpa shinami canga. Chashna cashcamanta 

pi mana yupai tucuipajmi canga nircanguimari” nishpami mañarca. 

13Chai tutaca Jacobca chaillapitajmi dormirca. Pai charishca animalcunamantaca 

ashtahuan allicunallatami paipaj huauqui Esauman convidangapaj agllarca. 

14Paica 200 chivacunata, ishqui chunga chivocunata, 200 ovejacunata, ishqui chunga 

carnerocunata, 

15quimsa chunga camellocunata cunanlla huacharishca huahua camellocunandij, 

chuscu chunga vacacunata, chunga huagracunata, ishqui chunga burracunata, chunga 

burrocunatami ch'icanchirca. 

16Chaicunataca tucui animalcunata ch'ican ch'ican churashpa, paipajta rurajcunaman 

cushpami: –Cunanca cancunaca shuj canlla animalcunamantaca, caishuj 

animalcunamanta carupi carupi ch'ican ch'ican pushashpa ñucata ñaupashpa richij– 

nirca. 

17Puntapi rijtaca: –Ñuca huauqui Esaú tupashpa: ¿Pitaj cambaj amo? ¿Maimantaj 

ricungui? ¿Cai animalcunaca pipajtaj? nijpica: 

18Cai animalcunataca cambajta ruraj Jacobmi can ñucanchij amo Esauman 

convidachun cacharca. Paipish ñucanchijta catishpami shamucun ningui– nishpami 

mandarca. 

19Chaipaj cati rijtapish, ishquipaj cati rijtapish, huashan huashan rij tucui 

caishujcunatapish mandashpaca: –Esaú tupajpica, cancunapish chashnallataj 

ninguichij. 

20Cambajta ruraj Jacobpish ñucanchijta catishpallatajmi shamucun nishpapish 

huillanguichij– nircami. Jacobca: “Ñuca huauqui Esauca p'iña shamucushpapish, cai 

animalcunata ñaupachishpa cachashpa paiman convidajpica, q'uipallata ñucahuan 

tupashpa alli chasquingapishchari” yuyashpami chashna cacharca. 

21Esauman convidana animalcunata, chaicunata pushajcunatapish ñaupachishpa 

cachashpaca, Jacobca chai tutaca maipimi carpa huasicunata shayachishcallapitajmi 

dormingapaj saquirirca. 

Jacobca Peniel pambapi shuj angelhuan macanacushcami 

22Ashtahuanpish Jacobca chai tutallataj jatarishpami, paipaj ishqui huarmicunata, 

paicunapajta ruraj ishqui huarmicunata, paipaj chunga shuj churicunatapish pushashpa 

Jaboc shuti yacutaca maitami ch'imbanallata ch'imbarcacuna. 

23Chai q'uipaca tucui pai imalla charishcacunatami Jaboc yacuta ch'imbachirca. 

24Chaipi pailla saquirijpimi, shuj runaca achijyangacama Jacobhuan macanacurca. 

25Chai runaca Jacobta mana mishai tucushpa, changa mucupi huajtajpimi, Jacobpaj 

changa mucuca lisiarirca. Chashna cashpapish Jacobca macanacucurcallami. 

26Chai runaca Jacobtaca: –Ña achijyagrinca cachari– nijpimi Jacobca: –Ñucata alli 

cashca cachun mana nijpica, manataj cacharishachu– nirca. 

27Chaimi chai runaca: –¿Ima shutitaj cangui?– nijpi: –Ñucaca Jacobmi cani– nirca. 

28Chaipimi chai runaca: –Canca cunanca ña mana Jacob shutichu cangui. Taita 

Dioshuanpish, runacunahuanpish macanacushpa mishashcamanta, Israel shutimi 

cangui– nirca. 

29Jacobca paitapish: –Cunantajca cambaj shutita huillayari– nijpimi paica: –Ñuca 

shutitaca ¿imapajtaj yachasha ningui?– nirca. Shina nishpami chai runaca Jacobtaca 

chaillapitaj alli cashca cachun nirca. 

30Chaimi Jacobca chai pambataca: “Taita Diosta ñahui ñahui ricushpapish, 

manarajmari huañunichu” nishpa Penielta shutichirca. 

31Peniel pambamanta Jacob ña ch'imbashca q'uipami intica llujshirca. Paica changa 

nanaihuan cashpami, cojashpa cojashpa rirca. 

32Jacobpaj changapi huajtashpa lisiashcamantami, israelcunaca cunan 

punllacunacama ima animalpaj cajpipish, changa aichataca manataj micuncuna. 

GÉNESIS 33 

Jacobhuan Esauhuan alli tucunacushcami 

1Jacobca paipaj huauqui Esautaca, 400 gentecunata pushashca shamucujta 

ricushpami, paipaj huarmi Leatapish paipaj huahuacunandij, Raqueltapish paipaj 

huahuacunandij, paicunapajta ruraj ishqui huarmicunatapish paicunapaj 

huahuacunandij ch'ican ch'icanpi churarca. 

2Chai q'uipaca, Jacobpaj huarmicunapajta ruraj huarmicunatami paicunapaj 

huahuacunandij puntapi churarca. Chai huashapica Leatami paipaj huahuacunandij 

churarca. Chaicunapaj q'uipataca Raqueltami paipaj churi Josendij churarca. 

3Jacobca paicunapaj puntapi rishpami, paipaj huauquipajman chayangacama canchis 

cutin pambaman tupajta cumurihuan cumurihuan rirca. 

4Ashtahuanpish Esauca Jacobta tupanaman callpashpa rishpaca paipaj cungapi 

ugllarishpa muchashpami ishquindijtaj huacanacurca. 

5Esauca, chai huarmicunatapish, huahuacunatapish ricushpami: –¿Paicunaca 

picunataj?– nijpi Jacobca: –Cambajta rurajman, Taita Dios cushca ñuca 

huahuacunami– nirca. 

6Chai q'uipaca Jacobpaj huarmicunapajta ruraj huarmicunami paicunapaj 

churicunandij Esaupajman c'uchuyashpa pambaman tupajta cumurircacuna. 

7Leapish paipaj churicunandij Esaupajman c'uchuyamushpami pambaman tupajta 

cumurirca. Raquelpish paipaj churi Josendij Esaupajman c'uchuyamushpami 

pambaman tupajta cumurirca. 

8Chai q'uipami Esauca Jacobtaca: –¿Imata yuyashpataj, chai tucui animalcunataca 

ñaupachishpa cacharcanguiyari?– nijpi Jacobca: –Can ñuca amopi alli ricuringapajmi 

chashna cacharcani– nirca. 

9Chaimi Esauca: –Ñucaca pajtatami charini. Ñuca huauquilla, cambaj cashcaca 

cambajllataj cachun– nirca. 

10Shina nijpipish Jacobca: –Cambaj ñahuipi ñuca alli ricurishca cajpica, ñuca canman 

convidashcacunataca chasquipailla nishpami rogapani. Cambaj ñahuita ricushpaca, 

Taita Diosta ricushca shinamari cushicuni. Canca ñucataca jatun c'uyaihuanmari 

chasquihuangui. 

11Canman convidangapaj ñuca apamushcacunataca chasquipailla. Taita Dios ñucaman 

cushcamanta tucui caicunaca ñucapajmi– nicujllapimi, Esauca japirca. 

12Esauca: –Cunanca ñucaca ñaupashpa risha. Tucuicuna ñucahuan jacuchijlla– 

nircami. 

13Jacobca, Esautaca: –Ñuca amitolla ñuca huahuacunapish uchillaraj cashcataca 

canllataj yachanguimi. Ovejacunapish, vacacunapish cunanlla huachashcatamari 

charini. Ovejacunaca shaicushpa shuj punllallapimari tucui huañunga. 

14Cunanca ñuca amito cambajta ruraj ñucata ñaupashpa ripailla. Ñucaca 

animalcunapish, ñuca huahuacunapish purishcallapi allimantalla purishpa Seir 

pambapi caj can ñuca amopajman chayangacama catimushallami– nirca. 

15Chaimi Esauca: –Allimi, shina cajpipish ñucahuan shamuj gentecunamanta 

maijancunataca canta pushamuchun saquisha– nijpimi Jacobca: –Ñuca amito, cambaj 

ñahuipi ñuca alli ricurishca cajpica, chaitapish ama ruraichu– nirca. 

16Esauca chai punllallatajmi Seirman tigrashpa rircalla. 

17Jacobca, Sucotmanmi rirca. Chaipimi pai causanapaj shuj huasitapish, 

animalcunapaj ramadacunatapish rurarca. Chaimi chai pambataca Sucotta shutichirca. 

18Jacobca Padan-arammanta tigrashpaca Canaanpi caj Siquem puebloman ima mana 

tucushca alli chayashcamantami, chai pueblo ch'imbapurallapi causanata callarirca. 

19Paipaj carpa huasicunata shayachishca pamba allpataca, Siquempaj yaya Hamorpaj 

churicunamanmi patsaj cullquipi randirca. 

20Shuj altarta chaipi rurashpaca, “El-Elohe-Israeltami” shutichirca. 

GÉNESIS 34 

Leapaj ushushi Dinata cananeocuna llaquichishpa pingaichijpi paicunatapish 
llaquichishcami 

1Leaca Jacobpajtaca, Dina shuti ushushitami charirca. Chai solteraca chai llajtapi 

causaj solteracunata rijsinamanmi rirca. 

2Paitaca chai llajtata mandaj heveo Hamorpaj churi Siquem moso ricushpami mana 

nicujllatataj pushashpa paihuan dormishpa pingaichirca. 

3Siquemca Leapaj ushushi Dinapi shunguta churashpa yallitaj munashcamantami, 

Dinapish paita c'uyachun nishpa sumajta rimarca. 

4Chaimi Siquemca paipaj yaya Hamortaca: –Cai soltera ñuca huarmi cachun, paipaj 

yayata mañagripai– nirca. 

5Jacobca, paipaj ushushi Dinahuan Siquem moso dormishpa pingaichishcata 

yachashpapish, paipaj churicuna michinamanta tigramungacama upalla carcallami. 

6Chaicamaca Siquempaj yaya Hamorca, Jacobhuan parlanacungapajmi rirca. 

7Jacobpaj churicunaca michinamanta tigramushpami, paicunapaj pani ima tucushcata 

yachaj chayarcacuna. Paicunapaj yaya Jacobpaj ushushihuan Siquem moso 

dormishpaca, manapish rurana cashcata rurashpa israelcunata jatun pingaipi 

churashcamantami achcata llaquirishpa yallitaj p'iñarircacuna. 

8Hamor runa paicunahuan parlashpaca: –Ñuca churi Siquemca cambaj ushushipi 

shunguta churashpami yallitaj munan. Chaimanta paitaca ñuca churipaj huarmi 

cachun cuchunmi rogani. 

9Ñucanchijca cancunapaj ushushicunata, cancunapish ñucanchij ushushicunata 

quiquin huarmicuna cachun japishpa, familiapura tucushunchijlla. 

10Chashna rurashpa ñucanchijhuan causashunchijlla. Cai llajtapica maipipish cancuna 

munashcapi causaichijlla. Imatapish c'atushpa randishpa causaichijlla– nircami. 

11Siquem mosopish Dinapaj yaya Jacobta, turicunataca: –Ñuca mañashcata cancuna 

ari nijpica, cancuna ima mañashcatami cusha. 

12Shuj huarmimanta cuna cashcacunatapish, convidana cashcacunatapish ashtahuan 

yallihuan mañaichijlla. Ñucaca cancuna mashnata mañashcata cushallami. 

Ashtahuanca solterata ñuca huarmi cachun cupaichij– nircami. 

13Jacobpaj churicunaca, paicunapaj pani Dinata llaquichishpa pingaichishcamantaca 

Siquemtapish, paipaj yaya Hamortapish umangapajmi, 

14cashna nircacuna: –Ñucanchijpurapica circuncisionta mana rurachishca c'arihuan 

cazarachinaca yallitaj millananami. Ñucanchij panitaca cambaj huarmi cachunca 

mana cui tucunchijchu. 

15Cunanca cancuna cashna rurajllapimi ñucanchij panitaca cui tucunchij: Cancunaca 

ñucanchij shinallataj cangapajca, cancunapurapi caj tucui c'aricunami circuncisionta 

rurachina canguichij. 

16Chashna rurajllapimi ñucanchij ushushicunataca cancunaman cushun, ñucanchijpish 

cancunapaj ushushicunata japishpa cancunahuan causashpa shuj pueblolla tucushun. 

17Ashtahuanpish ñucanchij nishcata mana uyashpa circuncisionta mana rurachijpica, 

ñucanchij panita pushashpa cai llajtamanta rishunllami– nircacunami. 

18Paicuna chashna nishcaca alli yuyachijpimi, Hamorpish paipaj churi Siquempish 

chashna rurashun nircacuna. 

19Siquem mosoca Jacobpaj ushushita yallitaj munashcamantami mana uniyashpalla, 

circuncisionta rurachirca. Paipaj yayapaj huasi ucupurapica, Siquem mosollami 

tucuicunata yalli alli nishca carca. 

20Chaimi yaya Hamorpish, paipaj churi Siquempish puebloman yaicuna pungu 

c'uchullaman rishpa chaipi caj tucuicunaman cashna nishpa parlarcacuna: 

21–Chai runacunaca ñucanchijhuanca allicunami. Cai llajtaca paicuna causanalla 

yallitaj achcami. Chaimanta paicunaca cai llajtapimi c'atushpa randishpa 

causangacuna. Ñucanchijca paicunapaj ushushicunata ñucanchij huarmi cachun 

japishun, ñucanchijpish ñucanchij ushushicunatami paicunapaj huarmi cachun cushun. 

22Chai runacunaca ñucanchij caita rurajllapimi ñucanchijhuan causashpa shuj 

pueblolla tucungacuna: Paicunaca circuncisionta rurashca cashcamantaca 

ñucanchijtapish tucui c'aricunatami circuncisionta rurachichun nincuna. 

23Ñucanchij chashna rurajpica paicunapaj huagracunapish, imalla charishcacunapish, 

animalcunapish tucuimi ñucanchijpaj canga. Chaimanta ñucanchijca paicuna 

nishcataca chashna ruranaca allimi ninallami canchij. Chashnami paicunapish, 

ñucanchijpish tandalla causashun– nircacunami. 

24Hamorhuan paipaj churi Siquemhuan nishcacunataca chai pueblo punguta 

llujshicujcunaca tucuicuna allimi nishpa cazushpami, chai pueblo punguta 

llujshijcunaca tucuicuna circuncisionta rurachircacuna. 

25Circuncisionta rurachishca quimsa punllapica paicuna ashtahuan nanaihuan 

cajpirajmi, Jacobpaj ushushi Dinapaj turicunamanta Simeonhuan, Levihuanca 

paicunapaj espadata apashpa chai pueblopi causajcunapajman cungaillapi rishpa tucui 

c'aricunata huañuchircacuna. 

26Hamortapish paipaj churi Siquemtapish espadahuan huañuchishpami, paicunapaj 

pani Dinataca Siquempaj huasimanta pushashpa tigrarcacuna. 

27Jacobpaj churicunaca paicunapaj panita llaquichishpa pingaichishcamantami, chai 

pueblopi caj huañushcacunapaj jahuata saru saru purishpa, tucui chaipi causajcuna 

imalla charishcacunata apashpa rircacuna. 

28Ovejacunata, vacacunata, burrocunata, chai pueblopi tucui imalla tiyajcunata, 

chagracunapi imalla tiyajcunatapishmi tucuita aparcacuna. 

29Huarmicunata, huahuacunatapish, paicuna imalla charishcacunandijmi prezu 

aparcacuna. Huasicunapi tucui imalla tiyashcacunatapish shuhuashpami aparcacuna. 

30Chaimi Jacobca, Simeontapish Levitapish: –Cancuna chashna rurashpaca, 

ñucatamari cai llajtapi causaj cananeocunapi, ferezeocunapi p'iñaipi churashpa, jatun 

llaquipi churanguichij. Ñucaca ashalla gentecunatamari charini. Chaimanta cunanca 

paicuna tandanacushpami ñucatapish, ñuca huasi ucupuracunatapish huañuchishpa 

chingachingacuna– nircami. 

31Chaimi paicunaca: –Ñucanchij panitaca ¿maitataj huainayashcahuan causaj 

huarmita shinaca rurana carcari?– nircacuna. 

GÉNESIS 35 

Taita Diosca Bet-elpi Jacobta alli cashca cachun nishcami 

1Taita Diosca Jacobtaca: “Jatari, Bet-elman huichiyashpa chaipi causagri. Chaipica 

cambaj huauqui Esauta miticushpa ricujpi, ricurij Taita Diospaj shuj altarta ruragri” 

nijpimi, 

2Jacobca paihuan caj tucuicunataca: –Cancunapurapi caj rurashcalla shujtaj 

dioscunataca anchuchishpa shitaichij. Tucuicuna armashpa, shujtaj churanacunata 

churashpa allichirichij. 

3Cunanca Bet-elman huichiyashunchij. Taita Diosca ñuca llaquilla puricujpipish tucui 

ñanpimi ñucataca huaquichihuarca. Paita pagui ningapajmi, ñucaca chaipi shuj altarta 

Taita Diospaj ruragrini– nirca. 

4Chaimi paicunaca rurashcalla shujtaj dioscunatapish, rinrinpi aparishca 

zarcillocunatapish Jacobman tucuita curcacuna. Jacobca paicuna cushcacunataca, 

Siquem pambapi caj encina yura ucupimi pambashpa pacarca. 

5Paicuna Bet-elman ña ricujpimi, Taita Diosca chai muyundij llajtacunapi 

causajcunaman jatun manchaita cujpi Jacobtapish, paihuan caj tucuicunatapish 

llaquichingapajca mana catishpa rircacuna. 

6Jacobca tucui paihuan cajcunandijmi, Canaán llajtallapitaj caj Bet-elman chayarca. 

Chai pambaca ñaupamanca Luz nishcami carca. 

7Chaiman chayashpaca, chaipi shuj altarta rurashpami, chai pambataca El-bet-elta 

shutichirca. Paipaj huauquita miticushpa ricujpi Taita Dios chaipi paiman 

ricurishcamantami chai shutita shutichirca. 

8Rebecata huiñachij Débora huarmi chaipi huañujpimi paitaca Bet-el ura nijllapi caj 

encina yura ucupi pambarca. Chaimi chai yurataca: “Alón-bacutta” shutichirca. 

9Jacobmanca, Padan-arammanta tigracujpimi Taita Diosca cutinllataj ricurishca carca. 

Chaipimi canmanca achca allicunatami cusha nishpaca, 

10cashna nirca: “Cambaj shutica Jacobmi. Ashtahuanpish cunanmantaca ña mana 

Jacob shutichu cangui. Israel shutimi cangui” nishpami, Israel shutita shutichishca 

carca. 

11Taita Diosca chaillapitajmi cashnapish nirca: “Ñucaca Ñucalla Tucuita Rurai Tucuj 

Taita Diosmi cani. Canca huahuacunayuj tucushpa achcata mirarilla. Canmantami 

shuj jatun llajtapish, achca aillucunapish tucunga. Cambaj huijsamanta llujshishca 

huahua huahuacunaca jatun mandajcunami canga. 

12Abrahamman, Isaacman cushca llajtataca canman, cambaj huahua 

huahuacunamanpishmi cusha” nircami. 

13Shina nishpaca Taita Diosca Jacobhuan parlanacucushca pambamantaca rircallami. 

14Chaimi Jacobca, Taita Dios paihuan maipi parlanacushcata ricuchij cachun shuj 

rumita japishpa chaipi shayachirca. Chai rumi jahuapica vinota aceitetami tallirca. 

15Jacobca Taita Dioshuan parlanacushca pambataca, Bet-eltami shutichirca. 

Raquel huañushcami 

16Bet-elmanta Efrata puebloman ricujpimi, chaiman chayanapaj ashalla illajpi 

Raquelca huachana pajtajpi huacharca. Ashtahuanpish paica mana alli ungurcachu. 

17Yallitaj nanaihuan ancha cajpimi, partera huarmica: “Ama manchaichu shujtaj c'ari 

huahuahuanmari ña charingui” nirca. 

18Ñalla huañugrishpa paipaj alma llujshigrijpimi chai huahuataca Benonita 

shutichirca. Ashtahuanpish Jacobca Benjamintami shutichirca. 

19Chashnami Raquelca huañurca. Paitaca Efrataman rina ñanpimi pambarcacuna. 

Chaillatajmi cunanca Belén. 

20Jacobca Raquelta pambashca jahuapica, shuj jatun pircatami rurarca. Raquelta maipi 

pambashcaca cunancama ricunallami. 

21Yaya Israel chaimanta rishpaca, Migdal-edar nishca torre chaininijllapimi paipaj 

carpa huasita shayachishpa causarca. 

22Yaya Israel ña chaipi causacujpimi, Rubenca paipaj yayapaj Bilha shuti caishuj 

huarmipajman rishpa paihuan dormirca. Chaitaca yaya Israelca yachaj chayarcami. 

Jacobpaj huahuacunami 
(1 Cr 2.1-2) 

Yaya Israelpaj churicunaca chunga ishquimi carca. 

23Leahuan charishca churicunaca caicunami: Punta churica Rubén. Q'uipa churica 

Simeón, Leví, Judá, Isacar, Zabulón shutimi carcacuna. 

24Raquelhuan charishca churicunaca José, Benjamín shutimi carcacuna. 

25Raquelpajta ruraj Bilhahuan charishca churicunaca Dan, Neftalí shutimi carcacuna. 

26Leapajta ruraj Zilpahuan charishca churicunaca Gad, Aser shutimi carcacuna. 

Paicunaca yaya Jacob, Padan-arampi causacujpi chaipi huacharishcacunami. 

Isaac huañushcami 

27Jacobca paipaj yaya Isaacta ricungapajmi paipaj yaya causacun Arba pueblopi caj 

Mamreman rirca. Chai puebloca Abraham Isaac causashca Hebrón pueblomi. 

28Isaacca, 180 huatacunatami causarca. 

29Isaacca uni huatacunata, yallitaj yuyajcamami causarca. Isaacca espíritu paimanta 

llujshijpi huañushpaca, paipaj ñaupa gentecunahuanmi tandanacugrirca. Paitaca paipaj 

churi Esaú, Jacobmi pambarcacuna. 

GÉNESIS 36 

Esaupaj huahua huahuacunami 
(1 Cr 1.34-54) 

1Edom nishca Esaupaj huahua huahua callari yayacunaca caicunami: 

2Esauca cananea huarmicunatami paipaj huarmi cachun japirca. Shujca heteo Elonpaj 

ushushi Ada huarmimi carca. Caishujca heveo Zibeonpaj churi Anapaj ushushi 

Aholibama huarmimi carca. 

3Caishujca Ismaelpaj ushushi Basemat huarmimi carca. Paica Nebaiotpaj panimi 

carca. 

4Ada huarmipi Esaú charishca churica Elifazmi carca. Basemat huarmipi charishca 

churica Reuelmi carca. 

5Aholibama huarmipi charishca churicunaca Jeús, Jaalam, Coré shuticunami carca. 

Chaicunaca Canaanpi Esaú causacujpi chaipi huacharishca huahuacunami. 

6Esauca paipaj huarmicunata, churicunata, ushushicunata, paipaj huasipi causaj 

gentecunata pushashpa, Canaanpi causacushpa tucui imalla charishcacunata, 

huagracunata, animalcunatapish tucuita apashpami paipaj huauqui Jacobmanta ch'ican 

causangapaj shujtaj llajtaman rirca. 

7Ishquindijtaj yallitaj charijcuna cashcamantami, tandallaca mana causai tucurcacuna. 

Paicuna causacun llajtapi tiyaj michina pambacunapish animalcunata michinapajca ña 

mana pajtarcachu. 

8Chaimi Edom nishca Esauca, Seir urcupi causarca. 

9Edom nishca Esaumanta mirarishpa Seir urcupi causajcunaca caicunami. 

10Esaupaj churicunapaj shuticunaca: Ada huarmipi Esaú charishca churica Elifazmi 

carca. Basemat huarmipi Esaú charishca churica Reuelmi carca. 

11Elifazpaj churicunaca Temán, Omar, Zefo, Gatam, Cenaz shuticunami carca. 

12Esaupaj churi Elifazca, Timna shuti caishuj huarmitapishmi charirca. Chai 

huarmipica Amalec churitami charirca. Chaicunaca Ada huarmipi Esaú charishca 

churipaj churicunami carca. 

13Reuelpaj churicunaca Nahat, Zera, Sama, Miza shuticunami carca. Chaicunaca 

Basemat huarmipi Esaú charishca churipaj churicunami carca. 

14Zibeonpaj churi Anapaj ushushi Aholibama huarmipi Esaú charishca churicunaca 

Jeús, Jaalam, Coré shuticunami carca. Chaicunaca Aholibama huarmipi Esaú 

charishca churicunami carca. 

15Esaupaj huahuacunapurapi mandajcunaca caicunami: Esaupaj punta churi Elifazpaj 

churicunamanta mandajcunaca Temán, Omar, Zefo, Cenaz, 

16Coré, Gatam, Amalecmi carca. Elifazmanta mirarishpa Canaanpi causaj 

edomitacunata mandajcunaca chaicunami. Chaicunaca Ada huarmipi Esaú charishca 

churipaj churicunami carca. 

17Esaupaj churi Reuelpaj huahuacunapurapi mandajcunaca: Nahat, Zera, Sama, Miza 

shuticunami carca. Reuelmanta mirarishpa Edompi causajcunata mandajcunaca 

chaicunami. Chaicunaca Basemat huarmipi Esaú charishca churipaj churicunami 

carca. 

18Aholibama huarmipi Esaú charishca churicunapaj huahua huahuacunapurapi 

mandajcunaca: Jeús, Jaalam, Coré shuticunami carca. Chaicunaca Ana runapaj 

ushushi Aholibama huarmipi Esaú charishca churipaj churicunami carca. 

19Edom nishca Esaumanta mirarishcacunaca tucui chaicunami. Paicunaca quiquin 

aillullatataj mandajcunami carca. 

20Chai llajtallapitaj causaj horeo Seirpaj churicunaca: Lotán, Sobal, Zibeón, Aná, 

21Disón, Ezer, Disán shuticunami carca. Horeo Seirpaj churicunaca chaicunami. 

Paicunaca Edompi causaj horeocunata mandajcunami carca. 

22Lotanpaj churicunaca Hori, Hemam shuticunami carca. Lotanca Timna shuti 

panitami charirca. 

23Sobalpaj churicunaca Alván, Manahat, Ebal, Sefo, Onam shuticunami carca. 

24Zibeonpaj churicunaca Aja, Aná shuticunami carca. Chai Anami paipaj yaya 

Zibeonpaj burrocunata shitashca pambapi michicushpaca, achca yacu t'imburishpa 

llujshicujta japirca. 

25Anaca Disón shuti churita, Aholibama shuti ushushitami charirca. 

26Disonpaj churicunaca: Hemdán, Esbán, Itrán, Querán shuticunami carca. 

27Ezerpaj churicunaca: Bilhán, Zaaván, Acán shuticunami carca. 

28Disanpaj churicunaca: Uz, Arán shuticunami carca. 

29Horeocunata mandajcunaca: Lotán, Sobal, Zibeón, Aná, 

30Disón, Ezer, Disán shuticunami carca. Chaicunaca Seir llajtapi paicunapaj quiquin 

aillucunata mandajcunami carca. 

31Israelcuna jatun mandajta manaraj charijpica, Edom llajtataca cai jatun 

mandajcunami mandacurca: 

32Edom llajtata mandajca Beorpaj churi Belami carca. Paipaj puebloca Dinaba 

shutimi carca. 

33Bela runa huañujpica, Zerapaj churi Jobabmi paipaj randi mandarca. Paica Bosra 

pueblomantami carca. 

34Jobab huañujpica, Temán llajtamanta caj Husammi paipaj randi mandarca. 

35Husam huañujpica, Bedadpaj churi Hadadmi paipaj randi mandarca. Paipaj 

puebloca Avit shutimi carca. Pai mandacushpami Moab pambacunapi 

madianitacunahuan macanacushpaca misharca. 

36Hadad huañujpica, Masreca pueblomanta caj Samlami paipaj randi mandarca. 

37Samla huañujpica, Éufrates yacu c'uchullapi tiyaj Rehobot pueblomanta caj Saulmi 

paipaj randi mandarca. 

38Saúl huañujpica, Acborpaj churi Baal-hananmi paipaj randi mandarca. 

39Acborpaj churi Baal-hanán huañujpica, Hadar runami paipaj randi mandarca. Paipaj 

puebloca Pau shutimi carca. Hadar runapaj huarmica Mizaabpaj churi Matredpaj 

ushushi Mehetabelmi carca. 

40Esaupaj huahua huahuacunaca quiquin familiapuracunata, quiquin llajtata 

mandajcunaca caicunami. Paicunaca: Timna, Alva, Jetet, 

41Aholibama, Ela, Pinón, 

42Cenaz, Temán, Mibzar, 

43Magdiel, Iram shuticunami carca. Quiquin llajtacunata rurashpa, quiquin 

aillucunallatataj Edompi mandajcunaca chaicunami carca. Esaullatajmi Edom carca. 

Paimi edomitacunapaj yayaca carca. 

GÉNESIS 37 

Josemantapish paipaj huauquicunamantapish 

1Jacobca paipaj yaya causashca Canaanpimi causarca. 

2Jacobpaj huahua huahua callari yayacunamanta parlashcaca cashnami: Joseca chunga 

canchis huatacunayuj cashpami, paipaj huauquicunahuan ovejacunata michishpa purij 

carca. José mosoca Bilha, Zilpa caishuj huarmicunapi paipaj yaya Jacob charishca 

churicunahuan purishpami, paipaj huauquicuna mana allita rurashcataca, yaya 

Jacobman huillaj carca. 

3Yaya Israelca yuyaj cashpa Joseta charishcamantami, paitaca caishuj churicunata 

yalli c'uyashpa, paimanca murujlla churanata rurashpa churachirca. 

4Paipaj huauquicunaca paicunapaj yayaca paicunata yallica Joseta c'uyajta 

ricushpami, yallitaj p'iñashpa Josehuanca mana rimasha nijcunallapish carca. 

5Joseca shuj muscuitami muscurca. Chaita paipaj huauquicunaman parlajpicarin, 

paicunaca ashtahuanmi p'iñarircacuna. 

6Joseca cashnami nirca: –Uyaichij, cunanca ñuca imata muscushcatami parlagrini: 

7Tucui ñucanchijmi chagrapi trigota huayungacurcanchij. Chaipica ñuca huayungaca 

jatarishpa ñapish shayarircallami. Cancunapaj huayungacunapish jatarishpami, ñapish 

ñuca huayunga muyundijpi shayarishpa cungurircacuna– nircami. 

8Chaimi paipaj huauquicunaca: –¿Shinashpaca canchu jatun mandaj tucusha ningui? 

¿Canchu ñucanchijta mandasha yuyangui?– nishpa, pai muscushcata José parlajpica, 

ashtahuan p'iñarcacuna. 

9Chai q'uipapish Joseca, shujtaj muscuita muscushpami paipaj huauquicunamanca: –

Ñucaca shujtaj muscuitamari muscurcani. Intitapish, lunatapish, chunga shuj 

luzerocunatapish ñucata cumuricujtamari muscuni– nishpami parlarca. 

10Paipaj yayamanpish, paipaj huauquicunamanpish parlajpimi paipaj yayaca Josetaca: 

–¿Imatataj muscushcanguichu imamí? Ñucapish, cambaj mamapish, cambaj 

huauquicunapish cambaj ñaupajpi cungurichunchu ningui– nishpami sinchita rimarca. 

11Chaipicarin paipaj huauquicunaca ashtahuanmi p'iñarcacuna. Ashtahuanpish paipaj 

yayaca, chai muscuica imatashi nisha nin nishpami yuyacurcalla. 

Joseta paipaj huauquicuna c'atushcami 

12Shuj punllaca Josepaj huauquicunaca, paicunapaj yayapaj ovejacunata Siquempi 

michinamanmi rircacuna. 

13Yaya Israelca Josetaca: –Cambaj huauquicunaca Siquempimi ovejacunata 

michicungacuna. Canca paicunapajman ri– nijpimi Joseca: –Ari, rishallami– nirca. 

14Yaya Israelca Josetaca: –Cunanca cambaj huauquicunapish, ovejacunapish ima 

shinalla cashcata ñuca yachangapaj ricushpa tigramugri– nishpami paitaca Hebrón 

pambamanta cachajpi Joseca Siquemman chayarca. 

15Chai pambapi José chingarishca puricujpimi, shuj runa tupashpaca: –¿Imatataj 

mashcashpa puricungui?– nijpi, 

16Joseca: –Ñuca huauquicunatami mashcashpa puricuni. Paicuna maipi michicujta 

ricurcanguipishchari huillahuai– nirca. 

17Chaimi chai runaca: –Ñamari caimantaca rishcacuna. Dotanman jacuchij 

ninacucujtami uyarcani– nijpimi, Joseca paipaj huauquicunata mashcashpa rishpaca 

Dotanpi japirca. 

18Josepaj huauquicunaca José paicunapajman caruta shamucujta ricushpami, manaraj 

pai chayajpi paita huañuchinata yuyarinacushpa, 

19paicunaca caishuj chaishuj: –¡Chaitaca muscuj huambramari shamucun! 

20Cunanca, pai muscushca ima shina pajtajta ricungapaj c'amachij huañuchishpa 

jutcupi shitashunchij. Yayamanca: Sacha animalmi micushca canga nishunllami– 

nircacuna. 

21Rubén chaita uyashpami, paicunapaj maquimanta quishpichisha nishpa paicunataca: 

–Ama huañuchishunchijchu. 

22Ama yahuarta jichashunchijchu. Ashtahuanpish cai shitashca pambapi caj 

chaquishca jutcullapi shitashunchij. Paipica ama maquita churaichijchu– nirca. 

Paicunapaj maquimanta chashna quishpichishpa yayapajman tigrachishpa 

cachangapajmi chashna nirca. 

23José paipaj huauquicunapajman ña chayajpica, José churarishca murujlla churanata 

quichushpami, 

24Josetaca japishpa jutcupi shitarcacuna. Ashtahuanpish chai jutcuca yacu illajllami 

carca. 

25Chai q'uipaca micungapajmi tiyarircacuna. Paicuna huichilla ricushpaca, tauca 

ismaelitacuna shamucujtami ricurcacuna. Chaicunaca Galaadmantami mishquijllata 

ashnaj balsamota, mirrata camellocunaman apachishpa Egiptoman ricurcacuna. 

26Chaimi Judaca paipaj huauquicunataca: –Ñucanchij huauquita huañuchishpa paita 

huañuchishca jahua ñucanchijca mana yachanchijchu nishpaca imata mana 

japishunchu. 

27Paica ñucanchij quiquin huauqui, ñucanchij quiquin aichallatajmi. Paipica ama 

maquita churashunchijchu. Ashtahuanpish ismaelitacunaman c'atushpa 

cachashunchij– nijpimi caishuj huauquicunaca tucuicunallataj allimi nircacuna. 

28C'atushpa randishpa purij madianitacuna ña paicunapaj chaita ricujpimi, paicunaca 

Joseta jutcumanta llujshichishpaca, ismaelitacunaman ishqui chunga cullquipi 

c'aturcacuna. Chaicunaca Josetaca, Egiptomanmi aparcacuna. 

29Chai q'uipami Rubenca, chai jutcuman tigrashpa chaipi Joseta ña mana japishpaca, 

paipaj churanata lliquirirca. 

30Paipaj huauquicunapajman tigrashpaca: –Joseca manamari ricurinchu. Ñucaca 

¿maimantaj rishari?– nirca. 

31Paicunaca shuj huahua chivota cungata p'itishpami, Josepaj churanataca chai 

yahuarhuan tucuita llihuircacuna. 

32Josepaj murujlla churanataca yayapajmanca cashna nishpami cacharca: “Cai 

churanatami japinchij. Cambaj churipaj cashcata, mana cambaj churipaj cashcata 

rijsipai” nishpami ricuchichun cacharcacuna. 

33Jacobca paipaj churipaj churana cashcata rijsishpami: “Cai churanaca ñuca 

churipajtajmari. Ima millai animalmari Josetaca mirga mirgata rurashpa millpushca 

canga” nirca. 

34Jacobca paipaj churanacunata lliquirishpa, cañamazuta churarishpami paipaj 

churimantaca achca punllacunata llaquilla carca. 

35Chaimi Jacobtaca churicunapish ushushicunapish cushichishun nishpa tucuicuna 

c'uchuyashpa sumajta rimarcacuna. Ashtahuanpish Jacobca imata mana uyasha 

nishpami paicunataca: “¡Ñucaca, seolpi ñuca churihuan tandanacugringacamami 

llaqui churanata churashca causasha!” nishpami huacarca. 

36Madianitacuna Egiptoman chayashpaca, Josetaca Potifarmanmi c'aturcacuna. 

Potifarca, faraonta cuidaj soldadocunata mandajmi carca. 

GÉNESIS 38 

Judapish Tamarpish 

1Chai punllacunallatajmi Judaca, paipaj huauquicunamanta ch'icanyashpa, 

adulamitapura caj Hira shuti runapaj huasiman rirca. 

2Chaipi cashpami Judaca, cananeo Súa shuti runapaj ushushita rijsishpa paipaj huarmi 

cachun japishpa paipi chayarirca. 

3Chai huarmica chichushpa shuj c'ari huahuatami huacharca. Paitaca Ertami 

shutichirca. 

4Chai huarmi cutinllataj chichushpaca, shujtaj c'ari huahuatami huacharca. Paitaca 

Onantami shutichirca. 

5Cutinllataj chichushpapish shujtaj c'ari huahuallatatajmi huacharca. Paitaca Sela 

shutitami shutichirca. Quezibpi causacushpami, chai huahuataca huacharca. 

6Judaca paipaj punta churi Erpaj huarmi cachunca, Tamar huarmitami japirca. 

7Judapaj punta churi Erca Mandaj Diospaj ñaupajpi millai cajpimi, Mandaj Diosca 

paipaj causaita quichurca. 

8Chaimi Judaca paipaj churi Onantaca: –Cambaj huañuj huauquipaj huarmita cambaj 

huarmi cachun japishpa, cambaj huauquipaj huahua huahuacuna tiyachun paihuan 

huahuacunata chari– nirca. 

9Onanca pai charishca huahua huahuacunaca mana paipaj quiquin huahua huahuacuna 

cana cajpimi, paipaj huañuj huauquipaj huarmipi chayarishpaca paipaj huauquipaj 

huahua huahuacunaca paillamanta ama tiyachun nishpa pamballapi shutuchij carca. 

10Mandaj Diosca Onán runataca pai mana munashcata rurajpimi paitapish causaita 

quichurca. 

11Judaca paipaj nuera Tamartaca: –Ñuca churi Sela cazaranapajta tucungacama, 

cambaj yayapaj huasipi viudallataj causagrilla– nijpimi, Tamarca paipaj yayapaj 

huasipi causanaman rirca. “Selapish, caishuj huauquicuna shina huañungallatajmari” 

nishpami chashna nirca. 

12Chaimanta achca huatacunapica, Suapaj ushushi Judapaj huarmipish huañurcami. 

Judaca paipaj huarmi huañujpi llaquilla cana punllacuna ña tucurijpimi, paipaj 

ovejacunata rutujcuna maipi can Timnatman huichiyarca. Paica paihuan alli apanacuj 

adulamita Hira runandijmi rirca. 

13Tamarmanca: “Cambaj suegro Judaca paipaj ovejacunata Timnatpi rutunamanmi 

huichiyacun” nishpa huillajpimi, 

14Tamarca viuda cashcata ricuchij churanata anchuchishpa, ama pi rijsichun 

ñahuitapish linsohuan ch'ungullirishpa Timnatman rina ñan c'uchullapi Enaim 

puebloman yaicuna pungullapi tiyarigrirca. Judallataj paipaj churi Sela cazaranapajta 

ña tucujpipish paihuan mana cazarachishcamantami chashna rurarca. 

15Ñahuita ch'ungullirishca tiyacujta Judá ricushpami, chai huarmica 

huainayashcahuan causaj huarmimi yuyarca. 

16Ñan c'uchullapi tiyacujpimi, Judaca ñanmanta ladoyashpa chai huarmipajman 

c'uchuyagrirca. Paipaj nuerallataj cashcata mana yachashpami paica: –Ñucami canpi 

chayarisha nini– nijpi chai huarmica: –Ñucapi chayarishcamantaca ¿imatataj cungui?– 

nirca. 

17Chaimi Judaca: –Ñuca chivo canllamantami shuj malta chivota cachasha– nijpimi, 

chai huarmica: –Can chaita cachangacamaca, imallatapish saquinami cangui– nirca. 

18Shina nijpimi Judaca: –¿Imatataj saquichun ningui?– nijpi chai huarmica: –Pipura 

cashcata ricuchij señalta, chaita aparina puchcata, can charicun taunatapish saqui– 

nijpi, Judaca chai huarmi mañashcacunata cushpa chai huarmipi chayarijpi chai 

huarmica Judapajta chichu saquirirca. 

19Chaimanta jatarishpa rishca q'uipami Tamarca ch'ungullirishca linsota 

anchuchishpa, viuda cashcata ricuchij churanallatataj churarirca. 

20Judaca, paihuan alli apanacuj adulamita Hira runaman shuj chivota cachashpaca, cai 

chivota chai huarmiman cushpa ñuca paiman imalla saquimushcacunata mañashpa 

apamugri nircami. Hira runa rishpaca, chai huarmitaca ña mana japircachu. 

21Chaimi Hira runaca, chai pueblopi causajcunataca: –Cai Enaim pueblopi 

huainayashcahuan causaj huarmica ¿maipitaj?– nijpi paicunaca: –Caipica 

huainayashcahuan causaj huarmica mana tiyanchu– nircacuna. 

22Chaimi paica Judapajman tigrashpaca: –Chai huarmica ña mana ricurinchu. Chaipi 

causajcunata tapujpipish: Caipica huainayashcahuan causaj huarmica mana tiyanchu 

nincunami– nirca. 

23Judaca: –Ñucapaj imalla cashcacunahuanca tucuihuan saquiringallatajchari. 

Ashtahuanca ñucanchijlla ama chanzata rurashpa asicunalla cashun. Chivota 

saquinaman ñuca cachajpipish, paillatajmi mana ricurishca– nircami. 

24Ashtahuanpish ña quimsa quilla shinapimi Judamanca: –Cambaj nuera Tamarca, 

huainayashcamari. Pai chashna cashcamantaca chichumi– nishpa huillajpi Judaca: –

¡Paitaca llujshichishpa rupachichij!– nirca. 

25Tamarca paita llujshichi callarijpimi paipaj suegromanca cashna nichun cacharca: 

“Ñucaca cai ñuca charicuncunata cuj runapajtamari chichu cani. Cunanca caicuna 

pipaj cashcata rijsingapajca pipura cashcata ricuchij señalta, chaita aparina puchcata, 

taunatapish alli rijsi” ninmi nichunmi cacharca. 

26Chaimi Judaca, chaicunaca paipajllataj cashcata rijsishpa: “Tamarca ñucata yalli 

allitamari rurashca. Ñucamari ñuca churi Selata mana paihuan cazarachishpaca, mana 

allita rurarcani” nirca. Judaca chai huarmipica cutinca ña mana chayarircachu. 

27Tamarca huachana punlla pajtajpica, ishqui huahuatami huacharca. 

28Ña huachacui punllapica shuj huahuaca maquitaraj llujshichijpimi, partera huarmica 

puca puchcahuan maquipi huatashpaca: “Caimi punta huacharij” nirca. 

29Ashtahuanpish maquita punta llujshichij huahuaca cutinllataj maquita ucuman 

aisajpimi, caishuj huahuaraj punta huacharirca. Chaimi partera huarmica: “¿Ima 

shinataj canrajca huacharinguiri?” nishpa Fares shutita shutichirca. 

30Chai q'uipami puca puchcahuan maquipi huatashca Farespaj huauquica huacharirca. 

Paitaca Zara shutitami shutichirca. 

GÉNESIS 39 

Josepish Potifarpaj huarmipish 

1Josetaca Egiptomanmi pusharcacuna. Chaimi faraonta cuidaj soldadocunata mandaj 

Potifar runaca Joseta randirij ismaelitacunaman randirca. 

2Mandaj Diosca Josehuanmi carca. Chaimi paica tucui imapipish alli llujshirca. Paica 

paipaj amo Potifarpaj huasipimi causarca. 

3Josepaj amoca Mandaj Diosca Josehuan cashcamanta, tucui pai imalla 

charishcacunapish yallitaj achcayashcatami ricurca. 

4Joseca chashnami paipaj amopi alli ricurishpa paipajta alli ruraj tucurca. Chaimi 

Potifarca paipaj huasipi mayordomo cachun churashpa, tucui pai imalla 

charishcacunata Josepaj maquipi churarca. 

5Chai egipcio paipaj huasita, tucui pai imalla charishcacunata Josepaj maquipi churai 

punllamantami Mandaj Diosca Josemanta chai runapaj huasipica, huasipipish, 

chagracunapipish achcata mirachirca. 

6Potifarca tucui pai imalla charishcacunata Josepaj maquipi churashpaca, imata mana 

sustarishpa micunallatami yuyarirca. Joseca sumaj ñahui, munananqui huambrami 

carca. 

7Ña uni huatacunata chaipi causacujpimi, Josepaj amopaj huarmica Joseta ricurashpa 

purishpa paita munashpa: –Ñucahuan dormishun– nirca. 

8Ashtahuanpish Joseca, mana chaita rurasha nishpami paipaj amopaj huarmitaca: –

Ñuca amoca paipaj huasipi tucui imalla tiyashcacunata ñuca alli cuidajta ricushpami, 

paica imata mana sustarishpa tucui imalla charishcacunataca ñuca maquipi churarca. 

9Cai huasipica ñucata yalli tucuita ricujca, pi mana tiyanchu. Ñuca amoca tucui paipaj 

ima charishcacunatapish tucuitami ñuca maquipi churarca. Canllatami mana ñuca 

maquipi churarca. Chashna cashcamanta ñucaca maitataj jatun millaita rurashpa, Taita 

Diosta p'iñachishpa juchallishari– nircami. 

10Chai huarmica Josetaca punllantami chashna nicurcalla. Ashtahuanpish Joseca chai 

huarmihuanca mana siririsha nircachu. Paipaj c'uchupi canallatapish mana 

munarcachu. 

11Shuj punllami Joseca pai imalla rurana cashcata rurangapaj huasiman yaicurca. Chai 

punllallatajmi chai huasimantaca tucuicuna illarca. 

12Chaimi chai huarmica, churanapi japishpa Josetaca: –Cunantajca ñucahuan 

dormishunllari– nijpi Joseca, churanata chai huarmipaj maquipi shitashpa callpashpa 

rirca. 

13Churanata paipaj maquipi saquishpa callpajpimi, 

14chai huarmica huasipi imatapish rurajcunata cayashpaca: –Riquichij, cai hebreo 

runataca ñucanchijta chanzata rurachunmari apamushca. Ñuca tiyacun ucuman 

yaicushpa ñucahuan dormishun nijpimi, ñucaca sinchita caparircani. 

15Sinchita caparijpimi, paipaj churanata caipi shitashpa callpashpa rin– nirca. 

16Paipaj cusa shamungacamami Josepaj churanataca paipaj c'uchupi charicurca. 

17Cusa chayajpica, huasipi cajcunaman huillashca shinallatajmi: –Ñucanchijpajta 

rurachun can apamushca hebreo runaca ñucapajman shamushpami, ñucata japirisha 

nirca. 

18Paica sinchita ñuca caparijpimi, paipaj churanata caipi shitashpa callpashpa rirca. 

19Cambajta ruraj runaca chashnamari ruran nishpa paipaj huarmi huillajta uyashpami, 

Josepaj amoca nina sindirij shina p'iñarirca. 

20Chaimi Josepaj amoca Josetaca jatun mandaj prezu churashcacuna tiyacun carcel-

llapitaj prezu churachirca. Chaipimi prezu saquirirca. 

21Prezupi cajpipish Mandaj Diosca Josehuan cashpa paita llaquijpimi, carcelpi 

cajcunata ricujcunata mandajpica allita ruraj ricurirca. 

22Carcelpi cajcunata ricujcunata mandajca Josetaca chaipi caj prezucunata 

cuidachunmi paipaj maquipi churarca. Joseca, prezucuna tiyana carcelpi imalla rurana 

cashcataca tucuitami rurarca. 

23Joseca Mandaj Dios paihuan cajpimi, tucui pai imata rurashcapish alli llujshirca. 

Chaimi carcelpi cajcunata ricujcunata mandajca José ima shina ruracujta ricunataca 

mana yuyarca. 

GÉNESIS 40 

Ishqui runacuna muscushca imata nisha nishcata José huillashcami 

1Tucui chaicuna chashna tucushca q'uipami, Egiptota jatun mandajpaj copacunata 

pasachijcunata mandajpish, tandata rurajcunata mandajpish paicunapaj amopajta 

mana allita rurarcacuna. 

2Faraonca copacunata pasachijcunata mandajhuanpish, tandata rurajcunata 

mandajhuanpish yallitaj p'iñarishpami, 

3paita cuidaj soldadocunata mandajpaj huasipi prezu churagrichun mandarca. Josepish 

chai carcel-llapitajmi carca. 

4Soldadocunata mandajca, chai ishqui runacunataca José ricuchun churajpimi, paica 

paipaj randi cuidarca. Chai ishqui runacunaca unitami prezu carca. 

5Egiptota jatun mandajpaj copacunata pasachijpish, tandata rurajpish prezu 

tiyacushpami ishquindijtaj paicunaca chai tutallataj, ch'ican ch'icanta muscurcacuna. 

Chai muscushcacunaca paicuna ima tucunallatataj ricuchijmi carca. 

6Tutamanta paicunata ricunaman José yaicushpaca, llaquijllacuna cajtami ricurca. 

7Chaimi Joseca, paipaj amopaj huasipi prezu caj faraonpajta ruraj mandajcunataca: –

¿Ima nishpataj cancunaca chashna llaquijlla ñahuicuna canguichigari?– nishpa 

tapurca. 

8Chaimi paicunaca: –Cunan tutamari ñucanchijca shuj muscuita muscurcanchij. Chai 

imata nisha nishcata pi mana huillaipaj cajpimari llaquijlla canchij– nijpimi, Joseca: –

Chaicuna imata nisha nishcataca Taita Diosllamari huillachin nishpami, parlaichigari– 

nirca. 

9Chaimi copacunata pasachijcunata mandajca pai imata muscushcata Josemanca: –

Ñucaca ñuca ñaupajpi shuj uva yura cajta, 

10chai yuraca quimsa ramacunayuj cajta, ramacunaca p'angacunayuj tucushpa 

sisashpa uvata p'ucujta, 

11faraonpaj copaca ñuca maquipi cajta, uvata japishpa faraonpaj copapi capishpaca 

faraonpaj maquipi churacushcatami muscurcani– nirca. 

12Chaimi Joseca: –Chai muscuica caitami nisha nin: Quimsa ramacunaca quimsa 

punllacunami. 

13Cunanmanta quimsa punllapimi faraonca cantaca caimanta llujshichishpa sarunman 

can maipi cashcallapitaj churajpi, canca copata pasachijcunata mandaj cashpa ruraj 

cashca shinallataj faraonpaj maquipi copata churangui. 

14Cunanca ñucaca, can ña alli cashpaca ñucata yuyarichun, faraón ñucata caimanta 

llujshichichun ñucamanta parlachunmi rogapani. 

15Ñucaca hebreocunapaj llajtamanta shuhuamushcami carcani. Carcelpi ñucata 

churachunca cai llajtapipish ñucaca ima mana allitaca mana rurarcanichu– nirca. 

16Tandata rurajcunata mandajpish chai muscushcaca allipaj cashcata José huillajta 

uyashpami Josemanca: –Ñucaca quimsa yuraj canastacunapi tandata uma jahuapi 

apacushcata, 

17chai canastacunapaj jahuapi caj punta canastapica faraonpaj tucui laya sumaj 

tandacuna cajta, chai canastapi caj tandacunataca pajarocuna shamushpa ñuca uma 

jahuallapitaj micucujtami muscurcani– nirca. 

18Chaimi Joseca: –Chai muscuica caitami nisha nin: Quimsa canastacunaca, quimsa 

punllacunami. 

19Cunanmanta quimsa punllapimi faraonca cantaca cungata p'itishpa huañuchishpa 

huarcujpi cambaj aichataca pajarocuna micungacuna– nircami. 

20Chashna huillashca quimsa punllapica jatun mandaj faraonca pai huacharishca 

punlla pajtajpimi, pai churashca mandajcunahuan micungapaj sumaj micuita rurarca. 

Tucui chaipi cajcuna ricucujpimi, copacunata pasachijcunata mandajtapish, tandata 

rurajcunata mandajtapish carcelmanta llujshichinaman cacharca. 



86 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

21Copacunata pasachijcunata mandajtaca, pai maipi cashcallapitaj churajpimi, paica 

faraonpaj maquipi copata churashpa catirca. 

22Tandata rurajcunata mandajtaca, José huillashca shinallataj huañuchishpami 

huarcurca. 

23Ashtahuanpish copacunata pasachijcunata mandajca, Josetaca mana yuyarircachu 

cungarircallami. 

GÉNESIS 41 

Faraón muscushca imata nisha nishcata José huillashcami 

1Chashna tucushcamanta ishqui huatapica faraonmi shuj muscuita muscurca. Paica 

jatun yacu c'uchupi cashcata, 

2jatun yacumantaca sumaj ricunanqui huirayashca canchis vacacuna llujshishpa, 

q'uihua pambapi micucujta, 

3chaicunapaj q'uipaca jatun yacullamantataj p'iñanana yallitaj irqui canchis vacacuna 

llujshishpa, jatun yacu c'uchu uripi caj sumaj vacacunapaj c'uchupi shayarishpa, 

4p'iñanana yallitaj irqui vacacunaca, huirayashca sumaj canchis vacacunata millpujta 

muscushpami faraonca rijcharirca. 

5Cutinllataj dormirishca q'uipaca: Shuj ramallapi canchis caspa racu sumaj trigota, 

6chaipaj q'uipaca inti llujshin ladomanta shamuj rupaj huaira japishcamanta 

fichuyashca canchis caspa trigota, 

7chai fichuyashca canchis caspacunaca, grano junda canchis racu caspacunata 

millpujta muscushpami faraonca rijcharirca. Pai rijcharishpaca, chaicunaca muscuilla 

cashcatami ricurca. 

8Ashtahuanpish chai tutamantaca paipaj espiritupica llaquillami carca. Chaimi 

Egiptopi causaj jatun yachajcunata, yumbucunata cayachishpa pai imallata 

muscushcata parlarca. Paicunaca chai imata nisha nishcataca faraonmanca pi mana 

huillai tucurcachu. 

9Chaipimi copacunata pasachijcunata mandajca, faraonmanca: –Cunanmari yuyarini. 

Ñucaca mana allita rurashpami puricuni. 

10Faraón canca cambajta ruraj ñucanchijhuan p'iñarishpaca, canta cuidaj 

soldadocunata mandajpaj huasipi tiyaj carcelpimi ñucatapish, tandata rurajcunata 

mandajtapish prezu churarcangui. 

11Paipish, ñucapish chaipi cashpami shuj tutaca ishquindijtaj ch'ican ch'icanta 

muscurcanchij. Chai muscushcacunaca ishquindijtajmi imata nisha nishcata charirca. 

12Chaipica soldadocunata mandajpajta ruraj hebreo shuj mosomi ñucanchijhuan carca. 

Ñucanchij muscushcata paiman parlajpimi, ñucanchij cada quiquin muscushcataca 

chai imata nisha nishcata cada quiquinman huillarca. 



87 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

13Ñucanchijca pai nishca shinallatajmi tucurcanchij. Ñucaca ñaupaman shinallataj 

ñuca rurana cashcamanmi tigrarcani. Ashtahuanpish tandata rurajcunata mandajtaca 

huañuchishpa huarcushcami carca– nircami. 

14Chaimi faraonca Joseta cayamuchun cacharca. Paitaca carcelmanta utca 

llujshichijpimi, barbasta tucui rasparishpa, shujtaj churanacunata churarishpa 

faraonpajman shamurca. 

15Faraonca Josetaca: –Ñucami shuj muscuita charircani. Chaita huillajmari pi mana 

tiyan. Ashtahuanpish muscushcacunata huillajpi chaita uyashpaca canca chai imata 

nisha nishcata huillanlla nijtami uyani– nirca. 

16Chaimi Joseca faraonmanca: –Chaitaca mana ñucachu huillai tucuni. Ashtahuanpish 

Taita Diosmari chai imata nisha nishcataca can faraonpaj allipaj huillachinga– nirca. 

17Chaimi faraonca, Josemanca: –Ñucaca chai muscuipica jatun yacu uripi ñuca 

shayacujpi, 

18jatun yacumantaca huirayashca sumaj ricunanqui canchis vacacuna llujshishpa 

q'uihua pambapi micucujtami muscurcani. 

19Chaicunapaj q'uipaca cai Egiptopica maipi manataj ricushca p'iñanana yallitaj irqui 

canchis vacacuna llujshijtami muscurcani. 

20Chai yallitaj irqui p'iñanana vacacunaca, ñaupaman llujshij huirayashca canchis 

vacacunata millpujtami muscurcani. 

21Chashna millpushpapish, chai vacacunaca mana micushca shinallatajmi carca. 

Ashtahuanpish ñaupaman cashcatapish yalli ashtahuan irquicunallatajmi carca. 

Chashnata muscushpami rijcharircani. 

22Chai q'uipaca cutinmi: Shuj ramallapi canchis caspa alli sumaj trigohuan junda 

huiñajta muscurcani. 

23Chai q'uipapish inti llujshin ladomanta shamuj rupaj huaira japishcamanta 

fichuyashca canchis caspa trigo huiñajtami muscurcani. 

24Chai fichuyashca canchis caspa trigoca, caishuj canchis caspa alli sumaj trigohuan 

junda caj caspacunata millpujtami muscurcani. Chai imata nisha nishcata huillanata 

yachajcunaman huillajpipish chai imata nisha nishcata huillajca mana tiyanchu– 

nircami. 

25Chaimi Joseca faraontaca: –Can faraón ishqui cutin muscushcaca chaillatatajmi 

nisha nin. Taita Diosmi can faraonmanca, pai imata rurasha nicushcata ricuchishca. 

26Huirayashca canchis vacacunaca, canchis huatacunami. Alli sumaj trigohuan junda 

caspacunapish, canchis huatacunallatajmi. Chai muscui imata nisha nishcaca ishquitaj 

chaillatatajmi nisha nin. 

27Q'uipata llujshij p'iñanana yallitaj irqui canchis vacacunaca, canchis 

huatacunallatajmi. Inti llujshin ladomanta shamuj rupaj huaira japishcamanta 

fichuyashca canchis caspa trigopish, canchis huatacunallatajmi. Chaicunaca canchis 

huatata jatun yaricai tiyanatami ricuchin. 

28Taita Diosca pai imata rurasha nishcatami can faraonmanca ricuchishca. Chaica 

cashnami canga. 

29Cai Egiptopica, yallitaj achca alli granocunata p'ucuna canchis huatacunami 

shamugrin. 

30Chai q'uipaca jatun yaricai canchis huatacunami shamugrin. Egiptopi ñaupaman alli 

grano p'ucuj cashcataca pi mana yuyaringacunachu. Jatun yaricaica tucui llajtapimi 

canga. 

31Chai yaricaica yallitaj jatun llaqui cashcamanta ñaupaman alli granocunata p'ucuj 

cashcaca nunca mana p'ucuj cashca shinami canga. 

32Can faraón ishqui cutin muscushcaca Taita Diosca ruranataj cashcata ña 

ruragrishcatami ricuchin. 

33Chaimanta can faraonca cai Egiptopica alli yuyaiyuj, alli yachaj runata mashcashpa 

churanami alli canga. 

34Can faraonca cai Egiptopi canchis huatacunata yallitaj achca alli granocunata 

p'ucucujpica, cada chungamanta ishquita japishpa huaquichijcunata mandajcunata 

tucui llajtapi churai. 

35Alli granocunata p'ucucui huatacunapi tandashca granocunataca llajtacunapi 

causajcuna micunapaj cachun tucuita tandachishpa can faraonpaj maquipi churai. 

36Granocunata huaquichinacunapica cai Egiptopi canchis huatacunata jatun yaricai 

tiyanapaj pajtata huaquichi. Chaimi cai llajtapi causajcunaca jatun yaricaipi mana 

huañungacuna– nircami. 

Egiptopi q'uipa mandaj José tucushcami 

37José chashna nishcaca faraonpipish, paita ayudajcunapipish alli ricurijpimi, 

38faraonca paita ayudajcunataca: –Taita Diospaj espirituta charij cai runa shina pi 

shujtajtaca mana japishunchu– nirca. 

39Faraonca Josetaca: –Tucui caicunataca Taita Diosmari canmanca yachachishca. 

Chaimanta can shina alli yachaj, alli yuyaiyujca pi mana tiyanchu. 

40Ñuca huasitaca canmi mandangui. Tucui ñuca mandacun llajtami can mandashcata 

cazungacuna. Jatun tiyarinallapimi ñucalla tiyasha– nircami. 

41Chashna nishpaca Faraonca Josetaca: –Ñucaca cantaca tucui Egipto llajtata mandaj 

cachunmi churani– nircami. 

42Faraonca, paipaj maquimanta sortijasta llujshichishpaca Josepaj maquipimi 

churachirca. Ashtahuan alli lino sumaj churanatami churachirca. Cungapipish 

curimanta rurashca sumaj huallcatami apachirca. 

43Faraonca Josetaca, pai purina carropaj cati carropi huichiyachishpami chaipaj 

ñaupajtaca: “¡Cungurichij!” nishpa caparishpa ñaupajta churarca. Chashnami Joseca 

tucui Egipto llajtapaj mandaj saquirirca. 

44Chaipimi faraonca Josetaca: –Ñuca faraón cajpipish, tucui cai Egiptopica can 

mandajllapimi pi cashpapish paicunapaj maquita paicunapaj chaquita alzangacuna– 

nircami. 

45Faraonca Josetaca Zafnat-paneatami shutichirca. Josepaj huarmi cachunca On 

pueblopi causaj Potifera curapaj ushushi Asenattami curca. Chashnami Joseca, 

Egiptopi causaj tucuicunata mandaj saquirirca. 

46Joseca Egiptota jatun mandaj faraonpaj ñaupajman pushanapajca quimsa chunga 

huatayujmi carca. Paica faraonpajmanta rishpaca, Egiptopi tiyaj tucui pueblocunatami 

ricushpa purirca. 

47Chai canchis huatacunatami Egiptopica yallitaj achca granocunata p'ucurca. 

48Joseca Egiptopi canchis huatacunata yallitaj achca granocunata p'ucucui 

huatacunapica, tucuita tandachishpami pueblocunapi huaquichirca. Pueblo 

muyundijcunapi p'ucushcacunataca cada chai pueblopimi huaquichirca. 

49Joseca yacu uripi tiyaj t'iyu allpata shinami trigotaca tandachirca. Mana yupai 

tucuipaj cashcamanta mana yupai tucuipajmi carca. 

50Jatun yaricai huata manaraj chayamujpimi, Joseca ishqui churicunata charirca. 

Paicunataca On pueblopaj cura caj Potiferpaj ushushi Asenatmi huacharca. 

51Joseca, punta churitaca Manasestami shutichirca. Paica: “Taita Diosca ñuca 

llaquicunataca cungachircami. Ñuca huasi ucupuracunatapish cungachircami” 

nishpami, chashna shutichirca. 

52Q'uipa churitaca Efraintami shutichirca. Paica: “Taita Diosca ñucataca llaquita 

apacushca llajtapimari churicunayujta rurahuan” nishpami, chashna shutichirca. 

53Egiptopi canchis huatacunata alli granocunata p'ucucushca tucurishpaca, 

54José huillashca shinallataj canchis huata jatun yaricaimi callarirca. Tucui 

llajtacunapimi jatun yaricai tiyarca. Ashtahuanpish Egiptopica micunaca tiyarcami. 

55Tucui Egipto llajtapi causajcunaca yaricaihuan cashpami, faraontaca micunata 

mañarcacuna. Chaimi faraonca tucui egipciocunataca: “Josepajman richij. Pai imalla 

nishcata ruraichij” nirca. 

56Jatun yaricaica, tucui Egipto llajtata mirarishpa catijpimi, Joseca maillapi trigota 

huaquichishcata pascashpa egipciocunaman c'aturca. Egiptopi jatun yaricai cajpimi 

chashna carca. 

57Tucui shujtaj llajtacunapipish jatun yaricai cashcamantami tucui llajtacuna Egiptopi 

Joseman granocunata randinaman shamurcacuna. 

GÉNESIS 42 

Josepaj huauquicunaca micunata randinaman Egiptoman rishcami 

1Jacobca, Egiptopi granocuna tiyan nijta uyashpami, paipaj churicunataca: “¿Imatataj 

caishuj chaishuj ricunacucunguichijlla? 

2Ñucaca Egiptopi granocuna tiyan nijtami uyani. Yaricaihuan ama huañungapajca 

chaiman uriyashpa granocunata ñucanchijpaj randimugrichij” nirca. 

3Josepaj chunga huauquicunaca trigota randingapajmi Egiptoman uriyarcacuna. 

4Jacobca Josepaj huauqui Benjamintaca mana cacharcachu. Paipish ima llaqui 

tucungallatajmari yuyashpami, paipaj huauquicunahuanca mana cacharca. 

5Canaanpi jatun yaricai tiyashcamantami, yaya Israelpaj churicunaca chai 

llajtallamantataj shujtajcunandij granocunata randingapaj rircacuna. 

6Joseca chai llajtapi mandajmi carca. Paimi tucuicunaman trigota c'atuj carca. Josepaj 

huauquicunapish paipajman chayashpaca paipaj ñaupajpimi pambaman tupajta 

cumurircacuna. 

7Joseca ricushcahuanmi paipaj huauquicuna cashcata rijsirca. Ashtahuanpish mana 

rijsij shina tucushpa maipish cachun rimashpami: –¿Maimantataj shamunguichij?– 

nijpi paicunaca: –Granocunata randingapajmi Canaanmanta shamunchij– nircacuna. 

8Joseca paipaj huauquicuna cashcataca rijsircami. Ashtahuanpish paipaj 

huauquicunaca Josetaca mana rijsircacunachu. 

9Chaimi Joseca paipaj huauquicunamanta ñaupaman pai muscushcata yuyarishpa 

paicunataca: –Cancunaca cai llajta mitsari tucuipajta, mana mitsari tucuipajta purij 

shinalla ricujcunami canguichij– nirca. 

10Paicunaca: –Ñucanchij amito, cambajta ruraj ñucanchijca mana chaipajchu 

shamurcanchij. Ashtahuanpish granocunata randingapajllami shamurcanchij. 

11Tucui ñucanchijmi shuj yayapajlla huahuacuna canchij. Ñucanchijca mana allita 

rurajcunaca mana canchijchu. Cambajta ruraj ñucanchijca purij shinalla ricujcunaca 

manataj cashcanchijchu– nircacuna. 

12Shina nijpipish Joseca: –Mana chashnachu canguichij. Cancunaca cai llajta mitsari 

tucuipaj cajta mana mitsari tucuipaj cajta purij shinalla ricujcunami canguichij– 

nircami. 

13Shina nijpi paicunaca: –Cambajta ruraj ñucanchijca shuj yayapajlla huahuacuna, 

chunga ishqui huauquindijcunami canchij. Canaanpimi causanchij. Tucui 

ñucanchijpaj q'uipa huauquica ñucanchij yayahuanmi saquirirca. Shuj huauquica 

chingarircami– nircacunami. 

14Shina nijpimi Joseca: –Cancunaca ñuca nishca shinallataj purij shinalla ricushpa 

purijcunatajmi canguichij. 

15Cancuna nishca chashnataj cashcataca caita rurashpami yachasha: ¡Tucui 

cancunapaj q'uipa huauqui shamungacama, caimantaca manataj llujshinguichijchu. 

Faraonpaj shutipimi chashna nini! 

16Cancuna nishca chashnataj cajpica caishujcunaca caipi prezu saquirishpa shujtaca 

q'uipa huauquita pushanaman cachaichij. Mana chashna rurashpaca purij shina 

ricujcunatajmi canguichij. Faraonpaj shutipimi chashna nini– nirca. 

17Shina nishpaca tucuicunatami quimsa punllacama prezu churarca. 

18Quimsa punlla tucujpimi Joseca: –Ñucaca Taita Diosta manchajmi cani. Cancuna 

ama huañungapajca caita ruraichij: 

19Cancuna mana allita mana rurajcunataj cashpaca, cancunapaj shuj huauquita caipi 

prezu saquishpa, caishujcunaca cancunapaj huasi ucupurapaj micunata apashpa richij. 

20Cancuna tigramushpaca tucuicunapaj q'uipa huauquita pushamunguichij. Chaimi 

cancuna nishcaca chashnataj cajpi mana huañunguichij– nijpimi paicunaca chashna 

ruranata ari nircacuna. 

21Chaipimi paicunaca caishuj chaishuj: –Ñucanchij huauquita llaquichishpaca 

juchayujtajmi tucushcanchij. Paica llaquijlla ñahuimari ñucanchijtaca ama chashna 

rurahuaichijchu nirca. Ashtahuanpish ñucanchijca mana uyarcanchijchu. Chaimari 

tucui cai llaquicunaca ñucanchij jahuaman shamushca– nircacuna. 

22Chaimi Rubenca: –¿Manachu ñucaca cai huambrata llaquichishpa ama 

juchallichijchu nircani? Ashtahuanpish cancuna mana uyashcamantami, cunanca 

paipaj yahuar ñucanchijta llaquichichun mañacun– nirca. 

23Joseca paicuna ima rimashcata egipcio rimaipi paiman huillaj runatami charirca. 

Chaimi paicunaca paicunapaj rimaipi parlanacushcataca Joseca mana entendinchu 

yuyarcacuna. 

24Ashtahuanpish Joseca paicunamanta ch'icanyashpami huacarca. Paicunapajman 

tigrashpa paicunahuan rimashpaca paicuna ricucujpimi Simeonta prezu japirca. 

25Chai q'uipami Joseca, paipajta rurajcunataca: –Paicunapaj costalcunapi trigota 

jundachichij. Trigomanta pagashca cullquitapish cada quiquinpaj costalcunapi 

churanguichij. Ñanpi micuchun cucayutapish cachanguichij– nijpica, pai nishca 

shinami rurarcacuna. 

26Josepaj huauquicunaca, paicunapaj burrocunaman trigota apachishpa chaimanta 

rircallacunami. 

27Paicunaca ña tutayajpi samarinaman chayashpami, paicunapuramanta shujca paipaj 

burroman carangapaj costalta pascarca. Chaipica ñapish costal shimipica cullqui 

muchila ricurircallami. 

28Chaimi paipaj huauquicunamanca: –¡Riquichigari, ñuca cullquitaca cai ñuca costal-

llapitajmari tigrachishpa cachashca!– nijpimi, tucuicuna achcata chujchushpa 

mancharishpa caishuj chaishuj: –¿Taita Diosca ñucanchijtaca imatataj ruracunchu 

imamí?– ninacurcacuna. 

29Canaanman chayashpaca, paicunapaj yaya Jacobmanca tucui imalla tucushcatami 

cashna nishpa parlarcacuna: 

30–Chai llajtapaj q'uipa mandajca ñucanchijtaca cancunaca purij shinalla ricujcunami 

canguichij nishpami maipish cachun riman. 

31Ashtahuanpish ñucanchijca: Mana allita rurajcunaca mana canchijchu. Purij shinalla 

ricujcunapish manataj cashcanchijchu. 

32Ñucanchijca shuj yayapajlla huahuacuna, chunga ishqui huauquindijcunami canchij. 

Shuj huauquica chingarircami. Tucuicunapaj q'uipaca Canaanpimi ñucanchij 

yayahuan saquirirca nircanchijmi. 

33Chaimi chai llajtapaj q'uipa mandajca: Cancuna mana allita mana rurajcuna cashcata 

ricuchingapajca cancunapaj shuj huauquita caipi ñucahuan saquishpa cancunapaj 

huasi ucupuracuna yaricaihuan cajcunapaj micunata apashpa rishpa, 

34cancunapaj q'uipa huauquita pushamuichij. Chaipimi purij shinalla ricujcuna mana 

cashcata, mana allita mana rurajcuna cashcata yachashpa, cancunapaj huauquitaca 

tigrachisha. Cai llajtapica randishpa puri tucunguichijllami nircami– nishpami 

parlarcacuna. 

35Chaipipish cashnami tucurca. Costalcunamanta granocunata tallicushpaca, 

tucuicunapaj costalpimi cullqui muchilacunata ricurcacuna. Chaimi paicunapish, 

paicunapaj yayapish tucuicuna achcata mancharircacuna. 

36Chaimi yaya Jacobca: –Cancunaca ñucataca huahuacuna illajtamari 

saquigringuichij. Josepish ñami chingarirca, Simeonpishmari ña illan. Cunancarin 

Benjamintapishmari pushashun ninguichij. Tucui chaicunaca ñucatamari tucuchigrin– 

nirca. 

37Rubenca paipaj yayataca: –Benjamintaca ñucahuan cachahuailla, 

tigrachimushallami. Ñuca mana tigrachimujpica, ñuca ishqui churicunata 

huañuchingui– nircami. 

38Shina nijpi Jacobca: –Ñuca churica cancunahuanca manataj ringachu. Paipaj 

huauqui Josepish huañujpi, paillami saquirirca. Cancuna Benjaminta pushashpa 

ricujpi ñanpi ima llaquipish tucujpica, ñucaca yuyaj cashcamanta seolman utca rijpica 

cancunapaj jahuami canga– nircami. 

GÉNESIS 43 

Josepaj huauquicuna Benjaminhuan Egiptoman rishcami 

1Canaanpica ashtahuan yaricai tucushpa catijpimi, 

2Egiptomanta randimushca trigopish ña tucurirca. Chaimi yaya Jacobca paipaj 

churicunataca: –Cutinllataj rishpa, asha granocunata ñucanchijpaj randimugrichij– 

nirca. 

3Chaimi Judaca: –Chai mandajca ñucanchijtaca: Cancunapaj q'uipa huauquita 

cancunahuan mana pushamushpaca, ñuca ñahuipica amataj ricuringuichij nishpami 

sinchita p'iñarishpa rimarca. 

4Cunanca ñucanchij huauqui Benjaminta ñucanchijhuan cachajllapimi, granocunata 

randinamanca uriyashun. 

5Ashtahuanpish Benjaminta ñucanchijhuan mana cachajpica, mana uriyashunchu. 

Chai mandajca: Cancunapaj q'uipa huauquita mana pushamushpaca, ñuca ñahuipica 

amataj ricuringuichij nircami– nirca. 

6Chaimi Israelca: –Ñucanchijca q'uipa huauquita charinchijmi nishpa chai runaman 

huillashpaca ¿ima nishpataj ñucataca yallitaj llaquichinguichij?– nirca. 

7Chaimi paicunaca: –Chai mandajca ñucanchijmantapish, ñucanchij huasi 

ucupuracunamantapish alli alli tapushpaca: ¿Cancunapaj yayaca causacunrajchu? 

¿Shujtaj huauquitapish charinguichijchu? nijpica, pai imalla tapushcallatamari 

cutichircanchij. Ashtahuanpish: Cancunapaj huauquitaca pushamunami canguichij 

ninataca ¿imatataj yachanchijman carcari?– nircacunami. 

8Judaca, paipaj yaya Israeltaca: –Ñucanchijpish, canpish, ñucanchij huahuacunapish 

yaricaihuan ama huañungapajca, Benjaminta ñucahuan cachailla micunata utca 

randimugringapaj. 

9Pai ima llaqui tucujpica, ñuca jahuami canga. Paimantaca ñucata imatapish ninguilla. 

Benjaminta ñuca mana tigrachimushpa, cambaj ñaupajman mana chayachimujpica, 

ñucami tucui causaipi llaqui causangapaj juchachishca casha. 

10Mana uniyashpa utca tigrashca cashpaca, ñami ishqui cutinpish randishpa 

tigramunchijman carca– nircami. 

11Chaimi paipaj yaya Israelca: –Shina cajpica, chashna ruraichijlla. Chai mandajman 

convidangapajca, cai llajtapi tiyaj tucuimanta yalli asha balsamota, sacha chuspi 

huachashca asha mishquita, mishquijllata ashnaj asha jambicunata, mirrata, nuecesta, 

almendratapish asha ashata cancunapaj costalcunapi churashpa apaichij. 

12Granocunata randina cullquitaca ishqui cutin randina shinata apaichij. Sarun 

tigrachishpa cachashca cullquitapish cancunapaj costalcunapi churashpa apashpa 

paipaj maquipitaj cunguichij. Ñataj pandarishpalla tigrachishca canman. 

13Cancunapaj huauqui Benjamintapish pushashpa, chai mandajpajman tigrashpa 

richij. 

14Pailla Tucuita Rurai Tucuj Taita Diosca, chai mandajtaca cancunata llaquina yuyaita 

cushca alli canman. Chai mandaj cancunata llaquishpaca Simeontapish, cai 

Benjamintapish cacharingapishchari. Mana chashna rurajpi huahuacuna illajlla ñuca 

saquirina cajpica, chashna cangatajchari– nirca. 

15Chaimi Jacobpaj churicunaca convidanacunata apashpa, granota randina 

cullquitapish ishqui cutin randina shinata apashpa, Benjamintapish pushashpa 

Egiptoman uriyashpa Josepi ricurigrircacuna. 

16Benjamín paicunahuan chayajta ricushpami Joseca paipaj mayordomotaca: –Cai 

runacunataca ñuca huasiman pushai. Cunan chaupi punllataca paicunaca ñucahuanmi 

micungacuna. Chaimanta shuj huagrata huañuchishpa micunata allichigri– nirca. 

17Chai runaca José mandashca shinallatajmi, paicunataca Josepaj huasiman pusharca. 

18Chaimi chai runacunaca Josepaj huasiman paicunata pushacujpica, achcata 

mancharishpa paicunaca: –Punta cutin shamuipi cullquita ñucanchij costalcunapi 

tigrachishpa cachashcataca ñucanchijta apashcanguichij nij tucushpa ñucanchijtapish, 

ñucanchij burrocunatapish paipajta rurajcuna cachun saquichingapajllami caimanca 

pushamuj yuyachin– ninacurcacuna. 

19Paicunaca Josepaj huasi punguman chayashpami, Josepaj mayordomohuan 

parlangapaj c'uchuyashpaca, 

20cashna nircacuna: –¡Aij, ñucanchij amitolla! Granocunata randinaman punta cutin 

shamuipimari cashna tucurcanchij. Chaitaca mana llullashpami huillagrinchij. 

21Caimanta tigracushpaca, samaringapaj tiyarishpa ñucanchij costalcunata pascajpica, 

ñapish tucui ñucanchij costal shimicunapi cullqui tiyacushcallami carca. Mashnatami 

ñucanchij pagarcanchij, chaillatajmi cashca carca. Ñucanchijca chai cullquitaca 

tigrachingapaj apamurcanchijmi. 

22Sarunca ñucanchij cullquitaca pichari ñucanchij costalcunapica tigrachishpa 

cacharca, mana yachanchijchu. Cunan granocunata randingapajca shujtaj cullquitami 

apamurcanchij– nircacunami. 

23Shina nijpimi, mayordomoca: –Chaimantaca ama llaquirichijchu ama 

manchaichijchu, ashtahuanpish sumaj causai cancunahuan cachun. Cancunapaj 

yayapajpish, cancunapajpish Taita Diosmi cancunapaj costalcunapica chai cullquitaca 

churashca canga. Cancuna pagashca cullquitaca ñucami chasquircani– nishpami, 

prezumanta Simeonta llujshichirca. 

24Chai q'uipaca tucuicunata Josepaj huasiman pushashpa yacuta cujpimi, paicunapaj 

chaquicunata maillarcacuna. Paicunapaj burrocunamanpish cararcami. 

25Paicunaca José paicunahuan chaupi punllapi chaipi micuna cashcatami uyarcacuna. 

Chaimi José shamunapajca, paiman convidanacunata allichishpa shuyacurcacuna. 

26Huasiman José ña yaicujpica, paicunaca paicuna apamushca convidanacunata 

cunaman c'uchuyashpami, Josepaj ñaupajpica pambaman tupajta cumurircacuna. 

27Chaimi Joseca paicunataca: –¿Allillachu canguichij? Ñucaman huillashca 

cancunapaj yuyaj yayaca ¿allillachu, causacunrajchu?– nirca. 



95 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

28Shina nijpimi paicunaca: –Cambajta ruraj ñucanchij yayaca allillami, 

causacupanrajmi– nishpa, pambaman tupajta cutinllataj cumurircacuna. 

29Joseca paicunata ricushpami mamamantapish, yayamantapish paipaj quiquin 

huauqui Benjaminta ricurca. Chaimi paica: –¿Ñucaman parlacushca cancunapaj q'uipa 

huauquica caichu?– nishpa Benjamintaca: –Ñuca huahualla cantaca Taita Dios 

llaquihuachun– nirca. 

30Joseca paipaj huauquita ricushpaca, shungupi llaquirishpa huacanai atijpi pacalla 

huacanata mashcashpami, pai tiyana ucuman utca yaicushpa huacarca. 

31Joseca huacanai tucurijpi ñahuita maillashpa llujshishpami, yanushpa carajcunataca: 

“Ña caraichijlla” nirca. 

32Josemanca shujtaj mezapi, paipaj huauquicunamanpish shujtaj mezapi, Josepaj 

huasipi micuj egipciocunamanpish shujtaj mezapimi cararcacuna. Egipciocunapajca 

hebreocunahuan micunaca millanana cajpimi, mana chai mezallapitaj tandanacushpa 

micurcacuna. 

33Joseca paipaj huauquicuna mezapi tiyarichunca, punta huauquimanta q'uipa 

huauquicamami callarishpa tiyarinata ricuchirca. Chaimi paicuna tiyarishpaca, 

mancharinacushpa caishuj chaishuj ñahuita ricunacucurcacuna. 

34Joseca paipaj huauquicunamanca, pai micunallatatajmi carachirca. Benjaminmanca 

caishuj huauquicunaman carashcamanta, pichca cutinhuan yallitami carachirca. 

Josepish paipaj huauquicunapish tandalla micushpa ubyashpaca, achcatami 

cushicurcacuna. 

GÉNESIS 44 

Josepaj copata Benjaminpaj costalpi japishcami 

1Chai q'uipami, Joseca paipaj mayordomotaca: –Cai runacunapaj costalcunapica, 

mashnata apashcata tucui costalcunapi trigota jundachi. Trigomanta pagashca 

cullquitapish tucuicunapaj costal shimipi churangui. 

2Tucuicunapaj q'uipa huauquipaj costal shimipica ñuca cullqui copata, trigomanta 

pagashca cullquindij churangui– nijpica, chai mayordomoca José mandashca 

shinallatajmi rurarca. 

3Cayandij tutamantaca Josepaj huauquicunaca caya minchacama nijpica paicunapaj 

burrocunandij rircallacunami. 

4Paicunaca ñami pueblomanta llujshishcacuna carca. Shina cajpipish manaraj achcata 

caruyajpimi, Joseca paipaj mayordomotaca cashna nirca: –Chai runacunata catishpa 

ri. Paicunata cati japishpaca cashna ningui: Cancunapaj allita rurashca jahuamari 

ñucataca cashna mana allita ruramunguichij. ¿Ima nishpataj ñuca amopaj cullqui 

copata shuhuamunguichigari? 

5Ñuca amoca chai copapimi ubyaj carca. Adivinangapajpishmari chai copataca 

charirca. ¡Chai copata shuhuamushpamari, jatun mana allita ruramushcanguichij! 

ningui– nircami. 

6Shina nijpi Josepaj mayordomo rishpa cati japishpaca, José imallata nishca 

shinallatajmi nirca. 

7Chaimi paicunaca: –Ñucanchij amitolla ¿ima nishpataj ñucanchijtaca chashna 

nihuanguiyari? Cambajta ruraj ñucanchijca manataj chashna rurajcuna canchijchu. 

8Ñucanchij costal shimicunapi japishca cullquicunatapish, Canaanmanta 

apamushpami canllamantaj tigrachircanchij. Chashna cushca jahuaca ¿maitataj 

cambaj amopaj huasimantaca cullquitapish, curitapish shuhuamunchijman carcari? 

9Cambajta ruraj maijanpajpi chai copata japishpaca huañuchihuanguilla. 

Ñucanchijpish tucuicunami cambajta rurajcuna tucushun– nircacuna. 

10Chaimi mayordomoca: –Cancuna nishcapish allitajmari, shina cajpipish maijan chai 

copata charicujllami ñucapajta ruraj canga. Caishujcunaca ima juchachina illajllami 

saquiringuichij– nirca. 

11Shina nijpimi, tucuicuna paicunapaj costalcunata uricuchishcahuan cada quiquin 

pascarcacuna. 

12Chaimi mayordomoca punta huauquipaj costalmanta callarishpa mashcashpaca, 

tucuicunapaj q'uipa huauqui Benjaminpaj costalpi chai copataca japirca. 

13Chaimi paicunaca achcata llaquirishpa paicunapaj churanacunata lliquirircacuna. 

Chai q'uipaca burrocunaman costal granocunata apachishpami, chai puebloman 

cutinllataj tigrarcacuna. 

14Judaca paipaj huauquicunandijmi, Josepaj huasiman yaicurca. Paicuna 

chayanapajca, Joseca chaipiraj cajpimi, paicunaca Josepaj ñaupajpi pambaman tupajta 

cumurircacuna. 

15Chaimi Joseca paicunataca: –¿Ima ruranatataj rurashcanguichijchu, imamí? Ñuca 

shina mandajca imatapish yachai tucuj cashcataca ¿manachu yacharcanguichij?– 

nirca. 

16Shina nijpimi Judaca: –Ñucanchij amo quiquintaca ¿imatataj nishunri? ¿Ima 

shinataj mana juchachinayujca ricurishunri? Cambajta ruraj ñucanchij mana alli 

cashcataca, Taita Diosmi ricuchin. Cunanca ñucanchijpish, copata apacujpish 

cambajta rurangapaj cambaj maquipimi canchij– nircami. 

17Chaimi Joseca: –Maitataj chaitaca rurashari. Maijanmi copata apacushpa japi 

tucurca chaillami ñucapajta ruraj canga. Caishujcunaca ima manchai illajlla 

cancunapaj yayapajman tigraichijlla– nirca. 

Judaca Benjaminta cacharichun Joseta rogashcami 

18Judaca Josepajman c'uchuyashpami: –¡Aij, ñuca amitolla!, canca faraón 

shinallatajmari cangui. Cambajta ruraj ñucami, can amitollahuan parlasha nini. 

Cambajta ruraj ñucahuanca nina sindirij shinaca amataj p'iñaripangui. 

19Can ñuca amitomi cambajta ruraj ñucanchijtaca: ¿Cancunaca yayata 

charinguichijchu, mana cashpaca shujtaj huauquita charinguichijchu? nishpa 

tapurcangui. 

20Chaimi ñucanchijca can ñucanchij amomanca: Yayatapish charinchijmi. Paica ña 

yuyajmi. Ñucanchij yaya ña yuyaj cajpi huacharishca, tucui ñucanchijpaj q'uipa 

huauquitapish charinchijmi. Paipaj quiquin mamamanta shuj huauquica ñami 

huañurca. Chaimanta pailla cajpi yayaca, paitaca achcatami c'uyan nircanchijmi. 

21Chaimi cambajta ruraj ñucanchijtaca: Ñuca paita ricungapaj pushamugrichij 

nircangui. 

22Chaimi ñucanchijca can ñucanchij amotaca: Paica yayata saquishpaca, mana shamui 

tucunchu. Pai shamujpica yayaca huañungamari nircanchij. 

23Shina nijpipish cambajta ruraj ñucanchijtaca: Tucuicunapaj q'uipa huauqui 

cancunahuan mana shamujpica, ñuca ñahuipica amataj ricuringuichij nircanguimari. 

24Chaimi ñucanchij yayapajman chayashpaca, can ñucanchij amo imalla nishcata 

tucuita parlarcanchij. 

25Ñucanchij yayaca: “Granocunata randinaman cutinllataj richij” nircami. 

26Chaimi ñucanchijca ñucanchij yayamanca: Ñucanchij q'uipa huauqui Benjamín 

ñucanchijhuan mana rijpica mana rishunchu. Paita mana pushashpaca, chai amopica 

mana ricurigri tucunchijchu nircanchij. 

27Chaimi cambajta ruraj ñucanchij yayaca: Ñuca huarmi Raquelhuanca ishqui 

churicunallata charishcataca cancunallataj yachanguichijmi. 

28Shuj churica ñuca ñaupajmanta rishpa chingarijpi cunancama mana ricushpami 

paitaca sacha animalcunami ñutushpa micushca canga yuyani. 

29Cunanpish Benjaminta cancuna pushashpa ricujpi ima llaquipish tucujpica, ñucaca 

yuyaj cashcamanta seolman utca rijpica cancunapaj jahuami canga nircami. 

30Cunanca cambajta ruraj ñuca yayapajman tigrajpi Benjamín mana ñucahuan 

chayajpica, paica Benjaminhuan yallitaj amañado cashcamanta, 

31Benjaminta mana ricushpaca huañungamari. Cambajta ruraj ñucanchij yaya ña 

yuyaj cashcamanta Benjaminmanta llaquirishpa seolman utca rijpica, cambajta ruraj 

ñucanchijpaj jahuamari canga. 

32Ñuca yayapaj ñaupajmantaca Benjamintaca cambajta ruraj ñucamari cashna nishpa 

pushamurcani: Benjamintaca ñucatajca tigrachimushatajmi. Paita mana 

tigrachimushpaca, cambaj ñaupajpica tucui causaipimi juchachishca casha nircanimi. 

33Chaimanta Benjaminpaj randi ñucanchij amo cambajta rurachunca ñucata 

saquichishpa, Benjamintaca huauquicunahuan tigrachishpa cachachunmi rogapani. 

34Ñucaca ñuca yayapajmanca Benjamín illajllaca maitataj tigrashari. Ñuca huauqui 

illajlla tigrajpi ñuca yaya llaquinayaj tucujtaca mana ricugrisha ninica– nircami. 

GÉNESIS 45 

Joseca paipaj huauquicunaman rijsichirishcami 

1Chaimi Joseca huacanai atijpi tucui chaipi cajcunapaj ñaupajpi mana huacai 

tucushpaca: “Ñuca ñaupajmanta tucuicunata llujshichi” nishpa caparirca. Ña pi mana 

chaipi cajpimi, Joseca paipaj huauquicunamanca paicunapaj huauqui cashcata 

huillarca. 

2Chaipica paica jatuntami huacarca. Chaitaca egipciocunapish yachaj chayarcami. 

Faraonpaj mandana huasipi cajcunapish yachaj chayarcami. 

3Joseca paipaj huauquicunataca: –Ñucaca Josemi cani. Ñuca yayaca causacunrajchu– 

nijpi, paipaj huauquicunaca paipaj ñaupajpi yallitaj musparishca cashcamanta imata 

mana ni tucurcacunachu. 

4Chaimi Joseca paicunataca: –Cunanca ñucapajman c'uchuyamuichij– nirca. Paicuna 

c'uchuyajpimi Joseca: –Ñucaca cancuna c'atushpa Egiptoman cachashca cancunapaj 

huauqui Josemari cani. 

5Ashtahuanpish cunanca cancunaca ama llaquirichijchu. Ñucataca mana cancunapaj 

munaimantachu c'atushpa cacharcanguichij. Cancunapaj causaita quishpichingapajmi 

Taita Diosca ñucataraj caiman ñaupachishpa cacharca. 

6Ñamari ishqui huatacunata cai pachapica jatun yaricai tiyan. Pichca huatacunahuan 

yaricai tiyangarajmi. Tucui chaipimari yapuipish, cozichaipish illanga. 

7Cancunapaj huahua huahuacuna q'uipa punllacunapi cai pachapi causajcuna 

tiyachun. Cancunatapish cancunapaj huahua huahuacunatapish causaita 

quishpichingapajmi Taita Diosca ñucataraj caiman ñaupachishpa cacharca. 

Chashnami Taita Diosca ima shinapish quishpichinataj tucushca. 

8Shina cajpica, mana cancunachu caimanca cacharcanguichij. Ashtahuanpish Taita 

Diosmari cacharca. Paimari ñucataca faraonpaj yaya shinata, paipaj huasitapish 

mandajta, tucui Egipto llajtatapish mandajta churangapaj pushamurca. 

9Chaimanta cunanca ñuca yayapajman utca rishpa: Cambaj churi Joseca cashnami nin 

nigrichij: Ñucataca Taita Diosmi tucui cai Egipto llajtata mandaj cachun churarca. 

Ama uniyashpa ñucapajman shamupai. 

10Canpish, cambaj huahuacunapish, paicunapaj huahuacunapish, tucui 

animalcunandij, tucui imalla charishcacunandij cai llajtapi caj Gosenpi causanguichij. 

Chaipi causashpami ñucapaj c'uchullapi cangui. 

11Chaillapi cajpimi pichca huatacunahuan yaricai tiyai huatacunapica canmanpish, 

cambaj huasi ucupuramanpish, tucui canhuan cajcunamanpish yaricaihuan ama 

huañuchun carasha ninmi ninguichij. 

12Cunanca cancunapish ñuca huauqui Benjaminpish, cancunapaj ñahuihuantajmi 

ñucata ricunguichij. Ñuca ima nishcatapish cancunatajmi uyanguichij. 

13Cunanca ñuca yayamanca cai Egiptopi ñuca mandacushcata, tucui ima shinalla 

cashcata ricushcatapish huillagripaichij. ¡Utca rishpa ñuca yayataca caiman 

pushamugrichij!– nircami. 

14Joseca paipaj huauqui Benjaminta ugllarishpa huacajpi, Benjaminpish paipaj 

huauqui Joseta ugllarishpami ishquindijtaj huacarcacuna. 

15Joseca paipaj tucui caishuj huauquicunatapish ugllarishpa muchashpami huacarca. 

Chai q'uipami Josepaj huauquicunaca paihuan parlarca. 

16Josepaj huauquicuna shamushcata faraonpish, faraonpajta rurajcunapish yachaj 

chayashpaca cushicurcacunami. 

17Faraonca, Josetaca: –Cambaj huauquicunataca cashna ni: Cancunapaj 

animalcunaman trigota apachishpa, Canaanman utca tigrashpa, 

18cancunapaj yayatapish, paipaj tucui huasi ucupuracunatapish ñucapajman pushashpa 

tigramugrichij. Ñucaca paicunamanca cai Egiptopica alli llajtatami cusha. Chaipimi 

paicunaca yallitaj achca micunata charingacuna. 

19Chaimanta cunanca caita rurai: Huahuacunata, huarmicunata pushamungapajca cai 

Egiptomanta carrocunata apashpa rishpa cancunapaj yayata pushamuchun mandai. 

20Canaanpi imalla tiyajcunamantaca ama llaquirishpa shamuchunlla. Cai Egiptopi 

imalla tiyashcacunami paicunapaj canga– nircami. 

21Israelpaj churicunaca chashnami rurarcacuna. Joseca faraón mandashca 

shinallatajmi carrocunata cacharca, ñanpi micuchunpish micunata cacharcami. 

22Paipaj huauquicunamanca tucuicunamanmi mushuj churanacunata curca. 

Benjaminmancarin, 300 cullquita, pichca mushuj churanacunatami curca. 

23Paipaj yayapajca, Egiptopi tiyaj tucuita yalli sumajcunatami chunga burrocunapi 

apachishpa cacharca. Paipaj yaya shamucushpa ñanpi micuchunpish chunga 

burracunapimi trigota, tandata, ima shujtaj micunatapish apachishpa cacharca. 

24Chai q'uipami Joseca paipaj huauquicunata caya minchacama nishpa paicuna ña 

rigrijpica: –Ñanpi ama p'iñanacunguichij– nirca. 

25Egiptomanta huichiyashpa Canaanman chayashpaca yaya Jacobpajman 

chayashpami, 

26paicunaca Jacobmanca: “Joseca causacushcamari, paica tucui Egipto llajtata 

mandajmari” nishpa huillarcacuna. Ashtahuanpish Jacobca upayajta mancharishpaca 

mana crircachu. 

27Paicunaca José imallata nishcacunatami cutinllataj parlarcacuna. Paita 

pushamuchun José cachashca carrocunata ricushpa yuyai shujtajyashpa 

cushicushpami, 

28Israelca: “¡Imatataj ashtahuan shuyashari! ¡Ñuca churi Joseca causacushcarajmari! 

Ñuca manaraj huañushpa paita ricunaman utca rishalla” nirca. 

GÉNESIS 46 

Yaya Jacobpish paipaj familiacunapish Egiptopi cashcami 

1Yaya Israelca tucui pai imalla charishcacunandijmi llujshirca. Beersebaman ña 

chayashpaca paipaj yaya Isaacpaj Taita Diosmanmi animalcunata cushpa huañuchirca. 

2Chai tutami Taita Diosca yaya Israelman muscuipi shina ricurishpaca: –Jacob, 

Jacob– nijpi paica: –Caipimi cani– nirca. 

3Chaipimi Taita Diosca: –Ñucaca cambaj yayapaj Taita Diosmi cani. Egiptoman 

uriyanataca ama manchaichu. Chaipimi canmantaca jatun llajtata rurasha. 

4Egiptomanca canhuanmi uriyasha. Ñucallatajmi tigrachimusha. Cambaj 

ñahuicunataca Josepaj maquimi huichcanga– nirca. 

5Jacob, Beersebamanta llujshigrijpica, paipaj churicunaca yaya Jacobtapish 

paicunapaj huahuacunatapish, paicunapaj huarmicunatapish faraón apanaman 

cachashca carrocunapimi huichiyachirca. 

6Canaanpi charishcacunataca animalcunatapish, charinacunatapish tucuita apashpami 

rircacuna. Jacobca paipaj huahua huahuacunahuanca Egiptomanca caicunahuanmi 

rirca: 

7Paipaj churicunahuan, paipaj nietocunahuan, paipaj ushushicunahuan, paipaj 

nietacunahuanmi rirca. Jacobca paipaj huahua huahuacunataca tucuicunatami 

Egiptoman pushashpa rirca. 

8Israelpaj huahua huahuacuna Jacobhuan paipaj churicunandij Egiptoman 

yaicujcunapaj shuticunaca caicunami: Jacobpaj punta churica Rubenmi carca. 

9Rubenpaj churicunaca: Hanoc, Falú, Hezrón, Carmi shuticunami carca. 

10Simeonpaj churicunaca: Jemuel, Jamín, Ohad, Jaquín, Zohar, Saúl shuticunami 

carca. Saulca Canaanmanta caj huarmipi huacharishcami carca. 

11Levipaj churicunaca: Gersón, Coat, Merari shuticunami carca. 

12Judapaj churicunaca: Er, Onán, Sela, Fares, Zara shuticunami carca. Er, Onán 

runacunaca Canaanllapitajmi huañurcacuna. Farespaj churicunaca Hezrón, Hamul 

shuticunami carca. 

13Isacarpaj churicunaca: Tola, Fúa, Job, Simrón shuticunami carca. 

14Zabulonpaj churicunaca: Sered, Elón, Jahleel shuticunami carca. 

15Paicunaca Padan-arampi Jacob causacushpa Lea huarmihuan charishca churicunami 

carca. Dina shuti ushushitapishmi charirca. Churicunatapish ushushicunatapish tucuita 

yupajpica quimsa chunga quimsami carca. 

16Gadpaj churicunaca: Zifión, Hagui, Ezbón, Suni, Eri, Arodi, Areli shuticunami 

carca. 

17Aserpaj churicunaca: Imna, Isúa, Isúi, Bería shuticunami carca. Paicunapaj panica 

Sera shutimi carca. Beriapaj churicunaca: Heber, Malquiel shuticunami carca. 

18Chaicunaca Zilpa huarmihuan Jacob charishca huahuacunami carca. Zilpaca 

Labanpajta rurajmi carca. Paitaca Labanllatajmi paipaj ushushi Leapajta rurachun 

curca. Tucui paicunata yupajpica chunga sujtami carca. 

19Jacobpaj huarmi Raquelpaj huahuacunaca: José, Benjamín shuticunami carca. 

20Joseca Egiptopi cashpami Asenat paipaj huarmipica Manasés, Efraín shuti 

churicunata charirca. Asenatca On pueblopi causaj Potifera curapaj ushushimi carca. 

21Benjaminpaj churicunaca: Bela, Bequer, Asbel, Gera, Naamán, Ehi, Ros, Mupim, 

Hupim, Ard shuticunami carca. 

22Tucui chaicunami Jacobpaj huarmi Raquelpaj huahuacuna carca. Paicunata tucuita 

yupajpica, chunga chuscumi carca. 

23Danca Husim shuti churillatami charirca. 

24Neftalipaj churicunaca: Jahzeel, Guni, Jezer, Silem shuticunami carca. 

25Paicunaca Labán paipaj ushushi Raquelpajta rurachun cushca Bilha huarmihuan 

Jacob charishca churicuna. Chai churicunapaj huahua huahuacunami carca. Tucui 

paicunaca canchismi carca. 

26Jacobpaj huahua huahuacunaca, paicunapaj huarmicunata mana yupashcami sujta 

chunga sujta carcacuna. Tucui paicunami Egiptoman Jacobhuan rircacuna. 

27Josepaj ishqui churicunaca, Egiptopimi huacharircacuna. Paicunandij Jacobpaj huasi 

ucupuracunata tucuita yupajpica, canchis chungami Egiptoman yaicurcacuna. 

28Jacobca paipaj churi José Gosenpi tupanaman shamuchunmi Judata ñaupachishpa 

cacharca. Paicunaca Gosenmanmi chayarca. 

29Joseca paipaj carropi rishpami, paipaj yaya Israeltaca Gosenpi tupagrirca. Yayata 

ricushpaca, cungapi ugllarishpami unicama huacarca. 

30Israelca Josetaca: –Canca causacushcanguitajmi. Cunanca ñahui ñahuimi ricuni. 

Cunantajca ña huañunallami cani– nirca. 

31Chaipimi Joseca paipaj huauquicunatapish, paipaj yayapaj huasi ucupuracunatapish: 

–Cunanca faraonpajman huichiyashpami yachaj chayachigrini. Paimanca: Canaanpi 

caj ñuca huauquicunapish, ñuca yayapaj tucui huasi ucupuracunapishmi ñucapajman 

shamushcacuna. 

32Paicunaca animalcunata michishpa causajcunallami. Chashna cashpami 

vacacunatapish, ovejacunatapish pushashpa, tucui imalla charishcacunatapish apashpa 

shamushcacuna nishpami yachaj chayachigrini. 

33Faraón cancunata cayashpa: Imata rurajcunataj canguichij nishpa tapujpica, 

34cancunaca: Cambajta ruraj ñucanchijca ñucanchij ñaupa yayacuna shinallataj 

huambramantapacha animalcunata michishpa huiñachishpa causajcunami canchij 

nishpa huillanguichij. Chashna nishpallami, Gosenpica causai tucunguichij. 

Egipciocunapajca ovejacunata michij canaca yallitaj millananami– nishpami 

yachachirca. 

GÉNESIS 47 

1Faraonpajman José rishpaca: “Ñuca yayapish, ñuca huauquicunapish paicunapaj 

ovejacunandij, vacacunandij, tucui imalla charishcacunandijmi Canaanmanta 

shamushca. Paicunaca Gosenpimi” nishpami huillarca. 

2Joseca paipaj huauquicunamanta pichcata agllashpaca, faraonpaj ñaupajmanmi 

pusharca. 

3Chaipimi faraonca Josepaj huauquicunataca: –¿Imata rurajcunataj canguichij?– nijpi 

paicunaca faraonmanca: –Cambajta ruraj ñucanchijca, ñucanchij ñaupa yayacuna 

shinallataj ovejacunata michijcunami canchij– nircacuna. 

4Paicunaca faraontaca: –Cai llajtapi causangapajmi shamurcanchij. Canaanpica, jatun 

yaricai cashcamanta cambajta rurajcunapaj ovejacunata michinapish mana tiyanchu. 

Chaimanta cunanca cambajta ruraj ñucanchijtaca Gosenpi causachun saquichunmi 

roganaman shamunchij– nircapishmi. 

5Chaimi faraonca, Josetaca: –Cambaj yayapish, cambaj huauquicunapish canhuan 

tandalla cangapajmari shamushcacuna. 

6Tucui Egipto llajtami cambaj ñaupajpi. Cambaj yayatapish, cambaj 

huauquicunatapish tucuimanta yalli alli caj Gosenpi causachun mandai. Paicunapurapi 

q'uipu caipaj cajcunata ricui. Tiyajpica ñuca animalcunata michijcunata mandaj 

cachun churai– nircami. 

7Joseca paipaj yaya Jacobtapish faraonpajman pushashpami faraonmanca caimi ñuca 

yaya nirca. Jacobca faraontaca alli cashca cachun nijpimi, 

8faraonca Jacobtaca: –¿Mashna huatacunatataj charingui?– nijpi, 

9Jacobca: –Ñucaca, 130 huatacunatami caita chaita purishpa causacuni. Ñuca 

causaipica ashaca alli ashaca mana allimi cashca. Ñucaca ñuca ñaupa yayacuna caita 

chaita purishpa causashca huatacunamanca manaraj chayanichu– nircami. 

10Jacobca faraonta alli cashca cachun nishpaca, paipaj ñaupajmanta rircallami. 

11Joseca paipaj yayamanpish, huauquicunamanpish faraón mandashca shinallatajmi 

Egiptopi caj ashtahuan yalli alli llajtata cushpa Ramesés pueblopi causachun churarca. 

12Joseca paipaj yayamanpish, huauquicunamanpish, paipaj yayapaj huasi 

ucupuracunamanpish mashna cashcapaj pajtatami micunata caraj cararca. 

13Tucui llajtacunapimi ima micuna mana tiyarca. Yallitaj jatun yaricai 

tiyashcamantami Egiptopipish, Canaanpipish yaricaihuan huañunalla tucurcacuna. 

14Egipciocunapish, cananeocunapish Joseman granocunata randishpa cushca 

cullquitaca, Joseca tucuita japishpami faraonpaj huasipi huaquichirca. 

15Egipciocunapish, cananeocunapish cullqui ña tucurijpimi, tucui egipciocunaca 

Josepajman shamushpaca: –Cullqui tucurishcallamantaca ¿maitataj cambaj ñaupajpi 

yaricaihuan huañushunri? Micunata cuhuai– nircacuna. 

16Chaimi Joseca: –Cancunapaj cullqui ña tucurishca cajpica, cancunapaj animalcunata 

apamuichij. Cancunapaj animalcunamantaca ñuca trigota cushallami– nirca. 

17Chaimi paicunaca paicunapaj animalcunata Josepajman apamurcacuna. Joseca 

paicunapaj caballocunamanta, ovejacunamanta, vacacunamanta, burrocunamantaca 

micunacunatami curca. Tucui chai huataca Joseca paicunapaj animalcunamantami 

micunata curca. 

18Chai huata ña tucurijpi cati huatapish cutinllataj Josepajman shamushpami paitaca: 

–Ñucanchij amomanca mana llullanchijchu. Cullquipish tucurintajmi. Ñucanchij 

animalcunapish ñami tucui can ñucanchij amopaj. Ñucanchij amo canmanca imata 

caita cushun mana ni tucunchijchu. Tucui ñucanchijca, ñucanchij allpacunandijllami 

cambaj ñaupajpi saquirishcanchij. 

19Ñucanchijpish ñucanchij allpacunapish ¿maitataj cambaj ñaupajpica 

chingarishunyari? Chaipaj randica ñucanchijtapish, ñucanchij allpacunatapish 

trigohuan randilla. Ñucanchijpish ñucanchij allpacunapish faraonpajta rurajcunami 

cashun. Ñucanchij ama huañuchun, llajtapish ama shitashca saquichunca granocunata 

cuhuai– nircacunami. 

20Chashnami Joseca, Egipto llajta allpacunataca tucuita faraonpaj cachun randirca. 

Egipciocunaca yallitaj ashtahuan jatun yaricai llaqui cajpimi, tucuicuna paicunapaj 

allpacunataca chashna c'aturcacuna. Chashnami allpacunaca faraonpaj tucurca. 

21Egipciocunataca tucuicunatami pueblocunapi causachun churarca. Egipto llajta 

ucupi causajcunataca tucuicunatami chashna churarca. 

22Curacunapaj allpacunallatami mana randirca. Curacunaca faraón cushcata japijcuna 

cashcamantami allpacunataca mana c'aturcacuna. Paicuna micuchunca faraonmi cuj 

carca. 

23Joseca egipciocunataca: –Cancunataca cancunapaj allpacunandijmi, faraonpaj 

cachun randircani. Riqui, muyucunaca caipimi allpacunapi tarpuichij. 

24Chai p'ucushca granocunamanta chunga costalmanta ishquitaca faraonman 

cunguichij. Shinallataj cancuna tarpunapajpish, cancunapaj huahuacunapajpish, 

cancunapaj huasipi cajcunapajpish micungapajca, chunga costalmantaca pusajta 

japinguichij– nircami. 

25Chaimi paicunaca: –Can amitotajmari, ñucanchijpaj allicunata rurashpa causaita 

cushcangui. Faraonpajta rurajcuna cashunllami– nircacuna. 

26Joseca granocuna p'ucushcataca chunga costalmanta ishquitaca faraonman cunami 

nishca mandashcatami tucui Egipto llajtapi chashna churarca. Chai mandashcaca 

cunan punllacamami chashnallataj. Curacunapaj allpacunallami faraonpaj mana 

tucurca. 

Jacobca ñucataca ama cai Egiptopica pambanguichijchu nishcami 

27Israelcunaca Egiptopica Gosenpi allpacunata japishpami chaipi causarcacuna. 

Chaipimi paicunaca yallitaj achcata mirarircacuna. 

28Jacobca Egiptopica, chunga canchis huatacunahuan causashpami, ña 147 

huatacunayuj tucurca. 

29Israelca paipaj causai ña tucurigrijpimi paipaj churi Joseta cayashpaca: –Canpi ñuca 

alli cashca cajpica, cunanca cambaj maquita ñuca changa jahuapi churashpa can 

ñucata llaquishpa chaitataj pajtachina cashpaca Egiptopi ñucata amataj pambangapaj 

ari nichunmi rogapani. 

30Ñuca yayacunahuan ñuca ña dormijpica, ñuca aichataca cai Egiptomanta apashpa 

ñaupa yayacunata churashcallapitaj ñucatapish churahuangui– nijpimi Joseca: –Can 

nishca shinami rurasha– nirca. 

31Israelca: –Chaitaca rurashatajmi niyari– nijpimi Joseca: –Chashna rurashatajmi– 

nijpi Israelca, cama saunapi cumurirca. 

GÉNESIS 48 

Efraintapish Manasestapish Jacob alli cashca cachun nishcami 

1Tucui chaicuna q'uipaca cashnami tucurca. Josemanca: –Cambaj yayaca 

ungushcami– nijpimi Joseca Manasés, Efraín paipaj ishqui churicunata paihuan 

pushashpa rirca. 

2Jacobmanca: “Cambaj churi Joseca cambajman shamushpa caipimi” nijpimi, Israelca 

huancarishpalla jatarishpa camallapitaj huichi tiyarishpa, 

3Josetaca: –Pailla Tucuita Rurai Tucuj Taita Diosmi, Canaanpi caj Luz pueblopi 

ñucaman ricurishpa alli cashca cachun nishpaca, 

4cashna nirca: Ñucami cantaca achca huahuacunayujta rurasha. Yallitaj achcatami 

mirachisha. Cambaj huahua huahuacunamantaca achca llajtacunami tucunga. Cai 

llajtataca cambaj huahua huahuacunapaj huiñaipaj cachunmi cusha nircami. 

5Cunanca cai Egiptopi ñuca canhuan manaraj tandanacunaman shamujpi, caipi 

huacharishca Efraín, Manasés cambaj ishqui churicunaca ñuca churi Rubén, Simeón 

shinallataj ñuca quiquin churicunami. 

6Efrainpaj, Manasespaj q'uipa huacharishca churicunami cambaj canga. Paicunaca 

paicunapaj huauquicunapaj shutipimi rijsishca canga. 

7Padan-arammanta ñuca tigracujpimi cambaj mama Raquelca Canaanpi huañurca. 

Efrataman chayana ashalla illajpimi chaiman rina ñanpi huañurca. Chaimi paitaca chai 

ñan c'uchullapi pambarcani. Chai pueblotaca cunanca Belén nincunami– nircami. 

8Israelca, Josepaj churicunata ricushpami: –¿Caicunaca picunataj?– nijpi, 

9Joseca paipaj yayamanca: –Taita Dios ñucaman caipi cushca ñuca churicunami– 

nirca. Chaimi Israelca: –Cunanca ñucapajman c'uchuyachi paicunata alli cashca 

cachun ningapaj– nirca. 

10Israelca yallitaj yuyaj cashcamanta paipaj ñahuicunapish mana alli cashpa mana alli 

ricui tucurcachu. Chaimi Joseca paipaj churicunataca paipajman c'uchuyachijpi, yaya 

Israelca paicunataca ugllarishpa muchashpa, 

11Josetaca: –Ñucaca canta ricunataca ña mana yuyarcanichu. Ashtahuanpish Taita 

Diosmari cambaj huahuacunacama ricuchun saquihuashca– nircami. 

12Joseca paipaj churicunata yayapaj changamanta anchuchishpaca, pambaman 

tupajtami cumurirca. 

13Joseca, paipaj ishqui churicunataca Israelpaj ñaupajmanca Efraintaca alli 

maquihuan, Manasestaca lluqui maquihuan aisashcami c'uchuyarca. Chaipica 

Efrainca, Israelpaj lluqui maquimanmi tucurca, Manasesca alli maquimanmi tucurca. 

14Israelca ashtahuanpish Manasés punta churi cajpipish maquicunata cruzashpami, 

Efrainpaj uma jahuapica alli maquita, Manasespaj uma jahuapica lluqui maquita 

churarca. 

15Chaipimi Josetaca alli cashca cachun nishpaca: “Ñuca yaya Abraham, yaya Isaac 

paipaj ñaupajpi purishca Taita Dios. Ñuca tiyashca pachamanta cunancama ñucata 

cuidaj Taita Dios, 

16tucui llaquicunamanta ñucata llujshichij Ángel, cai huahuacunataca alli cashca 

cachun nichun. Ñuca shutitaca paicunapi huiñaita rijsichun. Ñuca ñaupa yaya 

Abrahampaj, Isaacpaj shuticunatapish paicunapi huiñaipaj rijsichun. Cai pachapica 

achcacuna tucushpa yallitaj mirarishca cachun” nircami. 

17Joseca paipaj yaya paipaj alli maquita Efrainpaj uma jahuapi churajta ricushpami, 

llaquirishpa paipaj yayapaj maquita japishpa Efrainpaj uma jahuamanta anchuchishpa 

Manasespaj uma jahuapi churasha nishpa, 

18paipaj yayataca: –Yayito, ama chashna rurapaichu, caimari ñuca punta churi. 

Cambaj alli maquitaca paipaj uma jahuapi churapai– nirca. 

19Ashtahuanpish paipaj yayaca mana chashna rurasha nishpami Josetaca: –Ari, 

huahua chaitaca yachanillatajmi, Manasespaj huahua huahuacunapish achcallataj 

miraringacunaca. Shina cajpipish paipaj q'uipa huauqui Efrainmi tucui imapipish yalli 

canga. Paipaj huahua huahuacunami ashtahuan mirarishpa jatun llajtacuna tucunga– 

nircami. 

20Chai punllallatajmi cai shimicunahuan alli nirca: Israelpurapi maijanta alli cashca 

cachun nicushpaca: Taita Dioslla Efrainta, Manasesta ima shinami alli cashca cachun 

ningui, chai shinallataj caicunatapish alli cashca cachun nipai ningacunami– nircami. 

Israelca chashnami Efraintaca Manasespaj ñaupa cachun churarca. 

21Chai q'uipami Israelca, paipaj churi Josetaca: –Riqui, ñucaca ñami huañugrini. Taita 

Diosca cancunahuanmi canga. Paimi cancunataca ñaupa ñucanchij yayacuna 

causashca llajtaman tigrachinga. 

22Canmanca cambaj huauquicunapajta yallitami cuni. Chai llajtataca 

amorreocunapajtami ñuca espadahuan, ñuca arcohuan macanacushpa mishashpa 

quichurcani– nircami. 

GÉNESIS 49 

Jacobca paipaj churicuna q'uipa punllacunapi ima shinalla canata huillashcami 

1Jacobca, paipaj churicunata cayashpaca: “C'uchuyamuichij q'uipa punllacunapi 

cancuna ima shina canatami ñucaca huillagrini” nishpaca paica cashnami nirca: 

2Jacobpaj churicuna c'uchuyamuichij, uyaichij. Cancunapaj yaya Israelta uyaichij. 

3Rubén, canca ñuca punta churimi cangui. Ñuca c'ari c'ari cashcata ricuchij ñuca 

punta fuerzarishcami cangui. Canmi alli nishca canatapish, mandana podertapish 

charircangui. 

4T'imburicuj yacu shina cashcamanta ña mana punta churichu cangui. Yayapaj 

camaman huichiyashcamanta ña mana punta churichu cangui. Camaman huichiyashpa 

ñucata yanganchishcamanta ña mana punta churichu cangui. 

5Simeonpish, Levipish, huauquindijcunami. Paicunapaj macanacunacunaca jatun 

llaquita rurachijmi. 

6Paicunapaj yuyarinacushcataca ñuca almaca mana munanchu. Ñuca espirituca 

paicunapaj tandanacuitaca mana munanchu. Yallitaj p'iñarijcuna cashcamantami 

runacunataca huañuchircacuna. P'iñarishca cashcamantaca huagracunapaj 

garroncunacamami p'itircacuna. 

7Paicuna p'iñarishcaca yallitaj millai cashcamanta mana alli nishcami. Paicuna 

p'iñarishcaca yallitaj sinchimi carca. Jacobpajpurapica caipi chaipi causachunmi 

churasha. Israelpica urata janajtami cachasha. 

8Judá, cantaca cambaj huauquicunami alabanga. Cambaj maquica canta p'iñajcunapaj 

jahuapimi canga. Cambaj yayapaj churicunaca cambaj ñaupajpimi cumuringacuna. 

9Judaca huahua leonmi. Ñuca huahualla, aichata japishpami huichiyarcangui. León 

shinallatajmi curpayashpa siringui. Jatun leonta shinallataj ¿pitaj rijchachi tucungari? 

10Judapaj mandana caspitaca manataj quichushca cangachu. Pai mandana varatapish 

paipaj chaqui chaupimantaca manataj quichushca cangachu. Siloh mandaj 

shamungacamami tucuicuna paipajllaman tandanacungacuna. 

11Paipaj c'ari burrotaca uvapimi huatanga. Huahua burrotaca uva troncopimi 

huatanga. Paipaj churanataca vinopimi tajshanga. Paipaj jahua churanataca uvapaj 

yahuarpimi tajshanga. 

12Paipaj ñahuicunaca vinota yalli pucanicujmi canga. Paipaj quirucunaca lecheta yalli 

yurajnicujmi canga. 

13Zabulonca mama cucha uripimi causanga. Jatun barcocuna chayanapish 

llujshinapishmi canga. Cambaj llajtaca Sidoncamami canga. 

14Isacarca fuerzasapa burromi. Corralpimi samaringa. 

15Samarinapaj alli cajta ricushpa, llajtapish sumaj cajta ricushpami aparishpa causaj 

tucunga. Huatashca shina rurajmi tucunga. 

16Danca, Israel shuj aillu shinallatajmi mandaj tucunga. 

17Danca ñan c'uchupi caj culebra shinami canga. Ñan c'uchupi caj culebra shinallataj 

caballopaj talonta canishpa, caballopi tiyarishca ricujta allagman urmachijmi canga. 

18Mandaj Dioslla, can quishpichinallatami shuyashpa catini. 

19Gadtaca shuj llajta soldadocunami shuhuashpa llaquichinga. Ashtahuanpish 

q'uipataca paimi cungaillapi llaquichinga. 

20Aserca alli fuerzata cuj micunacunayujmi canga. Jatun mandajcuna micuna sumaj 

micunacunatami charinga. 

21Neftalica taruga shina cacharishcami canga. Paica sumaj huahuacunayujmi canga. 

22Joseca achca granota p'ucuj yurami canga. Yacu c'uchupi tiyaj yurami canga. Paipaj 

ramacunaca pata jahuata rijmi canga. 

23Paitaca p'iñachingacunami. Puntajlla caspicunahuanmi shitangacuna. Arcohuan 

shitajcunami p'iñachingacuna. 

24Ashtahuanpish paipaj arcoca tucuitami mishanga. Paipaj maquicunaca sinchimi 

canga. Jacobpaj Sinchi maquicunamantami chashna canga. Israelcunata Michijmanta, 

israelcunata Pacaj rumimantami chashna canga. 

25Cambaj yayapaj Taita Diosmantami chashna cangui. Paimi cantaca ayudanga. Pailla 

Tucuita Rurai Tucuj Taita Diosmantami chashna cangui. Paimi cantaca alli cashca 

cachun ninga. Jahuaman tiyajcunahuanmi alli cashca cachun ninga. Ucuman 

cajcunahuanmi alli cashca cachun ninga. Huijsamanta, chuchumantami alli cashca 

cachun ninga. 

26Cambaj yaya alli cashca cachun nishcaca, ñaupa yayacuna alli cashca cachun 

nishcata yallimi. Huiñaipaj caj urcucuna puntacamami. Tucui chaicunaca Josepaj 

jahuapimi. Tucui huauquicunamanta ch'icanchishca Josepaj jahuapimi. 

27Benjaminca quichuj atujmi. Tutamantamanca quichumushcatami micunga. 

Chishitaca shujtajcunamanmi chaupinga nircami. 

Jacob huañushcami 

28Tucui chaicunami Israelpaj aillucuna. Tucuica chunga ishquimi. Paicunapaj yaya 

cada ailluman alli cashca cachun nishpa saquicushpaca tucui chai alli cashca cachun 

nishcacunahuanmi saquirca. 

29Chai q'uipaca paipaj churicunataca cashna nishpami mandarca: “Ñucaca ñuca ñaupa 

yayacunahuanmi tandanacugrini. Ñucataca heteo Efronpaj allpapi caj jutcupi, ñuca 

ñaupa yayacunata maipi churashcallapitaj churanguichij. 

30Chai allpataca Abrahammi, paipaj huahua huahuacuna pambana cachun, Macpela 

nishca pambana jutcucunandij heteo Efronman randirca. Chai allpaca Canaanpi caj 

Mamre pueblomantaca inti llujshin ladomanmi. 

31Chaipimi Abrahamtapish, paipaj huarmi Saratapish, Isaactapish, paipaj huarmi 

Rebecatapish churarca. Leataca chaillapitajmi ñucapish churarcani. 

32Chai allpatapish chaipi caj jutcucunatapish Hetpaj huahuacunaman randishcami” 

nircami. 

33Jacobca paipaj churicunata chashna mandashpaca, camapi siririshpa chaquicunata 

tandashpa samaita aisashpaca paipaj ñaupa yayacunahuan tandanacugrircallami. 

GÉNESIS 50 

1Joseca paipaj yayata ugllarishpa muchashpami huacarca. 

2Joseca paipaj jambijcunataca, paipaj yayapaj aichata sumaj mishquijllata ashnaj 

jambicunahuan churachun mandajpimi, jambijcunaca Israeltaca sumaj mishquijllata 

ashnaj jambicunahuan churarca. 

3Chai jambicunahuanca chuscu chunga punllacunapi churaj cashca shinallatajmi 

Israeltapish chuscu chunga punllacunapi tucui churarcacuna. Egipciocunaca canchis 

chunga punllacunacamami huacarcacuna. 

4Joseca llaquilla cana punllacuna tucurijpimi, faraonpaj huasipi caj mandajcunataca: –

Cancunapaj ñaupajpi ñuca alli cashca cajpica, faraonhuan cashna nishpa 

parlagrichunmi rogani. 

5Ñuca yayami: Ñucaca ñami huañugrini. Ñucataca Canaanpi caj ñucallataj allashca 

jutcupi churangui nishpa ari nichirca. Cunanca ñuca yayata pambashpa 

tigramugrichun cachahuai ninmi nipagrichij– nircami. 

6Faraonca: –Cambaj yaya ari nichishca shina paita pambanaman rilla– nircami. 

7José paipaj yayata pambanaman huichiyajpica, faraonpajta rurajcunapish, faraonpaj 

huasipi caj cunaj yuyajcunapish, tucui Egiptopi caj cunaj yuyajcunapish, 

8Josepaj huasi ucupuracunapish, paipaj yayapaj huasi ucupuracunaca tucui 

huauquicunami paihuan huichiyarcacuna. Gosenpica paicunapaj uchilla 

huahuacunata, paicunapaj ovejacunata, paicunapaj huagracunallatami saquishpa 

rircacuna. 

9Carrocunapi purij soldadocunapish, caballocunapi purij soldadocunapish paihuanmi 

huichiyarcacuna. Tucui paicunami huashan huashan sumajta filapi Josehuan 

rircacuna. 

10Jordán yacumanta inti llujshin ladoman caj Atad nishca trillana pambaman 

chayashpaca, llaquijllatami jatunta huacarcacuna. Chaipimi Joseca paipaj 

yayamantaca canchis punllacunata llaquilla carca. 

11Atad nishca trillana pambapi huacacujta ricushpami, chaipi causaj cananeocunaca: 

“Egipciocunaca paicunapaj yallitaj alli nishca huañushcamanta huacanatami 

huacacuncuna” nircacuna. Chaimi Jordanmanta ch'imba ladoman caj chai pambataca, 

Abel-mizraimta shutichircacuna. 

12Paipaj churicunaca, pai mandashca shinallataj rurashpami, 

13Canaanman apashpa Macpela allpapi caj jutcupi churarcacuna. Chaitaca 

Abrahammi paicunapura pambarinapaj heteo Efronman randishca carca. Chai allpaca 

Mamre pueblomantaca inti llujshin ladomanmi. 

14Joseca paipaj yayata ña pambashpaca, paipaj huauquicunandij paipaj yayata 

pambangapaj tucui huichiyajcunandijmi Egiptollamantaj tigrarcacuna. 

Joseca paipaj huauquicunataca mana llaquichishachu nishcami 

15Josepaj huauquicunaca yaya huañushca q'uipami: “Joseca, paita ñucanchij 

llaquichishcamantaca ñucanchijtapish llaquichingallapishmi” ninacurcacuna. 

16Chaimi paicunaca Josepajmanca: “Cambaj yayaca manaraj huañushpami, cashna 

mandarca: 

17Josetaca cashna ninguichij: Cambaj huauquicuna canta mana allita rurashcataca 

perdonangui nishpami rogarca. Chaimanta cunanca pai nishca shinallataj cambaj 

yayapaj Taita Diospajta rurajcuna canta mana allita rurashcataca perdonapai nichunmi 

cacharca”. Chashna nijpica Joseca huacarcami. 

18Josepaj huauquicunapish paipajman chayashpaca, paipaj ñaupajpi pambaman 

tupajta cumurishpami: –Cunanca caipimi charingui. Cambajta rurajcunami canchij– 

nircacuna. 

19Chaipimi Joseca: –Ama manchaichijchu. Ñucaca Taita Diospaj randi llaquichij 

cashpatajmari llaquichishari. 

20Cancunaca ñucata llaquichinatatajmari yuyarcanguichij. Ashtahuanpish cunan 

ñucanchij ricucunta rurangapajmari Taita Dios chashna rurachishca. Achca gentecuna 

causaiyuj catichunmi cashna rurashca. 

21Cunanca ama manchaichijchu. Cancunamanpish, cancunapaj huahuacunamanpish 

ñucami carasha– nishpami, Joseca paipaj huauquicunataca shunguman yaicujta 

rimashpa cushichirca. 

José huañushcami 

22Joseca Egiptopimi causarca. Paipish paipaj yayapaj huasi ucupurapish chaipimi 

causarca. Joseca 110 huatacunatami causarca. 

23Joseca Efrainpaj churicunataca quimsa huahua huahuacamami ricurca. Manasespaj 

churi Maquirpaj huahuacunaca Josepaj changa jahuapi huiñachishcacunami carca. 

24Shuj punllaca Joseca paipaj huauquicunataca: “Ñucaca ñami huañugrini. Taita Dios 

cancunata ricuj shamushpami, cancunataca cai llajtamanta huichiyachishpa 

Abrahamman, Isaacman, Jacobman cushatajmi nishca llajtaman pushanga” nircami. 

25Joseca Israelpaj churicunataca: “Taita Diosca cancunataca ricuj shamungatajmi. 

Chaipica cancunaca ñuca tullucunataca apashpa ringuichij” nishpami ari nichirca. 

26Joseca, 110 huatacunayuj cashpami huañurca. Paitaca sumaj mishquijllata ashnaj 

jambicunahuan churashpami, shuj ataudpi churashpa Egiptopi churarcacuna. 

ÉXODO 

ÉXODO 1 

Israelcuna Egiptopi jatun llaquicunata apashcami 

1Israel Jacobpaj churicuna paihuan Egiptoman yaicujcunapaj cada familiapaj yayapaj 

shuticunaca caicunami: 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad, Aser shuticunami carca. 

5Jacobpaj churicunamanta mirarishcacunaca canchis chungami carca. Joseca ñami 

Egiptopi carca. 

6Josepish, tucui paipaj huauquicunapish, tucui paihuan huiñai shujtaj runacunapish 

ñami huañurcacuna. 

7Israelcunaca mirarishpa yallitaj achcacuna tucushpami, Egiptopica jundarircacuna. 

C'ari c'aricunapishmi tucurcacuna. 

8Chai punllacunami Egiptopica, Joseta mana rijsij shuj mushuj jatun mandaj yaicurca. 

Paimi pai mandacun gentecunataca: 

9“Riquichij, israelcunaca ñucanchijta yalli achcacunamari, ñucanchijta yalli c'ari 

c'aricunapishmari. 

10Ñucanchijca paicuna ama ashtahuan mirarichunca yachajcunamari cana canchij. 

Ñucanchijta p'iñajcunahuan jatun macanacui tiyajpica, paicunapish chaicunahuan 

tucushpa ñucanchijhuan macanacushpa mishashpaca, cai llajtamanta llujshishpa 

ringallatajmari” nirca. 

11Chashna nishpaca, israelcunata yallitaj llaquichishpa trabajachichunmi millai 

mandajcunata churarcacuna. Chaicunaca Pitón, Ramesés pueblocunatami faraonpaj 

imallacunata huaquichinapaj cachun shayachichishpa trabajachircacuna. 

12Chashna yallitaj llaquichijpipish israelcuna ashtahuan, ashtahuan mirarijpimi, 

egipciocunaca israelcunataca achcata mancharcacuna. 

13Egipciocunaca israelcunataca yallitaj llaquichishpami trabajachircacuna. 

14Paicunataca lodota rurachishpa ladrillocunata rurachishpa, allpapi sinchita 

trabajachishpa, shujtaj imata ruranacunapipish yallitaj llaquichishpa trabajachishpami 

mana maita causaipajta rurarcacuna. 

15Egipto llajtata jatun mandajca, hebrea huarmicunata ricuj partera Sifra, Fúa 

huarmicunatapish cashnami nirca: 

16–Hebrea huarmicuna huachacujpi paicunapajman rishpaca chai huahua c'ari 

cashcata, huarmi cashcata alli ricushpa, c'ari huahua cajpica huañuchinguichij, huarmi 

huahua cajpica causachun saquinguichij– nircami. 

17Partera huarmicunaca Taita Diosta manchashcamantami, Egipto llajtata jatun 

mandaj mandashca shina mana rurashpa c'ari huahuacuna cajpipish mana 

huañuchishpa saquircallacuna. 

18Chaimi Egiptota jatun mandajca, partera huarmicunata cayachishpa paicunataca: –

¿Ima nishpataj ñuca mandashcata mana cazushpa c'ari huahuacunataca, mana 

huañuchishpa saquircanguichijlla?– nishpa tapurca. 

19Partera huarmicunaca faraontaca: –Hebrea huarmicunaca mana egipcia huarmicuna 

shinachu. Ashtahuanpish paicunaca alli sinchi huarmicuna cashcamanta, partera 

manaraj paicunapajman chayajpimari huachanllacuna– nircacunami. 

20Partera huarmicunata Taita Dios allita rurachijpimi, israelcunaca yallitaj mirarishpa 

c'ari c'ari tucurcacuna. 

21Chai partera huarmicunaca Taita Diosta manchaj cajpimi, Taita Diosca paicunapaj 

familiacunataca ashtahuan mirachirca. 

22Faraonca pai mandacun gentecunataca: “Israelcunapaj c'ari huahua huacharijpica, 

tucuicunata jatun yacupi shitaichij. Huarmi huahua huacharijpica causachun 

saquinguichijlla” nishpami mandarca. 

ÉXODO 2 

Moisés huacharishcami 

1Leví aillupuramanta shuj runami, Leví aillullamantataj caj shuj huarmita paipaj 

huarmi cachun japirca. 

2Chai huarmi chichushpaca, shuj c'ari huahuatami huacharca. Chai huahuataca sumaj 

cajta ricushpami, quimsa quillacama pacashpa charirca. 

3Ña mana ashtahuan pacalla chari tucushpami, juncomanta rurashca shuj canastata 

japishpa asfaltohuan, breahuan jahuata llihuishpa chai huahuataca chai canasta ucupi 

churashpa, jatun yacu uripi tiyaj carrizocuna chaupipi churarca. 

4Chai huahuapaj panica caruman tucushpami chai huahua ima tucujta chapacurca. 

5Faraonpaj ushushica jatun yacupi armangapajmi uriyarca. Paipajta ruraj huarmicuna 

yacu urita puricujpimi, paica carrizo chaupipi shuj canasta tiyacujta ricushpa, paipajta 

ruraj shuj huarmitaca chai canastata japimuchun mandarca. 

6Chai canastata pascashpa ricushpaca, huahua huacacujta ricushpa paita achcata 

llaquishpami: –Cai huahuaca hebreocunapuramantamari– nirca. 

7Chaipimi chai huahuapaj panica faraonpaj ushushitaca: –¿Cai huahuata 

chuchuchishpa huiñachichunca, hebrea shuj huarmita cayana allichu canman?– nirca. 

8Chaimi faraonpaj ushushica: –Ri, pushamugri– nijpi, chai huambra rishpaca 

huahuapaj mamallatatajmi pushamugrirca. 

9Chai huarmitaca faraonpaj ushushica: –Cai huahuata apashpa huiñachishpa cui, can 

huiñachishcamantaca pagashallami– nijpimi, paica huahuata apashpa huiñachirca. 

10Chai huahua ña jatunyajpica faraonpaj ushushipajman apamujpimi, paica chai 

huahuataca, quiquin huahua shina cachun japishpa: –Cai huahuataca yacumantami 

llujshichircani– nishpa, Moisesta shutichirca. 

Egiptomanta Moisés miticushpa rishcami 

11Chai punllacunapimi cashna tucurca: Moisesca ña jatun runa cashpami, paipaj 

huauquicunata ricunaman llujshishpa, paicunataca yallitaj sinchi trabajocunapi cajta 

ricurca. Paipaj huauqui hebreo shujtaca, shuj egipcio macacujtami ricurca. 

12Chaimi paica urata, janajta ricushpa pi mana ricurijpi egipcio runata huañuchishpa 

t'iyu allpapi pambarca. 

13Cayandij punlla llujshishpaca, hebreocunapurallataj ishqui runacuna 

p'iñanacucushpaca shujca caishujta macajpimi, chai macacuj runataca: –¿Ima 

nishpataj quiquinpurallatatajca macacunguiyari?– nirca. 

14Chaimi chai runaca: –¿Pitaj cantaca ñucanchijta mandaj cachun, juez cachunca 

churarcari? ¿Ñucatapish chai egipcio runata huañuchishca shinachu huañuchisha 

yuyangui?– nijpimi Moisesca: “Chai runata ñuca huañuchishcataca ñamari yachaj 

chayashcacuna” nishpa achcata mancharirca. 

15Chashna rurashcata faraón yachaj chayashpaca, Moisestaca ima shinapish 

huañuchinatami yuyarca. Ashtahuanpish Moisesca faraonta miticushpami Madián 

llajtaman rirca. 

16Chaiman rishpaca pugyu c'uchullapimi tiyarirca. Madián llajtapi causaj curaca, 

canchis ushushicunatami charirca. Paicunaca chai punllaca, pugyumanta yacuta 

llujshichishpa rumicunapi jundachishpa paicunapaj yayapaj ovejacunaman 

ubyachingapajmi shamurcacuna. 

17Ashtahuanpish michijcuna shamushpa paicunata anchuchishpa cachasha nijpimi, 

Moisesca jatarishpa paicunata mitsashpaca, chai solteracunapaj ovejacunamanraj 

yacuta ubyachirca. 

18Chai solteracuna paicunapaj yaya Reuelpajman ña tigrajpimi paicunapaj yayaca: –

¿Ima nishpataj cunanca utca shamunguichij?– nijpi, 

19paicunaca: –Shuj egipcio runamari michijcuna ñucanchijta quichushpa ubyachishun 

nijpi ñucanchijta mitsashpa yacutapish llujshichishpa ovejacunaman ubyachirca– 

nircacunami. 

20Shina nijpimi Reuelca paipaj ushushicunataca: –¿Chai runaca maipitaj? ¿Ima 

nishpataj saquimurcanguichigari? Micunata carangapaj cayamugrichij– nirca. 

21Moisesca Reuelhuan causangapaj saquirinatami ari nirca. Reuelca paipaj ushushi 

Seforatami paipaj huarmi cachun curca. 

22Séfora huarmica shuj c'ari huahuatami huacharca. Chai huahuataca Gersontami 

shutichirca. Moisesca: “Cai ajeno llajtapica catishpa causajllami cani” nishpami 

chashna shutichirca. 

23Ña tauca huatacuna q'uipaca Egiptota jatun mandajca huañurcami. Israelcunaca 

yallitaj sinchi trabajocunapi cashpami, aij nishpa caparircacuna. Paicuna yallitaj sinchi 

trabajopi cashpa caparishcaca Taita Diospajmanmi chayarca. 

24Paicuna aij nishpa caparishcata uyashpami, Taita Diosca Abrahamman, Isaacman, 

Jacobman ari nishcata yuyarirca. 

25Israelcuna llaquita apacujta Taita Dios ricushpaca yallitajmari llaquita apacun 

nishpami llaquirirca. 

ÉXODO 3 

Moisesta Taita Dios cayashcami 

1Moisesca Madián llajtapaj cura caj paipaj suegro Jetropaj ovejacunata michishpami 

chai llajtapi causarca. Moisesca shitashca pambata ovejacunata michinaman rishpaca, 

Horeb shuti Taita Diospaj urcucamami chayarca. 

2Chaipica zarza yura chaupipi nina lunyacunpimi, Mandaj Diospaj ángel ricurirca. 

Chai zarza yurapi nina lunyashpa rupajpipish zarza yuraca mana ima tucujtami 

Moisesca ricurca. 

3Chaimi Moisesca: “Nunca mana ricushcatamari ricuni. Ima nishpashi zarza yuraca 

mana rupan” nishpami ricunaman rirca. 

4Moisés ricunaman c'uchuyacujpica Mandaj Diosca zarza yura chaupimantami: –

¡Moisés, Moisés!– nijpi paica: –Caipimi cani– nirca. 

5Chaimi Taita Diosca: –Caimanca ama c'uchuyamuichu. Can shayacun cai allpaca 

ñucapajlla cashcamanta cambaj chaquimanta pargateta llujshichi– nirca. 

6Taita Diosca cashnapishmi nirca: –Ñucaca cambaj yayapaj Dios, Abrahampaj, 

Isaacpaj, Jacobpaj Diosmi cani– nijpimi, Moisesca Taita Diosta ricunata manchashpa, 

paipaj ñahuita taparirca. 

7Chai q'uipaca Mandaj Diosca: –Ñuca agllashcacuna Egipto llajtapi ima shina llaquita 

apacujtaca ñucatajmi ricuni. Paicunata llaquichijcuna llaquichicujpi paicuna 

caparishcataca uyanimi. Paicuna llaquita apacujtaca ñuca ñahuihuantajmi ricuni. 

8Chaimi egipciocunapaj maquimanta cacharichingapaj uriyamurcani. Chai llajtamanta 

llujshichishpaca cananeocuna, heteocuna, amorreocuna, ferezeocuna, heveocuna, 

jebuseocuna causan lechepish, sacha chuspipaj mishquipish yacu llujshicuj shina tiyan 

shuj jatun sumaj llajtamanmi pushagrini. 

9Israelcuna caparishpa mañashcaca ñuca ñaupajmanmi chayan. Egipciocuna ima shina 

jatunta llaquichijtaca ñuca ñahuihuantajmi ricuni. 

10Cunanca faraonpajman utcashpa rilla. Ñucaca cantaca ñuca agllashca israelcunata 

chai llajtamanta llujshichichunmi mandani– nircami. 

11Chaimi Moisesca Taita Diostaca: –Faraonpajman rishpa, israelcunata Egiptomanta 

llujshichimungapajca ñucaca ¿pitaj caniyari?– nirca. 

12Taita Diosca: –Ñucamari canhuan casha. Ñuca quiquintaj canhuan cashcata 

ricuchijca caimi canga: Egiptomanta israelcunata ña llujshichimushpaca, cai urcu 

jahuapimi Taita Diosta adoracunguichij– nircami. 

13Shina nijpipish Moisesca Taita Diostaca: –Israelcunapajman ñuca chayashpaca: 

Cancunapaj ñaupa yayacunapaj Diosmi ñucataca cancunapajman cachan nijpi, 

paicunaca: Paipaj shutica ¿ima shutitagari? nijpica, ¿imatataj nishari?– nircami. 

14Taita Diospish Moisestaca: –ÑUCACA ÑUCAMI CANI– nircami. 

Israelcunamanca: ÑUCAMI CANI nijmi cancunapajman cachan ningui– nircami. 

15Taita Diosca Moisestaca cashnapishmi nirca: –Israelcunamanca: Cancunapaj ñaupa 

yayacunata Mandaj Taita Dios Abrahampaj, Isaacpaj, Jacobpaj Diosmi 

cancunapajman cachan ningui. Ñuca shutica, huiñaipaj chaillatajmi. Chai shutipimi, 

ñucataca huiñaita yuyaringacuna. 

16Israelcunata cunaj yuyajcunata tandachishpa cashna nigri: Cancunapaj ñaupa yaya 

Abrahampaj, Isaacpaj, Jacobpaj Mandaj Diosmi ñucaman ricurishpa cashna nin: 

Cancunata Egiptopi ima shinalla llaquichicujta ricushpami, cancunata ricuj 

shamurcani. 

17Ñucami cancunataca Egiptopi llaquita apacunmanta llujshichishpa, cananeocuna, 

heteocuna, amorreocuna, ferezeocuna, heveocuna, jebuseocuna causacun lechepish, 

sacha chuspipaj mishquipish yacu llujshicuj shina tiyan llajtaman pushasha ninmi 

ningui. 

18Paicunaca can nishcatami uyanga. Egiptota jatun mandajpajmanca canpish cunaj 

yuyajcunapish rishpaca: Hebreocunapaj Mandaj Diosmi ñucanchijhuan tuparca. 

Chaimantami caimantaca quimsa punllata shitashca pambata rishpa, ñucanchijta 

Mandaj Diosman animalcunata cushpa huañuchigrishun ninchij ninguichij nircami. 

19Egiptota jatun mandaj cancuna richun mana saquina cashcataca yachanimi. 

Ashtahuanpish sinchi maquihuan llaquichijpimi saquinga. 

20Ashtahuanpish Egiptopi causajcunataca, ñuca maquita chutashpa chai llajtapi 

mancharinacunata rurashpa paicunata llaquichijpimi, israelcunataca richun saquinga. 

21Cancuna chai llajtamanta llujshicushpa, ama chushaj maquilla llujshichunca 

Egiptopi causajcunamanca, cancunata llaquina yuyaitami cusha. 

22Tucui huarmicunami egipcia huarmicunataca cancunapaj c'uchullapi 

causajcunatapish, cancunallahuantaj causajcunatapish, cullquimanta, curimanta 

rurashca sumaj charinacunata, churanacunatapish mañana canguichij. Chaicunatami 

cancunapaj churicunamanpish, ushushicunamanpish churachinguichij. Chashnami 

egipciocuna imalla charishcacunata quichushpa ringuichij ningui– nircami. 

ÉXODO 4 

1Chaimi Moisesca: –Ñuca chashna nijpipish paicunaca mana cringacunachu, ñuca 

nishcataca mana uyangacunachu. Ashtahuanpish: Mandaj Diosca maitataj canman 

ricurinman carcari ningacunami– nirca. 

2Mandaj Diosca: –¿Cambaj maquipi charicunca imatagari?– nijpi Moisesca: –Shuj 

caspillatami charicuni– nirca. 

3Mandaj Dios: –Pambapi shitai– nijpi Moisés pambapi shitajpica, chai caspi culebra 

tucujpimi, Moisesca chaimanta anchushpa callpai callarirca. 

4Chaimi Mandaj Diosca Moisestaca: –Cambaj maquihuan chupapi japi– nijpi 

Moisesca maquita chutashpa chai culebrata chupapi japijpica, caspillataj tucurca. 

5Can chashna rurajta ricushpami paicunapaj ñaupa yaya Abrahampaj, Isaacpaj, 

Jacobpaj Mandaj Dios canman ricurishcata cringacuna. 

6Mandaj Diosca cashnapishmi nirca: –Cunanca cambaj maquita ñuñu ucui– nijpi, 

maquita ñuñu ucushpa cutin llujshichijpica, paipaj maquica rasu shina yurajlla 

leprahuan cajtami ricurca. 

7Mandaj Diosca: –Cutinllataj cambaj maquita ñuñu ucui– nijpi cutinllataj maquita 

ñuñu ucushpa ñuñu ucumanta cutin llujshichijpica paipaj cuerpo cashca shinallataj 

cajtami ricurca. 

8Punta señalta ricushpa mana crishpa mana cazushpapish, q'uipa señalta ricushpaca 

cringacunami. 

9Cai ishqui señalcunata ricushpapish mana crijpi, can rimashcatapish mana uyajpica, 

jatun yacumanta yacuta japishpa allpapi tallingui. Chai yacuca allpapica yahuarmi 

tucunga– nircami. 

10Chaimi Moisesca, Mandaj Diostaca: –¡Aij, Jatun Dioslla! Cambajta ruraj ñucahuan 

quiquin manaraj rimajpipish cunanpish saruncunamanpish ñucaca manamari alli rimaj 

canichu. Ñucaca mana utca rimai tucuj imata rimangapajpish c'allu huataricujmari 

cani– nircami. 

11Mandaj Diosca: –¿Pitaj runamanca shimita curcari? ¿Mana rimajtapish, mana 

uyajtapish, ñahui ricujtapish, mana ricujtapish pitaj rurarcari? Chaicunataca 

¿Manachu Mandaj Dios ñuca rurarcani? 

12Ashtahuanpish cunanca rilla. Ñucami cantaca rimachisha. Imallata rimanatapish 

ñucami yachachisha– nircami. 

13Chaimi Moisesca: –¡Aij, Jatun Dioslla, ñucapaj randica shujtajta cachapailla!– 

nirca. 

14Mandaj Dios Moiseshuan p'iñarishpaca: –¿Manachu ñucaca levitapura caj cambaj 

huauqui Aarontaca alli rimaj cajta rijsini? Paimi canta tupanaman llujshinga. Canta 

ricushpaca jatuntamari cushicunga. 

15Paihuan rimangui. Ñuca imalla nishcacunatapish paiman yachachingui. Can 

rimanapipish, pai rimanapipish ñucami cancunahuan casha. Imalla rurana 

cashcatapish ñucami yachachisha. 

16Israelcunamanca paimi can rimacushca shinallataj cambaj randi rimanga. 

Aaronmanca canmi Diospaj randi rimangui. 

17Cai caspitaca apangui. Chaihuanmi milagrocunata rurashpa ricuchingui– nircami. 

Egiptoman Moisés tigrashcami 

18Chai q'uipaca Moisesca paipaj suegro Jetropajman tigrashpami: –Cunanca ñuca 

huauquicuna causacushcata mana causacushcata ricungapajmi Egiptoman tigragrini– 

nijpimi, Jetroca Moisestaca: –Alli ripangui– nirca. 

19Mandaj Diosca Moisestaca Madianpica: –Egiptoman tigrailla. Canta huañuchisha 

nicujcunaca ñami tucuicuna huañun– nircami. 

20Chaimi Moisesca paipaj huarmita, paipaj huahuacunatapish burropi tiyachishpa 

Egiptoman tigrarca. Moisesca Taita Diospaj caspitapish aisashcami rirca. 

21Mandaj Diosca Moisestaca: –Egiptoman tigrashpaca, jatun mancharinacunata 

rurachun ñuca cambaj maquipi churashcataca faraonpaj ñaupajpi tucuita rurashpa 

ricuchingui. Ashtahuanpish paipaj shunguta ñuca sinchiyachijpimi, israelcuna 

richunca mana saquinga. 

22Mana cacharisha nijpica faraontaca: Mandaj Diosca cashnami nin: Israelca ñuca 

punta churimi. 

23Ña nishca shinaca ñucapajta rurachun ñuca churi richun saqui ninmi. Ashtahuanpish 

paicuna richun mana saquijpica ñucaca cambaj punta churitami huañuchisha ninmi 

ningui– nircami. 

24Egiptoman Moisés tigracujpimi, shuj tutaca Mandaj Diosca pai samaricunman 

shamushpa paita huañuchisha nirca. 

25Chaipimi Moisespaj huarmi Seforaca rumimanta rurashca filojlla cuchillota 

japishpa, paipaj churi charishca aicha mirga carata p'itishpa, Moisespaj chaquipi 

tupachishpaca: “Cunantajca ñuca quiquin yahuar cusami cangui” nirca. 

26Chashna rurajpimi Mandaj Diosca, Moisestaca Egiptoman richun saquirca. Séfora 

huarmica circuncisionta rurashcamanta cunanca ñuca quiquin “yahuar cusami cangui” 

nircami. 

27Mandaj Diosca Aarontaca: “Shitashca pambapi Moiseshuan tupanaman ri” nijpi 

Aarón rishpaca, Taita Diospaj urcupi Moiseshuan tupashpami paita mucharca. 

28Chaipimi Moisesca Aaronmanca, Mandaj Dios imallata nichun nishcacunatapish, 

imalla milagrocunata rurashpa ricuchichun nishcatapish tucuita huillarca. 

29Chai q'uipaca Moisespish, Aaronpish rishpami israelcunata cunaj yuyajcunataca 

tucuicunata tandachircacuna. 

30Chaipimi Aaronca, Mandaj Dios Moisesman imalla nishcacunata tucuita huillashpa, 

milagrocunatapish tucuicunapaj ñaupajpi rurashpa ricuchirca. 

31Chaita ricushpami, israelcunaca Mandaj Diosca paicuna llaquita apacujpi ricunaman 

shamushcata uyashpa, crishpa Mandaj Diosta cumurishpa adorarcacuna. 

ÉXODO 5 

Moisespish Aaronpish faraonpaj ñaupajpi cashcami 

1Chai q'uipami Moisespish, Aaronpish faraonpaj ñaupajman rishpaca: –Israelcunata 

Mandaj Diosca cashnami nin: Ñuca agllashca israelcuna shitashca pambaman rishpa 

ñucata yuyarishpa fiestata ruragrichun saqui ninmi– nircacuna. 

2Ashtahuanpish faraonca: –¿Pitaj chai Mandaj Diosca pai nishcata uyashpa 

israelcunata richun ñuca saquingapajca? Mandaj Diosca pipishchari, mana rijsinichu. 

Israelcunatapish richun mana saquishachu– nircami. 

3Chaimi paicunaca: –Hebreocunapaj Taita Diosmari ñucanchijhuan tuparca. 

Ñucanchijta Mandaj Dios jatun ungüihuan, mana cashpaca espadahuan ama 

huañuchichunmi, cunanca quimsa punllacunata shitashca pambaman rishpa, chaipi 

ñucanchijta Mandaj Diosman animalcunata cushpa rupachina canchij– nircacunami. 

4Chaimi Egiptota jatun mandajca: –Moisés, Aarón ¿ima nishpataj trabajacuj 

gentecunata saquichishun ninguichij? Richij, imata ruracushcata ruragrichij– nirca. 

5Faraonca cashnapish nircami: –Cunanca israelcunaca cai llajtapica yallitaj 

achcacunami. Paicunataca chai tucuicunatachu paicuna trabajacunmanta saquichishun 

ninguichij– nircami. 

6Chai punllallatajmi faraonca mirga mirgapi ch'icanchishcacunata mandajcunatapish, 

paicunata mandajcunatapish cashna mandarca: 

7–Israelcuna ladrillocunata rurachun cunancama ujshata cucushca shinaca ña ama 

cunguichij. Cunanmanta pachaca ujshataca paicunallataj tandanaman richun. 

8Ashtahuanpish ñaupaman mashna ladrillocunata ruraj cashca shinallatataj 

rurachinguichij. Amataj shujllapish illajtaca chasquinguichijchu. Paicunaca 

q'uillacuna cashpami: Ñucanchij Diosman sacrificiocunata cugrishun nishpa 

caparicuncuna. 

9Llullashpa purijcuna umashcata uyangapaj ama tiempota charichunca paicunamanca 

ashtahuan sinchi trabajocunata cuichij– nircami. 

10Chaimi mirga mirgapi ch'icanchishcacunata mandajcunapish, paicunata 

mandajcunapish israelcunapajman rishpaca: –Faraonca cashnami nin: Ujshataca ña 

mana cugrinichu, 

11cunanca cancunallatajmi maipi ujsha tiyanman rishpa japimugrina canguichij. 

Ashtahuanpish ladrillocunataca ñaupaman mashnata ruraj cashca shinallatatajmi 

rurana canguichij ninmi– nircacuna. 

12Shina nijpica israelcunaca tucui Egipto llajtata rishpami, ladrillocunata rurana 

ujshapaj randica rastrojocunata tandanaman rircacuna. 

13Mirga mirgapi ch'icanchishcacunata mandajcunaca: “Shujtajcuna ujshata cucujpi 

cada punlla mashna ladrillocunata ruraj cashca shinallatatajmi rurana canguichij” 

nircacunami. 

14Mirga mirgapi ch'icanchishcacunata mandachun faraón churashca mandajcunaca 

israelcunata mandajcunatami: “¿Ima nishpataj ladrillocunataca cainapish cunanpish 

saruncunaman mashnata ruraj cashca shinallatataj mana rurachinguichij?” nishpami 

macarcacuna. 

15Chashna rurajpimi, Israel mandajcuna faraonpajman rishpaca: –¿Ima nishpataj 

cambajta rurajcunataca chashna llaquichingui? 

16Cambajta rurajcuna ladrillocunata rurachunca ujshataca ña mana shujtajcunahuan 

ashtachicuncunachu. Chai jahuamari ñucanchijtaca ladrillocunataca sarunman 

mashnata ruraj cashca shinallatataj rurachun nincuna. Mana chaitataj rurajpica, 

ujshata mana cushca jahuamari cambajta ruraj ñucanchijtaca macancuna. Cambaj 

gentecunallatajmari chashna mana allita ruran– nircacunami. 

17Jatun mandajca: –Cancunaca q'uillacunami canguichij. Ari, q'uillacunatajmari 

canguichij. Chaimantami: Mandaj Diosman sacrificiocunata cunaman ricunchij 

ninguichij. 

18Ashtahuanpish cunanca utca trabajagrichij. Ujshata ña mana cujpipish, 

ladrillocunataca sarunman mashnata ruraj cashca shinallatatajmi rurana canguichij– 

nircami. 

19Ladrillocunata cada punlla mashnata ruraj cashca shinallataj rurachun nishcaca 

Israel mandajcunapica yallitaj llaquimi ricurirca. 

20Faraonpajmanta paicuna llujshishpaca paicunata canllaman shuyacuj Moiseshuan, 

Aaronhuan tupashpami, 

21paicunataca: –Faraonpaj ñaupajpi, paipajta rurajcunapaj ñaupajpi ñucanchijta 

p'iñaipi churashcataca Mandaj Dios ima shina cashcata alli ricushpa imatapish nichun. 

Cancuna ñucanchijta chashna rurashpaca cancunallatajmari paicunapaj maquipi 

espadata churaj shina ñucanchijtaca huañuchichigringuichij– nircacunami. 

Israelcunata llujshichichun Taita Dios Moisesta Aaronta mingashcami 

22Chaimi Mandaj Diospajman Moisés muyurishpaca: –Jatun Dioslla, ¿ima nishpajtaj 

can agllashcacunataca llaquichinguiyari? ¿Imapajtaj ñucataca caiman 

cacharcanguiyari? 

23Quiquinmi cachan nishpa faraonhuan ñuca rimai callarishca punllamantamari 

israelcunataca ashtahuan llaquichin. Chashna rurajpipish, canca paicunataca 

manarajmari cacharichinguichu– nishpami mañarca. 

ÉXODO 6 

1Shina nijpi Mandaj Diosca Moisestaca: –Faraonta ñuca imata rurajtaca cunanmi 

ricungui. Ñuca maquihuan sinchita llaquichijpimi paipaj llajtamanta richun saquinga. 

Ñuca maquihuan sinchita llaquichijpimi pai quiquintaj richun saquinga– nircami. 

Diosca Moisestaca cutinllataj faraonhuan rimachun cachashcami 

2Taita Diosca Moiseshuan cutin rimashpaca: –ÑUCACA MANDAJ DIOSMI CANI. 

3Abrahamman, Isaacman, Jacobman ricurishpaca Ñucalla Tucuita Rurai Tucuj Dios 

cashcatami ricuchircani. Ashtahuanpish paicunamanca ñuca shuti, MANDAJ DIOS 

cashcataca mana huillarcanichu. 

4Carumanta shamujcuna shinalla asha punllacunacama paicuna causacushca Canaán 

llajtata cungapajmi shuj ruranata ari ninacurcani. 

5Cunanca israelcunataca cai Egiptopi causajcuna huatashcata shina paicunapajta 

trabajachicujpi paicuna aij nishcata uyashpami ñuca rurasha nishcataca cunan rurasha 

nini. 

6Chaimanta israelcunataca cashna ni: Ñucaca MANDAJ DIOSMI cani. Egiptocuna 

yallitaj sinchita trabajachicunmantaca ñucami llujshichisha. Huatashcata shina 

paicuna cancunata rurachicunmantaca paicuna ima shina cancunata llaquichishca 

shinallatajmi ñuca rigrata chutashpa paicunatapish llaquichishpa cancunataca 

cacharichisha. 

7Cancunaca ñuca agllashcacuna cachunmi llujshichisha. Ñucaca cancunapaj Diosmi 

casha. Chashna rurajpimi, Egiptopi yallitaj sinchi trabajocunapi trabajacunmanta 

llujshichimuj ñucaca Mandaj Diostaj cashcata, cancunapaj Taita Dios cashcata 

yachanguichij. 

8Abrahamman, Isaacman, Jacobman ñuca maquita alzashpa cai llajtataca cancunaman 

cushatajmi nishca llajtamanmi cancunataca yaicuchisha. Chai llajtataca ñucami 

cancunapaj quiquin llajta cachun cusha. Ñucaca MANDAJ DIOSTAJMI cani ninmi 

nigri– nircami. 

9Moisesca Dios ima shina nishca shinallatajmi israelcunamanca tucuita huillarca. 

Ashtahuanpish israelcunaca yallitaj sinchi trabajohuan cashpa, yallitaj llaquihuan 

cashcamantaca imata mana uyashun nircacunachu. 

10Chaimi Mandaj Diosca Moisestaca: 

11–Egiptota jatun mandaj faraonpajman yaicushpa, cambaj llajtamanta israelcuna 

richun saqui nigri– nirca. 

12Chaimi Moisesca, Mandaj Diostaca: –Israelcunapish mana uyancunachu, 

faraoncarin maitataj uyangari. Ñucaca rimangapajpish c'allu huataricujmari cani– 

nirca. 

13Chaimi Mandaj Diosca: –Israelcunata imallata nishpa, Egiptota jatun mandaj 

faraonta imallata nishpa israelcunata Egiptomanta llujshichichun Moisestapish 

Aarontapish– mandarca. 

Moisespaj Aaronpaj ñaupa yayacunapaj shuticunami 

14Paicunapaj ñaupa yayacunamanta mirarishca quiquinpurallata mandajcunaca 

caicunami: Yaya Israelpaj punta churi Rubenpaj churicunaca: Hanoc, Falú, Hezrón, 

Carmi shuticunami carca. Rubén aillumantaca chaicunami carca. 

15Simeonpaj churicunaca: Jemuel, Jamín, Ohad, Jaquín, Zohar, Saúl shuticunami 

carca. Saulca cananea huarmipaj churimi carca. Simeonpaj ailluca chaicunami carca. 

16Levipaj churicunapaj huahua huahuacunaca caicunami: Gersón, Coat, Merari 

shuticunami. Levica 137 huatacunatami causarca. 

17Gersonpaj churicunaca paicunapaj familiacuna ima shina cashca shinallataj: Libni, 

Simei shuticunami carca. 

18Coatpaj churicunaca: Amram, Izhar, Hebrón, Uziel shuticunami carca. Coatca 133 

huatacunatami causarca. 

19Meraripaj churicunaca: Mahli, Musi shuticunami carca. Levipaj huahua 

huahuacunamanta mirarishcacunaca tucui chaicunami carca. 

20Amramca paipaj tía Jocabedtami paipaj huarmi cachun japirca. Jocabed huarmipaj 

huahuacunami Aaronpish, Moisespish carca. Amramca 137 huatacunatami causarca. 

21Izharpaj churicunaca: Coré, Nefeg, Zicri shuticunami carca. 

22Uzielpaj churicunaca: Misael, Elzafán, Sitri shuticunami carca. 

23Aaronca Aminadabpaj ushushi Elisabettami paipaj huarmi cachun japirca. 

Elisabetca Naasonpaj panimi carca. Elisabetca Nadab, Abiú, Eleazar, Itamar shuti 

churicunatami huacharca. 

24Corepaj churicunaca: Asir, Elcana, Abiasaf shuticunami carca. Corepaj huahua 

huahuacunaca tucui chaicunami carca. 

25Aaronpaj churi Eleazarca, Futielpaj ushushicunapuramanta shuj ushushitami paipaj 

huarmi cachun japirca. Chai huarmimi Finees shuti churita huacharca. Tucui chai 

levitacunami paicunapaj quiquin ñaupa yayacunapaj huahua huahua huasi 

ucupuracunata mandajcuna carca. 

26Aaronpish, Moisespish tucui chai huahua huahuacunapurallatajmi carcacuna. 

Paicunatami Mandaj Diosca: “Cancunami Egipto llajtamantaca israelcunataca 

soldadocunata shina mirga mirgata ch'icanchishpa llujshichinguichij” nircami. 

27Chai Moisesmi, chai Aaronmi Egipto llajtamanta israelcunata llujshichingapajca, 

chai llajtata jatun mandaj faraonhuan rimarcacuna. 

Diosca Moisestapish Aarontapish ashtahuan mandashcami 

28Mandaj Dios Egipto llajtapi Moisesta rimashpaca: 

29–Ñucaca MANDAJ DIOSMI cani. Ñuca tucui imallata canman nishcata Egipto 

llajtata jatun mandaj faraonman huillagri– nircami. 

30Shina nijpimi Moisesca: –Mandaj Dioslla, ñucaca rimangapajca c'allu 

huataricujmari cani. ¿Maitataj faraonca ñucataca uyahuangari?– nirca. 

ÉXODO 7 

1Chaimi Mandaj Diosca Moisestaca: –Riqui, cantaca ñucapaj randimi faraonpaj 

ñaupajpi churani. Can imalla nishcataca cambaj huauqui Aaronmi huillanga. 

2Tucui imalla ñuca mandashcataca Aaronmanca canmi huillangui. Israelcunata paipaj 

llajtamanta richun saquichunca cambaj huauqui Aaronmi faraonhuanca rimanga. 

3Ashtahuanpish faraonpaj shungutaca ñucami sinchiyachisha. Ñucallatajmi 

Egiptopica, milagrocunatapish, jatun mancharinacunatapish ashtahuan mirachisha. 

4Chaipipish faraonca cancunataca mana uyangachu. Ashtahuanpish Egipto llajta 

jahuapi ñuca maquita churashpa yallitaj llaquichishpami, ñuca agllashca 

israelcunataca soldadocunata shina cada mirgapi churashpa Egiptomantaca 

llujshichimusha. 

5Egipto llajta jahuapi ñuca maquita chutashpa paicunapaj chaupimanta israelcunata 

llujshichijpimi, egipciocunaca ñucataca Mandaj Dios cashcata yachangacuna– 

nircami. 

6Moisespish, Aaronpish Mandaj Dios paicunata ima shinalla mandashca shinami 

tucuita rurarcacuna. 

7Faraonhuan rimacui punllacunapica, Moisesca pusaj chunga huatata, Aaronca pusaj 

chunga quimsa huatatami charirca. 

Aaronpaj caspimi 

8Mandaj Diosca Moisestapish, Aarontapish: 

9–Faraón: Shuj milagrota rurashpa ricuchi nijpica, Aarontaca: Culebra tucuchun 

cambaj caspita japishpa faraonpaj ñaupajpi shitai ningui– nircami. 

10Moisespish, Aaronpish faraonpajman rishpaca, Mandaj Dios mandashca 

shinallatajmi rurarcacuna. Aaronca paipaj caspitaca faraonpaj, paipajta rurajcunapaj 

ñaupajpi shitajpimi, chai caspica culebra tucurca. 

11Chaimi faraonca Egiptopi caj adivinocunata, brujocunata tandachichun cachajpi 

paicuna shamushpaca brujocuna rurana cashcata rurashpa Moisespish, Aaronpish 

milagrota rurashca shinallataj rurarcacuna. 

12Paicunapaj caspicunata pambapi shitajpica, chai caspicunapish culebracuna 

tucurcallami. Ashtahuanpish Aaronpaj caspica, paicunapaj caspicunatami millpurca. 

13Ashtahuanpish faraonpaj shunguca Mandaj Dios nishca shinallataj rumi tucushpami 

mana uyasha nirca. 

Yacuta yahuarman tigrachishcami 

14Chai q'uipami Mandaj Diosca, Moisestaca: –Faraonca sinchi shungu tucushpami, 

israelcuna rishun nijpica mana saquisha nin. 

15Cayandij tutamantaca faraonpajman ri. Pai jatun yacuman shamucujpica canca 

culebra tucushca cambaj caspita apashpa chai yacu uripi tupashpa, 

16paitaca: Mandaj Dios hebreocunapaj Taita Diosmi ñucataca cambajman cashna 

nichun cachan: Ñuca agllashcacuna shitashca pambapi ñucapajta ruranaman richun 

saqui. Ashtahuanpish canca cunancama manamari uyanguichu. 

17Mandaj Diosca: Mandaj Diostaj ñuca cashcataca caita ricushpami rijsingui ninmi: 

Chaimanta cunan ñuca maquipi charicun caspihuan jatun yacupi huajtajpica, chai 

yacuca yahuarmi tucunga. 

18Chai jatun yacupi tiyaj chalhuacunaca huañungami. Chai yacupish ashnacujmi 

tucunga. Chaimi egipciocunaca millanachishpa chai yacutaca mana ubyangacuna 

ninmi– nircami. 

19Mandaj Diosca, Moisestaca cashnapishmi nirca: –Aarontaca: Egiptopica jatun 

yacupish, huaicuta rij yacupish, tandashca tanque yacupish, maillapi yacuta 

tandashcacunapish, caspimanta, rumimanta rurashcacunapi tiyaj yacucunapish yahuar 

tucushpa Egipto llajtapica, yahuarhuan junda cachun cambaj caspita japishpa tucui 

chai yacucuna jahuata chutai ni– nircami. 

20Moisespish, Aaronpish Mandaj Dios nishca shinallatajmi rurarcacuna. Aaronca pai 

charicushca caspihuan faraonpaj, faraonpajta rurajcunapaj ñaupajpi jatun yacuta 

huajtajpica, tucui chai yacucunami yahuar tucurca. 

21Chai jatun yacupi tiyaj chalhuacunapish huañujpi, yacupish yallitaj ashnacuj 

tucujpimi egipciocunaca mana ubyai tucurcacuna. Egiptopica tucui llajtapimi yahuar 

tucurca. 

22Shinallataj Egipto llajta brujocunapish, brujocuna rurana cashca shina rurashpaca, 

Moiseshuan, Aaronhuan milagrota ruraj shinallatajmi rurarcacuna. Chaimi faraonpaj 

shunguca Mandaj Dios nishca shinallataj rumi tucushpa mana uyarca. 

23Moisespish Aaronpish milagrocunata rurashcaca, faraonpajca ima mana cashca 

shina cajpimi paipaj huasiman rircalla. 

24Chai jatun yacumantaca mana ubyai tucushpami, egipciocunaca tucuicuna yacuta 

ubyangapajca jatun yacu urindijta pugyucunata allarcacuna. 

25Mandaj Dios jatun yacuta yahuarman tigrachishcaca canchis punllacunami tucurca. 

ÉXODO 8 

Sapocunahuan llaquichishcami 

1Chaimi Mandaj Diosca, Moisestaca: –Faraonpaj ñaupajman yaicushpa: “Mandaj 

Diosca cashnami nin ni: Ñuca agllashcacunata ñucapajta ruranaman richun saqui. 

2Paicuna richun can mana saquijpica, ñucaca tucui Egiptotami sapocunahuan 

llaquichisha. 

3Jatun yacumantaca yallitaj t'imbucuj sapocuna llujshishpami, cambaj huasipi, can 

causana ucupi, can dormina camapi, cambajta rurajcunapaj huasicunapi, tucui cai 

pueblopi, cambaj hornocunapi, tandapaj masana artesacunapipish yaicushpa 

jundaringacuna. 

4Sapocunaca cambaj jahuapipish, cai llajtapi causajcunapaj jahuapipish, tucui 

cambajta rurajcunapaj jahuapipishmi jundaringacuna ninmi” ningui– nircami. 

5Mandaj Diosca Moisestaca: –Aarontaca: Jatun yacucuna jahuata, huaicuta rij 

yacucuna jahuata, yacu tanquecuna jahuata, paipaj caspita chutachun mandai. Tucui 

cai Egipto llajtapi sapocuna llujshishpa jundachun– nircami. 

6Chashna nijpica Aaronca, Egipto llajtapi tiyaj tucui yacucuna jahuata paipaj caspita 

chutajpica, chai yacucunamantaca sapocuna llujshishpami, tucui Egipto llajtapi 

jundarirca. 

7Chai llajtapaj brujocunapish Moisés, Aarón milagrota rurashca shinallatajmi 

brujocuna ruraj cashca shina rurashpa sapocunataca tucui Egipto llajtapi jundachirca. 

8Chaimi faraonca Moisesta, Aaronta cayashpaca: –Ñucamantapish, ñuca mandacun 

gentecunamantapish, sapocunata anchuchichun Mandaj Diosta mañaichij. Chaipimi 

israelcunataca Mandaj Diosman sacrificiocunata cunaman richun saquisha– nirca. 

9Shina nijpi Moisesca, faraontaca: –Canmantapish, cambajta rurajcunamantapish, can 

mandacun gentecunamantapish, cambaj huasimantapish sapocuna anchushpa jatun 

yacullapi tiyachunca ¿ima punllataj mañachun ninguiyari?– nircami. 

10Shina nijpi faraonca: –Cayataj mañapangui– nijpimi, Moisesca: –Ñucanchij Mandaj 

Dios shinaca, pi shujtaj mana tiyashcata can yachachunca can nishca punllapitajmi 

ruranga. 

11Sapocunaca canmantapish, cambaj huasicunamantapish, cambajta 

rurajcunamantapish, can mandacun gentecunamantapish anchushpami jatun 

yacucunallapi saquiringa– nircami. 

12Moisespish, Aaronpish faraonpaj ñaupajmanta llujshirishpaca, faraonpaj jahuaman 

cachashca sapocunata anchuchichunmi, Moisesca Mandaj Diosta caparishpa mañarca. 

13Moisés mañashca shinallataj Mandaj Dios rurajpimi, huasicunapi, huasi 

canllacunapi, chagracunapi tiyaj sapocunaca huañurca. 

14Chai sapocunataca montón montontami tandachirca. Chai llajtaca ashnacujmi 

tucurca. 

15Ashtahuanpish faraonca ña ima llaquicuna illajpica, Mandaj Dios nishca shinallataj 

rumi shungu tucushpami mana uyarca. 

Piliscunahuan llaquichishcami 

16Chaimi Mandaj Diosca Moisestaca: –Aarontaca: Tucui Egipto llajtapi caj ñutu allpa 

pilis tucuchun, cambaj caspita chutashpa ñutu allpata huajtai ni– nirca. 

17Paicunaca chashnami rurarca. Aarón, paipaj caspita japishpa maquita chutashpa, 

ñutu allpata huajtajpica, Egipto llajtapi caj tucui ñutu allpa piliscuna tucushpami 

gentecunapi, animalcunapi jundarirca. 

18Chai piliscunaca gentecunatapish, animalcunatapish jatuntami llaquichicurca. 

Brujocunapish brujocuna ruraj cashca shinallataj ñutu allpamanta piliscunata rurashun 

nishpapish mana rurai tucurcacunachu. 

19Chaimi brujocunaca faraontaca –Caitaca Taita Diospaj maquimi ruracun– 

nircacuna. Ashtahuanpish faraonca Mandaj Dios nishca shinallataj, rumi shungu 

tucushpami mana uyarca. 

Chuspicunahuan llaquichishcami 

20Mandaj Diosca Moisestaca: –Caya tutamanta utcata jatarishpa faraón jatun yacuman 

llujshijpica, paipaj ñaupajpi shayarishpa: Mandaj Diosca cashnami nin: Ñuca 

agllashcacunataca, ñucapajta ruranaman richun saqui. 

21Ñuca agllashcacuna richun can mana saquijpica, ñucaca cambaj jahuamanpish, 

cambajta rurajcunapaj jahuamanpish, can mandacun gentecunapaj jahuamanpish, 

cambaj huasicuna jahuamanpish, tucui laya chuspicunatami cachasha. Egipciocunapaj 

huasicunapipish, paicuna causan llajtapipish tucui laya chuspicunami jundanga. 

22Chai punllacunapica ñuca agllashcacuna causacun Gosén llajtataca ñucapajllami 

ch'icanchisha. Chaimanta chai llajtapica nima laya chuspicuna mana yaicungachu. 

Mandaj Dios ñucataj israelcuna causacunpi cashcata yachachunmi chashna rurasha. 

23Chashnami ñuca agllashcacunaca shujcuna cashcata, cancunaca shujtajcuna 

cashcata ricuchisha. Cayami chashna cashcataca ricuchisha ninmi ningui– nircami. 

24Mandaj Diosca pai nishca shinataj rurajpimi, faraonpaj huasipipish, paipajta 

rurajcunapaj huasicunapipish, tucui Egipto llajtapipish yallitaj mancharina p'iña 

chuspicuna shamushpa llaquichirca. Chaimantami chai llajtaca yallitaj llaqui 

saquirirca. 

25Chaimi faraonca Moisesta, Aaronta cayashpaca: –Cancunapaj Diosmanca cai 

llajtallapitaj sacrificiocunata cunaman richij– nirca. 

26Chaimi Moisesca: –Animalcunata Diosman cushpa rupachinaca egipciocunapajca 

millananata rurana cashcamanta cai llajtallapitaj ñucanchij Diosman animalcunata 

cushpa rupachinaca mana allichu. Paicunapajca millanana cashcata ñucanchij 

paicunapaj ñaupajpi rurajpica ñucanchijtaca rumicunahuanmari shitangacuna. 

27Ñucanchijca shitashca pambaman quimsa punllata rishpami, ñucanchijta Mandaj 

Dios mandashca shinallataj animalcunata paiman cushpa rupachishun– nirca. 

28Chaimi faraonca: –Cancunata Mandaj Diosman shitashca pambapi animalcunata 

cushpa rupachinaman richun ñucaca saquinimi. Ashtahuanca ama yalli caruta 

ringuichijchu. Ñucamantapish mañapanguichij– nirca. 

29Moisesca: –Caimanta llujshishpami, canmantapish, cambajta rurajcunamantapish, 

can mandacun gentecunamantapish tucui laya chuspicuna cayataj anchuchun Mandaj 

Diosta mañasha. Ashtahuanca Mandaj Diosman animalcunata cushpa rupachinaman 

ñucanchij rijta can jatun mandaj ama jarcangui. Ñataj umashpalla chashna 

nicunguiman– nirca. 

30Moisesca faraonpaj ñaupajmanta llujshishpami Mandaj Diosta mañarca. 

31Mandaj Diosca, Moisés mañashca shina rurashpami, faraonmantapish, paipajta 

rurajcunamantapish, pai mandacun gentecunamantapish shuj chuspillatapish mana 

saquishpa tucuita anchuchirca. 

32Faraonca cai cutinhuanpish rumi shungu tucushpami israelcuna richunca mana 

saquirca. 

ÉXODO 9 

Animalcunapi ungüita churashcami 

1Mandaj Diosca Moisestaca: –Faraonpajman yaicushpaca: “Mandaj Dios 

hebreocunapaj Diosca cashnami nin: Ñuca agllashcacunataca ñucapajta rurachun 

saqui ninmi. 

2Paicuna richun mana saquishpa paicunata can charicujllapica, 

3Mandaj Diosca can mandacun llajtapi caj caballocunata, burrocunata, camellocunata, 

vacacunata, ovejacunatami paipaj maquihuan yallitaj jatun ungüihuan huañuchinga. 

4Mandaj Diosca israelcunapaj animalcunatapish, Egiptopi causajcunapaj 

animalcunatapish ch'icanchingami. Israelcunapaj animalcunaca shujllapish ama 

huañuchunmi ch'icanyachinga ninmi” nigri– nircami. 

5Mandaj Diosca: –Ñucaca cayacamallami shuyani. Cayaca utcatami chashna llaquichi 

callarisha– nircami. 

6Cayandij punllaca Mandaj Diosca, pai nishca shinallatajmi rurarca. Tucui Egipto 

llajtapi causajcunapaj animalcunami huañurca. Ashtahuanpish israelcunapaj 

animalcunaca shujllapish mana huañurcachu. 

7Israelcunapaj animalcuna huañushcata mana huañushcata ricuchun faraón cachajpica, 

shujllapish mana huañushcatami ricurcacuna. Chaita yachashpapish paica rumi 

shungu tucushpami, israelcuna richunca manataj saquisha nirca. 

Chupu ungüihuan llaquichishcami 

8Mandaj Diosca Moisesta, Aarontaca: –Hornomanta lutsai ushpata apaichij. Chai 

ushpataca faraonpaj ñaupajpi Moisés jahuata tsirapashpa shitachun. 

9Chai ushpaca ñutu allpa tucushpa tucui Egipto llajtata rishpami, Egipto llajtapi 

causajcunataca gentecunatapish, animalcunatapish carachayashpa chupu tucushpa 

llaquichinga– nircami. 

10Chaimi paicunaca hornomanta ushpata apashpa faraonpaj ñaupajpi shayarishpa 

ushpata Moisés jahuata tsirapajpica, gentecunapipish, animalcunapipish 

carachayashpa chupu tucurca. 

11Brujocunapish caishuj egipciocuna shinallataj carachayashpa chupuhuan 

cashcamantami Moisespaj ñaupajpica mana cai tucurcacuna. 

12Mandaj Diosllataj faraonta rumi shunguta rurajpimi, Mandaj Dios Moisesman 

nishca shinallataj mana uyarca. 

Runduhuan llaquichishcami 

13Mandaj Diosca Moisestaca: –Cayaca utcata jatarishpa, faraonpajman rishpa cashna 

ningui: “Mandaj Dios hebreocunapaj Diosca cashnami nin: Ñuca agllashcacunata 

ñucapajta ruranaman richun saqui. 

14Ñuca tucui llaquichinacunatami cambaj shungutapish, cambajta rurajcunapaj, can 

mandacun gentecunapaj shungutapish nanachichun cachasha. Tucui cai pachapi ñuca 

shinaca pi shujtaj mana tiyashcata can yachachunmi cachasha. 

15Ñucaca cantapish, can mandacun gentecunatapish llaquichingapaj ñuca maquita 

chutajpica ñami tucuicuna cai pachamanta illanguichijman. 

16Ñucaca imatapish rurai tucuj cashcata canpi ricuchishpa, tucui cai pachapi ñuca 

shuti huillashca cachunmi cantaca churarcani. 

17Chai jahuachu ñuca agllashcacuna richun mana saquishpa jarcangui. 

18Cunanca Egiptota callarichishca punllamanta cunan punllacama nunca mana 

urmashca llashaj rundutami caya cai horasllataj tamyachisha. 

19Canllaman cajcunataca animalcunatapish, tucui imalla charishcacunatapish, tucuita 

tandachichishpa ucuman yaicuchichij. Gentecuna cashpa, animalcuna cashpa 

canllaman saquirishpa mana huasi ucupi cajtaca rundu paipaj jahuapi urmajpi 

tucuicunami huañunga ninmi” ningui– nircami. 

20Faraonpajta rurajcunaca Mandaj Dios rimashcata maijanlla manchajcunaca 

paicunapajta rurajcunatapish, animalcunatapishmi huasicunaman yaicuchircacuna. 

21Ashtahuanpish Mandaj Dios rimashcata paicunapaj shungupi mana crijcunaca 

paicunapajta rurajcunatapish, animalcunatapish canllaman saquircallacunami. 

22Mandaj Diosca Moisestaca: –Egipto llajtapi causaj gentecunapaj, animalcunapaj, 

tucui chagracuna jahuapi rundu urmachun cambaj maquita jahua pachaman chutai– 

nircami. 

23Shina nijpi Moisés paipaj caspita jahua pachaman huichi chutajpica, Mandaj Diosca 

culun nishcahuanmi runduchirca. Ninaca cai pachataca achij nicurcami. Chashnami 

Mandaj Diosca Egiptopica runduta tamyachirca. 

24Chai runduca ninahuan runduhuan chagrumi carca. Egiptopi causai callari 

pachamanta chashna runduca Egiptopica nunca mana tiyashcachu carca. 

25Chai runduca Egipto llajtapica tucui canllaman cajcunataca gentecunata, 

animalcunatapish tucuicunatami huañuchirca. Tucui maipi tiyaj q'uihuacunatapish 

tucuitami ñutucurca. Chai llajtapi tiyaj yuracunatapish tucuitami ñuturca. 

26Israelcuna causan Gosén llajtallapimi runduca mana urmarca. 

27Chaimi faraonca Moisesta Aaronta cayanaman cachashpaca: –Cunantajca 

juchallishcanimi. Mandaj Diosca cashcata rurajmi. Ashtahuanpish ñucapish, ñuca 

mandacun gentecunamari Diosta mana manchajcuna cashcanchij. 

28Taita Dios c'ulun nichicushcapish, runduchicushcapish pararichun Mandaj Diosta 

mañai. Cancuna richun saquishallami. Ña mana ashtahuan caipi charicushallachu– 

nirca. 

29Shina nijpi Moisesca: –Cunantaj cai pueblomanta llujshishpa Mandaj Diospajman 

ñuca maquita chutajpica, culun nicuica pararingallami. Rundupish ña mana ashtahuan 

urmangachu. Cai pachayujca Mandaj Dios cashcata can yachachunmi chashna 

ruranga. 

30Chashna rurajpipish canpish, cambajta rurajcunapish Mandaj Dios chashna 

ruracushcataca manaraj manchanguichijchu– nircami. 

31Linotapish, cebadatapish tucuimi ñuturca. Cebadaca ñami espiga carca. Linoca ñami 

sisa carca. 

32Ashtahuanpish trigota, centenotaca q'uipa tarpui cashcamanta mana ñuturcachu. 

33Faraonpaj ñaupajmanta Moisés llujshishpa pueblomanta canllaman maquicunata 

Mandaj Diospajman chutajpica, culun nicushcapish, runducushcapish pararishpami 

Egipto llajtataca ña mana ashtahuan tamyarca. 

34Tamyapish, rundupish culun nicuipish ña pararishcata ricushpami faraonca mana 

cacharisha nishpa cutinllataj juchallishpa paipish, paipajta rurajcunapish rumi shungu 

tucurcacuna. 

35Mandaj Dios Moisesman nishca shinallatajmi, faraonca rumi shungu tucushpa 

israelcunataca mana cacharisha nirca. 

ÉXODO 10 

Langostacunahuan llaquichishcami 

1Mandaj Diosca Moisestaca: –Faraonpajmanca cutinllataj rilla. Ñucallatajmi 

paitapish, paipajta rurajcunatapish rumi shunguta rurarcani. Ñucaca imatapish rurai 

tucuj cashcata paicunallamantaj ricuchingapajmi chashna rurarcani. 

2Egipto llajtapi imallata rurashcata, paicunapurapi milagrocunata rurashcata cambaj 

churicunaman, cambaj nietocunaman huillachunmi chashna rurarcani. Chaita 

ricushpami cancunapish ñucataca Mandaj Dios cashcata yachanguichij– nircami. 

3Shina nijpimi Moiseshuan, Aaronhuanca faraonpajman rishpaca: –Mandaj Dios 

hebreocunapaj Taita Diosmi cashna nin: Ñuca agllashcacuna richun saquiyari. 

¿Maicamataj ñuca ñaupajpica mana cumurisha ninguiyari? 

4Can mana cazushpa, paicuna richun mana saquijpica cambaj llajtamanca cayatajmi 

langostacunata ñuca apamujpi, 

5tucui allpata tapangacuna. Allpataca mirgallatapish maipi mana ricuipajmi canga. 

Chaicunami rundumanta saquirishca granocunatapish tucuita micunga. Yurapi 

huiñacujcunatapish tucuimi micunga. 

6Langostacunaca cambaj huasipipish, cambajta rurajcunapaj huasicunapipish, tucui 

egipciocunapaj huasicunapipishmi jundanga. Cancunapaj ñaupa yayacuna, cancunapaj 

abuelocuna causai callari punllamanta cunan punllacama cai allpapi nunca mana 

ricushcatami ricunguichij ninmi– nircacunami. Moisesca chashna nishcahuanmi 

faraonpaj ñaupajmantaca muyurishcahuan rirca. 

7Chaimi faraonpajta rurajcunaca: –¿Cai runaca maicamataj ñucanchijpajca ñitcana 

cangari? Paicunataca saquilla paicunapaj Mandaj Diospajta ruragrichun. Egipto llajta 

jatun llaquipi cashcataca ¿manachu yachangui?– nircacuna. 

8Faraonca Moisestapish, Aarontapish paipaj ñaupajman cutin cayashpaca: –Mandaj 

cancunapaj Diospajta rurangapaj richijlla. Chaiman pilla rina cashcallata huillaichij– 

nirca. 

9Shina nijpi Moisesca: –Ñucanchij Mandaj Diospaj jatun fiestapi alabana 

cashcamantaca ñucanchijca ñucanchij huahuacunandij, ñucanchij yuyaj yayacunandij, 

ñucanchij churicunandij, ñucanchij ushushicunandij, ñucanchij ovejacunandij, 

ñucanchij vacacunandijmi rina canchij– nircami. 

10Chaimi faraonca: –Mandaj Dioshuan cancuna chashna cana cajpipish ¿maitataj 

cancunataca cancunapaj huahuacunandij richunca saquishari? Riqui, cancuna mana 

alli yuyaihuan cashcaca cancunapaj ñahuillapitaj ricunallamari. 

11Cancuna nishca shinaca mana cangachu. Ima shina cancuna mañashca shinallataj 

Mandaj Diospajta ruranamanca c'aricunallami rina canguichij– nishpami, faraonpaj 

ñaupajmanta, llujshichishpa cacharcacuna. 

12Chaimi Mandaj Diosca, Moisestaca: –Rundu mana tucuchishca granocunata 

langostacuna tucui micuchun, Egipto llajta jahuata cambaj maquita chutashpa 

langostacunata pushamui– nirca. 

13Egipto llajta jahuata Moisés paipaj caspita chutajpica, Mandaj Diosca inti llujshin 

lado huairatami tucui tuta, tucui punlla huairachun apamurca. Chai huairaca cayandij 

punllaca langostacunatami apamurca. 

14Langostacuna tucui Egipto llajtata huichiyashpaca tucui chai llajtatami taparca. 

Chashna yallitaj langostacunaca ñaupamanpish mana tiyashcachu q'uipatapish mana 

tiyangachu. 

15Langostacuna Egipto llajtata tucui tapajpica tucui chai llajta allpami amsayarca. 

Chai llajtapi tiyaj tucui q'uihuacunata rundu mana tucui tucuchishca yuracunapi 

saquirij granocunatapish tucui micujpimi, tucui Egipto llajtapica yuracunapi ima 

verdijllacunapish, Egipto llajtapi tiyaj tucui q'uihuacunapish ima mana saquirirca. 

16Chaimi faraonca Moisesta, Aaronta utca cayaj cachashpaca: –Ñucaca mana allita 

rurashpami, cancunata Mandaj Diostapish, cancunatapish p'iñachishpa juchallishcani. 

17Shina cajpipish, ñuca mana allita rurashcataca cunanllahuan perdonahuaichij. 

Ashtahuanpish cai huañuchij llaquica ñucallamantapish anchurichun cancunata 

Mandaj Diosta mañahuaichij– nirca. 

18Shina nijpi faraonpaj ñaupajmanta Moisés llujshishpa, Mandaj Diosta mañajpica, 

19Mandaj Diosca, inti huashicun lado sinchi huairata apamushpami, langostacunataca 

chai huairahuan apashpa Puca Cuchapi shitarca. Egipto llajtapica shuj langostallapish 

mana saquirircachu. 

20Mandaj Diosllataj faraonpaj shunguta rumi shunguta rurajpimi, paica israelcuna 

richunca mana saquirca. 

Punllata tutayachishpa llaquichishcami 

21Mandaj Diosca, Moisestaca: –Tucui Egipto llajta yallitaj amsayajpi maijan 

cashpapish maquihuan tantiacuchunlla cambaj maquita jahua pachaman huichi 

chutai– nircami. 

22Moisés paipaj maquita jahua pachaman chutajpica, tucui Egipto llajtapimi quimsa 

punllata yallitaj amsa carca. 

23Chaimantami caishuj chaishuj mana ricui tucurcacuna. Paicuna maipi canmantaca 

quimsa punllacama mana jatari tucurcacunachu. Ashtahuanpish israelcunapaj 

huasicunapica achijllami carca. 

24Chaimi faraonca Moisesta cayachishpaca: –Cancunapaj huahuacunatapish 

pushashpa Mandaj Diospajta ruragrichijlla. Cancunapaj ovejacunata, vacacunallata 

saquishpa richij– nirca. 

25Shina nijpi Moisesca: –Ñucanchijta Mandaj Diosman animalcunata cunapajpish, 

cushpa tucui rupachinapajpish ¿canchari cunguiyari?. 

26Ñucanchijca ñucanchij animalcunataca apashpami rina canchij. Shuj sillullapish 

mana saquiringachu. Chai animalcunamanta agllashpa japishpami, ñucanchijta 

Mandaj Diospajta rurana canchij. Chaiman chayashpa Mandaj Diospajta rurana 

punllacama maijan animalta agllashpa cuna cashcataca mana yachanchijchu– nircami. 

27Mandaj Dios faraonpaj shunguta rumi shunguta rurajpimi, israelcuna richunca mana 

saquishpa, 

28faraonca Moisestaca: –Ñuca ñaupajmanta anchui. Ñuca ñahuita ricunamanca amataj 

shamungui. Ñuca ñahuita ricunaman shamushpaca chai punllallatajmi huañungui– 

nirca. 

29Chaimi Moisesca: –Allitami ningui, cambaj ñahuitaca ña mana ashtahuan 

ricushachu– nirca. 

ÉXODO 11 

Punta churicunata huañuchinata huillashcami 

1Mandaj Diosca Moisestaca: –Faraonpaj, cai Egiptopi causajcunapaj jahuamanca 

yallitaj llaquitami apamugrini. Chaipimi cancunataca paica richun saquinga. Paitajmi 

cancunataca shuj cutin llujshichishpa cachanga. 

2Israelcunataca c'aricunatapish, huarmicunatapish paicunapaj c'uchullapi causaj 

egipciocunataca cullquimanta, curimanta rurashca sumaj charinacunata mañachun 

mandai– nircami. 

3Mandaj Diosca, israelcunataca egipciocunapaj ñahuipi alli ricurij cajtami rurarca. 

Moisestapish faraonpajta rurajcunapaj ñaupajpi, egipciocunapaj ñaupajpi chai 

llajtapica allita ruraj runa cashcatami ricuchirca. 

4Moisesca faraontaca: –Mandaj Diosca cashnami nin: Cunan chaupi tutatami 

egipciocunapaj llajtata purigrini, 

5Egipto llajtapi causajcunapaj punta huacharishca c'ari huahuacunami huañunga. 

Mandashpa tiyanapi tiyacuj faraonpaj punta churimanta callarishpaca, molinopi 

cutashpa paipajta ruraj huarmipaj punta churicamami huañunga. Punta huacharishca 

animalcunapish tucuimi huañunga. 

6Tucui Egipto llajtapimi, caparishpa huacana tiyanga. Chashna llaquica nunca mana 

tiyashcachu, cutinpish manataj tiyangachu ninmi. 

7Ashtahuanpish israelcunataca paicunatapish, paicunapaj animalcunatapish shuj 

allcupaj c'allullapish mana cuyuringachu. Egipciocunahuan, israelcunahuanca Mandaj 

Diosca ch'ican cashcata ricuchingapajmi chashna ruranga. 

8Chaipica tucui cambajta rurajcunami ñucapajman shamushpa ñuca ñaupajpi 

cungurishpaca: Canpish, tucui cambaj ucupi caj gentecunapish richij ningacuna. Tucui 

chai q'uipami ñucaca llujshishpa risha– nishpaca, Moisesca yallitaj p'iñarishcami 

faraonpaj ñaupajmanta llujshishpa rirca. 

9Cutinpish Mandaj Diosca Moisestaca: –Egipto llajtapi mancharinacunata ñuca 

ashtahuan rurachunmi faraonca cancuna nishcataca manaraj uyanga– nircami. 

10Moiseshuan Aaronhuanca, tucui cai milagrocunata faraonpaj ñaupajpi rurajpipish 

Mandaj Diosllataj faraonpaj shunguta rumi shunguta rurashcamantami, israelcunataca 

chai llajtamanta llujshichunca manataj saquirca. 

ÉXODO 12 

Israelcunaca Pascua fiestata callarichishcami 

1Mandaj Diosca Egipto llajtapica Moisesta, Aarontaca cashnami nirca: 

2“Cai quillaca cancunapajca huatapaj callari quilla, tucui quillacunamanta yalli alli 

quillami canga. 

3Tandanacushca tucui israelcunataca cashna ni: Cai quillapaj chunga punllapica tucui 

cancunapaj cada huasi ucupuracuna cada huasi ucupurapaj shuj malta ovejatami 

charicuna canguichij. 

4Maijan familia yallitaj ashalla cashpa malta ovejapaj aichata mana tucui micuipaj 

cashpaca, paipaj huasi c'uchullapi causajhuan tucushpa chai ishqui tandanacushca 

familiacunapaj yayacunaca mashna cashcata ricushpa shuj malta ovejata japinguichij. 

Chai aichataca cada quiquin mashnata micui tucuipajllata chaupishpa cunguichij. 

5Chai animalca ima mana tucushca shuj huatata charij c'ari animal cachun. Ovejata 

cashpa, chivota cashpa cancunapaj canllamanta shujta japinguichij. 

6Chai animaltaca, cai quillapaj chunga chuscu punllacama alli cuidashpa chai chishi 

zuyuyacuita huañuchinguichij. Tucui tandanacushca israelcunami chai horasllataj 

huañuchina canguichij. 

7Chai animalpaj yahuarta japishpaca, chai aichata micuna huasi pungu ishqui lado 

quisyupi, quinriman churashca caspipipish llihuinguichij. 

8Chai tutaca cusashca aichata, levadura illajlla tandahuan, jayaj q'uihuacunahuan 

micunguichij. 

9Chai animalpaj aichataca chahuata cashpapish, yacupi yanushcata cashpapish imata 

ama micunguichijchu. Umatapish, chaqui maquicunatapish, chunllullicunatapish, 

aichatapish tucuita cusashcata micunguichij. 

10Chai aichataca cayandij tutamantapajca imata ama saquinguichijchu. Cayandij 

tutamantapaj ima saquirijpica tucui rupachinguichij. 

11Chai aichataca alli chumbillirishca, pargatetapish churarishca, tauna caspitapish 

maquipi aisashcami micuna canguichij. Mandaj Diospaj Pascua cashcamantaca 

utcami micuna canguichij. 

12Chai tutaca Egipto llajtatami puricusha. Chai llajtapi causajcunapaj punta 

huacharishcacunataca gentecunapajtapish, animalcunapajtapish punta huacharishca 

c'ari huahuacunataca tucuitami huañuchisha. Chashnami egipciocunapaj dioscunaca 

yangalla cashcata, ñucaca Mandaj Diostaj cashcata ricuchisha. 

13Chai yahuarca israelcuna mai huasipi cashcata ricuchijmi canga. Chai yahuarta 

ricushpami cancunapaj huasi ñaupajtaca pasashpa rishalla. Chashnami egipciocunata 

huañuchishpa llaquichicujpica cancunapurapica huañui llaquica mana tiyanga. 

14Chai punllataca cancunaca yuyaricunallami canguichij. Mandaj Diospaj jatun 

fiestataca cancunapaj huahua huahuacunapish ruracungallacunami. Chai mandashcaca 

huiñaipaj cashcamanta ruracunallami canguichij. 

15Canchis punllacunapica levadura illajlla tandatami micuna canguichij. Chai 

punllacunapica punta punllamanta pacha tucuri punllacama cancunapaj 

huasicunamantaca levaduracunata anchuchinguichij. Maijanpish chai canchis 

punllacunapi maijan punllapi levadurayuj tandata micujca, israelcunapuramanta 

anchuchishcami canga. 

16Punta punllapica tucuita cayashpa Diospajlla tandanacuimi canga. Tucuri canchis 

punllapipish tucuita cayashpa Diospajlla tandanacuita charinguichij. Chai ishqui 

punllacunapica amataj cancunapajca imata ruranguichijchu. Ashtahuanpish cancuna 

micungapajlla micunata allichinguichij. 

17Levadura illajlla tandata micuna punllacunapica amataj saquishpa ruracunguichijlla. 

Chai punllacunallapitajmi cancunataca achca tandanacushcacunata Egiptomanta 

llujshichimurcani. Chaimanta cai mandashcataca cancunapaj huahua huahuacunapish 

huahua huahua huiñaita pajtachicuchunllacuna. 

18Huata callari quillapaj chunga chuscu punlla chishimanta callarishpaca, chai 

quillapaj ishqui chunga shuj punlla chishicamami chashna levadura illajlla tandata 

micuna canguichij. 

19Chai canchis punllacunapica cancunapaj huasicunapica levaduraca mana 

ricurinachu can. Maijanpish levadurahuan p'unguillichishcacunata micujcunaca 

israelcuna cashpapish, mana israelcuna cashpapish israelcunapuramantaca 

anchuchishcami canga. 

20Chai punllacunapica, levadurahuan p'unguillichishcacunataca imata ama 

micunguichijchu. Cancunapaj huasicunapica levadura illajlla tandatami micuna 

canguichij ninmi nigri” nircami. 

21Chaimi Moisesca, israelcunata cunaj yuyajcunata tandachishpaca: “Cancunapaj 

huasi ucupurapaj malta ovejata mashcanaman llujshishpa chai malta ovejataca 

Pascuapi sacrificaichij. 

22Maqui junda hisopota japishpa chai ovejapaj yahuar bateapi tiyacunpi satishpa 

pungupi quinriman churashca caspipish, pungu ishqui lado quisyucunapipish 

llihuinguichij. Cancunaca shujllapish cancunapaj huasimantaca pacaringacama ama 

llujshinguichijchu. 

23Mandaj Diosca Egipto llajtapi causajcunata huañuchicushpaca, cancunapaj pungupi 

quinriman churashca caspita pungu ishqui lado quisyucunata yahuarhuan llihuishcata 

ricushpaca pasajta ringallami. Huañuchij cancunapaj huasicunaman yaicushpa 

huañuchichun mana saquingachu. 

24Chashna yachachishcacunataca cancunapish, cancunapaj huahua huahuacunapish 

huiñaipaj mandashca cashcamanta pajtachicunallami canguichij. 

25Mandaj Diosca pai cusha nishca shinallataj cancunata chai llajtaman chayachijpica 

cancunaca chai mandashcacunataca pajtachicunallami canguichij. 

26Cancunapaj huahuacuna: Cai cancuna ruracuntaca ¿imapajtaj ruranguichij? nishpa 

tapujpica, 

27cancunaca: Cai Pascua ovejaca ñucanchij Mandaj Diosta alli nishpa yuyarishpa 

micunami. Mandaj Dios egipciocunata huañuchicushpaca, Egiptopi caj israelcunataca 

mana huañuchircachu. Chashnami ñucanchijtaca mana llaquichishpa quishpichirca 

ninmi ninguichij” nijpimi israelcunaca, cumurishpa Mandaj Diosta adorarcacuna. 

28Israelcunaca Moisesta, Aaronta Mandaj Dios ima shinalla mandashca shinami 

chaitataj tucuita rurarcacuna. 

Egiptocunapaj punta churicunata huañuchishcami 

29Mandaj Diosca, chaupi tutami egipciocunapaj punta churicunataca tucuicunata 

huañuchirca. Mandashpa tiyanapi tiyacuj faraonpaj punta churimanta callarishpaca, 

macanacuipi prezu japimushca carcelpi tiyacujpaj punta churicamami huañuchirca. 

Punta huacharishca animalcunatapishmi huañuchirca. 

30Egipciocunapaj huasicunapica tucuicunapajpi shuj huañushca tiyajpimi faraonpish, 

paipajta rurajcunapish, tucui egipciocunapish chai tuta jatarishpaca jatunta caparishpa 

huacarcacuna. 

31Chai tutallataj Moisesta, Aaronta cayachishpami faraonca: –Cancunapish, tucui 

israelcunapish cai llajtapi causaj ñuca runacunapaj chaupimanta llujshishpa cancuna 

nishca shinallataj cancunata Mandaj Diospajta ruranaman richij. 

32Cancuna nishca shinallataj cancunapaj ovejacunatapish, vacacunatapish apashpa 

richij. Ñucatapish alli cashca cachun ninguichij– nircami. 

33Egipciocunaca: “Tucuicunami ña huañugrinchij” yuyashpami, israelcunataca: “Cai 

llajtamanta utca richij” nishpa llujshichishpa cacharcacuna. 

34Israelcunaca tandata rurangapaj masacushcataca levadurata manaraj churashpami, 

linsocunapi quipishpa rigra jahuapi churashpa aparcacuna. 

35Israelcunaca Moisés mandashca shinallatajmi egipciocunataca cullquimanta, 

curimanta rurashca sumaj charinacunatapish, churanacunatapish mañarcacuna. 

36Mandaj Diosca israelcunataca egipciocunapaj ñahuipi alli ricurij cajta rurajpimi, 

egipciocunaca mashnata israelcuna mañashcata cujpi, israelcunaca egipciocunataca 

quichushpa rircacuna. 

Egiptomanta israelcuna llujshishcami 

37Israelcunaca Ramesés pueblomanta llujshishpaca, Sucot pueblomanmi rircacuna. 

Paicunaca huahuacunata mana yupashcami chaquillahuan rij 600.000 runacuna carca. 

38Paicunahuanca yallitaj achca tucui laya runacunami huichiyarcacuna. Achca 

ovejacunata, achca huagracunatami aparcacuna. 

39Israelcunaca Egiptopi tandata ruracushpa levadurata manaraj churashca masata 

apashpa llujshishcallatami tortillata rurashpa cusashpa micurcacuna. Egipciocuna utca 

llujshichij nicujpimi israelcunaca paicunapaj micunata allichinataca mana pajtarishca 

carcacuna. 

40Israelcunaca Egiptopica, 430 huatacunatami causarcacuna. 

41Ña 430 huatacuna pajtai punllami, Mandaj Dios agllashcacunaca soldadocuna shina 

mirga mirgapi ch'icanchishca Egiptomanta tucuicuna llujshircacuna. 

42Chai tutaca Mandaj Dios israelcunata Egiptomanta tucui tuta llujshichishcamanta 

Mandaj Diospaj tutami. Chaimanta israelcunaca huahua huahua chai tutapica mana 

dormishpa Mandaj Diosta alli nishpa yuyaricuchunllacuna. 

Pascua micuimanta mandashcami 

43Mandaj Diosca Moisesta, Aarontaca: “Cai mandashcacunaca Pascua micuimanta 

mandashcami. Pascua micuitaca mana Israel cajca pipish mana micungallachu. 

44Maijancunata paipajta ruraj cachun cullquihuan randishca cashca cashpapish, 

circuncisionta rurashca cashpallami micunga. 

45Mana Israel cajpish, mana cashpaca trabajacushcallamanta chaipi cajca mana micui 

tucunchu. 

46Chai aichataca shuj huasi ucullapi micunguichij. Mirgallatapish ama canllaman 

llujshichinguichijchu. Tullutaca shuj tullullatapish ama p'aquinguichijchu. 

47Tucui israelcunami chashna rurana can. 

48Mana israelcuna cancunahuan causacujcuna Mandaj Diospaj Pascua micuita 

micusha nishpaca, tucui c'aricuna circuncisiontaraj rurachishpa, chai q'uipa chai 

Pascua micuita rurachun. Chashna rurashpaca, israelpurallatajmi canga. Maijanpish 

circuncisionta mana rurachishca cashpaca Pascua micuitaca amataj micuchun. 

49Chai mandashcallatajmi israelcunatapish, cancunapurapi causacuj mana 

israelcunatapish mandanga” nircami. 

50Chaitaca israelcunaca Mandaj Dios Moisesman, Aaronman mandashca shinallatajmi 

rurarcacuna. Tucuitami chashnataj rurarcacuna. 

51Mandaj Diosca chai punllallatajmi pai agllashca israelcunataca, soldadocunata shina 

mirga mirgapi ch'icanchishcata Egiptomanta llujshichirca. 

ÉXODO 13 

Punta huacharijcunataca Diospajlla cachun ch'icanchinami 

1Mandaj Diosca Moisestaca: 

2“Punta huacharishcacunataca Diospajlla cachun ch'icanchichij. Israelcunapurapi 

punta huacharishcacunaca gentecuna cashpa, animalcuna cashpapish ñucapajmi” 

nircami. 

3Chaimi Moisesca israelcunataca: “Egiptopi huatashca shina ruracujta Mandaj Dios 

tucuita rurai tucuj maquihuan cai punllapi llujshichishcataca yuyaricunallami 

canguichij. Chai punllapica levadurayuj tandataca ama micunguichijchu. 

4Cunan cancuna caimanta llujshin quillaca Abib quillami. 

5Cananeocuna, heteocuna, amorreocuna, heveocuna, jebuseocuna causacun 

llajtamanmi Mandaj Diosca cancunataca yaicuchinga. Lechepish, sacha chuspipaj 

mishquipish yacu llujshicuj shina tiyan llajtataca cancunapaj ñaupa yayacunamanmi 

Mandaj Diosca cusha nishpa ari nishca carca. Chai llajtapi ña cashpaca cai 

quillallapitaj Pascua micuitaca ruranguichij. 

6Cancunaca canchis punllacamami levadura illajlla tandataca micuna canguichij. Chai 

canchis punllacuna tucuri punllaca Mandaj Diosta yuyaringapajlla shuj fiestata 

ruranguichij. 

7Chai canchis punllacunapica, levadura illajlla tandatami micuna canguichij. Chai 

punllacunapica tucui llajtapi levadurahuan p'unguillichishcatapish, levaduratapish 

amataj charinguichij. 

8Pascua micuita ruracui punllapica cancunapaj huahuacunamanca: Mandaj Dios 

ñucanchijta Egiptomanta llujshichimushpa ñucanchijpaj imallata rurashpa 

llujshichishcata yuyarishpami chashna ruracunchij nishpa parlanguichij. 

9Cai ruraicunaca Mandaj Dios tucuita rurai tucuj maquihuan Egiptomanta canta 

llujshichimushcataca cambaj maquipi, mana cashpaca ñahui patapi ricunapaj 

churashca shinami yuyachicungalla. Mandaj Dios mandashca cambaj shimipi 

cachunmi chashna canga. 

10Chaimantami cancunaca cai fiestataca huatanta ima quillapi, ima punllapi rurachun 

nishcapitaj rurana canguichij. 

11Mandaj Dios cancunamanpish, cancunapaj ñaupa yayacunamanpish cusha nishca 

shinallataj Canaán llajtaman ña chayachijpica, 

12cancunapaj punta churicunataca Mandaj Diospaj cashcamanta paiman cunguichij. 

Cancunapaj animalcunamanta punta huacharishca animalcunatapish Mandaj Diosman 

cunguichij. Punta huacharishca c'aricunaca Mandaj Diospajmi. 

13Punta huacharishca burropaj randica shuj ovejata cushpa chai burrotaca 

llujshichichun. Mana chashna llujshichishpaca cungata p'aquishpa huañuchichun. 

Punta huacharishca churicunatapish chashnallataj llujshichinguichij. 

14Caya mincha cambaj huahua: ¿Imapajtaj cashnaca ruranguichij? nijpica: Egipto 

llajtapi huatashca shina llaquinayajta causacujpimari Mandaj Diosca ñucanchijtaca 

tucuita rurai tucuj paipaj maquihuan llujshichimurca. 

15Faraonca rumi shungu tucushpami, ñucanchijtaca chai llajtamanta llujshichun 

manataj saquisha nirca. Chaimi Mandaj Diosca, Egipto llajtapi causajcunapajtaca 

tucui punta c'ari huahuacunata huañuchirca. Punta huacharishca animalcunatapishmi 

tucuita huañuchirca. Chaimantami ñucanchijca punta huacharishca c'ari 

animalcunataca Mandaj Diosman cushpa huañuchinchij. Ñucanchij punta 

churicunatapish paicunapaj randi imata cuna cashcata Mandaj Diosman cushpami 

llujshichimunchij. 

16Mandaj Dios tucuita rurai tucuj maquihuan Egiptomanta llujshichimushcataca 

cambaj maquipi, mana cashpaca ñahui patapi ricunapaj churashca shinami 

cancunataca yuyachicungalla nishpa huillanguichij” nircami. 

Diosca israelcunataca p'uyupi ninapi ñaupashcami 

17Israelcunata richun faraón ña saquijpica, Taita Diosca Canaanman utca chayanalla 

filisteocunapaj ñantaca mana pusharcachu. Macanacui tiyajpica, manamari shamuna 

cashcanchijchu nishpa Egiptollamantaj tigranamantami mana chaita pusharca. 

18Taita Diosca israelcunataca shitashca pambata Puca Cuchaman rina ñanta 

muyuchishpami pusharca. Israelcunaca Egiptomantaca tucuicunami soldadocuna 

shina mirga mirgapi ch'icanchishca huichiyarcacuna. 

19Moisesca Josepaj tullucunata apashcami llujshirca. Joseca: “Taita Diosca cancunata 

ricunaman shamungatajmi. Chaipica, ñuca tullucunataca cai llajtamantaca apashpa 

ringuichij” nishpami israelcunataca ari nichishca carca. 

20Israelcunaca Sucotmanta rishpaca, Etam shitashca pambaman chayanllapimi, carpa 

huasicunata shayachishpa saquirircacuna. 

21Mandaj Diosca israelcunata ñaupashcami rirca. Punllaca suni p'uyuhuanmi paicuna 

rina ñanta ñauparca. Tutaca lunyacuj ninahuanmi achijyachishpa ñauparca. 

Punllapish, tutapish richunmi chashna ñauparca. 

22Punllacunaca suni p'uyumi israelcunapaj ñaupajmantaca manataj anchurca. Tutaca 

lunyacuj ninami paicunapaj ñaupajmantaca manataj anchurca. 

ÉXODO 14 

Puca Cuchata israelcuna ch'imbashcami 

1Mandaj Diosca Moisestaca: 

2“Israelcunataca: Puca Cuchahuan, Migdol pueblohuan chaupipi caj Pi-hahirot, Baal-

zefón pueblocuna ch'imbapuraman tigrashpa chaillapi saquirichij. Chai pueblocuna 

ch'imbapurapi caj cucha yacu c'uchullapi cancunapaj carpa huasicunata shayachishpa 

tiyarichij. 

3Chaimi faraonca israelcunataca: Israelcunaca maiman rinatapish mana yachajchu 

yuyachin, chai shitashca pamballapimi chingarishpa puricunllacuna yuyanga. 

4Faraontaca, ñucami rumi shunguta rurashpa cancunata catishpa rina yuyaita cugrini. 

Ñucaca faraonpi paipaj soldadocunapimi jatun cashcata ricuchisha. Chaimi 

egipciocunaca ñucataca Mandaj Diostaj cashcata yachangacuna ninmi ningui” 

nircami. Israelcunaca chashnatajmi rurarcacuna. 

5Egipto llajtapi causajcunaca, paicunata jatun mandajmanca: “Israelcunaca ñami cai 

llajtamanta llujshishpa rincuna” nishpa huillajpimi, faraonpish, paipajta rurajcunapish 

cutin p'iñarishpaca: “Israelcuna ñucanchijta ama ashtahuan ruraj cachun paicuna 

richun saquishpaca ¿imatataj rurashcanchijchu imamí?” ninacurcacuna. 

6Chashna nishcahuanmi jatun mandajca, paipaj carrota caballocunahuan aisachishpa 

paipaj soldadocunata pushashpa rirca. 

7600 agllashca alli carrocunatapish, Egipto llajtapi tiyaj tucui carrocunatapish 

tandachishpami, cada carropi mandajcunata churashpa rirca. 

8Tucuita rurai tucuj maquihuan llujshichishca cajpipish Mandaj Diosllataj faraonpaj 

shunguta rumi shunguta rurajpimi israelcunata catishpa rirca. 

9Egipciocunaca caballopi tiyarishcacunandij, faraonpaj carrocunandij tucui 

soldadocunandij rishpaca, Baal-zefón ch'imbapurapi caj Pi-hahirot pueblo c'uchupi caj 

cucha uripi carpa huasicunata shayachishpa tiyacujpimi israelcunataca japigrircacuna. 

10Faraón ñalla c'uchuyagricujta israelcuna ricushpami, paicunata egipciocuna 

caticushcata ricushpa, jatunta mancharishpa Mandaj Diosta caparishpa mañarcacuna. 

11Israelcunaca Moisestaca: –¿Egiptopica pambana jutcucuna mana tiyajpichu cai 

shitashca pambapi huañuchun ñucanchijtaca llujshichimurcangui? Egiptomanta 

ñucanchijta llujshichimushpaca mana ruranatamari rurangui. 

12¿Manachu Egiptopi ñucanchij nishca shinallataj tucucunchij? Ñucanchijca: Egiptopi 

cashpallatajmi egipciocunapajta rurashpa causachun ñucanchijtaca saquilla. Shitashca 

pambapi huañugrinapaj randica, egipciocunapajta rurashpa causanami alli canman 

nircanchij– nircacuna. 

13Chaimi Moisesca israelcunataca: –Ama manchashpa sinchi sinchi caichijlla. 

Ricunguichij cunan ima shinami Mandaj Dios cancunata quishpichinga. Cunan punlla 

cancuna ricushca egipciocunataca cutinca ña manataj ashtahuan ricunguichijchu. 

14Mandaj Diosmi cancunamantaca macanacunga. Cancunaca imata mana ruranachu 

canguichij– nirca. 

15Chaipimi Mandaj Diosca Moisestaca: –¿Ima nishpataj ñucata caparingui? 

Ashtahuanpish israelcunataca maiman ricushcaman rishpa catichun mandai. 

16Israelcuna cucha chaupita chaquishca allpata ch'imbachun, canca cambaj caspita 

alzashpa, cambaj maquita cucha ladoman chutashpa yacuta ishquindij ladoman 

chaupi. 

17Egipciocunapaj shungutaca ñucami rumi shunguta rurashpa cancunata ashtahuan 

catina yuyaita cugrini. Chaipica ñucaca faraonpi, paipaj tucui soldadocunapi, paipaj 

carrocunapi, paipaj caballopi tiyarij soldadocunapimi ñuca tucuita rurai tucuj jatun 

cashca ricurisha. 

18Faraonpi, paipaj carrocunapi, paipaj caballopi tiyarishca soldadocunapi ñucaca 

tucuita rurai tucuj cashcata ricuchijpimi egipciocunaca ñucaca Mandaj Diostaj 

cashcata yachangacuna– nircami. 

19Israelcunata ñaupashpa ricuj Taita Diospaj angelca paicunapaj huasha ladoman 

tucushpami huashata catirca. Paicunata ñaupashpa ricuj suni p'uyupish paicunapaj 

huasha ladoman tucushpa huashata catishpami, 

20egipciocunahuan, israelcunahuan chaupipi rirca. Suni p'uyuca egipciocunataca 

yallitajmi amsayachirca. Ashtahuanpish chai tutaca israelcunataca achijyachircami. 

Chaimi chai tutaca caishujmanta chaishujmanta mana c'uchuyai tucurcacuna. 

21Moisesca jatun cucha jahuatami paipaj maquita chutarca. Mandaj Diosca tucui 

tutami inti llujshin lado sinchi huairata cacharca. Chai huaira tucui tuta p'ucujpimi, 

jatun cucha yacuca ishquipi chaupirirca. Chai cucha yacu cada ladoman chaupirijpimi 

chaquishca allpa tucurca. 

22Chaupi yacuca lluqui ladoman, chaupica alli ladoman jatun patacuna shina 

tucujpimi, chaupi mama cuchata chaquishca allpata ch'imbangapaj israelcunaca 

yaicurcacuna. 

23Egipciocunaca israelcunata catishcami, caballopi tiyarishca faraonpaj 

soldadocunandij, carrocunandij, yaicushpa chaupi cuchacama rircacuna. 

24Chai tuta ña pacaricuitami Mandaj Diosca lunyacuj ninamanta, suni p'uyumanta 

ricurishpa, Egipto soldadocunataca tucui muspachishpa, 

25paicunapaj carrocunapaj ruedacunatapish llujshijpi chai carrocunapish urata janajta 

llaqui tucurcacuna. Chaimi egipciocunaca: –Israelcunamanta anchushpa 

callpashunchij. Mandaj Diosmari paicunapaj randi egipciocunahuan macanacugrin– 

nircacuna. 

26Mandaj Diosca Moisestaca: –Egipciocunatapish, carrocunatapish, caballopi 

tiyarishcacunatapish, yacu tapachun cucha jahuata cambaj maquita chutai– nircami. 

27Shina nijpi Moisés paipaj maquita cucha jahuata chutajpi ña pacaricuitaca, chai 

yacuca ñaupaman ima shina cashca shinallamantaj tucui fuerzahuan tigrajpimi, 

egipciocuna tigrashpa callpagrishpaca chai yacupi millpurircacuna. Chashnami 

Mandaj Diosca egipciocunataca chai cuchapi chingachirca. 

28Chai cucha ñaupaman cashca shinallataj tucujpica, faraonpaj carrocunapish, 

caballopi tiyarishca soldadocunapish, tucui soldadocunami israelcunata caticujcunaca 

chai cuchapi millpurishpa shujllapish mana saquirircacuna. 

29Ashtahuanpish israelcunaca chai yacu alli ladomanpish lluqui ladomanpish pata 

shina tucushcatami, chaupi cuchata chaquishca allpata rircallacuna. 

30Chashnami chai punllaca, Mandaj Diosca israelcunataca egipciocunapaj 

maquimanta quishpichirca. Israelcunaca egipciocunataca mama cucha uripi huañushca 

siricujtami ricurcacuna. 

31Mandaj Dios chai Egipto llajta soldadocunata jatun mancharinata rurajta 

ricushpami, israelcunaca Mandaj Diostaca mancharcacuna. Mandaj Diospipish, 

paipajta ruraj Moisespipishmi shunguta churarcacuna. 

ÉXODO 15 

Moiseshuan Mariahuan cantashcami 

1Moisespish, tucui israelcunapish cai cantotami Mandaj Diosta alabashpa 

cantarcacuna: “Mandaj Diostami ñucaca cantasha. Paica jatun cashcahuan 

pillurishcami. Caballocunatapish, soldadocunatapish cuchapimi shitashca. 

2Mandaj Diosca ñuca fuerzami. Mandaj Diosca ñuca cantanami. Mandaj Diosca ñuca 

quishpirinami. Chaimi ñuca Diosca, paitami ñucaca alabacuni. Paica ñuca yayapaj 

Diosmi, paitami jatunyachini. 

3Mandaj Diosca alli macanacujmi. Paipaj shutica Mandaj Diosmi. 

4Faraonpaj carrocunatapish soldadocunatapish, cuchapimi shitarca. Soldadocunata 

mandaj tucuimanta yalli allicunatapish Puca Cuchapimi huashicuchirca. 

5Yacuca ucujmanmi millpurca. Rumi shinamari cucha ucujman huashicurcacuna. 

6Mandaj Dioslla, cambaj alli maquica tucuita rurai tucujmari. Mandaj Dioslla cambaj 

alli maquica p'iñajcunataca chingachishcamari. 

7Canta p'iñashpa jatarijcunataca, tucuita rurai tucuj cashcahuanmi urmachishcangui. 

Canca jatunta p'iñarishpami, p'angacunata shinalla chingachishcangui. 

8Can p'ucujpica yacucunaca patami tucurca. Volacuj yacupish patami tucurca. Ucujta 

yacuca patami tucurca. 

9P'iñajca cashnami nirca: Paicunataca cati japijtami risha. Mirga mirgatami rurasha. 

Quichushcacunatapish chaupicushami. Chashna rurashpami ñuca almaca samaringa. 

Ñuca espadata llujshichishami. Ñuca maquihuanmi tucuchisha nircami. 

10Ashtahuanpish cambaj huairahuan p'ucushpami, yacuhuan tapachircangui. Jatun 

yacupica plomo shinami huashicurcacuna. 

11Mandaj Dioslla, dioscunapaj chaupipica ¿pitaj can shinaca tiyangari? ¿Can shina 

jucha illaj, tucuita rurai tucujca pitaj tiyangari? Canca pi mana rurai tucushca jatun 

mancharinacunata rurajmi cangui. Milagrocunata rurajmi cangui. 

12Cambaj alli maquita chutajpica, allpaca millpurcami. 

13Quiquin quishpichishca cai gentecunataca cambaj llaquij cashcapimi pusharcangui. 

Tucuita rurai tucujhuanmi pushangui. Jucha illaj cambaj huasimanmi pushangui. 

14Tucui llajtacunami uyanga. Chujchungacunami. Filisteocunaca jatun nanaihuanmi 

huañucungacuna. 

15Edom llajtata mandajcunaca musparicungacunami. C'ari c'ari moabitacunataca 

manchaimi chujchuchicunga. Canaanpi causajcunapish tucuicunami imata mana rurai 

tucuj cangacuna. 

16Paicunapaj jahuapica chujchuipish, manchaipish urmachun. Tucuita rurai tucuj 

cambaj rigrata ricushpaca, rumi shina upa cashca cachun. Mandaj Dioslla can 

agllashcacuna pasangacama chashna cachun. Can quishpichishca cai gentecuna 

pasangacama chashna cachun. 

17Mandaj Dios cambaj urcumanmi yaicuchingui. Cambaj urcupimi tarpungui. Mandaj 

Dios can causanapaj maipi allichishcamanmi pushangui. Cambaj maquihuan rurashca 

cambajlla ucumanmi pushangui. 

18Mandaj Diosca huiñai huiñaitami mandanga. Paica mandacungallami” nishpami 

cantarcacuna. 

Moisespaj pani María cantashcami 

19Faraonpaj caballocuna paipaj carrocunandij, gentecunandij mama cuchaman 

yaicujpica, chai mama cucha montonarishcatami Mandaj Diosca paicunapaj jahuaman 

cacharirca. Ashtahuanpish israelcunaca chaupi cuchatami chaquishca allpata 

ch'imbarcacuna. 

20Chaipimi Aaronpaj pani profeta Mariaca, shuj panderota japishpa tocajpi, shujtaj 

huarmicunapish panderocunapi tocashpa tushuihuan paita catishca llujshircacuna. 

21Mariaca cashna nishpami cantarca: “Mandaj Diosta cantaichij. Paica jatun 

cashcahuan pillurishcami. Caballocunatapish, soldadocunatapish cuchapimi 

shitashca” nishpami cantarca. 

Israelcuna jayaj yacuta ubyashcami 

22Moisesca israelcunata Puca Cuchamanta pushashpa rishpaca, Shur nishca shitashca 

pambatami quimsa punllacunata ima yacuta mana japishpa rircallacuna. 

23Maraman chayashpaca, Marapi caj yacucunaca jayaj cashcamanta mana ubyai 

tucurcacunachu. Chaimi Mara nishpa shutichircacuna. 

24Chaipimi israelcunaca Moisestaca: “¿Imatataj ubyashunri?” nishpa juchachishpa 

rimai callarircacuna. 

25Mandaj Diosta caparishpa Moisés mañajpi, Mandaj Dios shuj yurata ricuchijpi, chai 

yurata yacupi urmachijpimi chai yacuca mishquijlla tucurca. Chashnami Mandaj 

Diosca paicuna ima shina cashcata ricurca. Chaitataj pajtachichun nishcatapish, 

mandashcatapishmi curca. 

26Chaipica cashnami nirca: “Cancunaca Mandaj Dios ima nishcata alli uyashpa, 

paipaj ñaupajpi ima pandata mana rurashpa, pai mandashcacunata alli uyashpa, 

chaitataj pajtachichun nishcacunata pajtachijpica, egipciocunaman cachashca 

ungüicunataca shujllatapish cancunapaj jahuaman mana apamushachu. Ñucaca 

Mandaj Diosmi cani. Cancunata alliyachijmi cani” nircami. 

27Chai q'uipaca chunga ishqui pugyucunamanta achca yacucuna llujshicun, canchis 

chunga palmeracuna tiyan Elim pambaman chayashpami, chai yacu c'uchullapi carpa 

huasicunata shayachishpa tiyarircacuna. 

ÉXODO 16 

Maná shuti micunata Taita Dios carashcami 

1Tandanacushca tucui israelcuna Elim pambamanta llujshishpaca, chai Elim 

llajtahuan, Sinaí urcuhuan chaupipi caj Sin nishca shitashca pambamanmi 

chayarcacuna. Paicunaca Egipto llajtamanta llujshishca punllamantaca, cati quillapaj 

chunga pichca punllapimi chaimanca chayarcacuna. 

2Chai shitashca pambapimi tandanacushca tucui israelcunaca Moisestapish, 

Aarontapish juchachishpa rimarcacuna. 

3Paicunaca: –Ñucanchijca Egipto llajtallapitaj Mandaj Diospaj maquipi huañushca 

cashparajchari alli canchijman carca. Chaipica manga aichata ñaupajpi churashpami 

micuj carcanchij. Tandatapish mana nijtami micuj carcanchij. Cai tucuicunataca cai 

shitashca pambapi yaricaihuan huañuchingapajmi pushamushcanguichij– 

nircacunami. 

4Chaipimi Mandaj Diosca Moisestaca: –Ñucaca jahua pacha tandatami tamyachigrini. 

Chai micunataca tucuicuna quiquin micuna pajtallata punllanta tandanaman 

llujshichuncuna. Ñuca imallata rurachun mandashcata cazujta, mana cazujtami ricusha 

nini. 

5Sujta punllapica punllanta tandaj cashcamantaca, cayandij punllapandij chaupihuan 

yallita tandanguichij– nircami. 

6Chaimi Moisespish, Aaronpish tucui israelcunataca: –Mandaj Dios Egiptomanta 

llujshichimushcataca, cunan chishimi yachanguichij. 

7Mandaj Diosca cancuna paita juchachishpa rimacushcatami uyashca. Cunan 

pacarijpica Mandaj Dios tucuita rurai tucuj cashcatami ricunguichij. Shina cajpica 

ñucanchijca ¿imataj canchigari cancuna juchachishpa rimachunca?– nircami. 

8Moisesca cashnapishmi nirca: –Mandaj Diosca chishicunataca, aichatami cancuna 

micuchun cugrin. Tutamantacunataca, mana nijta micuchunmi tandata cugrin. Mandaj 

Diosca cancuna paita juchachishpa rimashcatami uyashca. Cancunaca mana 

ñucanchijtachu juchachishpa rimashcanguichij. Ashtahuanpish Mandaj Diostamari 

juchachishpa rimashcanguichij. Shina cajpica ñucanchijca ¿imapish mana 

canchijchu?– nircami. 

9Chai q'uipami Moisesca, Aarontaca: –Tandanacushca tucui israelcunataca: Mandaj 

Diosca cancuna paita juchachishpa rimashcatami uyashca. Chaimanta tucui israelcuna 

Mandaj Diospaj ñaupajman c'uchuyamuichij ni– nirca. 

10Tandanacushca tucui israelcunaman Aarón chaita huillacujpica israelcunaca 

shitashca pamba ladoman tigrarishpa ricushpaca, Mandaj Diosca p'uyupi jatun achij 

nicuj ricurijtami ricurcacuna. 

11Chaipimi Mandaj Diosca Moisestaca: 

12–Israelcuna ñucata juchachishpa rimacujtami uyani. Cunanca paicunamanca: 

Chishicunaca aichatami micunguichij. Tutamantacunaca mana nijtami cancunaca 

tandata micunguichij. Chaimi cancunaca ñucataca, Mandaj Dios cancunapaj Dios 

cashcata yachanguichij ninmi ni– nircami. 

13Chai chishillatajmi codorniz nishca pajarocuna shamushpa, israelcunapaj carpa 

huasicuna muyundijpi jundarirca. Tutamantacunaca ñutu tamyami carpa huasicuna 

muyundijllapitaj urmaj carca. 

14Ñutu tamya ña pararijpica shitashca pambapica yuraj casatajlla nuyujlla uchilla 

granocunami ricurirca. 

15Chaita israelcuna ricushpaca, ima cashcata mana yachashcamantami caishuj 

chaishuj: “¿Caica imashi?” ninacucujpi Moisesca: –Cancuna micuchun Mandaj Dios 

cushca tandami. 

16Caita ima shina japichunca Mandaj Diosca cashnami mandan: Chaitaca cada huasi 

familia mashnapura cashcapaj micuna pajtallata japichun. Cada shujpaj shuj gomerta 

apachun ninmi– nircami. 

17Shina nijpica, israelcunaca chashnallatajmi rurarcacuna. Maijancunaca achcata, 

maijancunaca ashallatami tandashpa aparcacuna. 

18Paicuna mashna cashcapaj medishpa apashcamantaca, achcata tandajpajpish ima 

mana yallircachu. Ashallata tandajpajpish mana illarcachu. Tucuicunami paicuna 

micuna pajtallata tandashpa aparcacuna. 

19Moisesca israelcunataca: –Chai tandataca cayandijpajca pi ama saquinguichijchu– 

nircami. 

20Ashtahuanpish maijancunaca Moisés mandashcata mana cazushpami, cayandijpaj 

ashata saquircacuna. Ashtahuanpish chai micunapica c'urucuna huiñajpi ashnacujmi 

tucurca. Chaimi Moisesca paicunataca p'iñarishpa rimarca. 

21Cada tutamantami israelcunaca cada shuj mashnata micui tucushcallata tandajcuna 

carca. Saquishcacunataca inti rupachishpami yacuyachij carca. 

22Sujta punllapica cada shujpajmi punllanta japij cashcamanta shujtaj chai shinahuan 

japijcuna carca. Cada shujpajmi ishqui gomerta japircacuna. Chaitaca tandanacushca 

israelcunata mandajcunaca Moisespajman rishpami ima shina ruracujta huillarcacuna. 

23Chaita huillajpimi Moisesca: –Mandaj Diosca chashnallatajmi mandarca. Cayaca 

Mandaj Diospajlla ch'icanchishca samana punllami. Chai samana punllataca Mandaj 

Diospajlla ch'icanyachishcami. Cusashcata micunayajpica cusanguichij. Yanushcata 

micunayajpica yanunguichij. Saquirishcacunataca tucuita cayapaj huaquichichijlla– 

nircami. 

24Moisés mandashca shinallatajmi, paicunaca tucui saquirishcacunataca cayandij 

tutamantapaj huaquichircacuna. Chai micunapica ima c'urupish mana jundarcachu, 

mana ashnajyarcachu. 

25Chaimi Moisesca: –Cunan punllaca Mandaj Diospajlla ch'icanchishca samana 

punllami. Cunanca ima mana tiyangachu. Chaillatataj micuichijlla. 

26Sujta punllacunacamaca micungapaj tandai tucunguichijmi. Ashtahuanpish canchis 

punllapica, samana punlla cashcamanta imata mana japinguichijchu– nirca. 

27Chashna nijpipish maijancunaca, canchis punllapipish tandanaman 

llujshircacunami. Ashtahuanpish imata mana japircacunachu. 

28Chaimi Mandaj Diosca Moisestaca: –¿Cancunaca maicamataj ñuca 

yachachishcacunata, mandashcacunata chaitataj ruranataca mana rurashun ninguichij? 

29Riquichij, Mandaj Diosca canchis punllapica samarina punllatami curca. Chaimi 

sujta punllapica, samana punllapandij tandata japichun curca. Canchis punllapica, 

maiman mana llujshishpa cancuna maipi cashcallapitajmi saquirina canguichij ninmi 

Mandaj Diosca– nircami. 

30Chashna nishcamantami israelcunaca, canchis punllapica samarijcuna carca. 

31Israelcunaca chai tandataca Maná shutitami shutichircacuna. Chaica culantro muyu 

shina yurajlla, sacha chuspipaj mishquihuan caj tortilla shina mishquijllami carca. 

32Chai q'uipami Moisesca israelcunataca: –Mandaj Diosca cashnami nin: Maná shuti 

tandataca shuj gomerta japishpa huaquichichij. Egipto llajtamanta cancunata 

llujshichishpa cai shitashca pambapi cancunaman cai tandata carashcata cancunapaj 

huahua huahuacuna ricuchun ninmi– nircami. 

33Moisesca Aarontaca: –Cancunapaj huahua huahuacuna ricunapaj cachun shuj 

mangata japishpa chaipica shuj gomer maná shuti tandata churashpa, Mandaj Diospaj 

ñaupajpi huaquichi– nircami. 

34Aaronca Mandaj Dios, Moisesta mandashca shinallatajmi shuj mangapi chai tandata 

churashpa, Mandaj Dioshuan shuj yuyailla tucushcata ricuchij quillcata huaquichina 

arca ñaupajpi churashpa huaquichirca. 

35Chashnami israelcunaca chuscu chunga huatacunata shitashca pambataca Canaán 

llajta lindeman chayangacama maná shuti tandata micushpa causarcacuna. 

36(Shuj gomerca, shuj efa nishcata chungapi chaupishca shuj mirgami.) 

ÉXODO 17 

Peña urcumanta yacuta llujshichishcami 
(Nm 20:1–13) 

1Tandanacushca tucui israelcuna Sin nishca shitashca pambamanta rishpaca, Mandaj 

Dios mandashca shina asha ashata causashpa rishpaca, Refidimman chayashpami 

chaipi carpa huasicunata shayachishpa tiyarircacuna. Chaipica yacu mana tiyajpimi 

imata mana ubyai tucurcacuna. 

2Chaipimi israelcunaca Moisestaca: –Ubyanapaj yacuta cui– nishpa rimarcacuna. 

Chaimi Moisesca: –¿Ima nishpataj ñucahuan p'iñaringuichij? ¿Ima nishpataj Mandaj 

Dios tucuita rurai tucuj cashcata ricushun ninguichij?– nirca. 

3Israelcunaca yallitaj yacunaihuan cashcamantami, Moisestaca juchachishpa: –

¿Imapajtaj ñucanchijtaca Egiptomantaca llujshichimurcangui? ¿Ñucanchij 

huahuacunandij, animalcunandij yacunaihuan huañuchingapajchu pushamurcangui?– 

nircacuna. 

4Chaimi Moisesca: –Cai gentecunataca ¿imatataj rurashari? Rumicunahuan 

shitanallamari illan– nishpa, Mandaj Diosta caparishpa mañarca. 

5Mandaj Diosca Moisestaca: –Israelcunata cunaj yuyajcunata maijancunata 

pushashpa, ñaupashpa jatun yacuta huajtashca caspitapish apashpa ri. 

6Ñucaca Horeb peña urcu jahuaman ñaupashpa rishpami, chaipi canta shuyacusha. 

Chai peña urcupi can huajtajpica, tucui paicuna ubyachun yacu llujshingallami– 

nircami. Moisesca israelcunata cunaj yuyajcunapaj ñaupajpimi chashna rurarca. 

7¿Mandaj Diosca ñucanchijhuanchu, manachu ñucanchijhuan? nishpa israelcuna 

Mandaj Diosta p'iñachishcamantami chai pambataca Masah shutita, Meriba shutita 

shutichirca. 

Amaleccuna israelcunahuan macanacushcami 

8Amaleccunaca israelcunahuan macanacungapaj shamushpami Refidimpi 

macanacurcacuna. 

9Chaipimi Moisesca, Josuetaca: –Israelcunapuramanta maijan runacunata agllashpa, 

amaleccunahuan macanacunaman llujshi. Ñucaca cayaca Diospaj caspita ñuca 

maquipi apashcami, urcu puntapi casha– nirca. 

10Josueca Moisés mandashca shinallatajmi amaleccunahuan macanacunaman 

llujshirca. Moiseshuan, Aaronhuan, Hurhuanca urcu puntamanmi huichiyarcacuna. 

11Chai macanacuipica Moisés paipaj maquita huichi chutajpica, israelcunami mishai 

callarirca. Moisés paipaj maquita uriyachijpica, amaleccunami mishai callarirca. 

12Moisespaj maquicuna shaicujpica shuj rumita japishpa Moisesta chaipi 

tiyachishpami Aaronca shuj ladomanta shuj maquita, Hurca caishuj ladomanta caishuj 

maquita huichi charijpi Moisesca inti huashicungacama mana shaicushpa, 

maquicunata huichi chutashpa tiyarca. 

13Chaimantami Josueca amaleccunataca, espadahuan huañuchishpa macanacuita 

misharca. 

14Mandaj Diosca Moisestaca: –Caicunataca yuyarinapaj cachun shuj libropi quillcai. 

Cai amaleccunamantaca ima yuyarina ama tiyachun tucuimi cai pachamanta 

chingachigrini ninmi Mandaj Diosca nishpa Josueman huillai– nircami. 

15Moisesca shuj altarta rurashpa, chai altartaca: Jehová– nisi shutita shutichishpami, 

16cashna nirca: “Mandaj Dios mandacunta amaleccuna p'iñashpa llaquichishpa 

jatarishcamantami, Mandaj Diosca amaleccunahuan macanacunga. Huahua 

huahuacunahuan macanacucungallami” nircami. 

ÉXODO 18 

Moisesta Jetro ricunaman rishcami 

1Madián llajta cura Moisespaj suegro Jetroca, Taita Dios Moiseshuan imallata 

rurashcata, israelcunatapish imallata rurashcata, Egiptomanta israelcunata Mandaj 

Dios ima shina llujshichimushcatami uyarca. 

2Moisespaj suegro Jetroca Moisés paipaj huarmi Seforata paipajman tigrachishpa 

cachajpica, 

3paipaj ishqui churicunandijtami chasquirca. Moisespaj shuj churica Gersón shutimi 

carca. Paitaca: “Cai ajeno llajtapica catishpa causajllami cani” nishpami chashna 

shutichirca. 

4Caishuj churica Eliezer shutimi carca. Paitaca: “Faraonpaj espadamantaca ñuca 

yayapaj Taita Diosmi quishpichishpa ayudahuarca” nishpami, chashna shutichirca. 

5Moisespaj suegro Jetroca Moisespaj ishqui churicunandij Moisespaj huarmindij 

pushashpami, Moisés maipi carpa huasita shayachishpa tiyacun Taita Diospaj urcu 

c'uchupi caj shitashca pambaman chayashpaca, 

6Moisestaca: –Ñuca, cambaj suegro Jetromi cambaj huarmitapish, cambaj ishqui 

churicunatapish pushashpa cambajman shamuni– nirca. 

7Moisés paipaj suegrota tupanaman llujshishpaca, paipaj ñaupajpi cumurishpa 

muchashpami, caishuj chaishuj allillachu cangui ninacushpaca, carpa huasiman 

yaicurcacuna. 

8Moisesca paipaj suegromanca, Mandaj Diosca israelcunata c'uyashcamantaca 

faraontapish, egipciocunatapish imallata rurashcata, israelcunahuan ñanpi cashpa 

imalla llaquicunata apashcata Mandaj Dios ima shinalla paicunata 

quishpichishcatapishmi parlarca. 

9Jetroca Mandaj Dios israelcunata egipciocunapaj maquimanta llujshichishpa 

israelcunapaj allita rurashcamantaca jatuntami cushicurca. 



147 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

10Chaimi Jetroca: –Israelcunata egipciocunapaj maquimanta, faraonpaj maquimanta 

cacharichij Mandaj Diosca alli nishca cachun. Egipciocunapaj maquimantaca 

israelcunataca paimari cacharichishca. 

11Paicuna imahuanmi jatun tucushpa llaquichicurca chaillahuantajmi paicunatapish 

llaquichishpa israelcunata cacharichirca. Cunantajca Mandaj Diosca tucui 

dioscunamanta yalli tucuita rurai tucuj, jatun cashcatami yachani– nircami. 

12Moisespaj suegro Jetroca Diosman cushpa tucuita rupachinata, shujtaj 

sacrificiocunatapishmi Taita Diosman curca. Aaronpish, israelcunata cunaj 

yuyajcunapish Moisespaj suegrohuan Taita Diospaj ñaupajpi micunamanmi rircacuna. 

Moisesca juezcunata churashcami 
(Dt 1.9-18) 

13Chai cayandij punllaca, Moisesca israelcunapaj llaquicunata allichingapajmi 

tiyarirca. Israelcunaca tutamantamanta chishicamami, Moisespaj ñaupajpi achcacuna 

shayacurcallacuna. 

14Israelcunahuan Moisés tucui ima shinalla ruracujta ricushpami Moisespaj suegroca: 

–Cai tucui ruranataca ¿ima nishpataj canlla ruracungui? Quiquinlla tiyarishpa cai 

tucuita ruracujpica tucuicunamari tutamantamanta chishicama cambaj ñaupajpi 

shayacunllacuna– nirca. 

15Shina nijpi Moisesca paipaj suegrotaca: –Paicunaca Taita Diosta tapungapajmari 

ñucapajman shamuncuna. 

16Maijancunaca p'iñanacushca cashpami, ñucapajman shamuncuna. Paicunataca 

caishujmanpish, chaishujmanpish ima shina cashcata ricuchishpami, Taita Dios ima 

shina causachun nishcacunatapish, mandashcacunatapish ricuchishpa huillani– nirca. 

17Shina nijpi Moisespaj suegro Jetroca: –Can ruracushca shinaca mana allichu. 

18Canpish, canhuan caipi caj gentecunapish shaicunguichijmi. Cai ruranacunaca 

cambajca yallitaj sinchimari. Canllaca mana rurai tucunguichu. 

19Ñuca yuyaita cushcacunata cunanca uyai. Taita Diosca canhuanmi canga. Canmari 

tucui israelcunapaj randi Taita Diospaj ñaupajpi shayarishpa tucui paicunapaj 

llaquicunata Taita Diosman huillana cangui. 

20Paicunamanca ima shina causachun mandashcata yachachi. Paicuna mailla ñanta 

purina ñantapish, imallata rurana cashcatapish ricuchi. 

21Chashna yachachishpaca tucui israelcunapurallamantataj mandai tucuipajcunata, 

Taita Diosta manchajcunata, imatapish cashcata rurajcunata, quiquinpajlla charij 

canata mana munajcunata agllashpa, shujcunataca huaranga runacunata, shujcunataca 

patsaj runacunata, shujcunataca pichca chunga runacunata, shujcunataca chunga 

runacunata mandajcuna cachun churai. 

22Israelcuna ima shinalla cashcataca paicunami punllanta paicunapaj llaquicunata 

ricuchinga. Yallitaj llaquicunallata canmanca huillaj shamuchun. Uchillalla 

llaquicunataca paicunallataj ima shina cashcata ricuchichun. Ima shinalla apanata 

paicuna chashna ayudajpimi, cambaj sinchi trabajomantaca samaringui. 

23Ñuca nishcata can rurajpi Taita Dios allimi nijpica, chaita rurailla. Chashna 

rurashpami, ashtahuan ñaupajman apai tucungui. Israelcunapish cushicushpami 

paicunapaj huasicunaman ringacuna– nircami. 

24Moisesca paipaj suegro yuyaita cushcata cazushpami, tucuita chashnataj rurarca. 

25Moisesca israelcunapurapi mandai tucuipaj cajcunata agllashpami, huaranga 

runacunata, patsaj runacunata, pichca chunga runacunata, chunga runacunata 

mandajcuna cachun churarca. 

26Paicunami israelcuna llaquicunata charijpica maijanpajlla ima shinalla cashcata 

ricuchijcuna carca. Uchilla llaquicunataca paicunallatajmi ima shina cashcata 

ricuchijcuna carca. Sinchi llaquicunahuan cajllapimi Moisespajman pushamujcuna 

carca. 

27Chai q'uipaca Moiseshuan paipaj suegrohuan minchacama ninacushpaca, Jetroca 

paipaj llajtaman rircallami. 

ÉXODO 19 

Israelcuna Sinaiman chayashcami 

1Israelcunaca Egiptomanta llujshishcamanta quimsa quilla callari punllami Sinaí shuti 

shitashca urcuman chayarcacuna. 

2Refidim nishca pambamanta rishpa, chai Sinaí shitashca urcu chaquiman 

chayashpaca, Sinaí urcu ch'imbapurallapimi carpa huasicunata shayachishpa 

israelcunaca tiyarircacuna. 

3Moisés Taita Dioshuan tupangapaj Sinaí urcuman huichiyajpica, Mandaj Diosca chai 

urcumanta cayashpami: –Jacobpaj huahua huahuacunaman cashna ni. 

Israelcunamanca caita huillai: 

4Egipciocunata ñuca imallata rurashcataca cancunallataj ricurcanguichijmi. 

Cancunataca águila alas jahuapi apamuj shinami ñucapajmanca apamurcani. 

5Ñuca imalla nishcata uyashpa ñucahuan ari ninacushcata pajtachishpaca, tucui cai 

pachapi causajcunamanta yalli sumaj huaquichishcacunami canguichij. Tucui cai 

pachaca ñucapajmi. 

6Cancunaca ñuca mandana llajtapi causana curacunapish, jucha illaj runacunapishmi 

canguichij ninmi nishpa, cai tucui shimicunata israelcunaman huillangui– nircami. 

7Moisés chaimanta tigrashpaca israelcunata cunaj yuyajcunata cayashpami, Mandaj 

Dios tucui imalla mandashcata paicunapaj ñaupajpi huillarca. 

8Tucui israelcunami: –Mandaj Dios tucui imalla nishcataca rurashunllami– nishpa, 

shuj shinalla cutichircacuna. Tucui israelcuna imalla nishcata Moisés Mandaj 

Diosman huillajpimi, 

9Mandaj Diosca Moisestaca: –Israelcuna ñuca canhuan rimacujta uyashpa can 

huillajpi crichunca ñucaca amsa p'uyupimi cambajmanca shamugrini. Chaipimi 

cambaj tucui causaipi can mana nij tucujlla cashcata cringacuna– nijpimi, tucui 

israelcuna imalla nishcata Moisesca Mandaj Diosman huillarca. 

10Mandaj Diosca Moisestaca: –Israelcunapajman ri, paicunataca ñucapajlla cachun 

cunanpish cayapish chuyayachigri. Paicunapaj churanacunatapish tajshashpa, 

11quimsa punllapajca allichirishcacuna cachun ni. Quimsa punllapica Mandaj Diosca 

tucui israelcuna ricucujpimi, Sinaí urcu jahuaman uriyamunga. 

12Cai urcuman paicuna ama huichiyachunca, urcu muyundijta maicamalla paicuna 

c'uchuyana cashcata ricuchishpa cashna ni: Cai urcumanca ama huichiyanguichijchu. 

Maicama c'uchuyai tucushcata ricuchishcamanpish ama c'uchuyanguichijchu. 

Maijanpish cai urcuman c'uchuyajca huañungatajmi ningui. 

13Maijan runa cashpa, animal cashpa urcuman huichiyajpica ama maquihuan 

huañuchichuncuna. Ashtahuanpish rumicunahuan shitashpa, mana cashpaca puntajlla 

caspita shitashpalla huañuchichuncuna. Urcuman c'uchuyajtaca runa cachunpish, 

animal cachunpish huañuchishcataj cachun. Cai urcumanca cornetacunapi sinchita 

tocashca uyarijllapi huichiyachuncuna– nircami. 

14Moisesca israelcunapajman urcumanta uriyamushpaca, paicunatami chuyayachirca. 

Paicunaca paicunapaj churanacunatami tajsharca. 

15Moisesca israelcunataca: –Caimanta quimsa punllapajca allichirishca canguichij. 

Huarmicunapipish ama chayaringuichijchu– nishpami mandarca. 

16Quimsa punllapaj pacarimujpica culun nishpa, achij nishpa amsa p'uyu chai urcuta 

tapajpica, cornetapi sinchita tocashcami uyarirca. Chaita uyashpaca carpa huasicunapi 

caj tucui israelcunami chujchushpa mancharircacuna. 

17Taita Diosta tupanaman ringapaj Moisés israelcunata carpa huasicunamanta 

llujshichishpa pushajpimi, paicunaca urcu chaquillapi shayarircacuna. 

18Mandaj Dios chai urcu jahuaman nina chaupipi uriyamujpimi tucui chai Sinaí urcu 

cushnirca. Hornomanta cushni llujshicuj shinami cushni llujshirca. Tucui chai urcuca 

yallitajmi chujchurca. 

19Bocinapi tocashcapish ashtahuan ashtahuan sinchitami uyarishpa catirca. Moisés 

Taita Dioshuan rimajpica, Taita Diosca culun nicuj rimaihuanmi cutichirca. 

20Sinaí urcu jahuaman Mandaj Dios uriyamushpaca, chai urcu puntamantami Mandaj 

Diosca Moisesta cayajpi paica chai urcu puntaman huichiyarca. 

21Chaipimi Mandaj Diosca Moisestaca: –Caimanta uriyashpa, israelcunataca cashna 

ni: Mandaj Diosta ricungapaj cai ñuca ricuchishcata ñataj pasanguichijman. Chaita 

pasajcunaca achcacunami huañunga. 

22Mandaj Diospajman c'uchuyanapaj caj curacunapish chuyayachun. Paicunatapish 

Mandaj Dios ama llaquichichun nishpa mandagri– nircami. 

23Chaimi Moisesca Mandaj Diostaca: –Sinaí urcumanca maicamalla c'uchuyana 

cashcata churashpa, cai urcutaca cambajllata rurachun nishcata israelcunaca 

yachashcamanta ña mana cai Sinaí urcumanca huichiyamui tucungacunachu– nirca. 

24Shina nijpipish, Mandaj Diosca: –Uriyashpa Aaronta pushashpa tigramugri. 

Ashtahuanpish curacuna, tucui israelcunaca: Mandaj Dios maipi cashcaman 

huichiyangapaj, maicamalla c'uchuyana cashcataca ama pasashpa huichiyachun. 

Paicunatapish Mandaj Dios ama llaquichichun ninmi nigri– nircami. 

25Moisés uriyashpaca, Mandaj Dios imalla nishcatami israelcunaman huillarca. 

ÉXODO 20 

Chunga mandashcacunata Dios cushcami 
(Dt 5.1-21) 

1Taita Diosca tucui cai shimicunatami rimarca: 

2“Ñucaca cancuna Egiptopi huatashca shina llaquinayajta causacujpi llujshichimuj 

Mandaj Dios cancunapaj Diosmi cani. 

3Ñucapaj randi shujtaj dioscunata ama charinguichij. 

4Imaman rijchajcunatapish ama ruranguichijchu. Jahua pachapi cajcunaman 

rijchajtapish, cai pachapi cajcunaman rijchajtapish, yacu ucupi cajcunaman 

rijchajtapish, amataj ruranguichijchu. 

5Chaicunataca ama cunguringuichijchu, amataj adoranguichijchu. Ñucami Mandaj 

cambaj Taita Dios cani. Ñucaca tucuita rurai tucuj Dios, ñucapajlla cachun munajmi 

cani. Yayacuna ñucata p'iñashpa millaita rurajpica paicunapaj quimsa huahua 

huahuacama, mana cashpacarin chuscu huahua huahuacunacama jatunta llaquichijmi 

cani. 

6Ñucata c'uyashpa, ñuca mandashcacunata huaquichijcunataca, huaranga huaranga 

huahua huahuacunacama llaquijmi cani. 

7Mandaj cambaj Diospaj shutipica manapish rimanapica ama rimangui. Ñuca shutita 

manapish rimanapi rimajtaca llaquichishatajmi. 

8Samana punllapica ñucapajlla cashcataca amataj cungaringui. 

9Sujta punllataca trabajangui, cambaj tucui ima ruranacunataca chai punllacunapi 

rurangui. 

10Canchis punllapica Mandaj cambaj Diospajlla cashcamanta, chai punllapica ama 

imata rurangui. Cambaj churicunatapish, ushushicunatapish, cambajta ruraj 

c'aricunatapish, huarmicunatapish, animalcunatapish, shujtaj llajtamanta shamushpa 

canta catishpa causajcunatapish amataj imata rurachinguichijchu. 

11Mandaj Diosca jahua pachatapish, cai pachatapish, mama cuchatapish, tucui 

chaicunapi imalla tiyajcunatapish sujta punllacunapimi tucuita rurarca. Canchis 



151 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

punllapica samarircami. Chaimantami Mandaj Diosca chai punllataca paipajlla cachun 

ch'icanchirca. 

12Mandaj cambaj Dios canman cushca llajtapi unita causangapajca, cambaj yayata 

cambaj mamata alli ningui. 

13Ama huañuchingui. 

14Ama huainayangui. 

15Ama shuhuangui. 

16Ama pitapish p'iñashpa manapish cashcata llullashpa llaquipi churangui. 

17Shujtajpaj huasita, paipaj huarmita cashpa, paipajta rurajta cashpa, pai 

huiñachishcata cashpa, paipaj huagrata cashpa, paipaj burrota cashpa, paipaj shujtaj 

ima charishcacunatapish ama munangui” nishpami mandarca. 

Israelcunaca Taita Diosta mancharishcami 
(Dt 5.22-23) 

18Tucui israelcunami culun nicujtapish, achij nicujtapish, bocinapi tocashcatapish, 

chai urcu cushnicujtapish imalla tucujta alli ricuracurcacuna. Chaita ricushpa 

manchaihuan cashpami israelcunaca carullamanta chaparacurcacuna. 

19Chaimi Moisestaca: –Quiquinlla Dioshuan rimashpa ñucanchijman huillai, 

ñucanchijca uyashunllami. Dios ñucanchijhuan rimajpica huañushunllatajmari– 

nircacuna. 

20Shina nijpi Moisesca israelcunamanca: –Ama manchaichijchu, Taita Diosca paita 

manchashpa ama juchallichun cazujta mana cazujta ricungapajmari shamurca– 

nircami. 

21Israelcuna chashna caruman chapacujpica, Moisesca Taita Dios maipi can 

amsallamanmi c'uchuyarca. 

Altarta ima shina rurachun mandashcami 

22Mandaj Diosca Moisestaca: “Israelcunataca cashna ni: Cancunaca jahua pachamanta 

ñuca cancunahuan rimashcataca ricurcanguichijmi. 

23Cancunaca ñucapaj randi adorangapaj curimanta, cullquimanta dioscunataca ama 

ruranguichij. 

24Cancunaca ñucapaj allpa altarta rurashpa ñucaman cushpa tucui rupachinatapish, 

ñucahuan alli cangapaj cunatapish cancunapaj ovejacunata, cancunapaj vacacunata 

chai altar jahuapi cunguichij. Maipimi ñuca shutita yuyaringuichij nishpa mandani 

chaipitaj ñuca shutita yuyaricujpica ñucaca cancunapajman shamushpami alli cashca 

cachun nisha. 

25Ñucapaj altarta rumicunahuan rurashpaca, labrashca rumicunahuanca ama 

ruranguichijchu. Fierrocunahuan tacashpaca yangatami ruranguichij. 

26Ñuca altartaca gradacunayujta rurashpa chaita huichiyanguichijman. Chaita 

huichiyajpica cancunapaj pinganayaj aicha ricuringami ninmi ningui” nircami. 

ÉXODO 21 

Randishca runa ima shina canami 
(Dt 15.12-18) 

1Israelcunaman cai mandashcacunata huillai: 

2Cancunapajta ruraj cachun hebreocunapurallatataj randijpica, sujta huatacunallata 

cancunapajta rurachun. Canchis huatapica imata mana cushpa llujshichunlla. 

3Pailla yaicushca cashpaca, pailla llujshichun. Huarmindij yaicushca cashpaca, 

huarmindij llujshichun. 

4Paipaj amollataj huarmita cushca cajpi, chai huarmica churicunata, mana cashpaca 

ushushicunata charijpica, chai huarmipish chai huahuacunapish chai amopajmi canga. 

Paica pailla llujshichun. 

5Ashtahuanpish amopajta rurajca: Ñuca amotapish, ñuca huarmitapish, ñuca 

huahuacunatapish c'uyashcamanta mana llujshisha ninichu nijpica, 

6paipaj amoca juezcunapaj ñaupajman pushashpa pungupi cashpa, postepi cashpa 

paipaj rinrinta churashpa alishñahuan jutcuchun. Chashnaca paipaj tucui causaipimi 

paipaj amopajta ruraj canga. 

7Maijanpish paipaj ushushita shujtajpajta ruraj cachun c'atungachari. Paica c'aricuna 

shinaca mana llujshi tucungachu. 

8Chai amo mana munashcamanta paipaj huarmi cachun mana japishpaca, pagashpa 

llujshichichun saquichun. Mana Israel caj llujshichichunca ama saquichun. 

9Ashtahuanpish paipaj churipaj huarmi cachun cushpaca, quiquin ushushipaj imallata 

rurana cashca shinallataj rurachun. 

10Chai amoca paipaj huarmi cachun shujtaj huarmita japishpapish, ñaupa 

huarmimanca micunatapish, churanatapish ima shina caracushca, churachicushca 

shinallataj cuchun. Chayarinatapish ñaupaman shinallataj chayarichun. 

11Cai quimsa mandashcacunamanta maijantapish mana pajtachijpica, chai huarmica 

imata mana pagashpa llujshichunlla. 

Huañuchijcunata mandashcami 

12Maijanpish shujtajta macashpa huañuchijca, paipish huañungami. 

13Maijanpish mana huañuchina yuyaihuan cajpish, Dios paipaj maquipi churajpi 

huañuchingachari. Pai maipi miticugrinataca ñucami ricuchisha. 

14Maijanca shujtajta p'iñashpa huañuchina yuyaihuantaj cashpa huañuchijpica, ñuca 

altar c'uchupi miticujpipish paitapish huañuchichun ñuca altar c'uchumanta 

anchuchichun. 

15Maijanpish paipaj yayata cashpa, paipaj mamata cashpa huañuchijca paipish 

huañungami. 

16Maijanpish genteta shuhuashpa c'atushca cajpi, paipaj maquillapitaj charicushcata 

japishpapish paitaca huañuchichun. 

17Maijanpish paipaj yayata cashpa, paipaj mamata cashpa llaqui tucushca canman 

nijca huañunami can. 

18Maijancuna shujtajhuan p'iñanacushpa rumihuan cashpa mana cashpaca huajtashpa 

chugrichijpi mana huañushpa camapi siricushpa, 

19taunallahuan canllaman ña puricujpica, chai macaj runataca mana huañuchinachu. 

Ashtahuanpish ungushpa jambirishcamanta chai punllacunapi imata mana 

rurashcamanta tucuita pagachun. 

20Maijanpish paipajta ruraj c'arita cashpa, huarmita cashpa caspihuan macacujpi 

paipaj maquipi huañujpica paitaca llaquichishca cachun. 

21Macashcamanta punlla q'uipa, mana cashpaca ishqui punlla q'uipa huañujpica paipaj 

randishca cashcamanta paitaca ama llaquichishca cachun. 

22Maijancuna p'iñanacushpa macanacucushpa, shuj chichu huarmitaraj macangachari. 

Chai huarmi mana huañushpapish shullujpica, chai huarmipaj cusa mashnata 

juchachishcata juezcuna ricushpa mashnata cuchun nijpica chaitataj cuchun. 

23Chai huarmi huañujpica, paitapish huañuchichun. 

24Ñahuita llujshichijtaca paitapish ñahuita llujshichichun. Quiruta llujshichijtaca 

paitapish quiruta llujshichichun. Maquita p'aquijtaca paitapish maquita p'aquichun. 

Chaquita p'aquijtaca paitapish chaquita p'aquichun. 

25Rupachijtaca paitapish rupachichun. Chugrichijtaca paitapish chugrichichun. 

Huajtajtaca paitapish huajtachun. 

Animalcuna llaquichijpi animalyujhuan ima shina ruranami 

26Maijanpish paipajta ruraj c'arita cashpa, huarmita cashpapish ñahuita surcujca chai 

ñahuimantaca llujshishpa richun saquichunlla. 

27Maijanpish paipajta ruraj c'aripaj, paipajta ruraj huarmipaj quiruta llujshichishpaca, 

chai quirumantaca llujshishpa richun saquichunlla. 

28C'arita cashpa, huarmita cashpa shuj huagra sagmajpi huañungachari. Chai 

huagrataca rumihuan shitashpa huañuchishpa, aichataca ama micuchun. 

Ashtahuanpish huagrayujca juchachina illajllami canga. 

29Maijan runa paipaj huagra sagmajlla cashcata yachashpa ñuca huagraca sagmajllami 

nishpa huillashca cashpapish huagrata mana alli huatajpi chai huagraca c'arita cashpa, 

huarmita cashpa sagmashpa huañuchijpica chai huagratapish, huagrayujtapish 

rumicunahuan shitashpa huañuchichun. 

30Huagrayuj runataca paipaj huagra huañuchishca runamantaca paita ama 

huañuchingapaj cullquita cuchun ningachari. Huagrayujca pai mashna valishcamanta 

mañajpica chaitataj cuchunlla. 

31Maijanpaj churita cashpa, ushushita cashpa huagra tsagmashpa huañuchijpica, cai 

mandashcacunapi nishca shinallataj chai huagrayujtaca rurachuncuna. 

32Shujtajpajta ruraj c'arita cashpa, huarmita cashpapish huagra sagmashpa 

huañuchijpica chai huagrataca rumicunahuan shitashpa huañuchichun. Huagrayujca 

shujtajpajta rurajmantaca quimsa chunga siclo cullquita pagachun. 

33Maijanpish paipaj pugyuta pascashcata saquishpa mana cashpaca yacuta 

tandangapaj allashcata mana tapajpi burro cashpa huagra cashpa chaipi huashicujpica, 

34chai yacu tandarinapaj allajca chai animalmantaca mashna valishcata pagachun. 

Huañushca animalhuanca pai saquirichun. 

35Maijanpaj huagrapish shujtajpaj huagrata macashpa huañuchijpica, huañuchij 

huagrata c'atushpa, cullquitaca ishquindijtaj chaupinacuchun. Huañushca huagra 

aichatapish chashnallataj chaupinacuchun. 

36Maijanpaj huagra macajlla cashcata shujtajcuna yachangachari. Ashtahuanpish 

huagrayuj mana alli huatajpi shujtajpaj huagrata huañuchijpica, huañushca 

huagrayujmanca huagrallatataj pagachun. Huañushca huagrataca pai japichun. 

ÉXODO 22 

Shuhuashcata ima shina tigrachichichun mandashcami 

1Maijanpish shuj huagrata cashpa, shuj ovejata cashpa, shuhuashpa huañuchishca 

cajpi, mana cashpaca c'atushca cajpica, huagramantaca pichca huagrata pagachun. 

Ovejamantaca chuscu ovejata pagachun. 

2Shuj shuhuata huasiman yaicucujta japishpa huañuchijpica, chai huañuchijca mana 

juchachishca cangachu. 

3Ña punllayashcapi japishpa huañuchishca cajpica, huañuchijpaj jahuami canga. 

Ashtahuanpish shuhuacushpa japi tucujpica, shuhuashcamanta tucuita pagachichun. 

Paganapaj mana charijpica paillatataj c'atushpa pagachun. 

4Chai shuhuashcaca huagra cajpi, burro cajpi, oveja cajpi paipaj maquipi causajta 

japijpica chai shuhuajca tucui chaicunamantaca shujtaj chai valillahuantaj cuchun. 

5Maijanpish paipaj animalcunata paipaj michina q'uihuapi cashpa, uva chagrapi 

cashpapish michicushpa saquijpi, chai animalcunaca shujtajpaj michina q'uihuaman 

shujtajpaj uva chagraman yaicushpa micungachari. Chashna rurajpica animalyujca 

uva chagrata cashpa, michina q'uihuata cashpapish ashtahuan allita pagachun. 

6Cashacunata rupachingapaj ninata maijan japichijpica, cozichashpa montonashca 

trigondij, cozichanalla trigondij, mana cashpaca tarpushca chagrandij rupajpica ninata 

japichij runa tucui imalla rupashcamanta pagachun. 

7Maijanpish shujtaj runaman cullquita cashpa, ima shujtaj achca valijcunata 

cashpapish huaquichichun mingajpica, chai runapaj huasimanta shuhuajpica, chai 

shuhuajta japijpica, chai shuhuajca shujtaj chai valillahuantaj tigrachichun. 

8Shuhua mana japi tucujpica, paiman mingashcataca chai huasiyuj runallataj 

shuhuashca cajta mana pai shuhuashca cajta juezcuna ricuchun juezcunapajman 

apachun. 

9Tucui laya umasha nijcunataca: Huagrata cashpa, burrota cashpa, ovejata cashpa, 

churanata cashpa, ima shujtaj chingarishcacunata cashpapish maijanca caica 

ñucapajmi ningachari. Caishujpish caica ñucapajmi ningachari. Chashna cajpica 

ishquindijtataj juezcunapajman apajpi, ima shina cashcata juezcuna alli ricushpa, 

maijan umacushcata ricuchijpica, chai umacujca dueñomanca shujtaj chai 

valillahuantaj pagachun. 

10Maijanpish paipaj burrota cashpa, huagrata cashpa, ovejata cashpa, ima shujtaj 

animalta cashpapish shujtajman cuidacuchun saquijpi, pi mana ricucujpi chai 

animalca huañungachari, mana cashpaca macashca cangachari, mana cashpaca 

shuhuashca cangachari, 

11chaipica chai cuidacuj runaca, mingaj runamanca: “Mandaj Diospaj ñaupajpimi, 

ñucaca imata manataj rurarcanichu” nishpa huillanga. Chai animalyujca pai nishcata 

crichun. Cuidacujca ama pagachun. 

12Minguitucuj runa ricucujllapitaj shuhuashca cajpica, chai animalyujmanca 

minguitucuj pagachun. 

13Chai animaltaca sacha animal mirga mirgata rurashpa micushca cajpi paiman ama 

pagangapajca chai sacha animal mirga mirgata rurashcata apamushpa ricuchichun. 

14Maijanpaj animalta mañashpa apajpi, chai animalca animalyuj mana chaipi cajpi 

macashca, mana cashpaca huañushca cajpica, chai mañashpa apajca mañachijman 

pagachun. 

15Animalyuj runa chaipi cajllapitaj imapish tucujpica, imata ama pagachun. 

Alquilachishca cashpaca, alquilachishcamanta cullquita japichun. 

Runacuna ima shina canata mandashcami 

16Maijanpish manaraj cazarana tucushca manaraj chayarinacushca solterata 

inquitashpa chayarishpaca, cazarangapaj mashnata cuna cashcallatataj paipaj yayaman 

cushpa chai solterataca paipaj huarmi cachun japichuntaj. 

17Solterapaj yaya paipaj huarmi cachun mana cusha nijpica, c'arihuan manaraj 

chayarinacushca huarmimanta mashnata cuna cashcatataj pagachun. 

18Bruja huarmitaca ama causachun saquinguichij. 

19Animalhuan maijanpish chayarijtaca huañuchinatajmi can. 



156 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Mandaj Diosllaman sacrificiota cunapaj randi shujtaj dioscunaman sacrificiota 

cujcunaca huañunatajmi can. 

21Shujtaj llajtamanta cajcunatapish ama umanguichijchu, ama llaquichinguichijchu. 

Cancunapish Egipto llajtapi cashpaca, caru llajtamanta cajcunallatajmi carcanguichij. 

22Viudacunatapish, yaya mama illajlla huahuacunatapish pita ama 

llaquichinguichijchu. 

23Paicunata can llaquichijpi paicuna ñucata caparishpa mañajpica, ñucaca uyashpa, 

24nina sindirij shina p'iñarishpami cancunata espadahuan huañuchijpi, cancunapaj 

huarmicunapish viudacuna saquiringa, cancunapaj huahuacunapish yaya mama illajlla 

saquiringacuna. 

25Ñuca agllashca cancunaca cancunahuan caj imata mana charijcunaman cullquita 

mañachishpaca, cullquita mañachijcuna rurashca shinaca ama ruranguichij. Huahua 

cullquitapish ama cobranguichij. 

26Cullquita mañachishcamanta paipaj churanata japishca cashpaca, chishicunaca inti 

manaraj huashicujpi chai churanataca tigrachinguichij. 

27Paica shujlla churanata charishcamanta chaillahuan paipaj cuerpota taparij 

cashcamantaca ¿imahuantaj dormingari? Chashna cashpa pai ñucata caparishpa 

mañajpi ñucaca llaquij cashcamanta paita uyashami. 

28Juezcunataca ama p'iñashpa rimanguichij. Cancunapaj llajtata mandajtaca ama 

imapish tucushca canman ninguichij. 

29Cancunapaj chagrata punta cozichashcacunata, punta capishca vinotapish ama 

uniyashpa apamunguichij. Cancunapaj punta churitapish ñucaman cunguichij. 

30Cancunapaj huagracuna, cancunapaj ovejacuna punta huachashca c'ari 

animalcunataca chashnallataj ruranguichij. Paicunaca canchis punllacunallata 

mamahuan cachun. Pusaj punllapica ñucaman cunguichijlla. 

31Cancunaca ñucapajlla ch'icanchishcacunami canguichij. Cancunaca michina 

pambapi sacha animalcuna mirga mirgata rurashca aichataca ama micunguichijchu, 

chaitaca allcucunaman shitanguichij. 

ÉXODO 23 

1Manapish cashcata llullashpa huillanapaj ama ari ningui. Millaita rurajhuan llulla 

testigo tucungapaj ama shuj yuyailla tucungui. 

2Millaita rurajcuna achcacuna cashcallamanta ama canpish paicunahuan shuj yuyailla 

tucungui. Achcacuna llullacushcallamanta paicunahuan tucushpa llullashpa huillashpa 

ama llaquipi churangui. 

3Imata mana charij huajchacuna ima mana allita rurashca cajpica, ama huajcha 

cashcallamanta llullashpa paipura tucungui. 

4Canta p'iñajpaj huagra cashpa, burro cashpa chingarishpa puricujta can japishpaca, 

canta p'iñaj cajpipish paiman tigrachinguilla. 

5Canta p'iñajpaj burro imata aparishca urmashpa siricujpica, ayudashpa jatarichingui 

ama saquinguillachu. 

6Huajchataca llaquichishpa ama charijpura tucungui. 

7Llullaj canamantaca anchuringui. Ima juchachina illajlla cajtapish, cashcata 

rurajtapish ama huañuchichingui. Millaita rurajta llaquichinataca manataj 

saquishachu. 

8Camaritaca ama japingui. Camarica alli ricuj runatapish mana ricujtami ruran. 

Cashcata rimaj runatapish llullachinmi. 

9Shujtaj llajtamanta shamushcataca ama llaquichinguichij. Cancunapish Egipto 

llajtapica caru llajtamantami carcanguichij. Chaipica carumanta cajcuna ima shina 

llaquita apanataca yacharcanguichijmi. 

Allpatapish animalcunatapish samachinami 

10Cancunapaj allpapica, sujta huatata tarpunguichij, granocunatapish tandanguichij. 

11Ashtahuanpish canchis huatapica imata ama tarpunguichijchu. Israelcunapurallataj 

imata mana charijcuna chai huata ñau granocunata tandashpa micuchun 

saquinguichijlla. Chaimanta saquirishcatapish purij animalcuna micuchun 

saquinguichijlla. Uva chagracunatapish, olivo chagracunatapish chashnallataj 

saquinguichijlla. 

12Sujta punllacunata trabajangui. Ashtahuanpish canchis punllapica samaringui. 

Cambaj huagrapish, cambaj burropish, cambajta ruraj huarmipaj churipish, shujtaj 

llajtamanta shamujpish samarichunmi chashna rurana cangui. 

13Tucui ñuca imalla nishcacunata pajtachinguichij. Shujtaj dioscunapaj shutipica ama 

mañanguichij. Cancunapaj shimimanca chai dioscunata rimanaca ama 

llujshichunllapish. 

Huatanta quimsa fiestata rurachun mandashcami 
(Ex 34.18-26; Dt 16.1-17) 

14Ñucata yuyarishpa huatapi quimsa cutin jatun fiestata ruranguichij. 

15Levadura illajlla tandata rurana fiestataca ruranguichijtaj. Abib quilla ima punllapi 

micuchun ñuca mandashca shinataj canchis punllata levadura illajlla tandata 

micunguichij. Abib quillapimi Egiptomantaca llujshimurcanguichij. Chai 

punllacunapica ñuca ñaupajmanca, pi ama chushaj maquilla shamuchun. 

16Cancuna tarpushca chagracunapi punta p'ucushcata cozichana jatun fiestata 

ruranatapish ama saquinguichijchu. Cambaj tarpushca chagrata ña tucui cozichashca 

chai huata cozicha tucuri jatun fiestatapish ruranguichijtaj. 

17Tucui c'aricunami Mandaj Jatun Diospaj ñaupajpica huatapi quimsa cutin 

ricurigrinataj canguichij. 

18Ñucaman cushca animalpaj yahuartaca levadurayuj tandahuanca ama 

cunguichijchu. Chai animalpaj huiratapish cayandij punllapajca ama 

puchuchinguichijchu. 

19Cancunapaj chagrapi punta p'ucushca granocunata cuna cashcacunataca Mandaj 

cancunapaj Diospaj huasiman apamunguichij. Malta chivo aichata sumaj micunata 

ruracushpaca ama paipaj mamapaj lechellapitaj yanunguichu. 

Israelcunata pushachun Mandaj Diospaj angelta cachashcami 

20Ñuca cancunapaj allichishca llajtaman ñanpi cuidashpa cancunata chai llajtaman 

ñaupashpa yaicuchichunca ñuca angeltami cachani. 

21Paipaj ñaupajpica cazuj, alli cangui. Pai ima nishcata uyangui. Paitaca ama 

c'ariyangui. Can c'ariyashcataca paica mana perdonangachu. Ñuca shutica paipimi. 

22Ashtahuanpish pai tucui imalla nishcata tucui shunguhuan uyashpa tucui ñuca 

nishcata pajtachijpica, canta p'iñajcunataca ñucami p'iñasha. Canta llaquichijcunataca 

ñucami llaquichisha. 

23Ñuca ángel cancunata ñaupashpa rishpami, cancunataca amorreocunapaj, 

heteocunapaj, ferezeocunapaj, cananeocunapaj, heveocunapaj, jebuseocunapaj 

llajtaman pushanga. Chaipi causajcunataca ñucami chingachichisha. 

24Paicunapaj dioscunapaj ñaupajpica ama cumuringuichijchu, ama paipajta 

ruranguichijchu. Paicuna rurashca shinapish ama ruranguichijchu. Ashtahuanpish chai 

dioscunataca tucuita chingachinguichij. Rumimanta imamanpish rijchajcunata 

rurashcacunatapish tucuita ñutunguichij. 

25Mandaj cancunapaj Diospajta ruranguichij. Paimi cambaj micunatapish, yacutapish 

alli cashca cachun ninga. Cancunamantaca ñucami tucui ima ungüicunatapish 

anchuchisha. 

26Cambaj llajtapica, shulluj huarmicunapish, mana huachaj huarmicunapish mana 

tiyangachu. Uni huatacunata can causachunpish ñucami mirachisha. 

27Mai llajtaman can yaicugrijpipish canta p'iñajcuna manchashpa cambaj ñaupajmanta 

miticushpa richunca ñucami manchana yuyaita paicunamanca cusha. 

28Heveocunata, cananeocunata, heteocunata cambaj ñaupajmanta llujshichishpa 

cachachunca avispa chuspicunatami canta ñaupachishpa cachasha. 

29Paicunataca shuj huatallapica cambaj ñaupajmantaca mana llujshichishpa 

cachashachu. Chai llajta shitashca saquirijpi sacha animalcunalla mirarishpa canta 

ama llaquichichunmi chashna rurasha. 

30Cambaj huahua huahuacuna mirarishpa tucui chai llajtata japingacamami 

paicunataca asha asha cambaj ñaupajmanta llujshichishpa caticushalla. 

31Cancunapaj llajta lindetaca Puca Cuchamanta filisteocunapaj cuchacama, shitashca 

pambamantaca Éufrates yacucamami ña churani. Chai llajtapi causajcunatapish 

cambaj maquipimi churani. Canmi paicunataca cambaj ñaupajmanta llujshichina 

cangui. 

32Chai llajtapi causajcunahuan tandalla imata rurangapajca ama ari ninacunguichij. 

Paicunapaj dioscunapaj, imata rurangapajpish ama ari ninacunguichij. 

33Paicunapaj dioscunapajta rurashpa, cancunatapish ñuca ñaupajpi juchallichishpa 

cancunapaj ñitcana cana cashcamanta paicunaca cancunapaj llajtapica manataj 

causanachu can nircami. 

ÉXODO 24 

Moisespish cunaj yuyajcunapish Sinaí urcupi cashcami 

1Mandaj Diosca, Moisestaca: –Aarontapish, Nadabtapish, Abiutapish, israelcunata 

cunaj yuyajcunatapish canchis chungata pushashpa Mandaj Diospaj ñaupajman 

huichiyashpa carullapi cunguringuichij. 

2Moisesllami Mandaj Diospajmanca c'uchuyanga. Caishujcunaca ama c'uchuyachun. 

Tucui israelcunacarin ama paihuan huichiyachun– nircami. 

3Israelcunapajman Moisés rishpaca, Mandaj Dios tucui rimashcacunata, tucui pai 

mandashcacunatami huillarca. Tucui israelcunami shuj shinalla: –Mandaj Dios tucui 

imalla nishcacunataca pajtachishunmi– nircacuna. 

4Chaipimi Moisesca, Mandaj Dios nishca shimicunata tucuita quillcarca. Cayandij 

tutamanta utca jatarishpaca, chai urcu chaquipimi shuj altarta shayachirca. 

Israelcunapaj chunga ishqui aillucuna cashca shinallatajmi chunga ishqui rumicunata 

cada aillupaj shuj rumita shayachirca. 

5Chai q'uipaca Moisesca, israelcunapuramanta maijan q'uipa huiñaicunata cachajpimi 

paicunaca Mandaj Diosman cushpa tucui rupachirca. Mandaj Dioshuan alli 

cangapajpish huagracunata cushpami rupachirca. 

6Moisesca chai animalpaj yahuartaca chaupitaca tasacunapimi churarca. Chaupitaca 

altar jahuatami tsiraparca. 

7Chai q'uipami Moisesca, Dioshuan ari ninacushca librota japishpa israelcuna uyajta 

rezajpi paicunaca: –Mandaj Dios tucui imalla nishcacunataca cazugrinchijmi, 

ruragrinchijmi– nircacuna. 

8Chaimi Moisesca, yahuarta japishpa israelcunapaj jahuata tsirapashpaca: –Cai 

yahuarca, Mandaj Dioshuan cancunahuan tucui caicunata ari ninacushcata ricuchijmi– 

nirca. 

9Moisespish, Aaronpish, Nadabpish, Abiupish, israelcunata cunaj yuyajcuna canchis 

chungacunandij huichiyashpami, 

10israelcunapaj Taita Diosta ricurcacuna. Paipaj chaqui ucu pambaca zafiro rumihuan 

churashca shina, cielo shina achij nicujmi carca. 

11Taita Diosca israelcunata mandajcunata llaquichingapaj paipaj maquita mana 

chutarcachu. Paicunaca Taita Diosta ricushpapish mana huañurcacunachu. 

Micurcacunami ubyarcacunami. 

Sinaí urcuman Moisés huichiyashcami 

12Mandaj Diosca Moisestaca: –Ñucahuan tupangapaj urcuman huichiyashpa, chaipi 

shuyangui. Yachachingapaj tablajlla rumicunapi ñuca quillcashca mandashcacunataca 

chaipimi canman cusha– nircami. 

13Chaimi Moisesca paipajta ruraj Josuendij jatarishpa, Moisesca Taita Diospaj 

urcuman huichiyarca. 

14Moisesca cunaj yuyajcunataca: –Ñucanchij tigramungacama caipi shuyacuichij. 

Aaronhuan, Hurhuanmi caipi cancunahuan canga. Ima tiyajpica, paicunapajman 

shamunguichijlla– nircami. 

15Urcuman Moisés ña huichiyajpica, chai urcutaca p'uyumi taparca. 

16Mandaj Dios sumaj jatun cashca Sinaí urcu jahuapi cajpimi, sujta punllacunata chai 

urcuta p'uyu tapashca carca. Canchis punllapica Mandaj Diosca p'uyu chaupimantami 

Moisesta cayarca. 

17Mandaj Dios sumaj jatun cashcaca israelcunapaj ñahuipica imatapish rupachishpa 

tucuchij jatun nina shinami urcu puntapi ricurirca. 

18Moisesca p'uyu chaupita yaicushpami, chai urcuman huichiyarca. Moisesca chai 

urcupica chuscu chunga punllacunata, chuscu chunga tutacunatami carca. 

ÉXODO 25 

Diospaj carpa huasita ruranapaj imallata cushcami 
(Ex 35.4-9) 

1Mandaj Diosca Moisestaca: 

2“Israelcunataca: Ñucaman cujcunapajta tandachichij. Ñucaman cunata 

munashcamanta tucui shunguhuan cujcunapajta tandaichij. 

3Paicuna cushcacunataca caicunatami japina canguichij: Curita, cullquita, cobreta, 

4azul millmata, morado millmata, amsa puca millmata, ashtahuan alli linota, chivo 

millmata, 

5pucajllata tinishca carnero carata, tejoncunapaj caracunata, acacia caspita, 

6lamparapi churashpa rupachina aceiteta, imata Diospajlla ch'icanyachina aceiteta 

ruranata, mishquijllata ashnacuj inciensota ruranapaj chagruna jambicunatapish 

japinguichij. 

7Efodpi, pectoralpi churanapaj ónice rumicunata, shujtaj sumaj rumicunata 

japinguichij. 

8Tucui chaicunahuan ñucapajlla shuj carpa huasita ruraichij. Chaipimi ñucaca 

paicunapaj chaupipi causasha. 

9Diospaj carpa huasitapish, chaipi tucui imalla tiyajcunatapish ima shinalla ruranata 

ñuca ricuchishca shinataj rurangui. 

Dioshuan ari ninacushcata ricuchij quillcata huaquichina arcata rurachun 
mandashcami 

(Ex 37.1-9) 

10Acacia caspimanta shuj arcata rurangui. Chai arcataca sunimanca shuj metro chunga 

ishqui chaupi centimetrota, anchomanca sujta chunga canchis chaupi centimetrota, 

altomanca sujta chunga canchis chaupi centimetrota rurangui. 

11Chai arcataca ucutapish jahuatapish alli curihuan llihuingui. Muyundij filocunataca 

curi ribeteta churangui. 

12Chai arcapajca chuscu curi argollacunata rurashpa, chuscu esquinacunapi churangui. 

Ishquitaca shuj ladoman, ishquitaca caishuj ladoman churangui. 

13Acacia suni caspicunatapish rurashpa chai jahuataca curihuan llihuingui. 

14Chai caspicunataca arcata huandushpa apanapaj churashca argollacunapi churangui. 

15Chai caspicunaca arcapi churashca argollacunallapitaj saquirichun. Chaimantaca 

mana anchuchishcachu canga. 

16Ñucahuan ari ninacushcata ricuchij quillcata canman cushcataca chai arcapi 

huaquichingui. 

17Arcapaj propiciatoriotaca sunimanca shuj metro chunga ishqui chaupi centímetrota, 

anchomanca sujta chunga canchis chaupi centimetrota alli curita rurangui. 

18Martillohuan tacashpa curi ishqui querubincunatapish rurangui. Chaitaca arcapaj 

propiciatorio ishqui ladoman churangui. 

19Chai ishqui querubincunataca, arcapaj propiciatoriollapitaj tandachishpa rurangui. 

Shujtaca shuj lado filoman, caishujtaca caishuj lado filoman rurangui. 

20Chai querubincunaca arcapaj propiciatoriota urilla ricushpa cumulla ch'imbapura 

tiyacuj cachun. Paicunapaj alascunaca arcapaj propiciatoriota llandungapaj jahuata 

chutashca cachun. 

21Chai propiciatoriotaca arcapaj jahuapi churangui. Arca ucupica ñucahuan ari 

ninacushcata ricuchij ñuca cushca mandashcata churangui. 

22Chai arcamanta canman ricurishpami, arcapaj propiciatorio jahuamanta canhuan 

rimasha. Israelcunata tucui ñuca imalla mandashcataca ñucahuan ari ninacushcata 

ricuchij quillcata huaquichina arca jahuapi caj ishqui querubincunapaj chaupimanta 

arcapaj propiciatorio jahuallamantatajmi canman huillasha” nircami. 

Taita Diospaj ñaupajpi punllanta cachun tandata churana mezami 
(Ex 37.10-16) 

23Acacia caspihuan shuj mezatapish rurangui. Chaica sunimanca iscun chunga 

centímetro, anchomanca chuscu chunga pichca centímetro, altomanca sujta chunga 

canchis chaupi centímetro cachun. 

24Chai mezataca alli curihuan tucuita llihuingui. Chai muyundij filotaca curi ribeteta 

rurangui. 

25Chai muyundijtaca canchis chaupi centímetro ancho jarcata churangui. Chaitapish 

muyundijta curi ribeteta rurangui. 

26Curi chuscu argollacunata rurashpa, chaicunataca chai meza chaquipaj chuscu 

esquinapi churangui. 

27Chai argollacunataca meza filota jarcashca ucunijllapi churashca cachun. Chai 

argollacunaca huanduna caspicunata churachishpa, mezata apangapaj chashna 

churashca cachun. 

28Chai mezata huanduna caspicunatapish acacia caspimanta rurashpa, jahuataca 

curihuan llihuingui. 

29Platocunata, cucharacunata, trinchicunata, cuchillocunata, vasocunatapish ashtahuan 

alli curita rurangui. Tasacunaca yacu shinacunata tallinapajmi canga. 

30Chai mezapica ñuca ñaupajpi punllanta cana tanda ama illachun churarangui. 

Curi candeleromi 
(Ex 37.17-24) 

31Chai candelerotaca chaquiyujta, chai troncotapish copacunatajllayujta, 

manzanacunatajllayujta, sisacunatajllayujta ashtahuan alli curita martillohuan 

tacashpa rurangui. 

32Chaitaca sujta maquicunayujta rurangui. Chai maquicunaca quimsaca shuj ladoman, 

quimsaca caishuj ladoman llujshishca cachun. 

33Cada maquicunapi almendro sisatajlla quimsa copacunata, shuj manzanata, shuj 

sisatapish rurangui. Caishuj lado maquipajpish quimsa copacunata, shuj manzanata, 

chai puntapica almendro sisatajllata rurashca cachun. Sujta maquicunapitaj chashna 

rurashca cachun. 

34Tucuita aparij troncopipish almendro sisatajlla chuscu copacunata rurangui. Shuj 

manzanatajllatapish, shuj sisatajllatapish rurangui. 

35Chai troncomanta llujshij quimsa maquicunaca cada maqui puntapi shuj shuj 

manzanatajllatami charinga. 

36Candelero troncopish, chaimanta llujshij maquicunapish alli curita candelero 

troncopi shujllata rurashcami cana can. Candelero troncopi, chaimanta llujshij 

maquicunapica manzanatajllacunata martillohuan tacashpa rurashca cachun. 

37Canchis lamparacunata rurashpa, ñaupaj ladota achijyachichun candelero 

maquicuna jahuapi churangui. 

38Mecha rupashca ushpata anchuchinacunatapish, chai ushpata tandana 

platocunatapish alli curillamantataj rurangui. 

39Chaipi tucui imalla ruranacunataca shuj talento alli curihuan rurangui. 

40Ima shinalla ruranata Sinaí urcupi ñuca ricuchishca shinallataj tucuita rurangui. 

ÉXODO 26 

Diospaj carpa huasipaj jatun carpata rurachun mandashcami 
(Ex 36.8-38) 

1Diospaj carpa huasipajca lino puchcata caupushpa ahuashca chunga cortinacunata 

rurangui. Chai cortinacunaca azul, morado, amsa puca cachun. Cortinacunataca 

querubincunayujta bordashcata ahuangui. 

2Cortinacunaca cada shuj sunimanca chunga ishqui metro sujta chunga centímetro, 

anchomanca shuj metro pusaj chunga centímetro cachun. Cortinacunaca tucuicuna 

chai medidallatataj charichun. 

3Pichca cortinacunaca caishujhuan chaishujhuan tupachishpa sirashpa shujllata 

ruranapaj cachun. Caishuj pichca cortinacunapish caishujhuan chaishujhuan 

tupachishpa sirashpa shujllata ruranapaj cachun. 

4Punta pichca cortinacunata shujllata rurashca cortina uripica, morado puchcahuan 

rinrincunata rurashpa churangui. Caishuj pichca cortinacunata shujllata rurashca 

filopipish chashnallataj rinrincunata churangui. 

5Punta pichca cortinacunata shujllata rurashca carpa filopica, pichca chunga 

rinrincunata rurangui. Caishuj pichca cortinacunata shujllata rurashca carpa filopipish 

pichca chunga rinrincunata rurangui. Chai rinrincunaca caishujhuan chaishujhuan 

ch'imbapurashpa siranapajmi canga. 

6Pichca chunga curi ganchocunata rurashpa, chai ganchocunahuanca caishuj 

ladomanta chaishuj ladomanta churachingui. Chashnami Diospaj carpa huasica shuj 

carpa shinalla saquiringa. 

7Diospaj carpa huasi c'ata jahuata c'atanapajca, chivo millmamanta chunga shuj 

cortinacunata sirashpa shuj jatun carpata rurangui. 

8Chai cortinacunaca sunimanca chunga quimsa metro pichca chunga centímetro, 

anchomanca shuj metro pusaj chunga centímetro cachun. Chunga shuj cortinacunataj 

chai medidallataj cachun. 

9Pichca cortinacunataca caishujhuan chaishujhuan ch'imbapura sirashpa shujllata 

rurangui. Caishuj shujta cortinacunatapish caishujhuan chaishujhuan ch'imbapurashpa 

sirashpa shujllata rurangui. Ñaupaj lado urita sujtapurapi shuj cortina yallishcataca 

pataringui. 

10Ch'imbapurashpa sirana filopica pichca chunga rinrincunata rurangui. 

Ch'imbapurashpa sirana caishuj cortinapipish pichca chunga rinrincunallatataj 

rurashpa churangui. 

11Pichca chunga bronce ganchocunatapish rurangui. Chaicunataca caishujhuan 

chaishujhuan churachingui. Ishquindijta tupachishpa sirashca jahuapi caishujmanta 

chaishujmanta churachijpimi, shuj carpa shinalla saquiringa. 

12Diospaj carpa huasita c'atajpi huasha lado urita yallijpica, chai urita huarcushca 

cachun saquinguilla. 

13Suniman yallishcataca, ishquindij lado quinriman chai valillatataj huarcushcata 

saquingui. Shuj ladoman chuscu chunga pichca centimetrota, caishuj ladomanpish 

chuscu chunga pichca centimetrota lado urita tapachun saquingui. 

14Chai jahuata c'atanapajca carnero caracunata pucajllata tiningui. Cutin chai jahuata 

c'atanapajpish tejonpaj carata rurangui. 

15Diospaj carpa huasipajca acacia caspimanta derecho tablacunata rurangui. 

16Chai tablacunaca sunimanca chuscu metro pichca chunga centímetro, anchomanca 

sujta chunga canchis chaupi centímetro cachun. 

17Chai tablacunataca ishquindijmanta shujlla shinata rurangapaj cada tablata ishqui 

espigacunayujta rurachun. Diospaj carpa huasita shayachinapaj tablacunaca tucuicuna 

chai shinallataj cachun. 

18Diospaj carpa huasipaj tablacunataca ura ladopajlla ishqui chunga tablacunata 

rurangui. 

19Chai tablacunataca cullquimanta chuscu chunga basacunata rurashpa chaipi 

shayachingui. Cada tablata ishqui basacunapi espigacunata satichishpa shayachingui. 

20Diospaj carpa huasi janaj lado quinripajpish, ishqui chunga tablacunallatataj 

rurangui. 

21Chaicunata shayachingapajpish, chuscu chunga basacunata cullquillamantataj 

rurangui. Cada tablata ishqui basacunapi shayachingui. 

22Diospaj carpa huasipajca, inti huashicun lado patapajca sujta tablacunata rurangui. 

23Ishqui esquina tabla huasha ladoman shayachinapajca shujtaj ishqui tablacunata 

rurangui. 

24Chai tablataca caishuj tabla huasha ladoman shayachijpi, ucumanta jahuacama 

shujlla cachun bisagrahuan churachishpa shayachinapaj cachun. Caishuj ishqui 

esquinapajpish chashnallatataj rurangui. 

25Huasha ladopajca pusaj tablacunata rurangui. Chai tablacunata shayachinapajca 

cullquimanta chunga sujta basacunata rurangui. Cada tablata ishqui basacunapi 

shayachingui. 

26Chai carpa huasipaj tablacunapi quinriman churanapajca, acacia suni caspicunata 

pichcata rurangui. 

27Chai carpa huasipaj caishuj lado tablapi quinriman churanapajpish, pichca suni 

caspicunata rurangui. Inti huashicun lado huashaman caj tablapi quinriman 

churanapajpish shujtaj pichca suni caspicunata rurangui. 

28Chaupi tablata quinriman churana suni caspica, shuj ladomanta caishuj ladoman 

pasajta cachun. 

29Tablacunatapish curihuan llihuingui. Suni caspicunatapish curihuan llihuingui. Chai 

suni caspicunata churana argollacunatapish curita rurangui. 

30Chai carpa huasita shayachinapajca ima shinalla rurana cashcata Sinaí urcupi 

ricuchishca shina rurashpa shayachingui. 

31Jarcachina shuj linsotapish azul, morado, amsa puca puchcacunahuan, caupushca 

lino puchcahuan querubincunayujta bordashpa ahuangui. 

32Chai linsotaca curihuan llihuishca chuscu acacia pilar caspicunata shayachishcapi 

huarcungui. Chai caspi pilar puntapi churanapajca curi capitelcunata rurangui. Chai 

pilarcunata shayachinapajpish cullqui basacunata rurangui. 

33Diospajlla ch'icanchishca ucuhuan, caishuj ucuhuan ch'icanchishca cachun chai 

linsotaca ganchocunapi churachishpa huarcungui. Chai linsohuan jarcachishca 

Diospajlla ch'icanchishca ucupica, Dioshuan ari ninacushca quillcata huaquichina 

arcata churangui. 

34Dioshuan ari ninacushca quillcata huaquichina arca jahuapica propiciatoriota 

churangui. 

35Mezataca, linsohuan jarcachishca janaj lado c'uchuman churangui. Candelerotaca 

ura ladoman meza ch'imbapurapi churangui. 

36Diospaj carpa huasi pungupaj cortinaca azul, morado, amsa puca puchcacunahuan, 

caupushca lino puchcahuan sumajta bordashcacunayujta ahuanata yachajta 

ahuachingui. 

37Chai cortinata huarcunapajca acacia caspimanta pichca pilarcunata rurashpa 

curihuan llihuingui. Chai pilarcunapaj capitelcunatapish curita rurangui. Chai 

pilarcunata shayachinapajca, bronce pichca basacunata rurangui. 

ÉXODO 27 

Bronce altarta rurachun mandashcami 
(Ex 38.1-7) 

1Acacia caspihuan shuj altartapish rurangui. Chaica sunimanca ishqui metro ishqui 

chunga pichca centímetro, anchomanca ishqui metro ishqui chunga pichca 

centimetrollataj cachun. Chai altarca chuscundij lado chai medidallataj cachun. 

Altomanca shuj metro quimsa chunga pichca centímetro cachun. 

2Altarpaj chuscu esquinacunapica, gachucunata rurangui. Chai gachucunaca 

altarmanta shuj shinallata rurashca cachun. Tucui chaicunaca broncehuan pilluchishca 

cachun. 

3Chaipi imallata ruranacunatapish ushpata tandana mangacunata, palacunata, 

tasacunata, garfio nishca quimsa puntayujcunata, braserocunatapish tucuita 

broncemanta rurangui. 

4Broncemanta shuj parrillata rurangui. Chai parrillapaj chuscu esquinacunapica 

chuscu bronce argollacunata churangui. 

5Chai parrillataca altar cajón chaupicama uriman cacharijpimi, chai parrillaca altar 

chaupi quinripi saquiringa. 

6Chai altarpajca acacia caspimanta suni caspicunata rurashpa chai jahuataca 

broncehuan llihuingui. 

7Maimanpish apacujpi huandunalla cachun chai caspicunataca altar ishqui ladopi 

churashca argollacunapi pasachishpa churashca cachun. 

8Chai altartaca Sinaí urcupi canman ima shina ricuchishca shinallataj tablacunahuan 

rurangui. Ucu siquimanca ama tablacunata churashpa jutcuta saquingui. 

Diospaj carpa huasi canlla pambata rurachun mandashcami 
(Ex 38.9-20) 

9Diospaj carpa huasi canllatapish rurangui. Chai ura lado quinrica lino puchcata 

ahuashca chuscu chunga pichca metro cortinahuan churashca cachun. 

10Chai cortinata churanapajca ishqui chunga pilarcunata, ishqui chunga basacunata 

broncemanta rurashca cachun. Pilarpaj capitelcunapish, molduracunapish 

cullquimanta rurashca cachun. 

11Chai janaj lado quinrica chuscu chunga pichca metro cortinahuan churashca cachun. 

Chai cortinata churanapajca ishqui chunga pilarcunata, chai pilarcunata shayachina 

ishqui chunga basacunata broncemanta rurashca cachun. Pilarpaj capitelcunapish, 

molduracunapish cullquimanta rurashca cachun. 

12Inti huashicun lado huasi canllaca ishqui chunga ishqui metro chaupi metro 

cortinahuan churashca cachun. Chai cortinata churanapajca chunga pilarcunata, chai 

pilarcunata shayachinapaj chunga basacuna cachun. 

13Inti llujshin lado chai huasi canllaca ishqui chunga ishqui metro chaupihuan cachun. 

14Huasi canllaman yaicuna ladopaj chulla lado cortinaca sujta metro canchis chunga 

pichca centímetro cachun. Chai cortinata churanapajpish quimsa pilarcuna, chai 

pilarcunata shayachinapajpish quimsa basacuna cachun. 

15Caishuj ladopajpish sujta metro canchis chunga pichca centímetro cortinallatataj 

churashca cachun. Chai cortinata churanapajpish quimsa pilarcuna, chai pilarcunata 

shayachinapajpish quimsa basacuna cachun. 

16Chai huasi canllaman yaicuna pungu cortinaca iscun metro cachun. Chai cortinaca 

azul, morado, amsa puca caupushca lino puchcahuan ahuashpa rurashca cachun. Chai 

cortinapica chuscu pilartajllacunata, pilarta shayachinapaj chuscu basacunatajllata 

sumajta bordashca cachun. 

17Chai huasi canlla muyundijpi caj pilarcunaca tucuicuna cullquihuan 

chumbillichishca cachun. Chai pilarcuna umapi churanaca cullqui capitelcuna cachun. 

Chai pilarcunata shayachina basacunaca bronce cachun. 

18Huasi canllaca sunimanca chuscu chunga pichca metro cachun. Anchoca ishqui 

chunga ishqui metro chaupi cachun. Caishuj lado anchopish chaillataj cachun. Altoca 

ishqui metro ishqui chunga pichca centímetro cachun. Chai muyundijpaj 

cortinacunaca caupushca lino puchcata ahuashca cachun. Pilarcunata shayachina 

basacunapish bronce cachun. 

19Diospaj carpa huasipi imalla rurana cashcata ruranacunaca broncemanta rurashca 

cachun. Carpa huasita charichinapaj ishtacacunapish, huasi canlla muyundij 

cortinacunata charichinapaj ishtacacunapish broncellamantataj rurashca cachun. 

Lamparacunapaj aceiteta rurachun mandashcami 
(Lv 24.1-4) 

20Lamparacunaca cada tuta japichishca cachun. Chaipajca olivocunata tacashpa 

llujshichishca ashtahuan alli aceiteta apamuchun israelcunata mandai. 

21Mandaj Dioshuan cancunahuan shujlla yuyai tucushcata ricuchij quillcata 

huaquichishca arcata jarcachishca cortina ñaupajpi caj lamparacunaca Mandaj Diospaj 

ñaupajpi chishimantaca pacaringacama japichishca cachun. Chaicunataca Aarón 

paipaj churicunandijmi cuidangacuna. Chaicunataca tucui israelcuna huahua huahua 

ruracuchunmi chashna mandani. 

ÉXODO 28 

Curacunapaj churanacunata rurachun mandashcami 
(Ex 39.1-31) 

1Cambaj huauqui Aarontaca paipaj churicuna Nadab, Abiú, Eleazar, Itamarndij 

cambaj ñaupajman cayai. Tucui israelcunamantaca paicunami ñucapaj curacuna 

canga. 

2Cambaj huauqui Aaronpajca sumaj alli ricurichun curacuna cashpa churana sumaj 

churanata rurachi. 

3Aaronpaj churanacunata rurachunca yachaisapa espirituta ñuca jundachishca 

yachaisapa shungu runacunahuan rimai. Chashna rurajpimi Aarontaca ñucapajta ruraj 

cura cachun ch'icanchisha. 

4Chai churanacunataca: Pectoralta, efodta, jahuamanta ucu chaquicama churarina 

capata, sumajta bordashca tunicata, umapi churarina mitrata, chumbillirinatapishmi 

rurachina cangui. Cambaj huauqui Aaronpaj, paipaj churicunapajca curacuna cashpa 

churarinacunataca chaicunatami rurachina cangui. 

5Chai churanacunata rurajcunaca, curita, azul, morado, amsa puca puchcata, 

caupushca lino puchcata japishpa rurachuncuna. 

6Curi Efodta rurachun. Chaitaca azul, morado, amsa puca puchcahuan, caupushca lino 

puchcahuan ahuashpa sumajta bordashpa rurachuncuna. 

7Ishqui mirga linsocunahuanca, ishqui lado rigra jahuata churashpa huasha ladohuan 

ñaupaj ladohuan tandachinallata saquichun. 

8Efod jahuata chumbillirinatapish bordashcayujta ahuashca cachun. Chaica efodhuan 

shujllata rurashca cachun. Chaica curihuan, azul, morado, amsa puca puchcahuan, 

caupushca lino puchcahuan rurashca cachun. 

9Ónice nishca ishqui rumicunata japishpa, chaipica yaya Israelpaj chunga ishqui 

churicunapaj shuticunata quillcangui. 

10Sujta churicunapaj shuticunataca shuj rumipi, caishuj sujtapaj shuticunataca caishuj 

rumipi quillcashca cachun. Punta huacharishca churimanta callarishpa, tucuicunapaj 

q'uipa huacharishca churipaj shuticama quillcashca cachun. 

11Yaya Israelpaj churicunapaj shuticunataca rumipi quillcanata yachajman ishqui 

rumipi quillcachingui. Chaica sellanapi quillcashca shina saquirichun. Chai 

rumicunataca canichishpa churanapaj curimanta rurashcapi muyundijta churangui. 

12Chai rumicunataca israelcuna yuyarina cachun, efod churana ishqui lado rigra 

jahuapi sirashpa churangui. Aarón ñuca ñaupajpi cajpipish paipaj ishqui lado 

rigracunapi chai shuticunata ricushpami israelcunataca yuyarisha. 

13Chai rumicuna muyundijtaca curimanta rurashcahuan muyundijta canichishpa 

churangui. 

14Alli curillamantataj ishqui ch'imbata rurashpa, chai ch'imbashcahuanca canichishca 

jahuata pilluchingui. 

15Ñuca rurachun nicushcata mana rurachun nicushcata yachangapaj tapuna 

pectoraltapish curi efodta rurashca shinallataj azul, morado, amsa puca 

puchcacunahuan, caupushca lino puchcahuan sumaj ricunacunayujta ahuangui. 

16Chai pectoralca racuta ahuashca sunimanca ishqui chunga ishqui centímetro 

chaupihuan, anchomanpish ishqui chunga ishqui centímetro chaupihuan cachun. 

Chuscundij lado chai medidallataj cachun. 

17Chaipica valij chuscu fila rumicunata jundachingui. Punta filapica shujca sárdica, 

caishujca topacio, chaishujca carbunclo cachun. 

18Ishqui filapica shujca esmeralda, caishujca zafiro, chaishujca diamante cachun. 

19Quimsa filapica shujca jacinto, caishujca ágata, chaishujca amatista cachun. 

20Chuscu filapica shujca berilo, caishujca ónice, chaishujca jaspe cachun. Chai tucui 

rumicuna muyundijtaca curimanta rurashcahuan canichishpa churashca cachun. 

21Yaya Israelpaj chunga ishqui churicunapaj shuticuna cashca shinallataj chai 

rumicunapish chunga ishqui cachun. Chai rumicunapica chunga ishqui aillucunapaj 

shuticunataca cada rumipi cada aillupaj shuticunata sellanapi quillcashca shina 

cachun. 

22Pectoralpajca ashtahuan alli curita caupushpa ch'imbashcatajllata rurangui. 

23Curi ishqui argollacunata rurashpa chaicunataca pectoralpaj jahua lado ishqui 

esquinacunapi churangui. 

24Chai curi ch'imbatajllacunataca, chai pectoralpaj ishqui esquinacunapi churashca 

ishqui curi argollacunapi huatangui. 

25Chai ch'imbatajllacunapaj caishuj ishqui puntacunataca, efod churana ishqui rigra 

jahua ñaupaj ladoman churashca curi huatucunapi alli huatashca cachun. 

26Shujtaj ishqui curi argollacunatapish rurashpa, chaicunaca pectoralpaj ucu lado 

ishqui esquinacunapi churanapaj cachun. 

27Shujtaj ishqui curi argollacunatapish rurashpa efod churana jahuapi ñaupaj ladoman 

churangui. Chai efod churanapica chumbillishca jahua lado sirashca filo janaj 

ladollapi churangui. 

28Chashna rurashpaca pectoralpi churashca argollacunahuan efod churanapi churashca 

argollacunahuanmi tandachishpa moradojlla puchcacunahuan huatana cangui. 

Chashna rurajpimi, pectoralca efodmanta mana ch'icanyarishpa chumbillishca 

jahuanijllapitaj tiyanga. 

29Chashna cashpami Aaronca Yaya Israelpaj chunga ishqui churicunapaj shuticunata 

ñuca rurachun nicushcata mana rurachun nicushcata yachangapaj, tapuna rumicunata 

pectoralpi paipaj shungu jahuapi aparishca Diospajlla ch'icanchishca ucuman 

yaicunga. Tucui israelcunata Mandaj Dios yuyaricuchunllami chashna canga. 

30Ñuca imata rurachun nicushcata mana rurachun nicushcata yachangapaj tapuna 

Urim nishca, Tumim nishca rumicunataca pecho jahuapi aparina pectoralpi churangui. 

Mandaj Diospaj ñaupajman Aarón yaicujpica, Mandaj Dios rurachun nishcata mana 

rurachun nishcata tapuna rumica Aaronpaj shungu jahuapimi Mandaj Diospajman 

yaicunga. Chashnami Aaronca Mandaj Dios rurachun nicushcata mana rurachun 

nicushcata tapuna rumicunata paipaj shungu jahuapi aparishca Mandaj Diospaj 

ñaupajpi puringa. 

31Efod ucuta churarina churanataca azulta rurangui. 

32Chaupipi jutcushpa chai jutcu muyundij ama lliquirichun chai muyundijtaca racuta 

ahuangui. 

33Ucu lado filo muyundijtaca azul, morado, amsa puca puchcacunahuan 

granadacunatajllata rurashpa huarcungui. Uchilla curi campanacunatapish rurashpa, 

tucui muyundijpi chai granadacunahuan chagrushpa churangui. 

34Chai churana chaqui muyundijpica shuj uchilla campanata, chai huashapica shuj 

granadata, granadapaj huashapica shujtaj campanata chashna huashan huashan 

muyujta churangui. 

35Aaronca ñucapajta rurangapajca tucui chaicunata churarishca cachun. Mandaj 

Diospajlla ch'icanchishca ucuman Mandaj Diospajman yaicujpica chai campanacuna 

ch'ilin nishcami uyaringa. Chashna cashpami mana huañushpa llujshinga. 

36Ashtahuan alli curimanta shuj uchilla ñañujlla latata rurangui. Chaipica: MANDAJ 

DIOSCA JUCHA ILLAJMI nishcata sellanapi quillcaj shina quillcangui. 

37Chai ñañu latataca mitrapi cachun shuj azul cordonhuan mitra ñaupaj ladoman 

huatangui. 

38Chaica Aaronpaj frentepitaj cachun. Israelcuna Diosman cungapaj tandachishpa 

cushcacunamantaca Aaronmi tucuicunapaj juchacunata anchuchinga. 

39Shuj tunicatapish lino puchcahuan sumaj ricunacunayujta ahuangui. Mitratapish lino 

puchcahuan ahuangui. Chumbillinatapish sumaj ricunacunayujta ahuangui. 

40Paipaj churicunapajpish tunicacunata, chumbillinacunata, tiaracunata ahuangui. Alli 

nishca sumajcuna cachunmi chashna rurana cangui. 

41Cambaj huauqui Aaronmanpish, paipaj churicunamanpish chashna churanacunatami 

churachina cangui. Ñucapajlla curacuna cachun aceitehuan churashpa ch'icanchingui. 

42Paicunapajca cinturamanta mama changacama tapaj lino calzoncillocunata rurangui. 

43Aarón cashpa, paipaj churicuna cashpa Dioshuan tupangapaj tandanacuna carpa 

huasiman yaicunapaj, mana cashpaca altarpi ñucapajta rurangapaj c'uchuyashpapish 

chaita churashca c'uchuyashpallami mana juchallishpa mana huañungacuna. Cai 

mandashcacunaca Aaronpajpish paipaj q'uipa huahua huahuacunapajpish huiñaipaj 

mandashcami. 

ÉXODO 29 

Aarontapish paipaj churicunatapish Diospajlla cachun ch'icanchishcami 
(Lv 8.1-36) 

1Ñucapajlla curacuna cachun ch'icanchingapajca cashnami rurana cangui: 

Huagracunamanta ima mana tucushca shuj malta huagrata, ishqui carnerocunata, 

2levadura illajlla tandata, aceitehuan rurashca levadura illajlla tortillata, ñañu jatun 

tortillatapish levadura illajllata rurashpa aceitehuan jahuata llihuingui. Chaicunataca 

tucuimanta yalli alli trigo cutahuan rurangui. 

3Chaicunataca canastapi churashpa, malta huagrandij, ishqui carnerocunandij cungui. 

4Aarontapish, paipaj churicunatapish Dioshuan tupanacuna carpa huasi punguman 

pushashpa armachishpa, 

5churanacunata japishpa Aaronmanca tunicata, efodpaj ucuta churanata, efodta, 

pectoralta churachishpa efodta chumbillichinahuan chumbillichingui. 

6Paipaj umapica mitrata churachingui. Mitrapica: MANDAJ DIOSCA JUCHA 

ILLAJMI nishpa quillcashca ñañujlla latata huatangui. 

7Chai q'uipaca ñucapajlla ch'icanchina aceiteta japishpa, paipaj umapi tallishpa 

ñucapajlla cachun ch'icanchingui. 

8Paipaj churicunatapish cayashpa, túnica churanacunata churachingui. 

9Aarontapish, paipaj churicunatapish chumbillinahuan chumbillichingui. 

Tiaracunatapish huatangui. Aarontapish, paipaj churicunatapish ñucapajlla cachun 

chashna ch'icanchingui. Curacuna canaca huiñai huiñaita paicunapajllami saquiringa. 

10Chai q'uipaca, Dioshuan tupanacuna carpa huasiman malta huagrata apangui. Chaipi 

Aaronpish, paipaj churicunapish paicunapaj maquicunata chai huagrapaj uma jahuapi 

churachuncuna. 

11Chai huagrataca, Dioshuan tupanacuna carpa huasi pungupi Mandaj Diospaj 

ñaupajpi huañuchingui. 

12Malta huagrapaj yahuarta japishpa, cambaj dedohuan altar gachucunapi churangui. 

Saquirishca yahuartaca tucuita altar chaquipi tallingui. 

13Chunllullicunapi, yana shungupi, riñoncunapi tiyaj huirataca tucui llujshichishpa 

ñuca altarpi rupachingui. 

14Malta huagraca juchamanta ñucaman cushca cashcamanta aichatapish, caratapish, 

majadatapish carpa huasicunamanta canllaman rupachingui. 

15Chai carnerocunamanta shuj carnerota japingui. Aaronpish, paipaj churicunatapish 

chai carneropaj uma jahuapi paicunapaj maquicunata churachun. 

16Chai carnerota huañuchishpa, yahuartaca altar jahuapipish, altar muyundijpipish 

tsirapangui. 

17Chai carneropaj aichataca mirga mirgata p'itishpa, chunllullicunatapish 

chaquicunatapish maillashpa mirga mirga aichacuna jahuapi uma jahuapi churangui. 

18Mandaj Diosman cushcaca pai munashca shina mishquiman ashnacuj cachun, chai 

carneropaj aichataca tucuita altar jahuapi rupachingui. 

19Caishuj carnerotapish japingui. Aaronpish, paipaj churicunatapish carneropaj uma 

jahuapi paicunapaj maquicunata churachun. 

20Chai carnerotapish huañuchishpa, yahuarta japishpaca Aarontapish, paipaj 

churicunatapish paicunapaj alli lado rinrin ucu lado puntapi churangui. Paicunapaj alli 

lado maqui mama dedopipish, alli lado chaqui mama dedopipish churangui. 

Saquirishca yahuartaca altar jahuapipish, altar muyundijpipish tsirapangui. 

21Altar jahuapi caj yahuartapish, ñucapajlla ch'icanchingapaj churana aceitetapish 

japishpa Aaronpaj jahuapipish, paipaj churicunapaj jahuapipish paicunapaj 

churanacunapipish tsirapangui. Chashna rurajpimi Aaronpish, paipaj churicunapish, 

paicunapaj churanacunapish ñucapajlla ch'icanyachishca saquiringa. 

22Chai carneroca ñucapajlla ch'icanchingapaj cushca cashcamanta chupata, 

chunllullipi, yana shungupi, ishqui riñoncunapi tiyaj huirata riñoncunandij 

llujshichingui. Alli lado changatapish japingui. 

23Levadura illajlla tandacunata Mandaj Diosman cushcata canastapi tiyacujta japishpa 

shuj jatun tandatapish, aceitehuan chapushpa rurashca tandatapish, shuj ñañu 

tortillatapish, 

24Aaronpaj maquicunapipish, paipaj churicunapaj maquicunapipish churangui. 

Paicunaca chaicunataca Mandaj Diosman caiman chaiman cuyuchishpa cushca 

cachunmi caiman chaiman cuyuchishpa cunga. 

25Chai q'uipaca paicunapaj maquicunamanta japishpa Mandaj Diosman cushcaca pai 

munashca shina mishquiman ashnacuj cachun, tucuita cushpa rupachinahuan 

tandachishpa altarpi rupachingui. 

26Ñucapajlla cachun Aaronta ch'icanchingapaj cushca carneropaj pecho aichata 

japishpa caiman chaiman cuyuchishpa Mandaj Diosman cushca cachun, Mandaj 

Diospaj ñaupajpi caiman chaiman cuyuchingui. Chaitaca can japingui. 

27Aarontapish, paipaj churicunatapish Mandaj Diospajlla cachun ch'icanyachingapaj 

cushca carneropaj pecho aichata caiman chaiman cuyuchishpa cushcatapish, Mandaj 

Diosman ricuchishpa cushca changa aichatapish paicunapaj cachun cungui. 

28Israelcunaman huiñaipaj chaitataj pajtachichun nishpa cushca mandashcapi nishca 

shinallataj Mandaj Diosman ricuchishpa cushca cashcamanta chaicunaca 

Aaronpajpish, paipaj churicunapajpishmi canga. Israelcuna Mandaj Dioshuan alli 

cangapaj paiman ricuchishpa cushcacunaca Mandaj Diosman ricuchishpa cushca 

cashcamanta curacunapajmi canga. 

29Aarón cura cashpa churana churanacunataca paipaj huahua huahuacunami japishpa 

catinga. Chai churanacunata churachishpa paicunatapish aceiteta umapi churashpa 

ñucapajllata rurachun. 

30Dioshuan tupanacuna carpa huasipi Aaronpaj randi paipaj churicuna Diospajta rurai 

callarinata chasquingapajca canchis punllacunata chai churanata churarishca cachun. 

31Diospajta ruraj cachun ch'icanchingapaj cushca carnero aichataca Diospajlla 

ch'icanchishcapi yanuchun. 

32Aaronpish, paipaj churicunapish carneropaj aichatapish, canastapi tiyaj tandatapish 

Dioshuan tupanacuna carpa huasi pungupi micuchun. 

33Chai aichataca Mandaj Diospaj cura canata chasquichun paicunapaj juchamanta 

cushpa paicunata Mandaj Diospajlla cachun ch'icanyachinapaj cushca aicha 

cashcamanta shujtajcunaca pi ama micuchun curacunalla micuchun. 

34Ñucapajlla cachun ch'icanchingapaj cushca aicha cashpa, tanda cashpa cayandijpaj 

ashallapish saquirijpica tucui rupachingui. Ñucapajlla ch'icanchishca cashcamanta 

mana micunachu. 

35Aaronta, paipaj churicunataca ñuca ima shinalla mandashca shinallataj rurangui. 

Ñucapajlla cachun ch'icanyachinataca canchis punllatami rurana cangui. 

36Juchamanta cuna malta huagrataca cada punlla cuchun. Paipaj juchamanta altarpi 

cushpa chai altartaca mapa illajta rurangui. Chai altar ñucapajlla cachunpish 

aceitehuan churangui. 

37Chai altar chuyayachunca canchis punllata animalta cushpa rupachishpa 

ñucapajllata rurangui. Chaipimi chai altarca ñucapajlla ch'icanyachishca canga. Chai 

altarpi ima tuparijpish ñucapajlla ch'icanchishcami tucunga. 

Diosman punllanta imallata cunami 
(Nm 28.1-8) 

38Caitami altar jahuapi cuna cangui: Shuj huatayuj ishqui ovejacunatami punllanta 

cushpa rupachicunalla cangui. 

39Chai ovejacunamanta shujtaca tutamantami cuna cangui, caishujtaca chishimi cuna 

cangui. 

40Tutamantaman cuna malta ovejataca chuscu libra yalli alli cutata olivosta tacashpa 

llujshichishca litro aceitehuan chapushcata cungui. Tallina vinotapish shuj litrota 

cungui. 

41Ña chishiyajpica caishuj malta ovejatapish tutamantaman ima shina cushca 

shinallataj tallina vinondijllataj cungui. Chaica Mandaj Diospajca pai munashca shina 

mishquiman ashnacujmi canga. 

42Tucui caicunapi nishca shinataca cancunapaj huahua huahuacuna Mandaj Diosman 

tucui cushpa rupachicuchunllacuna. Chaitaca Dioshuan tupanacuna carpa huasi 

pungupi Mandaj Diospaj ñaupajpi cuchuncuna. Ñucaca chaipimi cancunahuan 

parlanacungapaj cancunahuan tandanacusha. 

43Chaipimi israelcunahuanca ñucaca tandanacusha. Ñuca tucuita rurai tucuj 

cashcahuan chaipi cajpimi, chaica ñucapajlla ch'icanchishca saquiringa. 

44Dioshuan tupanacuna carpa huasitapish, chaipi tiyaj altartapish ñucapajllatami 

rurasha. Aarontapish, paipaj churicunatapish ñucapajta ruraj curacuna cachunmi 

ñucapajllata rurasha. 

45Ñucaca israelcunapaj chaupipimi causasha. Ñucaca paicunapaj Diosmi casha. 

46Chaimi ñucataca Mandaj paicunapaj Dios cashcata yachangacuna. Paicunapaj 

chaupipi causangapaj Egiptomanta paicunata llujshichimuj cashcatapishmi 

yachangacuna. Ñucami Mandaj paicunapaj Dios cani. 

ÉXODO 30 

Inciensota rupachina altarta ruranami 
(Ex 37.25-28) 

1“Inciensota rupachingapajpish, acacia caspihuan shuj altarta rurangui. 

2Chai altarca sunimanca chuscu chunga pichca centímetro, anchomanpish chuscu 

chunga pichca centimetrollataj cachun. Chuscundij lado chai medidallataj cachun. 

Altomanca iscun chunga centímetro cachun. Chai altarpi caj gachucunaca altarhuan 

shuj shinallata rurashca cachun. 

3Chai altar jahuatapish, lado quinricunatapish, gachucunatapish alli curihuan 

llihuingui. Muyundij filocunatapish curihuan ribetingui. 

4Chai ribete ucunijllapica ishqui esquinapi curi argollacunata rurashpa churangui. 

Caishuj ladomanpish chashnallataj churangui. Chaipi caspicunata churachishpaca 

maimanpish apanapaj cachun rurangui. 

5Chai caspicunataca acacia caspimanta rurashpa curihuan llihuingui. 

6Chai q'uipaca chai altartaca ñuca cancunahuan ari ninacushcata ricuchij quillcata 

huaquichina arca tiyacun ucuta jarcachishca linso ñaupajllapi churangui. Chai arcapaj 

propiciatorio jahuapimi ñucaca canhuan tupasha. 

7Aaronca lamparacunata cada tutamanta allichinaman shamushpaca, mishquiman 

ashnacuj inciensota chai altar jahuapi rupachichun. 

8Chishicuna lamparacunapi ninata japichinaman shamushpapish mishquiman 

ashnacuj inciensota chai altar jahuapi rupachichun. Chashna rurachun mandashcaca 

cancunapaj huahua huahuacuna Mandaj Diospaj ñaupajpi chashna rurachun huiñaipaj 

mandashcami. 

9Chai altarpi manapish rupachina caj inciensotaca ama rupachingui. Tucuita cushpa 

rupachinatapish, imallata cuna cashcatapish, tallina vinotapish chai altarpi mana 

rupachina cajtaca ama rupachingui. 

10Juchacunamanta cushca animalpaj yahuarta Aaronca huatapi shuj cutin chai altarpaj 

gachucunata llihuichun. Cancunapaj huahua huahuacunapish juchamanta cushca 

yahuartaca chai altarpaj gachucunapi huatapi shuj cutin cada huata llihuicuchunlla. 

Chai altarca Mandaj Diospajlla ch'icanchishcami” nircami. 

Israelcunaca paicunata yupajpi ama huañungapaj cullquita cushcami 

11Mandaj Diosca Moisestaca: 

12“Israelcuna mashna cashcata yupangapaj paicunapaj shuticunata quillcajpica, 

tucuicuna cada quiquin paicunapaj causaimanta Mandaj Diosman pagachun. 

Paicunata ña yupashca cajpi, ama huañui tiyachunmi chashna rurana. 

13Tucui yupashcacunaca cashnami cuna can: Carpa huasipi tiyaj cullquita pezanapi 

pezashca chaupi siclo cullquitami cuna can. Shuj sicloca, ishqui chunga gerami. 

Mandaj Diosmanca, chaupi siclo cullquitami cuna. 

14Ishqui chunga huatayujmanta huichiman shuticunata yupashcacunaca tucuicuna 

Mandaj Diosman cuna cashcataca chashnallataj cuchun. 

15Quiquin causaimanta Mandaj Diosman cunataca charij cashpapish chaupi 

siclomanta yallitaca mana cunachu. Huajcha cashpapish chaupi siclomanta ashalla 

illajtapish mana cunachu. 

16Israelcuna paicunapaj causaimanta cushca cullquita japishpaca, Dioshuan 

tupanacuna carpa huasipi imalla rurana cashcapaj cuchun. Paicunapaj causaimanta 

cushcacuna Mandaj Diospaj ñaupajpi cajpimi israelcunataca Mandaj Diosca 

yuyaricungalla” nircami. 

Maillarina bronce tanqueta rurashcami 
(Ex 38.8) 

17Mandaj Diosca Moisestaca cashnapishmi nirca: 

18“Maillarinapaj yacuta churana shuj tanquetapish, tanqueta tiyachina basatapish 

bronceta rurangui. Chaitaca Dioshuan tupanacuna carpa huasihuan altarhuan chaupipi 

churashpa chaipica yacuta churangui. 

19Chaipi caj yacuhuanca Aarón, paipaj churicunandijllami maquicunata, chaquicunata 

maillaringacuna. 

20Dioshuan tupanacuna carpa huasiman yaicushpa ama huañungapajca chai yacuhuan 

maillarishpa chaiman yaicuchuncuna. Mandaj Diosman cushpa rupachingapaj 

altarman c'uchuyangapajpish, 

21ama huañungapajca maquicunata, chaquicunata maillarichuncuna. Cai mandashcaca 

Aaronpish, paipaj huahua huahuacunapish ruracuchunlla huiñaipaj mandashcami” 

nircami. 

Diospajlla cachun ch'icanchina aceiteta rurachun nishcami 
(Ex 37.29) 

22Mandaj Diosca Moisestaca cashnapishmi nirca: 

23“Tucuimanta yalli mishquijllata ashnaj yuracunamantaca: Tucuimanta yalli alli 

mirratapish 500 siclota, mishquijllata ashnaj canelatapish 250 siclota, mishquijllata 

ashnaj calamotapish 250 siclota, 

24casia yuramantaca 500 siclota japingui. Chaicunataca Diospajlla ch'icanchishca 

ucupi caj pezanapi pezashca cachun. Olivo aceitetapish shuj litrota japingui. 

25Tucui chaicunahuanca ñucapajlla ch'icanyachina aceiteta rurangui. Mishquiman 

ashnacuj llihuinacunata yachajcuna rurashcatapish yalli ashtahuan allita rurangui. 

Chaica ñucapajlla ch'icanchinapaj aceitemi canga. 

26Chai aceitehuanca Dioshuan tupanacuna carpa huasitapish, ñucahuan ari 

ninacushcata ricuchij quillcata huaquichina arcatapish, 

27mezatapish chaipi tucui imalla ruranacunatapish, candelerocunatapish, candeleropi 

tucui imalla ruranacunatapish, inciensota rupachina altartapish, 

28Diosman cushpa tucuita rupachina altartapish, tucui chaipi imalla ruranacunatapish, 

tanquetapish, tanqueta tiyachina basatapish chai aceitehuan llihuingui. 

29Chashna ñucapajllata rurajpimi tucui chaicunaca ñucapajlla ch'icanchishca canga. 

Chaicunapi ima tuparishpapish ñucapajllami tucunga. 

30Aarontapish, paipaj churicunatapish chai aceitehuan llihuishpa Mandaj Diospajta 

ruraj curacunami canguichij nishpa ch'icanchingui. 

31Israelcunatapish cashna ningui: Caica cancunapaj huahua huahuacunata ñucapajta 

ruraj cachun ch'icanchina ñuca aceitemi ninmi Mandaj Diosca ningui. 

32Chai aceitetaca maijan runapipish ama tallinguichijchu. Chai aceite shinatapish 

shujtajtaca ama ruranguichijchu. Chai aceiteca Diospajlla cashcamanta Diospajlla 

cashcata yuyashpa charinguichij. 

33Maijanpish cai aceite shinallatataj rurashpa maijan maijanpish runapi churajca 

israelcunapuramanta anchuchishcami canga ni” nircami. 

Diospajlla cachun ch'icanchina inciensota rurachun nishcami 
(Ex 37.29) 

34Mandaj Diosca Moisestaca cashnapishmi nirca: “Inciensota rurangapajca, 

mishquiman ashnacuj cai yuracunata japingui. Mishquijllata ashnaj estacteta, 

mishquijllata ashnaj uñata, mishquijllata ashnaj galbanota ashtahuan alli 

inciensotapish tucuicunata chai shinallatataj japishpa, 

35chaicunata alli chapushpa mishquijllata ashnacuj inciensota ruranata yachajcunata 

yalli mishquijllaman ashnacujta rurangui. Chaica ñucapajlla ch'icanchishcami canga. 

36Chaicunata chapushcamanta ashataca ñutujllata cutashpa, Dioshuan tupanacuna 

carpa huasipi caj cancunahuan ari ninacushcata ricuchij quillcata huaquichina arca 

ñaupajpi churangui. Chai arcapimi ñucaca canman ricurisha. Chaicunaca 

cancunapajca Diospajlla ch'icanchishcata yuyanami canga. 

37Can rurashca shina inciensotaca pi shujtajca ama rurachun. Can rurashca inciensoca 

Mandaj Diospajlla ch'icanchishcami canga. 

38Maijanpish can rurashca shina inciensota mutquingapaj rurajca israelcunapuramanta 

anchuchishcami canga” nircami. 

ÉXODO 31 

Bezaleeltapish Aholiabtapish cayashcami 
(Ex 35.30–36.1) 

1Mandaj Diosca Moisestaca cashnami nirca: 

2“Riqui, ñucaca Judá aillupuramanta Hurpaj nieto, Uripaj churi Bezaleeltami 

cayarcani. 

3Paitaca yachaisapa, yuyaisapa, imatapish yachaj, tucui ima ruranatapish yachaj 

cachunmi Diospaj Espirituta jundachircani. 

4Chai yachaihuanca paica curihuan, cullquihuan, broncehuan pipish manaraj 

rurashcata yuyarishpa imatapish rurajlla cachunmi chashna churarcani. 

5Rumicunata labrashpa tucui ima sumajcunatapish rurajmi. Caspicunapipish sumaj 

ricunacunata rurajmi. Tucui imatapish sumajta allichishpa rurajmi. 

6Paita ayudachunca Dan aillupuramanta Ahisamacpaj churi Aholiabtami paihuan 

churarcani. Tucui ñuca imalla nishcatataj rurachunca yachaisapa cashcamanta 

chaitataj ruranaihuan caj shunguyujcunamanca tucuicunamanmi ashtahuan yachaita 

curcani. 

7Dioshuan tupanacuna carpa huasitapish, ñucahuan ari ninacushcata ricuchij quillcata 

huaquichina arcatapish, chai arca jahuapi caj propiciatoriotapish, Diospaj carpa 

huasipi tucui imallata ruranacunatapish, 

8chaipi caj mezatapish, mezapi imalla ruranacunatapish, curi candelerotapish, 

chaicunata allichinacunatapish, inciensota rupachina altartapish, 

9Mandaj Diosman cushpa tucui rupachina altartapish, chaipi tucui imalla 

ruranacunatapish, tanquetapish, tanqueta tiyachina basatapish, 

10Diospajta ruranapi cashpa churarinacunatapish, Diospajlla ch'icanchishca cura 

cashpa Aarón churarinacunatapish, paipaj churicuna cura tucushpa Diospajta 

rurangapaj churarina churanacunatapish, 

11Diospajlla cachun ch'icanyachina aceitetapish, Diospaj carpa huasipi churana 

mishquijllata ashnaj inciensotapish paicunami ñuca canta mandashca shinataj tucuita 

rurangacuna” nircami. 

Samana punllata huaquichichun mandashcami 
(Ex 35.1-3) 

12Mandaj Diosca Moisestaca cashnapishmi nirca: 

13“Israelcunataca canca cashna nishpa rimangui: Cancunapajpish cancunapaj huahua 

huahuacunapajpish ñucahuan cancunahuan ima shina cashcata ricuchij cashcamanta 

samana punllataca huaquichinatajmi canguichij. Ñucaca Mandaj Dios cancunataca 

ñucapajllata ruraj cachun ch'icanchij cashcata yachachunmi chashna huaquichina. 

14Chaimanta samana punllataca huaquichinguichij. Chai punllaca cancuna Diospajlla 

cana punllami. Chai punllata yangata rurajca huañungatajmi. Chai punllapi maijanpish 

paipaj imalla rurana cashcata rurajtaca israelcunapuramanta anchuchishcami canga. 

15Sujta punllacunata trabajanguichij. Canchis punllapica Mandaj Diospajlla 

ch'icanchishca punlla cashcamanta samarinami canguichij. Samana punllapi 

maijanpish trabajajca huañungatajmi ningui. 

16Israelcunaca samana punllataca ñucahuan ari ninacushca cashcamanta paicunapaj 

huahua huahuacunapish huiñaipaj pajtachicunalla mandashcami. 

17Mandaj Diosca sujta punllapimi jahua pachatapish, cai pachatapish rurarca. Canchis 

punllapica imata mana rurashpa samarishca cashcamanta israelcunahuan ñucahuan 

huiñaipaj ari ninacushcata ricuchijmi” nircami. 

Curi bizita rurashcami 
(Dt 9.6-29) 

18Sinaí urcupi chaicunata Moiseshuan ña tucui rimashpaca, Moisesmanca Dios ima 

shina cashca shina causachun mandashcata ishqui tablajlla rumicunapi Taita Dios 

paipaj quiquin dedohuan quillcashcatami curca. 

ÉXODO 32 

1Moisés chai urcumanta mana utca uriyamujpimi, israelcunaca tandanacushpa 

Aaronpajman c'uchuyashpaca: –Egiptomanta ñucanchijta llujshichimuj Moisestaca 

ima tucushcataca mana yachanchijchu. Jatari, ñucanchijta ñaupashpa richun 

dioscunata rurai– nircacuna. 

2Chaimi Aaronca: –Cancunapaj huarmicunapaj, cancunapaj churicunapaj, cancunapaj 

ushushicunapaj rinrincunapi caj curi zarcillocunata llujshichishpa apamuichij– nirca. 

3Israelcunaca tucuicunami paicunapaj curi zarcillocunata paicunapaj rinrincunamanta 

llujshichishpa Aaronpajman apamurcacuna. 

4Chaicunata paicunapaj maquimanta chasquishpa yacuyachishpa shuj curi bizita 

rurajpimi paicunaca: –Israelcuna, cancunapaj dioscunaca caicunamari. Paicunami 

cancunataca Egiptomanta llujshichimurca– nircacuna. 

5Paicuna caparinacujta ricushpami Aaronca, curi bizipaj ñaupajpi shuj altarta 

rurashpaca: –Cayaca Mandaj Diospaj fiestami canga– nishpa caparirca. 

6Cayandij tutamanta utca jatarishpami tucuita cushpa rupachinatapish, alli cangapaj 

cuna cashcatapish curcacuna. Tucuicunami micungapaj ubyangapaj tiyarircacuna. 

Chai q'uipaca cushicungapajmi jatarircacuna. 

7Mandaj Diosca Moisestaca: –Egiptomanta can llujshichimushca gentecunaca 

millaitami ruracuncuna. Paicunapajman uriyashpa rilla. 

8Ñuca mandashca ñanmantaca utcami anchurishcacuna. Shuj curi bizita rurashpamari 

chaita adorashpa paiman sacrifiocunata cushpa: Israelcuna cancunataca cai 

dioscunamari Egiptomantaca llujshichimurca nicuncuna– nircami. 

9Mandaj Diosca Moisestaca cashnapishmi nirca: –Ñucaca israelcunataca yallitaj rumi 

shungu cajtami ricuni. 

10Cunantajca ñuca paicunata llaquichishpa tucuchingapaj saqui. Canmantami shuj 

jatun llajtata rurasha– nircami. 

11Chaimi Moisesca paita Mandaj Taita Diospaj ñaupajpi: –Mandaj Dioslla, cambaj 

tucuita rurai tucuj maquihuan, cambaj poderhuan Egiptomanta llujshichimushca 

israelcunahuanca ama chashna jatunta p'iñarihuaichu– nishpa mañarca. 

12Chaita yachashpaca, Egipto llajtapi causajcunaca: Israelcunata 

llaquichingapajllamari llujshichishca. Urcucunapi huañuchingapajllamari 

llujshichishca. Cai pachamanta chingachingapajllamari llujshichishca ningacunami. 

Nina sindirij shina p'iñarishpa paicunata llaquichisha nicushcataca saquihuailla. 

13Cambajta ruraj Abrahamman, Isaacman, Israelmanca: Ñucami cambaj huahua 

huahuacunataca jahua pacha luzerocunata shina mirachisha. Paicunamanmi 

cancunaman cusha nishca cai allpataca cusha. Paicunapaj huiñaipaj cachunmi cusha 

nishpa quiquintaj nishcataca yuyaripayari– nirca. 

14Chaimi Mandaj Diosca, pai agllashca israelcunata llaquichisha nishca cashpapish 

mana llaquichina tucurca. 

15Moisesca chai urcumantaca, Dios ima shina cashcata ricuchishpa causanata 

mandashcata ishqui tablajlla rumicunapi quillcashcata paipaj maquipi apashcami 

uriyamurca. Chai rumicunapica cada tablajlla rumicunapi ishquindij ladoman 

quillcashcami carca. 

16Chai tablajlla rumicunaca Taita Dios rurashcami carca. Chaicunapi quillcashcapish 

Taita Diostaj quillcashcami carca. 

17Israelcuna yallitaj caparinacucujta uyashpami Josueca Moisestaca: –Carpa 

huasicunapica macanacuipi caparinatamari caparicuncuna– nirca. 

18Shina nijpi Moisesca: –Macanacuipi mishashca caparita, macanacuipi mishajpi 

llaquilla cashpa caparitapish mana uyanichu. Ashtahuanpish ñucaca cantacujcunatami 

uyani– nirca. 

19Carpa huasicunaman Moisés chayashpaca, bizi diostapish, gentecuna bailacujtapish 

ricushpami, Moisesca yallitaj p'iñarishpa pai charicushca ishqui tablajlla rumicunata 

pambaman shitajpi chai rumicunaca urcu chaquipi p'aquirirca. 

20Chai q'uipaca Moisesca israelcuna rurashca bizi diosta japishpa ninapi 

rupachishpami, ñutu allpa tucungacama cutashpa yacupi churashpa chai yacutaca 

israelcunaman ubyachirca. 

21Chaipimi Moisesca Aarontaca: –Cai gentecunapajman cai jatun juchata 

apamuchunca paicunaca cantaca ¿imatataj rurarcari?– nirca. 

22Shina nijpi Aaronca: –Ñuca amito, ñucahuanca ama p'iñarihuaichu. Cai israelcuna 

millaita rurana yuyailla cashcataca canllataj yachanguimi. 

23Paicunamari ñucataca: Egiptomanta ñucanchijta llujshichimuj Moisés ima 

tucushcataca mana yachanchijchu. Cunanca ñucanchijta ñaupashpa richun dioscunata 

rurai nircacuna. 

24Chaimi ñucaca: Maijanpish curita charijca llujshichishpa apamuichij nijpi paicuna 

ñucaman cujpimi, chaicunata ninapi shitajpica, cai bizi llujshircalla– nircami. 

25Israelcunataca yallitaj cacharishcacuna cajta ricushpa, paicunata p'iñajcunapi pingai 

tucungapajllataj Aaronpish israelcuna mañashcata rurashcata ricushpami, 

26Moisesca carpa huasicuna ñaupajpi shayarishpaca: –Mandaj Diospaj maijanlla 

casha nijcunaca ñucahuan tandanacuichij– nijpi, tucui levitacuna paihuan 

tandanacurcacuna. 

27Paicunatami Moisesca: –Mandaj Dios israelcunapaj Taita Diosca cashnami nin: 

Tucuicuna cancunapaj quiquin espadacunata changa uripi aparishca, carpa 

huasicunaman tigrashpa huasin huasin rishpa cancunapaj quiquin huauquicunata, 

cancunahuan alli apanacujcunata, cancunapaj familiacunata huañuchigrichij ninmi– 

nirca. 

28Levitacunaca Moisés nishca shinallataj rurajpimi chai punllapica, 3.000 israelcuna 

huañurcacuna. 

29Chaimi Moisesca: –Cancunaca Mandaj Dios alli nishca tucungapajca quiquin 

churita, quiquin huauquita huañuchishpami, Mandaj Diospajlla tucushcanguichij– 

nirca. 

30Chai cayandij punllami Moisesca israelcunataca: –Cancunaca yallitaj jatuntamari 

juchallishcanguichij. Cancunapaj juchacunamanta pai yallitaj p'iñarishcata ima 

shinapish parachi tucushapishchari cunanmi Mandaj Diospajman huichiyagrini– nirca. 

31Shina nishpa Mandaj Diospaj ñaupajman Moisés tigrashpaca: –Cai israelcunaca curi 

dioscunata rurashpamari jatunta juchallishca. 

32Cunanca paicunapaj juchacunata perdonapai. Paicunata mana perdonashpaca ñuca 

shutitapish cambaj libromanta p'ichahuai– nircami. 

33Mandaj Diosca, Moisestaca: –Maijanpish ñucata p'iñashpa juchallijpaj shutillatami 

ñuca libromantaca anchuchisha. 

34Cunanca israelcunata ñuca maiman pushashpa richun nishcaman pushashpa rilla. 

Ñuca angelmi canta ñaupashpa ringa. Paicunata llaquichina punlla chayajpimi, 

paicunapaj juchamantaca llaquichisha– nircami. 

35Mandaj Diosca israelcunataca Aarón rurashca bizi diosta adorashcamantami 

chugrichirca. 

ÉXODO 33 

Diosca cancunahuanmi risha nishcami 

1Mandaj Diosca Moisestaca: –Egiptomanta can llujshichimushca israelcunata 

pushashpa huichi rilla. Abrahamman, Isaacman, Jacobmanca: Cai llajtataca cambaj 

huahua huahuacunamanmi cushatajmi nircani. Israelcunataca chaiman pushashpa 

rilla. 

2Canta ñaupashpa richunca angeltami cachasha. Chai llajtamantaca cananeocunata, 

amorreocunata, heteocunata, ferezeocunata, heveocunata, jebuseocunatapishmi 

llujshichishpa cachasha. 

3Lechepish, sacha chuspipaj mishquipish yacu shina tiyan llajtaman richij. Cancuna 

yallitaj rumi shungucuna cashcamanta, ñucaca mana cancunahuan rishachu. Ñuca 

cancunahuan rishpaca ñanpi cancuna ima mana allita rurajpica, tucuicunata 

chingachishallatajmari– nircami. 

4Israelcunaca chashna llaquichinata uyashpami, llaquilla cashcata ricuchij churanata 

churarircacuna. Shujllapish sumajta allichirishca churanacunata churarishcapish mana 

carcachu. 

5Mandaj Diosca Moisestaca: –Israelcunataca cashna ni: Cancunaca yallitaj rumi 

shungucunami canguichij. Ñuca cancunapaj chaupiman ashata huichiyashpaca 

tucuicunatami chingachiman. Sumajta allichirishcacunata churarishcacunata 

anchuchichij. Cancunahuan ñuca imata rurana cashcata yuyaringapaj nigri– nircami. 

6Chaimi israelcunaca Horeb urcumanta ri callari pachamanta chai sumaj 

churanacunataca ña mana churarircacuna. 

7Moisesca Diospaj carpa huasita apashpami, israelcunapaj carpa huasicunamanta 

caruman shayachishpa, chaitaca Dioshuan tupanacuna nishpa shutichirca. Mandaj 

Diosta maijanpish mashcajca Dioshuan tupanacuna carpa huasimanmi, israelcunapaj 

carpa huasicunamanta llujshishpa rijcuna carca. 

8Israelcunapaj carpa huasicunamanta Moisés llujshishpa Diospaj carpa huasiman 

rijpica, tucui israelcunami paicunapaj carpa huasi pungucunapi shayarishpa, Dioshuan 

tupanacuna carpa huasiman Moisés yaicungacama chaparacujcuna carca. 

9Diospaj carpa huasiman Moisés yaicujpica, suni p'uyu uriyamushpami Diospaj carpa 

huasi pungupi shayarij carca. Chai ñaupajmantami Mandaj Diosca Moiseshuan rimaj 

carca. 

10Diospaj carpa huasi pungupi suni p'uyu shayarijta israelcuna ricushpaca, 

jatarishpami paicunapaj quiquin carpa huasi pungupi Diosta adorarcacuna. 

11Mandaj Diosca Moiseshuanca maijan paihuan alli apanacujhuan rimacuj shinami 

ñahui ñahui rimaj carca. Chai q'uipaca Moisesca, carpa huasicunaman tigrajllami 

carca. Moisespajta ruraj Nunpaj churi Josueca, Diospaj carpa huasimantaca manataj 

anchurijchu carca. 

12Moisesca Mandaj Diostaca: –Riqui quiquinca ñucataca: Cai israelcunata 

huichiyachi ninguimi. Pita ñucahuan cachanataca manamari huillanguichu. Ashtahuan 

cashnapish nircanguimi: Cambaj shutitaca rijsinimi. Canca ñuca ñahuipica allimi 

ricuringui ninguimi. 

13Ñuca cambaj ñahuipi allitaj ricurishca cajpica, can ima shina cashcata ñuca alli 

rijsishpa ñucapish canpi shunguta churashpa ashtahuan cambaj munaita rurangapaj 

cambaj ñanta ricuchichunmi rogani. Cai israelcunaca can agllashcacunamari– nircami. 

14Chaimi Mandaj Diosca: –Ñucatajmi canhuanca risha. Ñucami samachisha– nirca. 

15Shina nijpi Moisesca: –Quiquintaj mana ñucanchijhuan rina cashpaca, caimantaca 

ñucanchijtaca ama llujshichichu. 

16Can mana ñucanchijhuan rijpica ¿ima shinataj ñucapish can agllashca israelcunapish 

canpi shunguta churashpa ashtahuan cambaj munaita rurashunyari? Chashna cajpimi 

ñucanchijca shujtaj llajtacunamanta ñucanchijtaca ch'icanyachishca cashcata 

yachashun– nircami. 

17Shina nijpi Mandaj Diosca Moisestaca: –Canca ñuca ñahuipi alli ricurishcamanta, 

cambaj shutitapish ima shina cajta rijsishcamantaca can nishcataca rurashami– nirca. 

18Chaimi Moisesca: –Can jatun cashcata ñucaman ricuchihuai– nirca. 

19Shina nijpimi Mandaj Diosca: –Ñuca alli cashcataca tucuitami canman ricuchigrini. 

Ñucaca Mandaj Dios cashcatapish cambaj ñaupajpimi huillasha. Ñuca pita llaquisha 

nishcatami llaquisha. Ñuca c'uyasha nishcatami c'uyasha. 

20Ashtahuanpish ñuca ñahuitatajca, manataj ricui tucunguichu. Ñuca ñahuita 

ricushpaca, pi mana causai tucungachu– nircapishmi. 

21Mandaj Diosca cashnapishmi nirca: –Riqui, ñuca c'uchupimi shuj c'aca rumi tiyan. 

Chai jahuapi shayari. 

22Ñuca jatun achij nicuj cashcahuan pasagrishpaca cantaca c'aca rumi chijtarishca 

ucupi churashpami ñuca pasangacama ñuca maquihuan tapasha. 

23Ña pasashpa ñuca maquita anchuchijpica, ñuca huashallatami ricungui. Ñuca 

ñahuitatajca, manataj ricunguichu– nircami. 

ÉXODO 34 

Mandashcacunata shujtaj rumicunapi cutin quillcashcami 
(Dt 10.1-5) 

1Mandaj Diosca Moisestaca: –Ñaupaman caj shinallatataj ishqui tablajlla rumicunata 

llambujllata rurai. Can p'aquishca puntaman caj rumicunapi quillcashca 

shimicunallatataj chaipipish quillcangapaj. 

2Caya tutamantapaj allichirishpa, caya tutamantaca utca Sinaí urcuman huichiyashpa 

chai urcu puntapi ñuca ñaupajpi ricuringui. 

3Chaimanca pi ama canhuan huichiyachun. Chai urcupica maipi pi ama ricurichun. 

Chai urcu ñaupajpica ovejacunatapish, huagracunatapish ama michichun– nircami. 

4Moisesca ishqui rumicunata ñaupaman cashcata shinallataj llambujllata rurashpami, 

Mandaj Dios nishca shinallataj cayandij tutamantaca utcata chai ishqui rumicunata 

apashpa Sinaí urcuman huichiyarca. 

5Mandaj Diosca p'uyupi uriyamushpami Moisespaj ladopi saquirirca. Chaipimi paipaj 

shutica Mandaj Dios cashcata huillarca. 

6Mandaj Diosca Moisespaj ñaupajta pasacushpaca cashnami nirca: –Mandaj Dios, 

Mandaj Dios. Tucuita rurai tucuj Dios, llaquij, c'uyaj shungu, mana utca p'iñarij, 

yallitaj llaquij, mana llullaj Diosmi cani. 

7Huaranga huaranga huahua huahuacunacama llaquicujllami cani. Millaita rurashcata, 

c'ariyashcata, juchallishcata perdonajmi cani. Yallitaj millaitaca imata mana 

rurashcata shinaca manataj saquishachu. Ashtahuanpish paicunapaj yaya 

mamamantaca quimsa huahua huahuacunacama, mana cashpaca chuscu huahua 

huahuacunacamami llaquichisha– nircami. 

8Chashna nincami Moisesca pambaman tupajta cumurishpa Mandaj Diosta 

adorashpaca, 

9cashna nirca: –Jatun Dioslla, quiquinpaj ñaupajpi ñuca allitaj ricurishca cajpica 

cunanca Jatun Dioslla ñucanchijhuan jacupai. Cai israelcunaca rumi shungucunami. 

Shina cajpipish ñucanchij millaita rurashcacunata, ñucanchij juchacunata perdonashpa 

cambaj huahuacunata rurahuai– nircami. 

Rurashcalla dioscunata adoraj Canaán llajtapi causajcunahuanca imata ruranapi 
ama ari ninacunguichij nishcami 

(Dt 7.1-5) 

10Mandaj Diosca Moisestaca: “Riqui tucui israelcunapaj ñaupajpimi shuj ari 

ninacushcata ruragrini. Tucui cai pachapi maipi mana rurashca mancharinacunatami 

ruragrini. Can causacun llajtapi Mandaj Dios rurashcataca mai llajtapi mana 

rurashcatami tucuicuna ricungacuna. Ñuca canhuan rurashcaca yallitaj mancharina 

cajpimi chashna canga. 

11Cunan ñuca mandashcacunata can huaquichijpica ñucapish amorreocunata, 

cananeocunata, heteocunata, ferezeocunata, heveocunata, jebuseocunataca cambaj 

ñaupajmanta anchuchishami. 

12Cancuna maipi yaicugrin llajtaman ña yaicushpaca, chai llajtapi causajcuna 

cancunapaj churarishpa urmana ama cachun paicunahuan imapi tandalla ruranata pajta 

ari ninacunguichijman. 

13Paicunapaj altarcunataca urmachinguichij. Paicunapaj rurashcalla dioscunatapish 

p'aquinguichij. Asera diosman rijchajcunatapish p'itinguichij. 

14Shujtaj dioscunapaj ñaupajpica ama cunguringuichijchu. Mandaj Diosca paipajlla 

cachun munaj shutimi. Paipajlla cachun munaj Taita Diosmi. 

15Chaimanta chai llajtapi causajcunahuan imata tandalla ruranata pajta ari 

ninguichijman. Paicunaca paicunapaj dioscunahuan huainayashpa paicunapaj 

dioscunaman sacrificiocunata cucushpaca, cancunatapish chai dioscunaman 

sacrificiocunata cushcacunata micuchunmi cayangacuna. 

16Mana cashpaca cancunapaj churicunapaj huarmi cachunmi paicunapaj 

ushushicunata japinguichij. Chai huarmicunaca paicunapaj dioscunahuan 

huainayacushpaca, cancunapaj churicunatapish paicunapaj dioscunahuanmi 

huainayachinga. 

17Imatapish yacuyachishpa dioscunata ñataj ruranguichijman. 

Huatanta quimsa fiestata rurachun mandashcami 
(Ex 23.14-19; Dt 16.1-17) 

18Levadura illajlla tandata rurana fiestataca ruranguichijtaj. Abib quilla ima punllapi 

micuchun ñuca mandashca shinataj canchis punllata levadura illajlla tandata 

micunguichij. Abib quillapimi Egiptomantaca llujshimurcanguichij. 

19Tucui punta huacharishcacunaca ñucapajmi. Huagra cashpa, oveja cashpa punta 

huacharishca c'aricunaca ñucapajmi. 

20Punta huacharishca burropaj randica shuj ovejata cushpa chai burrotaca 

llujshichichun. Mana chashna llujshichishpaca cungata p'aquishpa huañuchichun. 

Punta huacharishca churicunatapish chashnallataj llujshichinguichij. Maijanpish 

ñucapajman shamujca chushaj maquillaca ama shamuchun. 

21Sujta punllacunata trabajangui. Tarpui punllacunapipish, cozicha punllacunapipish 

samana punllapica samaringui. 

22Punta p'ucushca trigota cozichashpapish semana fiestata ruranguichij. Cozicha 

tucuripipish fiestata ruranguichij. 

23Israel cancunaca tucuicunami huatapi quimsa cutin israelcunapaj Mandaj Jatun 

Diospaj ñaupajpi ricurigrina canguichij. 

24Cambaj ñaupajmanta tucui llajtapi causajcunata llujshichishpa cachashpami cambaj 

llajtataca ashtahuan achcayachisha. Cancuna huatapi quimsa cutin Mandaj cancunapaj 

Diospaj ñaupajpi ricurigrijpica, cancunapaj allpataca pi mana quichushun 

ningacunachu. 

25Ñucaman cushca animalpaj yahuartaca imapish levadurahuan cajhuanca ama 

cunguichijchu. Pascua fiestapi ñucaman huañuchishpa cushca animalpaj aichataca 

cayandijpaj ama imata saquinguichijchu. 

26Cancunapaj chagrapi punta p'ucushca granocunata cuna cashcacunataca Mandaj 

cancunapaj Diospaj huasiman apanguichij. Malta chivopaj aichataca paipaj mamapaj 

lechellapitajca ama yanunguichu” nircami. 

Mandashcacunata Moisés quillcashcami 

27Mandaj Diosca, Moisestaca: “Cai shimicunata quillcai: Cai shimicunahuanmi 

canhuanpish israelcunahuanpish ari ninacurcanchij” nircami. 

28Moisesca chuscu chunga punllata, chuscu chunga tutatami Mandaj Dioshuan chaipi 

carca. Chai punllacunapica mana micurcachu, yacutapish mana ubyarcachu. Tablajlla 

rumicunapimi Dioshuan ari ninacushca chunga mandashcacunata quillcarca. 

29Sinaí urcumantaca Moisesca Dios ima shina cashcata ricuchishpa causachun 

mandashcata quillcashca ishqui tablajlla rumicunata paipaj maquipi apashcami 

uriyamurca. Chai urcumanta uriyacushpaca Dioshuan rimacushcamanta paipaj 

ñahuicunaca lamyacuj cashcataca mana yacharcachu. 

30Aaronpish, tucui israelcunapish Moisesta ricushpaca paipaj ñahuica lamyacuj 

cashcata ricushpami, paipajman c'uchuyanataca mancharcacuna. 

31Moisesca Aarontapish, israelcunata cunaj yuyajcunatapish cayajpimi, paipajman 

c'uchuyajpi Moisesca paicunahuan rimarca. 

32Chai q'uipaca tucui israelcuna Moisespajman c'uchuyajpimi, Sinaí urcupi Mandaj 

Dios imallata paita mandachun nishcata israelcunata mandarca. 

33Moisesca paicunahuan ña tucui rimashpaca, paipaj ñahuitaca shuj linsohuanmi 

taparirca. 

34Moisesca Mandaj Diospaj ñaupajpi rimangapaj yaicushpaca llujshingacamami chai 

linsotaca anchuchij carca. Llujshishpaca Mandaj Dios chaipi imallata mandashcatami 

israelcunamanca huillaj carca. 

35Moisespaj ñahuita israelcuna ricushpaca paipaj ñahuitaca lamyacujllatataj ricujpimi, 

Taita Dioshuan cutin rimangapaj yaicungacama Moisesca cutinllataj linsohuan 

ñahuita taparij carca. 

ÉXODO 35 

Samana punllapi imata ama rurachun mandashcami 
(Ex 31.12-17) 

1Moisesca tucui israelcunata tandachishpami, cashna nirca: “Mandaj Dios imallata 

rurachun nishpa mandashcacunaca caicunami: 

2Sujta punllacunallatami trabajana. Canchis punllapica, Mandaj Diospajlla 

ch'icanchishca samana punllami. Maijanpish chai punllapi ima trabajota rurajca 

huañungami. 

3Samana punllapica ni mai huasicunapi, ninallatapish ama japichinguichijchu ninmi” 

nircami. 

Diospaj carpa huasita ruranapaj imallata tandachinami 
(Ex 25.1-9) 

4Moisesca tandanacushca tucui israelcunataca cashnami nirca: “Caimi Mandaj Dios 

mandashcaca: 

5Cancunapurapi Mandaj Diosman cuna cashcata tandachichij. Mandaj Diosman 

shungumanta cuna munaihuan cajcunaca: Curita, cullquita, bronceta, 



186 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

6azul millmata, morado millmata, amsa puca millmata, ashtahuan alli linota, chivo 

millmata, 

7carnero carata pucajllata tinishcata, tejoncunapaj caracunata, acacia caspita, 

8lamparapi churashpa rupachina aceiteta, imata Diospajlla ch'icanyachina aceiteta 

rurangapajpish, mishquijllata ashnaj inciensota rurangapajpish chagruna jambicunata 

apamuchun. 

9Efodpi, pectoralpi churanapaj ónice rumicunatapish, shujtaj sumaj rumicunatapish 

apamuchun ninmi nircami. 

Diospaj carpa huasitapish chaipi imalla charinacunatapish rurachun 
mandashcami 

(Ex 39.32-43) 

10Cancunapurapi imatapish shungumanta ruranata yachajcuna shamushpami Mandaj 

Dios rurachun nishca caicunata rurangacuna: 

11Diospaj carpa huasita, chai ucupi caj ch'icanchishca ucuta, chai huasipaj c'atata, chai 

c'atata charichina ganchocunata, chai huasipaj tablacunata, quinriman churana 

caspicunata, chai huasipaj pilarcunata, chai pilarcunata shayachina basacunata, 

12Dioshuan ari ninacushca quillcata huaquichina arcata, huanduna caspicunata, chai 

arcapaj propiciatoriota, ch'icanchishca ucupaj cortinacunata, 

13mezata, huanduna caspicunata, chaipi imallata ruranapaj cajcunata, Mandaj Diospaj 

ñaupajpi churana tandata, 

14achijyachij candelerota, chaipi imallata ruranapaj cajcunata, lamparacunata, 

achijyachichun lamparacunapi churana aceiteta, 

15inciensota rupachina altarta, huanduna caspicunata, Diospajlla cachun ch'icanchina 

aceiteta, mishquijllata ashnaj inciensota, Diospaj carpa huasiman yaicuna pungupi 

churana cortinata, 

16Diosman cushpa tucui rupachinapaj altarta, altarpi churana bronce parrillacunata, 

huanduna caspicunata, chaipi imallata ruranapaj cajcunata, tanqueta, chai tanqueta 

tiyachina basata, 

17Diospaj carpa huasi canlla muyundij cortinacunata, chaipi churana pilarcunata, chai 

pilarcunata shayachina basacunata, Diospaj carpa huasi canllaman yaicuna pungu 

cortinata, 

18Diospaj carpa huasita charichina ishtacacunata, Diospaj carpa huasi canlla muyundij 

pilarcunata charichina ishtacacunata, huascacunata, 

19Diospajlla caj ucupi Diospajta ruracushpa churarina churanacunata, Mandaj 

Diospajlla caj Aarón cura churarina churanacunata, paipaj churicuna cura tucushpa 

Diospajta rurangapaj churarina churanacunatapish ruranguichij ninmi” nircami. 

Diospajta ruranapaj Israelcuna imallata cushcami 

20Moisés chashna nijpica tandanacushca tucui israelcunaca paipaj ñaupajmanta 

llujshishpa rircallacunami. 

21Chai huillashca paicunapaj shungupi yuyachijpimi, tucuicuna paicunapaj espiritupi 

cuna munaita charishca shina, Mandaj Dioshuan tupanacuna carpa huasita 

rurangapajpish, chaipi imallata rurangapajpish, chaipi Diospajta rurajcuna 

churarinacunata rurangapajpish cungapaj apamurcacuna. 

22C'aricunapish, huarmicunapish cuna munaita shungupi charijcunaca cadenacunata, 

zarcillocunata, sortijascunata, brazaletecunata, tucui laya curi charinacunata, Diosman 

cuna cashcata Mandaj Diosman cungapajca tucuitami curimanta apamurcacuna. 

23Azul millmata, morado millmata, amsa puca millmata, ashtahuan alli linota, chivo 

millmata, carnero carata pucajllata tinishcata, tejoncunapaj caracunata tucui 

chaicunata charijcunaca tucuicunami apamurcacuna. 

24Mandaj Diosman cusha nijcunaca tucuicunami cullquita charijcunaca cullquita, 

bronceta charijcunaca bronceta Mandaj Diosman cushun nishpa apamurcacuna. 

Acacia caspita charijcunaca imatapish caspihuan Diospajta ruranapaj cajcunapajca 

chaicunatami curcacuna. 

25Shungumanta imatapish ruranata yachaj huarmicunapish tucuicunami azul millmata, 

morado millmata, amsa puca millmata, ashtahuan alli linota paicunapaj quiquin 

maquihuan puchcashpa apamurcacuna. 

26Imatapish quiquin yuyaimanta jahualla ruraj huarmicunapish chivo millmata 

puchcashpami apamurcacuna. 

27Mandajcunaca Efodpi, pectoralpi churanapaj ónice rumicunatapish, shujtaj sumaj 

rumicunatapishmi apamurcacuna. 

28Mishquijllata ashnacujcunata, lamparapi churashpa rupachina aceiteta, imata 

Diospajlla ch'icanyachina aceiteta rurangapajpish, mishquijllata ashnaj inciensota 

rurangapajpish chagruna jambicunatami apamurcacuna. 

29Israelcunaca Mandaj Dios paipaj imallata ruranapaj Moisesman huillachishca 

shinallatajmi, Mandaj Diospajta ruranapaj cuna munaita charijcunaca c'aricuna 

cashpa, huarmicuna cashpa shungumantataj Diosman cungapaj apamurcacuna. 

Mandaj Diosca Bezaleelta, Aholiabta imapipish paipaj ruranacunapi ruraj cachun 
cayashcami 

(Ex 31.1-11) 

30Moisesca israelcunataca: Riquichij Mandaj Diosca Judá aillupuramanta Hurpaj 

nieto, Uripaj churi Bezaleelta cayashpami, 

31paipica yachaisapa, yuyaisapa, imatapish yachaj, tucui ima ruranatapish yachaj 

cachun Diosca paipaj Espirituta jundachishca. 

32Chai yachaihuanca paica curihuan, cullquihuan, broncehuan pipish manaraj 

rurashcata yuyarishpa imatapish rurajlla cachunmi chashna churashca. 

33Rumicunapipish sumaj ricunacunata ruraj cachun, caspicunapipish sumaj 

ricunacunata ruraj cachun, tucui imatapish pipish manaraj yuyarishcata ruraj 

cachunmi Taita Diosca chashna churashca. 

34Paipica yachachi tucuipaj cana shungutapishmi churashca. Dan aillumanta caj 

Ahisamacpaj churi Aholiabmanpish chashnallatajmi churashca. 

35Paicunamanca imatapish pipish manaraj rurashca sumajcunata ruraj cachunmi 

yachaita jundachishca. Azul millmahuan, morado millmahuan, amsa puca 

millmahuan, ashtahuan alli lino puchcahuan sumaj ricunacunayujta telarpi ahuaj 

cachunmi chashna churashca. Tucui imatapish pipish manaraj rurashca sumaj 

ricunacunayujta rurachunmi chashna churashca. 

ÉXODO 36 

1“Chaimanta yachaisapa, yuyaisapa cachun churashcacunaca Bazaleelpish, 

Aholiabpish tucui shujtajcunapish Mandaj Dios yachaisapa shunguta churashcacunaca 

Mandaj Diospajta rurangapaj Mandaj Diospaj huasita tucui ima shujtajcunata 

rurachunmi chashna churashca. Paicunami Mandaj Dios tucui imallata rurachun 

nishpa mandashcataca rurangacuna” nircami. 

Israelcuna Diosman mana mitsashpa yallitaj cujpi Moisesca chailla apamuichij 
nishcami 

2Moisesca Bezaleeltapish, Aholiabtapish, yachaisapa shunguyujcunataca tucui 

shujtajcunatapishmi cayarca. Chaimi Mandaj Dios yachaisapa shunguta 

churashcacunaca Diosllataj shamuna yuyaita cujpi tucuicuna chai trabajota rurangapaj 

shamurcacuna. 

3Paicunaca Mandaj Diospajta rurangapaj Mandaj Diospaj huasita tucui ima 

shujtajcunata chaipi ruranapajpish israelcuna Mandaj Diosman cungapaj 

apamushcacunatami Moisespaj maquimanta japircacuna. Israelcunaca paicuna cuna 

munaita charishcamantaca cada tutamantami Mandaj Diosman cungapajca 

apamucurcallacuna. 

4Chaimantami Mandaj Diospaj huasita ruracujcunaca paicuna imallapi ruracushcata 

saquishpa, 

5Moisespajman rishpaca: “Mandaj Dios imallata rurachun nishpa mandashca shina 

ruranapajca, israelcunaca ñamari yallijta apamuncuna” nishpa huillarcacuna. 

6Chaimi Moisesca: “Tucui israelcunallamantaj c'aricuna cashpa, huarmicuna 

cashpapish Diospaj huasita rurangapaj apamungapaj imalla ruracushcataca ña ama 

ashtahuan ruraichijchu” nishpa huasinta huillachirca. Chashnami Moisesca Diosman 

ama ashtahuan cuchun israelcunataca jarcarca. 

7Tucui imallata rurana cashcacunapajca tucui imapish yallitaj achca cashcamanta ña 

tucuita tucuchijpipish puchurcarajmi. 

Diospaj carpa huasita ima shina rurashcami 
(Ex 26.1-37) 

8Imatapish ruranata yachajcunapuramanta ashtahuan alli yachajcunami Diospaj carpa 

huasitaca rurarcacuna. Paicunaca lino puchcata caupushcahuan, azul, morado, amsa 

puca millmata puchcashcahuanmi chunga cortinacunata querubincunayujta 

bordashcata ahuarca. 

9Chai cortinacunaca cada shujmi sunimanca chunga ishqui metro sujta chunga 

centímetro, anchomanca shuj metro pusaj chunga centímetro carca. Cortinacunaca 

tucuicuna chai medidallatatajmi charirca. 

10Pichca cortinacunataca caishujhuan chaishujhuan tupachishpa sirashpa shujllatami 

rurarcacuna. Caishuj pichca cortinacunatapish caishujhuan chaishujhuan tupachishpa 

sirashpa shujllatami rurarcacuna. 

11Ña chashna rurashpaca, punta pichca cortinacunata tandachishca jatun cortinapaj 

filopica, morado puchcahuanmi rinrincunata rurarcacuna. Caishuj pichca 

cortinacunata tandachishpa sirashca tucuri filopipish chashnallatajmi rinrincunata 

rurarcacuna. 

12Punta pichca mirga cortinacunata tupachishpa sirashca jatun cortina filopica chunga 

pichca rinrincunatami rurarcacuna. Caishuj pichca cortinacunata tupachishpa sirashca 

jatun cortina filopipish pichca chunga rinrincunatami rurarcacuna. Chai rinrincunaca 

ishquindij cortinacunata sirashpa shujllata rurangapaj ishquindijpitaj ch'imbapura 

rurashcami carca. 

13Pichca chunga curi ganchocunatapish rurashpami, chai ganchocunapica shuj jatun 

cortinapi churashca rinrincunata churachishpa caishuj jatun cortinahuan 

ch'imbapurashpa shujllata rurarcacuna. Chashnami Diospaj carpa huasica shuj 

linsollahuan rurashca shina saquirca. 

14Diospaj carpa huasi jahuata c'atanapajca chivo millmata ahuashpa chunga shuj 

mirga linsocunatami rurarcacuna. 

15Chai mirga linsocunaca sunimanca chunga quimsa metro pichca chunga centímetro, 

anchomanca shuj metro pusaj chunga centimetromi carca. Chai chunga shuj mirga 

linsocunaca tucuicunami chai medidallataj carca. 

16Pichca mirga linsocunataca mirachishpa sirashpami, shujllata rurarcacuna. Caishuj 

sujta mirga linsocunatapish mirachishpa sirashpami shujllata rurarcacuna. 

17Chai ishqui jatun linsocunata ch'imbapurashpa churana filocunapica 

ishquindijpitajmi pichca chunga rinrincunata rurarcacuna. 

18Chai linsocunata ishquindijta ch'imbapurashpa sirangapajca pichca chunga bronce 

ganchocunatami rurarcacuna. Ishquindijtaj shujlla tucushpa saquirichunmi chashna 

rurarcacuna. 

19Chai jahuata c'atanapajca carnero caracunatami pucajllata tinircacuna. Cutin chai 

jahuata c'atanapajpish tejoncunapaj caratami rurarcacuna. 

20Diospaj carpa huasipajca acacia caspimanta derecho tablacunatami rurarcacuna. 

21Chai tablacunaca sunimanca chuscu metro pichca chunga centímetro, anchomanca 

sujta chunga canchis chaupi centímetromi carca. 

22Chai tablacunata alli canichishpa churanapajca cada tablami ishqui espigacunata 

charirca. Diospaj carpa huasipaj tucui tablacunallatatajmi chashna rurarcacuna. 

23Diospaj carpa huasipaj tablacunata rurashpaca ura ladoman churanapajca ishqui 

chunga tablacunatami rurarcacuna. 

24Chai tablacunata shayachinapajca cullquimantami chuscu chunga basacunata 

rurarcacuna. Chai tablacunaca ishqui espigacunata charishcamantami cada tabla 

ishqui basacunapi shayarina carca. 

25Diospaj carpa huasi janaj ladoman churanapajpish ishqui chunga tablacunatami 

rurarcacuna. 

26Chai tablacunata churanapajca cullquimantami chuscu chunga basacunata 

rurarcacuna. Cada tablacunata shayachinapajmi ishqui basacuna carca. 

27Diospaj carpa huasipi inti huashicun ladopi churanapajca sujta tablacunatami 

rurarcacuna. 

28Diospaj carpa huasi esquinacunapi churanapajca ishqui ladopajmi ishqui tablacunata 

rurarcacuna. 

29Chai tablacunaca chaquimanpish espiga, jahuamanpish espigacunayujta rurashca 

jahuamanpish ucumanpish espigacunata churachishcami carca. Ishquindij esquinapimi 

chashna churashca carca. 

30Chai ishqui tablacunahuanca huasha ladopajca, pusaj tablacunami carca. Chaicunata 

shayachinapajca cullquimanta rurashca chunga sujta basacunami carca. Chai 

tablacunaca cada tablacunami ishqui basacunapi shayarina carca. 

31Diospaj carpa huasipi shuj ladoman churashca tablacunapi quinriman churanapajca 

pichca suni caspicunatami acacia caspillamantataj rurarca. 

32Diospaj carpa huasipi caishuj ladoman churashca tablacunapi quinriman 

churanapajpish pichca suni caspicunatami rurarca. Diospaj carpa huasipi inti 

huashicun ladoman churashca tablacunapi quinriman churanapajpish pichca suni 

caspicunatami rurarca. 

33Ishqui ladoman caj tablacuna quinripi churana pichca caspicunamanta shujca 

shujllataj shuj ladomanta caishuj ladoman pasajta churangapajmi rurarcacuna. Chai 

caspitaca chaupi quinripimi churarcacuna. 

34Chai tablacunataca curihuanmi llihuircacuna. Quinriman churana suni caspicunata 

churachingapajpish curi argollacunatami rurarca. Quinriman churana suni 

caspicunatapish curihuanmi llihuircacuna. 

35Chai jarcachinataca azul millmahuan, morado millmahuan, amsa puca millmahuan, 

caupushca linohuanmi rurarca. Chaitaca querubincunayujta bordashpami ahuarca. 

36Chai linsota huarcunapajca acacia caspimanta chuscu pilarcunata rurashpami 

jahuata curihuan llihuirca. Chai pilarcuna jahuapi churana capitelcunapish curimi 

carca. Chai pilarcunata shayachinapajpish cullqui basacunatami chuscuta rurarca. 

37Diospaj carpa huasi pungupaj linsotapish azul, morado, amsa puca, linota caupushca 

puchcahuan sumajta bordashpa ahuaj ahuashcami carca. 

38Chaita huarcuna pichca pilarcunandij, pilarcuna jahuapi churana capitelcunandijmi 

rurarca. Capitelcunatapish, molduracunatapish curihuanmi llihuirca. Chai 

pilarcunapajpish bronce basacunatami pichcata rurarca. 

ÉXODO 37 

Diospaj carpa huasipi imalla tiyajcunata rurashcami 
(Ex 25.10-40; 27.1-8; 30.1-10) 

1Bezaleelca arcatapish acacia caspillamantatajmi rurarca. Chai arcaca sunimanca shuj 

metro chunga ishqui chaupi centímetro, anchomanca sujta chunga canchis chaupi 

centímetro, altomanpish sujta chunga canchis chaupi centimetromi carca. 

2Chai arcataca ucutapish jahuatapish alli curihuanmi llihuirca. Muyundij filocunapica 

curi ribetetami rurarca. 

3Chai arcapajca chuscu esquinapajmi curi chuscu argollacunata rurarca. Ishquitaca 

shuj ladopaj, ishquitaca caishuj ladopajmi rurarca. 

4Acacia suni caspicunatapish rurashpami chai jahuataca curihuan llihuirca. 

5Chai caspicunataca arcata huandushpa apanapaj churashca argollacunapimi churarca. 

6Chai arcapaj propiciatoriotapish sunimanca shuj metro chunga ishqui chaupi 

centímetrota, anchomanca sujta chunga canchis chaupi centimetrotami alli curita 

rurarca. 

7Martillohuan tacashpa curi ishqui querubincunatapishmi rurarca. Chaitaca arcapaj 

propiciatorio ishqui ladomanmi churarca. 

8Chai ishqui querubincunataca, arcapaj propiciatoriollapitaj tandachishpami rurarca. 

Shujtaca shuj lado filoman, caishujtaca caishuj lado filomanmi rurarca. 

9Chai querubincunataca arcapaj propiciatoriota urilla ricushpa cumulla ch'imbapura 

tiyacujtami rurarca. Paicunapaj alascunaca arcapaj propiciatoriota llandungapaj 

jahuata chutashcami carca. 

Diospaj ñaupajpi tandata churana mezata rurashcami 
(Ex 25.23-30) 

10Mezatapish acacia caspillamantatajmi rurarca. Chai mezaca sunimanca iscun 

chunga centímetro, anchomanca chuscu chunga pichca centímetro, altomanca sujta 

chunga canchis chaupi centimetromi carca. 

11Chai mezataca alli curihuanmi tucuita llihuirca. Chai muyundij filopica curi 

ribetetami rurarca. 

12Chai muyundijtaca canchis chaupi centímetro ancho jarcatami rurarca. Chaitapish 

muyundijtami curi ribeteta rurarca. 

13Curi chuscu argollacunata rurashpami, chaicunataca chai meza chaquipaj chuscu 

esquinapi churarca. 

14Chai argollacunataca meza filota jarcashca ucunijllapimi churarca. Chai 

argollacunaca huanduna caspicunata churachishpa, mezata apangapajmi chashna 

churashca carca. 

15Chai mezata huanduna caspicunatapish acacia caspimanta rurashpami jahuataca 

curihuan llihuirca. 

16Meza jahuapi imallata ruranacunataca: Platocunata, cucharacunata, trinchicunata, 

cuchillocunata, vasocunatapish ashtahuan alli curitami rurarca. Tasacunaca yacu 

shinacunata tallinapajmi. 

Curi candelerota rurashcami 
(Ex 25.31-40) 

17Chai candelerotaca chaquiyujta, chai troncotapish copacunayujta, 

manzanacunayujta, sisacunayujta ashtahuan alli curita martillohuan tacashpami 

rurarca. 

18Chaitaca sujta maquicunayujtami rurarca. Chai maquicunaca quimsaca shuj 

ladoman, quimsaca caishuj ladomanmi carca. 

19Cada maquicunatami almendro sisacunatajllayujta, quimsa copacunatajllayujta, shuj 

manzanatajllayujta, shuj sisatajllayujta rurarca. Caishuj lado maquipipish quimsa 

copacunatajllayujta, shuj manzanatajllayujta, chai puntapica almendro 

sisatajllayujtami rurarca. Sujta maquicunapitajmi chashna rurarca. 

20Tucuita aparij troncopish almendro sisatajlla chuscu copacunayujmi carca. Shuj 

manzanatajllatapish, shuj sisatajllatapishmi rurarca. 

21Chai troncomanta llujshij quimsa maquicunapica cada maqui puntapimi shuj shuj 

manzanacunatajlla tiyarca. 

22Candelero troncopish, chaimanta llujshij maquicunapish alli curita candelero 

troncopi shujllata rurashcami carca. Chaicunapi tiyaj manzanacunatajllataca 

martillohuan tacashpa rurashcami carca. 

23Chai maquicunapi tiyaj canchis lamparacunatapish, mecha rupashca ushpata 

anchuchinacunatapish, chai ushpata tandana platillocunatapish alli curillamantatajmi 

rurarca. 

24Chai candelerotaca chaipi tucui imallata ruranacunandijtaca shuj talento alli 

curitami rurarca. 

Inciensota rupachina altarta rurashcami 
(Ex 30.1-5) 

25Inciensota rupachina altartapish acacia caspitami rurarca. Chai altarca sunimanca 

chuscu chunga pichca centímetro, anchomanpish chuscu chunga pichca 

centimetrollatajmi carca. Chuscundij ladomi chai medidallataj carca. Altomanca iscun 

chunga centimetromi carca. Chai altarpi caj gachucunaca altarhuan shuj shinallata 

rurashcami carca. 

26Chai altar jahuatapish, lado quinricunatapish, gachucunatapish alli curihuanmi 

llihuirca. Muyundij filocunatapish, curihuanmi ribetirca. 

27Chai ribete ucunijllapica ishqui esquinapimi curi argollacunata rurarca. Caishuj 

ladomanpish chashnallatajmi rurarca. Chaipi caspicunata churachishpa maimanpish 

apanapajmi chashna rurarca. 

28Chai caspicunataca acacia caspimanta rurashpami curihuan llihuirca. 

Diospajlla cachun ch'icanchina aceiteta rurashcami 
(Ex 30.22-38) 

29Diospajlla cachun ch'icanchina aceitetapish, mishquijllata ashnaj ashtahuan alli 

inciensotapishmi rurarca. Chaitaca mishquijllata ashnaj jambicunata ruranata yachaj 

rurashcatapish yalli mishquijllaman ashnacujtami rurarca. 

ÉXODO 38 

Bronce altarta rurashcami 
(Ex 27.1-8) 

1Cushpa tucuita rupachina altartapish, acacia caspillatatajmi rurarca. Chai altarca 

sunimanca ishqui metro ishqui chunga pichca centímetro, anchomanpish ishqui metro 

ishqui chunga pichca centimetrollatajmi carca. Chuscundij ladomi chai medidallataj 

carca. Altomanca shuj metro chunga pichca centimetromi carca. 

2Altarpaj chuscu esquinacunapica, gachucunatami rurarca. Chai gachucunataca 

chuscutataj altarhuan shuj shinallata rurashpami chai altartaca tucuita broncehuan 

churarca. 

3Chai altarpi imallata ruranapaj cajcunataca: Mangacunatapish, tenazacunatapish, 

tasacunatapish, garfio nishca quimsa puntayujcunatapish, palacunatapish chaipi tucui 

imalla ruranacunatapish broncemantami rurarca. 

4Chai altarpi churanapajca, broncemanta shuj parrillata rurashpami, altar cajón 

chaupicama uriman cacharishpa churangapaj rurarca. 

5Shinallataj bronce parrilla chuscundij ladopimi bronce suni caspicunata 

churachingapaj chuscu argollacunata rurarca. 

6Acacia suni caspicunatapish rurashpami broncehuan llihuirca. 

7Chai suni caspicunataca altarta maimanpish apangapajmi, altar esquinacunapi 

churashca argollacunapi churachirca. Chai altarca tablacunamanta rurashcami carca. 

Ucu siquimanca tablacunata mana churashcami carca. 

Bronce pailata rurashcami 

(Ex 30.18) 

8Maillarinapaj yacuta churana tanquetapish chai tanqueta tiyachina basatapish 

broncemantami rurarca. Diospaj carpa huasi pungupi Diospajta ruraj huarmicunapaj 

bronce espejocunamantami chaicunataca rurarca. 

Diospaj carpa huasi muyundij patiota rurashcami 
(Ex 27.9-19) 

9Diospaj carpa huasi muyundij patiotapish rurarcami. Ura ladota huarcuna cortinataca 

lino puchcata caupushcatami chuscu chunga pichca metrota rurarca. 

10Chai cortinata huarcunapajca ishqui chunga pilarcunata, chai pilarcunata shayachina 

ishqui chunga basacunatami broncemanta rurarca. Pilarpaj capitelcunapish, 

molduracunapish cullquimanta rurashcami carca. 

11Janaj lado quinripi churangapajpish chuscu chunga pichca metro cortinatami 

rurarca. Chai cortinata churanapajca ishqui chunga pilarcunata, chai pilarcunata 

shayachina ishqui chunga basacunatami broncemanta rurarca. Pilarpaj 

capitelcunapish, molduracunapish cullquimanta rurashcami carca. 

12Inti huashicun ladoman churanapajpish ishqui chunga ishqui metro pichca chunga 

centímetro cortinami carca. Chai cortinata churanapajpish chunga pilarcuna, chai 

pilarcunata shayachinapajpish chunga basacunami carca. Pilarpaj capitelcunapish, 

molduracunapish cullquimanta rurashcami carca. 

13Inti llujshin ladopajpish, ishqui chunga ishqui metro pichca chunga centímetro 

cortinami carca. 

14Huasi canllaman yaicuna ladopaj chulla lado cortinaca sujta metro canchis chunga 

pichca centimetromi carca. Chai cortinata churanapajca quimsa pilarcuna, chai 

pilarcunata shayachina quimsa basacunami carca. 

15Huasi canllaman yaicuna pungu caishuj ladoman caj cortinacunapish sujta metro 

canchis chunga pichca centímetrollatajmi carca. Chai cortinacunata churanapajpish 

quimsa pilarcuna, chai pilarcunata shayachinapajpish quimsa basacunami carca. 

16Diospaj huasi canlla muyundijta churashca cortinacunaca linota caupushpa 

ahuashcami carca. 

17Pilarcunata shayachina basacunaca broncemi carca. Pilarcunapaj capitelcunapish, 

molduracunapish, cullquimanta rurashcami carca. Pilarcuna umataca cullquihuan 

llihuishcami carca. Diospaj huasi canlla muyundij pilarcunapaj molduracunaca 

tucuicunami cullquimanta carca. 

18Diospaj carpa huasi canllaman yaicuna punguta jarcachina cortinaca, azul millma, 

morado millma, amsa puca millmahuan, linota caupushcahuan sumajta 

bordashcacunayujta ahuanata yachaj ahuashcami carca. Chai cortinacunaca Diospaj 

carpa huasi canlla muyundij cortinacuna shinallatajmi sunimanca iscun metrota, 

altomanca ishqui metro ishqui chunga pichca centimetrota charirca. 

19Chai cortinacunata churanapajca chuscu pilarcuna, chai pilarcunata shayachinapaj 

chuscu basacunapish broncemi carca. Chai pilarcunapaj capitelcunapish cullquimanta 

rurashcami carca. Capitelcunatapish, molduracunatapish cullquihuan llihuishcami 

carca. 

20Diospaj carpa huasi muyundijta charichina ishtacacunapish, Diospaj carpa huasi 

canlla muyundij pilarcunata charichina ishtacacunapish broncemi carca. 

Diospaj carpa huasita imallahuan rurashcami 

21Diospaj carpa huasitapish, Dioshuan ari ninacushca quillcata huaquichina carpa 

huasitapish imallahuan rurashcata yupashcami. Chaitaca Aarón curapaj churi Itamarta 

Moisés mandajpimi, Itamarca levitacunata mandajpi paicunaca imalla yaicushcata 

yuparcacuna. 

22Uripaj churi Bezaleelca Mandaj Dios Moisesta ima shinalla rurachun nishca 

shinallatajmi rurarca. Paica Judá aillumanta caj Hurpaj nietomi carca. 

23Bezaleelhuanca Dan aillupuramanta caj Ahisamacpaj churi Aholiabmi carca. 

Aholiabca azul millmata, morado millmata, amsa puca millmata puchcashcahuan, 

ashtahuan alli linota caupushcahuan sumajta bordashcacunayujta ahuanata yachajmi 

carca. 

Diospajlla huasita imallahuan rurashcami 

24Diospaj carpa huasita ruranapaj cushca curihuanca imallata curihuan rurana 

cashcata curihuan rurashcata yupajpica, tucuimantaca ishqui chunga iscun talento, 730 

siclomi carca. Chaica Diospaj carpa huasipi tiyaj cullquita pezanapi pezashcami carca. 

25Israelcunata yupashpa quillcashpa japishca cullquica patsaj talento, 1.775 siclomi 

carca. Chaica Diospaj carpa huasipi tiyaj cullquita pezanapi pezashcami carca. 

26Israelcunataca ishqui chunga huatayujmanta huichiman charijcunata quillcashpa 

yupajpica, 603.550 gentecunami carca. Paicunaca cada quiquinmi chaupi siclota 

curcacuna. Chaica Diospaj carpa huasipi tiyaj cullquita pezanapi pezashcami carca. 

27Diospaj carpa huasi pilarcunata shayachina basacunatapish, huasi canlla muyundijta 

jarcachinapaj shayachina pilarcunapajpish patsaj talento cullquihuanmi basacunata 

rurarca. Tucui chai cullquitaca patsaj basacunatami rurarca. Cada basapimi, shuj 

talento cullqui yaicurca. 

28Pilarcunapaj capitelcunataca 1.775 siclo cullquihuanmi rurarca. Chai cullquihuan 

llihuishpami chai capitelcunataca pilarhuan shujllata rurarca. 

29Diosman cushca bronceca canchis chunga talento, 2.400 siclomi carca. 

30Chai broncehuanca Dioshuan tupanacuna carpa huasipaj punguta shayachina 

basacunata, bronce altarta, bronce parrillata, chai altarpi tucui imallata ruranapaj 

cajcunata, 

31Diospaj carpa huasi canlla muyundijpi pilarcunata shayachina basacunata, Diospaj 

carpa huasi canllaman yaicuna punguta shayachina basacunata, Diospaj carpa huasita 

charichina ishtacacunata, Diospaj huasi canlla muyundij pilarcunata charichina 

ishtacunatapishmi rurarca. 

ÉXODO 39 

Curacunapaj churanacunata rurashcami 
(Ex 28.1-43) 

1Diospajlla ucupi Diospajta ruranapaj churanacunataca azul, morado, amsa puca 

puchcacunata ahuashpami rurarca. Aarón Diospajlla cura cashpa churarina 

churanatapish Mandaj Dios, Moisesta mandashca shinallatajmi rurarca. 

2Efodtapish curimantami rurarca. Azul, morado, amsa puca puchcacunahuan, 

caupushca lino puchcahuanmi rurarca. 

3Curita martillohuan tacashpa ñañujlla latata rurashpami, puchca shina ñañujllata 

p'itircacuna. Chai curi puchcahuanmi azul, morado, amsa puca puchcacunahuan, lino 

puchcahuan sumaj ricunacunayujta ahuarcacuna. 

4Chai efod nishca churanapica ishqui rigra jahuatami ñaupaj ladohuan huasha 

ladohuan tandachingapaj ishqui mirga linsocunata rurarca. 

5Efod jahuata chumbillirina chumbipish efodta shinallataj rurashcami carca. Mandaj 

Dios Moisesta mandashca shinallatajmi curihuan, azul, morado, amsa puca 

puchcacunahuan, caupushca lino puchcahuan rurashca carca. 

6Ónice rumicunata labrashpami, chaicunataca canichinata curimanta rurashcahuan 

muyundijta canichirca. Chaipica yaya Israelpaj churicunapaj shuticunataca sellanapi 

quillcashpa churaj shinami quillcashpa churarca. 

7Chaicunataca Mandaj Dios Moisesta mandashca shinallatajmi, Israelpaj churicunata 

yuyarinapaj cachun efod churana ishqui rigra jahuapi churarca. 

8Pectoraltapish efodta shinallatajmi curi puchcahuan, azul, morado, amsa puca 

puchcacunahuan, caupushca lino puchcahuan sumajta bordashcayujta ahuarca. 

9Chai pectoralca racuta ahuashca patarijpica, sunimanca ishqui chunga ishqui 

centímetro chaupihuan, anchomanpish ishqui chunga ishqui centímetro chaupihuanmi 

carca. 

10Chai pectoralpica chuscu fila rumicunatami churarca. Punta filapica shujca sardio, 

caishujca topacio, chaishujca carbunclo rumicunami carca. 

11Ishqui filapica shujca esmeralda, caishujca zafiro, chaishujca diamante rumicunami 

carca. 

12Quimsa filapica, shujca jacinto, caishujca ágata, chaishujca amatista rumicunami 

carca. 

13Chuscu filapica, shujca berilo, caishujca ónice, chaishujca jaspe rumicunami carca. 

Tucui chai rumicunaca curimanta cajonta shina rurashcapi churashpa canichishcami 

carca. 

14Chai rumicunaca Yaya Israelpaj chunga ishqui churicunapaj shuticuna cashca 

shinallataj chai rumicunapish chunga ishquimi carca. Chai rumicunapica chunga 

ishqui aillucunapaj shuticunataca cada rumipi cada aillupaj shuticunata sellanapi 

quillcashca shinami carca. 

15Pectoralpica ashtahuan alli curita ch'imbatajlla huatuta rurashcatami churarca. 

16Ishqui canichinacunatapish, ishqui argollacunatapish curitami rurarca. Chai ishqui 

argollacunataca pectoralpaj jahua lado ishqui esquinacunapimi churarca. 

17Curimanta rurashca ishqui argollacunataca pectoralpaj jahua lado ishqui 

esquinacunapimi churarca. 

18Argollacunapi huatashca caishuj ishqui lado puntataca efod churana rigra jahua 

ñaupaj ladoman canichinacunata churashcapimi canichirca. 

19Shujtaj ishqui curi argollacunatapish rurashpami, pectoralpaj ucu lado ishqui 

esquinacunapi churarcacuna. Efod nishca churanahuan tupanacun ishqui lado uripimi 

churarcacuna. 

20Ishqui curi argollacunatapish rurashpami, efod churana ñaupaj lado ishqui ladoman 

churarcacuna. Chaitaca cintura jananijllapimi, sirashca c'uchullapi churarcacuna. 

21Chaicunataca pectoralpi churashca argollacunahuan efodpi churashca 

argollacunahuanmi azul-lla puchcahuan tandachishpa huatarca. Chai pectoraltaca efod 

churana jahuamanta ama ch'icanyanacuchunmi chashna rurarca. Mandaj Dios 

Moisesta mandashca shinallatajmi rurarcacuna. 

22Efod ucuta churarina churanataca, azul puchcata sumajta ahuashpami rurarca. 

23Chaupipi jutcushpa chai jutcu muyundij ama lliquirichunmi chai muyundijtaca 

racuta ahuarca. 

24Chai churana muyundijtaca azul, morado, amsa puca puchcacunahuan, caupushca 

lino puchcahuan granada nishca sumaj bolacunata rurashpami huarcurca. 

25Alli curimanta uchijlla campanillacunatapish rurashpami, chai churana chaqui filo 

muyundijta granadacunahuan chagrushpa churarca. 

26Diospajta rurangapaj churarina churana filopica shuj campanilla, shuj granada, shuj 

campanilla, shuj granadata muyujta churashcami carca. 

27Aaronpajpish, paipaj churicunapajpish túnica churanataca ashtahuan alli linota 

ahuashcami carca. 

28Metratapish, tiaracunatapish, calzoncillocunatapish caupushca ashtahuan alli 

linohuanmi rurarca. 

29Chumbillinatapish Mandaj Dios Moisesta mandashca shinallatajmi caupushca 

linohuan, azul, morado, amsa puca puchcacunahuan sumajta bordashcacunayujta 

ahuanata yachajmi ahuarca. 

30Ashtahuan alli curimanta cintatajlla diadematami rurarca. Chaipica: MANDAJ 

DIOSCA JUCHA ILLAJMI nishcatami sellanapi quillcaj shina quillcarca. 

31Mandaj Dios Moisesta mandashca shinallataj mitra jahuata pilluchishpa 

huatangapajmi chai diademapica azul huatuta churarca. 

Diospaj carpa huasita tucuchishcami 
(Ex 35.10-19) 

32Chashnami Diospaj carpa huasita shayachinapajca tucuita rurarcacuna. Dioshuan 

tupanacuna carpa huasita shayachinapajca Mandaj Dios Moisesta mandashca 

shinallatajmi israelcunaca tucuita rurarcacuna. 

33Diospaj carpa huasita shayachinacunatapish, chaipi imallata runapaj cajcunatapish, 

Moisespajmanmi apamurcacuna. Chaicunaca: Ganchocuna, tablacuna, quinriman 

churana suni caspicuna, pilarcuna, pilarcunata shayachina basacuna, 

34Diospaj carpa huasita c'atanapaj pucajllata tinishca carnero caracuna, tejonpaj 

caracuna, Diospajlla ch'icanchishca ucuta churana cortina, 

35Dioshuan ari ninacushca quillcata huaquichina arca, chai arcata huanduna 

caspicuna, 

36chai arcapaj propiciatorio, meza, chai mezapaj vasocuna, Diospaj ñaupajpi churana 

tanda, 

37ashtahuan alli curita rurashca candelero, candeleropaj lamparacuna, chai 

lamparacunata allichinacuna, chaipi imallata ruranapaj cajcuna, achijyachichun 

lamparapi churana aceite, 

38curi altar, Diospajlla cachun ch'icanchina aceite, mishquijllata ashnaj incienso, 

Diospaj carpa huasi pungupi churana cortina, 

39bronce altar, chai altarpi churana bronce parrilla, chai altarta huanduna caspicuna, 

chaipi imallata ruranapaj cajcuna, yacupaj tanque, chai tanqueta tiyachina basa, 

40Diospaj carpa huasi canlla muyundij cortinacuna, chai cortinacunata churanapaj 

pilarcuna, chai pilarcunata shayachina basacuna, Diospaj carpa huasi canllaman 

yaicunapi churana cortina, huascacuna, ishtacacuna, Diospaj carpa huasipi imallata 

ruranacuna, Dioshuan tupanacuna carpa huasipi imallata ruranacuna, 

41Diospajlla ch'icanchishca ucupi Diospajta ruracushpa churarina churanacuna, 

Mandaj Diospajlla caj Aarón cura churarina churanacuna, paipaj churicuna Diospajta 

ruranapi churarina churanacunatapishmi Moisespajman apamurcacuna. 

42Mandaj Dios Moisesta tucui imallata rurachun mandashca shinallatajmi 

israelcunaca tucuita rurarcacuna. 

43Moisesca tucui chaicunataca, Mandaj Dios mandashca shinallataj sumajta 

rurashcatami ricurca. Chaimantami paicunataca allitami rurashcanguichij nirca. 

ÉXODO 40 

Diospaj carpa huasita Moisés shayachishcami 

1Tucui chaicunata ña rurashpa tucuchishca q'uipami, Mandaj Diosca Moisestaca: 

2“Mandaj Dioshuan tupanacuna chai carpa huasitaca huata callari punta quillapaj 

punta punllami shayachina cangui. 

3Dioshuan ari ninacushca quillcata huaquichina arcata chai ucupi churashpa chai 

ucutaca linsohuan jarcachingui. 

4Mezatapish yaicuchishpa, sumajta allichishpa churangui. Candelerotapish 

yaicuchishpa lamparacunapi ninata japichishpa churangui. 

5Inciensota rupachina curi altartaca, Dioshuan ari ninacushca quillcata huaquichina 

arca ñaupajpi churangui. Diospaj carpa huasiman yaicuna pungupica cortinata 

churangui. 

6Diosman cushpa tucui rupachina altartaca, Dioshuan tupangapaj carpa huasiman 

yaicuna pungu ñaupajpi churangui. 

7Dioshuan tupanacuna carpa huasihuan, altarhuan chaupipi tanqueta churashpa yacuta 

jundachingui. 

8Diospaj carpa huasi canlla muyundijta caspicunata shayachishpa cortinahuan 

jarcachingui. Chai huasi canllaman yaicuna pungupipish cortinahuan jarcachingui. 

9Diospajlla ch'icanchina aceiteta japishpa Diospaj carpa huasitapish, chaipi tucui 

imalla cajtapish, chai huasipi imallata ruranacunandij chai aceitehuan Diospajlla 

cachun ch'icanchingui. Chashnami ñucapajllata ruranapaj canga. 

10Diosman cushpa tucui rupachina altartapish, chaipi tucui imallata ruranacunatapish 

Diospajlla cachun ch'icanchina aceitehuan Diospajllata rurangui. Chashna rurajpimi 

chaicunaca ñucapajllata ruranapaj canga. 

11Tanquetapish, tanqueta tiyachina basatapish Diospajlla cachun ch'icanchina 

aceitehuan Diospajlla cachun ch'icanchingui. 

12Aarontapish, paipaj churicunatapish Dioshuan tupanacuna carpa huasi punguman 

pushashpa armachingui. 

13Ñucapajta rurangapaj churarina churanata Aaronman churachishpa, paitaca 

ñucapajlla cachun ch'icanchina aceitehuan ñucapajllata ruraj cura cachun 

ch'icanchingui. 

14Chai q'uipaca, paipaj churicunatapish c'uchuyachishpa túnica churanacunata 

churachingui. 

15Paicunatapish paicunapaj yayata ima shinami Diospajlla ch'icanchina aceitehuan 

ch'icanchircangui chai shinallataj Diospajlla cachun ch'icanchina aceitehuan 

paicunatapish ch'icanchijpimi, Diospajllata ruraj curacuna canga. Chai aceitehuan 

paicunata Diospajlla cachun ch'icanchishcaca paicunapaj huahua huahuacunapish 

huashan huashan curacuna canapajmi” nircami. 

16Moisesca Mandaj Dios mandashca shinatajmi tucuita rurarca. 

17Cati huatapaj punta quillapaj punta punllapimi, Diospaj carpa huasitaca shayachirca. 

18Moisesca Mandaj Diospaj carpa huasitaca cashnami shayachirca: Basacunapi 

tablacunata alli satichishpa, tablacunatapish ch'imbapura alli canichishpa, quinriman 

churana suni caspicunatapish quinriman churashpami chashna rurashcataca 

jatarichishpa shayachirca. 

19Chashna shayachishpaca, chai jahuataca carpahuanmi c'atarca. Chai carpa 

jahuatapish shujtaj c'atahuanmi c'atarca. Moisesca, Mandaj Dios mandashca 

shinatajmi rurarca. 

20Dioshuan ari ninacushca quillcataca arca ucupimi churarca. Chai arcata apana suni 

caspicunatapishmi arca argollacunapi churachirca. Arca jahuapica propiciatoriotami 

churarca. 

21Chai arcataca Diospaj carpa huasi ucuman yaicuchishpami, chai huasi ucutaca shuj 

ladomanta caishuj ladocama linsota huarcushpa churarca. Chashna rurajpimi Mandaj 

Dios Moisesta mandashca shinallataj Dioshuan ari ninacushca quillcata huaquichina 

arcaca pacashca saquirirca. 

22Mezataca Dioshuan tupanacuna carpa huasi ucupimi churarca. Chaitaca Diospajlla 

ch'icanchishca ucuta jarcachishca linso ñaupajpimi janaj lado c'uchupi churarca. 

23Chai meza jahuapica Mandaj Dios Moisesta mandashca shinallatajmi, Mandaj 

Diospaj ñaupajpi churana tandataca, ima shina churana cashca shina churarca. 

24Candelerotaca, Dioshuan tupanacuna carpa huasi ucupi Diospajlla ch'icanchishca 

ucuta jarcachishca linso ñaupajpimi, ura ladoman churarca. Chaica mezahuan 

ch'imbapurami carca. 

25Mandaj Dios mandashca shinallatajmi Moisesca, Mandaj Diospaj ñaupajpi caj 

lamparacunapica ninata japichirca. 

26Curi altartaca Dioshuan tupanacuna carpa huasi ucupi, Diospajlla ch'icanyachishca 

ucuta jarcachishca linso ñaupajpimi churarca. 

27Mandaj Dios mandashca shinallatajmi, Moisesca chai altarpica mishquijllata ashnaj 

inciensota rupachirca. 

28Diospaj carpa huasiman yaicuna pungupipish cortinatami churarca. 

29Diosman cushpa tucui rupachina altartaca Dioshuan tupanacuna carpa huasi 

ñaupajpimi churarca. Chai altarpimi Mandaj Dios Moisesta mandashca shinallataj 

Diosman cushpa tucui rupachinatapish, Diosman cuna cashcatapish cushpa 

rupachirca. 

30Tanquetaca, Dioshuan tupanacuna carpa huasihuan, altarhuan chaupipi 

churashpami, maillarinapaj yacuta jundachirca. 

31Moisespish, Aaronpish, Aaronpaj churicunapish chai yacuhuanmi maquicunata, 

chaquicunata maillarijcuna carca. 

32Mandaj Dios Moisesta mandashca shinallatajmi Dioshuan tupanacuna carpa 

huasiman yaicushpapish, altarman c'uchuyashpapish maillarijcuna carca. 

33Diospaj carpa huasi canlla muyundijta, altar patio muyundijta cortinacunata 

muyundijta churashpaca chai huasi canllaman yaicuna pungupica cortinatami 

churarca. Moisesca tucuita rurashpami tucuchirca. 

Diospaj carpa huasi jahuapi p'uyu cashcami 
(Nm 9.15-23) 

34Dioshuan tupanacuna carpa huasitaca p'uyumi taparca. Diospaj carpa huasipica, 

Mandaj Diospaj achij nicujmi jundarca. 

35Dioshuan tupanacuna carpa huasitaca p'uyu tupashca, chai ucupipish Mandaj 

Diospaj achij nicuj junda cashcamantami Moisesca mana yaicui tucurca. 

36Diospaj carpa huasi jahuamanta p'uyu ña huichi rijpimi, israelcunaca tucuicuna puri 

callarijcuna carca. 

37Chai p'uyu mana huichi rijpica, israelcunaca chai p'uyu huichi ringacama mana puri 

callarijcunachu carca. 

38Mandaj Diospaj carpa huasi jahuapica, punllaca Mandaj Diospaj p'uyumi caj carca. 

Tutaca Mandaj Diospaj ninami caj carca. Tucui israelcuna ricucuitami chashna caj 

carca. Israelcunataca tucui paicuna purinapimi chashna pushamurca. 

LEVÍTICO 

LEVÍTICO 1 

Taita Diosman tucuita cushpa tucui rupachinami 

1Mandaj Diosca Moisesta cayashpami, paihuan tupana carpa huasimanta cashna nirca: 

2Israelcunataca cashna nishpa mandai: Cancunapuramanta maijancuna Mandaj 

Diosman cuna cashcata cungapaj animalcunamanta apamucushpaca, huagrata cashpa, 

ovejata cashpami apamuna canguichij. 

3Maijanpish Mandaj Diosman cushpa tucui rupachingapaj malta huagrata cushpaca, 

ima mana tucushca c'ari huagrata cuchun. Chaita Mandaj Dios chasquichunca, 

Mandaj Dioshuan tupana carpa huasi pungupi cuchun. 

4Chai cucujca Mandaj Diosman cushpa tucui rupachina animalpaj uma jahuapi paipaj 

maquita churachun. Chaimi, juchamanta cushca cashcamanta chasquinga. 

5Chai huagrataca Mandaj Diospaj ñaupajpi cungata p'itichun. Yahuartaca Aaronpaj 

churi curacuna, Mandaj Dioshuan tupana carpa huasi pungupi caj altar ladocunapi 

Diosman cushpa tsirapachun. 

6Chai tucui rupachina animaltaca p'itishpa mirga mirgata rurachun. 

7Aarón curapaj churicunaca, altar jahuapi ninata japichishpa, chai nina jahuapica 

yantata allichishpa churachuncuna. 

8Chai q'uipaca chai p'itishca aichacunataca umandij, chunllullicunandij huiracunandij 

altar jahuapi nina rupacunpi Aaronpaj churi curacuna allichishpa churachuncuna. 

9Chai huagrata cujllataj chunllullicunatapish, changa aichatapish yacuhuan 

maillachun. Chaitaca altar jahuapi cura tucuita rupachichun. Chashna tucui cushpa 

tucui rupachishcami, Mandaj Diospajca sumaj mishquijllata ashnacuj canga. 

10Oveja canllamanta cashpa, chivo canllamanta cashpa Diosman tucuita cushpa tucui 

rupachingapaj apamucushpaca, ima mana tucushca shuj c'ari animalta apamuchun. 

11Chai animaltaca altar janaj ladoman Mandaj Diospaj ñaupajpi cungata p'itichun. 

Yahuartaca Aaronpaj churi curacuna altar muyundijta tsirapachun. 

12Aichataca mirga mirgata p'itishpa umandij, chunllullicunandij, huiracunandij altar 

jahuapi yanta rupacunpi curacuna allichishpa churachuncuna. 

13Chunllullicunatapish, changa aichatapish chai cucujllataj yacuhuan maillachun. 

Curaca altar jahuapi tucuita cushpa rupachichun. Chaimi tucui cushpa tucui 

rupachishcaca, Mandaj Diospajca sumaj mishquijllata ashnacuj canga. 

14Mandaj Diosman tucuita cushpa tucui rupachingapaj, alasyuj animalta cucushpaca 

urpita cashpa, palomata cashpa apamuchun. 

15Chaitaca cura japishpa Diosman cushpa altar jahuapi cungata p'itishpa, yahuartaca 

altar shuj ladopi tucui shutuchichun. Aichataca altar jahuapi rupachichun. 

16Plumacunata pelashpa, bucheta anchuchishpa, chaicunataca altarmanta inti llujshin 

ladoman caj ushpa shitanapi shitachun. 

17Chai animaltaca ishqui alascunapi japishpa cucujllataj chaupichun. P'itirijtaca ama 

chaupichun. Curaca altarpi yanta rupacun jahuapi rupachichun. Chaimi tucui cushpa 

tucui rupachishcaca, Mandaj Diospajca sumaj mishquijllata ashnacuj canga. 

LEVÍTICO 2 

Mandaj Diosman chaquishca granocunata cushpa rupachinami 

1Mandaj Diosman granota cungapaj maijan apamushpaca, tucuimanta yalli alli cutata 

apamuchun. Chai jahuapica aceiteta inciensota churashpa apamuchun. 

2Chaitaca, Aaronpaj churi curacunapajman apachun. Chai cutataca maillata 

aceitehuan, inciensohuan churashcata paipaj maqui jundata cura apashpa altar jahuapi 

rupachichun. Yuyarinapaj cachunmi chashna rupachinga. Chai cushpa rupachishcaca 

Mandaj Diospajca mishquijllata ashnacujmi canga. 

3Mandaj Diosman cushpa rupachishcacunaca Mandaj Diospajlla ch'icanchishcami. 

Chaimanta puchushcacunaca Aronpaj, paipaj churicunapajmi canga. 

4Hornopi cusashcata, Mandaj Diosman cushpaca, tucuimanta yalli alli cutata levadura 

illajllata aceitehuan chapushpa tortata rurashcahuan, levadura illajlla tortillata, 

aceitehuan llihuishcahuan apamuchun. 

5Chaquishca granota sartenpi cusashcata Mandaj Diosman cusha nishpaca, tucuimanta 

yalli alli cutata levadura illajllata aceitehuan chapushpa rurashca cachun. 

6Chaitaca mirga mirgata chaupishpa, chai jahuataca aceitehuan churangui. Chaimi 

Mandaj Diosman cushca canga. 

7Cazuelapi yanushca micunata Mandaj Diosman cusha nishpaca, tucuimanta yalli alli 

cutata aceitehuan chapuchun. 

8Mandaj Diosman cungapaj chaicunahuan allichishcacunataca Mandaj Diospaj 

ñaupajman apashpa curaman cungui. Chaitaca paimi altarman apanga. 

9Mandaj Diosman cuna cashcataca, ashata cura apashpa altar jahuapi rupachichun. 

Yuyarinapaj cachun chashna rurachun. Chashna cushpa rupachishcami Mandaj 

Diospajca mishquijllata ashnacuj canga. 

10Mandaj Diosman cushcacunaca Diospajlla ch'icanchishcami. Chaimanta Mandaj 

Diosman cushpa rupachicujpi puchushcacunaca Aronpaj, paipaj churicunapajmi 

canga. 

11Chaquishca granocunata Mandaj Diosman cancuna cucushpaca ima cashpapish 

levadurahuan rurashcaca mana cana canchu. Mandaj Diosman rupachishpa 

cucushpaca levaduratapish chuspipaj mishquitapish ama churachun. 

12Punta p'ucushca granocunata cucushpaca chaicunata churashpa ñucapajman apamui 

tucunguichijmi. Ashtahuanpish ñucapaj mishquijllata ashnacuj cachun altar jahuapica 

ama rupachinguichijchu. 

13Tucui imata Diosman cushpaca cachihuan allichishpataj cunguichij. Taita Diosman 

imata cucushpaca, cambaj Taita Dios cancunahuan ari ninacushcata ricuchij cachitaca 

amataj illachinguichijchu. Taita Diosman imata cucushpaca cachihuantaj cunguichij. 

14Punta p'ucushca granocunata Mandaj Diosman cucushpaca, grano espigata 

canchashcata, mana cashpaca llullu granota cutashcata apamunguichij. Chaimi 

chagrapi punta p'ucushca granota Mandaj Diosman cushcaca canga. 

15Chai jahuapica aceiteta churachun, inciensotapish churachun. Chaimi Mandaj 

Diosman cushca canga. 

16Yuyarinapaj cachun chai grano cutashcataca ashata aceitendij, inciensondij cura 

japishpa rupachichun. Chaica Mandaj Diosman cushpa rupachishcami. 

LEVÍTICO 3 

Dioshuan alli cangapaj rupachishpa cushcami 

1Alli causaimanta Mandaj Diosman animalta rupachishpa cucushpaca c'ari huagrata 

cashpa, huarmi huagrata cashpa, ima mana tucushcata cuchun. 

2Chai cucujca Mandaj Diosman cushca animalpaj uma jahuapi paipaj maquita 

churashpa, Mandaj Dioshuan tupana carpa huasi pungupi huañuchichun. Yahuartaca, 

Aronpaj churi curacuna altar muyundijta tsirapachun. 

3Mandaj Dioshuan alli cangapaj animalta cushpa rupachicushpaca, Mandaj Diosman 

cushpa rupachishca shinallataj cachun. Chunllullicunapi tiyaj huiratapish, huijsapi 

tiyaj tucui huiratapish, 

4ishqui riñoncunatapish, chaipi tiyaj huiratapish, lomopi tiyaj huiratapish, yana 

shungupi tiyaj huiratapish, chunllullicunapi tiyaj huiracunandijllataj yana shungundij 

tucuita llujshichichun. 

5Chaicunataca, Mandaj Diosman tucuita cushpa tucui rupachina altar jahuapi 

Aaronpaj churicuna rupachichun. Chashna cujpimi Mandaj Diospajca sumaj 

mishquijlla ashnacuj canga. 

6Mandaj Dioshuan alli cangapaj Mandaj Diosman ovejata cushpa rupachicushpaca, 

c'ari ovejata cashpa, huarmi ovejata cashpa ima mana tucushcata cuchun. 

7Mandaj Diosman malta ovejata cucushpaca, Mandaj Diospaj ñaupajman apamushpa, 

8cucujca chai ovejapaj uma jahuapi paipaj maquita churachun. Chai q'uipaca Mandaj 

Dioshuan tupana carpa huasi ñaupajpi chai ovejataca huañuchichun. Yahuartaca 

Aaronpaj churicuna altar muyundijta tsirapachun. 

9Mandaj Dioshuan alli cangapaj Mandaj Diosman cushpa rupachicushpaca, Mandaj 

Diosman cushpa rupachishca shinallataj cachun. Ovejapaj chupataca c'uchupi 

p'itichun, chunllullipi tiyaj tucui huiratapish, huijsapi tiyaj tucui huiratapish, 

10ishqui riñoncunatapish, chaicunapi tiyaj huiratapish, lomopi tiyaj huiratapish, yana 

shungupi tiyaj huiratapish, chunllullicunapi tiyaj huiracunandijllataj yana shungundij 

tucuita llujshichichun. 

11Tucui chaicunataca curami altar jahuapi rupachinga. Chashna cujpimi Mandaj 

Diospajca mishquijllata ashnacuj micui canga. 

12Mandaj Diosman chivota cucushpaca, Mandaj Diospaj ñaupajman apamushpa, 

13chai chivopaj uma jahuapi paipaj maquita churashpa, Mandaj Dioshuan tupana 

carpa huasi ñaupajpi huañuchichun. Yahuartaca, Aaronpaj churi curacuna altar 

muyundijta tsirapachun. 

14Chai cushcaca Mandaj Diosman cushpa rupachishpa cushca shinallataj cachunca 

chunllullicunapi tiyaj huiratapish, huijsapi tiyaj tucui huiratapish, 

15ishqui riñoncunatapish, chaipi tiyaj huiratapish, lomopi tiyaj huiratapish, yana 

shungupi tiyaj huiratapish riñoncunandij llujshichichun. 

16Chai q'uipaca tucui chaicunataca altar jahuapi cura rupachichun. Chaimi Mandaj 

Diospajca sumaj micuita rupachishpa cushca mishquijllata ashnacuj canga. Tucui chai 

huiraca Mandaj Diospajllami. 

17Tucui cai mandashcaca cancunapish, cancunapaj huahua huahuacunapish maipi 

causashpapish huiratapish, yahuartapish amataj micuchun huiñaipaj mandashcami 

nircami. 

LEVÍTICO 4 

Juchamanta Mandaj Diosman cunami 

1Mandaj Diosca Moisestaca cashna nishpami mandarca: 

2Israelcunataca: Mandaj Dios mandashca maijancunata mana rurana cashcata mana 

yuyarishcamanta rurashpaca, cashna rurachun mandai: 

3Curacunata punta pushaj cachun aceitehuan churashca cura juchallijpica, tucui 

israelcuna juchallishca shinallatajmi canga. Chai juchallishcamanta cuna cashcataca 

ima mana tucushca malta huagrata Mandaj Diosman cuchun. 

4Chai malta huagrataca, Mandaj Dioshuan tupana carpa huasi punguman Mandaj 

Diospaj ñaupajman apamushpa, chai malta huagrapaj uma jahuapi paipaj maquita 

churashpa, Mandaj Diospaj ñaupajpi huañuchichun. 

5Chai q'uipaca curacunata punta pushaj cachun aceitehuan churashca curallataj, chai 

malta huagrapaj asha yahuarta japishpa Mandaj Dioshuan tupana carpa huasiman 

apachun. 

6Chai curallataj paipaj dedota chai yahuarpi shutujyachishpa, Mandaj Diospajlla 

ch'icanchishca ucuta jarcachishca linso ñaupajpi canchis cutin tsirapachun. 

7Chai asha yahuartaca mishquijllata ashnacuj inciensota rupachina altar Mandaj 

Dioshuan tupana carpa huasi ucupi, Mandaj Diospaj ñaupajpi tiyacuj altar gachucuna 

puntapi cura churachun. Chai malta huagrapaj puchushca yahuartaca, Mandaj 

Dioshuan tupana carpa huasi pungupi Diosman tucuita cushpa tucui rupachina altar 

chaquipi tallichun. 

8Chai q'uipaca juchamanta cushca malta huagrapaj chunllullicunapi tiyaj huirata, 

huijsapi tiyaj huirata, 

9ishqui riñoncunata, chaipi tiyaj huirata, lomopi tiyaj huirata, yana shungupi tiyaj 

huirataca ishqui riñoncunandij tucuita llujshichichun. 

10Mandaj Dioshuan alli cangapaj Mandaj Diosman cushca huagrapaj huirata 

llujshichij shinallataj llujshichishpami, Diosman tucuita cushpa tucui rupachina altar 

jahuapi curallataj rupachinga. 

11Chai malta huagrapaj carataca, tucui aichandij, umandij, changacunandij, 

chunllullicunandij majadandij, 

12chai tucuita tandachishpa carpa huasicunamanta canllaman llujshichishpa, ushpata 

shitana mana mapayashcaman llujshichichun. Chaitaca yanta jahuapi ninapi 

rupachichun. Chaicunataca ushpata shitanapi chashna rupachichun. 

13Tucui tandanacushca israelcuna Mandaj Dios mandashca maijan mandashcacunata 

mana yuyarishcamanta, tucuicuna mana cazushca cashpapish paicuna mana 

cazucushcataca pi mana yuyarishca cashpapish juchayujmi canga. 

14Paicuna mana cazucushcata q'uipata yachaj chayashpaca, Diosmanca chai 

juchamanta cuna cashcataca tucuicuna tandanacushpa shuj malta huagrata 

cuchuncuna. Chai malta huagrataca Mandaj Dioshuan tupana carpa huasi ñaupajman 

apashpa, 

15israelcunata cunaj yuyajcuna Mandaj Diospaj ñaupajpi chai malta huagrapaj uma 

jahuapi paicunapaj maquicunata churashpa, chai malta huagrataca Mandaj Diospaj 

ñaupajllapitaj huañuchichun. 

16Chai huagrapaj asha yahuartaca, curacunata punta pushaj cachun aceitehuan 

churashca cura, Mandaj Dioshuan tupana carpa huasiman apachun. 

17Chai curaca paipaj dedota chai yahuarpi shutujyachishpa, Mandaj Diospajlla 

ch'icanchishca ucuta jarcachishca linso ñaupajpi canchis cutin tsirapachun. 

18Chai yahuartaca Mandaj Dioshuan tupana carpa huasi ucupi Mandaj Diospaj 

ñaupajpi tiyacuj altar gachucuna puntapi churachun. Puchushca tucui yahuartaca 

Mandaj Dioshuan tupana carpa huasi pungupi caj Diosman tucuita cushpa tucui 

rupachina altar chaquipi tallichun. 

19Chai animalpaj huirataca tucui llujshichishpa altar jahuapi rupachichun. 

20Chai malta huagrataca curapaj juchamanta cushca huagrata cushpa rupachij 

shinallataj rupachichun. Paicunapaj juchamantaca cura chashna cushpa rupachichun. 

Chashna rurashpami, Mandaj Dios perdonashca cangacuna. 

21Chai q'uipaca carpa huasimanta malta huagrata canllaman llujshichishpami, 

ñaupaman rupachishca malta huagrata shinallataj rupachinga. Chaica tucui 

israelcunapaj juchacunamanta cuna cashcata cushcami canga. 

22Israelcunata maijan pushajpish paita Mandaj Dios tucui mandashcacunamanta shuj 

mandashcata mana yuyarishcamanta mana cazushpapish juchayujmi tucun. 

23Mana yuyarishcamanta chashna mana cazushpa juchallishcata q'uipata yachaj 

chayashpaca, chai juchamanta Diosman cungapajca ima mana tucushca shuj c'ari 

chivota apamuchun. 

24Chai chivopaj uma jahuapi paipaj maquita churachun. Chai q'uipaca chai chivotaca 

Diosman tucuita cushpa tucui rupachingapaj huañuchinallapitaj Mandaj Diospaj 

ñaupajpi huañuchichun. Chaica juchamanta cuna cashcata cushcami canga. 

25Chai juchamanta cushca chai animalpaj asha yahuartaca, cura paipaj dedohuan asha 

yahuarta japishpa, Diosman tucuita cushpa tucui rupachina altar jahuapi caj 

gachucuna puntapi churachun. Puchushca yahuartaca, Diosman tucuita cushpa tucui 

rupachina altar chaquipi tallichun. 

26Chai q'uipaca, Mandaj Dioshuan alli cangapaj Mandaj Diosman cushca animalpaj 

huirata shinallataj, chai huiratapish tucuita altar jahuapi rupachichun. Chai mandajpaj 

juchamantaca cura chashna Mandaj Diosman cuchun. Chaimi paica Mandaj Dios 

perdonashca canga. 

27Maijanpish israelcunapuramanta Mandaj Dios tucui mandashcacunamanta maijan 

shuj mandashcata mana yuyarishcamanta mana cazushpa rurashpaca juchayujmi 

tucun. 

28Chashna juchallishcata q'uipata yachaj chayashpaca, chai juchamanta Diosman 

cungapajca ima mana tucushca shuj chivata apamuchun. 

29Juchamanta cushca animalpaj uma jahuapi paipaj maquita churachun. Chai q'uipaca, 

Diosman tucuita cushpa tucui rupachinallapitaj huañuchichun. 

30Chai q'uipaca cura paipaj dedohuan asha yahuarta japishpa, Diosman tucuita cushpa 

tucui rupachina altar jahuapi caj gachucuna puntapi churachun. Puchushca yahuartaca 

altar chaquipi tallichun. 

31Chai q'uipaca Mandaj Dioshuan alli cangapaj Mandaj Diosman cushca animalpaj 

huirata tucuita llujshichij shinallataj chai animalpaj huiratapish tucuita llujshichichun. 

Chaitaca, Mandaj Diospaj sumaj mishquijllata ashnacuj cachun altar jahuapi cura 

rupachichun. Chai juchallijmantaca cura Mandaj Diosman chashna cushpa 

rupachichun. Chaipimi paica Mandaj Dios perdonashca canga. 

32Chai juchamanta cungapaj shuj malta ovejata apamushpaca ima mana tucushca 

huarmi ovejata apamuchun. 

33Juchamanta cucujca chai ovejapaj uma jahuapi paipaj maquita churashpa, Diosman 

tucuita cushpa tucui rupachinallapitaj, juchamanta cushca animaltaca huañuchichun. 

34Juchamanta cushca animalpaj yahuartaca curallataj paipaj maqui dedohuan ashata 

japishpa, Diosman tucuita cushpa tucui rupachina altarpi caj gachucuna puntapi 

churachun. Puchushca yahuartaca, altar chaquipi tallichun. 

35Chai q'uipaca Mandaj Dioshuan alli cangapaj Mandaj Diosman cushca animalpaj 

huirata llujshichishca shinallataj, chai animalpaj huiratapish tucuita llujshichichun. 

Chaitaca Mandaj Diosman cushpa rupachicushca jahuapi churashpa cura rupachichun. 

Juchallijmantaca cura Mandaj Diosman cushpa chashna rupachichun. Chaimi Mandaj 

Diosca paitaca perdonanga. 

LEVÍTICO 5 

1“Maijanpish imata ricushca cajpi, uyashca cajpi tapujpi mana huillashpaca 

juchallisha nishpataj juchallishcami tucunga. 

2Imapish mapacunapi tuparijca charina animal huañushcapi cashpa, mana charina 

animal huañushcapi cashpa, huijsahuan llucashpa purij animal huañushcapi cashpa 

tuparijca, tuparishcata mana yachashca cashpapish mapa tucushcamanta 

juchallishcami tucunga. 

3Maijanpish imamanta mapayashcapi tuparijca mapayangami. Mapayashca runapi 

tuparijpish mapami tucun. Tuparishcata mana yachashca cashpapish, q'uipata yachaj 

chayashpaca juchayujmi canga. 

4Maijanpish ima allita cashpa, mana allita cashpapish, mana alli yuyarishpa quiquin 

shimihuantaj rurashatajmi ningachari. Ima cajpipish manapish alli yuyarishpa chashna 

rurashatajmi nishpa quiquin shimihuantaj nij runaca imata nicushcata mana alli 

yuyarishpa chashna nishca cashpapish q'uipata yachaj chayashpaca chashna 

nishcacunamantaca juchallishataj nishpa juchallishcallatajmi tucunga. 

5Maijan cashna shinacunata rurashca cashpaca imapi juchallishcata huillachun. 

6Chai juchallishcamanta cuna cashcata Diosman cungapajca, paipaj canlla 

animalcunamanta shuj huarmi ovejata cashpa, shuj malta chivata cashpa apamuchun. 

Chai juchamantaca cura Mandaj Diosman cuchun. 

7Chai juchamanta cuna cashcata Diosman cungapaj malta ovejata mana charishpaca, 

ishqui urpita cashpa, ishqui palomata cashpa apamuchun. Shujtaca juchamanta cuna 

cashcata cunapaj, caishujtaca tucuita cushpa tucui rupachinapaj apamuchun. 

8Chaicunataca curapajman apachun. Chai curaca juchamanta cuna cashcataraj 

Diosman cushpa, cungata torcishpalla huañuchichun ashtahuanpish ama p'itichun. 

9Juchamanta cushca animalpaj yahuartaca, altar shuj ladopi tsirapachun. Puchushca 

yahuartaca altar chaquipi capichun. Chashnaca juchamanta Diosman cushcami canga. 

10Caishuj animaltaca, Mandaj Diosman tucuita cushpa tucuita rupachina cashca 

shinallataj rupachichun. Chai juchallijmanta cura chashna Mandaj Diosman cujpimi, 

Mandaj Diosca chai juchallijpaj juchataca perdonanga. 

11Chai juchallij ishqui urpipaj mana cashpaca, ishqui palomapaj mana pajtata 

charishpaca chai juchallijca alli cutata shuj efata chungapi chaupishca shuj mirgata 

apamuchun. Juchamanta Diosman cuna cashcamanta chai cutapica aceitetapish, 

inciensotapish ama churashpa apamuchun. 

12Chaitaca curapajman apachun. Chai cutataca yuyarinapaj cachun cura, paipaj maqui 

jundata japishpa altar jahuapi Mandaj Diosman cushca rupacun jahuapi churashpa 

rupachichun. Chaica juchamanta Diosman cushcami canga. 

13Maijan chai shina juchacunata rurashcamantaca chai juchacunamantaca cura 

Mandaj Diosman cuchun. Chashna rurajpimi paica perdonashca canga. Tucui 

saquirishca cutaca Diosman cushca grano shinallataj curapajmi” nircami. 

Juchacunata perdonachun Taita Diosman cushcami 

14Mandaj Diosca Moisestaca cashnami nirca: 

15“Maijanpish Mandaj Diospajlla cajta paiman cuna cashcata mana alli 

yuyarishcamanta mana tucuita cushpaca juchayujmi tucun. Chai juchamantaca oveja 

canllamanta ima mana tucushca shuj carnerota apamuchun. Chai carneroca Diospaj 

carpa huasipi tiyaj siclo cullqui shinallataj cullquipi mashna valishcata ricushpa 

apamuchun. Chaica juchamanta cuna cashcata Diosman cushcami canga. 

16Mandaj Diospaj ch'icanchishpa cuna cashcata mana tucuita cujca, mashnata mana 

cushcatapish tucuita cuchun. Cada chungamanta pichcahuan mirachishpapish cuchun. 

Chaitaca curaman cuchun. Tucui chaicunata ña apamujpica cura chai juchamanta, 

cushca carnerota Diosman cushpa rupachijpimi, Mandaj Diosca chai juchataca 

perdonanga. 

17Mandaj Dios mandashpa caitaca mana ruranachu nishca mandashcacunamanta 

maijan mandashcata mana yachashcamanta rurashpapish juchayujmi tucunga. 

Yachashca jahua juchallishca shinallataj juchayujmi tucunga. 

18Chai juchamanta Diosman cuna cashcata cungapajca, oveja canllamanta ima mana 

tucushca shuj carnerota curapajman apamuchun. Chai carnerota cujca, juchamanta 

cunapaj pajta cashcata, mana pajta cashcata ricushpa cuchun. Chai carnerotaca, 

Mandaj Diosman cushpa cura rupachichun. Chashna cujpimi mana yuyashcapi 

juchallishcataca Mandaj Diosca perdonanga. 

19Mana yuyarishcamanta chashna rurashca cashpapish Mandaj Diospaj ñaupajpica 

paita p'iñachishpa juchallishcallatajmi tucun”. 

LEVÍTICO 6 

1Mandaj Diosca Moisestaca cashnami nirca: 

2Maijanpish shujtajta umashpa Mandaj Diosta p'iñachingachari. Maijanpish paipaj 

maquipi mingashcata paipaj maquipi saquishcata shujtajpajta mana tigrachingachari, 

mana cashpaca shujtajpajta imata shuhuangachari, imata quichungachari, 

3mana cashpaca ima jichushcata tarishpapish manataj japishcanichu nishpa mana 

japishca shina tucushpa mana tigrachingachari, chashnacunapi llullanata yachashpaca 

chashna juchallishpa causanapimi amañarin. 

4Chashna juchallishpa llaquichishcamantaca shuhuashcatapish, pipajta 

quichushcatapish, mingashcata mana tigrachishcatapish, jichushcata tarishcatapish, 

5tucui chaicunata manataj japishcanichu nishpa llullashcacunataca pipajllata chashna 

rurashcataca pipaj cashca cajpica chaillamantaj tucuita tigrachichun. Chaicunataca 

juchamanta cuna cashcata cucui punllapi cada chungamanta pichcahuan mirachishpa 

tigrachichun. 

6Chai juchamanta Mandaj Diosman cungapajca, canlla ovejamanta ima mana 

tucushca carnerota apamuchun. Chai juchamanta cunapaj pajta cashcata, ricushpa 

apamushpa curaman cuchun. 

7Chai runapaj juchamantaca Mandaj Diosman cura cuchun. Chashna rurajpimi tucui 

imallapi juchallishpa amañaricushca juchacunataca perdonanga. 

Diosman cushcacunata ima shinalla rupachinami 

8Mandaj Diosca Moisestaca cashna nishpami mandarca: 

9“Aarontapish, paipaj churicunatapish cashna mandai: Diosman tucuita cushpa tucui 

rupachinacuna ima shinalla ruranata yachachinaca cashnami: Diosman tucuita cushpa 

tucui rupachinataca, altar jahuapi nina rupacunpi chishimantaca pacaringacama tucui 

tuta rupashpa tucui rupachun churachun. 

10Chai Aarón curaca linomanta rurashca churanata, lino calzoncillota churarishpa, 

Diosman cushca animalpaj aicha tucui rupashca ushpataca, chai altar jahuamanta 

pallashpa altar c'uchullapitaj churachun. 

11Chai q'uipaca chai churanata llujshichishpa shujtaj churanata churarishpa chai 

ushpataca carpa huasicunamanta canllaman apashpa, mana mapa allpapi shitachun. 

12Chai altar jahuapi rupacun ninaca amataj huañushca cachun. Ashtahuanpish cada 

tutamanta cura yantata churachun. Chaipica Diosman tucuita cushpa tucui rupachina 

animaltaca chai jahuapi churachun. Mandaj Dioshuan alli cangapaj cushca huiratapish 

chaillapitaj rupachichun. 

13Chai altarpica ninaca rupacungallami manataj huañushca canachu can. 

Mandaj Diosman tucuita cushpa tucui rupachinata mandashcami 

14Mandaj Diosman cunata mandashcaca caimi: Chaitaca Aaronpaj churicunami, 

Mandaj Diospaj ñaupajpi caj altar ñaupajpi Mandaj Diosman cungacuna. 

15Chai curacunamanta shujmi Diosman cushca cutamanta, aceitendij inciensondij 

paipaj maqui jundata Diosman cushca jahuamanta japishpa altar jahuapi rupachinga. 

Chashna rurajpimi chai cujta yuyarinapaj Mandaj Diospajca mishquijllata ashnacuj 

canga. 

16Saquirishca cutataca Aaronmi, paipaj churicunandij micunga. Chaitaca Mandaj 

Dioshuan tupana carpa huasi ñaupajpi, Diospajlla ch'icanchishcapi levadura illajllata 

micuchuncuna. 

17Chaitaca levadurahuanca ama cusachun. Ñucaman rupachishpa cushcacunataca 

curacuna japina cashcamanta curacunaman cushcami. Chaicunaca ñucapajlla 

ch'icanchishcami. Juchamanta cushpa rupachishcapish pandarishpalla 

juchallishcamanta cushpa rupachishcapish chai shinallatajmi. 

18Aaronpish paipaj churicunapish chai saquirishcacunatami micungacuna. Mandaj 

Diosman cushpa rupachishcacunamanta curacuna japina cashcaca huahua huahuapaj 

huiñaipaj chashna cachun mandashcami. Imapish Mandaj Diosman cushcapi tuparijca 

Diospajllami tucunga” nircami. 

Curacunata mandaj curata mandashcami 

19Mandaj Diosca Moisestaca cashnami nirca: 

20“Aarontapish, paipaj churicunatapish cura cachun aceitehuan churai punllapi 

Diosman cunaca caimi: Shuj efamanta chungapi chaupishca shuj mirga cutamanta 

Mandaj Diosman cuchun. Chaitaca chaupitaca tutamantaman, chaupitaca chishi 

cuchun. Punllanta chashna cucuchunlla. 

21Chaitaca aceitehuan sartenpi allichishpa cusashcata Mandaj Diospajman apashpa, 

mirga mirgata Mandaj Diospaj mishquijllata ashnacuj cachun paiman cuchun. 

22Aaronpaj randi maijan paipaj churi cunata cura cachun aceitehuan churacushpapish, 

Diosman cuna cashcataca chashnallatataj cuchun. Chaica huiñaipaj chashna 

ruracuchunlla Mandaj Dios mandashca cashcamanta tucui chaicunaca rupachishca 

cachun. 

23Curamanta Mandaj Diosman cushcataca tucuita rupachina cashcamanta ama 

micuchun” nircami. 

Juchamanta cushca animalcunata curacuna rupachichun mandashcami 

24Mandaj Diosca Moisesta mandashpaca: 

25“Aarontapish, paipaj churicunatapish, juchamanta animalta cushpa ima shinalla 

rupachichun mandashcaca cashnami: Juchamanta cuna cashca animaltaca, Mandaj 

Diosman cushpa rupachina animaltaca, tucui cushpa rupachina animalta 

huañuchinallapitaj Mandaj Diospaj ñaupajpi huañuchichun. Chaica Diospajlla 

ch'icanchishcami. 

26Juchamanta Diosman cushpa rupachicuj cura chai aichataca micuchun. Chaitaca, 

Dioshuan tupana carpa huasi canlla Diospajlla ch'icanchishcapi micuchun. 

27Diosman cushca animalpaj aichapi tucui imapish tuparijca, Diospajllami tucunga. 

Chai animalpaj yahuarhuan yahuaryashca churanataca, Diospajlla ch'icanchishcapi 

tajshachun. 

28Diosman cushcata allpa mangapi yanushca cashpaca, chai mangataca p'aquichun. 

Bronce mangapi yanushca cashpaca, chai mangataca sobashpa alli maillachun. 

29Diosman cushcacunaca, Diospajlla ch'icanchishcami. Chaitaca curacunalla 

micuchuncuna”. 

30Juchamanta cushca animalpaj aichataca Diospaj huasipi caj Diospajlla 

ch'icanchishca ucuman yahuarta apashca cajpica, ima animal aicha cajpipish chai 

aichataca ama micuchun. Chaitaca tucuita ninapi rupachichunlla. 

LEVÍTICO 7 

Pajtachina cashcata yachashca jahua mana pajtachishpa juchallishcamanta 
Diosman cuna cashcata yachachishcami 

1Shinallataj, rurangui nishcata mana rurashpa juchallishcamanta Diosman rupachishpa 

cushcacunaca Diospajlla ch'icanchishcami. Chaimanta mandashcacunaca caimi: 

2Rurangui nishcata mana rurashpa juchallishcamanta cushca animaltaca, Diosman 

tucuita cushpa tucui rupachingapaj cushca animalta huañuchinallapitaj huañuchichun. 

Chai yahuartaca altar muyundij quinripi tsirapachun. 

3Chai animaltaca chupatapish, chunllullicunapi tiyaj huiratapish, 

4ishqui riñoncunatapish, chaipi tiyaj huiratapish, lomopi tiyaj huiratapish, 

riñoncunandij yana shungupi tiyaj huirandij llujshichishpa chai animalpaj huirataca 

tucuita cuchun. 

5Chai q'uipaca chai cushcacunaca Mandaj Diosman cushpa rupachina cashcamanta 

altar jahuapi cura rupachichun. Chaica juchamanta cuna cashcata Diosman cushcami. 

6Aichataca curacunalla micuchun. Diospajlla ch'icanchishca cashcamantaca, 

Diospajlla ch'icanchishcapi micuchun. 

7Ama rurangui nishcata rurashpa juchallishcamanta cushcapish, rurangui nishcata 

mana rurashpa juchallishcamanta cushcapish chai shinallatajmi. Chaimanta ima shina 

cunapajca ishquindijpajtaj chai shinallataj mandashcami. Chai aichaca juchamanta 

Diosman cushpa rupachij cura japinapajmi canga. 

8Maijanmanta Diosman tucuita cushpa tucui rupachij curaca, tucuita cushpa tucui 

rupachishca animalpaj carahuan saquirichun. 

9Chashnallataj sartenpi mana cashpaca cazuelapi allichishpa hornopi cusashpa 

Mandaj Diosman cushcacunaca chaita cuj cura japinapaj cachun. 

10Cutata aceitehuan chapushca cashpapish, mana chapushca cashpapish Diosman 

cushcacunaca Aaronpaj churicunapajmi tucuicunapaj chai shinallataj canga. 

Mandaj Dioshuan alli cangapaj cushca animalta ima shinalla cuchun 
mandashcami 

11Alli causaimanta Mandaj Diosman ima shina cunata mandashcaca caimi: 

12Sumaj causaimanta pagui nishpa Mandaj Diosman cushca jahuapish caicunahuan 

cuchun. Aceitehuan chapushca levadura illajlla tortahuan, levadura illajlla tortillata 

aceitehuan jahuata llihuishcahuan, tucuimanta yalli alli cutata aceitehuan chapushpa 

tortata rurashcahuan Diosman cuchun. 

13Sumaj causaimanta animalta cucushcandij Mandaj Diosta pagui nishpa cucushpaca, 

levadurahuan p'unguichishca tandahuan cuchun. 

14Chai tucui cushcacunamantaca asha ashata japishpa, Mandaj Diospaj 

ch'icanchichun. Chaitaca sumaj causaimanta cushca animalpaj yahuarta tsirapaj cura 

japichun. 

15Sumaj causaimanta Diosta pagui nishpa cushca animalpaj aichataca, chai cui 

punllallataj tucui micuchun. Chai aichataca cayandijpajca imata ama saquichichun. 

16Mandaj Diosman cuna tucushcamanta cushca animalpaj aicha cajpi, mana cashpaca 

cuna munaita charishcamanta cushca animalpaj aicha cajpica, Mandaj Diosman cui 

punllatajpish micuchun. Puchujpipish cayandij punllapish micuchunlla. 

17Mandaj Diosman cushca animalpaj aicha quimsa punllacama, mana tucurijpica 

rupachichunlla. 

18Sumaj causaimanta Mandaj Diosman rupachishpa cushca aichata quimsa 

punllapipish micujpica, cujtaca mana chasquishcachu canga. Pai cushcapish mana 

cushca shinallatajmi canga. Ashtahuanpish millananami canga. Maijanpish chaita 

micujca jucha aparishcami canga. 

19Chai aicha ima mapapi tuparishca cajpica ama micuchun. Ashtahuanpish ninapi 

rupachichun. Chai aichataca, imapi mana mapayashcacunalla micuchun. 

20Sumaj causaimanta Diosman cushca aichaca, Mandaj Diospajlla ch'icanchishcami. 

Maijanpish mapayashca cashpapish chai aichata micujpica, israelcunapuramanta 

anchuchishcami canga. 

21“Sumaj causaimanta Mandaj Diosman rupachishpa cushca aichaca Mandaj 

Diospajlla ch'icanchishcami. Mapayashca runapi cashpa, mapa animalpi cashpa, 

imapish millanana mapapi tuparishca cashpa, chai aichata micujpish 

israelcunapuramanta anchuchishcatajmi canga” nircami. 

Huiratapish, yahuartapish mana micunachu nishpa yachachishcami 

22Mandaj Diosca Moisestaca: 

23“Israelcunataca cashna mandai: Huiracunataca huagrapajta cashpa, malta c'ari 

ovejapajta cashpa, chivapajta cashpapish mana micunachu canguichij. 

24Huañushca animalpaj huiratapish, sacha animal huañuchishca animalpaj huiratapish 

ama micunguichijchu. Chai huirahuanca ima shujtajtami rurai tucunguichij. 

Ashtahuanpish mana micui tucunguichijchu. 

25Mandaj Diosman cushpa rupachinapaj cushca animalcunapaj huirata maijanpish 

micujtaca, israelcunapuramanta anchuchishcami canga. 

26Cancunaca maipi causacushpapish, yahuartaca mana micunachu canguichij. Alasyuj 

animalcunapajta cashpa, shujtaj animalcunapajta cashpapish mana micunachu 

canguichij. 

27Maijanpish ima animalcunapaj yahuarta cashpapish micujtaca, israelcunapuramanta 

anchuchishcatajmi canga” nircami. 

Mandaj Diosman cushca aichataca curacuna japichun nishcami 

28Mandaj Diosca Moisesta mandashpaca cashnapishmi nirca: 

29“Israelcunataca cashna mandai: Sumaj causaimanta Mandaj Diosman rupachingapaj 

cucujca, sumaj causaimanta cunataca Diospaj ñaupajman apachun. 

30Diospaj ñaupajpi cushpa rupachingapaj cucushpaca paipaj quiquin maquihuan 

Mandaj Diosman cuchun. Chai huirataca pecho aichandij cuchun. Chai pecho 

aichataca Mandaj Diospaj ñaupajpi huichi cuyuchishpa cushca cachun apamuchun. 

31Chai huirataca altar jahuapi cura rupachichun. Pecho aichaca Aaronpaj, paipaj 

churicunapajmi canga. 

32Sumaj causaimanta Mandaj Diosman cushca animalcunapaj alli lado changa 

aichataca, cura japina cashcamanta paiman cuchun. 

33Sumaj causaimanta cushca yahuartapish, huiratapish Aaronpaj churicunamanta 

maijanmi Mandaj Diosman cun chaipajmi, pai japina cashcamanta chai animalpaj alli 

lado changa aichaca paipajmi canga. 

34Sumaj causaimanta israelcuna cushca animalta huañuchishca pecho aichata huichi 

ricuchishpa cushcatapish, cuna cashcamanta cushca changa aichatapish 

cushcacunataca ñucami japircani. Chaicunataca ñuca japishpami Aarón curaman 

paipaj churicunaman curcani. Cai mandashcacunaca israelcunapaj huahua huahuacuna 

chaitataj pajtachicuchunlla mandashcani”. 

35Mandaj Diosman cushpa rupachingapaj cushcacunaca Aaronpajpish, paipaj 

churicunapajpish japina cashcata japinami canga. Chaitaca Mandaj Diosllataj paipajta 

ruraj curacuna cachun ch'icanchishpa churai punllamantami paicuna japijcuna carca. 

36Mandaj Diosca curamanca cura cachun aceitehuan churashpa ch'icanyachi 

punllamantapachami Mandaj Diosman cushcacunamanta paicunaman cuchun 

israelcunataca mandarca. Caitaca paicunapaj tucui huahua huahuacunapish, chaitataj 

pajtachishpa cucuchunllami mandarca. 

37Mandaj Diosman tucuita cushpa tucui rupachicushpa ima shinalla ruranata, 

juchamanta Diosman cucushpa ima shinalla ruranata rurangui nishcata mana rurashpa 

juchallishcamanta Mandaj Diosman cucushpa ima shinalla ruranata, Diospajlla 

cachun ch'icanyachicushpa ima shinalla ruranata, sumaj causaimanta cucushpa ima 

shinalla rurana cashcata mandashcacunaca chaicunami. 

38Chaicunataca Sinaí urcupimi Mandaj Diosca Moisesman curca. Sinaí shitashca 

pambapi paicuna cajpi Mandaj Diosman israelcuna ima shinalla paicunapaj cuna 

cashcata cuchun mandashcami. 

LEVÍTICO 8 

Aarontapish paipaj churicunatapish Diospajlla cachun ch'icanchishcami 

1Mandaj Diosca Moisestaca: 

2“Aarontapish, paipaj churicunatapish pushashpa, curacuna churarina 

churanacunatapish, ch'icanchina aceitetapish, juchamanta cuna malta huagratapish, 

ishqui carnerotapish, levadura illajllata rurashca tanda canastatapish apashpa, 

3tucui israelcunata ñucahuan tupana carpa huasi pungupi tandachigri” nircami. 

4Chashna mandajpimi, Moisesca Mandaj Dios mandashca shinallataj rurashpa, 

israelcunataca Mandaj Dioshuan tupana carpa huasi ñaupajpi tandachirca. 

5Chaipimi Moisesca israelcunataca: “Caicunaca ima shinalla ruranata Mandaj Dios 

mandashcami” nirca. 

6Chaipimi Moisesca Aarontapish, paipaj churicunatapish carpa huasi ñaupajman 

c'uchuyachishpa armachirca. 

7Aarontaca tunicata churachishpami, chumbillinahuan chumbillichirca. Chai q'uipaca 

jahuamanta ucu chaquicama churanatami churachirca. Chai jahuapica efodta 

churachishpami, efodpi caj huatucunahuan sinchita chutashpa chumbillichirca. 

8Chai q'uipaca, pectoralta churachishpami, chai ucupica Urim nishca Tumim nishca 

rumicunata churarca. 

9Mitratapish paipaj umapi churachishpaca, mitra ñaupaj ladopica, uchilla curi latatami 

churarca. Chaica Mandaj Diospajlla ch'icanchishca cashcata ricuchij diademami. 

Chaitaca, Mandaj Dios Moisesta mandashca shinallatajmi rurarca. 

10Chai q'uipaca Moisesca, Mandaj Diospajlla cachun ch'icanchina aceiteta japishpami 

carpa huasitapish, chaipi imalla tiyajcunatapish tucuita chai aceitehuan churashpa 

Diospajlla cachun ch'icanchirca. 

11Chai aceitehuanca altar jahuatapish canchis cutinmi tsiraparca. Chashnami 

altartapish chaipi tucui imallata ruranacunandij Diospajlla cachun ch'icanchirca. 

Tanquetapish, tanqueta tiyachina basatapish chashnallatajmi Diospajlla cachun 

ch'icanchirca. 

12Diospajlla cachun ch'icanchina aceiteta Aaronpaj umapi churashpami, paitaca, 

Mandaj Diospajlla cachun ch'icanchirca. 

13Chai q'uipaca Moisesca Aaronpaj churicunatapish c'uchuyachishpami, tunicacunata 

churachishpa chumbillinahuan chumbillichishpa umapi churachishca tiaratapish 

sinchita chutashpa huatarca. Mandaj Dios Moisesta mandashca shinallatajmi rurarca. 

14Chai q'uipaca juchamanta cuna malta huagratami apamuchirca. Aaronpish, paipaj 

churicunapish juchamanta cuna chai malta huagrapaj uma jahuapi paicunapaj 

maquicunata churajpimi, 

15Moisesca chai huagrataca huañuchirca. Chai yahuartaca paipaj dedohuan 

japishpami, chai altarta Mandaj Diospajlla ch'icanyachingapaj altar gachucunatapish, 

altar muyundij quinritapish llihuirca. Puchushca yahuartaca altar chaquipimi tallirca. 

Chashnami Mandaj Dioshuan alli tucungapaj rupachina altar cachun, Diospajlla 

cachun ch'icanchirca. 

16Moisesca chunllullicunapi tiyaj tucui huiratapish, yana shungupi tiyaj huiratapish, 

ishqui riñoncunatapish, chaipi tiyaj huiratapish japishpami altar jahuapi tucuita 

rupachirca. 

17Ashtahuanpish chai huagrapaj caratapish, aichatapish, majadatapish carpa 

huasicunamanta canllamanmi Mandaj Dios Moisesta mandashca shinallataj tucuita 

rupachirca. 

18Chai q'uipaca, tucuita cushpa tucui rupachina carnerotami apamuchirca. Aaronpish, 

paipaj churicunapish chai carneropaj uma jahuapimi paicunapaj maquicunata 

churarcacuna. 

19Moisesca chai carnerota huañuchishpami, chai yahuartaca altar muyundijta 

tsiraparca. 

20Moisesca chai carnero aichata mirga mirgata p'itishpami, umandij, mirga mirgata 

rurashca aichacunandij, huirandij rupachirca. 

21Chunllullicunatapish, changa aichacunatapish tucui maillashca q'uipami, Moisesca 

chai carnerotaca tucuita altar jahuapi rupachirca. Mandaj Dios ima shinalla Moisesta 

mandashca shina Mandaj Diosman tucuita cushpa rupachishcaca, paipaj mishquijllata 

ashnacuj cachunmi chashna rurarca. 

22Chai q'uipaca Mandaj Diospajlla ch'icanchishcamanta cuna cashca carnerotami 

apamuchirca. Aaronpish, paipaj churicunapish chai carneropaj uma jahuapi 

paicunapaj maquicunata churajpimi, 

23Moisesca huañuchirca. Chai yahuarta japishpami Aaronpaj alli lado rinrinta 

llihuirca. Alli lado maqui mama dedopipish, alli lado chaqui mama dedopipishmi 

churarca. 

24Chai q'uipaca Aaronpaj churicunata c'uchuyachishpami, Moisesca chai 

yahuarhuanca paicunapaj alli lado rinrinta llihuirca. Alli lado maqui mama 

dedocunapipish, alli lado chaqui mama dedocunapipishmi chai yahuarllahuantaj 

churarca. Altar jahua muyundijtapish yahuarhuanmi tsiraparca. 

25Chai q'uipaca, carneropaj huirataca, chupandij, chunllulli jahuapi tiyaj huirandij, 

yana shungupi tiyaj huirandij, ishqui riñoncunata chaipi tiyaj huirandij, alli lado 

changa aichandijmi llujshichirca. 

26Mandaj Diospaj ñaupajpi tiyacuj levadura illajlla tanda canastamanta, levadura 

illajlla shuj tortata, aceitehuan rurashca tortata, tortillatapishmi llujshichirca. 

Chaicunataca huirahuan, alli lado changa aichahuan tandachishpami churarca. 

27Tucui chaicunataca Aaronpaj, paipaj churicunapaj maquipimi churarca. Mandaj 

Diosman cushca cachunmi Mandaj Diospaj ñaupajman huichi ricuchishpa 

cuyuchichirca. 

28Chaicunata paicunapaj maquimanta Moisesllataj cutin japishpami, altar jahuapi 

tucuita cushpa rupachicushca jahuapi churashpa rupachirca. Chashna rurajpimi 

Mandaj Diospajlla cachun ch'icanyachicushpa Mandaj Diosman cushpa 

rupachishcacunaca paipajca mishquijllata ashnacuj carca. 

29Moisesca, Mandaj Diosman cushcataca pai japina cashca pecho aichata japishpami, 

Mandaj Diospaj ñaupajpi huichi ricuchishpa cuyuchirca. Mandaj Dios mandashca 

shinallataj paiman cushpa huichi ricuchishpa cuyuchishca cachunmi chashna rurarca. 

30Chai q'uipaca Moisesca, Diospajta ruraj cachun ch'icanyachina aceitetapish, altar 

jahuapi tiyacuj yahuartapish japishpami Aaronpaj jahuapipish, paipaj churanacuna 

jahuatapish, paipaj churicunapaj jahuapipish, paicunapaj churanacuna jahuatapish 

tsiraparca. Chashnami Aarontapish, paipaj churanacunatapish, paipaj churicunatapish, 

paicunapaj churanacunatapish Diospajlla cachun ch'icanyachirca. 

31Moisesca Aaronta, paipaj churicunatapish: “Mandaj Dioshuan tupana carpa huasi 

pungupi aichata t'imbuchishpa, chaipi Mandaj Diospajlla cachun ch'icanyachicuipi 

cushca canasta tandahuan chai aichataca micunguichij. Ñuca ima shinalla mandashca 

shinallatajmi: Aaronpish, paipaj churicunapish micungacuna nircami. 

32Puchushcacunataca aichatapish, tandatapish tucui rupachinguichij. 

33Diospajlla cachun ch'icanyachicui canchis punllacuna pajtangacamaca, Mandaj 

Dioshuan tupana carpa huasi pungumantaca ama llujshinguichijchu. Cancunaca 

canchis punllacunapimi, Mandaj Diospajlla ch'icanyachishca tucunguichij. 

34Cancunapaj juchamanta cuna cashcata cuchunca, cunan ima shina rurashca 

shinallataj rurachunmi Mandaj Diosca mandarca. 

35Mandaj Dioshuan tupana carpa huasi pungupica canchis punllacunatami tutapish 

punllapish cana canguichij. Cancuna mana huañungapajca Mandaj Dios 

mandashcataca tucuitami Mandaj Diospaj ñaupajpi pajtachina canguichij. Mandaj 

Diosca chashnami ñucataca mandarca” nircami. 

36Aaronpish, paipaj churicunapish Mandaj Dios Moisesta mandashca shinallatajmi 

tucuita rurarcacuna. 

LEVÍTICO 9 

Mandaj Diosman cuna cashcata Aarón cushcacunami 

1Ña pusaj punllacuna tucujpimi, Moisesca Aarontapish, paipaj churicunatapish 

israelcunata cunaj yuyajcunatapish cayashpa, 

2Aarontaca cashna nirca: “Juchamanta cungapajca vacacunamanta shuj malta 

huagrata, Mandaj Diosman tucuita cushpa tucui rupachingapajca shuj carnerota 

ishquindijtaj ima mana tucushcata apamushpa Mandaj Diospaj ñaupajpi cunguichij. 

3Chai q'uipaca israelcunata cashna ningui: Juchamanta cungapajca shuj chivota 

apamuichij. Mandaj Diosman tucuita cushpa tucui rupachingapajca, ima mana 

tucushca shuj huatayuj huagrata, shuj huatayuj carnerota apamuichij. 

4Shinallataj sumaj causaimanta Diosman cungapajca shuj huagrata, shuj carnerota 

apamushpa chaicunataca Mandaj Diospaj ñaupajpi huañuchichij. Aceitehuan 

chapushcata cunatapish apamuichij. Mandaj Dios cancunaman cunan ricurina 

cashcamantami chashna rurana canguichij ninmi” nircami. 

5Israelcunaca Moisés mandashca shinallatajmi, imallata apamuchun nishcataca 

Mandaj Dioshuan tupana carpa huasi ñaupajman aparcacuna. Tandanacushca tucui 

israelcuna shamushpaca, Mandaj Diospaj ñaupajpimi shayarircacuna. 

6Chaipimi Moisesca: “Tucui caicunaca Mandaj Dios mandashcami. Chaitataj 

ruraichij. Chaipimi Mandaj Diospaj sumaj achij nicuj cashcaca cancunapaj ñaupajpi 

ricuringa” nircami. 

7Chai q'uipami Moisesca, Aarontaca: “Altarman c'uchuyashpa cambaj juchamanta 

Diosman cuna cashcata tucuita cushpa tucui rupachina cashcatapish cushpa Dioshuan 

alli tucui. Tucuicunamanta cuna cashcatapish tucuicunapajta Mandaj Diosman cushpa 

paicunatapish Mandaj Dios mandashca shinallataj paihuan alli tucuchi”, 

8nijpimi altarman Aarón c'uchuyashpaca, paipaj juchamanta cushca malta huagrataca 

chaipi huañuchirca. 

9Chai huagrapaj yahuartaca, Aaronpaj churicuna apamujpimi, paica yahuarpi paipaj 

maqui dedota shutujyachishpa altar jahuapi tiyaj gachucuna puntapi llihuirca. 

Puchushca yahuartaca altar chaquipimi tallirca. 

10Chai q'uipaca chai animalpaj huiracunatami altar jahuapi rupachirca. Mandaj Dios 

Moisesta mandashca shinallatajmi, juchamanta cushca animalpajtaca riñoncunatapish 

yana shungupi tiyaj huiratapish cushpa rupachirca. 

11Aichataca carandijmi carpa huasicunamanta caruman apashpa rupachirca. 

12Diosman tucuita cushpa tucui rupachina animaltapish huañuchijpica, chai 

yahuartaca, paipaj churicuna japishpa paiman cujpimi chai yahuarhuanca altar 

muyundijta tsiraparca. 

13Chai q'uipami Mandaj Diosman tucuita cushpa tucui rupachina aichataca mirga 

mirgata p'itishcata, umandij altar jahuapi cushpa tucui rupachirca. 

14Chunllullicunatapish, changa aichatapish ña tucui maillashca q'uipaca Mandaj 

Diosman tucuita cushpa altar jahuapi tucui rupachicun jahuapi churashpami 

rupachirca. 

15Israelcunamanta cunatapishmi curca: Israelcunapaj juchamanta cuna cashca chivota 

japishpa huañuchishpami paicunapaj juchamanta curca. Ñaupaman ima shinalla 

cushca shinallatajmi curca. 

16Mandaj Diosman tucuita cushpa tucui rupachinatapish ima shinalla cuna cashca 

shinallatajmi rurarca. 

17Tutamantaman Mandaj Diosman tucuita cushpa tucui rupachishca jahuami, Mandaj 

Diosman cuna chaquishca granota cushpa chaitaca lutsajta japishpa altar jahuapi 

rupachirca. 

18Sumaj causaimanta israelcuna cungapaj apamushca huagratapish, carnerotapishmi 

huañuchirca. Chai animalcunapaj yahuartaca paipaj churicuna japishpa cujpimi, 

Aaronca dedota yahuarpi satishpa altar muyundij quinripi tsiraparca. 

19Chai huagrapaj huiratapish chai carneropaj chupatapish, chunllullicunapi tiyaj 

huiratapish, riñoncunatapish, yana shungupi tiyaj huiratapish apashpami, 

20chai huiracunataca pecho aichacuna jahuapi churarcacuna. Chai huiracunataca altar 

jahuapimi rupachirca. 

21Pecho aichacunataca alli lado changa aichandijmi Mandaj Diosman huichi 

ricuchishpa cuyuchishpa Mandaj Diosman cushca cachun Mandaj Diospaj ñaupajpi 

huichi ricuchishpa cuyuchirca. Chaitaca Mandaj Dios Moisesta mandashca 

shinallatajmi rurarca. 

22Israelcunapaj juchamanta cunatapish, tucuita cushpa tucui rupachinatapish, sumaj 

causaimanta Mandaj Diosman cushca q'uipaca Aaronca paipaj maquita huichi 

chutashpami, israelcunataca tucuipi alli cashca canguichij nirca. Chai q'uipaca 

chaimanta uriyarcallami. 

23Chai q'uipaca Moiseshuan, Aaronhuanca Mandaj Dioshuan tupana carpa 

huasimanmi yaicurcacuna. Chaimanta llujshishpaca, israelcunataca alli cashca 

canguichijman nircami. Chaipimi Mandaj Diosca israelcunamanca, sumaj achij nicuj 

ricurirca. 

24Chaipimi Mandaj Diospaj ñaupajmanta nina llujshishpaca, Mandaj Diosman tucuita 

cushpa tucui rupachinapaj cushca huiratapish altar jahuapi cajtaca tucuita rupachirca. 

Chaita tucui israelcuna ricushpaca, Mandaj Diostaca allimari cangui nishpami 

pambacama cumurircacuna. 

LEVÍTICO 10 

Nadabpaj, Abiupaj juchacunami 

1Nadab, Abiú Aaronpaj churicunaca inciensota rupachinacunata cada quiquinpajta 

japishpa chaicunapica ninata churashpa, chai jahuapica inciensota churashpami, 

Mandaj Diosman manapish cuna cashca ninahuan rupachircacuna. Mandaj Diosca 

chai ninahuan cuchunca nunca mana mandashcachu carca. 

2Chaimi Mandaj Diospaj ñaupajmanta nina llujshishpa, rupachijpi Mandaj Diospaj 

ñaupajpi huañurcacuna. 

3Chai q'uipami Moisesca, Aarontaca: –Cashna tucunataca Mandaj Diosca ña 

nircallatajmi. Paica: Ñucapajman c'uchuyajcunapimi ñucaca ima jucha illaj cashcata 

ricuchisha. Ñucaca tucui israelcunapaj ñaupajpimi jatunyachishca casha nijpica 

Aaronca upajlla carcallami. 

4Chaipimi Moisesca Misael, Elzafán runacunata cayashpaca: –C'uchuyamushpa 

Diospajlla huasi ucumanta cancunapaj huauquicunata llujshichishpa, carpa 

huasicunamanta canllaman llujshichichij– nirca. Chaicunaca Aaronpaj tío Uzielpaj 

churicunami carca. 

5Shina nijpi paicuna c'uchuyamushpaca Moisés mandashca shinallataj paicunapaj 

churanacunallapitajmi carpa huasicunamanta canllaman llujshichircacuna. 

Curacunata imallata mandashcami 

6Chaimi Moisesca Aarontapish, paipaj churicuna Eleazartapish, Itamartapish: –

Paicunamanta cancuna llaquilla cashcata ama ricuchingapajca cancunapaj uma 

ajchatapish alli allichiringuichij, cancunapaj churanacunatapish ama lliquirichijchu. 

Chashna rurashpami cancunapish mana huañunguichij. Diospaj p'iñarishcapish tucui 

israelcunapaj jahuamanca mana shamunga. Mandaj Dios rupachishpa 

huañuchishcamantaca, tucui Israel cancunapaj huauquicuna huacangallacunami. 

7Cancunaca Mandaj Diospajlla cachun ch'icanchishcata ricuchij aceite cancunapaj 

jahuapi cashcamantaca, cancunaca Mandaj Dioshuan tupana carpa huasi 

pungumantaca ama caruyanguichijchu. Chaimanta caruyashpaca huañunguichijmi– 

nircami. Paicunaca Moisés mandashca shinallatajmi rurarcacuna. 

8Chaimi Mandaj Diosca Aarontaca cashna nishpa mandarca: 

9“Mandaj Dioshuan tupana carpa huasiman yaicushpaca canpish, cambaj 

churicunapish, vinotapish, sidratapish ama ubyanguichijchu. Chashna rurashpallami 

mana huañunguichij. Tucui cai mandashcacunaca cancunapaj huahua huahuacunapaj 

huiñaipaj mandashcami. 

10Chashna rurashpami imalla ñucapajlla ch'icanchishca cashcatapish, imalla mana 

ñucapaj ch'icanchishca cashcatapish yachanguichij. Shinallataj imalla mapa 

cashcatapish, imalla mana mapa cashcatapish yachai tucunguichij. 

11Mandaj Dios cushca mandashcacunataca israelcuna chaitataj pajtachichun paicunata 

yachachichun Moisesman cushcami” nirca. 

12Moisesca Aarontapish, Aaronpaj saquirishca Eleazar, Itamar shuti churicunatapish 

cashnami nirca: –Mandaj Diosman cuna cashcata cushpa rupachijpi 

saquirishcacunataca cancuna japichij. Chaicunaca Diospajlla ch'icanchishca 

cashcamanta, levadura illajllata altar c'uchullapi micuichij. 

13Mandaj Diosman cushpa rupachijpi saquirishcacunataca canpish, cambaj 

churicunapish japinapajmi. Chaicunataca Diospajlla ch'icanchishcapi micunguichij. 

Mandaj Diosmi ñucataca chashna mandarca. 

14Mandaj Dioshuan alli cangapaj huichi ricuchishpa paiman cuna animalta 

huañuchishca pecho aichatapish, Mandaj Diosman cungapaj ch'icanchishpa cushca 

changa aichatapish can japina cashcamanta japingui. Chai aichataca ima mapa illanpi 

canpish, cambaj churicunahuan ushushicunahuan micunguichij. 

15Cushpa rupachina huiracunatapish Diosman ch'icanyachishpa cuna changa 

aichatapish, huichi ricuchishpa cuyuchishpa cuna pecho aichatapish apamuchuncuna. 

Chaicunaca Mandaj Dios mandashca shinallataj cambajpish, cambaj huahua 

huahuacunapish japicuchunlla mandashcami– nircami. 

16Chaipimi Moisesca juchamanta Diosman cuna chivomanta tapurca. Ashtahuanpish 

ña rupachishca cashcatami ricurca. Chaimi Moisesca Aaronpaj saquirishca Eleazar 

Itamar shuti churicunahuan p'iñarishpa cashna nirca: 

17–Juchamanta cushca chivotaca ¿ima nishpataj Diospajlla ch'icanchishcapi mana 

micurcanguichij? Chaica tucuimanta yalli Diospajlla ch'icanchishcami. Tucui 

israelcunapaj juchata anchuchingapajmi, chai cushcacunataca cancunapaj cachun 

curca. Paicunaca Mandaj Diospaj ñaupajpi paihuan alli tucushca cachunmi chaipi 

micuna carcanguichij. 

18Chai animalpaj yahuartaca Diospajlla ch'icanchishca ucuman mana apashca 

cashcamanta, cancunaca ñuca mandashca shinallataj Diospajlla ch'icanchishcapimi 

Diosman cushca cashcamanta micuna carcanguichij– nircami. 

19Chaimi Aaronca Moisestaca: –Riqui, paicunapaj juchamanta cunatapish, tucuita 

cushpa tucui rupachinatapish cunanmari Mandaj Diosman cushcacuna. Ashtahuanpish 

ñucaca chai llaquicunamantamari chashna tucuni. Chashna cashca jahua juchamanta 

cushpa rupachishcata cunan ñuca micushca cajpica ¿Mandaj Dios munashcachu 

caiman carcami imashi?– nirca. 

20Shina nijta Moisés uyashpaca allimi nishpa mana ashtahuan imata nircachu. 

LEVÍTICO 11 

Micuna animalcunamantapish mana micuna animalcunamantapish 
(Dt 14.3-21) 

1Mandaj Diosca Moisestapish, Aarontapish cashna nishpami mandarca: 

2“Israelcunataca cashna nishpa mandai: Cai pachapi tiyaj tucui animalcunamantaca, 

cai animalcunallatami micuna canguichij: 

3Tucui animalcunamantaca pallca sillucunata charij, tigrachishpa cashtujcuna cajllapi 

micunguichij. 

4Tigrachishpa cashtuj cajpipish, pallca sillucunata charij cajpipish, caicunataca mana 

micunachu canguichij. Camelloca tigrachishpa cashtuj cashpapish mana pallca silluta 

charinchu. Chaimanta mapa animal cashcata yuyanguichij. 

5Shinallataj cunupish tigrachishpa cashtuj cashpapish mana pallca silluta charinchu. 

Chaimanta mapa animal cashcata yuyanguichij. 

6Shinallataj liebre animalca tigrachishpa cashtuj cashpapish, mana pallca silluta 

charinchu. Chaimanta mapa animal cashcata yuyanguichij. 

7C'uchica pallca sillucunayuj cashpapish, mana tigrachishpa cashtunchu. Chaimanta 

mapa animal cashcata yuyanguichij. 

8Chashna animalcunapaj aichataca amataj micunguichijchu. Huañushcapipish amataj 

tuparinguichijchu. Chaicunataca mapa cashcata yuyanguichij. 

9Yacupi causaj tucui animalcunamantaca caicunata micunguichij: Mama cuchapi cajta 

cashpapish, jatun yacupi cajta cashpapish alasyuj, escamayuj cajcunallatami micui 

tucunguichij. 

10Mana alasyuj, mana escamayuj tucui animalcunataca mama cuchapi causaj 

cajpipish, jatun yacupi causaj cajpipish, uchillacuna cachun, jatuncuna cachunpish 

tucui chai shina animalcunataca millanana animalcuna cashcata yuyanguichij. 

11Chai animalcunaca cancunapajca millananami canga. Chai animalpaj aichataca ama 

micunguichijchu. Chai animalcuna huañushca aichataca millanguichij. 

12Yacupi causaj animalcunataca mana alasyuj, mana escamayujcunataca tucuita 

millanana cashcata yuyanguichij. 

13Alasyuj animalcunapuramantaca cai animalcunatami millanana animalcuna cashcata 

yuyashpa millanana cashcamanta mana micuna canguichij. Chai animalcunaca 

caicunami: Aguila, quebrantahuesos, azor, 

14gallinazo, milano, chai shina angacunataca ama micunguichijchu. 

15Tucui laya cuervocunata, 

16avestruzta, lechuzata, gaviotata, tucui laya gavilancunatapish ama micunguichijchu. 

17Chushij, somormujo, ibis, 

18calamón, pelícano, buitre, 

19cigüeña nishca animalcunatapish, tucui laya garzacunatapish, abubilla nishcatapish, 

murcielagotapish ama micunguichijchu 

20Tucui chuspicunataca alasyuj, chuscu chaquihuan purijcuna cajpica millanana 

cashcata yuyanguichij. 

21Ashtahuanpish alasyuj, chuscu chaquihuan purijcuna cashpapish allpapi saltanapaj 

suni changacunata charijcunataca micunguichijlla. 

22Chaicunamantaca caicunatami micuna canguichij: Tucui laya langostacunata, 

langostín, grillo, saltamonte nishcacunataca micunguichijlla. 

23Cai shina caj shujtaj chuspicunataca alasyuj chuscu chaquicunahuan pambata purij 

cashpaca, cancunapajca millananami canga. 

24Cai shinacunapi tuparishpaca mapayashcami saquiringuichij: Maijanpish chai shina 

animalcuna huañushcapi tuparijca tutayangacama mapayashcami saquiringa. 

25Maijanpish chai animalcuna huañushcapi japirijca, paipaj churanacunata tajshachun. 

Shina cashpapish paica tutayangacama mapami saquiringa. 

26Ima animal cashpapish mana pallca silluyuj, mana tigrachishpa cashtuj cajpica, 

mapa animal cashcata yuyanguichij. Maijanpish chai shina animalpi tuparijca, 

mapami saquiringa. 

27Shinallataj chuscu chaquiyuj ima animal cashpapish p'acha chaqui shunguhuan purij 

tucui animalcunataca mapa cashcata yuyanguichij. Chai huañushca animalpi 

maijanpish tuparijcunaca tutayangacama mapami saquiringa. 

28Huañushca animalta japirijca, paipaj churanacunata tajshachun. Paica 

tutayangacamami mapa saquiringa. Chaicunataca mapa cashcatami yuyana 

canguichij. 

29Huijsahuan llucashpa purij animalcunataca: Comadrejata, ucuchata, tucui laya 

sapocunata, 

30erizota, cocodrilota, paluta, lagartijata, camaleontapish mapa animalcuna cashcatami 

yuyana canguichij. 

31Huijsahuan llucashpa purij animalcunataca, tucui chai animalcunatami mapa 

cashcata yuyana canguichij. Maijanpish chai animalcuna huañushcapi tuparijcunaca, 

tutayangacama mapami saquiringa. 

32Chai animalcuna huañushca ima charinacuna jahuapi urmajpica, tucui chaicunaca 

mapami saquiringa. Caspimanta rurashca ima charinacuna cajpipish, churanacuna 

cajpipish, cara cajpipish, costal cajpipish, trabajanapaj ima charinacuna cajpipish chai 

animal huañushcapi tuparishca cajpica, chaicunataca yacupi satishpa churanguichij. 

Chaicunaca tutayangacama mapami saquiringa. Chai q'uipami ima mapa illaj 

saquiringa. 

33Allpa mangapi chai animal huañushca urmajpica, chai manga ucupi tucui imalla 

tiyajcunandijmi mapayanga. Chai allpa mangataca p'aquinami canguichij. 

34Chai mangapi tiyaj yacu ima micunapi jicharijpica, chai micunaca tucuimi 

mapayanga. Chai mangapi ima ubyana tiyashca cashpapish mapallatajmi saquiringa. 

35Chai huañushca animal imapi cashpapish urmajpica chaica mapami saquiringa. 

Hornopi cashpa, yanuna tullpapi cashpapish urmajpica chaicunataca ñutuchun. 

Chaicunaca mapacunami canga. Chaimanta mapa cashcatami yuyana canguichij. 

36Shina cajpipish allpamanta llujshicuj yacupi cashpapish, pugyu yacupi cashpapish 

urmajllapimi mana mapa canga. Ashtahuanpish chai huañushca animalpi imapish 

tuparijcunaca mapami canga. 

37Maijan chai animalcuna huañushca, tarpunapaj caj muyupi urmajpica chaica mana 

mapayangachu. 

38Ashtahuanpish chai muyupi yacuta churashca cashcapi chai huañushca animal 

urmajpica, chai muyuca mapa cashcata yuyanguichij. 

39Micunapaj caj maijan animal huañujpi, chaipi tuparijca tutayangacama mapami 

saquiringa. 

40Huañushca animalpaj aichata micujca paipaj churanacunata tajshachun. Paica 

tutayangacamami mapa saquiringa. Huañushca animalta llujshichijpish, paipaj 

churanacunata tajshachun. Paipish tutayangacama mapami saquiringa. 

41Huijsahuan llucashpa purij tucui animalcunaca millananacunami. Chaicunataca 

mana micunachu canguichij. 

42Huijsahuan llucashpa purij animalcunata, chuscu chaquiyuj animalcunata, mana 

cashpaca ashtahuan chaquiyuj animalcunataca ama micunguichij. Chaicunaca 

millanana animalcunami. 

43Cancunaca llucashpa purij maijan animalcunahuan ama mapayaichijchu. 

Chaicunahuan ama mapayaichijchu. Chaicunamantapish ama mapayaichijchu. 

44Ñucaca Mandaj cancunapaj Diosmi cani. Chaimanta cancunapish tucui mapamanta 

anchurishpa, ñuca jucha illaj caj shinallataj cancunapish, ima jucha illajlla canguichij. 

Cancunaca huijsahuan llucashpa purij animalcunahuanca ama mapayachinguichijchu. 

45Ñucaca Mandaj Diosmi cani. Cancunapaj Dios cangapaj, Egiptomanta cancunata 

llujshichimujmi cani. Ñuca ima jucha illaj caj shinallataj cancunapish ima jucha 

illajllami cana canguichij” nircami. 

46Tucui cai mandashcacunaca, tucui animalcunamanta, alasyuj animalcunamanta, 

cuchapi causaj animalcunamanta, huijsahuan llucashpa purij animalcunamanta, 

47maijanlla mapa animal cashcata, maijanlla mana mapa animal cashcata, maijanlla 

animalcunata micuna cashcata, mana micuna cashcata yachachunmi chashna 

mandarca. 

LEVÍTICO 12 

Huachashca q'uipa mapa illaj tucuchun huarmicunata mandashcami 

1Mandaj Diosca Moisesta mandashpaca: 

2“Israelcunataca cashna nishpa mandai: Maijan huarmi c'ari huahuata huachashpaca, 

quillanta shamuna yahuar shamujpi shinallatajmi canchis punllacama mapa canga. 

3Chai huahuataca huacharishcamanta pusaj punllapica circuncisionta rurashca cachun. 

4Ashtahuanpish mamaca mapa illajlla tucungapaj maillarinataca, quimsa chunga 

quimsa punllacunatami ruranga. Mapa illajlla tucuna punllacuna pajtangacamaca 

Diospajlla ch'icanchishcacunapipish ama tuparichun, Diospaj carpa huasimanpish ama 

shamuchun. 

5Huarmi huahuata huachashpaca, quillanta shamuna yahuar shamucujpi shinallatajmi 

ishqui semanacama mapa canga. Huachajpi yahuar shamucushcamantaca, mapa 

illajlla tucungapaj maillarinataca sujta chunga sujta punllacunacama rurachun. 

6C'ari huahuata cashpa huarmi huahuata cashpa huachashcamanta chuyayana 

punllacunata ña tucuchishpaca, Diosman tucuita cushpa tucui rupachinapajca shuj 

huatayuj ovejata, juchamanta cungapajca shuj palomata, mana cashpaca shuj urpita 

Dioshuan tupana carpa huasi punguman apamushpa curaman cuchun. 

7Chaicunataca Mandaj Dios chai huarmipaj juchata perdonachun curami Diosman 

cunga. Chashna rurajpimi chai huarmica yahuar cachariricushcamanta mapa illajlla 

saquiringa. Chai mandashcacunaca c'ari huahuata cashpa, huarmi huahuata cashpa 

huachaj huarmi imallata rurachun mandashcami. 

8Chai huarmica, ovejapaj mana charishpaca ishqui urpita, mana cashpaca ishqui 

palomata cashpa apamuchun. Chaicunamanta shujtaca tucui cushpa tucui 

rupachingapaj, caishujtaca juchamanta cungapaj apamuchun. Chaicunataca chai 

huarmipaj juchamanta Diosman cura cujpimi, paica ima mapa illajlla saquiringa” 

nircami. 

LEVÍTICO 13 

Lepra ungüi japijpi imata rurachun mandashcami 

1Mandaj Diosca Moisestapish, Aarontapish mandashpaca: 

2“Maijanpaj cuerpo carapi p'unguishca ricurijpi, sisucuna llujshijpi, mana cashpaca 

mirga aicha yurajyashca ricurijpi, mana cashpaca paipaj cuerpopi lepratajlla caracha 

ricurijpica Aarón curapajman, mana cashpaca maijan paipaj churi curacunapajman 

apachun. 

3Cuerpopi carachayashca ima ungüi cashcataca curami ricunga. Carachayashcapi 

millma yurajyashca cajpi, chai carachaca aicha cara ucujta cajpica lepra ungüimi 

canga. Chai ungüitaca cura alli ricushpami mapa cashcata huillanga. 

4Chai ungushcapaj cuerpopi yurajyashca cashpapish, chai caracha mana ucujta 

cajpica, millmapish mana yurajyashca cashca cajpica, curami chai ungushcataca 

canchis punllacunata huichcanga. 

5Ña canchis punllacuna tucujpica, chai runapaj caracha ima shina tucushcata cura alli 

ricuchun. Chai caracha mana ashtahuan mirarishpa chai shinallataj cajpica, chai 

runataca shujtaj canchis punllahuan huichcachun. 

6Ña canchis punllacuna tucujpica, curallatajmi cutin alli ricunga. Chai caracha 

yanayashpa aichapi mana ashtahuan mirarishca cajpica, curami mapa illaj cashcata 

huillanga. Shujtaj sisucunalla cashcamantaca, chai ungushca runaca paipaj 

churanacunata tajshashpa, ima mapa illajllami saquiringa. 

7Ashtahuanpish mapa illaj tucungapaj curaman ricuchishca q'uipa sisu mirarishca 

cajpica, cutinllataj curaman ricuchinaman richun. 

8Chai ungushcataca curami alli ricunga. Caracha tucui aichata mirarishca cajpica, 

lepra ungüillatajmi canga. Chai ungushcataca mapa cashcatami huillanga 

9Maijanpi lepra ungüi carachayashca cajpica, curapajman apachun. 

10Chai ungushcata cura alli ricushpaca aicha carapi yuraj chupu tucushcata, chai 

millmapish yurajyashcata, ucu llullu aichapish ricurishca cajpica, 

11chai runapaj cuerpopica mana alliyaipaj lepra ungüimi canga. Cura chaita 

ricushpaca ña mapa cashcamanta mana huichcashpapish mapa cashcata huillachun. 

12Lepra ungüihuan cajtaca umamanta callarishpa chaquicunacama maillata cura 

ricunallataca tucuita lepra tapashca cajpica, 

13chai ungushcataca curaca alli ricuchun. Chai caracha tucui cuerpota tapashca 

cajpica, chai carachalla runamanca ima mapa illaj cashcata huillachun. Tucui 

chaicunaca yurajyashcalla cajpica, paica chuyallatajmi canga. 

14Ashtahuanpish chai carachayashcapica llullu aicha ricurishca cajpica, mapa 

nishcami saquiringa. 

15Chai llullu aichata cura alli ricushpa mapa cashcata huillachun. Lepra ungüi 

cashcamanta llullu aicha ricurishca cashpaca mapami canga. 

16Shina cashpapish chai llullu aicha yurajyashca cajpica, curapajman richun. 

17Chaitaca curami alli ricunga. Chai carachayashca yurajyashca cajpica, carachahuan 

caj runataca curami mapa illajmi cangui ninga. Paica ima mapa illajmi saquiringa. 

18Maijan paipaj aicha carapi carachayashca ungüita charishca cashpapish ña 

alliyangachari. 

19Ashtahuanpish carachayashca cashcapica p'unguishca, mana cashpaca yuraj puca 

cangachari. Chashna cajpica curaman ricuchinaman richun. 

20Chaipi cura alli ricunapajca aicha cara ucucama llulluyashca cajta, chaipi caj 

millmacunapish yurajyashca cashcata cura ricushpaca, mapa cashcatami huillanga. 

Chaica carachamanta lepra ungüi tucushcami canga. 

21Chaita cura alli ricunapajca millmapish mana yurajyashca cajpi, aicha 

carachayashcapish mana ucujta cajpi, ashtahuanpish yanayashpa alli tucushca cajpica, 

chai curaca ungushcataca canchis punllacama huichcachun. 

22Caracha ungüi ashtahuan mirarishca cajpica, paitaca lepra ungüimi japishca canga. 

Chaimanta curaca mapa cashcata huillachun. 

23Ashtahuanpish chai yurajyashca aicha mana ashtahuan mirarishpa chaillapitaj 

cajpica, caracha alliyashpa chaquirishcallami canga. Chashna cajpica, chai curaca 

mapa illaj cashcata huillachun. 

24Shinallataj maijanpajca aicha cara ninapi rupashca cashcamanta pucayashca mana 

cashpaca yurajyashca ricuringachari. 

25Chaitaca cura alli ricuchun. Chai rupashcapi millmapish yurajyashca cajpica, aicha 

carapish ucujta yaicurishca cajpica, chai rupashcapi lepra ungüi tucushcami canga. 

Chai carachapi lepra ungüi tucushcamantaca, chai ungushcamanca curaca mapa 

cashcata huillachun. 

26Chaita cura alli ricunapajca millmapish mana yurajyashca cajpi, aicha 

carachayashcapish mana ucujta cajpi, ashtahuanpish yanayashpa alli tucushca cajpica, 

chai curaca ungushcataca canchis punllacama huichcachun. 

27Ña canchis punlla tucujpi, cura cutin ricunapajca chai caracha aicha carapi 

ashtahuan mirashca cashpaca leprami canga. Chaimanta chai curaca mapami nishpa 

huillachun. 

28Ashtahuanpish chai caracha mana ashtahuan mirarishpa chaillapitaj cajpica, 

yanayashca cashpaca rupashca alliyashcallami canga. Chaimanta curaca mana mapa 

cashcata huillachun. Chaica rupashcamanta alliyashcallami canga. 

29Maijan c'arita cashpa, huarmita cashpapish umapi cashpa, intunpi cashpa, 

carachayashca ricurijpica, 

30chai carachayashcataca cura alli ricuchun. Chai carachayashca cara ucujta 

yaicurishca cashpaca, ajchapish quilluyashca ñañuyashca cashpaca, umapi cashpa, 

intunpi cashpa lepra ungüi japishca carachami canga. Chaimanta chai curaca 

paimanca mapa cashcata huillachun. 

31Ashtahuanpish chai carachayashca ungüita cura alli ricunapajca, aicha cara mana 

ucujta yaicurishca cajpi, yana ajchapish mana ricurijpica chai caracha ungüihuan 

cajtaca chai curaca canchis punllacunacama huichcachun. 

32Ña canchis punlla tucujpica, chai carachataca cura alli ricuchun. Chai caracha mana 

ashtahuan mirashca cajpi, ajchapish mana quilluyashca cajpi, aicha carapish mana 

ucujta yaicurishca cajpica, 

33chai carachahuan cajca carachapi ama chayachishpalla ajchata rutuchichun. Chai 

caracha ungüihuan cajtaca shujtaj canchis punllacunahuan huichcachun. 

34Ña canchis punlla tucujpica, chai carachahuan cajtaca cutinllataj cura alli ricuchun. 

Chai caracha mana ashtahuan mirarishca cajpi, aicha carapish mana ucucama cajpica 

ima mapa illaj cashcataca cura huillachun. Chaipica chai ungushcaca, paipaj churanata 

tajshashpa ima mapa illajlla saquiringallami. 

35Ashtahuanpish mapa illajlla tucushca q'uipa, caracha ashtahuan mirarishca cajpica, 

36chaitaca cura alli ricuchun. Pai ricunapaj chai caracha ashtahuan mirarishca cajpica, 

mapa cashcamanta quilluyashca ajchataca ama mashcachun. 

37Ashtahuanpish chai caracha mana ashtahuan mirarishca shina ricurijpi, chaipica 

yana ajcha huiñashca cajpica, chai carachaca ña alliyashcami canga. Chai ungushcaca 

ima mapa illajmi canga. Chai ungushcamanca ima mapa illaj cashcata chai curaca 

huillachun. 

38Shinallataj maijan c'aripaj cashpa, huarmipaj cashpapish aicha carapi yurajyashca 

ricurijpica, 

39chaitaca cura alli ricuchun. Chai aicha cara yurajyashca asha yanayashca cashpaca, 

paipaj aicha carapi sisucuna llujshishcallami canga. Paica ima mapa illajllami canga. 

40Shinallataj maijan c'aripish paipaj ajcha pelarishcallamanta lluchu uma cashpaca 

limpiollatajmi canga. 

41Shinallataj frente ajcha pelarishca cashcamanta lluchu frente cashpapish 

limpiollatajmi canga. 

42Ashtahuanpish huashaman cashpa, frente ladoman cashpa ajcha mana tiyanpi yuraj 

caracha pucayashca cashpaca, ajcha mana tiyanpi lepra sisucuna llujshishcami canga. 

43Chaitaca cura alli ricuchun. Pai ricunapajca huashaman cashpa, frente ladoman 

cashpa ajcha mana tiyanpi p'unguishca carachayashca pucayashcaca cuerpopi lepra 

llujshishca shinallataj cashpaca, 

44lepra ungüihuanmi canga. Chaica mapami canga. Chaitaca cura alli ricushpa uma 

carachayashcapi lepra japishca cashcamanta mapa cashcata huillachun. 

45Lepra caracha ungüihuan cajca: Lliqui churanacunata churarishpa, umatapish mana 

ch'ungullishpa, ñahuitapish mana taparishpa, ¡Mapami cani, mapami cani! nishpa 

caparirichun. 

46Caracha ungüihuan cajca caracha ungüihuan cai punllacunapica tucui chai 

punllacunapimi mapa canga. Mapami canga, sapallami causanga. Carpa 

huasicunamanta canllamanmi causanga. 

47Ima churanapi mapa lepra ungüi ricuringachari. Millma churanapi cashpa, lino 

churanapi cashpa, 

48urdishca puchcapi cashpa, linomanta ahuashcapi cashpa, millmamanta ahuashcapi 

cashpa, caramanta rurashcapi cashpa, caramanta rurashca ima charinapi cashpapish 

lepra p'ulasyashca ricuringachari. 

49Chashna mapayashcaca churanapi cashpa, carapi cashpa, urdishca puchcapi cashpa, 

ahuacushca puchcapi cashpa, mana cashpaca caramanta rurashca ima charinapi 

cashpapish verdeyashca, pucayashca ricurishpaca leprahuan mapayashcami canga. 

Chaitaca curaman ricuchigrichun. 

50Chai mapayashcata cura alli ricushpa, chai mapayashcacunataca canchis punllacama 

huichcachun. 

51Ña canchis punlla tucujpi, chai mapayashcataca cura cutin alli ricujpi churanapi 

cashpa, urdishca puchcapi cashpa, puchcata ahuashcapi cashpa, carapi cashpa, 

caramanta rurashca ima charinapi cashpapish ashtahuan mirarishca cashpaca chai 

millai lepra ungüimi canga. Chaimanta chai charinacunaca mapami canga. 

52Churanapi cashpa, urdishca puchcapi cashpa, millmata ahuashcapi cashpa, linota 

ahuashcapi cashpa, mana cashpaca caramanta rurashca ima charinacunapi cashpapish 

chashna mapayashca cashpaca millai leprami canga. Chaitaca ninapi rupachichun. 

53Ashtahuanpish cura alli ricunapajca chai mapayashcaca churanapi cashpa, urdishca 

puchcapi cashpa, puchcata ahuashcapi cashpa, caramanta rurashca ima charinacunapi 

cashpa mana mirarishca cajpica, 

54chai curaca maipi mapayashcata tajshachishpa, cutinllataj shujtaj canchis 

punllahuan huichcachun. 

55Chai mapayashcata tajshashca q'uipa chaita cura alli ricunapajca chai mapayashcaca 

mana mirarishca cashpapish, chashnallataj cajpica, chai charinaca ima cashpapish 

mapa cashcamanta ninapi rupachichun. Chaicunaca jahua lado cashpa, ucu lado 

cashpa ucujta ismucuj cashcamantami chashna rupachina. 

56Tajshashca q'uipa cura cutin ricunapajca, maipi mapa cashcapica churanamanta 

cashpa, caramanta cashpa, urdishca puchcamanta cashpa, ahuashcamanta cashpa chai 

yanayashcataca p'itichun. 

57Shinallataj churanapi cashpa, urdishca puchcapi cashpa, ahuacushcapi cashpa, 

caramanta rurashca ima charinacunapi cashpapish cutinllataj chai mapayashcaca 

ashtahuan mirarishca cajpica, chai mapayashcataca tucuita ninapi rupachichun. 

58Ashtahuanpish ima churana cashpa, urdishca puchca cashpa, ahuashca cashpa, 

caramanta rurashca ima charinacuna cashpapish tajshashca q'uipa mapayashca 

chingarijpica, cutinllataj tajshachuncuna. Chai q'uipaca ima mapa illajmi saquiringa” 

nircami. 

59Chai mandashcacunaca millma churanapi cashpa, lino churanapi cashpa, urdishca 

puchcapi cashpa, ahuashcapi cashpa, caramanta rurashca ima charinacunapi 

cashpapish mapayashca ricurijpica, lepra mapa ungüi cashcata mana chai cashcata 

ima shinalla ricunata yachachishcacunami. 

LEVÍTICO 14 

Lepra ungüihuan cajcuna ima shina mapa illajlla tucunata yachachishcami 

1Mandaj Diosca Moisesta mandashpaca: 

2Lepra ungüihuan cashpa chuyayangapaj imallata ruranaca caicunami: Leprahuan 

cajca curaman ricuchigrichun. 

3Chai curami carpa huasicunamanta canllaman tupashpa alli ricunga. Lepra 

ungüihuan cajpaj caracha ña alliyashcata ricushpaca, 

4curami ima mapa illajllata ruranapajca ima mapa illaj ishqui pajarocunata, cedro 

caspita, shuj puca linsota, hisopo p'angatapish apamuchun mandanga. 

5Chaicunata apamujpica chai pajarocunamanta shuj pajarotaca allpa mangapi 

callpacuj yacuta japishca jahuapi huañuchichun cura mandachun. 

6Chai q'uipaca causaj pajarotapish, cedro caspitapish, puca linsotapish, hisopo 

p'angatapish japishpami, callpacuj yacupi huañuchishca pajaropaj yahuarpi causaj 

pajarotaca shutujyachinga. 

7Lepra ungüimanta alliyashca cajpaj jahuataca chai yahuarhuan canchis cutin 

tsirapachun. Chai q'uipaca, ña mapa illajlla cashcata huillashpa, causaj pajarotaca 

cacharishpa cachachunlla. 

8Lepra ungüimanta alliyashpa ima mapa illajlla tucujca, paipaj churanata tajshashpa, 

uma ajchatapish tucuita rutushpa yacuhuan armashpa ima mapa illajlla saquirichun. 

Chai q'uipaca carpa huasicuna tiyanman yaicushpapish, paipaj carpa huasi ucumanca 

ama yaicushpa canchis punllacunata canllallaman saquirichun. 

9Ña canchis punlla tucujpica paipaj uma ajchatapish, barbatapish, ñahui pata 

millmatapish, cuerpo millmatapish tucui rutuchun. Paipaj churanatapish tajshashpa, 

paipish yacupi armashpami ima mapa illajlla saquiringa. 

10Ña pusaj punlla tucujpica ima mana tucushca ishqui malta ovejata, shuj huatayuj 

ima mana tucushca huarmi ovejatapish apamuchun. Shinallataj Diosman cuna 

cashcataca sujta kilo chaupi ashtahuan alli cutata aceitehuan chapushcata, shuj log 

nishca aceitetapish apamuchun. 

11Mapa illajllata ruracuj curami lepra ungüimanta alliyashcamanta mapa illajlla 

tucucujtapish, mapa illajllata rurangapaj cunapaj apamushcacunatapish Mandaj 

Dioshuan tupana carpa huasi pungupi Mandaj Diospaj ñaupajpi churanga. 

12Chai curami apamushcacunamanta shuj malta ovejata japishpaca shuj log 

aceitehuan, rurangui nishcata mana rurashca juchamantaca Diosman cunga. 

Chaicunataca Mandaj Diospaj ñaupajpi huichi ricuchishpa cuyuchishpa paiman 

cuchun. 

13Chai ovejataca juchamanta cushca animaltapish, tucuita cushpa tucui rupachingapaj 

cushca animaltapish huañuchinallapitaj Diospajlla ch'icanchishcapi huañuchichun. 

Juchamanta cushca animalpish, manapish rurasha nishcata rurashcamanta cushca 

animalpish Diospajlla ch'icanchishca cashcamanta chai cura japinapajmi. 

14Chai q'uipaca rurangui nishcata mana rurashpa juchallishcamanta cushca animalpaj 

yahuarta cura japishpami, ima mapa illaj tucucuj runapaj alli lado rinrinpi llihuinga. 

Alli lado maqui mama dedopipish alli lado chaqui mama dedopipish chai 

yahuarllahuantajmi churanga. 

15Log aceiteta cura japishpami, paipaj lluqui maqui shungupi churanga. 

16Paipaj lluqui maquipi charicuj aceitepi paipaj alli lado dedota shutujyachishpa, 

Mandaj Diospaj ñaupajpi paipaj dedohuan canchis cutin tsirapachun. 

17Paipaj maquipi charicushca saquirishca aceitehuanca ima mapa illaj tucucuj runapaj 

alli lado rinrinpimi llihuinga. Alli lado maqui mama dedopipish, alli lado chaqui 

mama dedopipish rurangui nishcata mana rurashpa juchallishcamanta cushca 

animalpaj yahuarhuan llihuishca jahuapimi llihuinga. 

18Paipaj maquipi charicun aceite saquirishcahuanca ima mapa illaj tucucuj runapaj 

umapi churachun. Chai runapaj juchamantaca Mandaj Diospaj ñaupajpi cura chashna 

rurachun. 

19Chai q'uipaca mapayashca runa chuyayashca cachunmi, paipaj juchamanta cura 

cushpa rupachinga. Chai huashaca tucuita cushpa tucui rupachingapaj cushca animalta 

huañuchishpami, 

20tucuita cushpa tucui rupachina animaltaca, chaquishca granota Diosman 

cushcacunandij altar jahuapi churanga. Cura chai runapaj juchamanta cuna cashcata 

chashna cujpimi chai runaca ima mapa illaj saquiringa. 

21Huajcha cashcamanta, tucui caipi nishca shinata cungapaj mana charishpaca, 

rurangui nishcata mana rurashpa juchallishcamanta Dioshuan alli tucungapaj huichi 

ricuchishpa cuyuchingapajca, shuj malta ovejata apamuchun. Shinallataj shuj efa 

ashtahuan alli cutata chungapi chaupishcata aceitehuan chapushcatapish, shuj log 

aceitetapish Diosman cunapaj apamuchun. 

22Shinallataj ishqui urpita cashpa, ishqui palomata cashpa pai apamui tucushcallata 

apamuchun. Chai animalcunamanta shujtaca juchamanta cungapaj, caishujtaca tucuita 

cushpa tucui rupachinapaj apamuchun. 

23Tucui chaicunataca chuyayacui punllacuna ña pusaj punlla tucujpi, Mandaj 

Dioshuan tupana carpa huasi punguman apamushpa Mandaj Diospaj ñaupajpi 

curaman cuchun. 

24Rurangui nishcata mana rurashpa juchallishcamanta cungapaj apamushca malta 

ovejata, shuj log aceiteta cura japishpaca huichi ricuchishpa cuyuchishpa Mandaj 

Diosman cuchun. 

25Chai q'uipaca rurangui nishcata mana rurashpa juchallishcamanta cushca ovejataca 

huañuchichun. Chai huañushca animalpaj yahuarta japishpaca, ima mapa illaj tucucuj 

runapaj alli lado rinrinpi llihuichun. Alli lado maqui mama dedopipish, alli lado 

chaqui mama dedopipish chai yahuarllahuantaj churachun. 

26Chai aceiteta japishpa, paipaj lluqui maqui shungupi churashpaca, 

27paipaj lluqui maqui shungupi caj aceiteta paipaj alli lado maqui dedohuan 

japishpami, Mandaj Diospaj ñaupajpi canchis cutin tsirapanga. 

28Shinallataj curami paipaj maquipi caj aceitehuanca ima mapa illaj tucucuj runapaj 

alli lado rinrinpi llihuinga. Paipaj alli lado maqui mama dedopipish, alli lado chaqui 

mama dedopipish chai huañuchishca animalpaj yahuarhuan llihuishca jahuallapitajmi 

llihuinga. 

29Curami paipaj maquipi charicushca saquirishca aceitetaca ima mapa illaj tucucuj 

runapaj uma jahuapi churanga. Mandaj Dioshuan alli tucuchunmi chashna ruranga. 

30Chai q'uipaca lepra ungüimanta alliyajca shuj urpita cashpa mana cashpaca, shuj 

palomata cashpapish pai apamui tucushcallata apamushpami Diosman cunga. 

31Chaicunamanta shujtaca juchamanta cuchun, caishujtaca tucuita cushpa tucui 

rupachinapaj cuchun. Chaquishca granocunahuan cuchun. Mapamanta chuyayacuj 

runapaj juchamantaca curami Mandaj Diosman chashna cunga. 

32Chai mandashcacunaca caracha lepra ungüimanta alliyashcacuna chuyayangapaj 

huajchalla cashpaca chaicunallata cuchun mandashcami. 

Huasipi p'ulasyashca ricurijpica imata rurachun mandashcami 

33Mandaj Diosca Moisestapish, Aarontapish mandashpaca: 

34“Cancunaman ñuca cushca Canaanman ña yaicushpaca, cancuna japishca allpapi 

tiyaj maijan huasicunaman llaquichij leprata ñuca cachajpica, 

35chai huasiyujca curapajman rishpa: Ñuca huasipica ima cashpaca llaquichij 

mapamari ricurin nishpa huillachun. 

36Chaipimi curaca llaquichij mapata alli ricungapaj manaraj yaicushpa, chai huasipi 

tucui imalla tiyajcunata chai ungüi ama mapayachichun tucuita chaimanta 

llujshichichun mandanga. Ña tucuita llujshichishca q'uipami curaca alli ricunaman 

yaicunga. 

37Chai llaquichij mapata cura alli ricushpaca chai huasi pata quinricunapi 

verdeyashca, pucayashca cajta, chai pata quinripish utcurishca cajta ricushpaca, 

38curaca chai huasimanta llujshishpa, chai huasitaca canchis punllacama huichcachun. 

39Ña canchis punlla tucujpi, cura cutin tigramushpa alli ricuchun. Pai ricunapaj chai 

huasi pata quinricunapi llaquichij mapaca ashtahuan mirarishca cajpica, 

40chai llaquichij mapa maipi can rumicunataca llujshichichun mandachun. Chaitaca 

pueblomanta canllaman mapacunata shitanapi shitachuncuna. 

41Chai q'uipaca chai huasi ucu pata quinricunataca tucuita raspachichun. Raspashca 

allpataca pueblomanta canllaman mapacunata shitanapi shitachuncuna. 

42Chai rumicunata anchuchishcapica, shujtaj rumicunata japishpa churachun. 

Lodotapish shujtajta japishpa chai huasitaca llambujllata rurachun. 

43Chai huasimanta rumicunata anchuchishpa, raspashpa shujtaj lodohuan jahuata 

llambuyachishca q'uipa, cutinllataj chai llaquichij mapa ricurijpica, 

44curami chaiman yaicushpa alli ricunga. Chai llaquichij mapa chai huasipi ashtahuan 

mirarishca cajpica, chai huasipica millai lepra ungüimi canga. Chaica mapami canga. 

45Chaimanta chai huasitaca urmachishpa, chai urmachishca rumicunatapish, 

caspicunatapish, tucui allpatapish tucuita pueblomanta canllaman mapacunata 

shitanapi shitanaman llujshichichun. 

46Chai huasita cura huichcachishca punllacunapi, maijanpish chai huasiman yaicujca 

tutayangacama mapami canga. 

47Shinallataj maijanpish chai huasipi dormishca cashpa, mana cashpaca chai huasipi 

micushca cashpaca, paipaj churanacunata tajshachun. 

48Chai huasita shujtaj lodohuan llambuyachishca q'uipa cura cutin ricunaman 

yaicunapajca, chai mapa ungüi chai huasipi mana ashtahuan mirarishpa mana 

ricurishcamanta curaca chai huasitaca ima mapa illajmi nishpa huillachun. 

49Chai huasita ima mapa illajllata rurangapajca ishqui pajarota, cedro caspita, puca 

linsota, hisopo p'angata japichun. 

50Shuj pajarotaca callpacuj yacu allpa mangapi tiyacunpi huañuchichun. 

51Chai q'uipaca cedro caspitapish, puca linsotapish, hisopo p'angatapish causaj 

pajarotapish japishpa, callpacuj yacu tiyacunpi huañuchishca pajaropaj yahuarta 

shutuchishcapi shutujyachishpa chai huasitaca canchis cutin tsirapachun. 

52Chai huasitaca pájaro yahuarhuan, callpacuj yacuhuan, causaj pajarohuan, cedro 

caspihuan, hisopo p'angahuan, puca linsohuanmi ima mapa illajllata ruranga. 

53Chai q'uipaca, causaj pajarotaca pueblomanta canllaman cacharishpa cachachunlla. 

Chashna chai huasitaca chuyayachichun. Chaimi mapa illajlla saquiringa” nircami. 

54Tucui caicunaca tucui laya lepra, caracha ungüimanta, 

55churanapi, huasipi japishca lepra ungüimanta imallata ruranata mandashcami. 

56Shinallataj p'unguishca ricurijpipish, sisu ricurijpipish, yurajyashca ricurijpipish, 

57ima shina mapa cashcata, ima shina mana mapa cashcata ricuchinata 

yachachingapaj mandashcami. Lepra ungüimanta imallata ruranata mandashcacunaca 

tucui chaicunami. 

LEVÍTICO 15 

Quiya shina yacu cachariricuj c'aricunata mandashcami 

1Mandaj Diosca Moisestapish, Aarontapish mandashpaca: 

2“Israelcunamanca cashna huillaichij: Maijan c'ari cashpapish, quiya shina yacu 

cachariricuj cashpaca mapami canga. 

3Chai quiya shina yacu cachariricujca cashna cashpami mapa canga: Paipaj charishca 

aichamanta quiya shina yacu cachariricuj cashpa, mana cashpaca quiya shina yacu 

cachariricushca ña pararishca cashpapish paica mapami canga. 

4Quiya shina yacu cachariricuj runa siririshca camaca maipi cashpapish mapami 

canga. Chai runa tucui imapi tiyarishcapish mapami canga. 

5Maijanpish chai runapaj camapi tuparijca paipaj churanata tajshachun, paillatajpish 

yacuhuan armachun. Tutayangacama mapami saquiringa. 

6Maijanpish quiya shina yacu cachariricuj runa tiyarishcapi tiyarishca cashpaca paipaj 

churanacunata tajshachun, paillatajpish yacuhuan armachun. Paica tutayangacama 

mapami saquiringa. 

7Maijanpish quiya shina yacu cachariricujpaj cuerpopi tuparishpaca, paipaj 

churanacunata tajshachun, paillatajpish yacuhuan armachun. Paica tutayangacama 

mapami saquiringa. 

8Quiya shina yacu cachariricuj runa, shujtaj limpio runapi ch'ucajpica, chaica paipaj 

churanacunata tajshachun, paipish yacuhuan armachun. Chai q'uipaca tutayangacama 

mapami saquiringa. 

9Quiya shina yacu cachariricuj runa montashca tucui monturacunaca mapami canga. 

10Quiya shina yacu cachariricuj runa imapi tiyarishcacunapi maijanpish tuparijca, 

tutayangacama mapami saquiringa. Shinallataj chai runa tiyarishcacunata maijanpish 

apajca paipaj churanacunata tajshachun, paipish yacuhuan armachun. Chai q'uipaca 

tutayangacama mapami saquiringa. 

11Quiya shina yacu cachariricuj runa paipaj maquita manaraj maillashpa maijanpi 

tuparijpica, paipaj churanacunata tajshachun, paillatajpish yacuhuan armachun. Paica 

tutayangacama mapami saquiringa. 

12Quiya shina yacu cachariricuj runa, allpamanta rurashca imapi tuparijpica chaitaca 

p'aquichun. Caspimanta rurashca ima charinacunapi tuparijpica, chaicunataca 

yacuhuan maillachun. 

13Quiya shina yacu cachariricuj runa alliyashpaca, chai alliyashca punllamanta 

canchis punllata yupashpa paipaj churanacunata tajshashpa, paipaj cuerpotapish 

callpacuj yacuhuan armashpa ima mapa illaj saquirichun. 

14Pusaj punllapica, ishqui urpita cashpa, ishqui palomata cashpa japishpa, Mandaj 

Diospaj ñaupajman shamushpa Mandaj Dioshuan tupana carpa huasi pungupi 

curaman cuchun. 

15Chaicunataca curami shujtaca juchamanta cuna cashcata, caishujtaca tucuita cushpa 

tucui rupachinata Mandaj Diosman cunga. Chashnami curaca quiya shina yacu 

cachariricuj runataca Mandaj Diospaj ñaupajpi ima mapa illajta ruranga. 

16Maijan c'aripajpish yuraj yacu yangallamanta llujshijpica tucui paipaj cuerpota 

yacuhuan armachun. Paica tutayangacama mapami saquiringa. 

17Maijanpaj yuraj yacu yangallamanta llujshicushca churanacunapi cashpa, carapi 

cashpa urmajpica chaicunataca yacupi tajshachun. Chaicunapish tutayangacama 

mapami saquiringa. 

18Yuraj yacu llujshicuj c'ari, shuj huarmihuan chayarinacushpaca, ishquindijtaj 

yacuhuan armachun. Paicunaca tutayangacama mapami saquiringacuna. 

19Quillapi uriyana yahuar maijan huarmipi uriyacujpica, chai huarmica canchis 

punllacamami pailla canga. Maijanpish chai huarmipi tuparijca, tutayangacama 

mapami saquiringa. 

20Chai huarmi pailla ch'ican cai punllacunapi tucui imapi siririshcacunapish mapami 

canga. Chai huarmi tucui imallapi tiyarishcacunapish mapami canga. 

21Yahuar uriyacuj huarmipaj camapi maijanpish tuparijca, paipaj churanata 

tajshachun, paipish yacuhuan armachun. Chai q'uipapish tutayangacama mapami 

saquiringa. 

22Shinallataj chai huarmi ima tiyarinapi cashpapish tiyarishcapi maijanpish tuparijca 

paipaj churanata tajshachun, paillatajpish yacuhuan armachun. Paica tutayangacama 

mapami saquiringa. 

23Yahuar uriyacuj huarmipaj cama jahuapi cashpa, pai tiyarishca tiyana jahuapi 

cashpa ima siricunpi maijanpish tuparijca tutayangacama mapami saquiringa. 

24Yahuar uriyacuj huarmihuan maijanpish dormishpa chai yahuarpi tuparijca, canchis 

punllacamami mapa saquiringa. Paicuna dormishca camapish mapami canga. 

25Shinallataj maijan huarmica quilla ungüi mashna punllata uriyana cashcallata mana 

uriyashpa achca punllacunata yahuar cachariricujllapica, tucui chai yahuar 

cachariricui punllacunami quilla ungüi shamucui punllacunapi shinallataj mapa 

saquiringa. 

26Yahuar cachariricui punllacunapi dormishca camaca, quilla ungüi shamucui 

punllacuna dormishca cama shinallataj mapami canga. Pai tiyarishca tiyanapish quilla 

ungüi shamucui punllacunapi tiyarijpi shinallatajmi mapa canga. 

27Chaicunapi maijanpish tuparijca mapami canga. Chaimanta paipaj churanatapish 

tajshachun, paipish yacuhuan armachun. Paica tutayangacama mapami saquiringa. 

28Chai huarmipaj yahuar cachariricushca ña pararijpica, chai punllamanta canchis 

punllata yupachun. Chai q'uipami mapa illajlla saquiringa. 

29Pusaj punllapica ishqui urpita cashpa, ishqui palomata cashpa, Mandaj Dioshuan 

tupana carpa huasi punguman apamushpa curaman cuchun. 

30Chaicunataca curaca shujtaca juchamanta Diosman cuchun, caishujtaca tucuita 

cushpa tucui rupachichun. Cura chashna rurashpami yahuar cachariricushcamanta 

alliyashca huarmitaca Mandaj Diospaj ñaupajpi ima mapa illajllata ruranga. 

31Israelpaj huahua huahuacunataca mapamanta chuyayachirashpa charinguichij. 

Paicunapaj chaupipi caj ñuca carpa huasita paicunapaj mapahuan 

mapayachishcamanta ama huañuchunmi chashna chuyata charina canguichij” nircami. 

32Tucui cai mandashcacunaca quiya shina yacu cachariricujcuna, yuraj yacu 

yangallamanta llujshijpi mapa tucujcuna imallata ruranata mandashcami. 

33Shinallataj quillanta yahuar shamucuj huarmicunapish, quiya shina yacu 

cacharirishpa unguj c'aricunapish, huarmicunapish, mapa huarmihuan dormij 

c'aricunapish ima shinalla rurachun mandashcami. 

LEVÍTICO 16 

Juchata Dios perdonana punllami 

1Aaronpaj ishqui churicunaca Mandaj Diospajman c'uchuyashcamantami huañurca. 

Chai q'uipami Mandaj Diosca Moisestaca cashna mandarca: 

2Mandaj Diosca Moisestaca: “Cambaj huauqui Aaronman cashna huillai: Ama 

huañungapajca linsohuan jarcachishpa ñucapajlla ch'icanchishca ucuman, arca jahuapi 

caj propiciatorio ñaupajmanca ima punllapish ama yaicunguichu. Ñucami chai 

propiciatorio jahuapi p'uyu chaupipi ricurisha. 

3Aaronca ñucapajlla ch'icanchishca ucumanca caicunahuan yaicuchun: Juchamanta 

cungapaj shuj malta huagrahuan, tucuita cushpa tucui rupachinapaj shuj carnerohuan 

yaicuchun. 

4Cai ucumanca ñucapajlla ch'icanchishca lino tunicata churarishca, lino 

calzoncillocunata churarishca, lino chumbillahuantaj chumbillirishca, umapipish lino 

mitrata churarishca yaicuchun. Tucui chaicunaca Diospajlla ch'icanchishca 

churanacunami. Paipaj cuerpota yacuhuan armashca q'uipa chai churanacunataca 

churarichun. 

5Aaronca tandanacushca tucui israelcunapajtaca juchamanta cungapajca ishqui c'ari 

chivota japichun. Tucuita cushpa tucui rupachinapajca shuj carnerota japichun. 

6Aaronca, paipaj juchamanta cuna c'ari huagrata apamuchishpami, paipaj 

juchamantapish, paipaj huasi ucupuracunapaj juchamantapish ñucahuan alli tucunga. 

7Chai q'uipaca ishqui chivota japishpa, Mandaj Dioshuan tupana carpa huasi 

punguman Mandaj Diospaj ñaupajman apamuchun. 

8Aaronca chai ishqui chivocunataca Mandaj Diospaj maijan cashcata, Azazelpaj 

maijan cashcata yachangapajmi sorteanga. 

9Sorteajpi Mandaj Diospaj urmashca c'ari chivotaca, Aarón apamuchishpa juchamanta 

cuna cashcata cuchun. 

10Ashtahuanpish sorteajpi Azazelpaj urmashca chivotaca Mandaj Diospaj ñaupajman 

causajta apamushpa israelcunapaj juchata perdonachun Mandaj Diosman cuchun. 

Chai q'uipaca Azazelpaj cachun shitashca pambapi cacharinaman cachachun. 

11Aaronca paipaj juchamanta cuna c'ari huagrata apamuchishpa, paipaj 

juchamantapish, paipaj huasi ucupuracunapaj juchamantapish cushpa ñucahuan alli 

tucuchun. Juchamanta cushca huagrataca huañuchichun. 

12Chai q'uipaca Aaronca, Mandaj Diospaj ñaupajpi tiyacuj altarmanta nina 

brazushuan junda caj inciensota rupachinata japishpa, mishquijllata ashnacuj cutashca 

inciensotapish ishqui maqui jundata japishpa, ñucapajlla ch'icanchishca ucuta 

jarcachishca linso huashaman apachun. 

13Chaiman yaicushpaca, mishquijllata ashnacuj chai inciensiotaca nina rupacun 

jahuapi churashpa Mandaj Diospaj ñaupajpi churachun. Aarón ama huañuchunmi 

mishquijllata ashnacuj chai inciensio cushnica Mandaj Dioshuan shuj yuyailla 

tucushcata ricuchij quillcata huaquichina arca jahuapi caj propiciatoriota tapanga. 

14Chai q'uipaca Aaronca, huagrapaj yahuarta paipaj dedohuan japishpa propiciatorio 

jahuataca inti llujshin ladollata tsirapachun. Propiciatorio ñaupaj ladotapish chai 

yahuarllahuantaj paipaj dedohuan canchis cutin tsirapachun. 

15Chai q'uipaca, chivota israelcunapaj juchamanta cushpa huañuchichun. Chai 

yahuartaca jarcachishca linso huashaman apachun. Yahuarhuanca huagrapaj 

yahuarhuan ima shina rurashca shinallataj propiciatorio jahuatapish, propiciatorio 

ñaupaj ladotapish tsirapachun. 

16Chashnami, israelcuna paicunapaj mapahuan mapayachishcatapish, c'ariyashcahuan 

paicunapaj tucui juchacunahuan mapayachishcatapish ñucapajlla ch'icanchishca 

ucutaca ima mapa illajllata ruranga. Paicunapaj mapa chaupipi caj Mandaj Dioshuan 

tupana carpa huasitapish chashnallatajmi chuyayachinga. 

17Juchacunata perdonachun Aarón chaicunata ruranaman yaicujpica, Mandaj 

Dioshuan tupana carpa huasi chaipica pai llujshingacama pi ama chaipi cachun. 

Aaronca paipaj juchatapish, paipaj huasi ucupuracunapaj juchatapish, tucui 

israelcunapaj juchatapish perdonachun chaicunata rurashpa llujshishpaca, 

18juchacunata perdonachun chashnallataj rurangapaj Mandaj Diospaj ñaupajpi caj 

altarman c'uchuyachun. Chaipica huagrapaj yahuartapish, chivopaj yahuartapish 

japishpa chai altar muyundij gachucunapi churachun. 

19Chai altar jahuata chai yahuarhuan paipaj dedohuan canchis cutin tsirapashpami, 

israelcuna paicunapaj mapahuan mapayachishcataca ima mapa illajllata rurashpa 

paipajlla ch'icanchinga. 

20Diospajlla ch'icanchishca ucutapish, Mandaj Dioshuan tupana carpa huasitapish, 

altartapish ima mapa illajllata rurashca q'uipaca caishuj causaj chivotapish 

apamuchichun. 

21Chai causaj chivopaj uma jahuapica Aarón paipaj ishqui maquita churashpa tucui 

israelcuna millaita rurashcacunata, paicuna c'ariyashcacunata, paicuna 

juchallishcacunata chai chivopaj jahuapi huillachun. Chai chivopaj uma jahuapi paipaj 

maquita churashpaca shitashca pambapi chivota cacharigringapaj caj runaman 

cacharishpa cachanaman cachachun. 

22Chai chivoman tucui israelcuna millaita rurashcacunataca paipaj jahuapi apachishpa 

chulunlla shitashca pambata richun cachachun. 

23Chai q'uipaca Aaronca Mandaj Dioshuan tupana carpa huasiman yaicushpa, 

Diospajlla ucuman yaicunapaj churarishca lino churanata llujshichishpa chaipi 

churachun. 

24Chai q'uipaca Diospajlla ch'icanchishca ucullapitaj paipaj cuerpota armashpa, paipaj 

churanata churarishpa pai quiquinmantapish, tucui israelcunamantapish tucuita cushpa 

tucui rupachinata cunaman llujshichun. Pai quiquinmantapish, tucui israelcunapaj 

juchacunamantapish cuna cashcata cuchun. 

25Juchamanta cushca animalpaj huirataca altar jahuapi rupachichun. 

26Azazelpaj cachun chivota shitashca pambaman apajca paipaj churanata tajshashpa, 

paipish yacuhuan armashpa chai q'uipa carpa huasicuna tiyanman yaicugrichun. 

27Shinallataj juchamanta cushpa huañuchishca huagrapaj, chivopaj yahuartaca 

Diospajlla ch'icanchishca ucupi juchata perdonachun tsirapanapaj apachun. Chai 

aichacunataca carandij, majadandij carpa huasicunamanta canllaman llujshichishpa 

rupachichun. 

28Chaicunata rupachijca paipaj churanacunata tajshashpa, paipish yacuhuan 

armachun. Chai q'uipaca paicuna causacushca carpa huasicunaman tigrachunlla. 

29Tucui cai mandashcacunaca chashna ruracuchunlla mandashcami. Canchis quillapaj 

chunga punllapica cancunapaj alma llaquilla tucushpa, imata mana rurashpami 

samarina canguichij. Cancunapish, cancunahuan causacuj mana israelcunapish chai 

shinallataj rurachun. 

30Chai punllami cancunaca Mandaj Dios cancunapaj juchata perdonajpi, ima mapa 

illaj saquirishcamanta Mandaj Diospaj ñaupajpica ima mapa illajtaj saquiringuichij. 

31Chai punllaca cancunapajca samarina punlla cashcamanta cancunapaj tucui 

almahuan llaquiringuichij. Cai mandashcacunaca chashnataj ruracuchunlla 

mandashcami. 

32Juchamanta cuna cashcacunataca paipaj yayapaj randi cura cachun aceitehuan 

ch'icanchishca curalla cuchun. Chashna rurangapajca, ñucapajta ruranapajlla churarina 

lino churanata churarichun. 

33Chaita churarishpaca ñucapajlla ch'icanchishca ucuta, Mandaj Dioshuan tupana 

carpa huasita ima mapa illajllata rurachun. Shinallataj altarta, curacunata, 

tandanacushca tucui israelcunatapish ima jucha illajllata rurachun. 

34Tucui israelcunapaj juchacunamanta huatapi shuj cutin chashna ruracuchunlla 

mandashca cashcamanta chashna ruracuchunlla mandashcami” nircami. Moisesca 

Mandaj Dios mandashca shinallatajmi rurarca. 

LEVÍTICO 17 

Diospajlla carpa huasica shujtajca mana tiyanchu 

1Mandaj Diosca Moisesta mandashpaca: 

2“Aarontapish, paipaj churicunatapish, tucui israelcunatapish mandashpa cashna ni: 

Mandaj Diosca cashna rurachunmi mandan: 

3Maijan israelcuna shuj huagrata cashpa, shuj malta ovejata cashpa, shuj chivata 

cashpapish, paicuna causacun huasillapi cashpa mana cashpaca paicuna causacun 

carpa huasicunamanta canllaman huañuchingachari. 

4Mandaj Dioshuan tupana carpa huasiman Mandaj Diospaj ñaupajman mana apashpa 

chaipi mana cungaraicu paicuna causacunpi huañuchishpaca chai yahuarmantaca 

mandashcata mana pajtachishcamanta juchayujmi canga. Chai yahuarmantaca chai 

runaca israelcunapuramanta anchuchishcami canga. 

5Chaitaca maipipish Mandaj Diosman cushpa rupachicuj israelcuna, ama chashna 

rurashpa, ashtahuanpish Mandaj Dioshuan tupana carpa huasi punguman curapajman 

apamunata yachachun chashna mandashcami. Chaiman apamujpimi, sumaj 

causaimanta cuna cashcataca Mandaj Diosman cura cunga. 

6Chai yahuartaca Mandaj Dioshuan tupana carpa huasi pungupi caj, Mandaj Diospaj 

altar jahuata cura tsirapachun. Huiratapish Mandaj Diospaj mishquijllata ashnacuj 

cachun rupachichun. 

7Cancuna huainayacushca supaicunamanca nunca ña mana ashtahuan animalcunata 

huañuchishpa cunachu canguichij. Chaitaca cancunapaj huahua huahuacuna chaitataj 

pajtachicuchunlla mandashcami. 

8Israelcunamanca cashnapish ningui: Maijan israelcuna cashpa mana cashpaca 

cancunapurapi causaj mana israelcuna cashpa, Mandaj Diosman tucuita cushpa tucui 

rupachinata cucushpa mana cashpaca Mandaj Diosman cushpa rupachinata cucushpa, 

9Mandaj Dioshuan tupana carpa huasi punguman apamushpa chaipi Mandaj Diosman 

cuna cashcata mana chaipi cujpica chai runataca, maijan cachunpish 

israelcunapuramanta anchuchishcami canga. 

Yahuarta ama micuchun mandashcami 

10Maijan israelcuna cashpa mana cashpaca paicunapurapi causaj mana israelcuna 

cashpa ima animalpaj yahuarta micujpica ñucaca paihuan p'iñarishpa, paitaca 

israelcunapuramanta anchuchishami. 

11Aichapaj causaica yahuarpimi. Yahuartaca cancunapaj almamanta altarpi 

churanapajmi curcani. Yahuarmi cancunapaj almataca quishpichin. 

12Chaimanta ñami tucui israelcunata cashna nircani: “Cancunapurapi causajcunaca, 

israelcuna cashpa, mana israelcuna cashpapish yahuartaca amataj micunguichijchu” 

nircanimi. 

13Maijan israelcuna cashpa, paicunapurapi causaj mana israelcuna cashpapish micuna 

animalta cashpa, alasyuj micuna animalta cashpapish shitana caspihuan 

huañuchishpaca yahuartaca allpahuan tapachichun. 

14Aichayujcunaca yahuarmantami causan. Chaimantami israelcunataca: “Ima 

aichamantapish yahuartaca amataj micunguichijchu. Tucui aichayujcunaca 

yahuarmantami causaiyuj. Chaimanta maijanpish yahuarta micujtaca, 

israelcunapuramanta anchuchishcami canga” nircami. 

15Israelcuna cashpa, mana israelcuna cashpapish, huañushca animal aichata, mana 

cashpaca sacha animal huañuchishca animalpaj aichata micushpaca paipaj 

churanacunata tajshashpa paipish armachun. Paica tutayangacama mapami saquiringa. 

Chai q'uipami, mapa illajlla saquiringa. 

16Ashtahuanpish paipaj churanacunata mana tajshashpa, paipish mana armashpaca 

paipaj juchamanta llaquita apangami” nircami. 

LEVÍTICO 18 

Quiquin huasi ucupuracunallahuantajca ama chayarinacuchun mandashcami 

1Mandaj Diosca Moisesta mandashpaca: 

2“Israelcunaman cashna huillai: Ñucaca Mandaj Dios, cancunapaj Diosmi cani. 

3Cancuna causacushca Egiptopi causajcuna rurashca shinaca ama ruranguichijchu. 

Ñuca cancunata cunan Canaán llajtaman pushacun llajtacuna ruraj cashca shinapish 

ama ruranguichijchu. Paicunapaj mandashcacunapi nishcacunatapish amataj 

ruranguichijchu. 

4Ñuca mandashcacunata chaitataj pajtachina yuyailla ruranguichij. Ñuca chaitataj 

pajtachichun nishcacunata huaquichishpa, chaipi nishca shinataj puringuichij. Ñucami 

Mandaj Dios cancunapaj Taita Dios cani. 

5Ñuca chaitataj pajtachichun nishcacunata, mandashcacunatapish pajtachinguichij. 

Chai mandashcacunata pajtachijcunami causanga. Ñucami Mandaj Dios cani. 

6Maijan c'aripish quiquin familiamanta caj huarmihuanca ama chayarinacuchun. 

Ñucami Mandaj Dios cani. 

7Cambaj yayata, mana cashpaca cambaj mamataca ama llatanashpa ricungui. Quiquin 

mama cashcamanta ama llatanashpa ricungui. 

8Cambaj yayapaj huarmitaca ama llatanashpa ricungui. Cambaj yaya llatanashpa 

ricunami. 

9Cambaj quiquin panitaca ama llatanashpa ricungui. Cambaj yayamanta cashpa, 

cambaj mamamanta cashpa panitaca huasi ucupurapi huacharishca cajpi, mana huasi 

ucupurapi huacharishca cajpipish ama llatanashpa ricungui. 

10Cambaj churipaj ushushita cashpa, cambaj ushushipaj ushushita cashpa ama 

llatanashpa ricungui. Quiquin aichapura cashcamantami mana llatanashpa ricuna 

cangui. 

11Cambaj yayapaj huarmipaj ushushitaca ama llatanashpa ricungui. Cambaj yayapaj 

ushushi cashcamanta quiquin pani cashcamanta ama chashna rurangui. 

12Cambaj yayapaj panitaca ama llatanashpa ricungui. Paica cambaj yayapaj huasi 

ucupurami. 

13Cambaj mamapaj ñañataca ama llatanashpa ricungui. Paica cambaj mamapaj huasi 

ucupurami. 

14Cambaj yayapaj huauquipaj huarmitaca ama llatanashpa ricungui. Paipaj 

huarmipajman ama quichquiyangui. Paica cambaj yayapaj huauquipaj huarmimi. 

15Cambaj churipaj huarmita ama llatanashpa ricungui. Paica cambaj churipaj 

huarmimi. Paitaca ama llatanashpa ricungui. 

16Cambaj huauquipaj huarmita ama llatanashpa ricungui. Paica cambaj huauqui 

llatanashpa ricunami. 

17Mamandij ushushindijca ama llatanashpa ricungui. Paipaj churipaj ushushitapish, 

paipaj ushushipaj ushushitapish ama llatanashpa ricungui. Paicunaca quiquin 

familiapurallataj cashcamanta, chaita rurajpica yallitaj millaimi canga. 

18Ñañandijtatajca cambaj huarmi cachun ama japingui. Cambaj huarmi 

causacujpirajca, ñañallatataj llatanashpa ricushpa ama ñañandijta p'iñanacuchingui. 

19Quillanta shamuna yahuar shamucujpi mapalla huarmita llatanashpa ricunapaj ama 

paipajman c'uchuyanguichu. 

20Shujtajcunapaj huarmihuan ama chayarinacunguichu. Paihuan 

chayarinacushcamanta ama mapayanguichu. 

21Cambaj churitaca Moloc nishca rurashcalla diosman cushpa ama rupachinguichu. 

Chashna rurashpaca, cambaj Taita Diospaj shutitami yanganchingui. Ñucami Mandaj 

Dios cani. 

22Huarmihuan siririj shinallatajca shuj c'arihuanca ama siriringuichu. Chaica yallitaj 

millananami. 

23Animalhuanca ama chayarinacunguichu. Paihuanca ama mapayanguichu. 

Shinallataj huarmipish animal paipi chayarichun animalpaj ñaupajpi ama ricuchichun. 

Manapish rurana cashcata ruraj millaimi canga. 

24Cai shina manapish ruranacunata rurashpaca ama mapayanguichijchu. Cancunapaj 

ñaupajmanta ñuca anchuchishpa shitana llajtacunaca tucui cai manapish ruranacunata 

rurashpa mapayajpimi, 

25llajtapish yallitaj millai mapa tucurca. Paicuna millaita rurashcata ñuca ricugrijpica, 

chai llajtaca chai llajtapi causajcunataca shungu tigrarcami. 

26Chaimanta cancunaca ñuca chaitataj pajtachichun nishcacunata, ñuca 

mandashcacunata huaquichishpa chai llajtapi causajcuna rurashca shina 

millananacunataca amataj ruranguichijchu. Israelcuna cashpapish, cancunapurapi 

causaj mana israelcuna cashpapish chai shina millananacunataca amataj 

ruranguichijchu. 

27Chai llajtaman cancuna manaraj chayajpimi, chai llajtapi causajcunaca chai shina 

millananacunata rurashpa causajpi, chai llajtaca mapayarca. 

28Cancuna millananata rurashpa chai llajtata mapayachijpica ñataj cancunatapish 

cancuna manaraj chayajpi, chaipi causajcunata shungu trigrashca shina cancunatapish 

shungu tigranman. 

29Maijanpish chai shina millananacunata rurajpica, chashna millananata rurajcunataca 

israelcunapuramanta anchuchishcami canga. 

30Cancunaca ñuca mandashcacunata huaquichinguichij. Cancuna manaraj chai 

llajtaman rijpi, chai llajtapi causajcuna paicunapaj millanana ruranacunata ruraj 

cashcataca amataj ruranguichijchu. Chai rurashcacunahuan ama mapayangapajmi 

mana rurana canguichij. Ñucami Mandaj Dios cancunapaj Dios cani” nircami. 

LEVÍTICO 19 

Diospajlla canatapish cashcata ruranatapish mandashcacunami 

1Mandaj Diosca Moisesta mandashpaca: 

2“Tandanacushca tucui israelcunamanca cashna nishpa huillai: Mandaj ñuca 

cancunapaj Diosca ima jucha illaj cashcamanta, cancunapish ima jucha illajlla caichij. 

3Tucuicuna quiquin yayata quiquin mamata manchachun. Ñucapaj samana punllata 

huaquichinguichij. Ñucami Mandaj Dios cancunapaj Taita Dios cani. 

4Cancunaca rurashcalla dioscunata ñataj cutin yuyaricunguichijman. Cancunapaj dios 

cachun nishpapish ñataj imatapish yacuyachishpa dioscunata ruranguichijman. 

Ñucami Mandaj Dios cancunapaj Taita Dios cani. 

5Sumaj causaimanta animalta huañuchishpa Mandaj Diosman cushpaca, pai munashca 

shina chasquinallata cunguichij. 

6Chai aichataca, chai punllatajpish, cayandij punllapish micunguichijlla. 

Ashtahuanpish quimsa punllapaj saquirishca aichataca ninapi rupachinguichij. 

7Chai aichata quimsa punllapi micujpica, millananami canga. Chaimanta mana 

chasquishcami tucunga. 

8Chai micujca jatun mana alli nishcami tucunga. Mandaj Diospajlla ch'icanchishcata 

yangata rurashcamantaca, chai yanganchijtaca israelcunapuramanta anchuchishcami 

canga. 

9Cambaj allpapi granota tandai punllacuna tandacushpaca, ama maipi tiyajta tucuita 

tandanguichu. Pambapi urmashca granotapish ama pallanguichu. 

10Uva chagrapi uvata pallashpapish ama mashcashpurishpa pallangui. Pambapi 

urmashcatapish ama pallangui. Chaicunataca huajchacunapish, caru llajtamanta 

shamushcacunapish ch'alachun saquingui. Ñucami Mandaj Dios cancunapaj Taita 

Dios cani. 

11Ama shuhuanguichijchu, ama llullanguichijchu, caishuj chaishuj ama 

umanacunguichijchu. 

12Cancunapaj Taita Diospaj shutita yanganchishpa, manapish pajtachingapaj 

pajtachishatajmi nishpa ñuca shutipi ama ninguichij. Ñucami Mandaj Dios cani. 

13Shujtajcunata ama llaquichinguichijchu, ama shuhuanguichijchu. Cambaj huasipi 

trabajajman pagana cashcataca cayami cusha ama ninguichijchu. 

14Rinrin mana uyajcunataca imatapish nishpa ama chanzata ruranguichij. Ñahui mana 

ricuj ñitcachunpish ama imata churanguichijchu. Ashtahuanpish cancunapaj Taita 

Diosta manchanguichij. Ñucami Mandaj Dios cani. 

15Maijan ima mana allita rurashcata allichichun nijpica, imata mana charij 

huajchapuralla ama tucunguichijchu. Achcata charijpurallapish ama tucunguichijchu. 

Ashtahuanpish maijanmanpish ama tucushpa, imatapish cashcata ricuchinguichij. 

16Cambaj llajtapica ama huashalla parlashpa purij cangui. Pita ama huañuchisha 

nishpa puringui. Ñucami Mandaj Dios cani. 

17Cambaj huauquita cambaj shungupi ama p'iñangui. Juchata rurajtaca sinchita 

rimangui. Mana chashna rurashpaca canpish juchata rurashca shinallatajmi tucungui. 

18Cambaj llajtapi causajcunata canpish ama tigra llaquichinguichu, ama chai yuyailla 

puringuichu. Ashtahuanpish can quiquinta shinallataj shujtajcunatapish c'uyangui. 

Ñucami Mandaj Dios cani. 

19Ñuca mandashcacunata huaquichingui. Cambaj animaltaca mana chaipurallataj caj 

animalhuanca ama japichingui. Cambaj chagrapipish, shujtaj shujtaj muyuhuan 

chagruca ama tarpungui. Ch'ican ch'ican puchcacunahuan rurashca churanatapish ama 

churangui. 

20Shujtajpajta ruraj huarmi shujtajhuan ari ninacushca cangachari. Chashna 

cashpapish chai amoman cullquita manaraj cushca cangachari. Manaraj richun 

saquishcapish cangachari. Chai huarmihuan shujtaj c'ari siririjpica, ishquindijtataj 

llaquichishca cachun. Manaraj richun saquishca cashcamanta paitaca mana 

huañuchishcachu canga. 

21Chai runa mana cazushcamantaca shuj carnerota, Mandaj Dioshuan tupana carpa 

huasi pungupi Mandaj Diosman cuchun. 

22Chai juchamanta cushca carnerota cura cushpami, Mandaj Dioshuan alli 

tucunacuchinga. Chashna chai juchamanta Mandaj Diosman cujpimi, chai runa 

chashna juchallishca juchataca perdonanga. 

23Canaaman ña chayashpaca, mishqui micuita p'ucuj tucui laya yuracunata tarpushpa, 

chai p'ucushcacunataca circuncisionta mana rurashca cashca shinata yuyanguichij. 

Chaicunaca quimsa huatatami circuncisionta mana rurashca shina mapa canga. Chai 

p'ucushca granocunaca mana micunachu canga. 

24Ña chuscu huata tucujpi, tucui chai p'ucushcacunataca Mandaj Diosta alabanapaj 

ch'icanchinguichij. 

25Ña pichca huata tucujpi chai yurapi p'ucushcacunataca micunguichij. Chai 

yuracunapi ashtahuan ñuca p'ucuchichunmi chashna micuna canguichij. Ñucami 

Mandaj Dios cancunapaj Taita Dios cani. 

26Imatapish yahuarhuan chagrutaca ama micunguichijchu. Shinallataj brujocunapish, 

adivinocunapish ama canguichijchu. 

27Uma ajchatapish corona pamballata ama lluchujllata rutuchinguichijchu. 

Cancunapaj barba puntatapish ama utunguichijchu. 

28Huañujmantaca cancunapaj cuerpotaca ama chugrichinguichijchu. Ima 

ricunacunatapish cancunapaj aichapi ama quillcanguichijchu. Ñucami Mandaj Dios 

cani. 

29Cambaj ushushitaca huainayashcahuan causajta rurashpa ama mapayachingui. Chai 

llajtaca huainayashcahuan mapayashca millaihuan junda ama cachunmi mana chashna 

rurana cangui. 

30Ñucapaj samana punllacunataca huaquichinguichij. Ñucapajlla ch'icanchishca 

ucutaca ama yanga cashcata yuyanguichij. Ñucami Mandaj Dios cani. 

31Muspachij yumbucunatapish, adivinocunatapish tapujcuna cutin tucunguichijman. 

Paicunahuan ama mapayanguichijchu. Ñucami Mandaj Dios, cancunapaj Taita Dios 

cani. 

32Puzujlla uma yuyajcunataca paicunapaj ñaupajpi shayarishpa alli ninguichij. 

Cambaj Taita Diosta manchanguichij. Ñucami Mandaj Dios cani. 

33Mana israelcuna cancunapaj llajtapi cancunahuan causacujpica ama 

llaquichinguichijchu. 

34Cancunapurata ima shinami c'uyanguichij, chashnallataj paicunatapish 

c'uyanguichij. Cancunapish Egipto llajtapi cashpaca caru llajtamanta cajcunallatajmi 

carcanguichij. Ñucami Mandaj Dios cancunapaj Taita Dios cani. 

35Imata allichinapica ama shujllaman tucunguichij. Allpata medishpapish, imata 

pezashpapish, ima shujtajta medishpapish ama llaquichinguichij. Ashtahuanpish 

cashcata ruranguichij. 

36Chashna rurangapajca pezanatapish, medinatapish allita charinguichij. Ñucami 

Egiptomanta cancunata llujshichij Mandaj Dios cancunapaj Taita Dios cani. 

37Ñuca chaitataj pajtachichun nishcacunata, ñuca tucui mandashcacunata 

huaquichishpa chaitataj pajtachina yuyailla ruranguichij. Ñucami Mandaj Dios cani” 

nircami. 

LEVÍTICO 20 

Mana cazujta llaquichinami 

1Mandaj Diosca Moisesta mandashpaca: 

2“Israelcunamanca cashna nishpa huillangui: Israelcuna cashpa, israelcunapurapi 

causaj mana israelcuna cashpa maijanpish Moloc nishca diosman maijan paicunapaj 

churita cujca huañungatajmi. Paitaca quiquin llajtacunami rumicunahuan shitashpa 

huañuchingacuna. 

3Chai runahuan p'iñarishpami paitaca israelcunapuramanta anchuchisha. Moloc nishca 

diosman paipaj churita cushpa, ñucapajlla ch'icanchishca huasita 

mapayachishcamanta, jucha illaj ñuca shutitapish yanganchishcamantami chashna 

rurasha. 

4Moloc nishca diosman churicunata cujcunataca yachashca jahuallataj israelcunaca 

mana yachashca shina tucushpa mana huañuchijpipish, 

5ñucaca chai runahuan paipaj familiahuanpish p'iñarishpami israelcunapuramanta 

anchuchisha. Chai runa shinallataj Moloc nishca Diosta catishpa huainayajcunandijmi 

israelcunapuramanta anchuchisha. 

6Muspachij yumbucunata, mana cashpaca adivinocunata maijanpish uyashpa 

paicunata catishpa huainayajcunahuan p'iñarishpami, paicunataca 

israelcunapuramanta anchuchisha. 

7Ñucaca Mandaj Dios cancunapaj Taita Dios cashcamanta, cancunaca ñucapajlla 

tucushpa ima jucha illajlla caichij. 

8Ñuca chaitataj pajtachichun nishcacunata huaquichishpa chaitataj pajtachina yuyailla 

ruraichij. Mandaj Dios ñucami cancunataca ñucapajlla cachun ch'icanchij cani. 

9Maijanpish paipaj yayata paipaj mamata imapish tucushca canman nijca 

huañungatajmi. Paillataj paipaj yayata paipaj mamata imapish tucushca canman 

nishcamanta huañushpaca paipaj jahuallatajmi canga. 

10Maijanpish shujtajpaj huarmihuan huainayajpica, c'aritapish huarmitapish mana 

llaquishpalla huañuchichun. 

11Maijanpish paipaj yayapaj huarmihuan siririjca, paipaj yaya llatananatami llatanan. 

Chaimanta c'aritapish huarmitapish huañuchichun. Chai yahuarca paicunapaj 

jahuallatajmi. 

12Maijanpish paipaj churipaj huarmihuan dormijca, yallitaj millaitami ruran. 

Chaimanta ishquindijtataj huañuchichun. Paicunapaj yahuarca paicunapaj 

jahuallatajmi. 

13Maijanpish c'aripurallataj huarmihuan shina siririshpaca millananatami ruran. 

Chaicunataca ishquindijtataj huañuchichun. Paicunapaj yahuarca paicunapaj jahuami 

canga. 

14Maijanpish shuj huarmita paipaj mamandij paipaj huarmi cachun japijca yallitaj 

millaitami ruran. Chaimanta chai runatapish, ishquindij huarmitapish rupachichun. 

Chashna rurajpimi cancunapurapi yallitaj millaita rurajca mana tiyanga. 

15Maijanpish animalhuan chayarijtaca huañuchichun. Chai animaltapish 

huañuchichun. 

16Maijan huarmipish animal paipi chayarichun chai animalpajman c'uchuyajpica, chai 

huarmitapish chai animaltapish ama llaquishpalla huañuchichun. Paicunapaj yahuarca 

paicunapaj jahuallatajmi. 

17Maijanpish yayamanta cashpa, mamamanta cashpa paipaj panita llatanashpa ricujca, 

chai panipish paipajta ricujca millananatami ruran. Chaimanta paicunataca tucui 

israelcuna ricucunpi huañuchichun. Paipaj panita llatanashpa ricushca juchamantaca 

paillatajmi llaquita apanga. 

18Maijanpish quillanta shamuna yahuarhuan caj huarmihuan dormishpa llatanashpa 

ricujca, chai huarmipaj yahuar llujshicujtami ricun. Chai huarmipish paipaj yahuar 

llujshicujtami ricuchin. Chaimanta ishquindijtataj israelcunapuramanta anchuchichun. 

19Cambaj mamapaj ñañata cashpa, cambaj yayapaj panita cashpa, ama llatanashpa 

ricungui. Maijanpish quiquin huasi ucupuracunata llatanashpa ricushca juchamantaca 

paillatajmi llaquita apanga. 

20Maijanpish paipaj yayapaj huauquipaj huarmihuan dormijca paipaj yayapaj huauqui 

llatanashpa ricunatami ricun. Juchayujmi tucunga. Huahuacuna illajmi huañungacuna. 

21Maijanpish paipaj huauquipaj huarmita paipaj huarmi cachun japijca, yallitaj 

millaitami ruran. Paipaj huauqui llatananata llatanashcamantaca, huahuata mana 

charingacunachu. 

22Ñuca tucui chaitataj pajtachichun nishcacunata, ñuca tucui mandashcacunataca, 

chaitataj rurana yuyailla ruraichij. Cancuna chashna rurajpica, cancuna causachun 

ñuca churashca llajtaca cancunataca mana shungu tigrangachu. 

23Cancunapaj ñaupajmanta ñuca llujshichishpa cachana llajtacuna rurashca shinaca 

ama ruranguichijchu. Paicunaca chashna millananacunata rurashcamantami ñucapajca 

millananacuna carca. 

24Ashtahuanpish cancunataca cashnami nircani: Cancunami paicunapaj llajtataca 

japinguichij. Cancunamanca ñucami lechepish sacha chuspipaj mishquipish yacu 

llujshicuj shina tiyan chai llajtata cancunapaj cachun cusha. Mandaj Dios cancunapaj 

Dios ñucami cancunataca shujtaj llajtacunamanta ñucapajlla cachun ch'icanyachircani. 

25Chaimanta cancunaca maijanlla animal mapa cashcata, mana mapa cashcata, 

maijanlla alasyuj animal mapa cashcata mana mapa cashcata alli ricunguichij. 

Chaimanta cancunaca ima animalcunahuan cashpapish, alasyuj animalcunahuan 

cashpapish, llucashpa purij ima animalcunahuan cashpapish ama mapayanguichijchu. 

Chaicunataca ñucami mapa cashcamanta ch'icanchircani. 

26Mandaj Dios ñucaca ima jucha illaj cashcamanta, cancunapish ima jucha illajlla 

canguichij. Ñucami cancunataca ñucapaj cachun shujtaj llajtacunamanta 

ch'icanchimurcani. 

27C'ari cashpapish, huarmi cashpapish huañushcacunapaj espirituhuan rimajcuna, 

mana cashpaca adivino tucujcunaca rumicunahuan shitashcami huañungacuna. 

Paicunapaj yahuarca paicunapaj jahuallatajmi canga” nircami. 

LEVÍTICO 21 

Curacunaca imapi mana mapayashca canami 

1Mandaj Diosca Moisestaca: “Aaronpaj churi curacunataca cashna nishpa mandai: 

Cancunapurapi maijanpish huañujpi chai huañushcapi tuparishpa ama mapayachun. 

2Quiquin mama cashpa, yaya cashpa, churi cashpa, huauqui cashpa huañujllapi 

tuparichun. 

3Maijanpaj pani manaraj cazarashca cashpa, paipaj turipaj huasipi causacushpa 

huañujpica chai huañushcapipish tuparichunlla. 

4Cancunapurapi ima mana cajcuna mapayashca shina ama mapayachun. 

5Uma ajchatapish corona pamballata lluchuta ama rutuchichun. Barbas puntatapish 

ama utuchichun. Aichatapish ama chugrichichun. 

6Cancunaca Taita Diospajlla cachun ch'icanchishcacuna, Diospaj shutita mana 

yanganchinapaj cajcuna, Mandaj Diosman cushcacunata rupachijcuna, Mandaj 

Diosman tandata cujcunami canguichij. Chaimanta ima jucha illajllami cana 

canguichij. 

7Shinallataj huainayashcahuan causaj huarmihuanpish, millaita ruraj huarmihuanpish, 

cusa shitashca huarmihuanpish ama cazarachun. Curaca Taita Diospajllata ruranapaj 

ch'icanchishca cashcamantami chashna cana can ninmi ningui. 



248 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

8Ñucaman tandata cujcuna cashcamanta paicunataca jucha illaj cana cashcatami 

yuyana cangui. Cancunataca ñucami jucha illajta rurarcani. Cancunata Mandaj Diosca 

jucha illajmi cani. Cancunata jucha illajta rurajca jucha illajmi cani. Chaimanta 

paicunapish cambajca ima jucha illajcunami cana can. 

9Curapaj ushushi huainayashpa callarishpaca, paipaj yayatami pingachin. Chaimanta 

paica rupachishcami canga. 

10Curacunata mandaj curaca, Diospajlla ch'icanchishca cashcata ricuchinapaj 

aceitehuan umapi churashca cashcamanta, Diospajlla ucuman yaicunapaj churarinata 

churarij cashcamanta paica paipaj uma ajchatapish alli allichirichun, paipaj 

churanacunatapish ama lliquirichun. 

11Maijan huañushca siricuj ucumanpish ama yaicuchun. Paipaj yayamanta cashpa, 

paipaj mamamanta cashpapish mana mapayanachu can. 

12Taita Diospajlla ch'icanchishca cashcata ricuchingapaj churana aceitehuan umapi 

churashca cashcamanta Taita Diospajlla ch'icanchishca ucumantaca ama llujshichun. 

Taita Diospajlla ch'icanchishca ucutapish ama yanganchichun. Ñucami Mandaj Dios 

cani. 

13Curaca paipaj huarmi cachunca pihuan manaraj chayarinacushca huarmita japichun. 

14Viuda huarmita, cusa shitashca huarmita, millaita ruraj huarmita, huainayashcahuan 

causaj huarmitaca paipaj huarmi cachunca ama japichun. Ashtahuanpish paipaj 

huarmi cachunca pihuan manaraj chayarinacushca quiquinpura huarmita japichun. 

15Chashna rurashpami paicunapura huahua huahuacunaca mana yanganchishca canga. 

Mandaj Dios ñucami cancunata jucha illajta ruraj cani” nircami. 

Allicunalla curacuna cachun nishcami 

16Mandaj Diosca Moisesta mandashpaca: 

17“Aarontaca cashna mandai: Cancunapaj Taita Diosman cuna cashca micunata 

cungapajca, cambaj huahua huahuamantaca cunanpish shamuj punllacunapish ima 

mana tucushcacunalla c'uchuyachun. 

18Maijanpish ima tucushca runa cashpaca: Ñahui mana ricuj cashpa, cojo cashpa, 

mana cashpaca paipaj cuerpopi ima illaj cashpa, 

19chaqui p'aqui cashpa, maqui p'aqui cashpa, 

20curcu cashpa, uchilla cashpa, ñahuipi yuraj tiyarishca cashpa, carachalla cashpa, 

sisulla cashpa, paipaj lulun llapirishca cashpaca mana c'uchuyai tucunchu. 

21Aarón curapaj huahua huahuacuna cashpapish ima tucushca cajcunaca, Mandaj 

Diosman rupachishpa cunamanca ama c'uchuyachun. Chashnacunaca ima tucushca 

cashcamanta Taita Diosman micunata cunamanca manataj c'uchuyangachu. 

22Chashna cashpapish Diospajlla ch'icanchishpa Diosman cushca tandata, ima 

shujtajcunatapish Diosman cushcacunataca micuchunlla. 

23Ashtahuanpish ñucapajlla ch'icanchishca ucuta ama yangachingapajmi, ima 

tucushcacunaca linsohuan jarcachishca huashaman, altarmanca mana c'uchuyai 

tucuncuna. Ñucami cancunata ima jucha illajta ruraj Mandaj Dios cani ni” nircami. 

24Chashnami Moisesca Aarontapish, paipaj churicunatapish, tucui israelcunatapish 

mandarca. 

LEVÍTICO 22 

Diosman cushcacunataca chuya cashpalla micunami 

1Mandaj Diosca Moisesta mandashpaca: 

2“Aarontapish, paipaj churicunatapish cashna mandai: Jucha illaj ñuca shutita ama 

yanganchichun. Israelcuna ñucapajlla ch'icanchishpa ñucaman cushcacunataca ama 

yangata rurachun. Ñucami Mandaj Dios cani. 

3Aaronpaj huahua huahua curacunaca cunan punllacunapish, shamuj punllacunapipish 

cashna cachun mandai: Israelcuna ñucapajlla ch'icanchishpa apamushcacunata maijan 

cura imapi mapayashca cashca jahua ñucaman cungapaj cuchuyajpica ñuca 

ñaupajmanta anchuchishcami canga. Ñucami Mandaj Dios cani. 

4Aaronpaj huahua huahuacunamanta maijanpish lepra ungüihuan cashpa, mana 

cashpaca quiya shina yacu cachariricuj cashpaca, ima mapa illajlla tucungacama 

Diospajlla ch'icanchishcacunataca ama micuchun. Maijanpish ima huañushcapi 

tuparishca cashpa, mana cashpaca yuraj yacu cachariricuj cashpa, 

5mana cashpaca huijsahuan llucashpa purij ima animalpi tuparishcamanta mapayashca 

cashpa, imapi tuparishpa mapayashca runapi tuparishpa mapayashca cashpaca, 

6chaicunapi tuparishcamantaca tutayangacama mapami saquiringa. Paipaj cuerpota 

yacuhuan manaraj armashpaca, Diospajlla ch'icanchishcacunataca ama micuchun. 

7Ña inti huashicushca q'uipami, paica ima mapa illajlla saquiringa. Chai q'uipami 

Diospajlla ch'icanchishcacunataca paipaj micuna cashcamanta micui tucunga. 

8Huañushca animalta cashpa, sacha animal huañuchishpa mirga mirgata rurashcata 

cashpapish ama micuchun. Chaicunata micushpaca mapayangami. Ñucami Mandaj 

Dios cani. 

9Ñuca mandashcacunata huaquichinguichij. Chai mandashcacunata, yanganchishpaca 

cancunallataj juchayuj tucushpami chaimantaca huañunguichij. Ñucami cancunata 

ima jucha illajta ruraj Mandaj Dios cani. 

10Manapish cura cajcunaca Diospajlla ch'icanchishcacunataca mana micungachu. 

Curapaj huasipi pozaj cashpapish, paipajta trabajaj cashpapish, Diospajlla 

ch'icanchishcacunataca ama micuchun. 

11Ashtahuanpish Diospajlla ch'icanchishcacunataca curapajtaj ruraj cashpapish 

cullquihuan randishca cajllami micui tucun. Shinallataj curapaj huasipi huacharishca 

cajcunallami, paipaj micunamantaca micui tucun. 

12Curapaj ushushi cashpapish, manapish cura cajhuan cazarashpaca Diospajlla 

ch'icanchishcacunataca mana micungachu. 

13Ashtahuanpish curapaj ushushica viuda saquirishca cashpa, mana cashpaca cusa 

shitashca cashpa, mana huahuacunayuj cashpaca paipaj yayapaj huasiman tigrashpaca, 

manaraj cazarashpa micuj cashca shinallataj paipaj yayapaj micunataca micui 

tucunmi. Shina cajpipish Diospajlla ch'icanchishcataca pi shujtajca mana micungachu. 

14Diospajlla ch'icanchishcacunataca pipish mana micunalla cashcata mana 

yachashcamanta micushpaca, pichcapi chaupishca shuj partehuan Diospajlla 

ch'icanchishcandij curaman tigrachichun. 

15Mandaj Diospaj cachun ch'icanchishpa israelcuna cushcacunataca ama 

yanganchichuncuna. 

16Diospajlla ch'icanchishcacunata pipish micuchun saquishpaca, paicunataca 

juchayujtami ruranguichij. Mandaj Dios ñucami cancunata ima jucha illajllata ruraj 

cani ni” nircami. 

Ima laya animalcunata Diosman cuna cashcami 

17Mandaj Diosca Moisesta mandashpaca: 

18“Aarontapish, paipaj churicunatapish, tucui israelcunatapish cashna mandai: 

Israelcunapuramanta maijan cashpapish, Israelpi causaj mana israelcuna cashpapish 

ñucaman cusha nishcata pajtachingapaj cucushpaca, cusha nishcamanta Mandaj 

Diosman tucuita cushpa tucui rupachinapaj cushca, 

19chasquinalla cachunca ima mana tucushca c'ari animalta apamuchun. Huagrata 

cashpa, ovejata cashpa, chivota cashpa c'ari animalta apamuchun. 

20Imapish tucushca animalcunataca ama apamunguichijchu. Chaicunataca mana 

chasquishcachu canga. 

21Chashnallataj sumaj causaimanta cushami nishcata pajtachingapaj, mana cashpaca 

cushca cashpapish cuna cashcata cujpi chasquishca cachunca vacacunamanta cashpa, 

ovejacunamanta cashpapish ima mana tucushca animalta apamuchun. 

22Mandaj Diosmanca ñahui mana ricuj cajpi, chaqui p'aquirishca cajpi, ima utu cajpi, 

carachayashca cajpi, sisu sisu cajpi, sipu sipu cajpica mana cunachu canguichij. 

Chaicunamanta maijantapish Mandaj Diosman rupachishpa cunapajca altar jahuapica 

ama churanguichijchu. 

23Huagrata cashpa, carnerota cashpa cusha nishcallamanta cucushpaca ima shina 

cajpipish, uchilla cajpipish cunguilla. Ashtahuanpish cushami nishcata pajtachingapaj 

cucushpa chashna cunata cujpica mana chasquingachu. 

24Cancuna Mandaj Diosman cushpaca, lulun chugri cajpi, lulun llapirishca cajpi, 

capashca cajpi, p'itishca cajpica ama cunguichijchu. Cancunapaj llajtapipish ama 

cunguichijchu. 

25Mana israelcunapajtaca chai shina animalcunata cancunapaj Taita Diosman 

cungapaj apamujpica ama japinguichijchu. Imapish tucushca animalcunataca imapish 

tucushca cashcamanta mana chasquingachu ninmi ni” nircami. 

26Mandaj Diosca Moisesta mandashpaca: 

27“Bizita cashpa, bachujta cashpa, chivota cashpa ñucaman cusha nishpaca 

huacharishcamanta canchis punllacama paipaj mamata chuchuchun saquingui. Ña 

pusaj punllayuj cajpi cujpimi, Mandaj Diosman cushpa rupachishca cajpi chasquishca 

tucunga. 

28Vacata cashpa, ovejata cashpapish, chai punllallataj huahuandijtaca ama 

huañuchichun. 

29Mandaj Diosta pagui nishpa, paiman rupachishpa cuna cashcata cushpaca pai 

chasquinallata cunguichij. 

30Chai cushcacunataca cayandijpaj ama saquishpa, chai punllallataj micunguichij. 

Ñucami Mandaj Dios cani. 

31Ñuca mandashcacunata huaquichishpa, chaitataj pajtachinguichij. Ñucami Mandaj 

Dios cani. 

32Ñucapaj jucha illaj shutitaca ama yangata ruranguichij. Chashna cashpami, ñucataca 

israelcunapaj chaupipica ima jucha illajlla cashcata ricuchinguichij. Ñucami 

cancunata ima jucha illajta ruraj Mandaj Dios cani. 

33Ñucami cancunataca cancunapaj Taita Dios cangapaj Egiptomanta 

llujshichimurcani. Ñucami Mandaj Dios cani ninmi ningui” nircami. 

LEVÍTICO 23 

Taita Diosta yuyarishpa imalla fiestacunata ruranami 
(Nm 28.16–29.40) 

1Mandaj Diosca Moisesta mandashpaca: 

2“Tucui israelcunata cashna nishpa mandai: Mandaj Diosta yuyarina jatun 

fiestacunataca, cai punllacuna ruranguichij. Chai fiestacunaca Diospajlla cashcamanta 

chaimanca tucuicunata cayanguichij. 

3Sujta punllacunata trabajanguichij. Canchis punllapica samaringuichij. Chaipica 

tucuita cayashpa Diospajlla tandanacuimi canga. Chai punllapica sinchi 

trabajocunataca imata ama ruranguichij. Chai punllacunapica cancuna maipi 

causajpipish Mandaj Diospajlla ch'icanchishca samana punllami canga. 

4Tucuicuna Mandaj Diosta yuyaringapaj fiestataca ñuca mandashca punllapitaj 

ruranguichij. 

5Huata callaripaj punta quilla chunga chuscu punlla tutayamuitaca Mandaj Diospaj 

Pascuami. 

6Chai quillapaj chunga pichca punllapica, Mandaj Diosta alli nishpa, levadura illajlla 

tandata micuna jatun fiestami canga. Levadura illajlla tandataca canchis punllata 

micunguichij. 

7Chai fiesta callari punllapica tucuita cayashpa Diospajlla tandanacuita charinguichij. 

Sinchi trabajocunataca imata ama ruranguichij. 

8Mandaj Diosman rupachishpa cunataca canchis punllata cunguichij. Tucuri canchis 

punllapica tucuita cayashpa Diospajlla tandanacuimi canga. Chai punllapica sinchi 

trabajocunataca imata ama ruranguichij ningui” nircami. 

Punta granota tandashpa rurana fiestami 
(Nm 28:26–31) 

9Mandaj Diosca Moisesta mandashpaca: 

10“Israelcunataca cashna mandai: Cancunaman ñuca cushca allpaman chayashpa, 

cancunapaj granota tandashpaca punta p'ucushca granotaca ñucaman cuna 

cashcamanta ñucamanraj cungapaj shuj gavillata curapajman apanguichij. 

11Chai gavillata huichi ricuchishpa cuyuchishpa Mandaj Diosman cura cujpimi, 

cancunataca chasquinga. Chai gavillataca samana punlla cayandijta huichi ricuchishpa 

cuyuchichun. 

12Chai gavillata Diosman cui punllaca shuj huatata charij ovejata cushpa rupachichun. 

Chaica Mandaj Diosman tucuita cushpa tucui rupachina cashcamanta ima mana 

tucushca cachun. 

13Mandaj Diosman cuna cashcata cungapajca ashtahuan alli cutata shuj efamanta 

chungapi chaupishca, ishqui parteta aceitehuan chapushcata apamuchun. Chaitaca 

Mandaj Diosman cushpa rupachijpi mishquijllata ashnaj cachun cungapaj apamuchun. 

Mandaj Diosman cushpa tallina vinotapish shuj hinmanta chuscupi chaupishca shuj 

parteta apamuchun. 

14Cancunapaj Taita Diosmanraj punta cuna cashcamanta chaita manaraj cushpaca, 

chai cuna punllacama tandatapish, canchashca granotapish, llulluraj espigatapish 

amaraj micunguichij. Cai mandashcacunaca, cancuna maipi causashpapish, huahua 

huahuacuna chaitataj pajtachicuchunlla mandashcami. 

15Samana punlla cayandijmanta, gavillata huichi ricuchishpa cuyuchishpa cushca 

punllamanta canchis semanacunata yupanguichij. 

16Canchis semana tucuri samana punlla cayandij punllacamaca pichca chunga 

punllacunata yupanguichij. Chaipica mushuj granocunata Mandaj Diosman 

cunguichij. 

17Mandaj Diosman huichi ricuchishpa cuyuchishpa cungapajca, cancunapaj 

huasicunamanta ishqui tandacunata apanguichij. Chaicunaca ashtahuan alli cutata shuj 

efamanta chungapi chaupishca shuj parteta levadurahuan rurashpa cusashca cachun. 

Chaica cozicha callarinapaj Mandaj Diosman cushcami canga. 

18Chai tandacunahuanca shuj huatayuj, ima mana tucushca canchis c'ari ovejacunata, 

shuj bizita, ishqui carnerotapish cunguichij. Chaicunaca Mandaj Diosman tucuita 

cushpa tucui rupachishca cachun. Chaicunataca chaquishca granohuanpish, tallina 

vinohuanpish cuchun. Chashna cushpa rupachijpimi Mandaj Diospajca mishquijllata 

ashnacuj canga. 

19Juchamanta cuna cashcataca shuj chivota cunguichij. Sumaj causaimantaca shuj 

huatayuj ishqui ovejacunata cunguichij. 

20Chai ishqui malta ovejacunataca punta p'ucushca granocunandij, cura huichi 

ricuchishpa cuyuchishpa Mandaj Diosman cuchun. Chai cushcacunaca Diospajlla 

ch'icanchishca cashcamanta curapajmi canga. 

21Chai punllallataj Diospajlla tandanacuiman cayanguichij. Chai punllapica sinchi 

trabajocunataca imata ama ruranguichijchu. Tucui cai mandashcacunaca cancuna 

maipi causashpapish cancunapaj huahua huahua chaitataj pajtachicuchunlla 

mandashcami. 

22Cambaj allpapi granota tandai punllacuna tandacushpaca, ama maipi tiyajta tucuita 

tandanguichijchu. Pambapi urmashca granotapish ama pallanguichijchu. Chaicunataca 

imata mana charij huajchacuna, shujtaj llajtamanta shamujcunapaj saquinguichij. 

Ñucami Mandaj Dios cancunapaj Dios cani ninmi ni” nircami. 

Trompetacunapi tocashpa fiestata ruranami 
(Nm 29:1-6) 

23Mandaj Diosca Moisesta mandashpaca: 

24“Israelcunata cashna nishpa mandai: Canchis quillapaj callari punllapica samana 

punllami canga. Chai punllapica trompetacunapi tocashpa tucuita cayashpa Taita 

Diosta yuyarishpa Diospajlla tandanacuita charinguichij. 

25Sinchi trabajocunataca imata ama ruranguichijchu. Chai punllapica, Mandaj 

Diosman rupachishpa cunguichij ni” nircami. 

Dios perdonana punllami 
(Nm 29:7–11) 

26Mandaj Diosca Moisesta mandashpaca: 

27“Chai canchis quillapaj chunga punllapica, Dios perdonana punllami canga. Chai 

punllapica tucuita cayashpa, tucui almahuan llaquirishpa Diospajlla tandanacuita 

charinguichij. Mandaj Diosman rupachishpa cunatapish cunguichij. 

28Mandaj Dios cancunata perdonana punlla cashcamanta ima trabajota ama 

ruranguichijchu. Mandaj cancunapaj Dioshuan alli tucuna cashcamantami chashna 

rurana canguichij. 

29Chai punllapi mana ayunajcunataca tucuicunatami israelcunapuramanta 

anchuchishca canga. 

30Chai punllapi maijanpish ima trabajota rurajpica, chai runataca ñucami 

israelcunapuramanta chingachisha. 

31Chashna cashcamanta chai punllapica ima trabajota ama ruranguichij. Chaitataj 

pajtachichun mandashcaca, cancunapaj huahua huahuacuna pajtachicuchunlla 

mandashcami. Chaimanta maipi causashpapish chaitataj pajtachicunguichijlla. 

32Chai punllaca cancuna samana punllami. Chaipica ayunanguichij. Chai quillallapitaj 

iscun punlla chishita callarishpaca, cayandij chishi chai horascamallataj samarichun” 

nircami. 

Ramacunahuan rurashca chugllacunapi fiestata ruranami 
(Nm 29:12–40) 

33Mandaj Diosca Moisesta mandashpaca: 

34“Israelcunaman cashna nishpa huillai: Chai canchis quillallapitaj chunga pichca 

punllapica, ramacunahuan rurashca chugllacunata rurashpa canchis punllacunata 

Mandaj Diosta alli nishpa jatun fiestata ruranguichij. 

35Fiesta callari punllapica tucuita cayashpa Diospajlla tandanacuimi canga. Chaipica 

sinchi trabajocunataca imata ama ruranguichijchu. 

36Chai canchis punllacunapipish Mandaj Diosman rupachishpa cunguichij. Pusaj 

punllapica tucuita cayashpa Diospajlla tandanacuita charinguichij. Chai punllapipish 

Mandaj Diosman cushpa rupachinguichij. Fiesta punlla cashcamanta chai punllapica 

sinchi trabajocunataca imata ama ruranguichijchu. 

37Mandaj Diospajlla jatun tandanacuita rurangapaj cayashpaca caicunapajmi: Mandaj 

Diosman cushpa rupachinapaj, tucuita cushpa tucui rupachinapaj, chaquishca 

granocunata cungapaj, animalta huañuchishpa Diosman cungapaj, vinota 

tallingapajmi tandachina canguichij. Chaicunataca maijan punllallapi cunapimi 

huashan huashan cuna canguichij. 

38Samana punllacunapi Mandaj Diosman cuna cashcata cushca jahua, cusha 

nishcatapish pajtachishca jahua, cushca cashpapish cushca jahuami chaicunataca 

rurana canguichij. 

39Shinallataj canchis quillapaj chunga pichca punllapica, cancunapaj chagramanta 

p'ucushca granocunata ña tucui tandai punllapica Mandaj Diosta pagui nishpa canchis 

punllacunata fiestata ruranguichij. Chai fiesta callari punllapipish, tucuri pusaj 

punllapipish tucuicunapaj samarinami canga. 

40Chai fiesta callari punllapica tucuimanta yalli alli yuracuna p'ucushca 

granocunatapish, palmera ramacunatapish, p'angasapa yura ramacunatapish yacu 

c'uchupi tiyaj sauce ramacunatapish japishpa canchis punllacunata Mandaj Dios 

cancunapaj Taita Diospaj ñaupajpi cushicunguichij. 

41Mandaj Diospaj fiestataca cada huata canchis punllacunata ruranguichij. 

Cancunapaj huahua huahua pajtachicuchunlla mandashcami. Chaitaca huatapaj 

canchis quillapi ruranguichij. 

42Chai punllacunapica canchis punllacunata ramacunahuan rurashca chugllacunapi 

causanguichij. Israeltaj cajcunaca chai punllacunapica chai carpa huasita 

shayachishcallapi tucuicuna causanguichij. 

43Cancunata Egiptomanta llujshichimucushpa, carpa huasicunapi causachun ñuca 

churashcata cancunapaj huahua huahuacuna yachachunmi chashna rurana canguichij. 

Ñucami Mandaj Dios cancunapaj Taita Dios cani ni” nircami. 

44Chashna mandashca shinallatajmi Moisesca Mandaj Diosta yuyaringapaj jatun 

fiestata ima punllallapi ruranataca tucui israelcunaman yachachirca. 

LEVÍTICO 24 

Diospaj carpa huasi ucuta achijllata ruranami 
(Ex 27:20–21) 

1Mandaj Diosca Moisesta mandashpaca: 

2“Israelcunataca lamparapi tutai punlla ninata japichingapaj, olivocunata tacashpa 

llujshichishca ashtahuan alli aceiteta apamuchun mandai. 

3Mandaj Dioshuan tupana carpa huasi ucupi cancunahuan shujlla yuyai tucushcata 

ricuchij quillcata huaquichishca arcata jarcachishca linso ñaupajpi chai lamparacuna 

nina japichishca tutai punlla Mandaj Diospaj ñaupajpi rupacujta allichij cachunca 

Aaronta mandai. Chaicunataca cancunapaj huahua huahuacuna chaitataj 

pajtachicuchunlla mandashcami. 

4Chai lamparacunataca ashtahuan alli curimanta rurashca candelero jahuapi Mandaj 

Diospaj ñaupajpi tutai punlla rupacuchunlla chashna churachun. 

Diospaj ñaupajpi churana tandacunami 

5Alli cutata japishpa, chunga ishqui tortacunata rurashpa cusanguichij. Chai 

tortacunataca cada tortata shuj efata chungapi chaupishca ishqui parteta rurashca 

cachun. 

6Chaicunataca ashtahuan alli curimanta rurashca meza jahuapi Mandaj Diospaj 

ñaupajpi ishqui filata rurashpa churachun. Cada filapi sujta sujtata churachun. 

7Chai fila tandacunapica cada filapi ashtahuan alli inciensota churachun. Chai 

tandacunaca Mandaj Diosman cushpa tucui rupachishca shinallataj paipajca 

mishquijllata ashnacujmi canga. 

8Chai tandacunataca, Mandaj Diospaj ñaupajpi cada samana punllapi, sumajta 

paltashpa churachun. Tucui israelpaj huahua huahuacunahuan huiñaipaj ari 

ninacushcamantami chashna churanga. 

9Chaicunaca Aaronpajpish, paipaj churicunapajpish huahua huahua japicunapajllami. 

Chaicunataca Diospajlla ch'icanchishcapi micuchun. Mandaj Diosman cushpa 

rupachishcaca tucuimanta yalli Diospajlla ch'icanchishca cashcamantami chaipi 

micuna” nircami. 

Mandaj Diosta c'amijcunata llaquichinami 

10Chai punllacunapimi Israel shuj huarmipaj churi tiyarca. Paipaj yayaca egipciomi 

carca. Chai churimi, israelpuramanta caj shuj runahuan carpa huasicunapi 

p'iñanacushpa rimanacurca. 

11Chaipimi Israel huarmipaj churica, Mandaj Diosta c'amishpa paipaj shutita 

yanganchishpa rimarca. Chaimantami paitaca Moisespajman pusharcacuna. Chai 

runapaj mamaca, Danpaj aillumanta caj Dibri runapaj ushushi Selomitmi carca. 

12Mandaj Dios imata ruranata huillangacamami, chai runataca carcelpi churarcacuna. 

13Chaipimi Mandaj Diosca, Moisesta mandashpa cashna nirca: 

14“Diosta c'amij runataca carpa huasicunamanta canllaman llujshichi. Chai runa 

c'amishcata maijanlla uyajcuna, chai runapaj uma jahuapi maquicunata churaichij. 

Tucui tandanacushcacuna rumicunahuan shitaichij. 

15Shinallataj tucui israelcunamanca cashna nishpa huillangui: Maijanpish Taita 

Diospaj shutita c'amijca juchayujmi tucunga. 

16Maijanpish Mandaj Diospaj shutita p'iñashpa c'amijca huañungatajmi. Tucui 

tandanacushca israelcunami rumicunahuan shitangacuna. Mana israelcuna cashpapish, 

israelcuna cashpapish Mandaj Diospaj shutita p'iñashpa c'amishpaca huañungatajmi. 

17Maijanpish huañuchijtaca, paitapish huañuchichun. 

18Maijanpish ima animalta huañuchijca, chai animalyujmanca shujtaj chai shinallataj 

animalta cuchun. 

19Maijanpish shujtajta lisiajtaca, pai rurashca shinallataj paitapish rurashca cachun. 

20P'aquishca cajpica paitapish p'aquichun. Ñahuita llujshichishca cajpica, paitapish 

ñahuita llujshichichun. Quiruta lujshichishca cajpica, paitapish quiruta llujshichichun. 

Caishujta ima shinami llaquichirca, chashnallataj paitapish llaquichichun. 

21Maijanpaj animalta huañuchijca, chai shinallataj animalta tigrachichun. Maijanpish 

shuj runata huañuchijca paipish huañungami. 

22Israelcunapajpish, mana israelcunapajpish chaitataj pajtachichun mandashcacunaca 

chai mandashcacunallatajmi canga. Ñucami Mandaj Dios cancunapaj Dios cani” 

nircami. 

23Chashna mandashcata Moisés tucui israelcunaman huillajpimi, israelcunaca Diosta 

c'amij runataca carpa huasicunamanta caruman llujshichishpa rumicunahuan 

shitarcacuna. Mandaj Dios Moisesta ima shinalla mandashca shinallatajmi 

israelcunaca rurarcacuna. 

LEVÍTICO 25 

Allpacunata samachina, mañashcata mana tigrachina huatami 

1Mandaj Diosca Sinaí urcupi Moisesta mandashpaca cashnami nirca: 

2Israelcunata mandashpa cashna ni: Cancunaman ñuca cugrin llajtaman ña 

chayashpaca, Mandaj Diosta alli nishpa allpacunapica ama tarpushpa 

samachinguichij. 

3Cambaj allpapica sujta huatacunallata tarpungui. Cambaj uva chagratapish sujta 

huatacunallata allichingui. P'ucushca uvacunatapish chai huatacunallapi tandangui. 

4Ashtahuanpish canchis huatapica ñucata alli nishpaca allpaca samaringami. Cambaj 

allpapipish ama tarpungui. Uva chagratapish ama allichingui. 

5Cozichashcapi ñau huiñashcatapish ama tandangui. Cambaj uva chagramantapish 

uvacunata ama tandangui. Chai huataca allpa samarina huatami canga. 

6Allpacunata samachicui huatapi ñau p'ucushca granoca cambaj, cambajta ruraj 

c'aripaj, cambajta ruraj huarmipaj, can huiñachishcapaj, canhuan causaj mana 

israelpajpish micunapajmi canga. 

7Chai allpapi p'ucushca granocunaca cambaj animalpish, cambaj llajtapi tiyaj shujtaj 

animalpish micunapajmi canga. 

8Cada canchis huatapi samarishca huatacunataca, canchis huatacama yupashcaca 

semana huata nishcami tucunga. Semana huatacuna canchista tandachishpa yupajpica, 

chuscu chunga iscun huatacunami canga. 

9Canchis quillapaj chunga punllapica, sinchita trompetapi tocachinguichij. 

Juchacunata perdonana punllapi, chashna tucui cancunapaj llajtapi trompetata 

tocachinguichij. 

10Pichca chunga huatapica chai huatataca chashna Diospajlla ch'icanyachinguichij. 

Israel llajtapi tucui causajcunapajca, tucui imamantapish cacharirina huatami nishpa 

huillanguichij. Chai huataca imamantapish cacharirina huata cashcamanta tucuicuna 

quiquin allpaman, quiquin familiapajman tigrachun. 

11Pichca chunga huatapica imamantapish cacharirina huata cashcamanta ama 

tarpunguichijchu. Allpapi ñau huiñashca granocunatapish ama tandanguichijchu. 

Cancunapaj uva chagramantapish uvacunata ama pallanguichijchu. 

12Chai huataca imamantapish cacharirina huata cashcamanta, cancunapajca Diospajlla 

ch'icanchishcami canga. Ñau granocunallata micunguichij. 

13Imamantapish cacharirina huatapica, cada quiquin cancunapaj quiquin allpacunata 

japingapaj tigranguichij. 

14Maijanpish shujtajman imata c'atushca cashpa, mana cashpaca shujtajpaj 

maquimanta imata randishca cashpapish caishuj chaishuj ama llaquichinacushpa, 

15imamantapish cacharirina huatapaj mashna huata illashcata yupashpa pagachun. 

Shinallataj c'atujpish mashna huatahuan tarpungapaj cashcata yupashpa ricushpalla 

c'atuchun. 

16Tauca huatacunata tarpunaraj cajpica, achca huatacunata tarpunaraj cashcata 

yupashpa pagachun. Mana achca huatacunata tarpuna cajpica, chai huatacunallamanta 

pagachun. 

17Maijanpish pita ama umanguichijchu. Ashtahuanpish cancunapaj Taita Diosta 

manchanguichij. Ñucami Mandaj Dios cancunapaj Dios cani. 

18Ñuca chaitataj pajtachichun nishcata, ñuca mandashcacunata pajtachina yuyailla 

tucushpa chaitataj ruraichij. Chashna rurashpaca chai llajtapica, imata mana 

manchashpami causanguichij. 

19Chai llajtapish alli granocunatami p'ucunga. Mana nijtami micunguichij. Chai 

llajtapica imata mana manchashpami causanguichij. 

20Cancunaca: Canchis huata tucujpica, ña mana tarpushpaca, ima p'ucushca 

granocunatapish mana tandashpaca ¿Imatataj micushunri? ninguichijchari. 

21Ashtahuanpish sujta huatapi tarpujpimari, ñucaca tucuimanta yalli achca 

granocunata p'ucuchisha. Chai huatapica, quimsa huatacama micunapajmi p'ucunga. 

22Pusaj huatapi tarpushca granocunaca cati iscun huatapi cozichanalla tucungacamaca 

ñaupa huataman huaquichishca granocunatami micunguichij. 

23Allpaca ñucapaj cashcamanta, nunca mana tigrachinapajca mana c'atui 

tucunguichijchu. Cancunaca chai allpapica shujtaj llajtamanta purij runa shinalla, 

shujtaj llajtamanta shamushcalla shinami canguichij. 

24Chaimanta maijanpaj allpata can randishpa charicushpaca, chai allpayujllataj tigra 

randisha nijpica, paillamantaj tigra c'atunguilla. 

25Cancunapurapi maijanpish huajchayashpa pai charishca maijan allpata c'atujpica 

allpata randijman paipaj c'uchulla familia cullquita tigrachishpa, chai allpataca 

tigrachichichun. 

26Chai runa c'atushca allpamanta paipaj randi cullquita cutichij, c'uchulla familia 

mana tiyajpica, c'atujllataj cullquita tandashpa cutichi tucushpaca, 

27chai allpataca, tigrachina huatapaj mashna huata illashcata yupashpa, illashca 

huatacunamantaca mashnata cutichina cashcallata cutichishpa c'atujllataj chai 

allpataca japichunlla. 

28Mana cashpaca c'atujca randijman cullquita cutichingapaj mana pajtata 

charingachari. Mana charishcamanta mana cutichi tucujpica, chai allpaca 

imamantapish cacharirina huatacama randijpajllataj saquirichun. Imamantapish 

cacharirina huata pajtajpica, chai allpataca c'atujllataj japichunlla. 

29Maijanpish muyujta pircashca pueblopi huasita charishpa, chai huasita c'atushpaca 

manaraj huata tucujpi, mana cashpaca huata jundapi chai huasimanta, randijman 

cullquita cutichishpaca c'atujllataj japi tucunmi. 

30Shina cajpipish muyundijta pircashca pueblopi charishca huasita c'atujca shuj huata 

tucungacamapish, randijman cullquita mana tigrachishpaca chai huasitaca mana 

japingachu. Ashtahuanpish randijpajllatajmi tucui paipaj causaipaj saquiringa. Pai 

huañujpipish randijpaj huahua huahuacunapajllatajmi saquiringa. Imamantapish 

cacharirina punllapipish c'atujca, chai huasitaca mana japi tucungachu. 

31Shinallataj pueblo muyundijta mana pircashca llajtacunapi charishca huasicunaca, 

tarpuna allpacunata shinallataj ima punllapish cullquita cutichishpaca japichunlla. 

Tucui imamantapish cacharirina huatapica cullquita cutichishpa c'atujllataj 

japichunlla. 

32Levitacunapaj pueblocunapica paicuna c'atushca huasicunataca paicunapaj 

huasicuna cashcamanta, ima horapish tigrachi tucunllami. 

33Israelcunapurapica levitacuna causana pueblopimi paicunapaj quiquin huasita 

charingacuna. Chaimanta levitacunaman huasita randishca cashpaca imamantapish 

cacharirina huatapica c'atujllamantaj tigrachishpaca chai huasimantaca llujshichunlla. 

34Levitacuna causan pueblo muyundij michina allpacunataca, paicunapaj tucui 

causaipi paicuna causachun cushca cashcamanta ama c'atuchun. 

35Cancunapuramanta maijan huajchayashpa cambajman shamujpica paitaca 

chasquinguilla. Paica shujtaj llajtamanta purij runa shina, shujtaj llajtamanta 

shamushca runa shina canhuan causangallami. 

36Paiman cullquita mañachishpapish ama huahua cullquita mañangui. Ashtahuanpish 

cambaj Taita Diosta manchangui. Chai huajcha runaca canhuan causangallami. 

37Cullquita can mañachishpaca, ama huahua cullquita mañangui. Micunacunata 

fiyachishpapish ama yallihuan japingui. 

38Ñucaca Mandaj Dios cancunapaj Taita Diosmi cani. Canaanta cancunaman 

cungapajmi, cancunataca Egiptomanta llujshichimurcani. Cancunapaj Dios 

cangapajmi chashna llujshichimurcani. 

39Cancunapuramanta maijan canhuan causacushpa ashtahuan huajchayangachari. 

Chashna cashpa canman c'aturijpica, cambajta ruranapaj randishca runata shinaca ama 

trabajachingui. 

40Paica can huiñachishca shina, caru llajtamanta shamushca shinami canhuan 

causanga. Paica imamantapish cacharirina punllacamami cambajta rurashpa causanga. 

41Imamantapish cacharirina huatapi, paica paipaj huahuacunandij cambaj huasimanta 

llujshishpa paipaj familiacunapajman rishpaca paipaj yaya cushca allpallamantajmi 

tigranga. 

42Paicunaca ñucapajta rurajcunami. Paicunataca ñucami Egiptomanta 

llujshichimurcani. Chaimanta paicunaca huatashca shina shujtajcunapajta 

rurangapajca mana c'aturi tucuncunachu. 

43Chaimanta paitaca ama llaquinayajta imatapish rurachishpa charinguichu. 

Ashtahuanpish cambaj Taita Diosta manchangui. 

44Cancunapaj llajta muyundijpi cajcunallami cancunapajta huatashca shina ruraj cai 

tucuncuna. Paicunatami huatashca shina ruraj c'aricuna huarmicuna cachun randina 

canguichij. 

45Caru llajtamanta pasacushpa cancunahuan causacujpaj huacharishca 

huahuacunallatami huatashca shina ruraj cachun randi tucunguichij. Paicunami 

cancunapajtaca huatashca shina ruraj cai tucuncuna. 

46Cancunapajta ruraj cachun randishcacunataca, cancuna huañushpaca cancunapaj 

huahuacunaman saquinguichij. Paicunami tucui causaipi cancunapaj huahuacunapajta 

rurashpa causangacuna. Cancunapurallataj cashcamanta, ima ruranapipish ama 

llaquinayajta charinguichijchu. 

47Shujtaj llajtamanta pasacuj runa cancunapurapi causaj, mana cashpaca shujtaj 

llajtamanta shamushca runa cancunapurapi causacushpa achcata charij tucungachari. 

Chai runapaj huasi c'uchullapi causacuj shuj Israel runa huajchayashpa chai runapajta 

ruraj tucungapaj c'aturingachari. Mana cashpaca, chai runapaj familiaman 

c'aturingachari. 

48Chashna c'aturishca cashpapish randijman cullquita tigrachishpaca llujshi tucunmi. 

Mana cashpaca maijan paipaj huauqui llujshichichun. 

49Mana cashpaca paipaj tio cashpa, paipaj tiopaj churi cashpa, paipaj c'uchulla familia 

cashpapish cullquita tigrachishpaca llujshichichunlla. Paillataj cullquita tigrachi 

tucushpapish, paillataj tigrachishpa llujshichunlla. 

50Randijhuanca cashna allichichun: C'aturishca punllamanta imamantapish 

cacharirina punllacama mashna huata tucushcata yupachun. Mashnapi 

c'aturishcatapish, c'aturishca punllamanta mashna huatata paipajta rurashcatapish 

yupachun. Chaitaca cancunapaj llajtapi cullqui jahua trabajajcunaman punllanta 

mashna cullquita cuj cashca shinapi yupachun. 

51C'aturij runaca achca huatacunata paipajta rurashpa causana illajpirajca, 

randijmanca chai tucui huatacunamanta paipaj cullquita cutichichun. 

52Imamantapish cacharirina huatacunapaj asha huatacunalla illajpica, chai 

huatacunallamanta mashnata cutichina cashcata cutichichun. 

53Paitaca cullqui jahua trabajanapaj cada huatapajlla ari nichishcata shinalla 

trabajachichun. Paitaca ama maipish cachun llaquichishpa mandachun. 

54C'aturishcamanta imamantapish cacharirina huatacunacama maijan huatapi mana 

cullquita tigrachi tucushcamanta mana llujshi tucushpaca, imamantapish cacharirina 

huatapica paipish paipaj huahuacunapish llujshichunlla. 

55Israelcunaca ñucapajta rurajcunami, ñucapajta rurajcunatajmi. Paicunataca ñucami 

Egiptomanta llujshichimurcani. Ñucami Mandaj Dios cancunapaj Taita Dios cani. 

LEVÍTICO 26 

Cazushpaca allicunata japinami 
(Dt 7:12–24; 28:1–4) 

1“Cancunaca dios nishcacunatapish, tacashpa rurashca dios nishcacunatapish ama 

ruranguichijchu. Rumi diostapish mana shayachinachu canguichij. Cancunapaj 

llajtapica pintashca rumicunata ñataj churanguichijman. Chaicunapaj ñaupajpi ñataj 

cunguringuichijman. Ñucami Mandaj Dios cancunapaj Taita Dios cani. 

2Ñucapaj samana punllacunataca huaquichinguichij. Ñucapajlla ch'icanchishca 

ucutaca ama yanganchinguichij. Ñucami Mandaj Dios cani. 

3Ñuca ima shina causachun nishca shina causaichij. Ñuca mandashcacunata 

huaquichishpa chaitataj rurana yuyailla tucushpa ruraichij. 

4Chashna cajpica tamyana punllapitajmi tamyachisha. Chaipica cancunapaj 

allpacunapish, cancunapaj allpapi caj yuracunapish alli granocunatami p'ucunga. 

5Cancunapaj trigota manaraj tucui trillajpimi, uvata tandanapish ña chayamunga. 

Uvata manaraj tucui tandajpimi, tarpuipish chayamunga. Cancunaca quiquin 

micunatami mana nijta micunguichij. Quiquin llajtapimi imata mana manchashpa 

causanguichij. 

6Llajtapica sumaj causaitami cusha. Cancunaca pi mana manchachishcami 

dorminguichij. Cancunapaj llajtamantaca millai animalcunatapish anchuchishami. 

Cancunapaj llajtapica macanacuipish mana tiyangachu. 

7Cancunata p'iñajcunatapish catirashpami llaquichinguichij. Paicunaca cancunapaj 

espadacunapimi urmangacuna. 

8Cancunata p'iñajcuna patsaj cajpipish, pichcalla cashpapish callpachinguichijllami. 

Cancunata p'iñajcuna 10.000 cajpipish, cancunaca patsajlla cashpapish 

callpachinguichijllami. Cancunata p'iñajcunaca cancunapaj espadacunapimi 

huañungacuna. 

9Ñucaca cancunataca tigralla ricushami. Achca huahuacunayujtami rurasha. 

Cancunataca achcata mirachishpami, cancunahuan ari ninacushcataca pajtachisha. 

10Ñaupa huatacunaman huaquichishca trigocunatami micunguichij. Mushuj trigota 

huaquichingapajpish, ñaupa huataman huaquichishca trigotami llujshichishpa 

shitanguichij. 

11Ñuca causanataca cancunapaj chaupipimi churasha. Ñucapish cancunata mana 

millanachishachu. 

12Ñucaca cancunapaj chaupipimi purisha. Cancunapaj Taita Diosmi casha. 

Cancunapish ñucapajcunami canguichij. 

13Ñucaca Mandaj Diosmi cani, cancunapaj Diosmi cani. Egiptopi ama huatashca 

shina ruraj cachunmi llujshichimurcani. Yugopi huatashca angucunataca ñucami 

p'itircani. C'ari c'ari purichunmi churarcani. 

Mana cazushpaca llaquita apanami 
(Dt 28:15–68) 

14Ñucata mana uyashpa, tucui cai mandashcacunatapish mana pajtachijpi, 

15ñuca ima shina causachun nishcacunatapish yanganchishpa, cancunapaj yuyaipica 

ñuca chaitataj pajtachichun nishcatapish mana ricunachishpa, ñucahuan ari ninacushca 

mandashcacunata chaita rurana yuyailla tucushpa ruranatapish mana rurajpica, 

16ñucapish cancunahuanca cashnami rurasha: Cancunapajmanca jatun manchaita, 

purij ungüita, fiebre ungüita cachajpimi cancunapaj ñahuicunata tucuchinga aicha 

irquiyana ungüitapishmi cachasha. Tarpunatapish yangallami tarpunguichij. 

Cancunata p'iñajcunallami micungacuna. 

17Ñucapish cancunataca p'iña ñahuihuanmi ricusha. Cancunata p'iñajcunapaj 

ñaupajpimi chugrichishcacuna canguichij. Cancunata p'iñajcunami cancunataca 

mandanga. Pi mana caticujpipish miticushpami callpanguichij. 

18Chashna llaquichijpipish mana uyajpica, ñucaca canchis cutinhuanmi cancunapaj 

juchamantaca llaquichisha. 

19Rumi shungu jatun tucushcataca chingachishami. Cancunapaj cielotapish fierro 

shinatami rurasha. Cancunapaj allpatapish bronce shinatami rurasha. 

20Cancunapaj fuerzapish yangallami tucuringa. Cancunapaj allpapica ima mana 

p'ucungachu. Yuracunapish imata mana p'ucungachu. 

21Chashna llaquichijpipish ashtahuan yallitaj mana allita rurashpa catijpica, ima shina 

ashtahuan millaita rurashca shinallatajmi shujtaj canchis cutinhuan llaquichisha. 

22Millai sacha animalcunatapishmi cancunapaj huahuacunata apachun cancunapajman 

cachasha. Cancunapaj animalcunatapish chingachingami. Chaimanta cancunapaj 

ñancunapi purijcunaca ashacunallami tucunga. 

23Chaipipish, mana alli tucushpa ashtahuan ñucata p'iñashpa catijpica, 

24ñucapish cancunahuan ashtahuan p'iñarishpami, cancunapaj juchamantaca shujtaj 

canchis cutihuan llaquichisha. 

25Ñucahuan ari ninacushcata p'aquishcamanta cancunata llaquichij cachunca, 

cancunata p'iñajcunatami macanacushpa huañuchichun pushamusha. Paicuna mishajpi 

cancunapaj pueblocunapi miticujpipish, cancunaman llaquichij ungüita cushpami 

cancunata p'iñajcunapaj maquipi churasha. 

26Cancunapaj micunacunata ñuca chingachijpica, chunga huarmicunami shuj 

hornollapi tandata cusashpa, chaita chaupinacushpa micushpapish yaricai pararijtaca 

mana micunguichijchu. 

27Chaipipish, ashtahuan yallitaj mana allita rurashpa catijpica, 

28ñucapish cancunahuan yallitaj p'iñarishpami, cancunapaj juchamantaca canchis 

cutinhuan llaquichisha. 

29Chaipica cancunapaj churicunapaj, cancunapaj ushushicunapaj aichallatatajmi 

micunguichij. 

30Lomacunapi tiyaj cancunapaj altarcunatapish chingachishami. Cancunapaj 

imamanpish rijchaj dioscunatapish urmachishami. Huañushca cancunapaj 

aichacunatapish, chai urmachishca manapish causaiyuj dioscunapaj jahuapimi paltajni 

shitasha. Chashnami ñucaca cancunataca millanachisha. 

31Cancunapaj pueblocunatapish shitashcatami saquisha. Diospaj huasitapish 

shitashcatami saquisha. Cancuna ñucaman cushca mishquijllata ashnacujtapish ña 

mana ashnachishachu. 

32Llajtatapish chushajllatami saquisha. Chaita ricushpami cancunata p'iñajcuna chai 

llajtapi causangapaj shamushcacunapish mancharinacungacuna. 

33Cancunataca shujtaj llajtacunamanmi urajta janajta cachasha. Espadata 

llujshichishpa catirashpa llaquichishpami chashna rurasha. Cancunapaj llajtapish 

chushajllami saquiringa. Cancunapaj pueblocunapish shitashca pambacunami 

saquiringa. 

34Cancuna cancunata p'iñajcunapaj llajtapi causacui punllacunapimi, allpaca samarina 

cashca punllacunapi mana samarishcamantaca cushicushpa samaringa. Allpacunata 

samachina punllacunapi mana samachishcamantaca, chashna shitashcata saquishca 

punllacunapimi allpaca cushicushpa samaringa. 

35Cancunallataj cancunapaj llajtapi causacushpa, samachina huatacunapi mana 

samachishcamantaca, shitashca saquirishca tucui huatacunapimi chaipaj randi 

samaringa. 

36Mana huañushpa saquirijcunataca manchana yuyaita paicunapaj shungupi ñuca 

churajpimi, paicunaca paicunata p'iñajcunapaj llajtapica yura p'anga cuyurijllapipish, 

espadahuan huañuchingapaj caticujpi shina jatunta mancharishpa miticugringacuna. 

Pipish manapish caticujpi miticugricushpami urmangacuna. 

37Pipish mana caticujpimi, jatun macanacuimanta miticushpa ricuj shina rishpa 

caishuj chaishuj huajtarinacunguichij. Chashna cashcamantaca cancunata 

p'iñajcunahuancarin manataj macanacui tucunguichijchu. 

38Cancunaca shujtaj llajtacunapimi chingaringuichij. Cancunata p'iñajcunapaj llajtami 

cancunataca tucuchinga. 

39Cancunapura mana huañushpa saquirijcunaca, p'iñajcunapaj llajtapimi ñaupa 

yayacunapaj juchamantapish, paicunapaj juchallamantatajpish huañungacuna. 

40Chaipimi paicuna millaita rurashcatapish, paicunapaj ñaupa yayacuna millaita 

rurashcatapish, ima shinalla rurashpa ñucata c'ariyashcatapish, imamanta ñucata mana 

cazushcatapish ñucaman huillangacuna. 

41Chashna huillajpipish ñucaca paicunahuan p'iñarishcamantaca paicunata 

p'iñajcunapaj llajtamanmi cachasha. Chaipimi paicunaca shungupi mana 

circuncisionta rurashcacuna shinallatajmari millaita ruracushcanchij ningacuna. 

42Chaipimi ñucaca Jacobhuan ari ninacushcata, Isaac-huan ari ninacushcata, 

Abrahamhuan ñuca ari ninacushcata yuyarisha. Llajtatapish yuyarishami. 

43Paicuna shitashpa rijpimi, allpaca shitashca saquirishpa samarina punllacunapi mana 

samarishcamantaca chai punllacunapi samarishpa cushicunga. Ñuca mandashcacunata 

yanganchishcamanta, ñuca chaitataj pajtachichun nishcacunata p'iñashpa millaita 

rurashcamantami llaquita apana cashcapi paicunaca llaquita apacungacuna. 

44Paicunata p'iñajcunapaj llajtapi paicuna chashna llaquita apacujpica shuj cutintajca 

mana shitashachu. Tucui chingaringacamatajca mana millanachicushallachu. 

Paicunahuan ari ninacushcataca manataj yanganchishachu. Ñucaca Mandaj paicunapaj 

Taita Diosmi cani. 

45Paicunapaj ñaupa yayacunata paicunapaj Dios cangapaj shujtaj llajtacuna ricucujpi, 

Egiptomanta llujshichimucushpa paicunahuan ari ninacushcatami yuyarisha. Ñucami 

Mandaj Dios cani” nircami. 

46Tucui cai mandashcacuna, ima shina causachun nishcacunaca Diospish imallata 

rurana cashcata, israelcunapish imallata pajtachina cashcata Mandaj Dios 

callarichishpa Moisesman Sinaí urcupi cushcami. 

LEVÍTICO 27 

Diospajlla ch'icanchishcacunami 

1Mandaj Diosca Moisesta mandashpaca cashnami nirca: 

2“Israelcunataca cashna nishpa mandai: Mandaj Diosman manapish cui tucuipajta 

cushatajmi nishpaca, chaimanta llujshingapajca runata llujshichinapaj mashnata cuna 

cashcata cashna rurachun: 

3Ishqui chunga huatayuj runamanta sujta chunga huatayuj runacamaca pichca chunga 

siclo cullquita cuchun. Chaitaca Diospaj carpa huasipi cullquita pezanapi pezashca 

shinallataj cuchun. 

4Huarmi cashpaca quimsa chunga siclo cullquita cuchun. 

5Shinallataj pichca huatayujmanta ishqui chunga huatayuj c'aricunamantaca, ishqui 

chunga siclo cullquita cuchun. Huarmi cashpaca chunga siclo cullquita cuchun. 

6Shinallataj shuj quillamanta pichca huatayuj c'ari huahuamantaca pichca siclo 

cullquita cuchun. Huarmi huahuamantaca quimsa siclo cullquita cuchun. 

7Sujta chunga yalli huatacunata charij c'aricunamantaca chunga pichca siclo cullquita 

cuchun, huarmi cashpaca chunga siclo cullquita cuchun. 

8Diospajta ruranapaj curishca maijancunaca huajcha cashamanta paimanta mashnata 

pagana cashcatatajca mana pagai tucujpica paitaca curapajman apachun. Curami 

Diospajta ruranapaj curishca caj mashnata pagai tucushcallata pagachun ninga. 

9Mandaj Diosman cuna tucushca animalca, ima shina animaltami Mandaj Diosman 

cuna tucun chaica Mandaj Diospajllami tucunga. 

10Chaimanta Mandaj Diosman yangalla animalta cuna tucushca cashpaca alli 

animalhuan ama cambiachun, alli animalta cuna tucushca cashpapish yangalla 

animalhuan ama cambiachun. Chai animalta shujtajhuan cambiajpica cambiashca 

animalpish, cushca animalpish Diospajlla ch'icanchishcami canga. 

11Mandaj Diosman mana cuipaj mapa animal cajpica, Diosman manaraj cushpa 

curapajman apachun. 

12Chaitaca curami alli cajtapish, mana alli cajtapish mashna valishcata ricunga. Cura 

mashnami valin nishcaca chaimi canga. 

13Chai animalta llujshichisha nishpaca mashna valishcamanta pichcamanta shuj 

partehuan cuchun. 

14Maijan paipaj huasita Mandaj Diosman ch'icanchishpa cujpica, chai huasitaca alli 

huasi cashcata, yangalla huasi cashcata cura ricushpa mashna valishcata huillachun. 

Mashna valishcata cura huillashcaca chaimi canga. 

15Ashtahuanpish huasita Diosman cujllataj chai huasita tigra japisha nishpaca mashna 

valishcamanta pichcamanta shuj partehuan cuchun. Chashna rurajpica, huasica 

paipajllatajmi canga. 

16Maijanpish paipaj allpacunamanta asha allpata Mandaj Diosman cujpica, chai 

allpaca mashnata tarpuj cashcaca chaimi valinga. Shuj homer cebadata tarpuna 

cajpica, chai allpaca pichca chunga siclo cullquimi valinga. 

17Tucui imamantapish cacharirina huata tucurinca Mandaj Diosman chai allpata 

cujpica, cutin cacharirina huatacama mashna valishcata ricushcaca chaimi canga. 

18Chai allpata cucujca tucui imamantapish cacharirina huatapaj q'uipa huatacunapi 

cujpica, cutin tucui imamantapish cacharirina huatapajca mashna huata cashcata cura 

yupachun. Chai huatacunallamanta mashna valishcata cura huillachun. 

19Mandaj Diosman allpata cujllataj chai allpata tigra japisha nishpaca, chai allpa 

mashna valishcamanta pichcamanta shuj partehuan cuchun. Chashna rurajpimi 

paipajllataj canga. 

20Ashtahuanpish allpamanta paillataj mana cullquita tigrachi tucujpi shujtajman 

c'atujpica q'uipataca cullquita cushpapish mana japi tucungachu. 

21Chai allpaca tucui imamantapish cacharirina huatapica, maijanpajpish mana 

cangachu. Diospajlla ch'icanchishcallatajmi canga. Chaimanta chai allpaca curapajmi 

saquiringa. 

22Maijanpish mana paipaj yayapajta japishca allpata, ashtahuanpish pai randishca 

allpata Mandaj Diosman cushca cajpica, 

23chai allpataca cujhuan tucushpa mashna valishcata cura ricuchun. Imamantapish 

cacharirina huatacama mashna cashcata yupashpa mashna cashcata nichun. Chai 

cujllataj chai allpata japisha nishpaca chai allpaca Mandaj Diospajlla ch'icanchishca 

cashcamanta chai allpa mashna valishcatataj chai punllataj cushpa japichun. 

24Tucui imamantapish cacharirina huatapica, allpaca ñaupaman c'atujpajllatajmi 

canga. Pai quiquinpaj cashcamantami paipajllataj canga. 

25Tucui imatapish mashna valishcata can ricushpaca, Diospaj carpa huasipi cullquita 

pezanapi pezashcahuan ch'imbapurashca cuchun. Chai siclo cullquica ishqui chunga 

gerasmi. 

26Punta huacharishca animalcunaca punta huacharishca cashcamanta Mandaj 

Diospajmi. Chaimanta chaicunataca pi mana Diosman cucuni ni tucunchu. Huagra 

cashpa, oveja cashpa punta huacharishcacunaca Mandaj Diospajmi. 

27Punta huacharishca animal mana micuna animal cajpica, chai animal mashna 

valishcamanta cullquita cushpa chai animalyujllataj japichun. Chai jahuapish 

pichcamanta shuj partehuan cuchun. Chai animalyujllataj mana randijpica, chai 

animaltaca mashna valishcapi c'atuchunlla. 

28Maijanpish Mandaj Diospajlla ch'icanchishpa paiman cungachari. Chaitaca 

shujtajpish mana randi tucunchu. Paillatajpish cullquita cushpa mana llujshichi 

tucunchu. Pai imata charishcata cushcaca gentecuna cashpa, animalcuna cashpa, mana 

cashpaca paipaj quiquin allpa cashpapish Mandaj Diosman cushcaca Mandaj 

Diospajlla ch'icanchishcami. 

29Shinallataj maijanpish chaipitaj canapaj cushcataca cullquita cushpapish mana 

llujshichi tucunchu. Paica huañungacamami chaipi canga. 

30Allpapi p'ucushcacunata chungamanta shujta cunaca granocuna cashpa, yurapi 

p'ucushca cashpa, chungamanta shujca Mandaj Diospajmi. Chaicunaca Mandaj 

Diospajlla cashcamanta paipajmi. 

31Chungamanta shujta Diosman cuna cashcata, maijanpish pagashpa llujshichisha 

nishpaca, mashna valishcamanta pichcamanta shuj partehuan pagashpa llujshichichun. 

32Yupana vara ucuta pasajcunaca vacacuna cashpa, ovejacuna cashpapish cada 

chungamanta shujmi Mandaj Diospajlla tucun. 

33Chaicunata Mandaj Diosman cucushpaca ima shina cachunpish chaitataj cuchunlla, 

ama cambiachun. Maijan cambiajpica cambiashpa cushcapish, caishujpish 

ishquindijmi Diospajlla ch'icanchishca canga. Chaicunataca cullquita cushpapish 

mana cutin llujshichi tucunchu” nircami. 

34Tucui chai mandashcacunaca, israelcunata yachachichun Mandaj Dios Moisesman 

Sinaí urcupi cushcami. 

NÚMEROS 

NÚMEROS 1 

Sinaipi cashpa israelcunata quillcashpa yupashcami 

1Mandaj Diosca Sinaí urcupi caj shitashca pambapimi, Dioshuan tupanacuna carpa 

huasipi Moiseshuan rimarca. Egiptomanta israelcuna llujshimushca ña ishqui huata, 

ishqui quilla, chai quillapaj punta punllapimi Moisestaca cashna nirca: 

2“Israelpaj huahuacunataca familiapuracunatapish, cada yayacunapaj huasi 

ucupuracunatapish tucui c'aricunapaj shuticunata cada quiquinta quillcashpa yupai. 

3Macanacuiman llujshipaj caj israelcunataca Aaronhuan tucushpa, ishqui chunga 

huatata charijmanta huichiman tucuicunata quillcanguichij. Paicunataca cada mirgata 

churanguichij. 

4Cancunahuanca cada aillumanta shuj pushaj cachun. Chaicunaca cada yayacunapaj 

huasi ucupuracunata pushaj cachun. 

5Cancunahuan cajcunapaj shuticunaca: Rubén aillumantaca, Sedeurpaj churi Elisur 

cachun. 

6Simeón aillumantaca Zurisadaipaj churi Selumiel cachun. 

7Judá aillumantaca Aminadabpaj churi Naasón cachun. 

8Isacar aillumantaca Zuarpaj churi Natanael cachun. 

9Zabulón aillumantaca, Helonpaj churi Eliab cachun. 

10Josepaj churicunamanta: Efraín aillumantaca, Amiudpaj churi Elisama cachun. 

Manasés aillumantaca, Pedasurpaj churi Gamaliel cachun. 

11Benjamín aillumantaca, Gedeonipaj churi Abidán cachun. 

12Dan aillumantaca, Amisadaipaj churi Ahiezer cachun. 

13Aser aillumantaca, Ocranpaj churi Pagiel cachun. 

14Gad aillumantaca, Deuelpaj churi Eliasaf cachun. 

15Neftalí aillumantaca, Enanpaj churi Ahira cachun” nircami. 

16Chaicunaca tucui tandanacushca ñaupa yaya aillucunamanta mirarishcacunata 

pushajcunami carca. Paicunallatajmi huaranga huaranga israelcunata pushajcuna 

carca. 

17Moisespish, Aaronpish paicunata ayudachun shutichishpa churashca runacunahuan 

tucushpami, 

18huatapaj ishqui quilla, chai quillapaj punta punllapi tucui israelcunata tandachirca. 

Chaipimi paicunaca familiapuracunatapish, cada yayapaj huasi ucupuracunatapish 

ishqui chunga huatayujmanta huichiman caj c'aricunapaj shuticunata cada 

quiquinpajta quillcarca. 

19Moisesca Mandaj Dios mandashca shinallatajmi, Sinaí shuti shitashca pambapica 

yuparca. 

20Israelpaj punta churi Rubenpaj huahua huahuacunataca cada yayamanta 

mirarimushcacunataca, cada familiatami ishqui chunga huatayujmanta huichiman caj 

c'aricunataca cada quiquinpaj shuticunata quillcarca. Macanacuiman llujshipaj caj 

tucuicunatami quillcarca. 

21Rubenpaj aillumanta yupashcacunaca, 46.500mi carca. 

22Simeonpaj huahua huahuacunatapish cada yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

23Simeonpaj aillumanta yupashcacunaca, 59.300mi carca. 

24Gadpaj huahua huahuacunatapish, cada yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

25Gadpaj aillumanta yupashcacunaca, 45.650mi carca. 

26Judapaj huahua huahuacunatapish, cada yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

27Judapaj aillumanta yupashcacunaca, 75.600mi carca. 

28Isacarpaj huahua huahuacunatapish, cada yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

29Isacarpaj aillumanta yupashcacunaca, 54.400mi carca. 

30Zabulonpaj huahua huahuacunatapish, cada yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

31Zabulonpaj aillumanta yupashcacunaca, 57.400mi carca. 

32Josepaj churi, Efrainpaj huahua huahuacunatapish cada yayamanta 

mirarimushcacunataca, cada familiatami ishqui chunga huatayujmanta huichiman caj 

c'aricunataca cada quiquinpaj shuticunata quillcarca. Macanacuiman llujshipaj caj 

tucuicunatami quillcarca. 

33Efrainpaj aillumanta yupashcacunaca, 40.500mi carca. 

34Josepaj churi, Manasespaj huahua huahuacunatapish ñaupa yayamanta 

mirarimushcacunataca, cada familiatami ishqui chunga huatayujmanta huichiman caj 

c'aricunataca cada quiquinpaj shuticunata quillcarca. Macanacuiman llujshipaj caj 

tucuicunatami quillcarca. 

35Manasés aillumanta yupashcacunaca, 32.200mi carca. 

36Benjaminpaj huahua huahuacunatapish, ñaupa yayamanta mirarimushcacunataca, 

cada familiatami ishqui chunga huatayujmanta huichiman caj c'aricunataca cada 

quiquinpaj shuticunata quillcarca. Macanacuiman llujshipaj caj tucuicunatami 

quillcarca. 

37Benjaminpaj aillumanta yupashcacunaca, 35.400mi carca. 

38Danpaj huahua huahuacunatapish, ñaupa yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

39Danpaj aillumanta yupashcacunaca, 62.700mi carca. 

40Aserpaj huahua huahuacunatapish, ñaupa yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

41Aserpaj aillumanta yupashcacunaca, 41.500mi carca. 

42Neftalipaj huahua huahuacunatapish, ñaupa yayamanta mirarimushcacunataca, cada 

familiatami ishqui chunga huatayujmanta huichiman caj c'aricunataca cada quiquinpaj 

shuticunata quillcarca. Macanacuiman llujshipaj caj tucuicunatami quillcarca. 

43Neftalipaj aillumanta yupashcacunaca, 53.400mi carca. 

44Tucui c'aricunatami Moiseshuan, Aaronhuan, Israel aillucunata pushajcunahuan 

tucushpa quillcarca. Chaicunaca cada aillumanta shuj pushajmi carca. 

45Macanacuiman llujshipaj caj israelcunataca, ishqui chunga huatayujmanta 

huichiman cajcunatami tucuicunata quillcarca. 

46Cada familiatami, ch'ican ch'icanta quillcarca. Tucuicunata tandachishpa yupajpica, 

603.550mi carca. 

Levitacunata imallata ruranacunapi churashcami 

47Leví familiacunataca caishuj aillucunahuan tandachishpaca mana quillcarcachu. 

48Mandaj Diosmi Moisestaca cashna nishca carca: 

49“Levipaj huahua huahuacunallata paicunahuanca ama yupangui. Paicunapaj 

shuticunatapish caishuj israelcunahuanca ama tandachishpa quillcangui. 

50Ashtahuanpish levitacunataca Dioshuan ari ninacushca quillcata huaquichina carpa 

huasita, chaipi Diospajta ruranapaj imalla charinacunata, chai carpa huasipi tucui 

imalla tiyajcunatapish ricuchun churangui. Diospaj carpa huasita, chaipi tucui imalla 

tiyajcunatapish paicunami apajcuna canga. Tucui chaicunata rurashpami Diospajta 

rurangacuna. Paicunaca Diospaj carpa huasi muyundijpi paicunapaj carpa huasicunata 

shayachishpa causachuncuna. 

51Diospaj carpa huasita shujtajman apana tucujpica, levitacuna pascashpa apachun. 

Diospaj carpa huasita ña maipi shayachina tucujpica, paicuna shayachichun. 

Manapish levita caj c'uchuyashpaca huañungami. 

52Caishuj israelcunapish cada aillu, quiquin aillupuralla paicunapaj carpa huasicunata 

shayachishpa tiyarichun. Quiquin bandera c'uchupi paicunapaj soldadocuna maipi 

canpi tiyarichun. 

53Levitacunaca Dioshuan ari ninacushca quillcata huaquichina carpa huasi 

muyundijpi, paicunapaj carpa huasicunata shayachishpa tiyarichun. Tandanacushca 

israelcunapaj jahuaman Mandaj Dios p'iñarishca ama shamuchunmi paicunaca chaipi 

cuidangacuna”. 

54Mandaj Dios Moisesta mandashca shinallatajmi, israelcunaca tucuita rurarca. 

NÚMEROS 2 

Carpa huasicunata maillapi shayachishcapish, cada ailluta pushajcunapish 

1Mandaj Diosca Moisestapish, Aarontapish cashna nishpami mandarca: 

2“Israelcunaca Dioshuan tupanacuna carpa huasimanta carullapi carpa huasicunata 

shayachishpa quiquin bandera c'uchupi tiyarichun. Chaipica paicunapaj cada familiata 

ricuchicuj ucupi tiyarichun. 

3Judá ailluca Diospaj carpa huasi ñaupaj ladoman, inti llujshin ladoman paicunapaj 

carpa huasicunata shayachishpa tiyarichun. Quiquin bandera c'uchupi paicunapaj 

soldadocuna maipi canpi tiyarichun. Judá ailluta mandajca, Aminadabpaj churi 

Naasonmi. 

4Judapaj soldadocunata yupashcaca, 74.600 c'aricunami. 

5Judapaj c'uchupica, Isacarpaj aillu soldadocuna carpa huasicunata shayachishpa 

tiyarichun. Isacarpaj soldadocunata mandajca Zuarpaj churi Natanaelmi. 

6Isacarpaj soldadocunata yupashcaca, 54.400 c'aricunami. 

7Judapaj caishuj ladopica, Zabulón aillu soldadocuna carpa huasicunata shayachishpa 

tiyarichun. Zabulonpaj soldadocunata mandajca Helonpaj churi Eliabmi. 

8Zabulonpaj soldadocunata yupashcaca, 57.400 c'aricunami. 

9Judapaj soldadocunahuan, caishuj ishqui aillucunahuan tandachishpa yupajpica, 

186.400 c'aricunami. Paicunaca cada aillu, huashan huashan llujshishpa puntapi 

richun. 

10Rubén aillupaj soldadocunaca ura ladoman tiyarichun. Paicunapaj banderapish chai 

c'uchullapitaj cachun. Rubenpaj soldadocunata mandajca Sedeurpaj churi Elisurmi. 

11Rubenpaj soldadocunata yupashcaca, 46.500 c'aricunami. 

12Rubenpaj c'uchupica Simeón aillupaj soldadocuna carpa huasicunata shayachishpa 

tiyarichun. Simeonpaj soldadocunata mandajca, Zurisadaipaj churi Selumielmi. 

13Simeonpaj soldadocunata yupashcaca, 59.300 c'aricunami. 

14Rubenpaj caishuj ladopica, Gad aillupaj soldadocuna carpa huasicunata 

shayachishpa tiyarichun. Gadpaj soldadocunata mandajca, Reuelpaj churi Eliasafmi. 

15Gadpaj soldadocunata yupashcaca, 45.650 c'aricunami. 

16Rubenpaj soldadocunahuan, caishuj ishqui aillucunahuan tandachishpa yupajpica, 

151.450 c'aricunami. Paicunapish puntapi ricuj aillucunata catishca, cada aillu huashan 

huashan catishpa richun. 

17Chai q'uipaca, levitacuna Dioshuan tupanacuna carpa huasita apashca richun. 

Paicunaca Diospaj carpa huasi muyundijpi ima shina tiyacushca shinallataj, 

paicunapaj carpacunata apacujcunapaj chaupipi apashca richun. Levitacunapish cada 

quiquin bandera ucupi huashan huashan richun. 

18Efraín aillupaj soldadocunaca inti huashicun ladoman tiyarichun. Paicunapaj 

banderapish chai c'uchullapitaj cachun. Efraín aillupaj soldadocunata mandajca, 

Amiudpaj churi Elisamami. 

19Efrainpaj soldadocunata yupashcaca, 40.500 c'aricunami. 

20Efrainpaj c'uchupica Manasés aillupaj soldadocuna carpa huasicunata shayachishpa 

tiyarichun. Manasespaj soldadocunata mandajca Pedasurpaj churi Gamalielmi. 

21Manasespaj soldadocunata yupashcaca, 32.200 c'aricunami. 

22Efrainpaj caishuj ladopica, Benjamín aillupaj soldadocuna carpa huasicunata 

shayachishpa tiyarichun. Benjaminpaj soldadocunata mandajca Gedeonipaj churi 

Abidanmi. 

23Benjaminpaj soldadocunata yupashcaca, 35.400 c'aricunami. 

24Efraínpaj soldadocunahuan, caishuj ishqui aillucunahuan tandachishpa yupajpica, 

108.100 c'aricunami. Paicunaca Dioshuan tupanacuna carpa huasita apacujcunapaj 

huashata, cada aillucuna huashan huashan catishpa richun. 

25Dan aillupaj soldadocunaca janaj ladoman tiyarichun. Paicunapaj banderapish chai 

c'uchullapitaj cachun. Danpaj soldadocunata mandajca, Amisadaipaj churi Ahiezermi. 

26Danpaj soldadocunata yupashcaca, 62.700 c'aricunami. 

27Danpaj c'uchupica Aser aillupaj soldadocuna carpa huasicunata shayachishpa 

tiyarichun. Aserpaj soldadocunata mandajca Ocranpaj churi Pagielmi. 

28Aserpaj soldadocunata yupashcaca, 41.500 c'aricunami. 

29Dan aillupaj caishuj ladopica, Neftalí aillupaj soldadocuna carpa huasicunata 

shayachishpa tiyarichun. Neftalipaj soldadocunata mandajca, Enanpaj churi Ahirami. 

30Neftalipaj soldadocunata yupashcaca, 53.400 c'aricunami. 

31Danpaj soldadocunahuan, caishuj ishqui aillucunahuan tandachishpa yupajpica, 

157.600 c'aricunami. Paicunaca tucuicunapaj catita paicunapaj banderapaj huashapi 

richun” nircami. 

32Israelpaj huahua huahuacunaca cada yayamanta mirarishcacunata cada huasi 

familiata ima shina cashcata quillcashpa yupashcaca cashnami. Tucui chaicunata cada 

aillupi caj soldadocuna ima shina cashca shinallatataj tucuita yupajpica, 603.550 

soldadocunami. 

33Levitacunataca Mandaj Dios Moisesta mandashca shinallataj caishuj 

israelcunahuanca mana tandachishpa yupashcachu carca. 

34Israelcunaca Mandaj Dios Moisesta mandashca shinallatajmi tucuita rurarca. 

Paicunaca cada ñaupa yayamanta ima shina mirarimushca shinallatajmi, cada familia 

quiquin bandera c'uchupi carpa huasicunata shayachishpa causajcuna carca. Puri 

callarishpapish chashnallatajmi rijcuna carca. 

NÚMEROS 3 

Levitacuna imallata ruranami 

1Mandaj Dios Sinaí urcupi Moiseshuan parlanacui punllapica, Aaronpaj huahua 

huahuacunapish, Moisespaj huahua huahuacunapish caicunami carca: 

2Aaronpaj churicunapaj shuticunaca caicunami carca: Punta churica Nadab. Q'uipa 

churicunaca Abiú, Eleazar, Itamarmi carca. 

3Aaronpaj churicunaca chaicunami carca. Paicunataca curacuna cachun aceitehuan 

churashpami, Diospajta ruraj curacuna cachun ch'icanchirca. 

4Nadabhuan, Abiuhuanca Mandaj Diosman Sinaí shitashca pambapi manapish 

rupachina ninahuan Mandaj Diosman cushpa rupachicushcamantami, paipaj ñaupajpi 

huañurca. Paicunaca huahuacunata mana charircacunachu. Chaimi Eleazarhuan, 

Itamarllahuan Diospajta rurana cashcataca, paicunapaj yaya Aarón yachachishca 

shinallataj rurajcuna carca. 

5Mandaj Dios Moisesta mandashpaca cashnami nirca: 

6“Leví aillutaca, Aarón imallata rurachun nishcata rurachun, paipaj ñaupajman 

pushamui. 

7Paicunaca Dioshuan tupanacuna carpa huasipi, tucui israelcunamanta imallata rurana 

cashcata Aarón mandashca shina rurachun. Diospajlla huasipi imalla rurana 

cashcataca paicuna rurachun. 

8Dioshuan tupanacuna carpa huasipi Diospajta ruranapaj tucui imalla charinacunata 

cuidachun. Israelcunamanta imallata rurana cashcatapish paicuna rurachun. Paicunaca 

Diospaj carpa huasipi imalla rurana cashcata rurachun. 

9Levitacunaca israelcunapuramanta ch'icanchishca cashcamanta Aaronpish, paipaj 

churicunapish imallata rurachun nishcata rurachun churangui. 

10Curacuna rurana cashcata rurachunca, Aaronta, paipaj churicunallata churangui. Pi 

shujtaj chaita ruranaman c'uchuyashpaca huañungami” nircami. 

Levitacunaca Diospajllami 

11Mandaj Dios Moisesta mandashpaca cashnami nirca: 

12“Israelcunapurapi paicunapaj tucui punta churicunaca ñucapajmi. Tucui 

israelcunapaj punta churicunata ñuca japinapaj randica, tucui levitacunatami ñucapaj 

cachun japircani. 

13Punta huacharishcacunaca tucuicunami ñucapaj. Egiptocunapaj punta churicunata 

huañuchi punllamanta pachami, israelcunapaj punta churicunataca ñucapaj cachun 

ch'icanchircani. Israelpica punta huacharishca churicunapish, punta huacharishca 

animalcunapish ñucapajmi. Mandaj Dios ñucami chashna nini” nircami. 

Levitacunata quillcashpa yupashcami 

14Mandaj Diosca Sinaí shuti shitashca pambapi Moisesta mandashpaca cashnami 

nirca: 

15“Levipaj huahua huahuacunataca cada yayamanta mirarimushcacunapaj cada huasi 

familiata yupashpa shuj quillata charij c'ari huahuacunamanta huichiman tucui 

c'aricunapaj shuticunata quillcai” nircami. 

16Chaimi Moisesca, Mandaj Dios mandashca shinallataj shuticunata quillcarca. 

17Levipaj churicunaca: Gersón, Coat, Merari shuticunami carca. 

18Gersonpaj churicunamanta mirarishcacunaca: Libnitacuna, simeitacunami carca. 

19Coatpaj churicunamanta mirarishcacunaca: Amramitacuna, izharitacuna, 

hebronitacuna, uzielitacunami carca. 

20Meraripaj churicunamanta mirarishcacunaca: Mahlicuna, musicunami carca. 

Paicunapaj cada yayamanta ima shina mirarimushca Levipaj cada familiacunaca tucui 

chaicunami carca. 

21Gersonmanta mirarishcacunaca: Libnitacuna, simeitacunami. Gersonmanta 

mirarishcacunaca chaicunami carca. 

22Paicunatapish shuj quillata charij c'ari huahuacunamanta huichiman, tucui 

c'aricunapaj shuticunata quillcashpa yupajpica, 7.500mi carca. 

23Gersonpaj familiacunaca, Diospaj carpa huasi huasha ladoman inti huashicun 

ladoman carpa huasicunata shayachishpami tiyarijcuna carca. 

24Gersonpaj huahua huahuacunata pushajca Laelpaj churi Eliasafmi carca. 

25Gersonpaj huahua huahuacunaca Dioshuan tupanacuna carpa huasipica: Diospaj 

carpa huasita, chai huasi c'atata, chai huasiman yaicuna punguta jarcachishca linsota, 

26Diospaj huasi canlla lado muyundijta jarcachishca linsota, Diospaj huasi canllaman 

yaicuna punguta jarcachishca linsota, altarta, tucui chaicunapi imalla ruranapaj caj 

huascacunatapish cuidajcunami carca. 

27Coatmanta mirarishcacunaca: Amramitacuna, izharitacuna, hebronitacuna, 

uzielitacunami. Coatmanta mirarishcacunaca chaicunami carca. 

28Paicunatapish shuj quillata charij c'ari huahuacunamanta huichiman tucui 

c'aricunapaj shuticunata quillcashpa yupajpica, 8.600mi carca. Paicunaca Diospajlla 

huasita cuidajcunami carca. 

29Coatpaj churicunapaj huahua huahuacunaca, Diospaj carpa huasi ura ladoman 

paicunapaj carpa huasicunata shayachishpami tiyarijcuna carca. 

30Coatpaj huahua huahuacunata pushajca Uzielpaj churi Elizafanmi carca. 

31Paicuna cuidanaca: Diospaj arca, meza, candelero, altarcuna, Diospajlla carpa huasi 

ucupi Diospajta ruranapaj imalla charinacuna, chai ucupi jarcachishca linso, linsota 

huarcunapaj imalla minishtirishcacunami carca. 

32Levitacunata pushajca, Aarón curapaj churi Eleazarmi carca. Diospajlla huasita 

cuidajcunata mandajpish paillatajmi carca. 

33Meraripaj huahua huahuacunaca: Mahlita nishcacuna, Musita nishcacunami. 

Miraripaj huahua huahuacunaca chaicunami carca. 

34Paicunatapish shuj quillata charij c'ari huahuacunamanta huichiman tucui 

c'aricunapaj shuticunata quillcashpa yupajpica, 6.200mi carca. 

35Paicunapaj ñaupa yayacunamanta mirarimushca cada familiata pushajca Abihailpaj 

churi Zurielmi carca. Paicunaca Diospaj carpa huasi janaj ladoman paicunapaj carpa 

huasicunata shayachishpami tiyarijcuna carca. 

36Meraripaj huahua huahuacuna cuidanaca: Diospaj carpa huasi tablacuna, quinriman 

churashca caspicuna, pilarcuna, chai pilarcunata shayachina basacuna, chaipi imallata 

ruranapaj cajcuna, 

37Diospaj carpa huasi canlla muyundij pilarcuna, chai pilarcunata shayachina 

basacuna, ishtacacuna, tucui chaicunapi imalla ruranapaj caj huascacunapishmi carca. 

38Diospajlla huasi ñaupaj ladoman, Dioshuan tupanacuna carpa huasi ñaupaj lado, inti 

llujshin ladomanca Moisés, Aarón, Aaronpaj huahua huahuacunami paicunapaj carpa 

huasicunata shayachishpa tiyarijcuna carca. Paicunaca Diospajlla huasitami 

israelcunapaj randi chaipi cuidajcuna carca. Shujtajcuna chaiman yaicushpaca, 

huañunami carca. 

39Moiseshuan, Aaronhuanca Mandaj Dios mandashca shinallatajmi levitacunataca 

cada familiata ch'ican ch'icanta shuj quillata charij c'ari huahuacunamanta huichiman 

tucui c'aricunapaj shuticunata quillcarca. Tucuicunata tandachishpa yupajpica, 

22.000mi carca. 

Diosca, israelcunapuramanta punta huacharishca c'ari huahuacunapaj randica 
levitacunata japishcami 

40Mandaj Diosca Moisestaca cashnami nirca: “Israelcunapaj punta churicunataca shuj 

quillata charij huahuacunamanta callarishpa tucui c'aricunata yupashpa paicunapaj 

shuticunata quillcai. 

41Chai q'uipaca israelcunapaj punta churicunapaj randica levitacunata ñucapajlla 

cachun ch'icanchingui. Israelcunapaj animalcuna punta huachashca c'ari 

animalcunapaj randipish, levitacunapaj animalcunata ñucapaj cachun ch'icanchingui. 

Mandaj Dios ñucami chashna nini” nircami. 

42Moisesca, Mandaj Dios mandashca shinallatajmi israelcunapaj punta churicunataca 

tucuicunata yuparca. 

43Punta huacharishca c'ari huahuacunata shuj quillata charij huahuacunamanta 

huichiman tucuicunapaj shuticunata quillcashpa yupajpica, 22.273mi carca. 

44Chai q'uipaca Mandaj Diosca Moisestaca cashnami mandarca: 

45“Israelcunapaj punta churicunapaj randica, levitacunata ñucapaj cachun japingui. 

Israelcunapaj animalcunapaj randipish, levitacunapaj animalcunata ñucapaj cachun 

japingui. Levitacunaca tucuicunami ñucapaj canga. Mandaj Dios ñucami chashna 

nini. 

46Israelcunapaj punta churicunaca levitacunataca, 273huan yallimi. Chai 

yallishcacunata israelcuna llujshichichunca, 

47cada huahuamanta pichca siclo cullquita japingui. Chaitaca Diospaj carpa huasipi 

tiyaj cullquita pezanapi pezashpa japingui. (Shuj siclo cullquica ishqui chunga 

geratami charin). 

48Yallishca churicunata llujshichingapaj japishca cullquitaca Aaronman, paipaj 

churicunaman cungui” nircami. 

49Chaimi Moisesca, levitacunata yallishca israelcunapaj punta churicunata 

llujshichingapaj cullquita cujpi japirca. 

50Israelcunapaj punta churicunamanta chasquishca cullquica, 1.365 siclomi carca. 

Chai cullquitaca, Diospaj carpa huasipi tiyaj cullquita pezanapi pezashpami japirca. 

51Israelcunapaj punta churicunata llujshichingapaj cushca cullquita japishpaca, 

Moisesca Mandaj Dios nishca shinallatajmi Aaronman, paipaj churicunaman curca. 

Mandaj Dios mandashca shinallatajmi tucuita rurarca. 

NÚMEROS 4 

Levitacuna imallata rurana cashcami 

1Mandaj Diosca Moisestapish, Aarontapish mandashpaca cashnami nirca: 

2“Levipaj churicunamanta caj Coatpaj huahua huahuacunataca, cada yayamanta ima 

shina mirarimushca shinallatataj cada familiata yupai. 

3Paicunataca quimsa chunga huatata charijmanta huichiman, pichca chunga 

huatacama charijcunata Dioshuan tupanacuna carpa huasipi rurana cashcata rurai 

tucuipajcunallata quillcangui. 

4Dioshuan tupanacuna carpa huasipi caj Diospajlla ch'icanchishca ucupi cajcunata 

Coatpaj huahua huahuacuna imallata cuidanaca caicunami: 

5Israelcuna causacushcamanta shujtaj ladoman rina tucujpica, Aaronhuan, paipaj 

churicunahuan shamushpa, Diospaj carpa huasita jarcachishca linsota pascashpa, 

chaihuanca Dioshuan ari ninacushca quillcata huaquichina arcata pilluchichun. 

6Chai jahuataca, tejoncunapaj cara tapahuan tapachishpa, chai jahuataca jatun azul 

linsohuan tucuita pilluchishpa, arcata apana caspicunata churachichun. 

7Diospaj ñaupajpi tandata punllanta churana meza jahuataca azul linsota tendichun. 

Chai jahuapica platocunata, cucharacunata, copacunata, Diosman cushpa vinota 

tallina tasacunata churachun. Taita Diosman punllata cuna tandaca chaillapitaj 

cachun. 

8Chai jahuataca, amsa puca linsohuan pilluchishpa, tejoncunapaj cara tapahuan 

tapachichun. Chai q'uipaca, mezata apana caspicunata churachichun. 

9Achijyachij candelerota, lamparacunata, mecha rupashca ushpata anchuchinacunata, 

platillocunata, aceiteta churanapaj tucui imalla cajcunataca azul linsota japishpa 

pilluchichun. 

10Chaicunataca tucui imalla charinacunandij tejoncunapaj cara tapahuan tapachishpa, 

apana caspicuna jahuapi churachun. 

11Curimanta rurashca altar jahuataca shuj azul linsohuan pilluchishpa, tejoncunapaj 

cara tapahuan tapachishpa, altarta apana caspicunata churachichun. 

12Chai q'uipaca, Diospajlla ucupi Diospajta ruranapaj imalla charinacunata shuj azul 

linsopi pilluchishpa, chai jahuataca tejoncunapaj cara tapahuan tapachishpa, apana 

caspicuna jahuapi churachun. 

13Altarmanta ushpata anchuchishpa, chai jahuataca morado linsohuan pilluchichun. 

14Chai jahuapica Diosman cunapaj imalla minishtirishcacunataca: Palacunata, garfio 

nishca quimsa puntayujcunata, braserocunata, tasacunata, altarpi imallata ruranapaj 

caj tucuicunata churashpa, chai jahuataca tejoncunapaj cara tapahuan tapachishpa, 

altarta apana caspicunata churachichun. 

15Israelcuna shujtajman rina tucujpica Diospajlla ch'icanchishca huasita, chai ucupi 

tucui imalla charinacunata Aarón, paipaj churicunandij ña tucui pilluchijpica, Coatpaj 

huahua huahuacuna chaicunata apanaman c'uchuyachun. Ashtahuanpish Diospajlla 

cajtaca imata ama tuparichun. Diospajlla cajta tuparishpaca huañungami. Dioshuan 

tupanacuna carpa huasipi imalla cajcunata Coatpaj huahua huahuacuna apanaca 

chaicunami. 

16Aarón curapaj churi Eleazarca: Lamparacunapi churana aceiteta, mishquijllata 

ashnacuj inciensota, punllanta Diosman cunata, Diospajlla cachun ch'icanchina 

aceiteta ricuj cachun. Diospaj carpa huasitapish, chaipi imalla tiyajcunatapish, 

Diospajlla ucutapish, chaipi imalla tiyajcunatapish pai cuidachun” nircami. 

17Mandaj Diosca Moisestapish, Aarontapish mandashpaca cashnami nirca: 

18“Coatpaj aillu familiacunataca, levitacunapuramanta chingarichun ñataj 

saquinguichijman. 

19Diospajlla cajcunaman paicuna c'uchuyashpa ama huañuchunca caita ruranguichij: 

Aarón, cambaj churicunahuan tucushpa levitacunata pushashpa cada quiquin imallata 

rurana cashcapi, imallata apana cashcapi churanguichij. 

20Paicunaca Diospajlla cajcunata pilluchicujpi ricunaman ama yaicuchun. Chaiman 

yaicushpaca huañungacunami” nircami. 

21Mandaj Dios Moisesta mandashpaca cashnami nirca: 

22“Gersonpaj huahua huahuacunatapish, cada yayamanta ima shina mirarimushca 

shinallatataj cada familiata yupai. 

23Quimsa chunga huatata charijmanta huichiman, pichca chunga huatacama 

charijcunata Dioshuan tupanacuna carpa huasipi rurana cashcata rurai 

tucuipajcunallata quillcangui. 

24Gersonpaj huahua huahuacunaca caicunapi Diospajta rurajcuna cachun: 

25Diospaj carpa huasita jarcachishca linsocunata, Diospaj carpa huasita c'atashca 

linsocunata, chai jahuata c'atashca tejoncunapaj caracunata, Dioshuan tupanacuna 

carpa huasi punguta jarcachishca linsota, 

26Diospajlla huasi canllata jarcachishca linsocunata, chai huasi canlla muyundijman 

yaicuna punguta jarcachishca linsota, chai huasi canllapi tiyaj altarta, huatana 

huascacunata, chaipi tucui imalla ministirishcacunata, tucui paicunapaj imalla rurana 

cashcata rurachun. 

27Gersonpaj huahua huahuacunaca Diospajta imallata ruranapica Aaronpish, paipaj 

churicunapish ima shinalla mandashca shina rurachuncuna. Paicuna imallata rurachun 

nishca shina, imallata apachun nishca shina rurachuncuna. Chaimanta cancunami ima 

shinalla ruranata yachachishpa paicunamanca mingana canguichij. 

28Gersonpaj huahua huahuacunaca, Dioshuan tupanacuna carpa huasipica tucui 

chaicunata rurachuncuna. Paicunaca Aarón curapaj churi Itamar ima shina 

yachachishpa mandashca shina rurachuncuna. 

29Meraripaj huahua huahuacunatapish, cada yayamanta ima shina mirarimushca 

shinallatataj cada familiata yupai. 

30Quimsa chunga huatata charijmanta huichiman, pichca chunga huatacama 

charijcunata Dioshuan tupanacuna carpa huasipi rurana cashcata rurai tucuipajcunata 

quillcangui. 

31Dioshuan tupanacuna carpa huasipi paicuna imallata ruranaca caicuna cachun: 

Diospaj carpa huasi tablacunata, quinriman churana caspicunata, pilarcunata, chai 

pilarcunata shayachina basacunata, 

32Diospaj carpa huasi canlla muyundij pilarcunata, chai pilarcunata shayachina 

basacunata, ishtacacunata, chaicunata huatana huascacunata, chaipi tucui imalla 

tiyajcunata, tucui imalla ministirishcacunata apanaca chaicunami. Paicuna imallata 

apana cashcataca, cada quiquinman shutipi shutipi ricuchishpa mingangui. 

33Meraripaj huahua huahuacunaca, Dioshuan tupanacuna carpa huasipica tucui 

chaicunata apajcuna cachun. Paicunapish Aarón curapaj churi Itamar ima shina 

yachachishpa mandashca shina rurachuncuna” nircami. 

34Moisespish, Aaronpish, tandanacushca israelcunata pushajcunahuan tucushpami, 

Coatpaj huahua huahuacunataca, cada yayamanta ima shina mirarimushca 

shinallatataj cada familiata yuparca. 

35Quimsa chunga huatata charijmanta huichiman, pichca chunga huatacama 

charijcunata Dioshuan tupanacuna carpa huasipi ruranacunata rurai 

tucuipajcunallatami quillcarca. 

36Cada familiata quillcashcata tandachishpa yupajpica, 2.750mi carca. 

37Dioshuan tupanacuna carpa huasipi Diospajta ruraj Coatpaj huahua huahuacunata 

quillcashcaca tucui chaicunami. Paicunataca Mandaj Dios Moisesta mandashca 

shinallatajmi Moiseshuan, Aaronhuan quillcarca. 

38Gersonpaj huahua huahuacunatapish, cada yayamanta ima shina mirarimushca 

shinallatatajmi cada familiata yuparca. 

39Quimsa chunga huatata charijmanta huichiman, pichca chunga huatacama 

charijcunata Dioshuan tupanacuna carpa huasipi ruranata rurai tucuipajcunallatami 

quillcarca. 

40Paicunapaj yayacunamanta ima shina mirarimushca shinallatataj, cada familiata 

quillcashcata tandachishpa yupajpica, 2.630mi carca. 

41Dioshuan tupanacuna carpa huasipi Diospajta ruranapaj caj Gersonpaj huahua 

huahuacunata quillcashcaca tucui chaicunami. Mandaj Dios Moisesta mandashca 

shinallatajmi paicunatapish Moiseshuan, Aaronhuan quillcarca. 

42Meraripaj huahua huahuacunatapish, cada yayamanta ima shina mirarimushca 

shinallatatajmi cada familiata yuparca. 

43Quimsa chunga huatata charijmanta huichiman, pichca chunga huatacama 

charijcunata Dioshuan tupanacuna carpa huasipi rurana cashcata rurai 

tucuipajcunallatami quillcarca. 

44Cada familiata quillcashcata tandachishpa yupajpica, 3.200mi carca. 

45Dioshuan tupanacuna carpa huasipi Diospajta ruranapaj caj Miraripaj huahua 

huahuacunata quillcashcaca tucui chaicunami. Mandaj Dios Moisesta mandashca 

shinallatajmi paicunatapish Moiseshuan Aaronhuan quillcarca. 

46Moisespish, Aaronpish israelcunata pushajcunahuan tucushpami, tucui 

levitacunataca cada yayamanta ima shina mirarimushca shinallatataj cada familiata 

quillcarca. 

47Quimsa chunga huatata charijmanta huichiman, pichca chunga huatacama 

charijcunata Dioshuan tupanacuna carpa huasipi rurana cashcata rurai 

tucuipajcunallata, Diospaj carpa huasita apai tucuipajcunallata, 

48quillcashpa yupashcaca, 8.580mi carca. 

49Mandaj Dios Moisesta ima shina mandashca shinallatajmi, levitacunataca cada 

quiquin imallata ruraj cashcapi, imallata apana cashcapi quillcarca. Chai yupanataca 

Mandaj Dios ima shina mandashca shinallatajmi rurarca. 

NÚMEROS 5 

Mapayashcacunataca carpa huasicunamanta caruman cachachun nishcami 

1Mandaj Dios Moisesta mandashpaca cashnami nirca: 

2“Israelcunataca: Leprahuan cajcunatapish, yuraj yacu cacharirishpa 

ungushcacunatapish, huañushcapi tuparishcamanta mapayashcacunatapish cancuna 

causacun carpa huasicunamanta caruman churachun mandai. 

3Chashnacunataca c'aricunatapish, huarmicunatapish llujshichishpa cachaichij. 

Cancunapaj chaupipi ñuca causacunta ama mapayachichunmi cancuna causacun carpa 

huasimanta caruman churana canguichij” nircami. 

4Israelcunaca chashnataj rurashpami: Paicuna causacun carpa huasicunamanta 

caruman churarca. Mandaj Dios Moisesta ima shina mandashca shinallatajmi rurarca. 

Maijanpajta imata llaquichishpaca yallihuan cutichichun mandashcami 

5Mandaj Dios Moisesta mandashpaca cashnami nirca: 

6“Israelcunataca cashna ni: Maijan c'ari cashpa, huarmi cashpapish maijanpajta imata 

llaquichishpaca, Mandaj Diostami p'iñachin. Paica juchayujmi tucun. 

7Chai juchallijca pai juchallishcataca cashna rijsirichun. Maijanpajta imata 

llaquichishcataca tucuimanta pagachun. Chai jahua pichcahuan pagachun. 

8Chai paganataca familiapish mana tiyajpica, llaquichishcamanta paganataca, Mandaj 

Diosman cushpa curaman cuchun. Juchamanta cushpa rupachichunpish carnerota 

cuchun. Chaimi curaca carnerota Diosman cushpa chai juchallijmanta rupachinga. 

9Israelcuna paicuna imalla charishcacunamanta, Mandaj Diospajlla ch'icanchishpa 

apamushpa curaman cushcacunaca curapajmi canga. 

10Tucui imatapish ch'icanchishpa Mandaj Diosman cungapaj apashpa curaman 

cushcaca curapajmi canga” nircami. 

Huarmita cusa shujtajman juchachijpi ima shina ruranata mandashcami 

11Mandaj Dios Moisesta mandashpaca cashnami nirca: 

12Israelcunataca cashna nishpa mandai: Maijanpaj huarmipish paipaj cusapi mana 

shunguta churashpa, paipaj cusata umacungachari. 

13Chai huarmihuanca shujtaj c'ari causacungachari. Chaitaca paipaj cusaca mana 

yachangachari. Chai huarmi chashna pacalla mapayashcataca pi huillaj mana 

tiyangachari. Chai huarmica mana allita ruracushcapi mana japi tucungachari. 

14Chai huarmi huashalla mapayashcata mana yachashpapish, paipaj cusapaj yuyaipi 

shujtajman juchachina yuyai shamujpi juchachingachari. Mana cashpaca manapish 

mapayashca cajpi paipaj cusapaj yuyaipi shujtajman juchachina yuyai shamungachari. 

15Chashna cashpaca, paipaj huarmita curapajman pushachun. Chai huarmimanta 

Diosman cungapajca shuj efata chungapi chaupishca shuj mirga cebada cutata 

apachun. Juchachishcamanta cushca cashcamanta chai jahuapica aceitetapish ama 

tallichun, inciensotapish ama churachun. Chai cushcaca, juchata Dios ricuchichun 

cushcami canga. 

16Chai huarmitaca Mandaj Diospaj ñaupajman cura pushashpa richun. 

17Chai q'uipaca allpamanta rurashca vasopi Diospajlla ch'icanchishca asha yacuta cura 

japishpa, Diospaj carpa huasi ucu pambamanta ñutu allpatapish japishpa, chai 

yacuhuan chagruchun. 

18Mandaj Diospaj ñaupajpi shayacuj huarmitaca chaipi shayacujllapitajmi, curallataj 

umata llatanashpa, maquicunapica juchata Dios ricuchichun cushca cutata churanga. 

Chaica juchamanta cushca cutami. Juchamanta llaquita apamuj jayaj yacutaca cura 

paipaj maquipi charichun. 

19Chai huarmita cura alli alli tapushpa cashna nichun: Canhuan pi mana dormishca 

cajpi, cambaj cusapi mana shunguta churashpa mana umashca cajpi, can mana 

mapayashca cajpica, juchamanta llaquichij cai jayaj yacuca cantaca mana 

llaquichingachu. 

20Ashtahuanpish cusapi shunguta churaj cashca jahua, mana chashna rurashpa 

mapayashca cajpi, manapish cambaj cusa caj shujtaj canhuan dormishca cajpica, 

21curaca chai huarmitaca cashna nichun: Cantaca Mandaj Diosca mana allita 

rurashcamanta llaquichishpa cambaj llajtapi causajcunaman mana alli cashcata 

ricuchishca cachun. Mandaj Diosca cambaj changata tandachichun. Cambaj 

huijsatapish p'unguichichun. 

22Juchamanta llaquichij cai jayaj yacuta ubyajpica cambaj huijsataca 

p'unguichingami. Cambaj changataca tandachingami nichun. Shina nijpica chai 

huarmica: Chashna cachun, chashna cachun nichun. 

23Juchamanta llaqui tucuna cashcacunataca curami shuj libropi quillcanga. Chaitaca 

curallatajmi jayaj yacuhuan tucuita p'ichanga. 

24Juchamanta llaquita apamuj jayaj yacutaca chai huarmiman ubyachichun. 

Juchallishca cajpi llaquichij yacuta ubyajpica, juchamanta jayajyachingapajmi 

yaicunga. 

25Chai q'uipaca juchallishcamanta cushca cutata chai huarmipaj maquimanta cura 

japishpa, Mandaj Diospaj ñaupajpi huichi ricuchishpa cuyuchishpa altarman apachun. 

26Chai cutamanta cura shuj lutsajta japishpa altarpi rupachichun. Mandaj Dios chai 

huarmita yuyarichunmi chashna ruranga. Jayaj yacuta cura chai huarmiman 

ubyachishca q'uipaca, 

27chai huarmi mapa cajpi, paipaj cusata umashca cajpica, juchamanta llaquichij 

yacuca, paipaj huijsata jayajyachishpami paipaj huijsata p'unguichinga, changatapish 

tandachinga. Pai causacun llajtapica chai huarmica mana alli nishcami canga. 

28Ashtahuanpish chai huarmi manapish juchayuj, chuya cashpaca, ima mana 

tucungachu. Huahuacunatapish ashtahuan charingallami. 

29Maijan huarmipish mana paipaj cusapajlla tucushpa shujtaj c'arihuan 

mapayashcamanta cusa juchachijpi imallata ruranata mandashcaca chaicunami. 

30Mana cashpaca, maijan cusapish paipaj huarmi mana alli cajpi shujtajhuan 

causacushcata yuyashpa juchachina yuyai shamujpica, cusaca paipaj huarmitaca 

Mandaj Diospaj ñaupajman apachun. Chaipica curami, chai mandashcapi nishca shina 

ruranga. 

31Huarmillataj mana alli cajpi shujtajhuanmi yuyashpa juchachishcamantaca, cusaca 

mana llaquita apangachu. Huarmimi llaquita apanga nircami. 

NÚMEROS 6 

Nazareo tucujcunata mandashcami 

1Mandaj Dios Moisesta mandashpaca cashnami nirca: 

2“Israelcunataca cashna ni: C'ari cashpapish huarmi cashpapish, nazareo tucushpa 

Mandaj Diospajta rurangapaj ch'icanyarishpaca, 

3vinota, sidrata ama ubyachun. Vinomanta rurashca vinagretapish, sidramanta 

rurashca vinagretapish, uvata capishcatapish ama ubyachun. Cunanlla pallashca 

uvatapish, chaquichishca uvatapish ama micuchun. 

4Nazareo tucushpaca, chai punllacuna tucuringacama uvamanta imata 

rurashcacunatapish, muyullatapish, mirga carallatapish ama micuchun. 

5Nazareo tucushpaca Mandaj Diospajta rurangapaj ch'icanyarishca punllacuna 

pajtangacama paipaj uma ajchata ama rutuchichun. Mandaj Diospajlla ch'icanyarishca 

cashcamanta uma ajcha huiñachun saquichunlla. 

6Mandaj Diospajta rurangapaj ch'icanyarishca punllacunapica, huañushcapajmanca 

ama c'uchuyachun. 

7Diospajta rurangapaj ch'icanyarishcataca paipaj ajchami ricuchinga. Chaita ama 

mapayachingapajca, quiquin yaya cajpipish, mama cajpipish, huauqui cajpipish, pani 

cajpipish huañushcamanca ama c'uchuyachun. 

8Mandaj Diospajta rurangapaj ch'icanyarishpa nazareo tucushca punllacuna 

pajtangacama Mandaj Diospajlla cachun. 

9Cungaimanta maijanpish paipaj c'uchupi huañujpica, Diospajta rurangapaj 

ch'icanyarishpa nazareo tucushcapaj uma ajchaca mapayangami. Chashna tucushpaca, 

canchis punllacama maillarishpa, canchis punllapica ajchata rutuchichun. 

10Pusaj punllapica ishqui urpita cashpa, mana cashpaca ishqui palomata cashpa 

Dioshuan tupanacuna carpa huasi punguman curapajman apamuchun. 

11Chaicunataca curami shujtaca juchamanta Diosman cunga, caishujtaca Diosman 

cushpa tucui rupachinga. Chashna rurashpami, huañushcapi tuparishpa 

mapayashcataca chuyayachinga. Chai punllamantami paipaj ajchataca Diospajlla 

cachun cutin huiñachinga. 

12Nazareo tucushpa Diospajta rurana punllacunataca cutinllataj callarichun. Mana 

yuyashcapi juchayuj tucushcamanta shuj huatayuj c'ari ovejata apamushpa 

juchamanta Mandaj Diosman cuchun. Ñaupaman Diospajta ruracushca punllacunapi 

mapayashcamantaca, chai punllacunataca ama yupachun. 

13Nazareo tucushpa Diospajlla ch'icanyarishca punllacunata pajtachishpaca, nazareoca 

cai mandashcacunata rurachun. Dioshuan tupanacuna carpa huasi punguman 

shamushpa, 

14Mandaj Diosman cushpa tucui rupachingapajca ima mana tucushca shuj huatayuj 

c'ari ovejata cuchun. Juchamanta cunapajpish ima mana tucushca shuj huatayuj 

huarmi ovejata cuchun. Sumaj causaimanta cunapajpish ima mana tucushca shuj 

carnerota cuchun. 

15Chai jahuapish, tucuimanta yalli alli cutata aceitehuan chapushpa levadura illajlla 

tandacunata shuj canastapi apamuchun. Levadura illajllata rurashpa aceitehuan 

jahuata llihuishca tortillacunatapish apamuchun. Chaicunahuanca Diosman cuna 

granocunatapish, Diosman cushpa tallina vinotapish apamuchun. 

16Tucui chaicunataca curami juchamanta Diosman cunatapish, Diosman cushpa tucui 

rupachinatapish Mandaj Diosman cunga. 

17Mandaj Dioshuan alli cangapaj cushca carnerotaca, levadura illajlla canasta 

tandacunahuan Mandaj Diosman cuchun. Granocunatapish, tallina vinotapish 

chashnallataj Mandaj Diosman cuchun. 

18Nazareo tucushpa pajtachijca Diospajta rurangapaj ch'icanyarishcata ricuchij 

ajchataca Dioshuan tupanacuna carpa huasi pungupi rutuchichun. Diospajlla cashca 

ajchata rutuchishcata japishpaca, sumaj causaimanta Diosman cushcata rupachicun 

ninapi rupachichun. 

19Chai q'uipaca carneropaj changa aicha yanushcata, canastamanta levadura illajlla 

shuj tandata, levadura illajlla shuj tortillata cura japishpa nazareopaj maqui jahuapi 

churachun. Diospajlla huiñachishca ajchata rutuchishca q'uipa chashna rurachun. 

20Chaicunataca Mandaj Diospaj ñaupajpi huichi ricuchishpa cuyuchishpa Diosman 

cura cuchun. Tucui chaicunaca Diospajlla ch'icanchishca cashcamanta curapaj 

saquirichun. Mandaj Diospaj ñaupajpi huichi ricuchishpa cushca pecho aichapish, 

changa aichapish curapajllataj saquirichun. Chai q'uipaca nazareoca vinota 

ubyachunlla. 

21Nazareo tucushpa Diospajlla ch'icanyarishpa Diospajllata rurashpa pajtachina 

tucushcamanta pajtachijca, cai mandashcapi tucui imalla nicushcata rurachun. Chai 

jahuapish imata ashtahuan Diosman cui tucushpaca cuchunlla. Chaitaca nazareo 

tucushpa Diospajllata rurangapaj ch'icanyarishcacunata mandashcapi nicushca 

shinataj pajtachichun nishpa mandangui” nircami. 

Curacuna israelcunata alli cashca cachun nishpaca ima shinalla ninami 

22Mandaj Dios Moisesta mandashpaca cashnami nirca: 

23“Aarontapish, paipaj churicunatapish cashna mandai: Israelcunata alli cashca 

cachun nicushpaca cashna ningui ni: 

24Mandaj Diosca cancunata alli cashca cachun nichun. Mandaj Diosca cancunata 

huaquichichun. 

25Mandaj Dios cancunataca paipaj ñahuihuan lamyachichun. Mandaj Dios 

cancunataca llaquichun. 

26Mandaj Dios cancunata c'uyaj ñahuihuan ricuchun, sumaj causaita cancunapi 

churachun ningui nircami. 

27Israelcunata curacuna ñuca shutipi chashna nijpica, ñucapish paicunataca alli cashca 

cachun nishami” nircami. 

NÚMEROS 7 

Altarta Diosman mingashpa imallata cushcami 

1Moisesca Diospaj carpa huasita ña shayachishpaca, carpa huasitapish, chaipi 

Diospajta ruranapaj imalla charinacunatapish aceitehuan churashpami Diospajlla 

cachun ch'icanchirca. Altartapish, chaipi Diospajta ruranapaj imalla charinacunatapish 

aceitehuan churashpallatajmi Diospajlla cachun ch'icanchirca. 

2Chaimanca israelcunata mandajcunami c'uchuyamurca. Paicunaca cada yayamanta 

mirarishca huasi familiata pushajcunami carca. Paicunallatajmi cada ailluta 

yupashcacunata pushajcunapish carca. 

3Paicunaca Mandaj Diosman cungapajca caicunatami apamurca: Carpashca sujta 

carrocunata. Chunga ishqui huagracunatami apamurca. Cada ishqui pushajmi shuj 

carrota apamurca. Shinallataj cada pushajmi shuj shuj huagrata apamurca. Tucui 

chaicunataca Diospaj carpa huasi ñaupajpimi Diospaj cachun churarcacuna. 

4Mandaj Dios Moisesta mandashpaca cashnami nirca: 

5“Paicuna cushcacunataca chasquilla. Chaicunaca Dioshuan tupanacuna carpa huasipi 

imallata ruranapajmi canga. Chaicunataca levitacuna Diospajta rurachun paicuna 

imallata rurana cashcapaj cada quiquinman cungui” nircami. 

6Chaimi Moisesca carrocunatapish, huagracunatapish japishpa levitacunaman curca. 

7Gersonpaj huahua huahuacunamanca, paicuna imallata apaj cashca shinami, ishqui 

carrocunata, chuscu huagracunata curca. 

8Meraripaj huahua huahuacunamanpish, imallata apaj cashca shinami, chuscu 

carrocunata, pusaj huagracunata curca. Paicunaca Aarón curapaj churi Itamar 

mandashca shinami rurajcuna carca. 

9Coatpaj huahua huahuacunamanca Diospajlla ch'icanchishcacunataca paicunapaj 

rigra jahuallapi apana cashcamantami carrocunatapish, huagracunatapish mana curca. 

10Altarta aceitehuan churashpa Diospajlla cachun ch'icanchi punllami, israelcunata 

mandajcunaca altarta Diosman mingangapaj Diosman cunata apamurca. Israelcunata 

mandajcunaca altar ñaupajpimi Diosman cunataca churarca. 

11Mandaj Diosca, Moisestaca cashnami nirca: “Altarta Diosman mingangapajca, 

israelcunata mandajcunaca ñucaman cuna cashcacunataca punta punllaca shuj pushaj, 

cati punllaca caishuj pushaj huashan huashan apamuchun mandangui” nircami. 

12Punta punllapi cuna cashcata cujca Aminadabpaj churi Naasonmi carca. Paica Judá 

ailluta pushajmi carca. 

13Paica caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunaca Diospaj carpa huasipi cullquita 

pezanapi pezashcami carca. Chaquishca granota Diosman cunataca chai 

ishquindijpitajmi tucuimanta yalli alli cutata aceitehuan chapushca jundahuan curca. 

14Chunga siclota pezaj curi cucharatapish, inciensohuan jundata, 



285 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

15shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

16Juchamanta cunapajca shuj chivotami curca. 

17Sumaj causaimanta cunapajca ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Aminadabpaj churi Naasón Diosman 

cushcacunaca chaicunami carca. 

18Cati punllapi cuna cashcata cujca, Zuarpaj churi Natanaelmi carca. Paica Isacar 

ailluta pushajmi carca. 

19Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

20Chunga siclota pezaj curi cucharatapish, inciensohuan jundata, 

21shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

22Juchamanta cunapajpish shuj chivotami curca. 

23Sumaj causaimanta cunapajca ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Zuarpaj churi Natanael Diosman 

cushcacunaca chaicunami carca. 

24Quimsa punllapi cuna cashcata cujca, Helonpaj churi Eliabmi carca. Paica Zabulón 

ailluta pushajmi carca. 

25Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

26Chunga siclota pezaj curi cucharatapish, inciensohuan jundata, 

27shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

28Juchamanta cunapajpish shuj chivotami curca. 

29Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Helonpaj churi Eliab Diosman 

cushcacunaca chaicunami carca. 

30Chuscu punllapi cuna cashcata cujca, Sedeurpaj churi Elisurmi carca. Paica Rubén 

ailluta pushajmi carca. 

31Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

32Chunga siclota pezaj curi cucharatapish, inciensohuan jundata, 

33shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

34Juchamanta cunapajpish shuj chivotami curca. 

35Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Sedeurpaj churi Elisur Diosman 

cushcacunaca chaicunami carca. 

36Pichca punllapi cuna cashcata cujca, Zurisadaipaj churi Selumielmi carca. Paica 

Simeón ailluta pushajmi carca. 

37Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

38Chunga siclota pezaj curi cucharatapish, inciensohuan jundata, 

39shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

40Juchamanta cunapajpish shuj chivotami curca. 

41Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Zurisadaipaj churi Selumiel Diosman 

cushcacunaca chaicunami carca. 

42Sujta punllapi cuna cashcata cujca, Deuelpaj churi Eliasafmi carca. Paica Gad 

ailluta pushajmi carca. 

43Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

44Chunga siclota pezaj shuj curi cucharatapish, inciensohuan jundata, 

45shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

46Juchamanta cunapajca shuj chivotami curca. 

47Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Deuelpaj churi Eliasaf Diosman 

cushcacunaca chaicunami carca. 

48Canchis punllapi cuna cashcata cujca, Amiudpaj churi Elisamami carca. Paica 

Efraín ailluta pushajmi carca. 

49Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

50Chunga siclota pezaj shuj curi cucharatapish, inciensohuan jundata, 

51shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

52Juchamanta cunapajpish shuj chivotami curca. 

53Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Amiudpaj churi Elisama Diosman 

cushcacunaca chaicunami carca. 

54Pusaj punllapi cuna cashcata cujca, Pedasurpaj churi Gamalielmi carca. Paica 

Manasés ailluta pushajmi carca. 

55Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

56Chunga siclota pezaj curi cucharatapish, inciensohuan jundata, 

57shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

58Juchamanta cunapajca shuj chivotami curca. 

59Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Pedasurpaj churi Gamaliel Diosman 

cushcacunaca chaicunami carca. 

60Iscun punllapi cuna cashcata cujca, Gedeonipaj churi Abidanmi carca. Paica 

Benjamín ailluta pushajmi carca. 

61Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

62Chunga siclota pezaj curi cucharatapish, inciensohuan jundata, 

63shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

64Juchamanta cunapajpish shuj chivotami curca. 

65Sumaj causaimanta cunapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Gedeonipaj churi Abidán Diosman 

cushcacunaca chaicunami carca. 

66Chunga punllapi cuna cashcata cujca, Amisadaipaj churi Ahiezermi carca. Paica 

Dan ailluta pushajmi carca. 

67Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

68Chunga siclota pezaj curi cucharatapish, inciensohuan jundata, 

69shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

70Juchamanta cunapajpish shuj chivotami curca. 

71Dioshuan alli cangapajca ishqui huagrata, pichca carnerota, pichca chivota, shuj 

huatayuj pichca c'ari ovejatami curca. Amisadaipaj churi Ahiezer Diosman 

cushcacunaca chaicunami carca. 

72Chunga shuj punllapi cuna cashcata cujca, Ocranpaj churi Pagielmi carca. Paica 

Aser ailluta pushajmi carca. 

73Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

74Chunga siclota pezaj curi cucharatapish, inciensohuan jundata, 

75shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

76Juchamanta cunapajpish shuj chivotami curca. 

77Dioshuan alli cangapajca ishqui huagrata, pichca carnerota, pichca chivota, shuj 

huatayuj pichca c'ari ovejatami curca. Ocranpaj churi Pagiel Diosman cushcacunaca 

chaicunami carca. 

78Chunga ishqui punllapi cuna cashcata cujca, Enanpaj churi Ahirami carca. Paica 

Neftalí ailluta pushajmi carca. 

79Paipish caicunatami curca: 130 siclota pezaj shuj cullqui platota, canchis chunga 

siclota pezaj shuj cullqui jarrotami curca. Chaicunapish Diospaj carpa huasipi 

cullquita pezanapi pezashcami carca. Chaquishca granota Diosman cunataca chai 

ishquindijpipish tucuimanta yalli alli cutata aceitehuan chapushca jundallahuantajmi 

curca. 

80Chunga siclota pezaj curi cucharatapish, inciensohuan jundata, 

81shuj malta bizitapish, shuj carnerotapish, shuj huatayuj c'ari ovejatapishmi Diosman 

cushpa tucui rupachinapaj curca. 

82Juchamanta cunapajpish shuj chivotami curca. 

83Sumaj causaimanta canapajpish ishqui huagrata, pichca carnerota, pichca chivota, 

shuj huatayuj pichca c'ari ovejatami curca. Enanpaj churi Ahira Diosman 

cushcacunaca chaicunami carca. 

84Altarta aceitehuan churashpa Diospajlla cachun ch'icanchi punllapi altarta Diosman 

mingangapaj israelcunata mandajcuna apamushcacunaca caicunami carca: Chunga 

ishqui cullqui platocuna, chunga ishqui cullqui jarrocuna, chunga ishqui curi 

cucharacunami carca. 

85Chai platocunaca cada platomi, 130 siclota pezarca. Jarrocunapish cada jarromi 

canchis chunga siclota pezarca. Tucui chaicunata pezajpica, 2.400 siclomi carca. 

Chaicunaca Diospaj carpa huasipi cullquita pezanapi pezashcami carca. 

86Chunga ishqui curi cucharacunaca, inciensohuan jundami carca. Cucharacunaca 

cada cucharami chunga siclota pezarca. Chaicunapish Diospaj carpa huasipi cullquita 

pezanapi pezashcami carca. Tucui curi cucharacunata pezajpica 120 siclomi carca. 

87Diosman cushpa tucui rupachingapaj apamushca animalcunaca caicunami carca: 

Chunga ishqui bizicuna, chunga ishqui carnerocuna, shuj huatayuj chunga ishqui c'ari 

ovejacunami carca. Chaicunataca Diosman cuna chaquishca granocunahuanpishmi 

curca. Juchamanta cunapaj apamushcacunaca chunga ishqui chivocunami carca. 

88Sumaj causaimanta paiman cungapaj apamushca animalcunaca caicunami carca: 

Ishqui chunga chuscu huagracuna, sujta chunga carnerocuna, sujta chunga chivocuna, 

shuj huatayuj sujta chunga c'ari ovejacunami carca. Chaicunataca altarta aceitehuan 

churashpa Diospajlla cachun ch'icanchishca q'uipa, altarta Diosman mingangapajmi 

apamurcacuna. 

89Dioshuan tupanacuna carpa huasipi Dioshuan rimangapaj Moisés yaicushpaca, 

Dioshuan ari ninacushca quillcata huaquichina arca jahuapi caj propiciatorio jahuapi 

caj ishqui querubincunapaj chaupimanta Dios rimajtami uyarca. Chashnami Diosca 

Moiseshuan rimaj carca. 

NÚMEROS 8 

Lamparacunapi ninata Aarón japichishcami 

1Mandaj Dios Moisesta mandashpaca cashnami nirca: 

2“Aarontaca cashna nishpa mandai: Canchis lamparacunapi ninata japichishpaca, 

candeleropi churashpa candelerotaca ñaupaj ladota achijyachichun suniman 

churachun mandai” nircami. 

3Chaimi Aaronca lamparacunata candeleropi churashpa candelerotaca ñaupaj ladota 

achijyachichun suniman churarca. Mandaj Dios Moisesta ima shina mandashca 

shinallatajmi rurarca. 

4Chai candelerotaca curita martillohuan labrashpami rurarca. Chaquimanta callarishpa 

sisacunacamami martillohuan labrashpa rurarca. Ima shinalla ruranata Mandaj Dios 

Moisesman ricuchishca shinallatajmi candelerotaca rurarca. 

Levitacunataca Diospajta ruraj cachun ch'icanchishcami 

5Mandaj Diosca Moisestaca cashnami mandarca: 

6“Levitacunataca israelcunapuramanta ch'icanchishpa, mapa illajllata rurai. 

7Mapa illajlla cachunca cashna rurangui: Mapa illajllata ruraj yacuta paicunapaj 

jahuata tsirapangui. Paipaj tucui cuerpotapish cuchillohuan rasparichun, 

churanacunatapish tajshachun mandangui. Chashnami mapa illajlla tucunga. 

8Chai q'uipaca shuj huagrata apamuchun. Chaihuan cunapajpish, tucuimanta yalli alli 

cutata aceitehuan chapushcata apamuchun. Juchamanta cungapajca canpish shuj 

huagrata japishpa cungui. 

9Levitacunataca, Dioshuan tupanacuna carpa huasiman c'uchuyachun mandangui. 

Tandanacushca tucui israelcunatapish chaillapitaj tandachingui. 

10Mandaj Diospaj ñaupajman levitacuna ña c'uchuyajpica, israelcuna paicunapaj 

maquicunata levitacunapaj jahuapi churachun. 

11Israelcuna ofrendata Diosman cushcaca levitacunami. Chaicunataca Aaronmi 

Mandaj Diosman cunga. Chai levitacunaca Mandaj Diospajta rurashpami 

causangacuna. 

12Levitacunaca huagracunapaj uma jahuapi paicunapaj maquicunata churachun. Shuj 

huagrataca juchamanta Diosman cungui. Caishujtaca levitacunata mapa illajllata 

rurangapaj Mandaj Diosman cushpa tucui rupachingui. 

13Chashna rurashpaca, levitacunataca Aaronpaj, paipaj churicunapaj ñaupajpi 

shayachishpa Mandaj Diospaj ofrenda cachun cungui. 

14Chashnami levitacunataca, israelcunapuramanta ch'icanchina cangui. Chaimi 

levitacunaca ñucapajlla canga. 

15Mapa illajllata rurashpa can ñucaman cushca q'uipaca, levitacunaca Dioshuan 

tupanacuna carpa huasipi Diospajta ruranata callarichunlla. 

16Levitacunaca israelcunapaj punta churicunapaj randi ñucaman cushcata ñuca 

chasquishcacunami. Paicunataca israelcunapaj punta churicunapaj randimi ñucapaj 

cachun japircani. 

17Israelcunapi punta huacharishca c'ari huahuacunaca ñucapajmi. Punta huacharishca 

churicunapish, punta huacharishca animalcunapish ñucapajmi. Egiptocunapaj punta 

churicunata huañuchi punllamanta pachami, israelcunapaj punta churicunataca 

ñucapaj cachun ch'icanchircani. 

18Levitacunataca israelcunapaj punta huacharishca churicunapaj randimi ñucapaj 

cachun japircani. 

19Levitacunata israelcunapuramanta ch'icanchishpaca, Aaronman, paipaj 

churicunamanmi convidani. Dioshuan tupanacuna carpa huasipi israelcunapaj randi 

Diospajta rurashpa, Dioshuan alli tucunacuchij cachunpish ñucami churarcani. 

Diospaj carpa huasiman israelcuna c'uchuyashpapish ama llaqui tucuchunmi chashna 

rurarcani” nircami. 

20Moisespish, Aaronpish, tandanacushca israelcunapish Mandaj Dios Moisesta ima 

shina mandashca shinallatajmi levitacunataca imalla ruranacunapi churarca. 

Chashnami israelcunaca levitacunataca rurarca. 

21Levitacunaca mapa illajllami tucurcacuna. Paicunapaj churanacunatapish 

tajsharcami. Chaipimi Aaronca levitacunataca israelcunapaj ofrenda cachun Mandaj 

Diospaj ñaupajpi churarca. Paicuna mapa illajlla cachunca juchamanta Diosman cuna 

cashcatami curca. 

22Chai q'uipami levitacunaca, Mandaj Dioshuan tupanacuna carpa huasipi Aaronpish, 

paipaj churicunapish imallata ruranata mandashca shina rurashpa Mandaj Diospajta 

rurai callarircacuna. Mandaj Dios Moisesta levitacunata imallata ruranapi churachun 

mandashca shinallatajmi paicunataca churarca. Chashnami rurarca. 

Levitacuna mashna huatayujmanta mashna huatayujcama Diospajta rurana 
cashcami 

23Chai q'uipaca Mandaj Dios Moisesta mandashpaca cashnami nirca: 

24“Levitacunaca ishqui chunga pichca huatayujmanta huichiman cajcuna, Dioshuan 

tupanacuna carpa huasipi paicuna imalla rurana cashcata ruranaman yaicuchun. 

25Pichca chunga huatayuj ña tucushpaca, chaipi imallata ruraj cashcamanta 

llujshishpa, chaipi imallata ruraj cashcataca cutinca ama rurachun. 

26Paicunaca Dioshuan tupanacuna carpa huasita cuidajcunahuan imallata rurana 

cashcata rurachun. Ñaupaman imallata ruraj cashca shinaca ña ama rurachun. 

Levitacuna Mandaj Diospajta imalla rurana cashcata rurachunca chashna mandangui” 

nircami. 

NÚMEROS 9 

Pascuata rurachun mandashcami 

1Mandaj Diosca Sinaí shuti shitashca pambapimi Moiseshuan rimarca. Egiptomanta 

israelcuna llujshimushca, ña ishqui huata, chai huatapaj punta quillapimi cashna nirca: 

2“Israelcunaca Pascua micuitaca ñuca mandashca punllapitaj rurachun. 

3Pascua micuitaca cai quillapaj chunga chuscu punllapi, ña tutayacuita ñuca 

mandashca shinallataj ruranguichij. Chaitaca imallata rurana cashca shinataj, 

cancunaman cushca mandashcacunapi nishca shinataj ruranguichij” nircami. 

4Shina nijpica, Moisesca israelcunataca Pascua micuita rurachunmi mandarca. 

5Chaimi israelcunaca Sinaí shuti shitashca pambapi cashpa huata callari punta quilla, 

chai quillapaj chunga chuscu punllapi ña tutayacuita Pascua micuita rurarca. Mandaj 

Dios Moisesta imallata rurachun nishpa mandashca shinallatajmi tucuita rurarca. 

Chashnami rurarca. 

6Chaipica huaquincunami huañushcapi tuparishcacuna chaipi carca. Paicunaca chai 

punllapica Pascua micuita mana micui tucurcacunachu. Chaimi Moisespaj, Aaronpaj 

ñaupajman chai punllallataj shamushpa, 

7cashna nircacuna: –Ñucanchijmari huañushcapi tuparishcamanta mapa canchij. 

¿Chaillamantachu caishuj israelcunahuan tandalla, Mandaj Dios mandashca 

punllapitaj paiman cunataca mana cushpa jarcashca cashun?– nircacunami. 

8Chaimi Moisesca: –Shuyaichij, Mandaj Dios cancunamanta imata nishcata uyasha– 

nirca. 

9Mandaj Diosca Moisestaca cashnami nirca: 

10Israelcunata mandashpa cashna ni: Cancuna cashpapish, mana cashpaca cancunapaj 

huahua huahuacuna cashpapish huañushcapi tuparishcamanta mapa cashpa, mana 

cashpaca caruman rishcamanta chai punllapitaj Pascua micuita mana rurashca 

cashpaca, Mandaj Diosta yuyarishpa Pascua micuitaca ruranatajmi can. 

11Paicunaca huata callaripaj cati quillapi, chai quillapaj chunga chuscu punllapi ña 

tutayacuita levadura illajlla tandacunahuan, jayaj q'uihuacunahuan micushpa chai 

Pascua micuitaca rurachuncuna. 

12Diosman cushpa huañuchishca animalpaj aichataca cayandij punllapajca, imata ama 

saquichun. Chai animalpajtaca shuj tullullatapish ama p'aquichun. Pascua micuitaca 

ima shina rurachun nishca shinataj rurachun. 

13Maijanpish manapish mapayashca cashpa, mana cashpaca maimanpish mana rishca 

cashpa chaillapitaj cashca jahua Pascua micuita mana rurajtaca, israelcunapuramanta 

anchuchishca cachun. Mandaj Dios mandashca punllapitaj Mandaj Diosman cuna 

cashcata mana cushpa juchallishcamantaca, chai juchamantaca llaquita apangatajmi. 

14“Cancunahuan causacuj mana israelcuna Mandaj Diosta yuyarishpa Pascua micuita 

rurashpaca, Pascua micuita ima shinalla rurana cashca shinataj rurachun. Cancunaman 

cushca mandashcapi ima shinalla ruranata mandashca shinataj rurachun. Israelcuna 

cashpapish, mana israelcuna cashpapish Pascua micuita ima shinalla ruranataca chai 

mandashcallatatajmi charinguichij” nircami. 

Diospaj carpa huasi jahuapi p'uyu cashcami 
(Ex 40:34–38) 

15Diospaj carpa huasita ña shayachijpica, chai punllatajmi Dios chaipi cashcata 

ricuchij chai huasi jahuataca p'uyu taparca. Tutayajpica, Diospaj carpa huasi jahuapica 

nina lunyacujtajllami cayandij tutamantacama carca. 

16Chashnami carpa huasitaca punllaca p'uyu tapaj carca. Tutaca, nina lunyacujtajlla 

caj carca. 

17Diospaj carpa huasi jahuamanta p'uyu rijpica, israelcunapish rijllacunami carca. 

Chai p'uyu maipi shayarijpica, israelcunapish chaipimi paicunapaj carpa huasicunata 

shayachishpa tiyarijcuna carca. 

18Israelcunaca Mandaj Dios shujtajman rinami canguichij nijpica, rijcunallami carca. 

Mandaj Dios maipi tiyarichun nijpica, chaipimi tiyarijcuna carca. Diospaj carpa huasi 

jahuamanta p'uyu mana rijpica, chaillapitaj causacujllacunami carca. 

19Mandaj Diospaj carpa huasi jahuapi achca punllacunata p'uyu tiyacujllapica, 

israelcunaca Dios mandashcata cazushpa mana mai shujtajpi tiyarigrijcunachu carca. 

20Diospaj carpa huasi jahuapi p'uyu asha punllacunallata cajpica, israelcunapish 

Mandaj Dios mandashca shinallataj asha punllacunallatami chaipi caj carca. Mandaj 

Dios richun nijpica, rijcunallami carca. 

21Huaquinpica Diospaj carpa huasi jahuapi caj p'uyu chishimanta cayandij 

tutamantacamalla cashpa chai tutamanta p'uyu ña ri callarijpica, paicunapish 

rijllacunami carca. Mana cashpaca Diospaj carpa huasi jahuapi caj p'uyu shuj 

punllallata cainashpa ña tutayajpi ri callarijpica, rijllacunami carca. 

22Diospaj carpa huasi jahuapi caj p'uyu ishqui punllata chaipi cajpica chaitami chaipi 

cajcuna carca. Shuj quillata, mana cashpaca shuj huatata chai jahuapi cajpica, 

israelcunapish mana maiman rishpa chaillapitaj causacujllacunami carca. P'uyu ña 

rijpica, paicunapish rijllacunami carca. 

23Mandaj Dios maipi tiyarichun mandajpica, chaipimi carpa huasicunata shayachishpa 

tiyarijcuna carca. Mandaj Dios shujtajman richij nishpa mandajpica, rijcunallami 

carca. Chashnami israelcunaca Mandaj Dios mandashcata pajtachijcuna carca. Mandaj 

Dios Moisesta ima shina mandachun nishca shinallatajmi rurarcacuna. 

NÚMEROS 10 

Cullqui trompetacunata rurachun nishcami 

1Mandaj Dios Moisesta mandashpaca cashnami nirca: 

2“Cullqui trompetacunata ishquita rurai: Chaicunataca martillohuan labrashpa 

rurangui. Chaicunaca israelcunata tandachingapaj, carpa huasicunata shujtajman 

apana cashcata huillangapajmi canga. 

3Trompetacunapi tocajpica, tucui israelcunami Dioshuan tupanacuna carpa huasi 

punguman cambaj ñaupajpi tandanacungacuna. 

4Shuj trompetallapi tocajpica, huaranga huaranga israelcunata mandajcunami cambaj 

ñaupajman tandanacungacuna. 

5Yallitaj sinchita trompetapi tocashca uyarijpica, inti llujshin ladoman causacujcuna 

rinalla tucushpa shayarichuncuna. 

6Chai shinallataj tocashca cutinllataj uyarijpica, ura ladoman causacujcuna rinalla 

tucushpa shayarichuncuna. Paicuna puri callarichunpish chai shinallataj 

tocachuncuna. 

7Tucui israelcunata tandachingapajlla cashpaca, trompetacunapi allilla tocachuncuna. 

8Trompetacunapi tocajcunaca Aaronpaj churi curacuna cachun. Tucui chai 

mandashcacunallatajmi cancunapaj huahua huahuacunapajpish canga. 

9Cancunapaj llajtapi cajpi cancunata p'iñajcuna cancunahuan macanacunaman 

shamugrijpi, paicunahuan macanacunaman llujshigrishpaca yallitaj sinchita 

trompetacunapi tocachinguichij. Chashna rurajpimi Mandaj Dios cancunapaj Dios 

cancunata yuyarishpa, cancunata p'iñajcunamanta quishpichishca canguichij. 

10Cancuna cushicuna punllacunapipish, jatun fiesta punllacunapipish, quilla callari 

punllacunapipish, Mandaj Diosman cushpa tucui rupachicushpa, sumaj causaimanta 

cushpa rupachicushpaca trompetacunapipish tocanguichij. Chaica cancunapaj Dios 

cancunata yuyarichun yuyachinapajmi canga. Mandaj Dios ñucami cancunapaj Dios 

cani” nircami. 

Sinaí urcu c'uchumanta israelcuna llujshishcami 

11Egiptomanta israelcuna llujshimushca ña ishqui huata, huatapaj ishqui quilla, chai 

quillapaj ishqui chunga punllapimi, Dios chaipi cashcata ricuchij p'uyuca carpa huasi 

jahuamanta ri callarirca. 

12Chaimi israelcunaca, Sinaí shuti shitashca pambamantaca ima shina rina cashcata 

mandashca shinallataj huashan huashan p'uyuta catishpa rircacuna. Chai p'uyuca, 

Parán shuti shitashca pambapimi shayarirca. 

13Israelcunaca, Mandaj Dios Moisesta ima shinalla rina cashcata mandashca shinaca, 

chaipimi punta cutin ri callarircacuna. 

14Judá aillupaj bandera ucupi caj soldadocunami tucuicuna paicunata ima shina rinata 

mandashca shinallataj ñaupashpa ri callarircacuna. Judá aillupaj soldadocunataca, 

Aminadabpaj churi Naasonmi pusharca. 

15Isacar aillupaj soldadocunataca, Zuarpaj churi Natanaelmi pusharca. 

16Zabulón aillupaj soldadocunataca, Helonpaj churi Eliabmi pusharca. 

17Diospaj carpa huasita pascashpa apanallata rurashca cajpica, Gersonpaj huahua 

huahuacuna, Meraripaj huahua huahuacunami paicuna imallata apana cashcata 

apashpa catircacuna. 

18Chai q'uipaca, Rubén aillupaj soldadocunami paicunapaj banderahuan paicunata ima 

shina rinata mandashca shinallataj catishpa rircacuna. Rubén aillupaj 

soldadocunataca, Sedeurpaj churi Elisurmi pusharca. 

19Simeón aillupaj soldadocunataca, Zurisadaipaj churi Selumielmi pusharca. 

20Gad aillupaj soldadocunataca, Deuelpaj churi Eliasafmi pusharca. 

21Chai q'uipaca, Coatpaj huahua huahuacunami, Diospajlla carpa huasi ucupi imalla 

tiyajcunata apashpa catircacuna. Paicuna chayanapajca, ñaupashpa rij levitacunaca, 

ñami Diospaj carpa huasitaca shayachishpa shuyacurcacuna. 

22Chai q'uipaca Efraín aillupaj soldadocunami paicunapaj banderahuan paicunata ima 

shina rinata mandashca shinallataj catishpa rircacuna. Efraín aillupaj soldadocunataca, 

Amiudpaj churi Elisamami pusharca. 

23Manasés aillupaj soldadocunataca, Pedasurpaj churi Gamalielmi pusharca. 

24Benjamín aillupaj soldadocunataca, Gedeonipaj churi Abidanmi pusharca. 

25Chai q'uipaca, Dan aillupaj soldadocunami paicunapaj banderahuan paicunata ima 

shina rinata mandashca shinallataj tucuicunapaj q'uipa paicunata catishca rircacuna. 

Dan aillupaj soldadocunataca, Amisadaipaj churi Ahiezermi pusharca. 

26Aser aillupaj soldadocunataca, Ocranpaj churi Pagielmi pusharca. 

27Neftalí aillupaj soldadocunataca, Enanpaj churi Ahirami pusharca. 

28Israelcunaca shujtajman rina tucujpica, paicunata ima shinalla rinata mandashca 

shinallatajmi, cada quiquin aillupaj soldadocunahuan huashanpura rijcuna carca. 

Moisesca paipaj huarmipaj turi Hobabta pushashpa rishcami 

29Moisesca Madianmanta caj paipaj suegro Ragüelpaj churi Hobabtami cashna nirca: 

–Ñucanchijca Mandaj Dios richun nishcamanmi ricunchij. “Mandaj Diosmi 

ñucanchijmanca ñucami cancunamanca shuj llajtata cusha” nirca. Mandaj Diosca 

israelcunapajca allicunata ruranatami ari nishca. Chaimanta ñucanchijhuan jaculla. 

Ñucanchijpish canhuanca alli cashunllami– nircami. 

30Shina nijpi Hobabca: –Ñucaca chaimanca mana rishachu, ashtahuanpish ñuca 

llajtaman, ñuca familiacunapajmanmi rigrini– nircami. 

31Ashtahuanpish Moisesca: –Ama ñucanchijllata saquihuaichu. Shitashca 

pambacunapi ñucanchij carpa huasicunata maipi shayachinatapish canmari alli 

rijsingui. Canca ñucanchijpajca ñucanchij ñahui shinamari cangui. 

32Can ñucanchijhuan rijpica, Mandaj Dios ñucanchijman cusha nishcata cujpica, 

canmanpish chaupishunmi– nircami. 

33Israelcunaca Mandaj Diospaj urcumanta rishpaca, quimsa punllacunatami 

purircacuna. Maipi carpa huasicunata shayachinata mashcashpami, quimsa punllata 

purishpa Mandaj Dioshuan ari ninacushca quillcata huaquichina arcata israelcunapaj 

puntapi apashpa ñaupashpa purircacuna. 

34Israelcuna puri callarincami, Mandaj Diospaj p'uyuca punllanta paicunapaj jahuata 

rirca. 

35Diospaj arcahuan ña puri callarijpica, Moisesca: “¡Mandaj Dios, jatariyari! 

¡Quiquinta p'iñajcunataca caita chaita cachayari. Quiquinta mana ricunachijcunataca 

quiquinpaj ñaupajmanta callpachiyari!” nijmi carca. 

36Diospaj arcahuan shayarijpica, Moisesca: “¡Mandaj Dioslla, cai huaranga huaranga 

israelcunata tigrarishpa ricuyari!” nijmi carca. 

NÚMEROS 11 

Mandaj Diosca codornizcunata cachashcami 

1Chaipimi israelcunaca Mandaj Dios uyajta paita juchachishpa rimajpi, Mandaj Dios 

chaita uyashpa nina sindirij shina yallitaj p'iñarirca. Chaimi Mandaj Diosca nina 

sindirishpa israelcunapaj carpa huasicuna shuj ladota rupachishpa tucuchirca. 

2Israelcunaca Moisestami caparirca. Moisesca Mandaj Diostami mañarca. Chaipimi 

ninaca huañurca. 

3Mandaj Diospaj nina paicunapaj carpa huasicunata rupachishcamantami chai 

pambataca Tabera shutita shutichircacuna. 

4Israelcunahuanca mana israelcunapishmi chagru carca. Paicunaca micunallatami 

yuyarcacuna. Chaimantami israelcunapish micunallata yuyashpa cashna nishpa 

huacarcacuna: “Caipica ¿pitaj aichata micuchun cungari? 

5Egiptopica chalhuatapish japishpa micujllami carcanchij. Pepinocunatapish, 

meloncunatapish, puerros nishcacunatapish, cebollacunatapish, ajostapish 

micujllamari carcanchij. 

6¡Cunanca ñucanchijca yaricaihuanmari huañucunchij. Caipica ima mana tiyanchu. 

Maná shuti granollatami ricunchij!” nircacuna. 

7Maná shuti granoca culantro muyu shinami carca. Colorca bedeliotajllami carca. 

8Israelcunaca chai granota japinaman caita chaita llujshishpa japishpaca, 

molinocunapimi cutaj carca. Mana cashpaca rumicunapimi tacashpa ñutujcuna carca. 

Chaitaca mangapimi yanujcuna carca. Mana cashpaca tortacunata rurashpami 

cusashpa micujcuna carca. Chaica mushuj aceite sabortami charirca. 

9Chai maná shuti granoca israelcuna tiyacun pambata tuta garhuajpimi urmaj carca. 

10Israelcunaca paicunapaj carpa huasi pungucunapi, cada quiquin paicunapaj 

familiacunahuan huacacujtami Moisesca uyarca. Mandaj Diospish nina sindirij 

shinami yallitaj p'iñarirca. Moisespipish mana alli ricurijpimi, 

11Mandaj Diostaca cashna nirca: –Cambajta rurajtaca ¿ima nishpataj 

llaquichihuanguiyari? Cambaj ñahuipica ¿imapi mana alli ricurijpitaj israelcunahuan 

llaquita apachun churahuanguiyari? 

12¿Cai tucui israelcunataca ñucachari chichushcaniyari? Israelcunataca paicunapaj 

ñaupa yayacunaman cusha nishca allpaman chuchucuj huahuata marcashpa apaj shina 

apachun ninguimi. ¿Ñucata quiquin chashna nichunca paicunataca ñucachari 

huacharcaniyari? 

13Tucui israelcunaman aichata carangapajca ñucaca ¿maimantataj japishari? 

Paicunaca huacaihuan ñucapajman shamushpami: “Ñucanchijman aichata carai” 

nincuna. 

14Cai tucuicunataca ñucallaca mana pushai tucunichu. Caica ñucapajca yallitaj sinchi 

cargamari. 

15Quiquin ñucata chashna ruracunalla cashpaca, ñucamanca huañuita cuhuailla. 

Quiquinpaj ñahuipi ñuca alli ricurishca cajpi, cai laya llaquita ñuca ama ricuchunmi 

chashna rurana cangui– nircami. 

16Chaimi Mandaj Diosca, Moisestaca: –Israelcunata cunaj yuyajcunapuramanta 

canchis chungata tandachi. Paicunataca alli cunajcunata, alli pushajcunata canmi 

yachangui, chaicunata tandachi. Paicunataca Dioshuan tupanacuna carpa huasi 

punguman pushamushpa chaipi candij shuyanguichij. 

17Chaipi uriyamushpa ñuca canhuan rimashpami, canpi tiyaj Espirituta japishpa 

paicunapi ñuca churasha. Israelcuna llaquichishca cargata canhuan apachunmi 

chashna rurasha. Chaipica ña mana canlla apanguichu. 

18Israelcunataca cashna ningui: Cayapajca tucuicuna chuyayaichij. Aichata 

micunguichijmi. Cancunaca Mandaj Dios uyajtami cashna nishpa huacashcanguichij. 

¿Pitaj ñucanchijmanca aichata carangari? Egiptopirajmari alli carca nishcanguichijmi. 

Mandaj Diosmi cancunamanca aichata cunga. Chaitami micunguichij. 

19Cancunaca shuj punllallata, ishqui punllallata, pichca punllallata, mana cashpaca 

chunga punllallata, ishqui chunga punllallataca mana micugringuichijchu. 

20Ashtahuanpish shuj quilla jundacama, cancunapaj singacunaman llujshingacama, 

mana micunachishpa millanachingacamami micugringuichij. Cancunapaj chaupipi caj 

Mandaj Diosta yanganchishpa paipaj ñaupajpi huacashpa: Egiptomantaca imapajchari 

caimanca llujshimurcanchij nishcamantami chashna micugringuichij ningui– nircami. 

21Chaimi Moisesca: –Israelcunaca chaquillahuan purimucujcunallamari, 600.000 

runacuna. Ñucaca chaicunapaj chaupipimari cani. ¿Quiquinca tucui chaicunamanchu 

aichata carasha ningui? Quilla jundacamami micungacuna ninguipishmari. 

22Paicunaman carangapaj ovejacunata, huagracunata huañuchijpipish chai 

tucuicunapajca ¿maitataj pajtangari? Mana cashpaca, mama cuchapi tiyaj 

chalhuacunata tucui apamushpa carajpipish, ¿maitataj pajtangari?– nirca. 

23Mandaj Diosca Moisestaca: –Mandaj Diospaj maquitaca pi mana p'itishcachu. Ñuca 

nishca chashnataj pajtajta mana pajtajtaca cunanmi ricungui– nircami. 

Canchis chunga yuyajcunapish Diosmanta huillaj tucushcami 

24Moisés llujshishpaca, Mandaj Dios imallata nishcatami israelcunaman huillarca. 

Chai q'uipaca israelcunata cunaj yuyajcunapuramanta canchis chungacunata 

tandachishpami, Diospaj carpa huasi muyundijpi shayarircacuna. 

25Chaipimi Mandaj Diosca, p'uyupi uriyamushpa Moiseshuan rimarca. Mandaj 

Diosca Moisespi caj Espirituta japishpami, canchis chunga cunaj yuyajcunapi 

churarca. Chai Espirituta paicunapaj jahuapi churajpica, Dios huillachishcatami 

huillarcacuna. Cai shina ruranataca cutinca mana rurarcachu. 

26Eldad shuti, Medad shuti ishqui runacunaca paicunapaj carpa huasicunallapitajmi 

saquirishca carca. Paicunapaj jahuapipish Diospaj Espirituca tiyarircami. Paicunapish 

canchis chungacunata agllashcapurami carca. Paicunaca Diospaj carpa huasiman 

mana shamushca cashpapish, carpa huasicunapimi Dios huillachishcata 

huillacurcacuna. 

27Chaimi shuj mosoca Moisespajman callpashpa rishpaca: –Eldad shuti, Medad shuti 

runacunaca carpa huasicunapimari Dios huillachishcata huillacuncuna– nirca. 

28Shina nijpimi Moisesta ayudaj mosocunapuramanta Nunpaj churi Josueca: –Ñuca 

amito Moisés, chashna rimacujcunataca jarcapai– nirca. 

29Chaimi Moisesca: –¿Canca Dios huillachishcata huillajca ñucalla cachun nishpachu 

huañuricungui? Tucui israelcuna Mandaj Dios huillachishcata huillaj cashpapish 

allichari canman. Mandaj Diosca tucui paicunapaj jahuapipish paipaj Espirituta 

churashpachari alli canman– nircami. 

30Chai q'uipaca Moisespish, israelcunapaj cunaj yuyajcunapish paicunapaj carpa 

huasicunaman tigrarcallami. 

31Mandaj Dios cachashca huairami, mama cuchamanta codornizcunata apamushpa 

israelcunapaj carpa huasicuna maipi canman apamushpa chaipi saquirca. Carpa 

huasicuna muyundijtaca shuj punlla puri carucamami urmarca. Altomanpish shuj 

metro shinacamami montonarirca. 

32Chaimi israelcuna llujshishpaca, tucui punlla, tucui tuta, chai cayandij punllapish 

tucui punlla codornizcunata tandarcacuna. Mana achcata japin nishcacunami chunga 

montonta japijcuna carca. Chaicunataca carpa huasicuna muyundijpimi 

chaquichircacuna. 

33Israelcuna chai aichata shimipi churashpa manaraj cashtujpimi, Mandaj Diosca nina 

sindirij shina paicunahuan yallitaj p'iñarishpa, jatun llaquita cachashpa achcacunata 

huañuchirca. 

34Micushpapish mana amijcunata chaipi pambashcamantami, chai pambataca Kibrot-

hataava shutita shutichirca. 

35Kibrot-hataavamantaca israelcunaca Hazerot pueblomanmi rircacuna. Hazerotpimi 

saquirircacuna. 

NÚMEROS 12 

Mariapish, Aaronpish Moisesta huashalla rimashcami 

1Mariapish, Aaronpish Moisestaca, Cus llajtamanta caj huarmita paipaj huarmi 

cachun japishcamantami huashalla cashna rimarcacuna. 

2Paicunaca: “Mandaj Diosca Moisesllahuanmi riman. Ñucanchijhuanca mana 

rimanchu” ninacujtami Mandaj Diosca uyarca. 

3Moisesca tucui cai pachapi causaj c'aricunamantaca, paillami yalli alli shungu carca. 

4Chaimi Mandaj Diosca Moisestapish, Aarontapish, Mariatapish: “Dioshuan 

tupanacuna carpa huasiman quimsandij richij” nijpi, paicunaca quimsandij rircacuna. 

5Chaipimi Mandaj Diosca suni p'uyupi uriyamushpa, carpa huasi pungupi shayarishpa 

Aarontapish, Mariatapish cayajpi ishquindij c'uchuyarcacuna. 

6Mandaj Diosca paicunataca cashnami nirca: “Cunanca ñuca rimashcata uyaichij. 

Mandaj Dios huillachishcata huillaj cancunapurapi tiyajpica, paimanca muscuipi 

shinami ricurisha. Muscuillapimi rimasha. 

7Ashtahuanpish ñucapajta ruraj Moiseshuanca, mana chashnalla rimanichu. Paica 

ñuca huasipi imata rurana cashcataca tucuita pajtachijmi. 

8Paihuanca ñahui ñahuimi rimani. Imatapish mana pacashpa alli entendinallatami 

rimani. Paica Mandaj Diostaca ima shina cashcatami ricun. Chashna cashcamanta 

¿ima nishpataj ñucapajta ruraj Moisesta rimanataca mana mancharcanguichij?” 

nircami. 

9Mandaj Diosca, paicunahuanca nina sindirij shina yallitajmi p'iñarirca. Chai q'uipaca 

rircallami. 

10Mandaj Diospaj carpa huasimanta p'uyu ña rijpica, Mariapica leprami jundarca. 

Paipaj aichaca rasu shina yurajmi tucurca. Mariata Aarón ricushpaca, leprahuan cajta 

ricushpami, 

11Moisestaca cashna nirca: “¡Aij! ñuca amito, ñucanchijca upa shinamari canta 

huashalla rimashpa juchallishcanchij. Chaimanta cunanca chai juchataca ama 

ñucanchij jahuapi churahuaichu. 

12Mariataca huañushca huahua huacharishca shina cachunpish, mamapaj huijsamanta 

llujshi pachamanta chaupi aicha ismushca shina cachunpish ama saquihuaichu” 

nijpimi, 

13Moisesca Mandaj Diosta caparishpaca: “Taita Dios, cunanca Mariata 

alliyachichunmi” rogapani nirca. 

14Chaimi Mandaj Diosca Moisestaca: “Paipaj yaya ñahuipi ch'ucashcamantaca 

¿manachari canchis punllacunata pingailla cangari? Chaimanta canchis punllacama 

carpa huasicunamanta llujshichichij. Chai q'uipaca israelcunapajman tigrangallami” 

nirca. 

15Chaimi Mariataca, carpa huasicunamanta caruman canchis punllacama 

llujshichishca carca. María paicunapajman tigrangacama israelcunaca mana 

shujtajman rircacunachu. 

16María ña tigrajpimi, israelcunaca Hazerot pueblomanta rishpaca, Parán shuti 

shitashca pambapi carpa huasicunata shayachishpa tiyarirca. 

NÚMEROS 13 

Canaán llajtata purij shinalla ricumuchun chunga ishquita cachashcami 
(Dt 1:19–33) 

1Mandaj Dios Moisesta mandashpaca cashnami nirca: 

2“Canaán llajtata rijsimuchun maijan runacunata cachai. Chaitaca ñucami 

israelcunaman curcani. Rijsinaman rijcunataca cada ailluta pushajcunata shuj shujta 

cachai” nirca. 

3Shina nijpimi, Moisesca Parán shuti shitashca pambamantaca, Mandaj Dios 

mandashca shinallataj cacharca. Paicunaca Israel aillucunata pushajcunami carca. 

4Rijsinaman rijcunapaj shuticunaca caicunami: Rubenpaj aillumantaca, Zacurpaj churi 

Samúa. 

5Simeonpaj aillumantaca, Horipaj churi Safat. 

6Judapaj aillumantaca, Jefonepaj churi Caleb. 

7Isacarpaj aillumantaca, Josepaj churi Igal. 

8Efrainpaj aillumantaca, Nunpaj churi Oseas. 

9Benjaminpaj aillumantaca, Rafupaj churi Palti. 

10Zabulonpaj aillumantaca, Sodipaj churi Gadiel. 

11Josepaj churi Manasespaj aillumantaca, Susipaj churi Gadi. 

12Danpaj aillumantaca, Gemalipaj churi Amiel. 

13Aserpaj aillumantaca, Micaelpaj churi Setur. 

14Neftalipaj aillumantaca, Vapsipaj churi Nahbi. 

15Gadpaj aillumantaca Maquipaj churi Geuelmi rirca. 

16Llajtata rijsinaman Moisés cachashca runacunapaj shuticunaca chaicunami. 

Moisesca Nunpaj churi Oseastaca Josué shutitami shutichirca. 

17Moisesca Canaán llajtata rijsinaman cachacushpaca, cashnami nirca: –Caimanta 

rishpaca, Neguevman huichiyanguichij. Chai q'uipaca chaipi caj urcuman 

huichiyanguichij. 

18Chaiman chayashpaca, chai llajta ima shina cashcata, chaipi causajcunapish c'ari 

c'aricuna cashcata, mana cashpaca mana imata ni tucuipajcuna cashcata, ashacunalla 

cashcata, achcacuna cashcata alli alli ricunguichij. 

19Paicuna causacun allpaca alli cashcata, mana alli cashcata, paicuna causacun 

pueblocunapish carpa huasicunalla cashcata, mana cashpaca rumicunahuan 

huasichishca cashcata, 

20paicunapaj allpaca alli granota p'ucuj cashcata, mana p'ucuj cashcata, chaicunapica 

yuracuna tiyashcata, mana tiyashcata alli alli ricunguichij. Ama manchashpa chai 

llajtapi imalla granocuna p'ucushcatapish apamunguichij– nircami. Chai punllacunaca 

punta p'ucushca uvata tandana punllacunami carca. 

21Paicuna rishpaca, chai llajtataca Zin nishca shitashca pambamanta callarishpa, 

Hamatman yaicuna c'uchullapi caj Rehob shuti pueblocamami rijsishpa ricurcacuna. 

22Neguevman huichiyashpaca, Hebroncamami chayarcacuna. Chaipica Ahimán, 

Sesai, Talmai shuti runacunami causarca. Paicunaca Anacpaj churicunami carca. 

Hebrón puebloca Egipto llajtapi caj Zoán pueblota callarichinapaj canchis huata 

ñaupaman callarichishcami carca. 

23Moisés cachashcacuna Escol nishca yacu huaicucama chayashpaca, chaipimi shuj 

huangu uvata ramacunandij p'itircacuna. Chaitaca shuj caspipi churashpami, ishqui 

tucushpa apamurcacuna. Granadacunatapish, higocunatapish apamurcacunami. 

24Israelcunaca huangu uvata chaimanta p'itimushcamantami, chai huaicutaca Escol 

shutita shutichirca. 

25Llajtata rijsinaman cachashcacunaca chuscu chunga punllacunapimi 

tigramurcacuna. 

26Paicunaca Parán shuti shitashca pambapi caj Cades pueblomanmi tigrarcacuna. 

Chaipimi Moisespaj, Aaronpaj, tandanacushca israelcunapaj ñaupajpi chai llajta ima 

shina cashcata huillashpa, chai llajtapi p'ucushca granocunatapish ricuchirca. 

27Paicunaca cashnapishmi nircacuna: –Ñucanchijca cancuna cachashca llajtamanmi 

chayarcanchij. Chaipica lechepish, sacha chuspipaj mishquipish yacu llujshicuj 

shinatajmari cashca. Chaipi p'ucushca granocunapish caicunamari. 

28Shina cajpipish chai llajtapi causajcunaca c'ari c'aricunamari. Pueblocunapish 

yallitaj jatunmi cashca. Muyundijta pircashcamari cashca. Anacpaj churicunapish 

chaipimi causashca. 

29Neguev pueblopica amaleccunami causaj cashca. Urcupi caj llajtacunapica 

heteocuna, jebuseocuna, amorreocunami causaj cashca. Mama cucha c'uchu 

llajtacunapi, Jordán yacu uripi caj llajtacunapica cananeocunami causaj cashca– 

nircami. 

30Shina nijpipish Calebca, Moisespaj ñaupajpi cajcunata upallachishpami: –Paicunata 

yalli c'ari c'aricunaca ñucanchijmari canchij. Chashna cashcamanta chai llajtata 

japingapaj huichiyashunchij– nirca. 

31Ashtahuanpish Calebhuan huichiyajcunaca: –Chai llajtapi causajcunamari 

ñucanchijta yalli c'ari c'aricuna. Chashna cashcamanta chai llajtaman 

huichiyashpapish, manataj mishai tucushunchu– nircacunami. 

32Chai runacunaca paicuna rijsimushca llajtata mana alli nishpami israelcunamanca 

cashna nircacuna: –Purij shinalla ñucanchij rijsimushca llajtaca, chaipi 

causajcunatapish millpujllami cashca. Chai llajtapi causajcunapish, jatun 

runacunamari cashca. 

33Chaipica yallitaj jatun runacunatapishmari ricurcanchij. Paicunaca Anac shuti 

yallitaj jatun runapaj churicunami. Paicunapaj c'uchupi cashpaca, ñucanchijca 

langosta c'urucuna shinallami carcanchij. Paicunapaj ricuipipish ñucanchijca, 

chashnami caj yuyachircanchij– nircacunami. 

NÚMEROS 14 

Mandaj Diosta israelcuna p'iñachishpa c'amishcami 
(Dt 1:26–33) 

1Chaimi israelcunaca chai tutaca tucui tuta jatunta caparishpa huacarcacuna. 

2Tucui israelcunami Moisestapish, Aarontapish juchachishpa tucuicuna cashna 

nircacuna: “¡Egiptopi huañushca cashparajchari alli canchijman carca! ¡Cai shitashca 

pambapi huañushparajchari alli canchijman! 

3¿Ima nishpataj Mandaj Diosca cai llajtapi causajcunapaj espadapi huañuchunca 

pushamunchu imatagari? Ñucanchij huarmicunapish, ñucanchij huahuacunapish 

macanacuipi mishashpa japishcacuna cachunllamari pushamun. Chaipaj randica 

¿manachu Egiptoman tigrana alli canman?” nishpami 

4paicunaca: “Ñucanchijta pushachun shuj pushajta agllashpa Egiptoman 

tigrashunchij” nishpa, caishuj chaishuj ninacurcacuna. 

5Moiseshuan, Aaronhuanca tandanacushca israelcunapaj ñaupajpimi cungurishpa 

pambaman tupajta cumurircacuna. 

6Canaán llajtata rijsishpa tigramujcunapuramantaca, Nunpaj churi Josuehuan, 

Jefonepaj churi Calebllahuanmi yallitaj llaquirishpa paicunapaj churanacunata 

lliquirishpa, 

7tandanacushca israelcunataca cashna nircacuna: –Purij shinalla ñucanchij ricushca, 

rijsimushca llajtaca, yallitaj sumaj llajtamari. 

8Mandaj Dios ñucanchijta munashpaca, paimari ñucanchijtaca chai llajtaman 

pushanga. Lechepish, sacha chuspipaj mishquipish yacu llujshicuj shina llajtataca 

paimari ñucanchijman cunga. 

9Shina cashcamanta Mandaj Diosta c'ariyashpa ama p'iñachichijchu. Chai llajtapi 

causajcunataca ama manchaichijchu. Paicunataca ñucanchijca tandata micuj 

shinallami chingachishun. Paicunata ayudajca paicunamanta anchurishcami. 

Ashtahuanpish Mandaj Diosmari ñucanchijhuanca. Chaimanta ama manchaichijchu– 

nircacunami. 

10Shina nijpipish, chai tucui israelcunami rumicunahuan shitashun nircacuna. 

Ashtahuanpish Dioshuan tupanacuna carpa huasipica, Mandaj Diosca paipaj sumaj 

cashcahuanmi tucui israelcunaman ricurirca. 

11Chaipimi Mandaj Diosca, Moisestaca cashna nirca: –Cai israelcunaca ¿maicamataj 

ñucataca p'iñachicungallari? Paicunapaj chaupipi cai tucui señalcunata rurajpipish 

¿maicamataj ñucataca mana cringacunari? 

12Paicunataca ñucami huañuchij ungüita cachashpa chingachisha. Shina cashpapish 

canmantami ashtahuan jatun llajtata, paicunata yalli c'ari c'aricunata rurasha– nijpimi 

13Moisesca Mandaj Diostaca cashna nirca: –Mandaj Dios, cai israelcunataca 

quiquinpaj tucuita rurai tucuj cashcahuanmi Egiptomanta llujshichimurcangui. 

Quiquin chashna rurajpica, egipciocunaca chaita yachaj chayashpa, 

14cai Canaán llajtapi causajcunaman huillangacunamari. Canaanpi causajcunaca 

israelcunapaj chaupipica quiquin Mandaj Dios cashcatami uyashcacuna. Mandaj Dios 

quiquinca israelcunaman ñahui ñahui ricurishcatapish, quiquinpaj p'uyu israelcunapaj 

jahuapi cashcatapish, israelcunapaj puntapica punllaca shuj suni p'uyupi, tutaca 

lunyacuj suni ninapi quiquin ñaupashpa pushacushcatapishmi yachashcacuna. 

15Cai israelcunata shuj runata huañuchij shinalla quiquin tucuita huañuchijpica, 

quiquin tucuita rurai tucuj cashcata uyaj llajtacunaca cashnami ningacuna: 

16“Mandaj Diosca israelcunataca pai cusha nishca llajtaman mana yaicuchi 

tucushpamari, shitashca pambapi huañuchishca” ningacunami. 

17Chaimanta cunanca Jatun Dios, imalla cusha nishcataca quiquin nishca shinallataj 

rurashpa quiquinca tucuita rurai tucuj cashcata ricuchihuai. Quiquinllatajmi cashna 

nircangui: 

18Yayacunapaj juchamantaca churicunatami quimsa huahua huahuacunacama, chuscu 

huahua huahuacunacama llaquichini. Juchayujtaca mana juchayujta shinaca manataj 

saquinichu. Chashna cashpapish Mandaj Dios ñucaca mana utca p'iñarij, yallitaj 

jatunta c'uyaj cashcamantaca millaita rurashcatapish, c'ariyashcatapish perdonajmi 

cani nircanguimi. 

19Chashna cashcamanta quiquinpaj yallitaj c'uyaihuan, cai israelcunata 

Egiptomantapacha perdonashpa pushamucushca shinallataj cunanpish paicuna 

millaita rurashcataca perdonailla– nircami. 

Mandaj Diosca israelcunata llaquichishcami 
(Dt 1:34–40) 

20Mandaj Diosca cashnami nirca: –Ñucaca israelcunataca can nishca shinallatajmi 

perdonani. 

21Shina cashpapish ñuca ima shinami causaj Dios cani. Chai shinallatajmi ñuca sumaj 

cashcapish tucui cai pachapi junda. 

22Chaimanta Egiptopipish, shitashca pambapipish, ñuca tucuita rurai tucuj cashcata, 

tucui laya señalcunata rurashpa ricuchishca jahua ñuca rimashcata mana uyashpa, 

ashtahuanpish ñuca rurashcacunata mana cazushpa ñucata p'iñachijcunaca, 

23paicunapaj ñaupa yayacunaman ñuca cushatajmi nishca llajtataca, pi mana 

ricungacunachu. Ñucata p'iñachijcunaca shujllapish manataj ricungacunachu. 

24Ashtahuanpish ñucapajta ruraj Calebllatami caishujcuna shina mana yuyashpa 

ñucata catishcamanta pai rijsimushca llajtamanca yaicuchisha. Paipaj huahua 

huahuacunapish chai llajtata japishpa chaipimi causangacuna. 

25Pugru pambacunapica amalecitacuna, cananeocunami causancuna. Chaimanta 

cayaca shitashca pambaman llujshishpa Puca Cuchaman rina ñanta japishpa tigrashpa 

richijlla– nircami. 

26Mandaj Diosca Moisestapish, Aarontapish mandashpaca cashnami nirca: 

27–Yallitaj millaita rurana yuyailla caj cai tucui achcacuna ñucata juchachishpa 

rimashcataca ¿maicamataj uyacushalla? Cai israelcuna ñucata juchachishpa 

rimashcataca ñami cai tucuita uyashcani. 

28Paicunataca cashna ni: Ñucaca causaj Diosmi cani ninmi Mandaj Diosca. Cancuna 

ima shinami ñuca uyajta rimarcanguichij, chashnallatajmi ñucapish cancunataca 

rurasha. 

29Cancunapaj cuerpoca cai shitashca pambapimi urmanga. Ishqui chunga 

huatayujmanta huichiman shuticunata quillcashcacuna, ñucata yanganchishpa 

rimajcunami chashna tucunga. 

30Ñuca maquita alzashpa chai llajtapi cancuna causachun cushatajmi nishca 

llajtamanca, cancunapuramanta shujllapish mana yaicunguichijchu. Jefonepaj churi 

Calebhuan, Nunpaj churi Josuellahuanmi chai llajtamanca yaicunga. 

31Cancunaca ñucanchij huahuacunataca macanacuipi mishashpami japinga 

nircanguichijmi. Ashtahuanpish paicunatami ñucaca chai llajtaman yaicuchisha. Mana 

alli llajtachu nishpa cancuna mana nishca llajtataca paicunami rijsingacuna. 

32Ashtahuanpish cancunapaj cuerpocunaca cai shitashca pambapimi urmanga. 

33Cancunapaj huahuacunaca cai shitashca pambapimi chuscu chunga huatacunata 

michishpa puringacuna. Cancuna c'ariyashcamantami paicuna llaquita apangacuna. 

Cancunapaj cuerpocuna cai shitashca pambapi chingaringacamami chashna 

puringacuna. 

34Canaán llajtataca, chuscu chunga punllacunatami ricushpa rijsimurcanguichij. Chai 

shinallatajmi chuscu chunga punllamantaca chuscu chunga huatata llaquita 

apanguichij. Cada punllamanta shuj huatatami llaquita apanguichij. Chaipimi ñucata 

c'ariyajpica, ima shina llaquichij cashcata yachanguichij. 

35Mandaj Dios ñucami chashna rimani. Cai tucuicuna tandanacushpa ñucata c'ariyaj 

millaicunataca chashnami rurasha. Cai shitashca pambapimi tucuicuna huañushpa 

chingaringacuna– nircami. 

Canaán llajtata purij shinalla ricushpa tigraj chunga runacuna huañushcami 

36Canaán llajtata rijsishpa tigrachun Moisés cachashcacuna tigrashpaca, chai llajtaca 

mana alli llajtami cashca nishpami, tandanacushca israelcunataca Diosta 

c'amichircacuna. 

37Chai llajtaca mana alli llajtachu cashca nishpa huillaj runacunaca, Mandaj Dios 

llaquita cachajpimi paipaj ñaupajpi huañurcacuna. 

38Chai llajtata ricushpa rijsimuchun cachashcapuracunamantaca Nunpaj churi 

Josuehuan, Jefonepaj churi Calebllahuanmi mana huañurcacuna. 

Horma pueblopi macanacushpa israelcunata mishashcami 
(Dt 1:41–46) 

39Israelcunaman tucui caicunata Moisés huillajpica, tucui israelcunami yallitaj 

llaquilla tucurcacuna. 

40Cayandij tutamanta utcata jatarishpa urcu puntaman huichiyashpami cashna 

nircacuna: –Juchallishcanchijmari. Mandaj Dios cusha nishca llajtaman 

huichiyangapaj, cunantajca ñami caipi canchij– nircacunami. 

41Shina nijpi, Moisesca: –Ima nishpataj Mandaj Dios mandashcata p'aquinguichij. 

Cancuna cunan chashna rurashcapish mana alli llujshingachu. 

42Ama huichiyaichijchu. Mandaj Diosca ña mana cancunapaj chaupipichu. Cancunata 

p'iñajcunapaj maquipi huañungapajllaca ama huichiyaichijchu. 

43Amalecitacuna, cananeocunami cancunapaj ñaupajpi. Cancunaca paicunapaj 

espadapimi urmanguichij. Cancunallataj Mandaj Diosta mana catishun nishcamanta 

Mandaj Diosca ña mana cancunapaj chaupipichu– nircami. 

44Ashtahuanpish paicunaca paicuna nishcata rurashpami, urcu puntaman ashtahuan 

huichiyarcallacuna. Paicuna rijpipish Mandaj Dioshuan ari ninacushca quillcata 

huaquichina arcapish, Moisespish carpa huasicuna chaupimantaca mana rircachu. 

45Chaipimi chai urcupi causaj amalecitacunapish, cananeocunapish uriyamushpa 

israelcunahuan macanacushpa chugrichishpa mishashpaca, Horma shuti pueblocama 

catircacuna. 

NÚMEROS 15 

Ofrendacunata ima shinalla cunata mandashcami 

1Mandaj Dios Moisesta mandashpaca cashnami nirca: 

2“Israelcunataca cashna nishpa mandai: Cancuna causachun ñuca cusha nishca 

llajtaman ña yaicushca q'uipaca, 

3Mandaj Diosman cushpa rupachina ofrendata cunguichij. Chaicunataca vacacunata 

cashpa, ovejacunata cashpa Diosman cushpa tucui rupachina cajpi, Diosman cushpa 

huañuchina cajpipish, cushami nishcata pajtachishpa cucushpapish, mana cashpaca 

cuna munaita charishcamanta cucushpapish, mana cashpaca cancunapaj jatun fiestapi 

Mandaj Diosman cuna cashcata cucushpapish, Mandaj Diospaj mishquiman ashnacuj 

cachun cunguichij. 

4Chaicunata Mandaj Diosman cucujca, shuj efa ashtahuan alli cutata chungapi 

chaupishca shuj parteta, shuj hinta chuscupi chaupishca shuj parte aceitehuan 

chapushcahuan cuchun. 

5Diosman animalta cushpa ña rupachishca cashpapish, tucuita cushpa rupachishca 

cashpapish cada malta c'ari ovejahuan tallinapaj vinotaca shuj hinta chuscupi 

chaupishca shuj parteta apamuchun. 

6Carnerohuan cungapajca, chungapi chaupishca ishqui parte ashtahuan alli cutata, 

shuj hinta quimsapi chaupishca shuj parte aceitehuan chapushcahuan cuchun. 

7Tallina vinotaca shuj hinta quimsapi chaupishca shuj parteta cuchun. Chashna 

cujpimi Mandaj Diospajca mishquiman ashnacuj canga. 

8Shuj huagrata cushpaca, Diosman cushpa tucui rupachinapaj cashpa, mana cashpaca 

Diosman cushpa rupachinapaj cashpa, cuna tucushcata pajtachingapaj cashpa, sumaj 

causaimanta Mandaj Diosman cunapaj cashpapish, 

9chai huagrahuanca chungapi chaupishca quimsa parte ashtahuan alli cutata, shuj 

hinta ishquipi chaupishca shuj parte aceitehuan chapushcahuan cuchun. 

10Tallina vinotaca shuj hinta ishquipi chaupishca shuj parteta cuchun. Chaimi cushpa 

rupachishcacunaca Mandaj Diospajca mishquiman ashnacuj canga. 

11Cada huagrahuan ima shina cunata, cada carnerohuan ima shina cunata, cada malta 

c'ari ovejahuan ima shina cunata, cada chivohuan ima shina cunataca, 

12mashna animal cajpipish cada animalhuan ima shina cuna cashca shinallataj cuchun. 

13Mandaj Diospaj mishquiman ashnacuj cachun rupachishpa cucushpaca, tucui 

israelcuna chashna rurashpa cuchun. 

14Maijan mana israelcuna shamushpalla cancunapurapi causacushpapish, mana 

cashpaca causaitataj cancunahuan causacuj cashpapish, mishquiman ashnacuj cachun 

Mandaj Diosman rupachishpa cunapaj cusha nishpaca, cancuna ima shina cuj cashca 

shinallataj cuchun. 

15Israelcuna cashpapish, cancunahuan causacuj mana israelcuna cashpapish ima 

shinalla rurashpa pajtachinataca chai shina mandashcallatajmi charinguichij. Chaitaca 

cancunapaj huahua huahuacunapish, cancunahuan causacuj mana israelcunapaj 

huahua huahuacunapish chai shinallataj ruracuchunlla. Chashna rurashpami mana 

israelcunaca, cancuna shinallataj Mandaj Diospaj ñaupajpica cangacuna. 

16Israelcuna cashpapish, cancunahuan causacuj mana israelcuna cashpapish chai 

shinallataj mandashcata, chai shinallataj rurashpa pajtachinatami charinguichij” 

nircami. 

17Mandaj Dios Moisesta mandashpaca cashnami nirca: 

18“Israelcunataca cashna nishpa mandai: Cancunata ñuca pushacun llajtaman ña 

chayashpaca, 

19chai llajtapi p'ucushca granocunata micui callaringapajca, puntaca Mandaj 

Diosmanraj cunguichij. 

20Trigota trillashpa ñucamanraj cuj shinallataj, punta trigo cutata masashpaca, chai 

masamanta punta rurashca tortataca ñucamanraj cunguichij. 

21Tandata rurangapaj masashpaca, Mandaj Diosmanraj cunguichij. Chaitaca 

cancunapaj huahua huahuacunapish chai shinallataj ruracuchunlla. 

22Mandaj Dios Moisesman huillachishca cai mandashcacunamanta maijanta 

cashpapish mana alli yuyarishpa, mana tucuita pajtachingachari. 

23Tucui cai mandashcacunataca Mandaj Diosca Moisesman pai huillachi punllamanta 

tucui cancunapaj huahua huahuacuna pajtachicuchunlla mandashcami. 

24Tucui israelcuna cai mandashcacunata mana tucuita yuyarishcamanta mana tucuita 

pajtachishpa juchallishpaca, tucuicunamanta shuj huagrata apamushpa Mandaj 

Diosman cuchun. Chaitaca Mandaj Diospaj mishquiman ashnacuj cachunca, paiman 

cushpa tucui rupachichun. Chaihuan cunapajca mandashcapi ima shina cuna nishca 

shinallataj Diosman cuna granocunatapish, tallina vinotapish cuchun. Paicunapaj 

juchamanta cuchunca shuj chivota cuchun. 

25Paicuna chaita cujpimi, curaca tucui israelcunapaj juchamanta Diosman cunga. 

Chaipimi mana alli yuyarishcamanta mana tucui pajtachishcataca perdonashca canga. 

Mana alli yuyarishcamanta mana tucuita pajtachishca cashpaca, tucuicunami Diosman 

cuna cashcatapish, Mandaj Diosman cushpa rupachina cashcatapish, juchamanta 

cushpa rupachinatapish Mandaj Diospaj ñaupajpi cungacuna. 

26Chashna rurajpimi tucui israelcunatapish, paicunahuan causaj mana israelcunatapish 

mana alli yuyarishcamanta mana tucuita pajtachishcataca tucuicunata perdonashca 

canga. 

27Mana alli yuyarishcamanta maijan cashpapish shujlla mana tucuita pajtachishpa 

juchallijca, paipaj juchamantaca shuj huatayuj chivota Diosman cuchun. 

28Mana alli yuyarishpa mana tucuita pajtachishpa Mandaj Diospaj ñaupajpi 

juchallishcamanta cushcataca, curami chai runamanta Mandaj Diosman cushpa 

Dioshuan alli tucunacuchinga. Chashna rurajpimi, perdonashca canga. 

29Israelcuna cashpapish, cancunahuan causacuj mana israelcuna cashpapish mana alli 

yuyarishpa mana tucuita pajtachishpa juchallishcamantaca chai shina 

mandashcallatatajmi charinguichij. 

30Israelcuna cashpapish, mana israelcuna cashpapish jatun tucushpa mana cazuj 

cashcamanta, Mandaj Dios mandashcata yuyaipi cashca jahuallataj juchallingachari. 

Chashna rurajtaca israelcunapaj chaupimanta anchuchishca cachun. 

31Mandaj Dios rimashcata mana cazushpa pai mandashcata yangapi churaj runataca 

tucuitaj chingachishca cachun. Paipaj juchaca paipaj jahuapimi canga” nircami. 

Samana punllapi mana huaquichirij runata huañuchishcami 

32Shitashca pambapi israelcuna cashpaca, paicunapuramanta shuj runa samana 

punllapi yantata pallacujtami japircacuna. 

33Yantata pallacujta japishpaca, Moisespaj, Aaronpaj, tucui israelcunapaj 

ñaupajmanmi pusharca. 

34Chai runataca imata ruranata manaraj huillajpimi, paitaca carcelpi churarcacuna. 

35Chaipimi Mandaj Diosca, Moisestaca: “Chai runaca huañunatajmi can. Chaimanta 

carpa huasicunamanta caruman llujshichishpa tucui israelcuna rumicunahuan 

shitashpa huañuchichij” nirca. 

36Chaimi israelcunaca Mandaj Dios Moisesta mandashca shinallataj carpa 

huasicunamanta caruman llujshichishpa, huañungacama rumicunahuan shitarcacuna. 

Churana filocunapi flecoscunata churachun mandashcami 

37Mandaj Dios Moisesta mandashpaca cashnami nirca: 

38“Israelcunataca cashna nishpa mandai: Churana filocunataca flecosyujta rurachun. 

Chai flecoscunapica, cada flecospi azul puchcamanta rurashca bolacunata churachun. 

Chaitaca cancunapaj huahua huahuacunapish chashna ruracuchunlla. 

39Chai flecoscunata ricushpami, Mandaj Dios tucui mandashcacunata yuyaringuichij. 

Chaipica tucui imalla mandashcacunata chaitataj rurashpami pajtachinguichij. 

Cancunapaj shungu munashcata ruranacunapi, ñahui ricushcata ruranacunapica ña 

mana huainayanguichijchu. 

40Chashnami tucui ñuca mandashcacunataca yuyarishpa chaitataj pajtachinguichij. 

Cancunapaj Diospaj ñaupajpica ima jucha illajllami canguichij. 

41Ñucaca cancunapaj Dios cangapaj Egiptomanta cancunata llujshichij, cancunata 

Mandaj Diosmi cani. Mandaj Dios ñucaca cancunapaj Diosmi cani ninmi” nircami. 

NÚMEROS 16 

Coré shuti runa Diosta c'ariyashcami 

1Coré runaca gentecunata tandachishpami Moisesta p'iñashpa jatarirca. Paica 

Rubenpaj huahua huahua Datán, Abiram, On runacunahuan tucushpami tandachirca. 

Coatca Leví aillumantami carca. Izharca Coatpaj churimi carca. Coreca Izharpaj 

churimi carca. Datán, Abiram runacunaca Eliabpaj churicunami carca. On runaca 

Peletpaj churimi carca. 

2Paicunaca israelcunapuramanta 250 runacunahuan tucushpami Moisesta p'iñashpa 

jatarircacuna. Chai runacunaca israelcunata pushajcuna, cunajcunapuramanta cajcuna, 

tucuicuna alli nishcacunami carca. 

3Tucui chaicuna tandanacushpa Moisestapish, Aarontapish p'iñashpa jatarishpami: –

¡Cancunaca yallitajmi tucunguichij, ña chailla saquichij! Tucui israelcunami jucha 

illajcuna. Mandaj Diosca paicunapaj chaupipimi. Chashna cajpica Mandaj Diospaj 

tandanacushcacunapaj jahuapica ¿ima nishpataj yallitaj jatun tucushpa 

mandacunguichijlla?– nircacuna. 

4Chaita uyashpa Moisesca pambaman tupajta cumurishpami, 

5Coré runatapish, Coré runahuan tucushpa jatarijcunatapish cashnami nirca: –Mandaj 

Diosca maijanlla paipaj cashcata, maijanlla jucha illaj cashcataca cayami paipajman 

c'uchuyachishpa ricuchinga. Mandaj Dios agllashcacunallami paipajmanca 

c'uchuyangacuna. 

6Chaimanta caita ruraichij: Coré runapish, Corehuan tucushpa jatarijcunapish, 

inciensota rupachinacunata cada quiquinpajta apamushpa, 

7chaipi ninata japichishpa, Mandaj Diospaj ñaupajpi chai nina jahuapi inciensota caya 

churaichij. Chaipi Mandaj Dios maijantami agllan chaimi jucha illaj canga. Levipaj 

huahua huahuacuna, ña chailla cachun– nircami. 

8Moisesca Coré runataca cashnami nirca: –Levitacuna cunanca caita uyaichij. 

9Israelcunapaj Dios tucui israelcunapuramanta cancunata ch'icanyachishpa paipaj 

c'uchupi churashpa mandashcaca ¿yangalla cashcatachu yuyanguichij? Mandaj 

Diospaj carpa huasipi paipajta ruraj cachunca paimi churarca. Tucui israelcunapaj 

randi Mandaj Diospajta ruraj cachun paimi chashna churarca. 

10Levipaj aillutaca tucuicunata paipaj c'uchupi rurachun churashca jahuachu ¿cura 

canatapish munanguichij? 

11Aaronca ¿pi cajpitaj juchachishpa rimanguichigari? Ashtahuanpish canpish, 

canhuan tucushpa jatarijcunapish Mandaj Diostamari p'iñashpa rimanguichij– 

nircami. 

12Chai q'uipami Moisesca Eliabpaj Datán, Abiram shuti churicunata cayanaman 

cacharca. Ashtahuanpish paicunaca: –Ñucanchijca chaimanca mana rishunchu. 

13Lechepish, sacha chuspipaj mishquipish yacu shina llujshicuj llajtamanta 

ñucanchijta llujshichishpa, cai shitashca pambapi huañuchun pushamushpaca ¿ima 

mana cashcatachu yuyangui? Chai jahuachu jatun tucushpa ñucanchijta mandasha 

ningui. 

14Canca lechepish, sacha chuspipaj mishquipish yacu llujshicuj shina tiyan 

llajtamanca manapish chayachishcanguichu. Allpacunatapish, uva chagracunatapish 

manapish cunguichu. ¿Israelcunataca ñahui illajcuna shina canta caticuchunllachu 

munangui? ¡Mana rishunchu!– nircacunami. 

15Shina nijpimi Moisesca paicunahuan achcata p'iñarishpa Mandaj Diostaca: –Ñucaca 

paicunapaj shuj burrollatapish mana quichushcanichu. Paicunapuramanta 

maijantapish mana llaquichishcanichu. Chaimanta paicuna cushcataca amataj 

chasquipaichu– nirca. 

16Chai q'uipami, Moisesca Coré runataca cashna nirca: –Canpish, canhuan tucushpa 

jatarij tucuicunapish Mandaj Diospaj ñaupajman caya shamunguichij. Aaronpish 

chaipimi canga. 

17Tucui cancuna cada quiquinpajta inciensota rupachinacunata apashpa, chaipi 

inciensota churashpa Mandaj Diospajman c'uchuyanguichij. Tucuimantaca 250 

inciensariocunami cana can. Canpish, Aaronpish cada quiquinpajta inciensota 

rupachinacunata apanguichij– nircami. 

18Shina nijpica, tucuicunami inciensota rupachinacunata cada quiquinpajta apashpa 

chaicunapi ninata japichishpa chai jahuapica inciensota churashpa Moisesndij, 

Aarondijllataj tucushpa Mandaj Dioshuan tupanacuna carpa huasi pungupi 

shayarircacuna. 

19Coré runaca Moisestapish, Aarontapish p'iñashpa rimachunmi, Mandaj Dioshuan 

tupanacuna carpa huasi pungupi tucui israelcunata tandachishca carca. Chaipimi 

Mandaj Diosca paipaj sumaj cashcahuan tucui israelcunaman ricurishpa, 

20Moisestapish Aarontapish mandashpa cashna nirca: 

21–¡Tandanacushca cai israelcunamanta anchuichij. Paicunataca ñahui quinllaillapimi 

tucuchigrini!– nirca. 

22Chaimi paicunaca pambaman tupajta cumurishpa: –Taita Dios, tucuicunaman 

causaita cuj Dios. ¿Manachu shuj runalla juchallishca canga? ¿Ima nishpataj tucui 

israelcunahuan p'iñaringuiyari?– nircacuna. 

23Chaimi Mandaj Diosca Moisestaca cashna nirca: 



311 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

24–Coré, Datán, Abiram shuti runacuna causana carpa huasicuna chaipi caj 

israelcunataca tucuicunata chaimanta anchuichij nigrichij– nirca. 

25Chaimi Moisesca jatarishcahuan Datán, Abiram shuti runacuna maipi canman rirca. 

Israelcunata cunaj yuyajcunapish catishpami rircacuna. 

26Chaipimi Moisesca israelcunataca: –Diosta mana manchaj, cai runacunapaj carpa 

huasi muyundijpi cajcuna, tucuicuna anchuichij. Paicuna juchallishcamanta 

paicunahuan ama chingaringapaj paicuna imalla charishcacunapipish ama 

tuparinguichij– nirca. 

27Chaimi Coré runapaj, Datán runapaj, Abiram runapaj carpa huasi muyundijpi causaj 

israelcunaca tucuicuna anchurcacuna. Datán, Abiram runacunallami paicunapaj carpa 

huasi punguman llujshishpa paicunapaj huarmicunandij, churicunandij, uchilla 

huahuacunandij saquirircacuna. 

28Moisesca cashnami nirca: –Tucui caicunata Mandaj Dios cachajta ricushpami, tucui 

cai ruranacunataca mana ñuca munaimanta ruracushcata yachanguichij. 

29Tucui runacuna huañuj shinallataj cai runacunapish huañujpica, ñucataca manapish 

Mandaj Dios cachashcatami yachana canguichij. 

30Ashtahuanpish Mandaj Dios pi manaraj ricushcata rurashpa, cai allpa pascarishpa 

chai runacunata tucui paicuna imalla charishcacunandij millpujpi, paicunaca seolman 

causaj huashicujpimi, chai runacunaca Mandaj Diosta yallitaj p'iñachishcata 

yachanguichij– nircami. 

31Moisés chashna rimashpa tucuchincami chai runacuna maipi shayacun allpaca 

pascarirca. 

32Chaipimi allpaca paipaj shimita pascashpa Coré runatapish, tucui paihuan 

cajcunatapish, paicuna imalla charishcacunandij, paicunapaj huasicunandij millpurca. 

33Paicunaca causaj paicuna imalla charishcacunandij seolman huashicujpi allpa 

tapajpimi, tandanacushca israelcunapaj chaupimanta chingarircacuna. 

34Chai runacuna caparirishpa huashicujta uyashpami, chai muyundijpi shayacuj tucui 

israelcunaca: “Ñucanchijtapish ñataj allpa millpunman” nishpa callparcacuna. 

35Mandaj Diospaj ñaupajmanta lunyacuj nina llujshishpami, inciensota cuj 250 

runacunatapish huañuchirca. 

36Mandaj Dios Moisesta mandashpaca, cashnami nirca: 

37“Aarón curapaj churi Eleazarta cashna ni. Rupashcacunapaj chaupimanta inciensota 

rupachinacunata apamuchun mandai. Mandaj Diosman ch'icanchishpa cushca 

cashcamanta inciensariopi caj ushpataca chaimanta chaininijllaman tsirapachun 

mandai. 

38Paicunapaj causai chingarinapajllataj juchallijcunapaj inciensariocunaca, Mandaj 

Diospaj ñaupajpi chai inciensariocunapi inciensota churashpa rupachicushca 

cashcamanta ñucapajlla ch'icanchishcami. Chaicunataca tacashpa, ñañujllata rurashpa 

altar jahuata pegashpa churanapaj rurachun mandai. Chaicunata altar jahuapi 

pegachishcaca israelcunata yuyachishpa yachachinapajmi canga” nircami. 

39Shina nijpica, Eleazar curami inciensota cushpa rupachicushpa huañushcacunapaj 

chaupimanta bronce inciensariocunata japishpa, altar muyundijta pegachingapaj 

ñañujllata rurarca. 

40Chaica Mandaj Diosman inciensota cushpa altarpi rupachinamanca, Aaronpaj 

huahua huahuacunalla c'uchuyana cashcata israelcuna ricushpa yuyarinapajmi carca. 

Manapish Aaronpaj huahua huahua cajcuna altarman c'uchuyashpaca Coré runa, 

paihuan tucushpa jatarijcunandij ima shina tucushca shinallataj tucunata ricuchijmi 

carca. Eleazar curaca Mandaj Dios Moisesta ima shina mandashca shinallatajmi 

tucuita rurarca. 

41Chai cayandij punllaca, tucui israelcunami Moiseshuanpish, Aaronhuanpish 

p'iñarishpa paicunataca: –Cancunaca Mandaj Diospajlla cajcunatamari 

huañuchishcanguichij– nishpa rimarcacuna. 

42Moisestapish, Aarontapish tucui israelcuna muyundijta shayarishpa rimacujpimi, 

paicunaca Mandaj Dioshuan tupanacuna carpa huasita ricushpaca p'uyu tapashcata, 

Mandaj Diosca paipaj sumaj cashcahuan chaipi cajta ricurcacuna. 

43Chaimi Moisespish, Aaronpish Dioshuan tupanacuna carpa huasi ñaupajman rijpi, 

44Mandaj Diosca, Moisestaca cashna nirca: 

45–Cai israelcunapaj chaupimanta anchuichij paicunataca ñahui quinllaillapimi tucuita 

tucuchigrini– nijpimi, paicunaca pambaman tupajta cumurircacuna. 

46Chaipimi Moisesca, Aarontaca cashna nirca: –Mandaj Diospaj ñaupajmantaca pai 

yallitaj p'iñarishpa llaquichina ña llujshimushcamanta huañuica ñami callarishca. 

Chaimanta inciensota rupachinata japishpa altarpi lunyacuj ninata chaipi japichishpa 

chai jahuapica, inciensota churashpa israelcuna maipi canman utca rishpa paicunapaj 

juchacunamanta Mandaj Diosman cugri– nirca. 

47Aaronca Moisés mandashca shinallatajmi, inciensota rupachinata japishpa 

israelcunapaj chaupiman callpashpa rirca. Huañuica israelcunapica ñami callarishca 

carca. Chaimi Aaronca inciensariopi inciensota churashpa, israelcunapaj juchamanta 

Diosman cushpa rupachirca. 

48Chai q'uipaca huañushcacunapaj, manaraj huañushcacunapaj chaupipimi shayarirca. 

Chaimi huañuica pararirca. 

49Chai huañuipi huañujcunaca, 14.700 gentecunami carca. Coré runahuan tucushpa 

jatarishpa Diosta c'ariyajpi huañuchishcacunata mana yupashcami chaica carca. 

50Huañui ña pararishca q'uipami Aaronca Dioshuan tupanacuna carpa huasi 

punguman Moisespajman tigrarca. 

NÚMEROS 17 

Aaronpaj tauna caspipi sisa huiñashcami 

1Mandaj Dios Moisesta mandashpaca cashnami nirca: 

2“Israelcunata mandajcunataca tucuicunata paicunapaj tauna caspicunata apamuchun 

mandai. Paicunapaj yayamanta ima shina mirarimushca shinallataj tucuimantaca 

chunga ishqui tauna caspicunata japingui. Chai tauna caspicunapica cada quiquinpaj 

shuticunata quillcangui. 

3Leví aillupaj tauna caspipica, Aaronpaj shutita quillcangui. Israel aillucunata 

pushajcunaca tucuicuna paicunapaj quiquin tauna caspita charichuncuna. 

4Chaicunataca Dioshuan tupanacuna carpa huasipi caj, Dioshuan ari ninacushca 

quillcata huaquichina arca ñaupajpi, ñuca maimantami canman ricurini chai ñaupajpi 

churangui. 

5Chaipica maijantami ñucapajta rurachun agllani chaipaj tauna caspipimi sisa 

huiñanga. Chashna rurashpami, ñuca ñaupajpi israelcuna cancunata p'iñashpa 

juchachishpa rimajcunataca upallachisha” nircami. 

6Israelcunaman Moisés chashna nijpica, israelcunata pushajcunaca tucuicunami 

paicunapaj quiquin tauna caspicunata curcacuna. Paicunaca cada yayamanta ima shina 

mirarimushcata ricuchij tauna caspitami curcacuna. Tucuimantaca chunga ishqui 

tauna caspicunami carca. Aaronpaj tauna caspipish, paicunapaj tauna 

caspicunahuanmi carca. 

7Moisesca chai tauna caspicunataca, Mandaj Diospaj carpa huasipi, Mandaj Diospaj 

ñaupajpimi churarca. 

8Chai cayandij tutamantata Mandaj Diospaj carpa huasiman Moisés rishpaca, Leví 

aillumanta caj Aaronpaj caspipica, verdijlla ramacuna huiñashcata, sisashcata, 

retoñashca ramacunapica almendracuna p'ucushcatami ricurca. 

9Chaimi Moisesca Mandaj Diospaj ñaupajmanta chai tauna caspicunata llujshichishpa 

tucui israelcunapaj ñaupajman aparca. Chaipi paicuna chaita ricushpaca, cada 

quiquinmi paicunapaj tauna caspita japircacuna. 

10Mandaj Diosca, Moisestaca cashnami nirca: “Aaronpaj tauna caspitaca Dioshuan ari 

ninacushca quillcata huaquichina arca ñaupajllapitaj cachun churai. Diosta 

c'ariyajcunaca chai tauna caspita ricushpa Diostaca mana c'ariyanalla cashcata 

yuyarinapajmi canga. Chashna rurashpami, ñuca ñaupajpi juchachishpa cancunata 

rimacujcunataca upallachingui. Chaimi paicunaca mana huañungacuna” nircami. 

11Moisesca Mandaj Dios mandashca shinami rurarca. Chashnami rurarca. 

12Chaimi israelcunaca Moisestaca cashna nircacuna: “¡Ñucanchijca ña 

huañugrinchijmi! ¡Ñucanchijca ña chingarigrinchijmi! ¡Tucui ñucanchijmi ña 

chingarigrinchij! 

13Mandaj Diospaj carpa huasiman maijanpish c'uchuyaj, chaiman maijanpish chayajca 

huañungallami. Chashna tucushpaca tucuicunamari chingarigrinchij” nircacuna. 

NÚMEROS 18 

Curacunapish levitacunapish imallata rurana cashcami 

1Mandaj Diosca Aarontaca cashnami nirca: “Diospajlla huasipi pilla imata rurana 

cashcacunalla mana rurashpaca canpish, cambaj churicunapish, tucui 

levitacunapishmi juchayuj tucunguichij. Curacuna rurana cashca shinataj mana 

rurashpapish canhuan, cambaj churicunahuanmi juchayuj tucunguichij. 

2Cambaj huauquicunaca canhuan tandalla Diospajta rurajcuna cachun churangui. 

Chaipimi cambaj yayamanta Levi ailluca cancuna mandashcata rurangacuna. 

Chashnami canpish cambaj churicunapish Dios chaipi ricurina carpa huasi ñaupajpi 

cancuna rurana cashcata ruranguichij. 

3Levitacunaca can mandashcallata rurachuncuna. Diospaj carpa huasitapish tucuita 

cuidachun. Shina cashpapish Diospajta ruranapaj caj imalla charinacunaman, 

altarmanpish ama c'uchuyachun. Cancunapish, paicunapish ama huañungapajmi 

chashna rurana canguichij. 

4Levitacunaca Dioshuan tupanacuna carpa huasipica paicuna imata rurana cashcallata 

rurashpa canta ayudachun. Diospajlla carpa huasipica paicuna imallata rurana 

cashcata tucuita rurachun. Manapish Levita cajca cancunapajmanca ama 

c'uchuyachun. 

5Israelcunapaj jahuaman Dios p'iñarishpa llaquichina ama shamuchunca, Diospajlla 

ucupi imalla rurana cashcatapish, altarpi imalla rurana cashcatapish cancunalla 

rurashpami cuidana canguichij. 

6Cancunapaj huauqui levitacunataca israelcunapuramanta ch'icanchishpami japircani. 

Paicunataca Mandaj Dios cancunaman cushca cachunmi cancunaman curcani. 

Paicunaca Dioshuan tupanacuna carpa huasipimi Diospajta rurangacuna. 

7Ashtahuanpish curacuna imalla rurana cashcata rurashpa Mandaj Diospajta 

ruranataca altarpipish, linsohuan jarcachishca ucupipish canhuan, cambaj 

churicunallahuanmi rurana canguichij. Curacuna imalla rurana cashcata ruranataca 

ñucami curcani. Manapish cura caj chaiman c'uchuyashpaca huañungami” nircami. 

Curacunapish levitacunapish paicuna imata rurashcamanta causana cashcami 

8Mandaj Diosca Aarontaca cashnami nirca: “Ñucaman cushca ofrendacunata 

cuidachunca canmanmi cuni. Diospajlla cachun ch'icanchishpa israelcuna tucui imata 

cushcacunataca canman, cambaj churicunamanmi Diospajta rurashcamanta japina 

cashcata japichun cuni. Chaicunataca cambaj huahua huahuacunapish chai shinallataj 

japicuchunlla mandashcami. 

9Diospajlla ch'icanchishpa cushcacunata Diosman cushpa rupachijpi 

saquirishcacunataca: Diosman cushca granocunapish, juchamanta cushcacunapish, 

rurangui nishcata mana rurashpa juchallishcamanta cushcacunapish ñucapajlla 

ch'icanchishcami. Chaicunataca canmanpish, cambaj churicunamanpishmi cuni. 

10Diospajlla ch'icanchishca cashcamanta chaicunataca Diospajlla huasipi micungui. 

Tucui chaipi cajcunapish micuchuncuna. 

11Caicunapishmi cambaj canga: Cuj cashcamanta cushcacunata huichi ricuchishpa 

cushcacunataca canman, cambaj churicunaman, cambaj ushushicunamanmi cuni. 

Chaicunataca cambaj huahua huahuacunapish chai shinallataj japicuchunlla 

mandashcami. Chaicunataca cambaj huasipi cajcuna cashpapish ima mapa illajcunalla 

micuchun. 

12Israelcunapaj chagracunapi punta p'ucushca ashtahuan allicunata Mandaj Diosman 

cushcacunamantaca aceitetapish, llullu vinotapish, trigotapish canmanmi cuni. 

13Chagrapi punta p'ucushca granocunamanta Mandaj Diosman cushcacunaca 

cambajmi canga. Chaicunataca cambaj huasipi cajcuna cashpapish ima mapa 

illajcunalla micuchun. 

14Cuna tucushcamanta Diospajlla ch'icanchishpa israelcuna tucui imalla 

cushcacunapish cambajmi canga. 

15Israelcunapaj punta churi cashpapish, paicunapaj animalcuna huachashca punta c'ari 

huahua cashpapish punta huacharishcacunata Mandaj Diosman cushcacunaca 

cambajmi canga. Shina cajpipish israelcunapaj punta churicunapaj randica cullquita 

pagashpa llujshichichun mandangui. Mana ñucaman cuna caj animalcunapaj randipish 

cullquita pagashpa llujshichichun mandangui. 

16Huacharishcamanta shuj quillayuj cajpi pagashpa llujshichichun mandangui. 

Mashnata cuna cashca shinallatataj ricushpa pichca siclota pagachichun. Chaitaca 

Diospaj carpa huasipi tiyaj cullquita pezanapi pezashca cachun. Shuj sicloca ishqui 

chunga gerami. 

17Punta huacharishca animalcuna, huagracuna, ovejacuna, chivocuna cajpica ama 

cullquita japingui. Chaicunaca ñucapajlla ch'icanchishca cashcamanta paicunapaj 

yahuartaca altar jahuapi tsirapangui. Huirataca Diosman cushpa rupachingui. 

Rupachishpa cujpimi, Mandaj Diospajca mishquijlla ashnacuj canga. 

18Chai aichaca, Diosman ricuchishpa cuyuchishpa cushca pecho aichapish, alli lado 

changa aichapish cambajmi canga. 

19Israelcuna Mandaj Diospaj ch'icanchishpa paiman cushcacunataca tucui imatapish 

canman, cambaj churicunaman, cambaj ushushicunamanmi cuni. Chaicunataca 

cambaj huahua huahuacunapish chai shinallataj japicuchunlla mandashcami. Chaica 

Mandaj Diospaj ñaupajpica cambajpish, cambaj huahua huahuacunapajpish huiñaipaj 

Dioshuan ari nishcata ricuchij cachi shinami canga” nircami. 

20Mandaj Diosca Aarontaca cashnami nirca: “Canca israelpurapica caishuj israelcuna 

shina quiquin allpa cachun japina allpataca mana japinguichu. Can japina cashca allpa 

shinaca israelcunapaj chaupipi caj ñucami cani. 

21Levipaj huahua huahuacunamanca, Dioshuan tupanacuna carpa huasipi Diospajta 

imalla rurana cashcata rurashcamanta japina cashcataca israelcuna chungamanta 

shujta cushcacunatami cuni. 

22Israelcunaca Dioshuan tupanacuna carpa huasimanca ama c'uchuyachun. Chaiman 

c'uchuyashpa juchayuj tucushpa ama huañungapajmi mana c'uchuyana can. 

23Dioshuan tupanacuna carpa huasipica levitacunallami Diospajta rurangacuna. 

Chaipi imalla rurana cashcata mana paicunalla rurashpaca, paicunallatajmi juchayuj 

tucungacuna. Chai ruranataca cambaj huahua huahuacunapish paicunalla 

ruracuchunlla mandashcami. Levitacunaca israelcunapurapica allpataca mana 

japingacunachu. 

24Levitacuna japina allpa shina cachunca israelcuna tucui imamantapish chungamanta 

shujta ñucaman cushcacunatami cuni. Chaita cushpami, paicunataca Israelpica 

quiquinpajtaj caj allpataca mana charinguichijchu nircani” nircami. 

25Mandaj Diosca Moisestaca cashnami nirca: 

26“Levitacunataca cashna nishpa mandai: Israelcuna chungamanta shujta 

cushcacunaca cancuna japina allpapaj randi ñuca cancunaman cushcami. 

Chungamanta shujta paicuna cushcacunata japishpaca chai japishcallamantatajmi 

cancunapish chungamanta shujta Mandaj Diosman huichi ricuchishpa cuyuchishpa 

cuna canguichij. 

27Chaicunata cancuna cushcaca quiquin allpamanta trigota trillashpa cushca 

shinallataj, quiquin uvata capishpa vinota cushca shinallatajmi canga. 

28Israelcuna chungamanta shujta cushcacunata japishpaca, levitacunapish chashnami 

Mandaj Diosman cuna can. Chaicunataca quiquin granota ch'icanchishpa Mandaj 

Diosman cushca shinallataj cachun, Aarón curaman cuchun. 

29Cuj cashcamanta tucui imallata cushcacunata chasquishcacunamantaca, Mandaj 

Diosman cungapaj ch'icanchichun. Chaicunataca tucuimanta ashtahuan yalli 

allicunata ñucapaj ch'icanchishpa cuchun mandai” nircami. 

30“Levitacunataca cashnapish ni: Cushcacunamanta japishcacunataca ashtahuan 

allicunata Mandaj Diospajlla ch'icanchijpica, chai saquirishcacunaca quiquin 

allpamanta trigo, quiquin allpamanta uva shinallatajmi tucun. 

31Chaicunataca Dioshuan tupanacuna carpa huasipi cancuna imalla rurana cashcata 

rurashcamanta japina cashcamanta japishpa cancunapish, cancunapaj familiacunapish 

maipi cashpapish micunguichijlla. 

32Japishcacunamanta ashtahuan yalli allicunataca ñucamanraj cushpaca, mana 

juchayuj tucunguichijchu. Chaipica, ñucapajlla ch'icanchishpa israelcuna 

cushcacunataca mana yangata rurashpa mana huañunguichij” nircami. 

NÚMEROS 19 

Juchallishpa mapayashcacunata chuyayachinami 

1Mandaj Diosca Moisestapish, Aarontapish mandashpaca cashnami nirca: 

2“Mandaj Dios ñucatajmi cashna nishpa mandani: Israelcunataca ima mana illaj, ima 

mana tucushca, shuj cutinllapish yugota manaraj churashca puca vacata apamuchun 

mandai. 

3Chaitaca Eleazar curaman cungui. Paimi carpa huasicunamanta canllaman 

llujshichishpa, paipaj ñaupajpi huañuchichinga. 

4Yahuartaca Eleazar cura, paipaj dedota satishpa Dioshuan tupanacuna carpa huasi 

ladoman tigrarishpa canchis cutin tsirapachun. 

5Vacapaj aichataca carandij, yahuarndij, majadandij tucuita paipaj ñaupajpi 

rupachichichun. 

6Chai q'uipaca curallataj cedro caspita, hisopo ramata, puca linsota japishpa, vaca 

rupashpa lunyacuj chaupipi shitachun. 

7Chai q'uipaca cura, paipaj churanacunata tajshashpa paipish armashpa, pai 

causacushca carpa huasiman tigrachun. Chashna cashpapish paica tutayangacama 

mapami canga. 

8Shinallataj vacata rupachijpish, paipaj churanacunata tajshashpa paipish armachun. 

Paipish tutayangacama mapami canga. 

9Vacata rupachishca ushpataca, mapa illaj runa japishpa, carpa huasicunamanta 

caruman ima mapa illajllapi churachun. Chai ushpaca mapa illajllata rurana yacuhuan 

chagrunapajmi canga. Israelcuna imapi mapayashcata mapa illajllata rurashpa 

paicunapaj juchamanta cunapajmi canga. 

10Vacata rupachishca ushpata pallajpish paipaj churanacunata tajshachun. Paica 

tutayangacama maparajmi canga. Cai mandashcaca israelcuna cashpapish, 

paicunahuan causacuj mana israelcuna cashpapish chashnataj pajtachicuchunlla 

mandashcami. 

11Huañushcapi maijanpish tuparijca, canchis punllacamami mapa canga. 

12Chai runaca mapayashca quimsa punllapi mapa illajllata rurana yacuhuan mapa 

illajlla tucuchun. Canchis punlla tucujpipish chai yacuhuan mapa illajlla tucuchun. 

Chaipimi paica mapa illaj tucunga. Chai punllacunapi chai yacuhuan mana mapa 

illajlla tucushpaca mapallatajmi canga. 

13Huañushcapi maijan cashpapish tuparishpa mapayashcamanta mapa illajllata rurana 

yacuhuan mana mapa illajlla tucujca, Mandaj Diospaj carpa huasitami mapayachin. 

Chai runataca israelpuramanta anchuchishca cachun. Mapa illajllata rurana yacuhuan 

paipaj jahuata mana tsirapachishca cashcamanta paica mapami canga. Paica 

mapallatajmi saquiringa. 

14Maijanpish pai causacushca carpa huasillapitaj huañujpica, cashnami mandani: 

Mashna chai ucupi cajcunapish, pai huañushcata ricunaman chai carpa huasiman 

yaicujcunapish canchis punllacama mapami canga. 

15Chai ucupi tiyaj mangacunapish mana tapashca cashpa, mana cashpaca mana alli 

tapashca cashpapish mapami canga. 

16Huasicuna mana tiyanpi espadahuan huañuchishcapi, huañuna pajtajpi huañushcapi, 

huañushcapaj tullupi, huañushcata pambashcapi maijan cashpapish tuparijca canchis 

punllacama mapami canga. 

17Chaita mapa illajllata rurangapajca, juchamanta cushpa vacata rupachishca asha 

ushpata japishpa mangapi churashpa, chaipica callpacuj yacuta churachun. 

18Chai q'uipaca mapa illajlla runa hisopota japishpa chaita chai yacupi satishpa carpa 

huasi jahuatapish, chaipi tucui imalla tiyajcuna jahuatapish, chaipi caj gentecunapaj 

jahuatapish, huañushcapaj tullupi tuparijpaj jahuatapish, espadahuan huañuchijpi 

huañushca caj huañushcapi tuparijpaj jahuatapish, huañuna pajtajpi huañushca caj 

huañushcapi tuparijpaj jahuatapish, huañushcata pambashcapi tuparijpaj jahuatapish 

chai yacuhuan tsirapachun. 

19Mapa illajlla runaca mapayashca runataca mapayashcamanta quimsa punlla 

tucujpipish, canchis punlla tucujpipish mapa illajllata rurana yacuhuan tsirapachun. 

Mapayashca runaca canchis punllapi ña mapa illajlla tucushpaca paipaj 

churanacunatapish tajshachun, paipaj cuerpotapish armachun. Paica tutayaitami mapa 

illajlla canga. 

20Maijanpish mapayashca cashca jahua, mapa illajllata rurana yacuhuan mana mapa 

illajlla tucujca, Mandaj Diospaj carpa huasitami mapayachin. Chashna cashcamanta 

paitaca tandanacushca israelcunamanta anchuchishca cachun. Mapa illajllata rurana 

yacuhuan paipaj jahuata mana tsirapachishca cashcamanta paica mapami. 

21Chai mandashcaca huahua huahua ruracuchunlla mandashcami. Mapa illajllata 

rurana yacuhuan tsirapaj runapish paipaj churanacunata tajshachun. Mapa illajllata 

rurana yacupi maijanpish tuparijca, tutayangacama mapami canga. 

22Mapayashca runa ima charinacunapi tuparijpica, tucui chaicunami mapa canga. 

Mapayashca runapi tuparijpish tutayangacama mapami canga” nircami. 

NÚMEROS 20 

Peña urcumanta yacuta llujshichishcami 
(Ex 17:1–7) 

1Tandanacushca tucui israelcunaca huatapaj punta quillapimi Zin nishca shitashca 

pambaman chayashpa, Cades shuti pueblopi carpa huasicunata shayachishpa tiyarirca. 

Moisespaj pani Mariaca chaipimi huañurca. Paitaca chaillapitajmi pambarcacuna. 

2Chaipica yacu mana tiyajpimi, tandanacushca israelcunaca Moisestapish, 

Aarontapish juchachishpa rimangapaj tandanacurcacuna. 

3Israelcunaca Moisestaca cashna nishpami rimarcacuna: –Mandaj Diospaj ñaupajpi 

ñucanchij huauquicuna huañui punlla huañushca cashpachari alli canchijman carca. 

4Mandaj Diospajlla israelcunataca ¿imapajtaj cai shitashca pambamanca 

pushamunguichij? Ñucanchijpish, ñucanchij animalcunapish caipi huañuchunllamari 

pushamushcanguichij. 

5Cai jatun llaqui llajtaman pushamungapajllamari Egiptomantaca ñucanchijtaca 

huichiyachimushcanguichij. Cai llajtapica higocunata, uvacunata, granadacunata 

tarpuna allpacunaca mana tiyanchu. Ubyanapaj yacullapish mana tiyanchu– 

nircacunami. 

6Shina nijpimi Moisespish, Aaronpish israelcunamanta ch'icanyashpa Mandaj 

Dioshuan tupanacuna carpa huasi punguman rishpa, chaipi pambaman tupajta 

cumurircacuna. Chaipimi Mandaj Diosca paipaj sumaj cashcahuan paicunaman 

ricurirca. 

7Mandaj Diosca Moisestaca cashnami nirca: 

8“Cambaj tauna caspita japi. Cambaj huauqui Aaronhuan ishqui tucushpa tucui 

israelcunata tandachishpa paicunapaj ñaupajpi peña urcuta rimai. Peña urcuta 

rimajpica yacuca llujshingallami. Chai yacutaca israelcunapish, paicunapaj 

animalcunapish ubyachunllacuna” nircami. 

9Shina nijpi Moisesca, Mandaj Dios mandashca shinallataj rurashpami, Mandaj 

Diospaj ñaupajmanta tauna caspita japirca. 

10Moisespish, Aaronpish peña urcu ñaupajpi tucui israelcunata tandachishpami, 

Moisesca israelcunataca: –¡C'ariyaj gentecuna caita uyaichij! Cancunamanca cai peña 

urcumantami yacuta llujshichishpa cugrinchij– nirca. 

11Moisesca, paipaj maquita alzashpa pai charicushca tauna caspihuanmi peña urcutaca 

ishqui cutin garrotirca. Chaipi achca yacu llujshijpimi israelcunapish, paicunapaj 

animalcunapish yacuta ubyarcacuna. 

12Ashtahuanpish Mandaj Diosca Moisestapish, Aarontapish cashnami nirca: –

Cancunaca ñucata mana crishpamari, ñuca tucuita rurai tucuj cashcataca israelcunapaj 

ñaupajpi mana ricuchinguichij. Chaimanta ñuca cushca llajtamanca cai 

israelcunahuanca mana yaicunguichijchu– nirca. 

13Chai yacucunaca p'iñanacushca yacu nisha ninmi. Israelcunaca chaipimi Mandaj 

Diostaca yacu illan nishpa juchachishpa rimarcacuna. Mandaj Diosca paicunapaj 

chaupipimi pai jucha illaj cashcata ricuchirca. 

Edomitacunaca israelcuna paicunapaj llajtata pasachun mana saquishcami 

14Moisesca Cades pueblopi cashpami, Edom llajtata jatun mandajhuan paipaj randi 

parlanacuchun huillajcunata cashna nichun cacharca: “Cambaj huauqui Israelca 

cashnami nin: Ñucanchij imalla llaquicunata apacushcataca canllataj yachanguimi. 

15Ñucanchij yayacuna Egiptoman ima shina uriyashcatapish, Egiptopi uni huatacunata 

ñucanchij cashcatapish, ñucanchijtapish, ñucanchij yayacunatapish egipciocuna ima 

shinalla llaquichishcatapish, 

16llaquihuan cashpa Mandaj Diosta ñucanchij caparishpa mañajpi, pai uyashpa paipaj 

angelta cachashpa ñucanchijta Egiptomanta llujshichishcatapish allimi yachangui. 

Cunanca ñucanchijca cambaj llajta lindecuna c'uchullapi caj Cades pueblopimi 

canchij. 

17Chaimantami ñucanchijca cambaj llajtata pasangapaj ñanta mañachichun roganchij. 

Ñucanchijca chagracuna jahuatapish, uva chagracuna jahuatapish mana rishunchu. 

Cancunapaj pugyucunamantapish yacuta mana ubyashunchu. Cambaj llajtata 

pasangacamaca alli ladomanpish lluqui ladomanpish mana llujshishpa jatun 

ñanllatami rishun” nishpa rogachunmi cacharca. 

18Shina nijpi, Edomta mandajca: –Ñuca llajtataca manataj pasanguichijchu. Cancuna 

pasashuntaj nijpica, macanacungapaj ñuca soldadocunahuanmi llujshisha– nircami. 

19Chaimi israelcunaca: –Ñucanchijca jatun ñanllatamari rishun. Ñucanchijpish, 

ñucanchij animalcunapish cancunapaj yacuta ubyashpaca mashna cajpipish 

pagashunmi. Ñucanchij pasangacamalla cambaj ñanta mañachihuai– nircacunami. 

20Shina nijpipish: –Ñuca llajtataca manataj pasanguichijchu– nishpami, Edomta 

mandajca alli macanacuj achca gentecunata pushashca israelcunahuan 

macanacungapaj llujshirca. 

21Edomta mandajca, paipaj llajta ñanta israelcuna pasachunca mana saquircachu. 

Chaimi israelcunaca shujtaj ñanta mashcashpa chaimanta ladoyashpa rircacuna. 

Hor urcupi Aarón huañushcami 

22Tandanacushca tucui israelcuna Cadesmanta rishpaca, Hor urcumanmi 

chayarcacuna. 

23Edom llajta lindecuna c'uchullapi caj Hor urcupimi, Mandaj Diosca Moisestapish, 

Aarontapish mandashpa cashna nirca: 

24“Aaronca ñaupa yayacunahuan tandanacunamanmi ña rigrin. Cancunaca yacu illan 

nishpa p'iñanacuipimi ñuca mandashcata mana cazurcanguichij. Chaimanta paica 

israelcunaman ñuca cushca llajtamanca mana yaicungachu. 

25Chaimanta Aarontapish, paipaj churi Eleazartapish pushashpa Hor urcuman 

huichiyachishpa, 

26chaipi Aaronpaj churanacunata llujshichishpa, paipaj churi Eleazarman churachi. 

Aaronca paipaj ñaupa yayacunahuan tandanacugringapaj chaipimi huañunga” nircami. 

27Moisesca Mandaj Dios mandashca shinallataj rurashpami, tucui israelcuna ricucujpi 

Hor urcuman huichiyarca. 

28Chaipimi Moisesca Aaronpaj churanacunata llujshichishpa, Aaronpaj churi 

Eleazarman churachirca. Aaronca chai urcu puntapimi huañurca. Moiseshuan, 

Eleazarhuanca chai urcumantaca uriyamurcacunallami. 

29Aarón huañushcata tucui israelcuna yachashpaca, yallitaj llaquilla tucushpami, 

quimsa chunga punllacunata llaquilla carcacuna. 

NÚMEROS 21 

Neguevpi causajcunahuan israelcuna macanacushpa mishashcami 

1Cananeocunata jatun mandajca Neguev llajtapi caj Arad pueblopimi causarca. Paica 

Atarim puebloman rina ñanta israelcuna shamucun nijta uyashpami, israelcunahuan 

macanacunaman llujshishpa israelcunahuan macanacushpa maijancunataca prezu 

japirca. 

2Chaimi israelcunaca Mandaj Diostaca: “Cai gentecunata ñucanchij maquipi 

churajpica, tucui cai llajtapaj pueblocunatami chingachishun. Ñucanchij chashna 

rurashunmi nishcataca pajtachishuntajmi” nircacuna. 

3Mandaj Diosca israelcuna mañashcata uyashpa, cananeocunata israelcunapaj 

maquipi churajpimi, paicunaca chai llajtapi causajcunatapish, paicunapaj 

pueblocunandij tucuita chingachirca. Chaimantami chai llajtataca Horma shutita 

shutichirca. 

Bronce culebrata rurashcami 

4Israelcunaca Hor urcumanta rishpaca, Edomta muyungapajmi, Puca Cuchaman rina 

ñanta rircacuna. Ashtahuanpish israelcunaca yallitaj achcata puricushpalla ña mana 

rishun nishpami, 

5Taita Diostapish, Moisestapish juchachishpa cashna rimarcacuna: –Egiptomantaca 

¿imapajtaj huichiyachimurcangui? Cai shitashca pambapi huañuchunllamari 

llujshichimushcangui. Caipica micunapish, yacupish mana tiyanchu. Cai yanga 

micunallataca, ña aminchijmi– nircacuna. 

6Shina nijpimi Mandaj Diosca israelcunahuan p'iñarishpa, venenoyuj culebracuna 

israelcunata canichun cacharca. Chashnami achca israelcuna huañurca. 

7Chaimi israelcunaca Moisespajman rishpa cashna nircacuna: –Ñucanchijca Mandaj 

Diostapish, cantapish juchachishpa rimashpaca, juchallishcanchijmari. Cunanca chai 

culebracunata ñucanchij c'uchumanta anchuchichun Mandaj Diosta mañapai– nijpimi 

israelcunamanta Moisés mañajpica, 

8Mandaj Diosca cashna nishpa cutichirca: –P'iña culebrata rurashpa, banderata 

churana caspi puntapi churai. Culebra canishca cajca, chaita ricushpa ama huañuchun 

chashna rurai– nirca. 

9Shina nijpi Moisesca bronce culebrata rurashpami, banderata churana caspi puntapi 

churarca. Culebra maijanta canijpica, bronce culebrata ricushpami mana huañurca. 

Israelcuna Moab llajtata muyushcami 

10Chai q'uipaca israelcunaca Obot pueblocama rishpami, chaipi carpa huasicunata 

shayachishpa tiyarirca. 

11Obotmanta rishpaca Ije-abarim pueblopimi carpa huasicunata shayachishpa 

tiyarirca. Chai puebloca Moabmantaca inti llujshin ladoman, Moab ch'imbapurapi caj 

shitashca pambapimi carca. 

12Ije-abarimmanta rishpaca, Zered pugru pambapimi carpa huasicunata shayachishpa 

tiyarirca. 

13Zeredmanta rishpaca Arnón jatun yacu ch'imba ladopimi carpa huasicunata 

shayachishpa tiyarirca. Arnonca amorreocunapaj llajtamanta llujshina shitashca 

pambapimi. Moab llajtahuan, amorreocunapaj llajtahuan lindeca Arnón jatun yacumi. 

14Chaimantami Mandaj Diospaj macanacuimanta quillcashca libropica, cashna nishca 

tiyacun: “Puca Cuchapi imallata rurashcata. Arnón jatun yacupi imallata rurashcata. 

15Ar puebloman uriyaj yacucunapi imallata rurashcatami” huillan. Chai yacuca Moab 

llajta linde chaipimi tupanacun. 

16Arnón jatun yacumantaca Beermanmi rircacuna. Chai pugyupimi Mandaj Diosca 

Moisestaca: “Israelcunata tandachi, yacuta cusha” nirca. 

17Chaipimi israelcunaca cashna cantarcacuna: “¡Yacu, cai pugyumanta llujshiyari! 

¡Taita Diosta cantayari! 

18Mandajcunaca mandana caspihuanmi allarcacuna. Israelcunata pushajcunaca 

paicunapaj taunacunahuanmi allarcacuna” nircacunami. Israelcunaca shitashca 

pambamantaca Matana shuti pueblomanmi rircacuna. 

19Matana pueblomantaca Nahaliel jatun yacucamami rircacuna. Nahaliel yacumantaca 

Bamot pueblomanmi rircacuna. 

20Bamotmantaca Moab llajtapi caj pugru pambaman, Pisga shuti urcu puntamanmi 

rircacuna. Chai urcumantaca, shitashca pambacunatapish ricunallami carca. 

Amorreocunata jatun mandaj Sehonta israelcuna mishashcami 
(Dt 2:26–37) 

21Israelcunaca amorreocunata jatun mandaj Sehonhuan rimachunmi paipaj randi 

huillajcunataca cashna nishpa cacharca: 

22“Ñucanchijmi cambaj llajtata pasangapaj ñanta mañachichun roganchij. 

Ñucanchijca cambaj chagracuna jahuatapish, uva chagracuna jahuatapish mana 

rishunchu. Cancunapaj pugyucunamantapish yacuta mana ubyashunchu. Cambaj 

llajtata pasangacama jatun ñanllatami rishun” nichunmi cacharca. 

23Chashna mañajpipish Sehonca paipaj llajtata israelcuna pasachunca mana 

saquircachu. Ashtahuanpish Sehonca paipaj gentecunata tandachishpami, 

israelcunahuan macanacungapaj shitashca pambaman llujshishpa, Jahaza puebloman 

chayashpa chaipi israelcunahuan macanacurca. 

24Chaipimi israelcunapish amorreocunata espadahuan huañuchishpa paicunapaj 

llajtataca Arnón jatun yacumanta callarishpa Jaboc jatun yacucama, Amón llajtapaj 

lindecunacama quichurcacuna. Amón llajtapaj lindeca sinchi pircata rurashcami carca. 

25Israelcunaca amorreocunapaj tucui pueblocunatami japircacuna. Hesbón 

pueblotapish muyundij uchilla pueblocunandij japishpami chaipi causarcacuna. 

26Amorreocunata jatun mandaj Sehonca, Hesbón pueblopimi causarca. Paica 

ñaupamanmi Moab llajtata jatun mandajhuan macanacushpa mishashpa Moab 

llajtataca Arnón jatun yacucama quichushca carca. 

27Chaimantami yuyachij sumaj shimicunata quillcajcunaca cashna cantarcacuna: 

“Hesbonman shamuichigari. Chai pueblota allichishpa cutin shayachichigari. Jatun 

mandaj Sehonpaj pueblotaca cutin shayachichigari. 

28Hesbón pueblomantaca ninami llujshirca. Jatun mandaj Sehonpaj pueblomantaca 

lunyacuj ninami llujshirca. Chai ninaca Moabpi caj Ar pueblotaca chingachircami. 

Arnón yacu jahuanijcunapi causaj mandajcunatapish chingachircami. 

29¡Moab llajtalla, aij imataj tucurcanguiyari! Quemos diospaj gentecunalla 

chingarishcamari. Quemos diosca paipaj churicuna miticushpa richunpish 

saquishcallamari. Paipaj ushushicunata amorreocunata jatun mandaj Sehón prezu 

apachunpish saquishcallamari. 

30Chashna cashca cajpipish pai mandacun llajtataca chingachircanchijmari. Hesbón 

pueblotaca, Dibón pueblocamami chingachircanchij. Nofa pueblotaca, Medeba 

pueblocamami chingachircanchij” nircacunami. 

31Israelcunaca amorreocunata chashna mishashpami chai llajtapi causarcacuna. 

Basán llajtata jatun mandaj Oghuan israelcuna macanacushpa mishashcami 
(Dt 3:1–11) 

32Moisesca Jazer pueblotapish rijsimugrijcunata cachashpami, chai pueblotapish 

muyundij uchilla pueblocunandij japishpa chaipi causaj amorreocunataca 

llujshichishpa cacharca. 

33Chaimanta tigrashpaca israelcunaca Basanman rina ñantami huichiyarcacuna. 

Chaimi Basán llajtata jatun mandaj Ogca, tucui paipaj gentecunata tandachishpa 

israelcunahuan macanacungapaj llujshishpa Edrei pueblopi israelcunahuan 

macanacurca. 

34Mandaj Diosca Moisestaca: “Ama manchaichu, ñucami jatun mandajtaca paipaj 

tucui gentecunandij, paipaj llajtandij cancunapaj maquipi ña churarcani. Paicunataca 

Hesbonpi causaj amorreocunata, paicunata jatun mandaj Sehonta shinallatajmi 

rurangui” nircami. 

35Israelcunaca Mandaj Dios nishca shinallataj rurashpami jatun mandaj Ogtaca paipaj 

churicunandij, tucui chaipi causajcunandij shujllatapish mana saquishpa tucuita 

huañuchishpa, paicunapaj llajtatapish japirca. 

NÚMEROS 22 

Jatun mandaj Balac, Balaam runata cayachishcami 

1Israelcuna chaimanta rishpaca, Jericó pueblo ch'imbapurapi caj Jordán yacu c'uchu, 

Moab llajtapimi carpa huasicunata shayachishpa tiyarirca. 

2Zipor runapaj churi Balacca, israelcuna amorreocunata tucui imallata rurajtami 

ricurca. 

3Moabitacunaca israelcuna yallitaj achca cajta ricushpami, jatun manchaihuan carca. 

Chashnami moabitacunaca yallitaj llaquilla carca. 

4Chaimi moabitacunaca Madián llajtapaj cunaj yuyajcunataca: “Riquichigari, chai 

gentecunaca shuj huagra chagra q'uihuata tucui millpuj shinallamari, ñucanchij 

llajtataca tucuchigrin” nircacuna. Chai punllacunapica Moab llajtataca, Ziporpaj churi 

Balacmi mandacurca. 

5Paimi Beorpaj churi Balaamta cayamuchun cacharca. Balaamca, paipaj 

llajtapuracuna causan jatun yacu c'uchupi caj Petor pueblopimi causarca. Chai 

pueblomanmi Balacca, Balaamta cayamuchun cashna nishpa cacharca: “Egiptomanta 

llujshimuj gentecuna shamushpami cai llajtacunapi jundashpa, ñuca llajta 

ch'imbapurapi causacun. 

6Chai gentecunaca ñucata yalli c'ari c'aricunamari. Chaimanta paicunata ima 

llaquipish tucuchun ningapaj can shamuchunmi rogani. Can chashna rurajpica, chai 

gentecunata huañuchishpa cai llajtamanta chingachishapishchari. Maijanta can alli 

cashca cachun nijpipish, maijanta can imapish tucushca cachun nijpipish chashna 

tucuj cashcataca yachanimi. Chaimantami can shamuchun rogapani” nichunmi 

cacharca. 

7Chaimi moabitacunata cunaj yuyajcunapish, madianitacunata cunaj yuyajcunapish 

adivinashcamanta cungapaj convidanacunata apashpa rircacuna. Balaampajman 

chayashpaca, Balac imallata nishcatami huillarca. 

8Chaimi Balaamca: –Cunan tutaca caipi samarichij. Mandaj Dios ñucaman ima 

nishcata cancunaman huillashami– nijpimi, moabitacunata pushajcunaca Balaamhuan 

saquirircacuna. 

9Chai tutami Taita Diosca Balaamman ricurishpaca: –¿Canhuan caipi cajcunaca 

picunataj?– nishpa tapurca. 

10Balaamca, Taita Diosmanca cashnami nirca: –Zipor runapaj churi Moab llajtata 

jatun mandaj Balacmi, ñucata cashna ninaman cachashca: 

11Egiptomanta llujshimuj gentecunamari tucui cai llajtacunapi jundashpa causacun. 

Chaimanta cunanca paicunata imapish tucushca canman ningapaj shamui. Can 

chashna nijpica paicunahuan macanacushpa, paicunata mishashpa caimanta 

llujshichishpa cachashapishchari nichunmi cachashca– nirca. 

12Chaimi Taita Diosca Balaamtaca: –Chai runacunahuanca ama richu. Chai 

gentecunataca imapish tucushca canman ama nigringuichu. Paicunaca ñuca alli 

nishcacunami– nirca. 

13Shina nijpi Balaamca cayandij tutamanta utcata jatarishpa Balac cachashca 

pushajcunamanca: –Cancunapaj llajtaman tigraichijlla. Ñucataca Mandaj Diosmi 

cancunahuanca ama richun nin– nircami. 

14Chaimi moabitacunata pushajcunaca Balac maipi canman tigrashpaca: –Balaamca 

ñucanchijhuanca mana shamusha ninchu– nijpi 

15Balacca, cutinllataj shujtaj achca pushajcunata cacharca. Paicunaca ñaupaman 

cachashcacunata yalli ashtahuan alli nishcacunami carca. 

16Paicunapish Balaampajman rishpaca, cashnami nircacuna: –Ziporpaj churi Balacca 

cashnami nin: Ñucapajman shamunataca ama mana shamusha nichu. Shamupailla 

nishpami rogani. 

17Canmanca tucuimanta yalli allicunatami cusha. Can imata rurachun nishcatapish 

rurashami. Chaimanta cunanca chai gentecunata imapish tucushca canman ningapaj 

shamupailla ninmi– nircacunami. 

18Chaimi Balaamca, Balacpajta rurajcunataca cashna nirca: –Jatun mandaj Balac, 

paipaj huasi ucu junda cullquita, curita ñucaman cujpipish mana imata ruragri 

tucunichu. Ñucata Mandaj Dios ama rurangui nishcataca ashalla cachunpish, achca 

cachunpish mana ruragri tucunichu. 

19Chaimanta cancunataca cunan tutaca caipi samarichunmi rogani. Mandaj Dios 

ñucaman imata nijta cutin uyasha– nirca. 

20Chai tutami Taita Diosca Balaamman ricurishpaca: –Cai runacuna canta pushashataj 

nijpica, jatarishpa paicunahuan rilla. Paicunahuan rishpapish ñuca ima nishcallatami 

rurana cangui– nirca. 

Mandaj Diospaj angelpish Balaampaj burropish 

21Taita Dios shina nijpimi, Balaamca cayandij tutamanta utcata jatarishpa, paipaj 

burrota parejashpa Moab llajtata pushajcunahuan rirca. 

22Balaam rijpimi Mandaj Diosca nina sindirij shina p'iñarishpa, paipaj angelta 

cacharca. Chai angelca Balaam ricun ñanpimi Balaamta jarcashpa shayarirca. 

Balaamca paipaj burropi tiyarishca paipajta ruraj ishqui runacunatapish pushashcami 

ricurca. 

23Balaampaj burroca Mandaj Diospaj ángel, espadata maquipi aisashca chaupi ñanpi 

shayacujta ricushpami, ñanmanta llujshishpa chagra jahuata rirca. Chaimi Balaamca 

ñanman tigrachingapaj burrotaca azotishpa macarca. 

24Chaipicarin Mandaj Diospaj angelca, uva chagra chaupita rina ashtahuan quichqui 

ñanpimi shayarigrirca. Chai ñanca ishquindij ladota patacunami carca. 

25Mandaj Diospaj angelta chai burro cutinllataj ricushpaca pata c'uchuman 

pegarishpami, Balaampaj chaquitaca patapi llapichijpi, Balaamca cutinllataj azotishpa 

macarca. 

26Mandaj Diospaj angelca, paicunata ashtahuan ñaupashpa rishpami alli ladomanpish, 

lluqui ladomanpish mana llujshipaj tucuimanta yalli ashtahuan quichqui ñanpi 

shayarigrirca. 

27Mandaj Diospaj angelta chai burro ricushpaca, Balaamta aparishcallatajmi pambapi 

siririrca. Chaimi Balaamca p'iñarishpa burrotaca shuj caspihuan garrotishpa macarca. 

28Chaipimi Mandaj Diosllataj rimachijpi, chai burroca Balaamtaca: –¿Imatataj 

rurashcani? ¿Ima nishpataj ñucataca caihuanca ña quimsa cutin macangui?– nirca. 

29Chaimi, Balaamca chai burrotaca: –¿Ima nishpataj ñucataca chanzata rurangui? 

Shuj espadata ñuca maquipi charicushpaca cunantajmi huañuchiman– nirca. 

30Ashtahuanpish, burroca Balaamtaca: –¿Manachu ñucaca cambaj burro cani? Canca 

ñucata charishca punllamanta cunancamami ñucapi tiyarishpa puringui. Chashna 

cashcamanta maipitaj cunan shina mana cazushcaniyari– nijpimi Balaamca: –Ari 

chashnami– nirca. 

31Mandaj Dios Balaampaj ñahuita pascajpimi, Balaamca Mandaj Diospaj ángel 

espadata maquipi aisashca chaupi ñanpi shayacujta ricurca. Chaimi Balaamca 

cungurishpa pambaman tupajta cumurirca. 

32Chaipimi Mandaj Diospaj angelca Balaamtaca: –¿Ima nishpataj cambaj burrotaca 

azotishpa quimsa cutin macangui? Ñucami cantaca jarcanaman shamurcani. Can 

millaita ruranaman ricujpimi chashna jarcarcani. 

33Burromari ñucata ricushpa, quimsa cutin ladoyan. Chai burro mana ladoyashca 

cajpica, cantaca ñami huañuchiman carcani. Paitaca mana huañuchimanchu carcani– 

nirca. 

34Chaimi Balaamca, Mandaj Diospaj angeltaca: –Ñucaca juchallishcanimari. Cai 

ñanpi quiquin ñuca ñaupajpi jarcacushcataca mana yachashcanichu. Ashtahuanpish 

cunanca ñuca chaiman rina quiquinpi mana alli cajpica tigrashalla– nirca. 

35Ashtahuanpish Mandaj Diospaj angelca Balaamtaca: –Cai runacunahuan rilla. 

Paicunahuan rishpapish, ñuca imatami rimai nini chaillata rimangui– nijpica, 

Balaamca Balac cachashca pushajcunahuanmi rirca. 

36Balacca Balaam shamucun nijta uyashpami, Moab pueblopi tupanaman rirca. Chai 

puebloca Moab llajta linde, Arnón jatun yacu c'uchullapimi carca. 

37Chaipimi Balacca, Balaamtaca: –Ñuca canta cayanaman cachashcataca ¿manachu 

crircangui? ¿Ima nishpataj ñucapajmanca mana shamusha nircangui? ¿Manachu 

ñucaca can imalla nishcata cui tucuipaj cani?– nirca. 

38Chaimi Balaamca Balactaca: –Riqui, ñucaca ñami cambaj ñaupajman shamuni. 

Shina cashpapish ñuca quiquin yuyaillamantaca imata mana rimashachu. 

Ashtahuanpish Taita Dios imata rimachishcallatami rimasha– nirca. 

39Chaimantaca Balacca, Quiriat-huzot pueblomanmi Balaamta pushashpa rirca. 

40Chaipimi Balacca huagracunata, ovejacunata huañuchichishpa Balaammanpish 

paihuan caj pushajcunamanpish caranaman cacharca. 

41Cayandij punllaca Balacca Balaamta pushashpami, Bamot-baal shuti urcuman 

huichiyarca. Chai urcumantami israelcuna carpa huasicunata shayachishpa tiyacun 

shuj mirgata ricunalla carca. 

NÚMEROS 23 

1Chaipimi Balaamca, Balactaca: –Canchis altarcunata caipi shayachi. Canchis 

bizicunatapish, canchis carnerocunatapish huañuchishpa allichichi– nirca. 

2Balacca Balaam nishca shinallatajmi rurarca. Chaipimi Balacpish, Balaampish shuj 

bizihuan, shuj carnerohuan cada altarpi churashpa rupachircacuna. 

3Balaamca, Balactaca cashnami nirca: –Canca can cushpa tucui rupachicushca 

c'uchullapitaj shuyacui. Ñucaca Mandaj Dios ñucahuan tupangapaj 

shamungapishchari. Paihuan tupanamanmi rini. Pai ñucaman imata huillashcata 

canman yachaj chayachishami– nishpaca, shitashca lluchulla urcumanmi rirca. 

Israelcunata Balaam alli cashca cachun nishcami 

4Taita Dios chai urcupi Balaamhuan tupanaman shamujpimi, Balaamca Taita 

Diostaca: –Canchis altarcunata rurashpa shayachichun mandashpa chai altarcunapica, 

cada altarpi shuj bizita, shuj carnerota cushpa rupachishpami shamurcani– nirca. 

5Shina nijpimi Mandaj Diosca Balaam imallata rimanata paipaj shimipi churashpaca: 

–Balac maipi canman tigrashpa rishpa, ñuca canman imallata nishcata huillai– nirca. 

6Balaamca, Balacpajman tigrashpaca, pai cushpa tucui rupachicushca c'uchullapitaj 

paihuan caj pushajcunandij tandalla shayacujtami japirca. 

7Chaipimi Balaamca Mandaj Dios huillachishcata cashna nishpa sumajta huillarca: 

“Aran llajtamantami Balacca ñucataca pushamurca. Inti llujshin ladoman caj 

urcucunamantami Moab llajtata jatun mandajca pushamurca. ¡Jacobta imapish 

tucushca canman ningapaj shamui! Israelcunata llaquichingapaj shamui nishpami 

pushamurca. 

8Imapish tucuchun ninata Taita Dios mana saquijpica ¿maitataj imapish tucushca 

canman nishari? Mandaj Dios manapish llaquichishcataca ñucacarin ¿maitataj 

llaquichishari? 

9Cai peña urcucuna puntamantami israelcunataca ricuni. Cai lomacunamantami 

israelcunataca ricuni. Israelcunaca ima manchai illajllami causacuncuna. Israelcunaca 

shujtaj llajtacuna shina mana causancunachu. 

10Jacobpaj ñutu allpataca ¿pitaj yupai tucungari? Israelcunataca chuscupi 

ch'icanchishca cajpipish, chai shuj mirgallatapish ¿pitaj yupai tucungari? Ñucapish 

ima pandata mana rurajcuna huañuj shinallataj huañushpachari alli caiman. Ñuca 

causana punllacunapish paicuna causashca shinallataj cachun” nircami. 

11Shina nijpimi Balacca, Balaamtaca: –¿Imatataj ruracunguichu imamí? Ñucata 

p'iñajcunata imapish tucushca cachun nichunmari cantaca pushamurcani. 

Ashtahuanpish paicunataca ashtahuan alli cashca cachun ninatachu callaringui 

imamí– nirca. 

12Chaimi Balaamca Balactaca: –Mandaj Dios ñuca shimipi churashcallatami rimana 

cani– nirca. 

13Balacca: –Cunanca israelcuna causacun carpa huasicunata maimantami mana 

tucuita ricunalla, chaiman jacu. Chaimanta paicunataca imapish tucushca cachun 

ningui– nircami. 

14Shina nishpaca, Pisga nishca urcu puntapi caj Zofim pambamanmi pusharca. 

Chaipipish canchis altarcunata shayachishpami, cada altarpi shuj bizita, shuj carnerota 

cushpa rupachirca. 

15Chaipimi Balaamca Balactaca: –Canca can cushpa tucui rupachicushca 

c'uchullapitaj shuyacui. Ñucaca Taita Dioshuan tupangapajmi rini– nirca. 

16Mandaj Diosca Balaamhuan tupashpaca, imalla rimanata Balaampaj shimipi 

churashpami: –Balac maipi cashcaman tigrashpa rishpa, ñuca imalla nishcata 

huillagri– nirca. 

17Balaam tigrashpaca Balactaca pai cushpa tucui rupachicun c'uchupi paihuan caj 

pushajcunahuan tandalla shayacujtami japirca. Chaipimi Balacca Balaamtaca: –

¿Mandaj Diosca imatataj nin?– nirca. 

18Chaimi Balaamca, Mandaj Dios imalla nishcataca cashna nishpa sumajta huillarca: 

“Balac jatariyari, uyayari. Ziporpaj churi ñuca huillashcata alli uyayari. 

19Taita Diosca mana runachu. Llullangapajca. Taita Diosca huañujlla runa shina pai 

rurasha nishcataca mana shujtajyachijchu. Pai rurasha nishcataca ¿manachari 

pajtachingari? Pai ari nishcataca ¿manachari pajtachingari? 

20Israelcunata alli cashca cachun ninatamari Taita Diosmantaca chasquircani. 

Israelcunata alli cashca cachun ninataca paimari curca. Chaimanta ñucaca maitataj 

imapish tucushca cachun nishari. 

21Jacobpaj huahua huahuacunapica ima mana allita rurajta mana ricushcachu. 

Israelcunapica ima millaita rurajta mana ricushcachu. Mandaj paicunapaj Taita 

Diosmari paicunahuanca. Paicunaca ñucanchijta Jatun Mandaj nishpami alabancuna. 

22Egiptomanta llujshichimuj Taita Diosca, búfalo huagra shina fuerzayujmi. 

23Jacobpaj huahua huahuacunata llaquichingapajca brujocunaca mana tiyanchu. 

Israelcunata llaquichingapajca adivinocunaca mana tiyanchu. Ashtahuanpish Taita 

Dios Jacobpaj, israelcunapaj sumaj allicunata rurashcata ricushpaca cunan 

shinallatajmi mancharingacuna. 

24Cai israelcunaca león shinamari jataringa. León shinamari shayaringa. Leonca 

huañuchishpa millpungacama mana siririnchu. Huañuchishpa yahuarta ubyangacama 

mana siririnchu. Cai gentecunapish chashnallatajmi canga” nircami. 

25Shina nijpimi, Balacca Balaamtaca: –Israelcunata imapish tucushca canman mana ni 

tucushpaca, alli cashca canman nishpapish ama nichuyari– nirca. 

26Chaimi, Balaamca Balactaca: –Manachu ñucaca Mandaj Dios ñucata imata nichun 

nishcallatami nisha nircani– nirca. 

27Chaimi, Balacca Balaamtaca: –Cunanca shujtajmanmi pushagrini. Chaiman 

ñucahuan richunmi rogani. Chaimanta israelcunata imapish tucushca canman nichun 

Taita Dios saquingapishchari– nirca. 

28Shina nishpaca Balacca, Balaamtaca shitashca pambacunata tucuita ricunalla Peor 

shuti urcu puntamanmi pusharca. 

29Chaipimi Balaamca, Balactaca: –Caipipish canchis altarcunata shayachi. Canchis 

bizicunatapish, canchis carnerocunatapish huañuchishpa allichi– nirca. 

30Shina nijpimi Balacca, Balaam nishca shina rurashpa cada altarpi shuj bizita, shuj 

carnerota cushpa rupachirca. 

NÚMEROS 24 

1Israelcunataca Mandaj Diosca alli cashca cachun nichunllataj munacushcata 

ricushpami, Balaamca ñaupacunaman ishqui cutin tapushca shinallatajca mana 

tapugrirca. Ashtahuanpish shitashca pamba ladoman muyurishpami shayarirca. 

2Chaimantaca israelcunaca cada aillu ch'ican ch'ican paicunapaj carpa huasicunata 

shayachishpa tiyacujtami ricurca. Diospaj Espíritu paipaj jahuaman shamujpimi, 

3paica Dios huillachishcata cashna huillarca: “Beorpaj churi Balaamca cashnami nin. 

Alli ricushpa huillaj runaca cashnami nin. 

4Taita Dios imalla nishcacunata uyashpa huillajca cashnami nin. Paica urmarcami. 

Ñahui pascashcami urmarca. Chaipica Pailla Tucuita Rurai Tucuj Dios muscuipi shina 

ricurishpa huillashcatami uyarca. 

5¡Jacob cambaj carpa huasicunaca yallitaj sumajmari. Israel cambaj causanaca yallitaj 

sumajmari! 

6Israelcunapaj carpa huasicunaca larca yacucuna shina huachujllami. Jatun yacu uripi 

tiyaj huertacuna shinami. Mandaj Dios tarpushca áloe yuracuna shinami. Yacucuna 

uripi tarpushca cedro yuracuna shinami. 

7Israelcunapaj yacuca jicharicunmi. Paicunapaj huahua huahuacunami yallitaj achca 

yacuta charingacuna. Israelcunata jatun mandajca, Agagta yallimari. Pai mandanaca 

jatunyachishcamari. 

8Egiptomanta llujshichimuj Taita Diosca, búfalo huagra shina fuerzayujmi. 

Israelcunaca paicunata p'iñaj llajtacunataca millpungami. Paicunapaj tullucunatapish 

ñutungami. Israelcunaca paicunapaj flechacunahuan pasajtami satingacuna. 

9Pacajlla chaparashpa siricuj león shinami cangui. Pacajlla chaparashpa siricuj mama 

león shinami cangui. ¿Pitaj cantaca rijchachi tucungari? ¡Cancunata alli cashca cachun 

nijcunaca, alli cashca cachun. Cancunata imapish tucushca cachun nijcunaca, jatun 

llaqui tucushca cachun!” nircami. 

Q'uipa punllacunapi imalla tucunata Balaam huillashcami 

10Shina nijpimi, Balacca, Balaamhuan nina sindirij shina p'iñarishpa maquicunapi 

huajtarishpa cashna nirca: –Cantaca, ñucata p'iñajcunata imapish tucushca canman 

nichunmi pushamurcani. Ashtahuanpish canca ñucata p'iñajcunataca, ñamari quimsa 

cutin alli cashca cachun ningui. 

11Cunanca cambaj llajtaman utca rilla. Ñucaca canmanca ñuca munashcatami cusha 

nircani. Ashtahuanpish Mandaj Diosmari canman chashna cunataca jarcan– nircami. 

12Chaimi Balaamca: –Ñucata pushanaman can cachashcacunamanca manachu 

ñucapish cashna nircani: 

13Jatun mandaj Balac, paipaj huasi ucu junda cullquita, curita ñucaman cujpipish 

Mandaj Dios mandashcata mana cazushpa ñuca munaimanta allitapish mana allitapish 

mana rurai tucunichu. Ashtahuanpish Mandaj Dios imata rimachishcallatami ñucaca 

nisha nircanitaj shiná. 

14Cunanca ñucaca ñuca gentecunapajmanmi ña rigrini. Shina cashpapish, q'uipa 

punllacunapi israelcuna cambaj gentecunata imata rurana cashcata huillangapaj 

shamui– nircami. 

15Chaipica shamuj punllacunapi imalla tucuna cashcatami cashna nishpa huillarca: 

“Beorpaj churi Balaamca cashnami nin. Alli ricushpa huillaj runaca cashnami nin. 

16Taita Dios imalla nishcacunata uyashpa huillajca cashnami nin. Paica urmarcami. 

Ñahui pascashcami urmarca. Chaipica Pailla Tucuita Rurai Tucuj Dios muscuipi shina 

ricurishpa huillashcatami uyarca. 

17Imalla tucunataca ricunimari. Chaica mana cunan punllachu chashna tucunga. 

Shamuj punllapi imalla tucunataca ashallatamari ricuni. Chaica caimi: Jacobmantaca 

LUZEROMI llujshinga. Israelmantaca mandana varami llujshinga. Moabtaca rinrin 

jahuanijllapimi chugrichinga. Setpaj huahua huahuacunataca tucuimi chingachinga. 

18Edomtaca japingacunami. Seirtapish japingacunami. Paicunata p'iñajcunami 

japingacuna. Israelcunaca jatun milagrocunatami rurangacuna. 

19Jacobmantaca tucuita mishajmi llujshinga. Jatun pueblopi saquirishcacunatapish 

chingachingami” nircami. 



331 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Amaleccunata ricushpapish shamuj punllacunapi paicuna imalla tucunatami cashna 

huillarca: “Amalecca llajtacunapaj umami. Ashtahuanpish tucuitaj chingachishcami 

canga” nircami. 

21Ceneocunata ricushpapish, shamuj punllacunapi paicuna imalla tucunatami cashna 

huillarca: “Ceneocuna cancuna causanaca pi mana cuyuchipaj sinchimari. Cancunapaj 

tazinca peña urcupimari. 

22Ashtahuanpish, ceneocunaca tucuitaj chingachishcami canga. Asiriocuna prezu 

apajpimi, chashna tucunga” nircami. 

23Chai q'uipaca shamuj punllacunapi imalla tucuna cashcataca cashnapishmi nirca: 

“Tucui chaicunata Taita Dios chashna rurajpica ¡aij!, ¿pitaj causangari? 

24Mama cucha chaupipi caj Quitim llajtamantaca jatun barcocunami shamunga. 

Chaicunaca Asiriatami llaquichinga. Hebertapish llaquichingami. Chashna ruraj 

cashpapish tucuitaj chingachishcami canga” nircami. 

25Chai q'uipaca, Balaamca, paipaj llajtamanmi tigrarca. Balacpish pai maiman rina 

cashcaman rircallami. 

NÚMEROS 25 

Baal-peor nishca diosta israelcuna adorashcami 

1Israelcunaca Sitim pueblopi cashpami, Moabita huarmicunahuan huainayai 

callarircacuna. 

2Chai huarmicunaca paicunapaj dioscunaman animalcunata huañuchishpa 

cucushpami, israelcunatapish chaiman cayarcacuna. Chaipimi israelcunaca rurashcalla 

dioscunaman cushcacunata micurcacuna, chai dioscunapaj ñaupajpi cungurircacuna. 

3Chashnami israelcunaca, Baal-peor nishca diosta catircacuna. Chaimi Mandaj Diosca 

israelcunahuanca nina sindirij shina yallitaj p'iñarirca. 

4Mandaj Diosca Moisestaca: –Israelcunata pushajcunata tucuicunata japishpa, chaupi 

punlla inti achijnicujpi Mandaj Diospaj ñaupajpi sipishpa huañuchi. Mandaj Dios 

israelcunahuan yallitaj p'iñarishcata anchuchingapaj chashna rurai– nircami. 

5Chaimi Moisesca, israelcunata pushajcunataca: –Cancunapaj aillucunapuramanta 

maijancunalla Baal-peorta adorajcunataca, cada ailluta pushajcunallataj japishpa 

huañuchichij– nirca. 

6Moisespish, tucui israelcunapish Mandaj Dioshuan tupanacuna carpa huasi 

ñaupajpimi huacacurcacuna. Paicuna ricucujpimi israelcunapuramanta shuj runaca, 

paicunapajman madianita huarmita pushashca chayamurca. 

7Aarón curapaj nieto Eleazarpaj churi Finees chaita ricushpaca, tandanacushca 

israelcunapaj chaupimanta jatarishpa lanzata japishpa rishpami, 

8chai Israel runapaj carpa huasiman catishpa yaicushpa, Israel runatapish, chai 

huarmitapish espadahuan huijsamanta huashaman pasajta satishpa ishquindijtataj 

huañuchirca. Chai runata huañuchijpimi, israelcunata huañuchishpa llaquichicun 

llaquica pararirca. 

9Chai llaquipi huañujcunaca 24.000mi carca. 

10Mandaj Diosca, Moisestaca cashnami nirca: 

11–Aarón curapaj nieto Eleazarpaj churi Fineesmi israelcunahuan ñuca yallitaj 

p'iñarishcataca anchuchin. Fineesca paicunapurapi millaita rurajtaca p'iñashpa ñuca 

shinallataj huañuricujmi. Paimantami ñucaca israelcuna millaita rurashcamanta 

huañurishpa llaquichishpa tucuchinataca pararini. 

12Chaimanta paimanca cashna ni: Ñucaca paimanca sumaj causaita cunatami ari nini. 

13Paipish, paipaj huahua huahuacunapish, chaipaj q'uipa huahua huahuacunapish 

curacuna tucushpa caticuchunllami churagrini. Taita Diospajlla canamantatajca 

huañucuj cashcamanta israelcunapaj juchata anchuchingapaj chai runata 

huañuchishcamantami chashna ruragrini ni– nircami. 

14Madianita huarmindijta huañuchishca runaca Salu runapaj churi Zimrimi carca. Salu 

runaca Simeón aillupi caj familiacunapurapi shuj huasi familiata pushajmi carca. 

15Madianita huarmica, Zur runapaj ushushi Cozbi shutimi carca. Zur runaca, 

madianitapurapi caj familiacunapaj shuj huasi familiapaj yaya, madianitacunata 

mandajmi carca. 

16Mandaj Dios Moisesta mandashpaca cashnami nirca: 

17Madianitacunata macashpa huañuchigrichij. 

18Paicunami cancunataca Baal-peor nishca diosta adoranaman umashpa pushashpa 

llaquichirca. Baal-peor shuti diosta adorashcamanta israelcunata llaquichicui 

punllapimi, cancunahuan huainayaj jatun mandajpaj Cozbi shuti ushushitapish 

huañuchirca– nircami. 

NÚMEROS 26 

Israelcuna mashna cashcata Moabpi yupashcami 

1Huañuchij llaquita cachashca q'uipami, Mandaj Diosca Moisestapish, Aarón curapaj 

churi Eleazartapish mandashpaca cashna nirca: 

2“Tandanacushca israelcunata yupashpa quillcai. Paicunataca paicunapaj yayamanta 

ima shina mirarimushca shinallatataj, ishqui chunga huatayujmanta huichiman 

macanacunaman llujshi tucuipaj israelcunallata tucuicunata quillcashpa yupaichij” 

nircami. 

3Moisespish Eleazar curapish Mandaj Dios imallata nishcatami israelcunaman 

huillarca. Jericó ch'imbapurapi caj, Jordán yacu c'uchu uri Moab pambapi 

israelcunaman huillashpaca cashnami nirca: 

4“Mandaj Dios Moisesta ima shina mandashca shinallataj, ishqui chunga 

huatayujmanta huichiman caj israelcunata quillcashpa yupai” nircami. Egiptomanta 

llujshimushca israelcunaca caicunami carca: 

5Israelpaj punta churica, Rubenmi carca. Rubenpaj churicunamanta mirarishcacunaca 

Enocmanta mirarishca enoquitas nishca familiacuna, Falumanta mirarishca faluititas 

nishca familiacuna, 

6Hezronmanta mirarishca hezronitas nishca familiacuna, Carmimanta mirarishca 

carmitas nishca familiacunami carca. 

7Rubenmanta mirarishca familiacunaca tucui chaicunami. Paicunapaj shuticunata 

quillcashpa yupajpica 43.730mi carca. 

8Falupaj churicunamanta mirarishcacunaca eliabita nishcacunami. 

9Eliabpaj churicunaca: Nemuel, Datán, Abiram shuticunami carca. Datán, Abiram 

runacunaca israelcunata cunajcunami carca. Paicunami Mandaj Diostapish, 

Moisestapish, Aarontapish Coré runahuan tucushpa juchachishpa c'amircacuna. 

Datantapish, Abiramtapish Mandaj Diosta p'iñashpa c'ariyashcamantami, 

10allpaca pascarishpa Coré runandij millpurca. Chashnami Coré runahuan tucushpa 

Mandaj Diosta c'ariyajcunaca huañurca. Coré runahuan tucushpa jatarij 250 

israelcunapish nina rupachijpi rupashpami huañurca. Chai llaquicunaca 

shujtajcunapish paicuna shina ama millaita rurachun yuyachingapajmi carca. 

11Chai llaquipica, Coré runapaj churicunaca mana huañurcacunachu. 

12Simeonpaj churicunamanta mirarishca familiacunaca: Nemuel runamanta 

mirarishca nemuelitas nishca familiacuna, Jamín runamanta mirarishca jaminitas 

nishca familiacuna, Jaquín runamanta mirarishca jaquinitas nishca familiacuna, 

13Zera runamanta mirarishca zeraitas nishca familiacuna, Saúl runamanta mirarishca 

saulitas nishca familiacunami carca. 

14Simeonitas nishca familiacunaca tucui chaicunami. Paicunapaj shuticunatapish 

quillcashpa yupajpica 22.200mi carca. 

15Gadpaj churicunamanta mirarishca familiacunaca: Zefón runamanta mirarishca 

zefonitas nishca familiacuna, Hagui runamanta mirarishca haguitas nishca 

familiacuna, Suni runamanta mirarishca sunitas nishca familiacuna, 

16Ozni runamanta mirarishca oznitas nishca familiacuna, Eri runamanta mirarishca 

eritas nishca familiacuna, 

17Arod runamanta mirarishca aroditas nishca familiacuna, Areli runamanta mirarishca 

arelitas nishca familiacunami carca. 

18Gadmanta mirarishca familiacunaca tucui chaicunami. Paicunapaj shuticunatapish 

quillcashpa yupajpica 40.500mi carca. 

19Judapaj churicunaca: Er, Onán shuticunami carca. Er, Onán runacunaca Canaán 

llajtapi cashparajmi huañurca. 

20Judapaj churicunamanta mirarishca familiacunaca: Sela runamanta mirarishca 

selaitas nishca familiacuna, Fares runamanta mirarishca faresitas nishca familiacuna, 

Zera runamanta mirarishca zeraitas nishca familiacunami carca. 

21Fares runapaj churicunamanta mirarishcacunaca: Hezrón runamanta mirarishca 

hezronitas nishca familiacuna, Hamul runamanta mirarishca hamulitas nishca 

familiacunami carca. 

22Judamanta mirarishca familiacunaca tucui chaicunami. Paicunapaj shuticunatapish 

quillcashpa yupajpica 76.500mi carca. 

23Isacarpaj churicunamanta mirarishca familiacunaca: Tola runamanta mirarishca 

tolaitas nishca familiacuna, Fúa runamanta mirarishca funitas nishca familiacuna, 

24Jasub runamanta mirarishca jasubitas nishca familiacuna, Simrón runamanta 

mirarishca simronitas nishca familiacunami carca. 

25Isacar aillumanta mirarishca familiacunaca tucui chaicunami. Paicunapaj 

shuticunatapish quillcashpa yupajpica 64.300mi carca. 

26Zabulonpaj churicunamanta mirarishca familiacunaca: Sered runamanta mirarishca 

sereditas nishca familiacuna, Elón runamanta mirarishca elonitas nishca familiacuna, 

Jahleel runamanta mirarishca jahleelitas nishca familiacunami carca. 

27Zabulonitas nishca familiacunaca tucui chaicunami. Paicunapaj shuticunatapish 

quillcashpa yupajpica 60.500mi carca. 

28Josepaj Manasés, Efraín ishqui churicunamanta mirarishca familiacunaca. 

29Manasespaj churicunamanta mirarishcacunaca: Maquir runamanta mirarishca 

maquiritas nishca familiacunami carca. Maquirca Galaad churitami charirca. 

Galaadmanta mirarishca galaaditas nishca familiacunami carca. 

30Galaadpaj churicunamanta mirarishcacunaca: Jezer runamanta mirarishca jezeritas 

nishca familiacuna, Helec runamanta mirarishca helequitas nishca familiacuna, 

31Asriel runamanta mirarishca asrielitas nishca familiacuna, Siquem runamanta 

mirarishca siquemitas nishca familiacuna, 

32Semida runamanta mirarishca semidaitas nishca familiacuna, Hefer runamanta 

mirarishca heferitas nishca familiacunami carca. 

33Hefer runapaj churi Zelofehad runaca, churicunataca mana charircachu. 

Ushushicunallatami charirca. Zelofehadpaj ushushicunaca Maala, Noa, Hogla, Milca, 

Tirsa shuticunami carca. 

34Manasesmanta mirarishca familiacunaca, tucui chaicunami. Paicunapaj 

shuticunatapish quillcashpa yupajpica 52.700mi carca. 

35Efrainpaj churicunamanta mirarishca familiacunaca: Sutela runamanta mirarishca 

sutelaitas nishca familiacuna, Bequer runamanta mirarishca bequeritas nishca 

familiacuna, Tahán runamanta mirarishca tahanitas nishca familiacunami carca. 

36Sutelapaj churimanta mirarishcacunaca: Erán runamanta mirarishca eranitas nishca 

familiacunami carca. 

37Efrainpaj churicunamanta mirarishca familiacunaca tucui chaicunami. Paicunapaj 

shuticunatapish quillcashpa yupajpica, 32.500mi carca. Tucui chaicunami, Josepaj 

churicunamanta mirarishca familiacuna carca. 

38Benjaminpaj churicunamanta mirarishca familiacunaca: Bela runamanta mirarishca 

belaitas nishca familiacuna, Asbel runamanta mirarishca asbelitas nishca familiacuna, 

Ahiram runamanta mirarishca ahiramitas nishca familiacuna, 

39Sufam runamanta mirarishca sufamitas nishca familiacuna, Hufam runamanta 

mirarishca hufamitas nishca familiacunami carca. 

40Bela runaca Ard, Naamán churicunatami charirca. Ard runamanta mirarishcacunaca 

arditas nishca familiacuna, Naamán runamanta mirarishcacunaca naamitas nishca 

familiacunami carca. 

41Benjaminpaj churicunamanta mirarishca familiacunaca tucui chaicunami. 

Paicunapaj shuticunatapish quillcashpa yupajpica 45.600mi carca. 

42Danpaj churicunamanta mirarishca familiacunaca: Súham runamanta mirarishca 

suhamitas nishca familiacunami carca. Danmanta mirarishca familiacunaca tucui 

chaicunami. 

43Suhamita nishca familiacunapaj shuticunatapish quillcashpa yupashcaca 64.400mi 

carca. 

44Aserpaj churicunamanta mirarishca familiacunaca: Imna runamanta mirarishca 

imnitas nishca familiacuna, Isúi runamanta mirarishca isuitas nishca familiacuna, 

Bería runamanta mirarishca beriaitas nishca familiacunami carca. 

45Beriapaj churicunamanta mirarishcacunaca: Heber runamanta mirarishca heberitas 

nishca familiacuna, Malquiel runamanta mirarishca malquielitas nishca familiacunami 

carca. 

46Aser runaca Sera shuti ushushitapishmi charirca. 

47Aserpaj churicunamanta mirarishca familiacunaca tucui chaicunami. Paicunapaj 

shuticunatapish quillcashpa yupajpica 53.400mi carca. 

48Neftalipaj churicunamanta mirarishca familiacunaca: Jahzeel runamanta mirarishca 

jahzeelitas nishca familiacuna, Guni runamanta mirarishca gunitas nishca familiacuna, 

49Jezer runamanta mirarishca jezeritas nishca familiacuna, Silem runamanta 

mirarishca silemitas nishca familiacunami carca. 

50Neftalimanta mirarishca familiacunaca tucui chaicunami. Paicunapaj 

shuticunatapish quillcashpa yupajpica 45.400mi carca. 

51Tucui israelcunapaj shuticunata quillcashcata yupashcacunata tucuita tandachishpa 

yupajpica 601.730mi carca. 

Allpata chaupichun mandashcami 

52Mandaj Dios Moisesta mandashpaca cashnami nirca: 

53“Shuticunata quillcashpa yupashca israelcunamanca, ima shina shuticunata 

quillcashca shinallataj allpata chaupishpa cungui. 

54Achca caj aillumanca, achca allpata cungui. Ashalla caj aillumanca ashalla allpata 

cungui. Shuticunata quillcashpa yupashca shinallataj allpacunatapish cada 

quiquinman cungui. 

55Allpata chaupishpaca sorteashpa cungui. Maijan yayapaj aillupura cashpapish, 

chaipurallapitaj japichuncuna. 

56Allpata chaupishpa sorteajpica, maipi urmashcapi japichun. Achcacunaca, achca 

allpatami japinga. Ashallacunapish, ashalla allpatami japinga” nircami. 

Levipaj aillutapish shuticunata quillcashpa yupashcami 

57Levipaj churicunamanta mirarishca familiacunata quillcashpa yupajpica caicunami: 

Gersonmanta mirarishca gersonitas nishca familiacuna, Coatmanta mirarishca coatitas 

nishca familiacuna, Merari runamanta mirarishca meraritas nishca familiacunami 

carca. 

58Levitacunamanta mirarishca familiacunaca: Libnitas nishca familiacuna, hebronitas 

nishca familiacuna, mahlitas nishca familiacuna, musitas nishca familiacuna, coreitas 

nishca familiacunami carca. Coatca Amram shuti churitami charirca. 

59Amrampaj huarmica Leví runapaj ushushi Jocabedmi carca. Leví runaca Egiptopi 

cashparajmi, Jocabed ushushitaca charirca. Jocabed huarmica Amramhuanmi Aarón, 

Moisés churicunatapish, María shuti ushushitapish charirca. 

60Aaronca Nadab, Abiú, Eleazar, Itamar shuti churicunatami charirca. 

61Nadabhuan, Abiuhuanca manapish rupachina ninahuan Mandaj Diosman cushpa 

rupachicushcamantami, Mandaj Diospaj ñaupajpi huañurca. 

62Levitacunamanta mirarishcacunata shuj quillata charij huahuacunamanta huichiman 

tucui c'aricunapaj shuticunatapish quillcashpa yupajpica 23.000mi carca. Israelcunata 

quillcashpa yupacushpaca levitacunataca mana quillcashpa yuparcachu. 

Israelcunapurapi tarpuna allpata mana cuna cashcamantami israelcunahuan tandalla 

levitacunataca mana quillcarca. 

Egiptomanta llujshimushpa shitashca pambapi causashpa shamujcunaca 
Calebhuan Josuellahuanmi mana huañushca 

63Moiseshuan Eleazar curahuan tucushpa quillcashpa yupashcacunaca tucui 

chaicunami. Paicunaca Jericó pueblo ch'imbanijpi, Jordán yacu c'uchu uripi caj Moab 

pambapimi tucui israelcunata quillcashpa yuparca. 

64Sinaí urcupi caj shitashca pambapi cashpa Moiseshuan Aarón curahuan tucushpa 

shuticunata quillcashpa yupashca israelcunaca, Jordán yacu uripi cashpa yupanapajca 

ñami tucui huañushca carca. 

65Paicunataca Mandaj Diosmi: “Cai shitashca pambapimi huañungacuna” nishca 

carca. Mandaj Dios huañungami nishcacunaca tucuicunami huañurcacuna. Jefonepaj 

churi Calebhuan, Nunpaj churi Josuellahuanmi saquirirca. 

NÚMEROS 27 

Zelofehadpaj ushushicuna allpata mañashcami 

1Josepaj churi Manasesmanta mirarishca familiacunaca: Manasespaj churi Maquir. 

Maquirpaj churi Galaad. Galaadpaj churi Hefer. Heferpaj churi Zelofehadmi carca. 

Zelofehad runaca ushushicunallatami charirca. Paicunaca Maala, Noa, Hogla, Milca, 

Tirsa shuticunami carca. Paicunami Moisespajman rishpa, 

2Dioshuan tupanacuna carpa huasi pungupi Moisespaj, Eleazar curapaj, israelcunata 

pushajcunapaj, tucui israelcunapaj ñaupajpi shayarishpa cashna nircacuna: 

3“Ñucanchij yayaca shitashca pambapimi huañurca. Paica Coré runahuan tucushpa, 

Mandaj Diosta p'iñashpa c'amijcuna huañuipica mana huañurcachu. Ashtahuanpish 

paipaj quiquin juchamantami huañurca. Paica churicunataca mana charircachu. 

4Ñucanchij yaya churicunata mana charishcallamanta, paipaj shutita anchuchishpa 

familiacunata chingachinaca mana allichu. Ñucanchij yayapaj familiacuna ama 

chingarichunca, ñucanchij yayapaj huauquicuna japishca allpamanta ashata 

chaupishpa ñucanchijman cuichij” nircacunami. 

5Moisesca chai huarmicuna mañashcataca Mandaj Diostami tapugrirca. 

6Mandaj Diosca Moisestaca cashnami nirca: 

7“Zelofehadpaj ushushicunaca paicuna japina cashcallatatajmi mañacuncuna. 

Paicunapaj yaya japina cashcataca paicunapaj yayapaj huauquicuna japishca 

allpamanta chaupishpa chai ushushicunaman cuichij. 

8Israelcunataca cashna ni: Israelcunamanta maijan cashpapish c'ari huahuata mana 

charishpa huañujpica, pai japina cashcataca ushushicuna japichun. 

9Ushushitapish mana charishpa huañujpica, pai japina cashcataca huañuj runapaj 

huauquicuna japichun. 

10Huauquicunapish mana tiyajpica, huañujpaj yayapaj huauquicuna japichun. 

11Huañujpaj yayapaj huauquicunapish mana tiyajpica, pai japina cashcataca c'uchulla 

familia japichun. Chaicunaca paipajmi canga” nircami. Cai mandashcacunaca 

israelcuna chashnataj ruracuchunlla mandashcami. Moisesca Mandaj Dios mandashca 

shinallatajmi rurarca. 

Moisespaj randi israelcunata pushaj cachun Josueta churashcami 
(Dt 31:1–8) 

12Mandaj Diosca Moisestaca cashnami nirca: –Abarim urcu jahuaman huichiyai. 

Chaiman huichiyashpa israelcunaman ñuca cushca llajtata ricui. 

13Chai llajtata ricushca q'uipaca, cambaj huauqui Aarón shinallataj cambaj ñaupa 

yayacunahuan tandanacugringuillami. 

14Zin shuti shitashca pambapi israelcuna yacu illan nishpa p'iñachijpimi cancunaca 

ñuca mandashca shina mana rurashpa ñuca ima jucha illaj cashcataca israelcunapaj 

ñaupajpi mana ricuchishpa, ñuca mandashcataca mana cazurcanguichij– nircami. Chai 

yacucunaca Cadespi yacu illan nishpa p'iñanacushcami. Chaica Zin shuti shitashca 

pambapimi. 

15Mandaj Dios chashna nijpimi, Moisesca: 

16–Mandaj Dios tucuicunaman causaita cuj Dios, israelcunata pushachunca shuj 

runata churahuai. 

17Mandaj Dios agllashca israelcunaca michij illajlla ama saquirichun shuj pushajta 

churahuai. Paica israelcunapaj puntapi llujshichun. Israelcunapaj puntapi yaicuchun. 

Maiman llujshichishpapish maiman yaicuchishpapish pai pushachun churahuai– nirca. 

18Chaimi Mandaj Diosca Moisestaca: –Nunpaj churi Josuemi ñucata cazuj, c'ari c'ari 

runa. Paipaj uma jahuapi cambaj maquita churai. 

19Chai q'uipaca Eleazar curapaj ñaupajman, tucui israelcunapaj ñaupajman pushashpa 

paicunapaj ñaupajpi canmi paicunataca pushangui nishpa churai. 

20Tucui israelcuna Josueta cazuchunca, canpi tiyaj alli nishca canata chaupishpa paipi 

churangui. 

21Josueca Eleazar curapajman richun. Eleazarca Urimhuan Mandaj Diosta tapushpa, 

chai ricuchishca shina huillachun. Eleazar cura ima nishcallata rurashpa Josuepish, 

tucui israelcunapish maiman llujshina cajpipish llujshichun, maiman yaicuna cajpipish 

yaicuchun– nircami. 

22Moisesca Mandaj Dios ima shina mandashca shinallataj rurashpami Josuetaca, 

Eleazar curapaj ñaupajpi, tucui israelcunapaj ñaupajpi churarca. 

23Chaipimi Moisesca Mandaj Dios paita ima shina mandashca shinallataj Josuepaj 

jahuapi paipaj maquicunata churashpa israelcunataca canmi pushangui nishpa 

churarca. 

NÚMEROS 28 

Taita Diosman punllanta cunami 
(Ex 29:38–46) 

1Mandaj Dios Moisesta mandashpaca cashnami nirca: 

2Israelcunata mandashpaca cashna ni: Ñucaman cuna cashcatapish, ñucapaj micuna 

cachun cusashpa cunatapish ñuca mandashca punllapitaj cuchun mandai. Chai 

cushcacunaca ñucapajca mishquijlla ashnacujmi canga. 

3Paicunataca Mandaj Diosman cushpa rupachinataca caicunata cuchun mandai: Shuj 

huatata charij ishqui malta c'ari ovejata punllanta cuchun. Chaicunaca ima mana 

tucushca cachun. Chai shina cushpa tucui rupachinataca punllanta cucuchunlla. 

4Shuj malta c'ari ovejataca tutamanta cuchun, caishuj malta c'ari ovejataca chishita 

cuchun. 

5Chaquishca granotaca shuj efata chungapi chaupishca shuj parte ashtahuan alli 

cutata, olivasta tacashca shuj hin aceiteta chuscupi chaupishca shuj parte aceitehuan 

chapushcahuan cuchun. 

6Mandaj Diospaj mishquijlla ashnacuj cachun cushpa Mandaj Diosman punllanta 

cunataca, Sinaí urcupi mandashcami. 

7Tallina vinotaca shuj hinta chuscupi chaupishca, shuj parteta cada malta c'ari 

ovejahuan cuchun. Ashtahuan alli vinotaca Diospajlla ucupi Mandaj Diospaj ñaupajpi 

tallichun. 

8Caishuj malta c'ari ovejataca chishita cuchun. Tutamanta imallahuan cushca 

shinallataj cuchun. Tallina vinotapish tutamanta cushca shinallataj cuchun. Chai 

cushcacunaca Mandaj Diospajca mishquijlla ashnacujmi canga. 

Taita Diosman samana punllacunapi cunami 

9Samana punllapica, shuj huatayuj ishqui c'ari ovejata cuchun. Chaicunaca ima mana 

tucushca cachun. Chaquishca granotaca shuj efata chungapi chaupishca ishqui parte 

ashtahuan alli cutata aceitehuan chapushcahuan cuchun. Tallina vinotapish cuchun. 

10Cushpa tucui rupachinata, tallina vinota, punllanta cucushca jahuapish samana 

punllapi cushpa tucui rupachinataca cada samana punllapi cucuchunlla. 

Taita Diosman quillanta cunami 

11Quilla callari punta punllapica ishqui bizita, shuj carnerota, shuj huatayuj canchis 

c'ari ovejata Mandaj Diosman cushpa tucui rupachichun. Chai animalcunaca ima 

mana tucushca cachun. 

12Bizicunahuanca cada bizihuan shuj efata chungapi chaupishca quimsa parte 

ashtahuan alli cutata aceitehuan chapushcahuan cuchun. Carnerocunahuanca cada 

carnerohuan shuj efata chungapi chaupishca, ishqui parte ashtahuan alli cutata 

aceitehuan chapushcahuan cuchun. 

13Shuj huatayuj c'ari ovejacunahuanca cada ovejahuan shuj efata chungapi chaupishca 

shuj parte ashtahuan alli cutata aceitehuan chapushcahuan cuchun. Chai cushcacunaca 

Mandaj Diospajca mishquijlla ashnacujmi canga. 

14Tallina vinotaca cashna cuchun: Bizicunahuanca cada bizihuan shuj hinta ishquipi 

chaupishca shuj parte vinohuan cuchun. Carnerocunahuanca cada carnerohuan shuj 

hinta quimsapi chaupishca shuj parte vinohuan cuchun. Shuj huatayuj c'ari 

ovejacunahuanca cada ovejahuan shuj hinta chuscupi chaupishca shuj parte vinohuan 

cuchun. Mandaj Diosman cushpa tucui rupachinataca, quilla callari punllapica, cada 

quilla huata jundatataj cucuchunlla. 

15Cushpa tucui rupachinata, tallina vinota punllanta cucushca jahuapish, juchamanta 

Mandaj Diosman cunataca shuj chivota cuchun. 

Taita Diosman jatun fiestacunapi cunami 
(Lv 23:1–44) 

16Mandaj Diospaj Pascua punllaca huatapaj punta quilla, chai quillapaj chunga chuscu 

punllapimi canga. 

17Chai quillapaj chunga pichca punllapica jatun fiesta cachun. Chaipica canchis 

punllacunata levadura illajlla tandata micunguichij. 

18Fiesta callari punta punllapica tucuicunata cayashpa Diospajlla tandanacuita 

ruranguichij. Chai punllapica sinchi trabajocunataca imata ama ruranguichij. 

19Chai punllacunapi Mandaj Diosman cushpa rupachinataca ishqui bizita, shuj 

carnerota, shuj huatayuj canchis c'ari ovejacunata cushpa tucui rupachinguichij. Chai 

animalcunaca ima mana tucushca cachun. 

20Bizicunahuanca cada bizihuan shuj efata chungapi chaupishca quimsa parte alli 

cutata aceitehuan chapushcahuan cunguichij. Carnerocunahuanca cada carnerohuan 

shuj efata chungapi chaupishca ishqui parte ashtahuan alli cutata aceitehuan 

chapushcahuan cunguichij. 

21Shuj huatayuj c'ari ovejacunahuanca cada ovejahuan shuj efata chungapi chaupishca 

shuj parte ashtahuan alli cutata aceitehuan chapushcahuan cunguichij. 

22Juchallishcamanta Mandaj Dioshuan alli tucungapajca shuj chivota cunguichij. 

23Tucui caicunataca cada tutamanta punllanta cushpa tucui rupachicushca jahuapish 

cunguichij. 

24Chai fiestapica, Mandaj Diospaj mishquijllata ashnacuj cachunca micunatapish, 

cushpa rupachinacunatapish, canchis punllapitaj chai shinallataj ruranguichij. Cushpa 

tucui rupachinata, tallina vinotapish punllanta cuna cashcacunataca chai 

punllacunapipish ama saquinguichijchu. 

25Fiesta tucuri canchis punllapica, tucuicunata cayashpa Diospajlla tandanacuita 

ruranguichij. Chai punllapica sinchi trabajocunataca imata ama ruranguichij. 

Punta p'ucushca granocunata Diosman cunami 
(Lv 23:9–22) 



341 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

26Punta p'ucushca mushuj granocunata Mandaj Diosman cucui semana fiesta 

punllapipish, tucuicunata cayashpa Diospajlla tandanacuita ruranguichij. Chai 

punllapica sinchi trabajocunataca imata ama ruranguichij. 

27Mandaj Diospaj mishquijlla ashnacuj cachun cushpa tucui rupachinataca, ishqui 

bizita, shuj carnerota, shuj huatayuj canchis c'ari ovejacunata cunguichij. 

28Chaicunahuan cuna cutataca bizicunahuanca cada bizihuan shuj efata chungapi 

chaupishca, quimsa parte ashtahuan alli cutata aceitehuan chapushcahuan cunguichij. 

Carnerocunahuanca cada carnerohuan shuj efata chungapi chaupishca ishqui parte 

ashtahuan alli cutata aceitehuan chapushcahuan cunguichij. 

29Shuj huatayuj c'ari ovejacunahuanca, cada ovejahuan shuj efata chungapi 

chaupishca shuj parte ashtahuan alli cutata aceitehuan chapushcahuan cunguichij. 

30Cancunapaj juchacunamantaca shuj chivota cunguichij. 

31Cushpa tucui rupachinata, tallina vinotapish punllanta cuna cashcataca chai 

punllacunapipish ama saquinguichijchu. Chai animalcunaca ima mana tucushca 

cachun. 

NÚMEROS 29 

Trompetacunapi tocashpa fiestata ruranami 
(Lv 23:23–25) 

1Canchis quillapaj punta punllapica, tucuicunata cayashpa Diospajlla tandanacuita 

ruranguichij. Chai punllapica cancuna trompetacunapi tocana punlla cachun. Chai 

punllapica sinchi trabajocunataca imata ama ruranguichij. 

2Mandaj Diospaj mishquijlla ashnacuj cachun cunataca shuj bizita, shuj carnerota, 

shuj huatayuj canchis c'ari ovejacunata cushpa tucui rupachinguichij. Chai 

animalcunaca ima mana tucushca cachun. 

3Chaicunahuan cuna cutataca, bizihuanca shuj efata chungapi chaupishca quimsa 

parte ashtahuan alli cutata aceitehuan chapushcahuan cunguichij. Carnerohuanca shuj 

efata chungapi chaupishca ishqui parte ashtahuan alli cutata aceitehuan 

chapushcahuan cunguichij. 

4Shuj huatayuj c'ari ovejacunahuanca cada ovejahuan shuj efata chungapi chaupishca, 

shuj parte ashtahuan alli cutata aceitehuan chapushcahuan cunguichij. 

5Juchallishcamanta Mandaj Dioshuan alli tucungapajca shuj chivota cunguichij. 

6Quillanta cushpa tucui rupachinatapish, punllanta cushpa tucui rupachinatapish, 

tallina vinotapish chai punllacunapipish cunataca ama saquishpa mandashcapi nishca 

shinallataj cunguichij. Chai cushcacunaca Mandaj Diospajca mishquiman ashnacujmi 

canga. 

Diosman cutirishpa imallata cunami 
(Lv 23:26–32) 

7Chai canchis quillallapitaj chunga punllapica, tucuicunata cayashpa Diospajlla 

tandanacuita ruranguichij. Mana alli rurashcata yuyarishpa cancunapaj alma 

llaquirishpa Diosman cutiringuichij. Chai punllapica ima ruranata ama ruranguichij. 

8Mandaj Diospaj mishquijlla ashnacuj cachun cunataca shuj bizita, shuj carnerota, 

shuj huatayuj canchis c'ari ovejacunata cunguichij. Chai animalcunaca ima mana 

tucushca cachun. 

9Chaicunahuan cuna cutataca cashna cunguichij: Bizihuanca shuj efata chungapi 

chaupishca quimsa parte ashtahuan alli cutata aceitehuan chapushcahuan cunguichij. 

Carnerohuanca shuj efata chungapi chaupishca ishqui parte ashtahuan alli cutata 

aceitehuan chapushcahuan cunguichij. 

10Shuj huatayuj c'ari ovejacunahuanca cada ovejahuan shuj efata chungapi chaupishca 

shuj parte ashtahuan alli cutata aceitehuan chapushcahuan cunguichij. 

11Juchamanta cunataca shuj chivota cunguichij. Cushpa tucui rupachinata, tallina 

vinotapish punllanta cuna cashcacunataca chai punllacunapipish ama 

saquinguichijchu. 

Ramadacunallapi fiestata ruranami 
(Lv 23:33–44) 

12Chai canchis quillallapitaj chunga pichca punllapica, tucuicunata cayashpa 

Diospajlla tandanacuita ruranguichij. Chai punllapica sinchi trabajocunataca imata 

ama ruranguichij. Mandaj Diospaj jatun fiestataca canchis punllacunata ruranguichij. 

13Fiesta callari punllapica, Mandaj Diospaj mishquijlla ashnacuj cachun cushpa 

rupachinataca chunga quimsa bizita, ishqui carnerota, shuj huatayuj chunga chuscu 

c'ari ovejata cushpa tucui rupachinguichij. Chai animalcunaca ima mana tucushca 

cachun. 

14Chaicunahuan cuna cutataca bizicunahuanca cada bizihuan shuj efata chungapi 

chaupishca quimsa parte ashtahuan alli cutata aceitehuan chapushcahuan cunguichij. 

Carnerocunahuanca cada carnerohuan shuj efata chungapi chaupishca ishqui parte 

ashtahuan alli cutata aceitehuan chapushcahuan cunguichij. 

15Shuj huatayuj c'ari ovejacunahuanca cada ovejahuan shuj efata chungapi chaupishca 

shuj parte ashtahuan alli cutata aceitehuan chapushcahuan cunguichij. 

16Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

17Cati punllapica chunga ishqui bizita, ishqui carnerota, shuj huatayuj chunga chuscu 

c'ari ovejata cunguichij. Chai animalcunaca ima mana tucushca cachun. 

18Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

19Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

20Quimsa punllapica, chunga shuj bizita, ishqui carnerota, shuj huatayuj chunga 

chuscu c'ari ovejata cunguichij. Chai animalcunaca ima mana tucushca cachun. 

21Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

22Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

23Chuscu punllapica chunga bizita, ishqui carnerota, shuj huatayuj chunga chuscu 

c'ari ovejata cunguichij. Chai animalcunaca ima mana tucushca cachun. 

24Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

25Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

26Pichca punllapica, iscun bizita, ishqui carnerota, shuj huatayuj chunga chuscu c'ari 

ovejata cunguichij. Chai animalcunaca ima mana tucushca cachun. 

27Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

28Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

29Sujta punllapica, pusaj bizita, ishqui carnerota, shuj huatayuj chunga chuscu c'ari 

ovejata cunguichij. Chai animalcunaca ima mana tucushca cachun. 

30Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

31Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

32Canchis punllapica canchis bizita, ishqui carnerota, shuj huatayuj chunga chuscu 

c'ari ovejata cunguichij. Chai animalcunaca ima mana tucushca cachun. 

33Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

34Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

35Pusaj punllapica Mandaj Diospajlla jatun tandanacuita ruranguichij. Chai punllapica 

sinchi trabajocunataca imata ama ruranguichij. 

36Mandaj Diospaj mishquijlla ashnacuj cachun cunataca shuj bizita, shuj carnerota, 

shuj huatayuj canchis c'ari ovejata cunguichij. Chai animalcunaca ima mana tucushca 

cachun. 

37Chai animalcunahuan cuna cutata, tallina vinotaca, cada bizihuan, cada 

carnerohuan, shuj huatayuj cada c'ari ovejahuanpish ima shina cunata mandashcapi 

nishca shinallataj cunguichij. 

38Juchamantaca shuj chivota cunguichij. Cushpa tucui rupachinata, tallina vinotapish 

punllanta cuna cashcacunataca chai punllacunapipish ama saquinguichijchu. 

39“Jatun fiesta punllacunapica, Mandaj Diosmanca tucui chaicunatami cuna 

canguichij. Cuna tucushcacunatapish, cuna munaimanta cuna tucushcacunatapish, 

cushpa tucui rupachinacunatapish, cuna cutatapish, tallina vinotapish, Dioshuan alli 

tucungapaj cuna cashcacunatapish punllanta cuna cashcacunataca chai 

punllacunapipish ama saquinguichijchu” nircami. 

40Mandaj Dios tucui imallata nishcacunatami Moisesca israelcunaman huillarca. 

NÚMEROS 30 

Diosman imata cuna tucushcataca pajtachichuntaj mandashcami 

1Moisesca Israel aillucunata pushajcunata mandashpaca cashnami nirca: “Mandaj 

Diosca cashnami nin: 

2Mandaj Diosman maijan cashpapish cuna tucushcata cusha nishpa, mana cashpaca 

paipaj alma yuyachijpi tucui almahuan cushatajmi nishcataca ama p'aquichun. 

Ashtahuanpish paipaj shimihuan imata nishcataca chaitataj rurachun. 

3Maijan soltera cashpapish paipaj yayapaj huasipi causacushparaj, Mandaj Diospajta 

rurana tucushpa pajtachinataj tucungachari. 

4Mandaj Diospajta ruranataj tucushpa tucui almahuan pajtachinataj tucushcata paipaj 

yaya yachaj chayashpa mana jarcajpica, paipaj tucui almahuan ruranataj tucushcataca 

pajtachichuntaj. 

5Ashtahuanpish paipaj yaya yachaj chayashpa jarcajpica, chai solteraca paipaj tucui 

almahuan ruranataj tucushcataca saquichunlla. Paipaj yaya jarcajpi mana 

pajtachishcamanta Mandaj Diosca chai solterataca perdonangami. 

6Shinallataj maijan solterapish Mandaj Diospajta ruranataj tucushpa tucui almahuan 

rurashatajmi nishpa pajtachina tucushcata manaraj pajtachishpa cazarangachari. 

7Mandaj Diospajta ruranataj tucushcata paipaj cusa yachaj chayashpa mana jarcajpica, 

chai huarmica paipaj tucui almahuan pajtachishatajmi nishcataca pajtachichuntaj. 

8Ashtahuanpish paipaj cusa yachaj chayashpa jarcajpica, Mandaj Diospajta ruranataj 

tucushpa paipaj shimihuan pajtachishatajmi nishcataca ama rurashpa saquichunlla. 

Mandaj Diosca chai huarmitaca perdonangami. 

9Ashtahuanpish viuda huarmi, cusa shitashca huarmi Mandaj Diospajta ruranataj 

tucushpa tucui paipaj almahuan pajtachishatajmi nishpaca chaitaca pajtachichuntaj. 

10Maijan huarmipish cusayuj tucushca q'uipa, Mandaj Diospajta ruranataj tucushpa 

paipaj tucui almahuan pajtachishatajmi ningachari. 

11Paipaj cusa chaita yachaj chayashpa mana imata nishpa mana jarcajpica, chai 

huarmica paipaj tucui almahuan ruranataj tucushcataca pajtachichuntaj. 

12Ashtahuanpish paipaj cusa chaita yachaj chayashpa chai punllataj jarcajpica, chai 

huarmica ruranataj tucushpa paipaj shimihuan pajtachishatajmi nishcataca 

saquichunlla. Paipaj cusa jarcashcamanta Mandaj Diosca chai huarmitaca 

perdonangami. 

13Mandaj Diospajta ruranataj tucushpa paipaj tucui almahuan pajtachishatajmi nij 

huarmitaca paipaj cusami rurachun saquinga, mana cashpaca jarcanga. 

14Yachaj chayashca punllamanta cusa imata mana nishpa, tauca punllacunacama 

upalla saquirishpaca, paipaj huarmi Diospajta ruranataj tucushpa paipaj tucui 

almahuan pajtachishatajmi nishcataca pajtachichunlla nishcatami ricuchin. 

15Ashtahuanpish yachaj chayashca punllapi imata mana nishca jahua, q'uipa 

punllacunapi jarcangachari. Chashna rurashpaca, paipaj huarmipaj juchataca cusami 

aparinga” nircami. 

16Tucui chai mandashcacunaca, Mandaj Dios Moisesta huillachishpa mandashcami. 

Mandaj Diospajta shuj huarmi rurana tucushcataca paipaj cusa rurai nijllapi ruranata. 

Shuj soltera paipaj yayapaj huasipi causacushparaj Mandaj Diospajta rurana 

tucushcataca paipaj yaya rurai nijllapi rurana cashcata mandashcami. 

NÚMEROS 31 

Israelcunaca paicunata llaquichishca shinallataj madianitacunata llaquichishcami 

1Mandaj Dios Moisesta mandashpaca cashnami nirca: 

2“Madianitacuna israelcunata llaquichishcamanta paicunatapish llaquichichij. Chai 

q'uipaca cambaj yayacunahuan tandanacugringuillami” nircami. 

3Chaimi Moisesca israelcunataca cashna nirca: –Madianitacunahuan macanacunaman 

ringapaj cancunapuramanta maijancunata allichichij. Israelcunata llaquichishcamanta 

paicunatapish Mandaj Dios llaquichinata pajtachingapaj richij. 

4Chai macanacuimanca, cada aillumanta 1.000 soldadocunata cachaichij– nircami. 

5Shina nijpica, tucui israelcunamantaca cada aillumantami 1.000 soldadocunata 

allichirca. Macanacuiman rinalla cajcunaca tucuimantaca 12.000 soldadocunami 

carca. 

6Moisesca chai macanacuimanca cada aillumanta 1.000 soldadocunatami cacharca. 

Eleazar curapaj churi Fineesca Diospajlla ucupi tiyaj vasocunata, tocanapaj 

trompetacunatapish apashcami rirca. 

7Israelcunaca madianitacunahuanca Mandaj Dios Moisesta mandashca shinallatajmi 

macanacurca. Tucui c'aricunatami huañuchirca. 

8Chaicunata huañuchishca jahuapish Madián llajtata jatun mandajcunataca Evi, 

Requem, Zur, Hur, Reba shuti pichca jatun mandajcunatapishmi huañuchirca. Beorpaj 

churi Balaamtapish espadahuanmi huañuchirca. 

9Israelcunaca madianitacunapaj huarmicunata, huahuacunataca prezumi aparca. 

Animalcunatapish, huagracunatapish, tucui imalla charishcacunatapishmi aparca. 

10Pueblocunatapish, chai muyundij llajta huasicunatapish tucuitami rupachirca. 

11Ña mishashpaca imalla charishcacunatapish, gentecunatapish, animalcunatapish, 

12prezumi aparca. Prezucunatapish, quichushcacunatapish Moisespaj, Eleazar curapaj, 

tucui israelcunapaj ñaupajmanmi aparca. Israelcunaca Jericó ch'imbapurapi caj Jordán 

yacu c'uchu uripi caj Moab pambapimi carpa huasicunapi tiyacurca. 

13Moisespish, Eleazar curapish, israelcunata pushajcunapish macanacuimanta 

tigrajcunata carpa huasicunamanta canllaman tupangapajmi llujshirca. 

14Macanacuimanta tigrajcunahuanca Moisesca soldadocunata mandajcunahuanpish, 

huaranga soldadocunata mandajcunahuanpish, patsaj soldadocunata 

mandajcunahuanpish p'iñarishpami, 

15cashna nirca: –Tucui cai huarmicunataca ¿ima nishpataj mana huañuchircanguichij? 

16Chai huarmicunami Balaam runa mandashcata uyashpa israelcunataca Baal-peor 

nishca diosta adoranaman pushashpa Mandaj Diospaj ñaupajpi juchallichirca. 

Chaimantami Mandaj Diosca huañuchij llaquita cachashpa israelcunataca 

huañuchirca. 

17Chaimanta cunanca c'ari huahuacunatapish, c'arihuan chayarishca huarmicunatapish 

tucuicunata huañuchichij. 

18C'ari manaraj chayarishca huarmi huahuacunallata ama huañuchichijchu. 

19Cancunapuramanta maijanpish shuj runata huañuchishca cashpa, huañushcapi 

tuparishca cashpaca carpa huasicunamanta canllaman canchis punllacunata 

saquirichun. Cancunapish, cancuna prezu apamushcacunapish, quimsa punlla 

tucujpipish, canchis punlla tucujpipish maillarishpa mapa illajlla tucuichij. 

20Churanacunatapish, caramanta rurashca churanacunatapish, chivo millmamanta 

rurashca churanacunatapish tucuita tajshachuncuna. Caspimanta rurashca 

charinacunatapish tucuita maillashpa mapa illajlla tucunguichij– nircami. 

21Eleazar curaca macanacuimanta shamuj tucui soldadocunataca cashnami nirca: –

Mandaj Dios Moisesta mandashpa cushca mandashcapica cashnami nicun: 

22Curimanta, cullquimanta, broncemanta, fierromanta, estañomanta, plomo nishca 

fierromanta rurashca, 

23ninapi mana rupaipaj cajcunataca ninapi rupachichij. Chaimi mapa illajlla canga. 

Mapa illajllata rurana yacuhuanpish mapa illajllata ruranguichij. Ashtahuanpish 

imapish ninapi rupaipaj cajcunataca mapa illajllata rurana yacuhuan maillashpa mapa 

illajllata ruranguichij. 

24Canchis punlla tucujpica, cancunapaj churanacunata tajshashpa mapa illajlla 

tucuichij. Chai q'uipaca carpa huasicunaman yaicunguichijlla– nircami. 

Macanacuipi japishcacunata chaupishcami 

25Mandaj Dios Moisesta mandashpaca cashnami nirca: 

26“Macanacuipi imallata japimushcacunataca canhuan, Eleazar curahuan, israelcunata 

pushajcunahuan tucushpa tucuita yupaichij. Huarmi huambracunatapish, 

animalcunatapish tucuita yupaichij. 

27Chai q'uipaca macanacuipi mishashpa japimushcacunataca ishquipi chaupishpa, 

chaupitaca macanacunaman llujshijcunaman, caishuj chaupitaca saquirij 

israelcunaman cunguichij. 

28Macanacuiman rijcunaman paicuna japina cashcata cucushpaca: Huarmi 

huambracunatapish, huagracunatapish, burrocunatapish, ovejacunatapish cada pichca 

patsajmanta shujta Mandaj Diosman cungapaj ch'icanchinguichij. 

29Chai japishcacunataca Mandaj Diosman cushpa, Eleazar curaman cunguichij. 

30Macanacuiman mana rij israelcunaman paicuna japina cashcata cucushpaca: Huarmi 

huambracunatapish, huagracunatapish, burrocunatapish, ovejacunatapish cada pichca 

chungamanta shujta Mandaj Diosman cungapaj ch'icanchinguichij. Chaicunataca 

Diospaj carpa huasita cuidacuj levitacunaman cunguichij” nircami. 

31Shina nijpica Moiseshuan Eleazar curahuanca, Mandaj Dios Moisesta ima shina 

mandashca shinami rurarca. 

32Macanacuipi japimushcacunata tucuita yupajpica, macanacuj soldadocuna 

japishcacunata mana yupashcami 675.000 ovejacuna, 

3372.000 huagracuna, 

3461.000 burrocuna carca. 

35C'ari mana chayarishca huarmi huambracunata tucuita yupajpica, 32.000mi carca. 

36Macanacuiman rij soldadocunaman chaupishpa cushca ovejacunaca 337.500mi 

carca. 

37Chaicunata japishpaca, Mandaj Diosman cungapajca 675 ovejacunatami 

ch'icanchirca. 

38Huagracunataca: 36.000 huagracunatami japirca. Chaicunata japishpaca Mandaj 

Diosman cungapajca, canchis chunga ishqui huagracunatami ch'icanchirca. 

39Burrocunataca: 30.500 burrocunatami japirca. Chaicunata japishpaca Mandaj 

Diosman cungapajca sujta chunga shuj burrocunatami ch'icanchirca. 

40Huarmi huambracunataca: 16.000tami japirca. Chaicunata japishpaca Mandaj 

Diosman cungapajca quimsa chunga ishquitami ch'icanchirca. 

41Moisesca Mandaj Dios mandashca shinallatajmi, Mandaj Diosman cungapaj 

ch'icanchishcacunataca Eleazar curaman curca. 

42Macanacuiman rijcuna japimushcataca, macanacuiman mana rijcunapish paicuna 

japina cashca chaupita paicuna japichunmi, Moisesca cashna curca. 

43Israelcunaman chaupishpa cushca caishuj chaupica, 337.500 ovejacuna, 

4436.000 huagracuna, 

4530.500 burrocunami carca. 

46Huarmi huambracunaca 16.000mi carca. 

47Moisesca Mandaj Dios mandashca shinallatajmi, israelcuna japishca chaupimantaca 

Mandaj Diosman cungapajca huarmi huambracunatapish, animalcunatapish, cada 

pichca chungamanta shujta japirca. Chaicunataca Mandaj Diospaj carpa huasita 

cuidacuj levitacunamanmi curca. 

48Huaranga soldadocunata mandajcunapish, patsaj soldadocunata mandajcunapish 

Moisespajman c'uchuyashpaca, 

49cashnami nircacuna: Ñucanchij cambajta rurajcuna ñucanchij mandachun 

ñucanchijman cushca soldadocunata yupajpica, ñucanchij soldadocunaca shujllapish 

mana illarcachu. 

50Chaimantami ñucanchij japimushcacunata Mandaj Diosman cungapajca cada 

quiquin imallata japishcacunataca: “Curimanta rurashca sumaj charinacunata, 

brazaletecunata, manillacunata, sortijascunata, zarcillocunata, cadenacunatapish 

apamunchij. Chaicunaca ñucanchij juchacunamanta Mandaj Diosman cungapajmi” 

nircacunami. 

51Curimanta rurashca sumaj charinacunataca, Moiseshuan Eleazar curahuanmi 

chasquircacuna. 

52Huaranga soldadocunata mandajcunapish, patsaj soldadocunata mandajcunapish 

Mandaj Diosman cungapaj apamushca curica, 16.750 siclotami pezarca. 

53Macanacuiman rij soldadocunaca macanacuita mishashpa japishcacunataca cada 

quiquin japishcatami apamurca. 

54Huaranga soldadocunata mandajcuna, patsaj soldadocunata mandajcuna Mandaj 

Diosman cushca curita Moiseshuan, Eleazar curahuan japishpaca, Mandaj Dios 

israelcunata yuyarichunmi, Dioshuan tupanacuna carpa huasiman Mandaj Diospaj 

ñaupajman aparca. 

NÚMEROS 32 

Rubén ailluhuan, Gad ailluhuanca Jordán yacumanta inti llujshin ladoman causai 
callarishcami 

(Dt 3:12–22) 

1Rubenpaj, Gadpaj aillucunaca yallitaj achca animalcunatami charirca. Paicunaca 

Jazer, Galaad shuti llajtacunapica animalcunata charinapaj alli cashcatami ricurca. 

2Rubenpaj aillu, Gadpaj aillu Moisespajman, Eleazar curapajman, israelcunata 

mandajcunapajman shamushpaca cashnami nircacuna: 

3–Riquichigari, Atarot, Dibón, Jazer, Nimra, Hesbón, Eleale, Sebam, Nebo, Beón 

shuti llajtacunapi causajcunataca, 

4Mandaj Dios tucui israelcunapaj ñaupajpi huañuchijpi japishca llajtacunaca 

animalcunata charinapajmari alli. Cambajta ruraj ñucanchijmari achca animalcunayuj 

canchij. 

5Chaimanta cancunapi ñucanchij alli ricurishca cajpica, cambajta ruraj ñucanchij 

japina cashca allpataca chai llajtacunata cushpa, ñucanchijtaca Jordán yacutaca ama 

ch'imbachihuaichu– nircacunami. 

6Gadpaj, Rubenpaj aillucuna chashna nijpimi, Moisesca cashna nirca: –Cancunapaj 

huauqui caishuj israelcunaca macanacunamanmi ringa. Cancunaca ¿caillapichari 

saquirishun ninguichigari? 

7Cancuna chashna rurashpaca, Mandaj Dios cushca llajtaman caishuj israelcuna ama 

yaicuchunmi mana alli yuyaita cucunguichij. 

8Cades-barneapi cashpa chai llajtata ricunaman cachajpi tigrashpaca cancunapaj 

yayacunapish chashnallatajmi rurarca. 

9Paicuna rishpaca, Escol llajtacamami huichiyarcacuna. Chai llajtata ricushpa 

tigramushpaca Mandaj Dios cushca llajtaman israelcuna ama yaicuchunmi mana alli 

yuyaita cushpa jarcarca. 

10Chaimi Mandaj Diosca nina sindirij shina yallitaj p'iñarishpa, cashna nirca: 

11“Egiptomanta llujshimujcunaca ishqui chunga huatayujmanta huichiman cajcunaca 

Abrahamman, Isaacman, Jacobman Mandaj Dios cushca llajtataca mana 

ricungacunachu. Mandaj Diospi mana shunguta churashcamantami mana ricungacuna. 

12Cenezeocunapuramanta caj Jefonepaj churi Calebhuan, Nunpaj churi 

Josuellahuanmi Mandaj Diospi shunguta churarca. Paicunallami ricunga” nircami. 

13Mandaj Diosca israelcunahuanca nina sindirij shina yallitaj p'iñarishpami, 

paicunataca maiman chayanata mana charijcunata shina shitashca pambapi chuscu 

chunga huatacunata purichirca. Mandaj Diospaj ñaupajpi millaita ruraj israelcuna 

tucui huañungacamami chashna rurarca. 

14Cancunaca juchata rurajcunapaj huahuacuna cashpami, cunanpish cancunapaj 

yayacuna rurashca shinallataj rurashun ninguichij. Mandaj Dios israelcunahuan 

p'iñarishcata ashtahuan mirachingapajllami chashna ruranguichij. 

15Cancunapish Mandaj Diosmanta anchurijpica, paica israelcunataca cutinllatajmi cai 

shitashca pambapi puricuchunlla saquinga. Chashna rurajpica tucui israelcunami 

chingaringa– nircami. 

16Shina nijpica, Moisespajman ashtahuan c'uchuyashpami cashna nircacuna: –Riqui 

ñucanchijca cai llajtapica ñucanchij huagracunapaj corralcunata, ñucanchij 

huahuacunapaj pueblocunallatamari rurashun ninchij. 

17Ashtahuanpish ñucanchijca macanacunacunahuan allichirishpami, ñucanchij 

huauqui israelcunata ñaupashpa rishpa paicuna japina cashca allpaman 

yaicuchingacama paicunahuan cashun. Chaicamaca ñucanchij huahuacuna caipi 

saquirijpi cai llajtapi causajcuna ama llaquichichunmi muyundij jatun pircayuj 

pueblocunapi saquishun ninchij. 

18Ñucanchij huauqui israelcuna cada quiquin paicuna japina cashca allpata 

japingacama ñucanchij huasicunamanca manataj tigrashunchu. 

19Ñucanchij quiquinpaj cachun japina cashca allpataca Jordán yacumanta inti llujshin 

ladoman caj cai llajtacunata ña japishpaca, Jordán yacuta ch'imbashpa tiyaj 

llajtacunataca yacu uripi cajcunatapish, ashtahuan chai ladoman tiyaj llajtacunatapish 

ñucanchij huauqui israelcunahuan ña mana japishun nishunchu– nircacunami. 

20Chaimi, Moisesca cashna nirca: –Cancuna nishcata pajtachishpa, Mandaj Diospaj 

ñaupajpi macanacunaman ringapaj cancuna allichirishpaca allimi canga. 

21Cancunapaj macanacunacunahuan allichirishpa Mandaj Diospaj ñaupajta Jordán 

yacuta ch'imbaichij. Mandaj Dios paipaj ñaupajmanta cancunata p'iñajcunata tucui 

anchuchingacama ringuichij. 

22Mandaj Dios ña paipaj ñaupajmanta tucuita anchuchijpica, cancunapaj huasiman 

tigranguichijllami. Chashna rurashpami Mandaj Diospaj ñaupajpipish, cancunapaj 

huauqui israelcunapaj ñaupajpipish ima juchachina illajlla saquiringuichij. Cai 

allpapish Mandaj Diospaj ñaupajpica cancunapajmi canga. 

23Ashtahuanpish cancuna nishcata mana pajtachishpaca, Mandaj Diospaj ñaupajpimi 

juchallinguichij. Cancunapaj juchallataj cancunata llaquichina cashcataca 

yachanguichijmi. 

24Cancunapaj huahuacunapaj pueblocunata shayachichijlla. Cancunapaj ovejacunapaj 

corralcunata ruraichijlla. Ashtahuanpish cancunapaj shimihuan imata nishcataca 

pajtachinguichijtaj– nircami. 



351 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

25Chaimi Gadpaj, Rubenpaj huahua huahuacunaca Moisestaca cashna nircacuna: –

Cambajta ruraj ñucanchijca ñucanchij amo can mandashca shinallatajmi rurashun. 

26Cai Galaad llajtapica ñucanchij huahuacuna, ñucanchij huarmicuna, ñucanchij 

huagracuna, tucui ñucanchij animalcunandijllami saquiringacuna. 

27Ashtahuanpish cambajta rurajcunaca tucui macanacunalla cajcunami Mandaj 

Diospaj ñaupajta ch'imbashun. Ñucanchij amo ima shina nishca shinallatajmi 

macanacugrishun– nircacunami. 

28Chaimi Moisesca Eleazar curatapish, Nunpaj churi Josuetapish, Israel aillucunata 

mandajcunatapish paicunata pushachun mingashpaca, 

29cashna nirca: –Gadpaj, Rubenpaj aillucunapurapi caj tucui c'aricuna paicunapaj 

macanacunacunahuan allichirishca Mandaj Diospaj ñaupajta Jordán yacuta 

ch'imbashpa Mandaj Dios ña paipaj ñaupajmanta tucuita anchuchingacama paicuna 

cancunahuan cajpica, cancunapish paicuna nishca shinataj Galaad llajtataca 

paicunaman cunguichij. 

30Ashtahuanpish macanacungapaj Jordán yacuta cancunahuan mana ch'imbashpaca, 

paicuna japina cashca allpataca Canaán llajtallapitajmi cancunahuan japingacuna– 

nirca. 

31Chaimi Gadpaj, Rubenpaj aillucunaca cashna nircacuna: –Cambajta ruraj 

ñucanchijca, Mandaj Dios ima shina mandashca shinami rurashun. 

32Ñucanchijca macanacunallacunami Mandaj Diospaj ñaupajta Canaán llajtaman 

ch'imbashun. Ashtahuanpish ñucanchij japina cashca allpaca, Jordán yacumanta inti 

llujshin ladomantajmi canga– nircacuna. 

33Chashnami Moisesca Gadpaj, Rubenpaj aillucunamanpish, Josepaj churi 

Manasespaj chaupi aillumanpish amorreocunata jatun mandaj Sehón mandacushca 

llajtata, Basán llajtata jatun mandaj Og mandacushca llajtata curca. Chai 

pueblocunataca tucui chai llajta allpacunandijmi curca. 

34Chaimi, Gadpaj aillucunaca: Dibón, Atarot, Aroer, 

35Atarot-sofán, Jazer, Jogbeha, 

36Bet-nimra, Bet-arán shuti pueblocunata cutin shayachirca. Chai pueblocunataca 

muyundij jatun pircayujtami rurarca. Ovejacunapaj corralcunatapish rurarcami. 

37Rubenpaj aillucunaca: Hesbón, Eleale, Quiriataim, 

38Nebo, Baal-meón, Sibma shuti pueblocunatami cutin shayachirca. Paicuna cutin 

shayachishca pueblocunataca shujtaj shutitami shutichirca. 

39Manasespaj churi Maquirpaj huahua huahuacunaca Galaad llajtaman rishpami, chai 

llajtapi causaj amorreocunata llujshichishpa cachashpa, chai llajtata japirca. 

40Manasespaj churi Maquirpaj huahua huahuacunallamantaj Galaad llajtata Moisés 

cujpimi, paicunaca chai llajtapi causarcacuna. 

41Manasespaj churi Jairpish, amorreocunapaj llajtaman rishpaca, chai muyundij 

llajtacunatami japirca. Chaitaca Havot-jairtami shutichirca. 

42Noba shuti runapish rishpaca, Kenat pueblota, chai muyundij llajtacunandijmi 

japirca. Chaitaca paipaj quiquin shuti Noba shutitami shutichirca. 

NÚMEROS 33 

Israelcuna Egiptomanta llujshishpa Jordán yacucama maillata rishcami 

1Israelcuna Egiptomanta llujshimushpa, maillapi carpa huasicunata shayachishpa 

shamushcaca cashnami: Paicunaca cada aillumi soldadocuna shina cada mirga, mirga 

Moiseshuan, Aaronhuan mandashca shamurca. 

2Moisesca Mandaj Dios mandashca shinami israelcuna maimanta llujshimushcata, 

maillata shamushcata quillcarca. Paicuna maimanta llujshimushca, maillata 

shamushcaca cashnami: 

3Israelcunaca Egiptopi caj Ramesés pueblomantaca, huata callari punta quillapi, chai 

quillapaj chunga pichca punllapimi llujshimurcacuna. Paicunaca Pascua cayandij 

punllami tucuita rurai tucuj maquihuan llujshichijpi egipciocuna ricucujllapitaj 

llujshimurcacuna. 

4Israelcuna llujshimucui punllaca egipciocunaca Mandaj Dios paicunapaj punta 

churicunata huañuchishcatami pambacurcacuna. Chashna rurashpami Mandaj Diosca 

egipciocunapaj dioscunaca yangalla cashcata ricuchirca. 

5Israelcunaca Egiptopi caj Ramesés pueblomanta llujshimushpaca, Sucotpimi carpa 

huasicunata shayachishpa tiyarircacuna. 

6Sucotmanta rishpaca, shitashca pambapaj lindecuna c'uchullapi caj Etam pambapimi 

carpa huasicunata shayachishpa tiyarircacuna. 

7Etammanta rishpaca, Baal-zefonmanta inti llujshin ladoman caj Pi-hahirot ladoman 

muyushpa rishpami, Migdol ch'imbapurapi carpa huasicunata shayachishpa 

tiyarircacuna. 

8Pi-hahirotmanta rishpaca, Puca Cuchata ch'imbashpami, shitashca pambaman 

chayarcacuna. Etam shuti shitashca pambataca quimsa punllata purishpami, Maraman 

chayashpa carpa huasicunata shayachishpa tiyarircacuna. 

9Maramanta rishpaca, Elimmanmi chayarcacuna. Chaipica chunga ishqui pugyucuna, 

canchis chunga palmera yuracunami tiyarca. Chaipimi carpa huasicunata 

shayachishpa tiyarircacuna. 

10Elimmanta rishpaca, Puca Cucha c'uchupimi carpa huasicunata shayachishpa 

tiyarircacuna. 

11Puca Cucha c'uchumanta rishpaca, Sin nishca shitashca pambaman chayashpami, 

carpa huasicunata shayachishpa tiyarircacuna. 

12Sin nishca shitashca pambamanta rishpaca, Dofcaman chayashpami, carpa 

huasicunata shayachishpa tiyarircacuna. 

13Dofcamanta rishpaca, Alusman chayashpami, carpa huasicunata shayachishpa 

tiyarircacuna. 

14Alusmanta rishpaca, Refidimman chayashpami, carpa huasicunata shayachishpa 

tiyarircacuna. Chaipica yacuca mana tiyarcachu. Chaimi israelcunaca imata mana 

ubyai tucurcacuna. 

15Refidimmanta rishpaca, Sinaí shuti shitashca pambaman chayashpami, carpa 

huasicunata shayachishpa tiyarircacuna. 

16Sinaí shuti shitashca pambamanta rishpaca, Kibrot-hataavaman chayashpami, carpa 

huasicunata shayachishpa tiyarircacuna. 

17Kibrot-hataavamanta rishpaca, Hazerotman chayashpami, carpa huasicunata 

shayachishpa tiyarircacuna. 

18Hazerotmanta rishpaca, Ritmaman chayashpami, carpa huasicunata shayachishpa 

tiyarircacuna. 

19Ritmamanta rishpaca, Rimón-peres shuti pambaman chayashpami, carpa 

huasicunata shayachishpa tiyarircacuna. 

20Rimón-peresmanta rishpaca, Libnaman chayashpami, carpa huasicunata 

shayachishpa tiyarircacuna. 

21Libnamanta rishpaca, Rissaman chayashpami, carpa huasicunata shayachishpa 

tiyarircacuna. 

22Rissamanta rishpaca, Ceelataman chayashpami, carpa huasicunata shayachishpa 

tiyarircacuna. 

23Ceelatamanta rishpaca, Sefer urcuman chayashpami, carpa huasicunata 

shayachishpa tiyarircacuna. 

24Sefer urcumanta rishpaca, Haradaman chayashpami, carpa huasicunata 

shayachishpa tiyarircacuna. 

25Haradamanta rishpaca, Macelotman chayashpami, carpa huasicunata shayachishpa 

tiyarircacuna. 

26Macelotmanta rishpaca, Tahatman chayashpami, carpa huasicunata shayachishpa 

tiyarircacuna. 

27Tahatmanta rishpaca, Taraman chayashpami, carpa huasicunata shayachishpa 

tiyarircacuna. 

28Taramanta rishpaca, Mitcaman chayashpami, carpa huasicunata shayachishpa 

tiyarircacuna. 

29Mitcamanta rishpaca, Hasmonaman chayashpami, carpa huasicunata shayachishpa 

tiyarircacuna. 

30Hasmonamanta rishpaca, Moserotman chayashpami, carpa huasicunata 

shayachishpa tiyarircacuna. 

31Moserotmanta rishpaca, Bene-jaacanman chayashpami, carpa huasicunata 

shayachishpa tiyarircacuna. 

32Bene-jaacanmanta rishpaca, Gidgad urcuman chayashpami, carpa huasicunata 

shayachishpa tiyarircacuna. 

33Gidgad urcumanta rishpaca, Jotbataman chayashpami, carpa huasicunata 

shayachishpa tiyarircacuna. 

34Jotbatamanta rishpaca, Abronaman chayashpami, carpa huasicunata shayachishpa 

tiyarircacuna. 

35Abronamanta rishpaca, Ezión-geberman chayashpami, carpa huasicunata 

shayachishpa tiyarircacuna. 

36Ezión-gebermanta rishpaca, Zin nishca shitashca pambapi caj Cades puebloman 

chayashpami, carpa huasicunata shayachishpa tiyarircacuna. 

37Cadesmanta rishpaca, Edom llajtapaj lindepi caj Hor shuti urcuman chayashpami, 

carpa huasicunata shayachishpa tiyarircacuna. 

38Chaipimi Aarón curaca, Mandaj Dios mandajpi Hor shuti urcuman huichiyashpa 

chaipi huañurca. Chai punllacamaca israelcuna Egiptomanta llujshimushcaca, ñami 

chuscu chunga huatacuna tucugrirca. Huatapaj pichca quilla, chai quillapaj punta 

punllapimi huañurca. 

39Aaronca, 123 huatacunayuj cashpami, Hor shuti urcupi huañurca. 

40Canaanpi caj Neguevpica, Arad shuti pueblomi tiyarca. Chai pueblopi cashpami 

cananeocunata jatun mandajca israelcuna shamucun nijta uyarca. 

41Hor shuti urcumanta rishpaca, Zalmonaman chayashpami, carpa huasicunata 

shayachishpa tiyarircacuna. 

42Zalmonamanta rishpaca, Punonman chayashpami, carpa huasicunata shayachishpa 

tiyarircacuna. 

43Punonmanta rishpaca, Obotman chayashpami, carpa huasicunata shayachishpa 

tiyarircacuna. 

44Obotmanta rishpaca, Moab llajtapaj linde c'uchupi caj Ije-abarimman chayashpami, 

carpa huasicunata shayachishpa tiyarircacuna. 

45Ije-abarimmanta rishpaca, Dibón-gadman chayashpami, carpa huasicunata 

shayachishpa tiyarircacuna. 

46Dibón-gadmanta rishpaca, Almón-diblataimman chayashpami, carpa huasicunata 

shayachishpa tiyarircacuna. 

47Almón-diblataimmanta rishpaca, Nebo urcumanta inti llujshin ladoman caj Abarim 

urcucunaman chayashpami, carpa huasicunata shayachishpa tiyarircacuna. 

48Abarim urcucunamanta rishpaca, Jericó urcumanta inti llujshin ladoman caj Jordán 

yacu c'uchupi caj Moab pambaman chayashpami, carpa huasicunata shayachishpa 

tiyarircacuna. 

49Jordán yacu c'uchupi caj Moab pambapica, israelcunaca Bet-jesimot pueblomanta 

callarishpaca, Abel-sitim pueblocamami carpa huasicunata shayachishpa 

tiyarircacuna. Chashna shamunataca chaipimi tucuchirca. 

Canaán llajtaman yaicushpa imallata rurachun mandashcami 

50Mandaj Diosca Jericomanta inti llujshin ladoman caj Jordán yacu c'uchupi caj Moab 

pambapi Moisesta mandashpaca cashnami nirca: 

51“Israelcunataca cashna ni: Jordán yacuta ch'imbashpa Canaanman ña yaicushpaca, 

52chai llajtapi causajcunataca, cancunapaj ñaupajmantaca tucuita anchuchinguichij. 

Rumimanta rurashca dioscunatapish, fierrota yacuyachishpa imamanpish rijchaj 

paicunapaj dioscunatapish tucuita ñutunguichij. Lomacunapi rurashca paicunapaj 

altarcunatapish tucuita ñutunguichij. 

53Chai llajtapi causajcunata anchuchishpa chaipica cancuna causanguichij. Chai llajta 

cancuna quiquinpaj cachun ñucami cancunaman curcani. 

54Chai llajtataca sorteashpa, cada familia ima shina cashca shinallataj japinguichij. 

Achca cajmanca achcata cunguichij. Ashalla cajmanca ashallata cunguichij. Sorteajpi 

maipimi urman, chaitataj cunguichij. Cancunapaj yayacunamanta mirarishca aillucuna 

ima shina cashca shinallataj japinguichij. 

55Chai llajtapi causajcunata cancunapaj ñaupajmanta tucuita mana anchuchijpica, 

cancuna mana anchuchijpi saquirijcunaca, cancunapajca ñahuipi ujsha yaicushpa 

tujsicuj shina, cancunapaj huijsa quinricunapi casha tujsicuj shinami canga. Chashna 

rurashpaca cancunaman cushca llajtapi cancuna causai callarijpica llaquichingami. 

56Paicunata ima shina rurasha nishca shinallatajmi cancunatapish rurasha”. 

NÚMEROS 34 

Canaán llajta lindecuna maillata canata huillashcami 

1Mandaj Dios Moisesta mandashpaca cashnami nirca: 

2“Israelcunata mandashpa cashna ni: Cancuna Canaanman ña yaicujpica, chai llajtaca 

cancunaman cushca cashcamanta cancunapajmi canga. Chai llajtapaj lindecunaca 

caicunatami canga: 

3Ura ladotaca, Zin nishca shitashca pambamanta callarishpaca, Edom llajtapaj 

lindecunacama. Inti llujshin ladotaca Cachisapa Cucha c'uchuta catishpa, 

4chai lindeca ura ladota muyushpa rishpaca, Acrabim huichicama. Chaimantaca Zin 

nishca shitashca pambata pasashpa, ura ladollatataj Cades-barneaman chayajta. 

Chaimantaca Hasar-adar pueblota pasashpa, Asmoncama. 

5Chai lindeca Asmonmanta callarishpa muyushpa rishpaca, Egipto jatun yacuman 

chayashpa mama cuchaman tupanacujtami canga. 

6Inti huashicun lado lindeca, jatun Mama Cuchami. Chaica inti huashicun lado 

lindemi. 

7Janaj lado lindeca caitami canga: Mama Cuchamanta callarishpaca, Hor urcucama 

señalangui. 

8Hor urcumantaca, Hamatman yaicunacama señalangui. Chai lindeca Zedadman 

chayajtami canga. 

9Chaimantaca Zifroncama cachun. Chai lindeca Hazar-enanpi tucurichun. Chaica 

janaj lado lindemi. 

10Inti llujshin lado lindetaca, Hazar-enanmanta callarishpaca, Sefamcama señalangui. 

11Chai lindeca Sefammanta uri rishpaca, Ainmanta inti llujshin ladoman caj 

Riblacamami canga. Chaimantaca Cineret cucha uritaca inti llujshin ladotami canga. 

12Chai lindeca Jordán yacucama urita rishpa Cachisapa Cuchaman tupanacujtami 

canga. Cancunapaj llajta lindeca tucui chaicunata muyushpami canga” nircami. 

Canaán llajtata ima shina chaupichun Moisés mandashcami 

13Moisesca israelcunataca cashnami nirca: “Canaán llajtata ima shinalla cuchun 

mandashcaca cashnami. Iscun aillumanpish, caishuj chaupi aillumanpish sorteajpi 

maipimi urman chaipitaj cada quiquinman cuchunmi Mandaj Diosca mandarca. 

14Rubenpaj aillupish, Gadpaj aillupish, Manasespaj chaupi aillupish paicunapaj 

yayacuna mashna familia cashca shinallatajmi paicuna japina cashca allpataca ña 

japircacuna. 

15Chai ishqui ailluhuan, caishuj chaupi ailluhuanca paicuna japina cashca allpataca 

Jericomanta inti llujshin ladoman caj Jordán yacu c'uchupimi ña japircacuna” nircami. 

16Mandaj Dios Moisesta, mandashpaca cashnami nirca: 

17“Canaán llajtata chaupijcunaca: Eleazar curahuan, Nunpaj churi Josuehuan cachun. 

18Chai allpata israelcunaman chaupishpa cungapajca israelcunapaj cada aillucunata 

mandajcunatapish cayachun. 

19Chai pushajcunapaj shuticunaca caicuna cachun: Judapaj aillumantaca Jefonepaj 

churi Caleb. 



357 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Simeonpaj aillumantaca Amiudpaj churi Semuel. 

21Benjaminpaj aillumantaca Quislonpaj churi Elidad. 

22Danpaj aillumantaca Joglipaj churi Buqui cachun. 

23Josepaj ishqui churicunapaj aillucunamantaca: Manasespaj aillumantaca Efodpaj 

churi Haniel. 

24Efrainpaj aillumantaca Siftanpaj churi Kemuel cachun. 

25Zabulonpaj aillumantaca Parnac runapaj churi Elizafan. 

26Isacarpaj aillumantaca Azanpaj churi Paltiel. 

27Aserpaj aillumantaca Selomipaj churi Ahiud. 

28Neftalipaj aillumantaca Amiudpaj churi Pedael cachun” nircami. 

29Canaán llajtata israelcunaman chaupishpa paicuna japina cashca allpata cuchunca, 

Mandaj Diosca chaicunatami mandarca. 

NÚMEROS 35 

Levitacunaman cushca pueblocunami 

1Mandaj Diosca Jericó ch'imbapurapi caj Jordán yacu c'uchupi caj Moab pambapi 

Moisesta mandashpaca cashnami nirca: 

2“Israelcunataca cashna mandai: Cancuna japina cashca allpata japishpaca, 

levitacunamanca paicuna causachunca pueblocunallata, chai pueblo muyundij 

michina allpacunallata cunguichij. 

3Paicunaca causana pueblocunallata, paicunapaj animalcunata, paicunapaj 

huagracunata, tucui animalcunata michinapaj muyundij allpacunallata charichun. 

4Michina allpacunataca, paicuna causacun pueblo muyundijta pircashca pata 

c'uchumanta canllamanca, 450 metro anchota muyundijta cunguichij. 

5Chai q'uipaca pueblo canlla ladoman caj allpa uritaca inti llujshin ladomanpish 900 

metrota, ura ladomanpish 900 metrota, inti huashicun ladomanpish 900 metrota, janaj 

ladomanpish 900 metrota medinguichij. Chashna rurajpimi puebloca chaupipi 

saquiringa, muyundijta michina allpacunayuj canga. 

6Levitacunaman cushca sujta pueblocunaca mana huañuchina yuyaihuan cashpapish, 

huañuchishpa miticunapajmi canga. Chai jahuapish paicunamanca chuscu chunga 

ishqui pueblocunata cunguichij. 

7Levitacunamanca tucuimantaca chuscu chunga pusaj pueblocunata michina 

allpacunandij cunguichij. 

8Israelcuna japishca pueblocunata levitacunaman cungapajca achca allpata 

japijcunapajtaca achca pueblocunata japinguichij. Ashalla allpata japijcunapajtaca 

ashalla pueblocunata japinguichij. Cada quiquin allpata ima shina japishca shinallataj 

pueblocunatapish levitacunamanca cunguichij” nircami. 

Miticuna pueblocuna maillapi cashcami 
(Dt 19:1–13; Jos 20:1–9) 

9Mandaj Dios Moisesta mandashpaca cashnami nirca: 

10“Israelcunata mandashpa cashna ni: Jordán yacuta ch'imbashpa Canaanman ña 

yaicushpaca, 

11mana huañuchina yuyaihuan cashpapish, huañuchijcuna miticuchun pueblocunata 

agllanguichij. 

12Chai pueblocunaca, manapish huañuchina yuyaihuan cashpa huañuchishcamanta 

paitapish huañuchisha nijpi miticunapajmi canga. Huañuchij runaca chashna 

miticushpami ima shina chai runata huañuchishcata tandanacushca israelcunapaj 

ñaupajpi huillangacama mana huañunga. 

13Levitacunaman cushca pueblocunamanta sujta pueblocunataca miticunapajmi 

charina canguichij. 

14Miticunapaj caj pueblocunataca, Jordán yacumanta inti llujshin ladoman quimsa 

pueblocunata cunguichij. Quimsa pueblocunataca Canaán llajtapi cunguichij. 

15Chai sujta pueblocunaca israelcuna cashpa, mana israelcuna cashpa, pasacujllacuna 

cashpapish israelcunapurapi cajcuna manapish huañuchina yuyaihuan cashpa 

huañuchishcamanta chaicunaman rishpa miticunapajmi canga. 

16Fierromanta rurashca imacunahuan huañuchijca, huañuchina yuyaihuantaj 

huañuchijmi canga. Paipish huañunatajmi can. 

17Rumihuan huañuchijpish, huañuchina yuyaihuantaj huañuchijmi canga. Paipish 

huañunatajmi can. 

18Jatun caspihuan huañuchijpish, huañuchina yuyaihuan huañuchijmi canga. Paipish 

huañunatajmi can. 

19Huañuchijtaca, huañujpaj familia maipi tupashpapish huañuchichunlla. 

20Maijancunaca llaquichina yuyaihuan p'iñashcamanta t'angashpa shitangachari, mana 

cashpaca imahuan shitajpi huañungachari. 

21Mana cashpaca p'iñanacushca cashcamanta macanacucushpa huañuchingachari. 

Chai runaca huañuchijmi canga. Paipish huañunatajmi can. Huañuchijtaca huañujpaj 

familia maipi tupashpapish huañuchichunlla. 

22Ashtahuanpish manapish p'iñanacushca cashpa t'angarijpi urmashpa huañungachari. 

Mana cashpaca manapish paita shitacujpi imata shitajpi paipi urmajpi huañungachari. 

23Mana cashpaca jatun rumita shitacushpa mana ricushcamanta paipaj jahuapi shitajpi 

huañungachari. Paica paihuan mana p'iñanacushca cashca cashpa, ima mana alli 

yuyaihuan mana cashca cajpica, 

24chai huañuchijtaca paitapish huañuchisha nicuj ama huañuchichunca tandanacushca 

israelcunaca cai mandashcapi nishca shinallataj tapushpa allichichun. 

25Tandanacushca israelcunaca chashna rurashpa huañuchijtaca huañuchishcamanta 

paitapish huañuchisha nicujpaj maquimanta quishpichichun. Chai huañuchijtaca 

tandanacushca israelcunaca pai miticushpa tiyacushca llajtaman tigrachichun. Chai 

huañuchijca, Diospajlla aceitehuan churashpa curacunata mandaj cachun churashca 

cura huañungacama chai pueblollapitaj causachun. 

26Ashtahuanpish huañuchij runaca, miticushpa causacun pueblomanta llujshishpa 

maicamalla purichun nishcata pasangachari. 

27Miticushpa causacushca pueblomanta llujshishpa maicamalla purina cashcata 

pasashpa puricujpi, paitapish huañuchisha nicuj huañuchishpaca chai huañuchijca 

mana juchachishca cangachu. 

28Huañuchij runaca miticushpa tiyacun pueblopica, curacunata mandaj cura 

huañungacama causachun. Curacunata mandaj cura huañushca q'uipaca, chai runaca 

paipaj llajtallamantaj tigrachunlla. 

29Caicunaca cancunapajpish, cancunapaj huahua huahuacunapajpish cancuna 

causacun llajtapica, maipi cashpapish chaitataj pajtachichun mandashcami. 

Ricushpa huillajcunapish, huañuchijcunata imata ruranapish 

30Maijanta huañuchishca cajpica, ima shinalla huañuchishcata huillajcuna tiyajllapi 

huañuchijtapish huañuchichun. Shujlla huillaj tiyajpica ama huañuchichun. 

31Maijanta huañuchijca paitapish huañuchishun nijpi, cullquita pagasha nijpica ama 

japinguichij. Huañuchina yuyaihuantaj huañuchishcamanta paitaca 

huañuchinguichijtaj. 

32Miticushpa causana pueblopi miticushpa causacujca, curacunata mandaj cura 

manaraj huañujpi paipaj llajtaman tigrasha nishpa cullquita pagasha nijpipish ama 

japinguichij. 

33Cancuna causacun llajtataca ama mapayachinguichijchu. Yahuarta jichachishpa chai 

llajtata mapayachijpica, llajtaca yahuarta jichashpa mapayachishcamantaca mapa 

illajca mana cai tucunchu. Huañuchijtapish huañuchijllapimi mapa illajlla tucunga. 

34Cancuna causacun llajtataca ama mapayachinguichijchu. Chai llajta chaupipimi, 

ñucaca causani. Mandaj Dios ñucaca israelcunapaj chaupipimi causani” nircami. 

NÚMEROS 36 

Quiquin aillupuralla cazarachun mandashcami 

1Joseca Manasespaj yayami carca. Manasesca Maquirpaj yayami carca. Maquirca 

Galaadpaj yayami carca. Chai Galaadpaj familiacunamanta mirarishcacunata 

mandajcunami Moisespaj, israelcunata mandajcunapaj ñaupajman shamushpa, 

2cashna nircacuna: –Mandaj Diosca, ñucanchij amo quiquintami ñucanchij 

israelcunaman allpata ñucanchijpaj cachun sorteashpa cuchun mandarca. Mandaj 

Diosca ñucanchij amo quiquinllatatajmi ñucanchij huauqui Zelofehad japina cashca 

allpatapish paipaj ushushicunaman cuchun mandarca. 

3Ashtahuanpish chai huarmicuna caishuj Israel aillupuracunapi cajhuan cazarajpica, 

ñucanchij yayacunamanta chai huarmicuna japishca allpacunataca caishuj aillu 

israelcunamari quichushpa mirachinga. Chashna rurajpica ñucanchij yayamanta 

japishca allpacunaca ashallamari tucunga. 

4Ashtahuanpish ñucanchij israelcunapurapi allpacunata ñaupaman charicujllamantaj 

tigrachina huata chayajpicarin, chai huarmicuna japishca allpaca paicunapaj 

cusacunapaj japishca allpahuanmari shuj cutin paicunapajtaj tucunga. Chaipica 

ñucanchij ñaupa yayacunapaj aillucunamanta japishca allpaca ashtahuanmari 

p'ichillayashpa catinga– nircacunami. 

5Chaimi, Moisesca Mandaj Dios ima shinalla mandashca shina israelcunata cashna 

mandarca: –Josepaj ailluca allillatatajmi nin. 

6Mandaj Diosca Zelofehadpaj ushushicunataca cashnami mandan: Paicunaca paicuna 

munashcahuan cazarachunlla. Ashtahuanca paicunapaj yayapaj aillupurallataj cachun. 

7Israelcuna japishca allpacunaca ama aillun, aillunta pasachunmi chashna rurana 

canguichij. Israelcunaca paicunapaj yayacunamanta japishca allpataca shujtaj 

aillumanca mana cushpami cada aillu charirana can. 

8Israelcunapurapi maijan huarmi paicunapaj yayacunamanta allpata japishca 

cashpaca, paicunapaj aillumanta mirarishca familiamanta cajhuan cazarachun. 

Chashnami paicunapaj yayamanta japishca allpataca paicuna quiquinpaj cachun 

charirangacuna. 

9Chashna rurajpimi israelcunapaj allpaca maquin, maquinta caishujpaj chaishujpaj 

ailluman mana pasanga. Ashtahuanpish chashnami israelcunaca cada aillu paicunapaj 

quiquin allpataca ricurashpa charirangacuna– nircami. 

10Shina nijpica Zelofehadpaj ushushicunaca, Mandaj Dios Moisesta mandashca 

shinallatajmi rurarcacuna. 

11Zelofehad runapaj Maala, Tirsa, Hogla, Milca, Noa shuti ushushicunaca paicunapaj 

yayapaj huauquicunapaj churicunallahuantajmi cazararcacuna. 

12Zelofehadpaj ushushicuna Josepaj churi Manasespaj familiamanta 

mirarishcapuracunallapitaj cazarajpimi, paicunapaj yayamanta japishca allpaca 

paicunapaj yayapaj aillupurallapitaj saquirirca. 

13Cai mandashcacunaca israelcunata Moisés mandachun Mandaj Dios cushca 

mandashcami. Chaitaca Jericó ch'imbapurapi caj Jordán yacu c'uchupi caj Moab 

pambapimi curca. 

DEUTERONOMIO 

DEUTERONOMIO 1 

Moisesca Horeb urcupi Mandaj Dios cushami nishcacunata israelcunaman 
yuyachishcami 

1Jordán yacumanta inti llujshin ladoman caj Arabá shuti shitashca pambapi Moisés 

cashpaca cai shimicunatami tucui israelcunaman rimarca. Chai pambaca Puca Cucha 

ch'imbapurapimi. Chai pamba muyundijpica Parán, Tofel, Labán, Hazerot, Dizahab 

shuti pueblocunami. 

2Horeb urcumanta, Seir urcuta rishpa Cades-barneamanca chunga shuj punlla purimi 

carca. 

3Egiptomanta israelcuna llujshishcaca ñami chuscu chunga huata tucurca. Chai 

huatapaj chunga shuj quilla callari punllapimi, Moisesca Mandaj Dios paicunata ima 

shina mandashca shinallataj israelcunaman huillarca. 

4Hesbonpi causaj amorreocunata jatun mandaj Sehonta, Edrei llajtapi caj Astarot 

pueblopi causaj Basanta jatun mandaj Ogta mishashca q'uipami caicunataca huillarca. 

5Moisesca Jordán yacumanta inti llujshin ladoman caj Moab llajtapimi, cai 

mandashcataca israelcunamanca cashna nishpa yachachirca: 

6“Mandaj Dios ñucanchij Taita Diosca Horeb urcupimi ñucanchijmanca cashna nirca: 

Cancunaca cai urcupica ñami unita canguichij. 

7Cancunaca amorreocunapaj urcuman, chai c'uchullapi caj llajtacunaman richij. Arabá 

llajta urcucunapi, pugru pambacunapi, Neguev pambapi, mama cucha c'uchullapi 

causaj cananeocunapaj llajtapi, Líbano llajtapi, Éufrates jatun yacucama tucui chai 

llajtacunapi causagrichij. 

8Riquichij, chai llajtataca ñucaca ñami cancunaman cuni. Chaitaca cancunapaj ñaupa 

yaya Abraham, Isaac, Jacobman paicunapaj q'uipa huahua huahuacunamanmi ñuca 

shimihuantaj cushatajmi nircani. Cancunaca chai llajtaman yaicushpa cancunapajtaj 

cachun japigrichijlla ninmi” nircami. 

Juezcunata Moisés churashcami 
(Ex 18.13-27) 

9Chai punllacunallatajmi ñucaca cancunamanca cashna nircani: Cancunataca, 

ñucallaca ña mana pushai tucunichu. 

10Mandaj Dios cancunapaj Taita Diosmi cancunataca yallitaj mirachishca. 

Chaimantami cunan cancunaca jahua pachapi tiyaj luzerocuna shina yallitaj 

achcacuna canguichij. 

11Mandaj Dios cancunapaj ñaupa yayacunapaj Taita Diosca cunan cancuna mashna 

cashcamantaca huaranga cutihuan yallita mirachishca cachun. Pai cancunaman 

cushami nishca shinallataj allicunata cushca cachun. 

12Cancunapurapi yallitaj llaquirinacui, p'iñanacui yallitaj rimanacuicunataca ¿ima 

shinataj ñucallaca allichi tucushari? 

13Cancunata pushachun ñuca churangapajca, cancunapaj aillucunapuramanta 

yachaisapa, yuyaisapa, pushanata alli yachaj runacunata agllashpa pushamuichij 

nircanimi. 

14Chaimi cancunaca: Can nishca shina ruranaca allimari nircanguichij. 

15Chaimi ñucaca cancunapaj aillucunapuramantaca yachaisapa, alli pushanata 

yachajcunata agllashpa cancunata pushaj cachun churarcani. Paicunataca shujtaca 

huarangacunata, caishujtaca patsajcunata, chaishujtaca pichca chungacunata, 

shujtajtaca chungacunata mandajcuna cachunmi churarcani. Shujcunataca tucui 

aillucunata mandaj cachunmi churarcani. 

16Cancunapaj juezcunataca cashnami mandarcani: Cancunapaj huauquicuna 

shamujpica paicuna huillashcata alli uyashpa, paicunataca ima shina cashcatataj 

ricuchinguichij. Paicunataca cancunapura cajpipish, shujtaj llajtamanta 

shamushcacuna cajpipish chai shinallataj ruranguichij. 

17Ima shina cashcata ricuchicushpaca, ama ñahuita ricushpalla llaquichinguichij. 

Jatun nishcacuna yangallacuna huillajpipish ishquindijtataj chai shinallataj alli 

uyanguichij. Cancunaca maijanta ama manchanguichijchu. Taita Dios mandashcata 

ruracushcamantaca chai rurashcaca Taita Diospajmi. Imapish cancuna mana allichi 

tucuipaj cajllata ñucapajmanca apamunguichij. Chaitaca ñucami uyasha nircanimi. 

18Chai punllacunami cancuna imalla rurana cashcataca chashna alli mandarcani. 

Chunga ishqui runacunata purij shinalla ricumuchunca imapaj cachashcami 
(Nm 13.1-33) 

19Horeb urcumanta llujshishpaca cancuna ricushca shinallataj manchanana shitashca 

jatun pambatami shamurcanchij. Mandaj Dios, ñucanchij Taita Dios mandashca 

shinallataj amorreocunapaj urcu chaqui ñanta shamushpami Cades-barneaman 

chayarcanchij. 

20Chaipimi cancunataca: Amorreocuna causan urcumanmi chayamushcanchij. 

Chaitaca Mandaj Dios ñucanchij Taita Diosmi ñucanchijman curca. 

21Riquichij, chai llajtataca Mandaj Dios cancunapaj Taita Diosmi cancunaman curca. 

Cancunapaj ñaupa yayacunapaj Mandaj Taita Dios ima shina nishca shinallataj 

chaiman huichiyashpa cancunapaj cachun japigrichijlla. Ama manchanguichijchu, 

ama shaicuringuichijchu nircanimi. 

22Chaipimi tucui cancuna ñucapajman c'uchuyashpaca: Llajtacunata purij shinalla 

ricushpa ñucanchijman huillanaman tigramuchun ñucanchijpuramanta maijancunata 

ñaupachishpa cachashun. Paicuna rishpami mai ñanta huichiyanata, maijan 

pueblocunamanraj chayanata ricushpa huillanaman tigramungacuna nircanguichij. 

23Chai nishcaca ñucapi alli ricurijpimi, cancunapuramanta, chunga ishqui 

aillucunamanta shuj shuj runacunata agllarcani. 

24Paicuna rishpaca urcuman huichiyashpami, Escol pugru pambaman chayashpa chai 

llajtataca alli rijsircacuna. 

25Paicunaca chai llajtapi p'ucushca granocunata apamushpami ñucanchijmanca: 

Mandaj Dios ñucanchij Taita Dios ñucanchijman cushca allpaca alli allpamari cashca 

nishpa huillarcacuna. 

26Chaita uyashpapish cancunaca mana huichiyashun nishpami Mandaj Dios 

cancunapaj Taita Dios mandashcacunata c'ariyashpa mana cazurcanguichij. 

27Ashtahuanpish cancunapaj carpa huasicunapimi cashna ninacurcanguichij: Mandaj 

Diosca ñucanchijhuan p'iñarishpami ñucanchijtaca amorreocunapaj maquipi 

churashpa tucuchingapaj, Egiptomantaca llujshichimushca. 

28Cunanca ¿maimantaj huichiyashunyari? Ñucanchij huauquicunapish 

ñucanchijmanca cashna nishpami mancharinata huillancuna: “Chai llajtapi 

causajcunaca ñucanchijta yalli c'ari c'ari jatun runacunamari. Chai pueblocunaca 

yallitaj jatun, muyundijta pircacunapish jahua pachaman tupajta yallitaj jatunmi. 

Chaipica Anacpaj huahua huahuacunatapishmari ricumunchij nincunami” 

nircanguichijmi. 

29Cancuna chashna ninacucujpipish ñucaca: Ama mancharichijchu, paicunataca ama 

manchaichijchu. 

30Cancunata ñaupashpa ricuj Mandaj Dios, cancunapaj Taita Diosmi chaicunahuanca 

cancunapaj randi macanacunga. Egiptopi ima shinami cancunapaj ñaupajpi rurarca 

cunanpish chashnallatajmi ruranga. 

31Mandaj Dios cancunapaj Taita Dios shitashca pambata ima shina cuidamujtaca 

ricurcanguichijmi. Cancunataca shuj yaya paipaj quiquin churita cuidaj shinami tucui 

ñanpi caiman chayamungacama cuidamurca. 

32Chashna cajpipish cancunaca Mandaj Dios cancunapaj Taita Diostaca mana 

crircanguichijchu. 

33Paimi cancuna maipi carpacunata shayachishpa tiyarinata ricuchingapajca ñanta 

ñaupashpa mashcashpa shamuj carca. Paica tutaca ninahuan, punllaca p'uyuhuanmi 

cancuna maita rina ñanta ricuchishpa ñaupaj carca. 

Israelcunata Taita Dios llaquichishcami 
(Nm 14.20-35) 

34Mandaj Diosca cancuna paita rimashcata uyashpami, yallitaj p'iñarishpa cunantajca 

llaquichishatajmi nirca. 

35Paicunapaj ñaupa yayacunaman ñuca cunitajmi nishca sumaj llajtamanca cai 

millaicunaca shujllapish mana yaicungachu. 

36Jefonepaj churi Calebllami chai llajtamanca yaicunga. Paillami chaitaca ricunga. 

Ñucami pai maillata purimushca llajtataca paiman, paipaj huahuacunaman cusha. 



364 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

Pailla Mandaj Diospi shunguta churashpa catishcamantami chaimanca yaicunga 

nircami. 

37Mandaj Diosca, cancunamanta ñucahuanpish p'iñarishpami: Canpish chai 

llajtamanca mana yaicunguichu. 

38Chai llajtamanca canta ayudashpa pushacuj Nunpaj churi Josuemi yaicunga. Paimi 

israelcunamanca paicuna japina cashca llajtataca cunga. Paimanca ashtahuan alli 

yuyaicunata cungui. 

39Cancunaca ñucanchij huahuacunataca macanacuipi mishashcamantami apangacuna 

nircanguichijmi. Cancunapaj huahuacunaca allitapish, mana allitapish cunancama 

manaraj yachancunachu. Paicunami chai llajtamanca yaicungacuna. Paicunaman 

cujpimi chai llajtataca paicunapaj cachun japingacuna. 

40Ashtahuanpish cancunaca Puca Cuchaman rina ñanta shitashca pambaman tigrashpa 

richijlla nircami. 

Horma pueblopi macanacushpa israelcunata mishashcami 
(Nm 14.39-45) 

41Chaipimi cancunaca ñucataca cashna nircanguichij: Mandaj Diosta p'iñachishpamari 

juchallishcanchij. Mandaj Dios ñucanchij Taita Dios mandashca shina, paicunahuan 

macanacungapaj huichiyashunchijlla nishpami cancunaca cada quiquin 

macanacunacunata japishpa, chai urcunaman huichiyangapaj allichirircanguichij. 

42Ashtahuanpish Mandaj Diosca: Ñucaca ña mana cancunapaj chaupipichu cani. 

Cancunata p'iñajcuna ama mishachun cancunaca ama huichiyanguichijchu, ama 

macanacunguichijchu nishpa jarcai ninmi nircanimi. 

43Ñuca chashna huillajpipish cancunaca mana uyarcanguichijchu. Ashtahuanpish 

Mandaj Dios mandashcata mana cazushpami, jatun tucushpa chai urcumanca 

huichiyarcanguichij. 

44Ashtahuanpish chai urcupi causaj amorreocuna cancunahuan tupanaman 

llujshishpami cancunataca avispacuna shina catircacuna. Cancunataca Seir urcupi 

mishashpami, Horma pueblocama catircacuna. 

45Cancuna tigrashpaca, Mandaj Diospaj ñaupajpimi huacarcanguichij. Ashtahuanpish 

Mandaj Diosca cancuna mañashcataca mana uyasha nishpa manataj uyarcachu. 

46Chaimantami cancunaca Cadespi, chai tucui huatacunata causana tucurcanguichij. 

DEUTERONOMIO 2 

Shitashca pambapi mashna huatacunata purishcami 

1Chai q'uipaca Mandaj Dios ñucata mandashca shinallatajmi, Puca Cuchaman rina 

ñanta shitashca pambaman tigrashpa rircanchij. Chaipica Seir urcutami achca 

huatacunata muyurcanchij. 

2Chaipimi Mandaj Diosca ñucataca: 

3Cai urcutaca ñami achcata muyushpa puringuichij. Cunanca janaj ladoman tigraichij. 

4Israelcunataca cashna mandai: Seirpi causaj cancunapurallataj Esaupaj huahua 

huahuacunapaj llajtatami cancunaca pasana canguichij. Paicunaca cancunataca 

manchangacunami. Chashna cajpipish yuyaipimi cana canguichij. 

5Paicunahuanca ama macanacunguichijchu. Paicuna causacun llajtataca 

cancunamanca chaqui saruillatapish mana cushachu. Seir urcucunataca ñucami 

Esaupaj huahua huahuacunapaj cachun paicunaman curcani. 

6Paicunamanca micunatapish cullquihuan randishpami micuna canguichij. Yacutapish 

cullquihuan randishpami ubyana canguichij nircami. 

7Mandaj Dios, cancunapaj Taita Diosca cancuna imata ruranapipish allimi nishcami. 

Shitashca jatun pambapi cancuna puricujtaca paica yachanmi. Cai tucui chuscu 

chunga huatatami Mandaj Dios cancunapaj Taita Diosca cancunahuan cashca. Paica 

cancunataca ima mana illajtami pushamushca. 

8Chai q'uipaca Esaupaj huahua huahua ñucanchij huauquicuna causaj Seir 

llajtamantaca caruyashpami shamurcanchij. Chaimantaca Arabaman rij ñanta Elat, 

Ezión-geberman rij ñanta catishpa rishpami Moab shitashca pambaman chayarcanchij. 

9Chaipimi Mandaj Diosca ñucataca: Moabpi causajcunataca ama p'iñachinguichijchu, 

paicunahuanca ama macanacushun ninguichijchu. Ñucaca paicunapaj llajtataca 

cancunamanca mana cushachu. Ashtahuanpish Ar llajtataca Lotpaj 

huahuacunamanmi, paicunapajtaj cachun curcani nircami. 

10(Chai llajtapica ñaupa punllacunaca, emitacuna nishcacunami causajcuna carca. 

Paicunaca yallitaj achcami carca. Paicunaca Anacpaj huahuacuna shinallataj jatun 

runacunami carca. 

11Chashna cajpimi paicunataca Anacpaj huahuacunata shinallataj yallitaj jatun 

runacuna nishcacuna carca. Moabpi causajcunaca, paicunataca emitacuna nijcunami 

carca. 

12Seirpica horeocunami ñaupamanca causajcuna carca. Mandaj Dios paicunapajtaj 

cachun cushca llajtata israelcuna ima shina rurashca shinallatajmi Esaupaj huahua 

huahuacunaca paicunataca paicunapaj ñaupajmanta llujshichishpa cachashpa chaipi 

causarcacuna). 

13Cunanca jatarichij, Zered yacu huaicuta ch'imbaichij nijpimi, ñucanchijca chai yacu 

huaicuta ch'imbarcanchij. 

14Cades-barneamanta llujshishpa, Zered yacu huaicuta ch'imbanacamaca ñucanchijca 

quimsa chunga pusaj huatacunatami purircanchij. Chaicamaca Mandaj Dios chashna 

rurashatajmi nishca shinallataj israelcunapaj macanacuj runacuna tucuicuna 

huañungacamami chashna purircanchij. 

15Mandaj Diospaj maquica macanacuj runacunata paicunapaj carpa huasicunamanta 

tucui chingachingapajmi, paicunapaj jahuaman shamurca. 

16Macanacunata alli yachaj israelcunapurapi cajcuna ña tucui huañujpimi, 

17Mandaj Diosca ñucataca: 

18Canca cunanllatajmi Moab llajtata ch'imbashpa, chai llajtapi caj Ar puebloman rina 

cangui. 

19Ña cancuna amonitacunapajman chayashpaca, paicunataca ama p'iñachinguichij, 

paicunahuanca ama p'iñanacuita mashcanguichij. Chai amonitacunapaj llajtataca 

Lotpaj huahua huahuacunapaj cachun paicunaman cushca cashcamanta cancunamanca 

manataj cushachu. 

20(Chai llajtataca jatun runacunapaj llajta nijcunami carca. Ñaupamanca chai llajtapica 

jatun runacunami causaj carca. Paicunatami amonitacunaca zomzomeocuna nijcuna 

carca. 

21Paicunaca yallitaj achcacunami carca. Anacpaj huahuacuna shinallataj jatun 

runacunami carca. Mandaj Diosca chaicunata amonitacunapaj ñaupajmanta tucuita 

chingachijpimi, amonitacunaca tucui paicunata chingachishpa, chai llajtapi causai 

callarircacuna. 

22Paicunapish Esaupaj huahua huahuacuna shinami rurarca. Mandaj Diosca Esaupaj 

huahua huahuacunataca horeocunata Seir urcumanta tucuita chingachishpami 

paicunata chaipi churarca. Cunancamami chaipi causacuncuna. 

23Uchilla llajtacunapi causaj aveocunatapish Gaza pueblocamami chashna 

chingachirca. Chaitaca Caftormanta shamuj caftoreo nishcacuna shamushpa 

chingachishpami chai llajtacunapica paicuna causarcacuna). 

Amorreocunata jatun mandaj Sehonta israelcuna mishashcami 
(Nm 21.21-30) 

24Chaipimi Mandaj Diosca: Jatari, Arnón yacu huaicuta ch'imbashpa ri. Ñucami 

Hesbonta jatun mandaj Sehón amorreotaca paipaj llajtandij cambaj maquipi ña 

churarcani. Paipaj llajtaman yaicushpa paihuan macanacushpa quichui callarichijlla. 

25Cunanmi tucui cai pachapi causajcunapica, canta manchana, chujchuna yuyaita 

callarichigrini. Can ima shina ruracujta uyashpaca, cantaca manchashpa 

chujchucungacunami nircami. 

26Chaimi ñucaca Cademot shitashca pambamanta, Hesbonta jatun mandaj 

Sehonpajmanca, sumajta rimachun huillajcunata cashna nishpa cacharcani: 

27Ñucami cambaj llajta jatun ñanta pasasha nini. Chai ñanmantaca allimanpish 

lluquimanpish mana llujshishpallami risha. 

28Ashtahuanpish micunatapish cullquipimari c'atungui chaitami micusha. Yacutapish 

cullquipimari c'atungui chaitami ubyasha. Jatun ñanllatami pasasha. 

29Seir urcupi causaj Esaupaj huahua huahuacuna, Arpi causaj moabitacuna ñucahuan 

ima shinami rurarca chai shinallataj rurapai. Mandaj Dios, ñucanchij Taita Dios cusha 

nishca llajtaman Jordán yacuta ch'imbashpa chayagringapajmi chashna roganchij 

nichunmi cacharcani. 

30Ashtahuanpish Hesbón llajtata jatun mandaj Sehonca, paipaj llajtata pasachunca 

mana saquisha nircachu. Mandaj Dios, cancunapaj Taita Diosmi chai llajtata 

cancunapaj maquipi entregangapaj chai llajtata jatun mandajpaj yuyaitapish, 

shungutapish sinchiyachirca. Chaimi cunancama chai llajtaca cancunapaj. 

31Chaipimi Mandaj Diosca ñucataca: Ñucami cunanllataj jatun mandaj Sehontaca 

paipaj llajtandij cancunapaj maquipi churai callarini. Chaimanta paipaj llajtaca 

cancunapaj cachun japi callarichijlla nircami. 

32Sehonca tucui paipaj cajcunandijmi, ñucanchijhuan macanacungapaj Jahaza 

puebloman shamurca. 

33Ashtahuanpish Mandaj Dios ñucanchij Taita Diosmi chai jatun mandajtapish, paipaj 

churicunatapish, tucui paipaj cajcunatapish ñucanchij maquipi churajpi misharcanchij. 

34Tucui chai pueblocunata japishpami c'aricunatapish, huarmicunatapish, 

huahuacunatapish shujllatapish mana saquishpa tucuita tucuchina tucurcanchij. 

35Paicunapaj huagracunata, chai pueblocunapi imallata ñucanchij japishcacunallatami 

ñucanchijpaj cachun japircanchij. 

36Arnón yacu huaicu c'uchupi caj Aroer pueblopi, pugru pambapi tiyaj pueblopi 

causajcunamanta callarishpa, Galaadpi causajcunacamaca ñucanchij maquimantaca 

shuj pueblollapish mana saquirircacunachu. Mandaj Dios, ñucanchij Taita Diosmi 

tucui chai pueblocunataca ñucanchijpaj cachun ñucanchij maquipi churarca. 

37Amonitacunapaj llajtaman, Jaboc yacu huaicu uricunapi caj tucui llajtacunaman, 

urcupi tiyaj pueblocunallamanmi mana chayagrircanchij. Mandaj Dios ñucanchij 

Taita Dios ama chayanguichijchu nishca maijan llajtacunamanpishmi mana 

chayagrircanchij. 

DEUTERONOMIO 3 

Basán llajtata jatun mandaj Oghuan israelcuna macanacushpa mishashcami 
(Nm 21.31-35) 

1Chaimanta tigramushpaca ñucanchijca Basanman rina ñantami huichiyamurcanchij. 

Chaipimi Basan llajtata jatun mandaj Ogca tucui paipaj cajcunahuan Edrei pueblopi 

ñucanchijhuan macanacungapaj tupanaman llujshimurca. 

2Ashtahuanpish Mandaj Diosca ñucataca: Paitaca ama manchaichu, ñucami jatun 

mandajtaca paipaj tucui gentecunandij, paipaj llajtandij cambaj maquipi ña 

churarcani. Paicunataca Hesbonpi causaj amorreocunata jatun mandaj Sehonta ima 

shina rurashca shinallataj ruraichij nircami. 

3Mandaj Dios ñucanchij Taita Dios, Basan llajtata jatun mandaj Ogta paipaj 

cajcunandijta ñucanchij maquipi churajpimi, ñucanchijca paicunataca shujllatapish 

mana saquishpa tucuita chingachircanchij. 

4Tucui chai pueblocunatami japircanchij. Shuj pueblollatapish mana saquishpami 

tucuita japircanchij. Basán llajtata jatun mandaj Og mandacun tucui Argob llajtapi 

tiyaj sujta chunga pueblocunatami japircanchij. 

5Tucui chai pueblocunaca jatun pircacunahuan muyujta rurashca, pungucunapish 

barracunata quinriman churashcami carca. Muyundijta pircacuna illajlla shujtaj achca 

pueblocunatapish mana yupashcami chashna carca. 

6Hesbonta jatun mandaj Sehonta ima shinami tucuchircanchij, chai shinallatajmi 

paicunatapish cada pueblopi c'aricunata huarmicunata, huahuacunata tucuchircanchij. 

7Chaipica paicunapaj tucui huagracunahuan, chai pueblocunapi imallata ñucanchij 

japishcahuanmi saquirircanchij. 

8Chai huatacunaca Jordán yacu ura ladopi caj ishqui jatun mandaj amorreo mandacun 

llajtacunatapish Arnón yacu huaicumantaca, Hermón urcucamami japircanchij. 

9(Chai Hermón urcutaca, sidoniocunaca Sirión nincunami, amorreocunaca Senir 

nincunami). 

10Pambacunapi tiyaj tucui pueblocunata, tucui Galaad llajtata, tucui Basán llajtatami 

japircanchij. Shinallataj jatun mandaj Og chai Basán llajtapi mandacushca Salca, 

Edrei pueblocunacamami japircanchij. 

11Yallitaj jatun runacunapuramantaca Basán llajtata jatun mandaj Og runallami 

saquirirca. Paipaj camaca fierromanta rurashcami carca. ¿Manachu Amón llajtapi caj 

Rabá pueblopi chaica tiyacun? Chai camaca sunimanca chuscu metro pichca 

centímetro, anchomanca shuj metro pusaj chunga centimetromi. Shuj runapaj codo 

medidapi medishcami carca. 

Rubén aillupish, Gad aillupish, Manasespaj chaupi aillupish Jordán yacumanta 
inti llujshin ladoman allpacunata japishcami 

(Nm 32.1-42) 

12Chai huatacunapi ñucanchij japishca llajtacunataca Arnón yacu c'uchupi caj Aroer 

pueblomantaca Galaadpi caj chaupi urcucunacamami chaipi tiyaj pueblocunandij 

Rubenpaj, Gadpaj aillucunaman curcani. 

13Janaj ladoman caj chaupi Galaad llajtata, jatun mandaj Og mandacushca tucui 

Basan llajtata, yallitaj jatun runacuna causan nishca Argob tucui llajtatami 

Manasespaj chaupi ailluman curcani. 

14Manasespaj huahua huahuacunapuramanta Jair runaca, tucui Argob llajtatami 

Gesur, Maaca shuti llajta lindecunacama japirca. Chai llajtataca Basán-havot-jair 

shutitami shutichirca. Chai llajtaca cunancama chai shutillatajmi. 

15Galaab llajtataca Maquirmanmi curcani. 

16Rubenpaj, Gadpaj aillucunamanca Galaad llajtahuan Arnón yacu huaicuhuan caj 

llajtacunatami curca. Chaupi pugru pambacunandij Jaboc yacu huaicucamami curcani. 

Paicunapaj c'uchulla llajtaca amonitacunapaj llajtami carca. 

17Inti llujshinman caj Arabá llajtatapish inti llujshinman caj Pisga llajtatapishmi 

curcani. Chai llajtapaj lindeca Jordán yacuhuan Cineret llajtaman rin ladota rishpa 

cachisapa cuchacamami. 

18Chaipimi cancunataca cashna nircani: Mandaj Dios, cancunapaj Taita Diosmi chai 

llajtataca cancunapaj cachun curca. Chaimanta c'ari c'ari runacunaca macanacunalla, 

cancunapaj huauqui israelcunata ñaupashpa ringuichij. 

19Cancuna achca animalcunata charishcataca ñucallataj yachanimi. Chaimanta 

cancunapaj huarmicuna, cancunapaj huahuacuna, cancunapaj animalcunalla ñuca 

cancunaman cushca pueblocunapica saquirichun. 

20Mandaj Dios cancunaman shinallataj cancunapaj huauquicunaman samarinata 

cungacama chaipi saquiringuichij. Mandaj Dios cancunapaj Taita Dios Jordán yacu 

ch'imbanijman paicunapaj cachun cusha nishca llajtata paicuna japingacama chaipi 

saquiringuichij. Chai q'uipaca cancunapaj cachun ñuca cushca llajtaman cada quiquin 

tigranguichij nircanimi. 

21Chai punllacunami Josuetapish cashna nishpa mandarcani: Mandaj Dios cambaj 

Taita Dios chai ishqui jatun mandajcunata ima shina rurashcataca cambaj quiquin 

ñahuicunahuantajmi ricurcangui. Can maillata rina mandana llajtacunatapish Mandaj 

Diosca chashnallatajmi ruranga. 

22Paicunataca ama manchaichu, Mandaj Dios cambaj Taita Diosmi canmantaca 

macanacunga nircanimi. 

Moisesca Canaán llajtamanca mana yaicungachu nishcami 

23Chai punllacunallatajmi Mandaj Diostaca cashna nishpa mañarcani: 

24Mandaj Jatun Dios quiquinpajta ruraj ñucamanmi quiquinpaj tucuita ruraj cashcata, 

quiquinpaj maquica tucuita rurai tucuj cashcata ricuchi callarircangui. Quiquin 

rurashcacuna shinata ruraj, mancharinacunata ruraj shujtaj diosca jahua pachapipish, 

cai pachapipish mana tiyanchu. 

25Cunanca ñucataca Jordán caishuj ladoman caj ashtahuan alli llajtatapish, chaipi caj 

alli urcutapish, Líbano llajtatapish ricungapaj ch'imbachihuai nishpami mañarcani. 

26Chashna mañajpipish Mandaj Diosca cancunapaj juchamanta ñucahuan 

p'iñarishcamantami, ñuca mañashcataca mana uyasha nishpa ashtahuanpish ñucataca 

cashna nirca: Can chai llajtaman ch'imbanamantaca ama ashtahuan rimaichu. 

27Canca Jordanta mana ch'imbana cashcamantaca Pisga urcuman huichiyashpa janaj 

ladotapish, ura ladotapish, inti llujshin ladotapish, inti huashicun ladotapish tucuita 

muyushpa cambaj quiquin ñahuihuan ricui. 

28Josueta yachachishpa animachishpa sinchiyachi. Paimi cai gentecunata pushashpa 

Jordanta ch'imbanga. Paimi cunan can ricugrin llajtataca paicunaman cunga nircami. 

29Ñucanchijca, Bet-peor ch'imbapura pugru pambapimi saquirircanchij. 

DEUTERONOMIO 4 

Taita Diosta cazunamanta Moisés cunashcami 

1Cunanca tucui israelcuna caita uyaichij: Chaitataj pajtachichun nishcacunata, 

pajtachinguitaj nishcacunataca cancuna chaitataj pajtachishpa causachunmi 

yachachircani. Cunanca cancunapaj ñaupa yayacunaman Mandaj Dios cushca 

llajtaman ña yaicushpaca chashna pajtachishpallami chaipica causanguichij. 

2Ñuca mandashca shimicunataca ama mirachinguichijchu, ama anchuchinguichijchu. 

Chaicunataca Mandaj Dios cancunapaj Taita Dios cancunaman mandachun ñucaman 

cushca cashcamanta chaitataj pajtachichunmi mandani. 

3Baal-peor diosmanta Mandaj Dios imata rurajtaca cancunapaj ñahuihuantajmi 

ricurcanguichij. Baal-peor diosta catijcunataca tucuicunatami, Mandaj Dios 

cancunapaj Taita Diosca cancunapaj chaupimantaca tucuita chingachirca. 

4Ashtahuanpish Mandaj Dios cancunapaj Taita Diosta catijcunaca tucuicunami 

cunancama causacunguichij. 

5Riquichij, ñucaca chaitataj pajtachichun nishcacunata, pajtachinguitaj nishcacunata 

Mandaj Dios ñuca Taita Dios mandashca shinallatajmi cancunamanca yachachircani. 

Chaitaca cunan cancunapaj cachun japigrin llajtaman yaicushpa pajtachishpa 

causachunmi yachachircani. 

6Chai yachachishcacunataca huaquichishpa, chai yuyailla tucushpa pajtachinguichij. 

Chaicunami shujtajcunapaj ñaupajpica cancuna yachai sapa cashcata, yuyaisapa 

cashcata ricuchinga. Cai mandashcacunamanta yachachishcata uyashpaca: Cai 

runacunatajca yachaisapa, yuyai sapa jatun llajta gentecunamari ningacunami. 

7¿Maijan jatun llajtacunataj paicunapaj c'uchullapi charin dioscunataca, Mandaj Dios 

ñucanchij Taita Diosta charishca shina mañashcata uyaj diostaca charincunari? 

8Chaitataj pajtachichun nishcacunata, ima shina cashcatataj ricushpa ricuchichun 

mandashcacunata cunan ñuca cancunaman cushca shinataca maijan shujtaj jatun 

llajtapish mana charinchu. 

9Chaimanta cancuna cancunapaj ñahuihuan imallata ricushcata tucui cancunapaj 

causaipi ama cungaringapaj, chaicunamanta ama anchuringapajca cancunapaj 

shungupi yuyaipi huaquichinguichij. Ashtahuanpish chaicunataca cancunapaj 

huahuacunaman, cancunapaj huahuacunapaj huahuacunamanpish yachachinguichij. 

Horeb urcupi israelcunahuan Taita Dios pai quiquintaj rimashcami 

10Cancunata Mandaj Dios Horeb urcu c'uchupi cajpi, cancuna paipaj ñaupajpi cashca 

punllata chaipi ima nishcata yuyarichigari. Chaipica ñucataca: Tucui cai pachapi 

causashca punllacunacama ñucata manchanata yachachun ñucataj rimashpa 

yachachingapaj tucuicunata tandachi. Chaitaca paicunapaj huahuacunamanpish 

yachachichuncuna nircami. 

11Chaipimi, cancunaca chai urcu chaquiman c'uchuyashpa shayarircanguichij. Chai 

urcuca chaupi jahua pachacama nina lunyashpami, yana cushni llujshishpa 

amsayashpa rupacurca. 

12Mandaj Diosca chai nina rupacuj chaupimantami cancunata rimarca. Cancunaca pai 

rimashcata uyashpapish, pai ima shina cashcataca mana ricurcanguichijchu. 

13Mandaj Diosca imallata ari ninacunataca chaipimi cancunaman huillarca. Chunga 

mandashcacunata chai yuyailla tucushpa pajtachichunmi mandarca. Chaitaca tablajlla 

ishqui rumipi quillcashpami curca. 

14Cancunapaj cachun japigricun llajtaman chayashpa ima shinalla cana cashcata, 

imallata pajtachina cashcata chai yuyailla tucushpa pajtachichunmi cancunata 

yachachichun ñucatapish mandarca. 

Rurashcalla dioscunata ama yuyaringuichijchu nishcami 

15Mandaj Dios nina chaupimanta cancunahuan rimai punllaca, rimashcata 

uyashpapish pai ima shina cashcataca mana ricurcanguichijchu. Chaimanta cancunaca 

alli yuyaihuan canguichij. 

16Ñataj cancunaca labrashpa rurashca imaman rijchajtapish, shujtaj imaman 

rijchajtapish c'ariman, huarmiman rijchajcunatapish rurashpa pandaringuichijman. 

17Cai pachapi tiyaj ima animalman rijchajtapish, jahua huairata purij ima animalman 

rijchajtapish, 

18pambata llucashpa purij ima animalman rijchajtapish, yacupi tiyaj maijan 

chalhuaman rijchajtapish pajta ruranguichijman. 

19Jahua pachata huichilla ricushpapish intita, lunata, luzerocunata, tucui ima 

tiyajcunatapish ñataj paicunata cungurina yuyaita japishpa paicunapajta 

ruranguichijman. Chaicunataca Mandaj Dios cancunapaj Taita Diosmi tucui cai 

pachapi causajcunapaj rurarca. 

20Egiptomantaca fierrota yacuyachina hornomanta shina japishpami Mandaj Diosca 

cancunataca llujshichimurca. Cunan punlla ima shinami paipajlla canguichij, chai 

shinallataj cachunmi cancunataca llujshichimurca. 

21“Mandaj Diosca cancunapaj juchamanta ñucahuan p'iñarishpami, ñucataca Jordán 

yacutaca ña manataj ch'imbanguichu, Mandaj Dios cancunapaj Taita Dios cambaj 

cachun cushca alli allpamanca manataj yaicunguichu” nirca. 

22Chaimanta ñucaca cai llajtapimi huañugrini. Jordán yacutaca mana ch'imbagrinichu. 

Ashtahuanpish cancunaca ch'imbanguichijmi, chai alli allpatapish cancunapaj cachun 

japinguichijmi. 

23Mandaj Dios cancunapaj Taita Dioshuan cancunahuan imallata ari ninacushcataca 

amataj cungaringuichijchu. Labrashpa imaman rijchajcunata Mandaj Dios cancunapaj 

Taita Dios amataj ruranguichij nishcataca ñataj ruranguichijman. 

24Mandaj Dios cancunapaj Taita Diosca rupachishpa tucuchij ninami. Paipajlla 

cachun munaj Taita Diosmi. 

25Cancuna ña chai llajtapi cashpaca huahuacunayuj, nietocunayuj, yuyajcuna 

tucushpaca ñataj maquihuan rurashca dios nishcacunata, imamanpish rijchajcunata 

rurashpa millaita ruranguichijman. Millaita rurashpaca Mandaj Dios cancunapaj Taita 

Diospaj ñahuipica paita p'iñachishpa millaita rurashcami canga. 

26Cancuna chashna rurajpi ima tucuna cashcataca jahua pachapish, cai pachapish 

ricucunpimi cashna nini: Jordán yacuta ch'imbashpa cancunapaj cachun japishca 

allpamantaca utcami chingaringuichij. Cancuna mana cazushcamantami chai llajtapica 

mana uni punllacunata causanguichij. 

27Mandaj Diosllataj cancunataca shujtaj llajtacunaman urata janajta cachajpimi urata 

janajta rishpaca chaicunapica ashacunalla saquiringuichij. 

28Chai llajtacunapimi cancunaca caspimanta, rumimanta runacuna rurashca mana 

ricuj, mana uyaj, mana micuj, mana mutquij dioscunapajta ruranguichij. 

29Chai llajtacunapi cashpapish cancunata Mandaj Diosta tucui shunguhuan, tucui 

yuyaihuan mashcashpaca japinguichijmi. 

30Chai llaquicuna japijpi, chai llaquicunahuan cai punllacunami Mandaj Dios 

cancunapaj Taita Diosman cutirishpa pai rimashcata uyanguichij. 

31Mandaj Dios cancunapaj Taita Diosca llaquij Taita Diosmi. Paica mana 

saquingachu, mana chingachingachu. Cancunapaj ñaupa yayacunahuan ari 

ninacushcatapish manataj cungaringachu. 

32Ñaupa cancuna manaraj tiyajpi Dios runata rurashpa cai pachapi churashca 

pachamanta cai pacha shuj ladomanta caishuj ladocama maipi chashna rurashcata, 

chashna tucushcata pi uyashcachu imamí chaita tapui. 

33¿Shujtaj llajtapi causajcunaca nina rupacuj chaupimanta Taita Dios rimashcata 

cancuna shina uyashpapish mana huañujcuna tiyanchu? 

34Maijan diostaj shuj llajtapaj chaupimanta shuj llajtata paipajlla cachun 

llaquicunahuan, ricuchinacunahuan, milagrocunahuan, jatun macanacuicunahuan 

paipaj tucuita rurai tucuj maquihuan, paipaj rigra chutashcahuan mancharinacunata 

rurashcahuan llujshichinata yuyarishcari. Mandaj Dios cancunapaj Taita Diosmi 

Egiptomantaca cancunapaj ñaupajpi tucui chaicunata rurashpa cancunataca 

llujshichimurca. 

35Mandaj Diosca Diostaj cashcata, pi shujtaj pai shinaca mana tiyashcata 

yachachunmi tucui chaicunataca canpi ricuchirca. 

36Taita Diosca cancunata yachachingapajmi jahua pachamanta pai rimashcata 

uyachirca. Cai pachapica paipaj jatun ninatami ricuchirca. Nina chaupimanta 

rimashcatami uyarcanguichij. 

37Paica cancunapaj ñaupa yayacunata c'uyashcamantami paicunapaj q'uipa huahua 

huahuacunataca agllarca. Paimi Egiptomantaca, pai quiquintaj tucuita rurai tucuj 

cashcahuan llujshichimurca. 

38Cancunapaj ñaupajmanta jatun llajtacunata, cancunata yalli c'ari c'aricunata 

llujshichishpa cachashpa cancunapaj cachun cushca allpaman cancunata 

pushangapajmi chashna rurarca. Ñami cunanca chashna tucucun. 

39“Cunanca chaita alli yachashpa cancunapaj shungupi alli yuyaringuichij. Jahua 

pachapipish, cai pachapipish Taita Diosca Mandaj Dios cashcata yuyaringuichij. Pi 

shujtajca mana tiyanchu. 

40Pai chaitataj pajtachichun nishcacunata, pai mandashcacunataca cancuna 

pajtachichuntajmi mandashpa cuni. Chaimanta huiñaicama Mandaj Dios cancunapaj 

Taita Dios cancunaman cushca llajtapi cashpa canpish cambaj huahua 

huahuacunapish alli cangapaj, uni huatacunata chai llajtapi causangapajmi chai 

mandashcacunataca pajtachina canguichij” nircami. 

Jordán yacumanta inti llujshin ladoman miticuna pueblocunata rurashcami 

41Chaipimi Moisesca, Jordán yacumanta inti llujshin ladoman caj llajtacunapica 

quimsa pueblocunata ch'icanchirca. 

42Mana huañuchina yuyaihuan cashpapish maijanta huañuchishpa miticunapajmi 

ch'icanchirca. Ñaupamanca imapi nunca mana p'iñanacushca cashca cashpapish 

cungaillapi huañuchishca cashpaca chai pueblocunapi miticushpami paicunapaj 

causaita quishpichina carca. 

43Chai pueblocunaca caicunami: Shitashca pambapi caj pugru pambapica Beser 

pueblotami rubenitacunapaj ch'icanchirca. Galaadpi caj Ramot pueblotaca 

gaditacunapajmi ch'icanchirca. Basanpi caj Golán pueblotaca manasescunapajmi 

ch'icanchirca. 

Taita Dios mandashcacunata Moisés cutin yuyachishcami 

44Cai mandashcatami Moisesca israelcunaman yachachirca. 

45Egiptomanta israelcuna ña llujshimujpi ima shina causanata, chaitataj pajtachichun 

nishcacunata, pajtachinguitaj nishcacunata Moisés paicunaman yachachishcaca tucui 

caicunami. 

46Moisesca Jordán yacumantaca, inti llujshin ladopi caj Bet-peor pueblo ch'imbanij 

pugru pambapi cashpami caitaca yachachirca. Chai puebloca Hesbonpi causaj 

amorreocunata jatun mandaj Sehonpaj llajtapimi carca. Paitami Moisesca 

israelcunahuan Egiptomanta llujshichimucushpa macanacushpa misharca. 

47Israelcunaca jatun mandaj Sehonpaj llajtatapish, Basanta jatun mandaj Ogpaj 

llajtatapishmi japircacuna. Jordán yacumanta inti llujshin ladoman caj amorreocunata 

ishqui jatun mandajcunapaj llajtacunami carca. 

48Chai llajtacunaca Arnón yacu huaicu c'uchupi caj Aroer llajtamantaca Hermón 

nishca Sión urcucamami carca. 

49Jordán yacumanta inti llujshin ladoman caj tucui Arabá llajtandij, Pisga urcu 

chaquipi caj Arabá cuchacamami carca. 

DEUTERONOMIO 5 

Chunga mandashcacunata Taita Dios cushcami 
(Ex 20.1-17) 

1Moisesca tucui israelcunata cayashpaca: “Uyaichij Israelcuna, cunan ñuca chaitataj 

pajtachichun nishcacunata, pajtachinguitaj nishcacunata cancuna uyajta 

yachachishcataca alli alli yachashpa pajtachina yuyailla tucushpa pajtachichij. 

2Horeb urcupimi Mandaj Dios ñucanchij Taita Dioshuan ñucanchijhuanca imallata 

ruranata ari ninacurcanchij. 

3Chai ari ninacushcataca Mandaj Diosca mana ñucanchij ñaupa yayacunahuanchu ari 

ninacurca. Ashtahuanpish cunan ñucanchij caipi tandanacushca causajcunahuanmi ari 

ninacurcanchij. 

4Mandaj Diosca chai urcupimi, cancunahuanca nina rupacuj chaupimanta ñahui ñahui 

rimarca. 

5Chai nina rupacujta manchashpa, cancuna chai urcuman mana huichiyajpimi, ñucaca 

cancunaman Mandaj Dios imalla nishcata huillangapaj Mandaj Dioshuan, 

cancunahuan chaupipi carcani. Chaipimi paica: 

6Ñucaca Mandaj Dios cancunapaj Taita Diosmi cani. Ñucami cancunataca Egiptopi 

huatashca shina llaquinayajta causacujpi llujshichimurcani. 

7Ñuca ñaupajpi ama shujtaj dioscunata charingui. 

8Maquihuan rurashca dios nishcacunatapish, jahua pachapi cajcunaman 

rijchajcunatapish, cai pachapi cajcunaman rijchajcunatapish, yacu ucupi cajcunaman 

rijchajcunatapish amataj rurangui. 

9Chaicunataca ama cunguringuichu, paicunapajca ama imata ruranguichu. Ñucami 

Mandaj cambaj Taita Dios cani. Ñucaca tucuita rurai tucuj Dios, ñucapajlla cachun 

munajmi cani. Yayacuna millaita rurashpa ñucata p'iñachijpica quimsa huahua 

huahuacama mana cashpacarin chuscu huahua huahuacamami llaquichini. 

10Ñucata c'uyashpa, ñuca mandashcacunata huaquichijcunataca, huaranga huaranga 

huahua huahuacunacama llaquijmi cani. 

11Mandaj cambaj Taita Diospaj shutipica manapish rimanapica ama rimangui. Paipaj 

shutita manapish rimanapi rimajtaca llaquichingatajmi. 

12Mandaj Dios cambaj Taita Dios canta mandashca shinallataj samana punllata 

ñucapajlla ch'icanchinataca ama cungaringui. 

13Sujta punllata trabajangui, cambaj tucui ima ruranacunataca chai punllacunapi 

rurangui. 

14Canchis punllapica Mandaj cambaj Taita Diospajlla punlla cashcamanta, Mandaj 

Diospajlla tucushpa chai punllapica ama imata rurangui. Cambaj churitapish, 

ushushitapish, cambajta ruraj c'aritapish, huarmitapish, cambaj huagratapish, cambaj 

burrotapish cambaj ima animaltapish, shujtaj llajtamanta shamushpa cambaj huasipi 

cajtapish amataj imata rurachinguichu. Cambajta ruraj c'aripish, huarmipish can 

shinallataj samarichunmi chashna rurana cangui. 

15Egiptopi cashpa cancunapish huatashca shina ruraj cashcata yuyaringuichij. Mandaj 

Dios cancunapaj Taita Diosca paipaj tucuita rurai tucuj maquihuan, paipaj rigrata 

chutashpami chaimanta llujshichimurca. Chaimantami Mandaj Dios cancunapaj Taita 

Diosca samana punllata huaquichichun mandarca. 

16Mandaj Dios cambaj Taita Dios mandashca shinallataj cambaj yayata cambaj 

mamata alli ningui. Chashna rurashpami Mandaj Dios cambaj Taita Dios canman 

cushca llajtapi unita causangui. Tucui imapipish ñaupajman ringui. 

17Ama huañuchingui. 

18Ama huainayangui. 

19Ama shuhuangui. 

20Ama pitapish manapish chashna cashcata llullashpa huillashpa llaquipi churangui. 

21Shujtajpaj huarmita cashpa, paipaj huasita cashpa, paipaj allpata cashpa, paipajta 

ruraj c'arita cashpa, huarmita cashpa, paipaj huagrata cashpa, paipaj burrota cashpa, 

paipaj shujtaj ima charishcacunatapish ama munangui” nishpami mandarca. 

Taita Dios rimajpi israelcuna mancharishcami 
(Ex 20.18-26) 

22Cai mandashcacunataca Mandaj Diosmi tucui cancuna urcupi tandanacushca cajpi, 

nina rupacuj chaupimanta amsa p'uyu ucumanta mancharinata rimarca. Chai q'uipaca 

ña mana imata ashtahuan nishpami, tablajlla ishqui rumicunapi quillcashpa ñucaman 

curca. 

23Cancunaca amsalla chaupimanta pai rimashcata uyashpa, chai urcupish nina 

lunyashpa rupacujta ricushpami aillucunata mandajcunapish, cunaj yuyajcunapish 

ñucapajman shamushpaca 

24cashna nircanguichij: Mandaj Dios ñucanchij Taita Diosca pai sumaj cashcata, pai 

jatun cashcatami ñucanchijmanca ricuchirca. Nina rupacuj chaupimanta pai 

rimashcatami uyarcanchij. Mandaj Diosca runacunahuan rimajtami ricunchij. Chaita 

ricushpapish manamari huañunchijchu. 

25Chai jatun nina lunyacujca ñucanchijta tucuchingallatajmari. Mandaj Dios ñucanchij 

Taita Dios rimashcata uyashpa caticushpallaca huañushunmari. ¿Maitataj caipica 

huañushunyari? 

26Huañujlla runaca ¿pitaj nina rupacuj chaupimanta causaj Dios rimashcata uyashpa 

ñucanchij shina mana huañushpa causacujrajca tiyangari? 

27Chaimanta Mandaj Dios ñucanchij Taita Diospajman c'uchuyashpa tucui pai imalla 

nishcata uyamugri. Chai q'uipaca Mandaj Dios ñucanchij Taita Dios tucui imallata 

canman nishcata ñucanchijman huillanguillami. Ñucanchijca uyashunllami, 

cazushunllami. 

28Cancuna chashna nijta uyashpami, Mandaj Diosca ñucamanca cashna nirca: Cai 

gentecuna canta imalla nishca shimicunataca uyanimi. Tucui chai nishcacunaca allimi. 

29Paicunaca cunan ima shinami ñucata manchacun chashnalla ñucata manchaj 

shungulla cangapishchari. Chashna cashpa ñuca mandashcacunata punllanta 

huaquichishpami paicunapish, paicunapaj huahuacunapaj huahuacunapish tucuipi alli 

ringacuna. 

30Cunanca: Cancunapaj carpa huasicunaman tigrashpa richijlla nigri. 

31Canca caipi ñucahuan saquiri. Tucui mandashcacunata, chaitataj pajtachingui 

nishcacunata, pajtachichuntaj mandashcacunata canman cusha. Chaitaca paicunaman 

ñuca cushca llajtaman chayashpa, chai yuyailla tucushpa pajtachichun yachachingui 

nircami. 

32Chaimanta cunanca israelcuna Mandaj Dios cancunapaj Taita Dios mandashca shina 

ruraichij. Alli ladomanpish, lluqui ladomanpish manataj anchurinachu canguichij. 

33Mandaj Dios cancunapaj Taita Dios mandashca ñanllapi puringuichij. Chashna 

rurashpami cancuna japina cashca llajtata japishpa chai llajtapica unita causanguichij, 

tucui imapipish ñaupajman ringuichij. 

DEUTERONOMIO 6 

Tucuimanta yalli mandashcami 

1“Tucui caicunaca mandashcacunapish chaitataj pajtachichun nishcacunapish, 

pajtachinguitaj nishcacunapish Mandaj Dios cancunapaj Taita Diosca cancunaman 

ñuca yachachichun mandashcami. Chaicunataca cancuna japigricun llajtaman 

chayashpa chaitataj pajtachina tucushpa pajtachichunmi chashna yachachichun 

mandarca. 

2Tucui chaitataj pajtachichun nishcacunata, ñuca mandashcacunata pajtachishpami 

Mandaj Dios cancunapaj Taita Diosta manchashpa causanguichij. Canpish cambaj 

huahuacunapish cambaj huahuacunapaj huahuacunapish tucui chaicunata 

pajtachishpami unita causanguichij ninmi” nircami. 

3Chaimanta israelcuna uyaichij. Lechepish, sacha chuspipaj mishquipish yacu 

llujshicuj shina tiyan llajtapi cancuna imapipish ñaupajman ringapajca tucui 

chaicunata pajtachina yuyailla pajtachinguichij. Chashna rurashpami Mandaj Dios 

cancunapaj ñaupa yayacunapaj Taita Dios nishca shinallataj yallitaj miraringuichij. 

4Israelcuna uyaichij. Mandaj Dios ñucanchij Taita Diosca shujlla Diosmari. 

5Mandaj Dios cambaj Taita Diostaca tucui shunguhuan, tucui almahuan, tucui 

fuerzahuan c'uyangui. 

6Cunan ñuca canman imalla yachachishcacunataca cambaj shungupi alli 

huaquichingui. 

7Chaicunataca cambaj huahuacunamanca punllanta cutin cutin yachachingui. Chai 

yachachishcacunataca huasipi cashpapish, ñanta puricushpapish, dormij 

siriricushpapish jataricushpapish yachachirangui. 

8Cai mandashcacunataca ima ricunacunata shina cambaj maquipi, cambaj frentepi 

huataringui. 

9Cambaj huasi caspicunapipish huasi pungucunapipish quillcashpa churangui. 

Taita Diosta cazuchun cunashcami 

10Cancunapaj ñaupa yaya Abrahamman, Isaacman, Jacobman cusha nishca llajtaman 

Mandaj Dios cancunapaj Taita Dios cancunata chayachijpica, cancuna manapish 

shayachishca jatun alli pueblocunatami japinguichij. 

11Huasicunapish cancuna mana jundachishca alli charinacunahuan jundatami 

japinguichij. Tanquecunatapish manapish cancuna allashpa rurashcacunatami 

japinguichij. Olivos yuracunatapish, uva chagratapish manapish cancuna tarpushca 

cashpapish mana nijtami micunguichij. 

12Chashna cashca jahua cancunata Egiptopi huatashca shina ruracujmanta 

llujshichimuj Mandaj Diosta ñataj cungaringuichijman. 

13Mandaj Dios cambaj Taita Diosllata manchangui, paipajllata rurangui. Imatapish 

paipaj shutillapi pajtachishami ningui. 

14Cancunapaj llajta muyundijpi cajcunapaj dioscunataca ama catinguichijchu. 

15Mandaj Dios cancunapaj chaupipi caj Taita Diosca paipajlla cachun munaj Taita 

Diosmi. Ñataj paica nina sindirij shina cancunahuan p'iñarishpa cancunata cai 

pachamanta chingachinman. 

16Mandaj Dios cancunapaj Taita Diostaca, Masah llajtapi ima shinami pai tucui rurai 

tucuj cashcata ricushun nircanguichij. Chai shinaca ama ruranguichij. 

17Mandaj Dios cancunapaj Taita Dios cancunaman cushca mandashcacunataca: Ima 

shina causachun yachachishcata, chaitataj pajtachij cachun yachachishcata chai 

yuyailla tucushpa huaquichinguichij. 

18Cancunapaj ñaupa yayacunaman Mandaj Dios cushami nishca llajtaman alli 

chayagrinapajca, Mandaj Diospaj ñaupajpica imata mana pandashpa allitami rurana 

canguichij. 

19Mandaj Dios pai nishca shinallataj cancunata p'iñajcunata cancunapaj ñaupajmanta 

llujshichishpa cachachunmi chashna rurana canguichij. 

20Caya mincha cancunapaj huahuacunaca: Mandaj Dios ñucanchij Taita Diosca ima 

shina causanata yachachishcacuna, chaitataj pajtachichun nishcacuna, pajtachinguitaj 

nishcacunaca ¿imatataj nisha ninri? nishpa cancunata tapujpica, 

21paicunamanca: Ñucanchijca Egiptopimari faraonpajta rurashpa causajcuna 

carcanchij. Mandaj Diosmari ñucanchijtaca, tucuita rurai tucuj paipaj maquihuan 

llujshichimurca. 

22Mandaj Diosca ñucanchij ricucunpimi Egiptopica ricuchinacunata, jatun 

mancharina milagrocunata rurashpa faraontapish, tucui paipaj huasipi cajcunatapish 

llaquichirca. 

23Ñucanchij ñaupa yayacunaman cusha nishca llajtata ñucanchijman cungapajmi chai 

llajtamantaca llujshichishpa pushamurca. 

24Mandaj Diosca tucui cai mandashcacunata pajtachichuntajmi mandarca. Tucui 

ñucanchij causaipi Mandaj Dios ñucanchij Taita Diosllata manchashpa causachun 

ñucanchijpaj allipaj ñucanchij causaita cuidangapaj cunan punlla ima shinami 

ñucanchijta cuidacun chai shinallataj cuidacungapajllami chashna causachun nirca. 

25Mandaj Dios ñucanchijman cushca chai tucui mandashcacunataca pai ima shina 

mandashca shinataj chaitataj pajtachishpallami, Mandaj Dios ñucanchij Taita Diospaj 

ñaupajpica alli ricurishun ninguichij. 

DEUTERONOMIO 7 

Rurashcalla dioscunata amataj yuyaringuichijchu nishcami 
(Ex 34.11-17) 

1Mandaj Dios cancunapaj Taita Diosca cancunaman cugrin llajtaman cancunata 

yaicuchishpaca heteocunata, gergeseocunata, amorreocunata, cananeocunata, 

ferezeocunata, heveocunata, jebuseocunata cancunapaj ñaupajmanta llujshichishpa 

cachashpami chai achca llajtacunataca cancunaman cunga. Chai canchis llajtacunaca 

ashtahuan jatun llajtacunami. Cancunata yalli c'ari c'aricunami. 

2Mandaj Dios cancunapaj Taita Dios chai llajtacunata cancunapaj maquipi churajpi, 

ña mishashpaca paicunataca tucuita chingachinguichij. Paicunahuanca ima ruranata 

ama ari ninacunguichijchu. Paicunataca ama llaquinguichijpishchu. 

3Paicunahuanca cancunaca ama huasi ucupura tucunguichijchu. Cancunapaj 

ushushicunataca paicunapaj churicunamanca ama cunguichijchu. Cancunapaj 

churicunapajpish paicunapaj ushushicunataca ama japinguichijchu. 

4Paicunaca cancunapaj churicunata ñucamanta caruyachishpa, shujtaj dioscunapajta 

rurajtami ruranga. Chaipica Mandaj Diosca nina sindirij shina cancunahuan 

p'iñarishpami, cancunataca utca chingachinga. 

5Ashtahuanpish chai llajtacunataca cashnami rurana canguichij: Cancunaca 

paicunapaj altarcunata urmachinguichij, paicunapaj rurashcalla dioscunata 

p'aquinguichij, Asera diosman rijchajcunatapish ñutunguichij, paicunapaj maquihuan 

rurashca dios nishcacunatapish tucuita ninapi rupachinguichij. 

6Cancunaca Mandaj Dios cancunapaj Taita Diospaj jucha illaj llajtami canguichij. 

Mandaj Dios cancunapaj Taita Diosmi cai pachapi tiyaj pueblocunamanta yalli 

ashtahuan alli pueblo cachun cancunataca agllarca. 

Mandaj Diospaj jucha illaj llajtami 

7Cancunataca shujtaj llajtacunata yalli jatun llajta cashcamanta cancunata 

munashcamantaca Mandaj Diosca mana agllarcachu. Cancunaca tucui shujtaj 

llajtacunata yalli uchilla llajtamari canguichij. 

8Ashtahuanpish Mandaj Diosca cancunata c'uyashcamanta, cancunapaj ñaupa 

yayacunahuan ari nishcata pajtachisha nishpallami Egiptota jatun mandaj Faraonpajta 

huatashca shina ruracujmantaca paipaj tucuita rurai tucuj maquihuan llujshichimurca. 

9Mandaj Diosca Diostaj cashcata, imatapish pajtachij Dios cashcata, pai ari 

nishcatapish pajtachij cashcata, pai mandashcacunata c'uyashpa chaitataj 

pajtachijcunataca huaranga huaranga huahua huahuacunacama c'uyaj cashcatami 

paitaca yachana canguichij. 

10Ashtahuanpish paita p'iñajtaca paimantajmi pai japina cashcataca paipaj 

aichallapitaj mana uniyashpa cunga. 

11Chaimanta imallata pajtachichun cunan ñuca mandashcacunataca chaitataj 

pajtachichun nishcata, pajtachinguitaj nishcata chaitataj pajtachinguichij. 

Cazushpaca allicunata japinami 
(Lv 26.3-13; Dt 28.1-14) 

12Cancunaca tucui cai mandashcacunata yachachishcata uyashpa chaitataj pajtachina 

tucushpa pajtachijpica, Mandaj Dios cancunapaj Taita Diosca cancunapaj ñaupa 

yayacunahuan ari ninacushcata, llaquishami nishcataca cancunahuanmi chashnataj 

pajtachinga. 

13Cancunataca c'uyangami, alli cashca cachun ningami, achcata mirachingami. 

Cancunapaj ñaupa yayacunaman cushami nishca llajtapimi cancunapaj huijsapi caj 

huahuacunapish, cancunapaj chagrapish, granocunapish, vinopish, aceitepish, 

bizicunapish, cancunapaj bachujcunapish ima mana tucunga. 

14Cancunaca tucui shujtaj pueblocunamanta yalli alli nishcami canguichij. 

Cancunapurapica mana huachachij c'aripish, mana huachaj huarmicunapish mana 

tiyangachu. Mana huachaj animalcunaca mana tiyangachu. 

15Mandaj Diosca tucui ungüicunatami cancunapajmantaca anchuchinga. Egiptopi 

cashpa cancuna ricushca millai ungüicunataca cancunapaj jahuamanca mana 

cachangachu. Ashtahuanpish tucui cancunata p'iñajcunapaj jahuamanmi chai 

ungüicunataca cachanga. 

16Mandaj Dios cancunapaj Taita Dios cancunapaj maquipi churashca pueblocunataca 

tucuitami chingachina canguichij. Paicunataca ama llaquinguichijchu, paicunapaj 

dioscunapajtapish ama ruranguichijchu. Mana chashna rurajpica chaicunaca 

cancunapaj ñitcanami canga. 

17Cancunapaj shungupica: Cai llajta runacunaca ñucanchijta yalli achcacunamari. 

¿Maitataj paicunataca tucuchishunri? ninguichijmi. 

18Paicunataca ama manchanguichijchu. Ashtahuanpish Mandaj Dios ñucanchij Taita 

Dios faraontapish, Egiptopi tucui causajcunatapish imata rurashcataca alli yuyarichij. 

19Mandaj Dios cancunapaj Taita Diosca tucuita rurai tucuj cashcahuan 

ricuchinacunahuan, milagrocunahuan, tucuita rurai tucuj maquihuan paipaj rigrata 

chutashpa llujshichimujtaca cancunapaj ñahuihuanmi ricurcanguichij. Mandaj Dios 

cancunapaj Taita Diosca cunan cancuna manchacun llajtacunatapish chashnallatajmi 

ruranga. 

20Cancunamanta miticushpa maipi saquirishcacunacamami Mandaj Dios cancunapaj 

Taita Diosca avispacunata cachashpa tucuita tucuchinga. 

21Paicunataca ama manchaichijchu. Mandaj Dios cancunapaj Taita Diosca cancunapaj 

chaupipimi. Paica manchana jatun Taita Diosmi. 

22Mandaj Dios cancunapaj Taita Diosca chai llajta runacunataca, allimanta asha 

ashallami cancunapaj ñaupajmanta llujshichishpa cachanga. Sacha animalcuna 

jundashpa cancunata llaquichinamantami mana shuj cutin tucuicunata tucuchina 

canguichij. 

23Mandaj Dios cancunapaj Taita Diosmi paicunataca cancunapaj maquipi churanga. 

Paicunataca tucui chingaringacamami jatunta muspachinga. 

24Paicunapaj jatun mandajcunatapish, paimi cancunapaj maquipi churanga. Cai 

pachapi paicunapaj shuticunataca cancunami p'ichanguichij. Tucui paicunata 

chingachingacama cancunahuanca pi mana ch'imbapurai tucungachu. 

25Paicunapaj dioscunatapish ninahuan rupachinguichij. Chai dioscunapaj jahuata 

churashca cullquitapish, curitapish ama munanguichijchu, cancunapaj cachun ama 

japinguichijchu. Mandaj Dios cancunapaj Taita Diospajca chaicunaca millananami. 

Chaicunaca cancunapaj ñitcanami canga. 

26Millananacunataca cancunapaj huasicunamanca ama apanguichijchu. 

Ashtahuanpish chaicunataca millashpa p'iñashpa tucuitami chingachina canguichij. 

Tucuita chingachinacunata mana chingachishpaca, cancunami tucui chingachishca 

tucunguichij. 

DEUTERONOMIO 8 

Alli allpacunatami japinguichij nishcami 

1Cancunaman cunan ñuca yachachishpa mandashcataca pajtachina tucuichij. 

Cancunapaj ñaupa yayacunaman Mandaj Dios cushatajmi nishca llajtaman 

yaicungapaj chai llajtapi achcata mirarishpa causangapaj chashna pajtachina tucuichij. 

2Mandaj Dios cancunapaj Taita Dios cai chuscu chunga huatacunata shitashca 

pambacunata ima shinalla pushamushcata yuyaringuichij. Chaicunataca cancunata 

ima shina shungu cashcata yachangapaj, cumurij shunguta rurashpa pai 

mandashcacunata cazuna cashcata mana cazuna cashcata ricungapajmi llaquicunata 

cushpa pushamurca. 

3Yaricaihuanmi llaquichirca. Q'uipataca cancunapish cancunapaj ñaupa yayacunapish 

mana rijsishca maná tandatami cararca. Chaitaca runaca mana tandallahuan causana 

cashcata, ashtahuanpish Mandaj Diospaj shimimanta llujshishca shimicunahuan 

causana cashcata yachachingapajmi chashna rurarca. 

4Chai chuscu chunga huatacunapica, cancunapaj churanacunapish mana 

maucayarcachu. Cancunapaj chaquicunapish mana p'unguircachu. 

5Shuj yaya paipaj churita llaquichij shinallataj cancunatapish Mandaj Dios cancunapaj 

Taita Dios cancunata llaquichij cashcata yuyarichij. 

6Mandaj Dios cancunapaj Taita Dios mandashcacunataca, paita manchashpa paipaj 

ñanpi purishpa huaquichinguichij. 

7Mandaj Dios cancunapaj Taita Diosca alli llajtamanmi cancunataca yaicuchinga. 

Pugyu yacucunayuj, pajchashpa llujshicuj yacucunayuj pugru pambacunamantapish, 

urcucunamantapish, callpacuj yacucunayuj llajtamanmi yaicuchinga. 

8Chai llajtaca trigoyuj, cebadayuj, uvayuj, higoyuj, granadayuj, olivoyuj, aceiteyuj, 

sacha chuspipaj mishquiyuj llajtami. 

9Chai llajtapica mana nijtami micunguichij, mana ima illangachu. Chai llajtapi tiyaj 

rumi urcumantapish fierrotami ruranguichij. Peña urcumantapish cobretami 

llujshichinguichij. 

10Cancunaca chaipimi huijsa jundata micunguichij. Mandaj Dios cancunapaj Taita 

Diostaca chai sumaj llajtata cancunaman cushcamantami alli ninguichij. 

Taita Diosta ama cungarichun cunashcami 

11Mandaj Dios cancunapaj Taita Diostaca amataj cungaringuichijchu. Pai 

mandashcacunata, pajtachinguitaj nishcacunata, chaitataj pajtachichun nishcacunata 

cunan ñuca yachachishpa mandashpa cushcacunata pajtachinapajmi chashna cana 

canguichij. 

12Chai llajtapi cashpaca huijsa jundata micushpa alli huasicunata shayachishpa chaipi 

causacushpa, 

13cancunapaj vacacunapish, cancunapaj ovejacunapish mirarijpi, achca cullquiyuj, 

achca curiyuj cashpa, tucui ima charishcacunapish achca tucujpi, 

14cancunapaj shungupi jatun tucushpa, Egiptopi cancuna huatashca shina ruracujta 

llujshichimuj Mandaj Dios cancunapaj Taita Diosta ñataj cungaringuichijman. 

15Yallitaj jatun shitashca pambata, culebracunapish, escorpioncunapish yallitaj tiyan 

pambata pushamujta, yacupish mana tiyan chaquishca pambapi yacuta llujshichishpa 

cancunaman cujta, 

16cancunapaj ñaupa yayacuna mana rijsishca maná shuti micunata carashpa pushamuj 

Taita Diosta ñataj cungaringuichijman. Paimi cancunataca llaquichishpa, cancuna ima 

shina cashcata ricushpa q'uipa punllacunapi allicunata cungapaj pushamurca. 

17Cancunaca cancunapaj shungupica ñataj: Cai charinacunataca ñucanchij maquihuan, 

ñucanchij fuerzahuan trabajashpami charinchij ninguichijman. 

18Ashtahuanpish chaicunata charichunca, Mandaj Dios cancunapaj Taita Dios 

fuerzata cushcatami manataj cungarina canguichij. Paimi charijyaj cachun fuerzata 

cujca. Paica cancunapaj ñaupa yayacunaman cushatajmi nishcata pajtachingapajmi 

cunan punlla cancunahuan chashna ruran. 

19Mandaj Diosta cungarij canaman chayashpa chai dioscunata catishpa paicunapajta 

ruraj tucushpa chaicunata cungurishpaca cancuna ima llaqui tucushpa chingarinatami 

huillani. 

20Mandaj Diosca shujtaj llajtacunataca cancunapaj ñaupajpimi tucuita chingachinga. 

Mandaj ñucanchij Taita Dios mandashcata mana uyajpi, paipaj rimashcata mana 

cazujpica chaicunata shinallatajmi cancunatapish chingachinga. 

DEUTERONOMIO 9 

Canaanpi caj llajtacunata Taita Dios chingachinami 

1Israelcuna uyaichij, cancunaca cunanmi cancunata yalli achca, sinchi sinchi 

llajtacunata, jahuacama pircashca jatun pueblocunata cancunapaj cachun japingapaj 

Jordán yacuta ch'imbagringuichij. 

2Chai pueblocunapi causajcunaca yallitaj jatun runacunami. Paicunaca anaceocunami. 

Paicunatami: Anacpaj huahua huahuacunahuanca ¿pitaj shayari tucungari? nishcata 

uyashpa chashna cashcata yachanguichij. 

3Chashna cajpipish Mandaj Dios cancunapaj Taita Dios rupachij nina shina cancunata 

ñaupashpa ricushcata cunanca alli entendichij. Chaicunataca paimi chingachishpa 

cancunapaj ñaupajpi cumurichinga. Chaimi cancunaca Mandaj Dios nishca shinallataj 

paicunataca utca anchuchishpa chingachinguichij. 

4Mandaj Dios cancunapaj Taita Dios chai llajtapi causajcunata cancunapaj 

ñaupajmanta anchuchijpica ñataj cancunapaj shungupica: Ñucanchijtaca cashcata 

rurajcuna cajpimi, Mandaj Diosca cai llajtata japichun pushamushca niringuichijman. 

Mandaj Diosca chai llajtapi causajcunaca millaita ruraj cajpimi cancunapaj 

ñaupajmantaca llujshichinga. 

5Cancuna cashcata ruraj cashcamanta, ima pandata mana yuyajcuna cashcamantaca 

chaicunapaj llajtataca cancunapaj cachun japinamanca mana yaicunguichijchu. 

Ashtahuanpish Mandaj Diosca chai llajtapi causajcunataca Diosta mana rijsij 

millaicuna cajpimi cancunapaj ñaupajmanta llujshichinga. Mandaj Diosca cancunapaj 

ñaupa yaya Abrahamman, Isaacman, Jacobman chashna rurashami nishcata 

pajtachingapajmi chashna ruranga. 

6Mandaj Diosca chai sumaj llajtataca mana cancuna cashcata rurajcuna 

cashcamantachu, cancunapaj cachun cun. Ashtahuanpish cancunaca mana 

cazujcunamari canguichij. Chaitaca allimi yachana canguichij. 

Israelcuna Horeb urcupi Taita Diosta c'ariyashcata yuyachishcami 
(Ex 31.18-32, 35) 

7Shitashca pambapi Mandaj Diosta c'ariyashpa ima tucushcataca cancunaca manataj 

cungarinachu canguichij. Cancunaca Egiptomanta llujshimui pachamanta cai 

llajtaman chayamungacamami Mandaj Diostaca c'ariyajcuna canguichij. 

8Cancunaca ña Horeb urcupi cashpa, Mandaj Diostaca yallitaj c'ariyashpa 

p'iñachijpimi, Mandaj Diosca yallitaj p'iñarishpa, ña cancunataca tucuchina tucurca. 

9Cancunaca Mandaj Dios cancunahuan ari ninacushcata quillcashca tablajlla ishqui 

rumicunata chasquingapaj chai urcuman ñuca huichiyajpimari chashna tucushca 

carcanguichij. Chaipica micunata mana micushpa, yacuta mana ubyashpami, ñucaca 

chuscu chunga punllata chuscu chunga tutata carcani. 

10Mandaj Diosca paipaj dedohuan quillcashca ishqui tablajlla rumicunatami 

ñucamanca curca. Chai rumicunapica urcupi Mandaj Dios nina rupacuj chaupimanta 

ñucanchij tandanacushca punllapi rimashca shimicunata quillcashcami carca. 

11Mandaj Diosca ari ninacushcata quillcashca tablajlla ishqui rumicunataca ña chuscu 

chunga punlla, chuscu chunga tuta tucujpimi ñucamanca curca. 

12Chaipimi: Jatari, caimanta uriyashpa utca ri. Egiptomanta can llujshichimushca 

gentecunaca millaitami ruracuncuna. Paicunaca ñuca mandashca ñanmanta utca 

anchurishpamari curita yacuyachishpa imamanpish rijchaj diosta rurashcacuna nirca. 

13Mandaj Diosca cashnapishmi nirca: Paicunataca ch'ahuanyashca mana cazujcuna 

cashcatami ricuni. 

14Shuyai, paicunataca cunanmi tucuita tucuchishpa, paicunapaj shutitaca cai 

pachamantaca tucuita anchuchigrini. Ashtahuanpish canmantami paicunatapish yalli 

c'ari c'ari llajtata achcacunata mirachisha nircami. 

15Chai nina rupacuj urcumantaca, ari ninacushcata quillcashca tablajlla ishqui 

rumicunata ñuca maquipi apashcami uriyamurcani. 

16Ashtahuanpish cancunaca Mandaj Dios cancunapaj Taita Diosta p'iñachishpa 

juchallishcatami ricurcani. Cancunaca curita yacuyachishpami bizi diosta rurashpa 

Mandaj Dios cancunaman ricuchishca ñanmanta utca anchurishca carcanguichij. 

17Ñuca apamushca tablajlla ishqui rumicunataca maquimantami cancunapaj ñaupajpi 

cacharishpa shitarcani. 

18Chai q'uipaca ñaupaman rurashca shinallatajmi chuscu chunga punllata, chuscu 

chunga tutata micunata mana micushpa yacuta mana ubyashpa Mandaj Diospaj 

ñaupajpi cungurishpa mañarcani. Mandaj Diospaj ñaupajpi millaita rurashpa, paita 

p'iñachishpa cancuna juchallishcamantami chashna mañarcani. 

19Mandaj Diosca nina sindirij shina yallitaj p'iñarishpa tucuitaj chingachigrijpimi 

achcata mancharcani. Chashna cajpipish Mandaj Diosca, ñuca mañashcataca shuj 

cutinhuanmi uyarca. 

20Mandaj Diosca Aaronhuanpish yallitaj p'iñarishpami, chingachina tucuncama 

p'iñarirca. Shina cajpipish, paimantapishmi chai punllacunapica mañarcani. 

21Chai q'uipaca ñucaca cancuna rurashpa juchallishca bizi diosta japishpa rupachishpa 

tucui ñutushpami ñutu allpa tucungacama cutarcani. Chai ñutu allpataca urcumanta 

uriyacuj jatun yacupimi shitarcani. 

22Cancunaca Tabera, Masah, Kibrot-hataava shuti pueblocunapi cashpapish Mandaj 

Diostaca yallitajmi p'iñachircanguichij. 

23Mandaj Diosca cancunataca Cades-barnea pueblopi cajpimi: Ñuca cancunaman 

cusha nishca llajtata japigrichij nishpa cacharca. Ashtahuanpish Mandaj Dios 

cancunapaj Taita Dios mandashcataca c'ariyashpami paitaca mana crishpa pai 

rimashcataca mana cazurcanguichij. 

24Cancunaca ñuca rijsishca punllamanta pachami Mandaj Diosta c'ariyajcuna cashcata 

ricuni. 

25Ñucaca Mandaj Diospaj ñaupajpimi cungurircani. Mandaj Dios cancunata 

chingachisha nijpimi chuscu chunga punllata, chuscu chunga tutata chashna 

cungurircani. 

26Mandaj Diostaca cashnami mañarcani: Mandaj Jatun Dioslla, cambaj cajcunataca 

amataj chingachihuaichu. Egiptomantaca cambaj cashcamantamari can jatun 

cashcahuan, cambaj tucuita rurai tucuj maquihuan cacharichishpa 

llujshichimurcangui. 

27Cambajta ruraj Abrahamta, Isaacta, Jacobtaca amataj cungaripaichu. Cai runacuna 

rumi shungu cashcata, Diosta mana risijcuna tucushcata, paicuna juchallishcataca 

amataj yuyaipi charihuaichu. 

28Ñucanchijta can llujshichimushca llajtapi causajcunaca cashnami ningacuna: 

Mandaj Diosca paicunaman cushatajmi nishca llajtamanca manapish yaicuchi 

tucunchu, ashtahuanpish paicunata p'iñashcamantami caimanta llujshichishpaca, 

shitashca pambapi huañuchigrishca ningacunami. 

29Paicunaca cambajmari. Cambaj cashcamantami can tucuita rurai tucuj cashcahuan, 

cambaj rigrata chutashpa llujshichimurcangui nishpami mañarcani. 

DEUTERONOMIO 10 

Mandashcacunata shujtaj rumicunapi cutin quillcashcami 

(Ex 34.1-10) 

1Chai punllacunapimi Mandaj Diosca ñucataca cashna nirca: Ñaupaman caj 

shinallataj ishqui tablajlla rumicunata labrashpa ñucapajman cai urcuman huichiyai. 

Shinallataj caspimanta shuj arcatapish rurangui. 

2Can ñaupaman p'aquishca rumicunapi quillcashca shimicunallatatajmi ñucaca 

quillcasha. Chai rumicunataca chai arcapi huaquichingui nircami. 

3Chashna nijpica, acacia caspimanta shuj arcata rurashpa, ñaupaman caj shinallataj 

ishqui tablajlla rumicunata labrashpami, chai rumicunataca maquipi apashca urcuman 

huichiyarcani. 

4Mandaj Diosca urcupi cashpa nina rupacuj chaupimanta ñucanchij tandanacushcapi 

pai imallata rimashca chunga mandashcacunallatatajmi ishqui tablajlla rumicunapica 

ñaupaman quillcashca shinallataj quillcarca. Chaitami Mandaj Diosca ñucaman curca. 

5Chai urcumanta tigrashpa uriyashpaca tablajlla rumicunataca chai rurashca arcapimi 

churarcani. Chai rumicunaca Mandaj Dios ñucata mandashca shinallatajmi 

cunancama chai arcapi tiyacun. 

6(Chai q'uipaca israelcunaca Beerot-bene-jaacán pugyumantami, Mosera puebloman 

rircacuna. Chai pueblopimi Aaronca huañurca, chaillapitajmi pambarcacuna. Paipaj 

randica paipaj churi Eleazarmi cura tucurca. 

7Chaimantaca, Gudgoda pueblomanmi rircacuna. Gudgoda pueblomantaca jatun 

yacucuna callpacuj Jotbata llajtamanmi rircacuna. 

8Chai punllacunapimi Mandaj Diosca, Leví aillutaca Mandaj Dioshuan ari ninacushca 

quillcata huaquichina arcata apaj cachun ch'icanchirca. Paipaj ñaupajpi pai 

mandashcata rurachun, paipaj shutipi israelcunata alli cashca canguichijman nichunmi 

ch'icanchirca. Cunan punllacunacamami paicunapaj ruranaca tucui chaicuna. 

9Chaimantami levitacunaca paicunapaj huauquicunapurapica ima japinata mana 

charincuna. Mandaj Dios nishca shinallatajmi paicunapaj japinaca Mandaj 

Diospajllata rurashpa causana). 

10Ñaupaman shinallatajmi chuscu chunga punllata, chuscu chunga tutata urcupi 

carcani. Cunanpish ñuca mañashcata Mandaj Dios uyashpami, cancunataca mana 

chingachishachu nirca. 

11Chaipimi Mandaj Diosca ñucataca: Paicunapaj ñaupa yayacunaman ñuca cushatajmi 

nishca llajtaman rishpa, paicunapaj cachun japigrichun paicunataca ima shina rinalla 

tucuchun ruragri nirca. 

Imallata cazuchun Taita Dios mañashcami 

12Cunanca israelcuna Mandaj Diosca caitami mañan: Mandaj Dios cancunapaj Taita 

Diosta manchachun, paipaj ñancunallapi purichun, tucui almahuan, tucui shunguhuan 

paita c'uyashpa pai mandashcata rurachunmi Mandaj Dios cancunapaj Taita Diosca 

mañan. 

13Chaimanta cunan cancunapaj tucui causaipi alli canapaj Mandaj Dios 

mandashcacunata, pajtachingui nishcacunata cunan ñuca quillcashpa cushcata 

cancuna pajtachichunmi mañan. 

14Jahua pachapish, jahua pachamanta ashtahuan jahuaman caj jahua pachapish, cai 

pachapish chaipi tucui imalla tiyajcunapish Mandaj Dios cancunapaj Taita Diospajmi. 

15Mandaj Diosca, cancunapaj ñaupa yayacunata c'uyashpa agllanata 

munashcamantami paicunata agllarca. Cancunaca paicunapaj huahua huahuacunami 

canguichij. Chashnallatajmi cunanpish cai tucui llajtacunapuramantaca cancunata 

agllarca. 

16Circunsicionta ruraj shina shungumanta mapa yuyaita p'itichij. Ama ashtahuan 

ch'ahuancunallataj caichijchu. 

17Mandaj Dios cancunapaj Taita Diosca tucui dioscunapaj Diosmi, 

mandajcunapajpish Mandajmi. Manchana tucuita rurai tucuj Jatun Diosmi. Paica 

ñahuita ricushpalla mana imatapish rurajchu, camaricunata japishpalla mana 

maijanpura tucujchu. 

18Paica yaya mama illaj huahuacunapaj, viudacunapaj cashcata rurajmi. Shujtaj 

llajtamanta shamujtapish c'uyashpa micunata, churanata cujmi. 

19Cancunapish caru llajtamanta cajcunata c'uyanguichij. Cancunapish Egiptopi 

cashpaca caru llajtamanta cajcunallatajmi carcanguichij. 

20Mandaj Dios cancunapaj Taita Diosta manchaichij. Paipajllata ruraichij, paillata 

catichij, imapish chashnataj cashcata nicushpaca paipaj shutipi nichij. 

21Paica cancuna alabanamari. Paimi cancunapaj Taita Dios. Paimi cancunapaj jatun 

mancharinacunata ruraj. Chaitaca cancunallataj ricurcanguichijmi. 

22Cancunapaj ñaupa yayacunaca, Egiptomanca canchis chungacunallami 

yaicurcacuna. Ashtahuanpish cunanca Mandaj Diosca cancunataca jahua pachapi caj 

luzerocunata shina achcatami mirachishca. 

DEUTERONOMIO 11 

Mandaj Diosca tucuita rurai tucujmi 

1Mandaj cancunapaj Taita Diosta c'uyanguichij. Pai mandashcacunatapish, chaitataj 

pajtachichun nishcacunatapish, pajtachinguitaj nishcacunatapish, 

mandashcacunatapish punllanta pajtachinguichij. 

2Cunanca caita entendichij: Mandaj Dios cancunapaj Taita Dios llaquichishcata 

manapish yachashca caj, manapish ricushca caj cancunapaj huahuacunamanca mana 

rimacunichu. Mandaj Dios jatun cashcahuan, tucuita rurai tucuj paipaj maquihuan, 

paipaj rigrata chutashcahuan, 

3Egipto llajtapipish Egiptota jatun mandaj faraontapish, tucui chai llajtatapish pi mana 

rurai tucuipaj jatun mancharinacunata rurashpa llaquichishcataca paicunaca mana 

ricurcacunachu. 

4Egipto soldadocunatapish, caballocunatapish, paicunapaj carrocunatapish imata 

rurajtaca mana ricurcacunachu. Paicunataca cancunata catishpa shamucujpimi, 

Mandaj Diosca Puca Cuchapi pambashpa huiñaipaj chingachirca. 

5Cancuna caiman chayamungacama shitashca pambapi cancunahuan imallata 

rurashcatapish mana ricurcacunachu. 

6Rubenpaj huahua huahuacunamanta caj Eliabpaj churi Datantapish, Abiramtapish 

imata rurashcataca mana ricurcacunachu. Paicunataca tucui familiacunandij, carpa 

huasicunandij, tucui animalcunandij israelcunapaj chaupipimi allpa pascarishpa 

millpurca. 

7Mandaj Dios chai jatun ruranacunata rurashcataca, cancunamari quiquin ñahuihuan 

ricurcanguichij. 

Diosca pai cusha nishca llajtapi alli cashca canguichij nishcami 

8Cunan cancunapaj cachun japigricun llajtaman yaicungapaj c'ari c'ari ch'imbashpa 

chai llajtata japingapajca, cunan ñuca quillcashpa cancunaman mandashpa cushca 

mandashcacunata tucuita pajtachinguichij. 

9Chaimi cancunapaj ñaupa yayacunamanpish, paicunapaj huahua huahua 

cancunamanpish Mandaj Dios cancunapaj Taita Dios cushatajmi nishca llajtapica uni 

huatacunata causanguichij. Chai llajtaca lechepish, sacha chuspipaj mishquipish yacu 

shina llujshicuj llajtami. 

10Cancunapaj cachun japigricuj llajtaca, mana cancuna llujshimushca Egipto llajta 

shinachu. Egiptopi muyuta tarpushpaca huertapi regaj shinallami yacutaca 

chaquillahuan regaj carcanguichij. 

11Ashtahuanpish cunan cancuna japigricun llajtaca urcucunapish, pugru 

pambacunapish jahua pachamanta tamyashca yacuhuan regashca llajtamari. 

12Chai llajtaca Mandaj Dios cancunapaj Taita Dios cuidacun llajtami. Huata 

callarimantapacha huata tucuricama Mandaj Dios cancunapaj Taita Dios chaparacun 

llajtami. 

13Cunan ñuca quillcashpa cushca mandashcacunata chaitataj pajtachishpa tucui 

shunguhuan, tucui almahuan Mandaj Dios cancunapaj Taita Diosta c'uyashcamanta 

paipajta rurajpica, 

14cancunapaj allpapica tamyana punllacunallapitaj ñaupa tamyatapish, q'uipa 

tamyatapish tamyachisha. Chaipica trigota, vinota, aceitetami cancunaca 

tandanguichij. 

15Cancunapaj animalcunapajpish q'uihuapish mana illangachu. Cancunapish mana 

nijtami micunguichij. 

16Ñataj cancunapaj shungullapitaj umaringuichijman. Ñataj Mandaj Diosmanta 

anchurishpa, shujtaj dioscunapajta ruraj tucushpa chaicunapaj ñaupajpi 

cunguringuichijman. 

17Chashna rurajpica, Mandaj Dios nina sindirij shina cancunahuan p'iñarishpa jahua 

pachata huichcashpa mana tamyachingachu, allpapipish ima granota mana 

p'ucuchingachu. Mandaj Dios cancunaman cushca alli llajtapi cashpapish cancunaca 

utcami chingaringuichij. 

18Chaimanta cai ñuca mandashca shimicunataca cancunapaj shungupi, cancunapaj 

yuyaipi huaquichichij. Cai mandashcacunataca ima ricunacunata shina cancunapaj 

maquipi, cancunapaj ñahui patapi huataringuichij. 

19Chaicunataca cancunapaj huahuacunamanca huasipi tiyarishpapish, ñanta 

puricushpapish, dormij siriricushpapish, jataricushpapish yachachiranguichij. 

20Shinallataj cancunapaj huasi pilarcunapipish, huasi pungucunapipish 

quillcanguichij. 

21Cancunapaj ñaupa yayacunaman cushatajmi nishca llajtapi tucui cancunapaj 

causaipi cancunapaj huahua huahuacunapaj causaipi yallitaj mirarishca cangapajmi 

chashna cana canguichij. Cai pacha, jahua pacha tiyashcacamaca cancunaca huahua 

huahua chashna cashca canguichijman. 

22Tucui cai mandashcacunata pajtachichun cunan ñuca quillcashcataca tucui 

pajtachijpi, shinallataj Mandaj Dios cancunapaj Taita Diosta c'uyashpa paipaj 

ñancunapi purishpa paita catijpica, 

23Mandaj Diospish, cai llajtacunamantaca tucuicunatami cancunapaj ñaupajmanta 

anchuchishpa shitanga. Chaipica cancunata yalli jatun llajtacunatapish mishashpami 

chai llajtacunataca cancunapaj cachun japinguichij. 

24Cancunapaj chaqui maillapi sarushcaca tucuimi cancunapaj canga. Shitashca 

pambamanta Líbano llajtacama, Éufrates jatun yacumantaca inti huashicun ladoman 

caj mama cuchacamami cancunapaj llajta canga. 

25Cancunahuanca pi mana shayari tucungacunachu. Ashtahuanpish Mandaj Dios 

cancunapaj Taita Diosmi pai nishca shinallataj cancuna saruna llajtapi causajcunapica 

cancunata manchana yuyaita churanga. 

26Riquichij, alli nishca canatapish, mana alli nishca canatapish cunanmari cancunapaj 

ñaupajpi churani. 

27Cunan ñuca quillcashpa cushca Mandaj Dios cancunapaj Taita Dios 

mandashcacunata cazushpaca allicunata chasquinguichijmi. 

28Manapish cancunapaj dios shujtajcunapaj dioscunata catishpa chaicunata catingapaj, 

Mandaj Dios cancunapaj Taita Dios mandashcacunata mana cazushpa, cunan ñuca 

yachachishca shina mana purishpaca llaquicunatami chasquinguichij. 

29Mandaj Dios cancunapaj Taita Dios cancunapaj cachun japigricun llajtaman 

chayachijpica, Gerizim urcupica allicunata chasquina cashcata ricuchijta 

churanguichij. Ebal urcupica llaquicunata chasquina cashcata ricuchijta churanguichij. 

30Chai urcucunaca Jordán ch'imbanij Arabapi causaj cananeocunapaj llajtapimi. 

Cananeocunapaj llajtata pasaj inti huashicun lado ñan huashanijpimi. Encina yuracuna 

tiyan More jatun pamba, Gilgal pueblo ch'imbapurapimi. 

31Mandaj Dios cancunapaj Taita Dios cancunaman cushca llajtata cancunapaj cachun 

japingapaj Jordán yacuta ch'imbashpa ña japinallami canguichij. Chai llajtata japishpa 

chaipi causanguichijlla. 

32Chaipica, cunan cancunapaj ñaupajpi ricuchishpa mandashcacunataca chaitataj 

pajtachina yuyailla pajtachinguichij. 

DEUTERONOMIO 12 

Diospajlla carpa huasica shujtajca mana tiyanchu 

1Cancunapaj ñaupa yayacunaman cancunata Mandaj Dios cancunapaj Taita Dios 

cushca llajtapi causashca punllacunapica mandashcacunata, pajtachichuntaj 

nishcacunataca caicunatami chai yuyailla rurana canguichij. 

2Cancuna japin llajtacunapi causajcuna paicunapaj dioscunata adoranacunatami 

tucuita nunca ama tiyachun chingachina canguichij. Urcucunapi, lomacunapi, yura 

ucucunapi adoranacunatami chashna chingachina canguichij. 

3Paicunapaj altarcunata urmachinguichij. Paicunapaj rurashcalla dioscunata 

p'aquinguichij. Asera diosman rijchajcunata rupachinguichij. Maquihuan rurashca 

paicunapaj dioscunata chingachinguichij. Chashna rurashpami chai dioscunapaj 

shuticunataca tucuita p'ichanguichij. 

4Ashtahuanpish Mandaj Dios cancunapaj Taita Diosta adoranataca mana paicuna 

shina maipipish ruranachu canguichij. 

5Mandaj Dios cancunapaj Taita Diosmi cancunapaj aillupurapi maipi cashpapish, 

paipaj shutita churanataca agllashpa chaipi causanga. Maipimi pai agllan chaimanmi 

paita adoranapajca rina canguichij. 

6Diosman tucuita cushpa tucui rupachinata, paiman cushpa rupachinata, chungamanta 

shujta cunata, maquihuan huichi ricuchishpa cunata, cushatajmi nishcamanta cunata, 

cuna munaita charishcamanta cunata, punta huacharishca cancunapaj huagracunata, 

punta huacharishca ovejacunatapish chaimanmi apana canguichij. 

7Chaipimi Mandaj Dios cancunapaj Taita Diospaj ñaupajpi micushpa, cancunapaj 

maquihuan tucui imalla rurashcapi, Mandaj Dios cancunapaj Taita Dios allicunata 

cushcamantaca cancunapish, cancunapaj familiapish cushicuna canguichij. 

8Cunan ñucanchij cada quiquinpaj ima shinami alli ricurin, chashna ruracuj shinaca 

chaipica ama ruranguichijchu. 

9Mandaj Dios cancunapaj Taita Dios cancuna samarichun cushca llajtamantajca 

cunancama manarajmari yaicunguichijchu. 

10Ña Jordán yacuta ch'imbashpatajca, Mandaj Dios cancunapaj Taita Dios cancunapaj 

cachun cushca llajtapimi causanguichij. Chaipica paimi cancunapaj muyundijpi caj 

cancunata p'iñajcunamantaca samachinga. Ima manchai illajllami causanguichij. 

11Mandaj Dios cancunapaj Taita Dios paipaj shutita maipi churanata ña agllajpica 

tucui ñuca imalla apachun mandashcacunataca caicunatami chaiman apana canguichij: 

Diosman tucuita cushpa tucui rupachinata, paiman cushpa rupachinata, chungamanta 

shujta cunata, maquihuan huichi ricuchishpa cunata, cancunapaj shimihuantaj ima 

ashtahuan allita Mandaj Diosman cusha nishcacunatapishmi apana canguichij. 

12Mandaj Dios cancunapaj Taita Diospaj ñaupajpi cancunapish, cancunapaj 

churicunapish ushushicunapish, cancunapajta ruraj c'aricunapish, huarmicunapish, 

cancuna causanpi causaj levitacunapish chaicunata micushpami cancunahuan 

cushicungacuna. Paicunaca allpacunata mana charishcamantami cancunahuan 

cushicungacuna. 

13Mandaj Diosman tucuita cushpa tucui rupachinataca, ñataj maipipish 

rupachinguichijman. 

14Ashtahuanpish Mandaj Dios, cancunapaj aillucunapuramanta maijan aillupaj llajtapi 

agllashca cajpica, chaillapi tucuita cushpa tucui rupachinatapish, ñuca tucui imallata 

rurachun mandashcatapish ruranguichij. 

15Maijanpish micuita charinata munashpaca maipi causacunllapitaj animalcunata 

huañuchishpa micuchunlla. Paicunaman Mandaj Dios ima shina cushca shinallataj 

rurachunlla. Chai aichataca cancuna mapa cashpapish, chuya cashpapish gacela, 

ciervo nishca tarugacunapaj aichata micuj shina micui tucunguichijllami. 

16Ashtahuanca yahuartatajca ama micunguichijchu. Chaitaca yacuta shina allpapi 

tallinguichijlla. 

17Caicunatapishmi cancuna causacunllapitajca, mana micui tucunguichij. 

Granocunamanta chungamanta shujta cushcacunata, vinomanta, aceitemanta 

chungamanta shujta cushcacunata, punta huacharishca huagracunata, punta 

huacharishca ovejacunata, cushatajmi nishcacunata cushcacunata, cuna munaita 

charishcamanta cushcacunata, cancunapaj maquihuan ricuchishpa cunacunatapish 

chaipica mana micunachu canguichij. 

18Ashtahuanpish Mandaj Dios cancunapaj Taita Dios agllashca pueblopimi Mandaj 

Dios cancunapaj Taita Diospaj ñaupajpi micuna canguichij. Cancunapish, cancunapaj 

churicunapish, ushushicunapish, cancunapajta ruraj c'aricunapish, huarmicunapish, 

cancuna causacunpi causaj levitacunahuanpishmi chaitaca micuna canguichij. 

Cancunapaj maquihuan trabajashcamantaca Mandaj Dios cancunapaj Taita Diospaj 

ñaupajpi chashna cushicunguichij. 

19Cancuna cai pachapi causashcacamaca, levitacunata cuidanataca amataj 

saquinguichijchu. 

20Mandaj Dios cancunapaj Taita Dios pai nishca shinallatajmi, cancunapaj llajtata 

ashtahuan jatunyachinga. Chaipica aichatami micunayachinguichij, micunachishca 

punlla micunguichijlla. 

21Mandaj Dios cancunapaj Taita Dios paipaj shutita churangapaj agllashca pueblo 

cancuna causacunmanta carupi cajpica, Mandaj Dios cancunaman cushca 

huagracunata cashpa, ovejacunata cashpapish, ñuca cancunata mandashca shinallataj 

cancunapaj pueblocunapi huañuchishpa cancuna munashcata micunguichijlla. 

22Chai aichataca gacela, ciervo nishca tarugacunapaj aichata shinallataj 

micunguichijlla. Mapa cashpapish, chuya cashpapish chai aichacunataca 

micunguichijlla. 

23Ashtahuanca yahuarta micunatatajca amataj yuyanguichijchu. Yahuarpimi causai 

tiyan. Causaindij aichandijca ama micunguichijchu. 

24Amataj micunguichijchu yacuta shina allpapi tallinguichijlla. 

25Canpish, cambaj huahuacunapish, huahua huahuacunapish alli cangapajca 

yahuartaca ama micunguichijchu. Cancunaca Mandaj Diospaj ñaupajpi chashna allita 

rurashcamantami alli canguichij. 

26Mandaj Diosman cungapaj ch'icanchishpa, paiman cuna tucushcacunallata Mandaj 

Dios agllashca pueblomanca apashpa ringuichij. 

27Mandaj Diosman cushpa tucui rupachina aichatatajca, yahuartatajca Mandaj Dios 

cancunapaj Taita Diospaj altar jahuapi paiman cunguichij. Yahuartaca Mandaj Dios 

cancunapaj Taita Diospaj altar jahuapi tsirapashca cachun. Aichataca cancuna 

micunguichij. 

28Canpish, cambaj huahuacunapish, huahua huahuacunapish Mandaj Dios cancunapaj 

Taita Diospaj ñaupajpi allita rurajcuna, ima pandata mana rurajcuna cangapajca tucui 

cai ñuca mandashcacunata alli uyashpa huaquichinguichij. 

Rurashcalla dioscunataca ama yuyaringuichijchu nishcami 

29Cancuna japigricun llajtata, Mandaj Dios cancunapaj Taita Dios tucuicunata 

tucuchijpi ña cancunapaj cachun japishpa chai llajtapi causacushpaca, 

30chai llajtapi causajcunapaj ruraicunata rurashpa ñitcaringuichijman. Ña chai tucuita 

chingachishca q'uipaca cancunaca: “Ñucanchijpish paicuna shina chai dioscunapaj 

ruranacunata rurangapaj cai llajtapi causajcunaca ima shinashi chai dioscunapajtaca 

rurajcuna carca” nishpa ñataj tapunguichijman. 

31Chai llajtapi causajcuna ruraj cashca shinaca Mandaj Dios cancunapaj Taita 

Diospajca ama ruranguichijchu. Paicunaca paicunapaj dioscunapajca Mandaj Diospaj 

ricuipica millanana p'iñananatami rurancuna. Paicunapaj churicunata, 

ushushicunatami paicunapaj dioscunata alli nishpa cushpa ninapi rupachincuna. 

32Ñuca tucui mandashcacunata, chaitataj pajtachina yuyailla pajtachinguichij. Chai 

mandashcacunataca imata ama mirachinguichijchu, imata ama anchuchinguichijchu. 

DEUTERONOMIO 13 

1Cancunapurapi maijanca Dios huillachijpi huillaj mana cashpaca muscuipi ricushcata 

huillajmi cani nishpa ricuringachari. Paica ricunacunami tiyagrin, milagrocunami 

tiyagrin nishpa huillangachari. 

2Ricuchinacunapish, milagrocunapish paicuna huillashca shina pajtajpipish: 

Shujtajcunapaj dioscunapajman jacuchij nijpi, cancuna mana rijsishca 

dioscunapajman jacuchij paicunapajta rurashunchij nijpica, 

3Diosmanta huillajmi cani nij huillashcatapish mana cashpaca muscuipi ricushcatami 

huillani nijtaca amataj uyanguichijchu. Cancunapaj tucui shunguhuan, tucui almahuan 

Mandaj Dios cancunapaj Taita Diosta c'uyaj cashcata mana c'uyaj cashcata 

yachangapajmi Mandaj Dios cancunapaj Taita Diosca chaicuna chashna rurachunca 

saquinga. 

4Chaimanta cancunaca Mandaj Dios cancunapaj Taita Diosllata catinguichij, paillata 

manchanguichij. Pai mandashcacunallata huaquichinguichij, pai rimashcallata 

uyanguichij. Pai mandashcacunallata ruranguichij, paipajlla cana yuyailla canguichij. 

5Dios huillachijpimi huillaj canchij nishpa mana cashpaca muscuipi ricushcata 

huillajcunami canchij nishpa llullashpa huillajca cancunapaj Mandaj Taita Diosta 

c'ariyanata yachachicushcamanta paicunaca huañuchishcatajmi cana can. Paicunaca 

cancuna Egiptopi huatashca shina ruracujmanta llujshichimuj, Mandaj Diospaj 

mandashca ñanmanta anchuchisha nishpa yachachishcamantami chashna 

huañuchishca cana can. Chashna rurashpallami cancunapuramantaca tucui millaitaca 

anchuchinguichij. 

6Cancunataca quiquin huauquillataj, quiquin churillataj, ushushillataj, quiquin 

huarmillataj, mana cashpaca cancunahuan alli apanacujcunallataj cancunataca pacalla 

cashna ningachari: “Jacuchij shujtajcunapaj dioscunapajta rurashunchij” ningachari. 

Chai dioscunataca cancunapish, cancunapaj yayacunapish mana rijsircanguichijchu. 

7Cancunapaj muyundij pueblocunapi tiyaj dioscunataca c'uchullapi cajpipish, carupi 

cajpipish tucui cai pacha tucuricama mana rijsircanguichijchu. 

8Paicuna nishcataca ama uyanguichijchu, ama cazunguichijchu. Paicunataca ama 

llaquinguichijchu. Paicunataca ñataj mana huañuchisha nishpa pacacunguichijman. 

9Ashtahuanpish chai runataca huañuchinguichijtaj. Chai runata huañuchingapajca, 

canrajmi rumihuan shitai callarina cangui. Chai q'uipami tucuicuna can shinallataj 

shitangacuna. 

10Egiptopi huatashca shina ruracujta llujshichimuj cancunata Mandaj Dios cancunapaj 

Taita Diosmanta caruyachisha nishcamantaca, chai runataca huañungacama 

rumicunahuan shitanguichij. 

11Chashna rurajpimi tucui israelcuna yachaj chayashpaca, manchashpa cutinca ña 

mana chashna millaita rurangacuna. 

12Mandaj Dios cancunapaj Taita Dios cancuna causachun cushca maijan 

pueblocunapica, 

13cancunapuramanta millaita rurajcuna jatarishpa paicuna causan pueblocunapica: 

Cancuna mana rijsishca shujtaj dioscunapajta ruranaman jacuchij nicunmi nishca 

uyaringachari. 

14Chashna uyarijpica chai yuyailla tucushpa chashnataj cashcata mana chashnataj 

cashcata alli tapushpa mashcangui. Cancunapurapi chashnataj millananata rurashca 

cajpica, 

15ama llaquishpa chai pueblopi causajcunataca espadahuan huañuchinguichijtaj. Chai 

pueblopi tucui imalla tiyajcunatapish tucuita chingachinguichij, paicunapaj 

animalcunatapish espadahuan huañuchinguichij. 

16Cancunaca chaipi tucui imalla japishcacunataca chaupi plazapi montonanguichij. 

Chai pueblotaca, chai japishcacunandij ninata japichishpa rupachinguichij. Tucui 

chaica Mandaj Dios cancunapaj Taita Diosman tucuita cushpa tucui rupachishca 

shinami canga. Chai puebloca rumicuna p'aquirishca montonllami huiñaipaj 

saquiringa. Cutinca ña mana pi shayachingachu. 

17Tucui chingachinapaj cashcacunataca imata mana japinachu canguichij. Chashna 

cajpimi Mandaj Dios nina sindirij shina p'iñarishcaca pararinga. Cancunapaj ñaupa 

yayacunaman nishca shinallatajmi cancunata llaquishpa, c'uyashpa cancunataca 

achcata mirachinga. 

18Mandaj Dios cancunapaj Taita Diospaj ñaupajpi ima pandata mana rurangapaj 

cunan ñuca cushca mandashcacunata huaquichishpa, Mandaj Dios cancunapaj Taita 

Dios rimashcata cazujpimi chashna mirachinga. 

DEUTERONOMIO 14 

1Cancunaca Mandaj Dios cancunapaj Taita Diospaj huahuacunami canguichij. Maijan 

huañushcamantaca, cancunapaj aichata ama chugrichiringuichijchu. Uma ajchata ama 

p'itiringuichijchu. 

2Cancunaca Mandaj Dios cancunapaj Taita Diospaj jucha illajcunami canguichij. 

Paica tucui cai pachapi causajcunamantaca cancunalla Mandaj Diospajlla 

agllashcacuna cachunmi cancunataca agllarca. 

Micuna animalcunamantapish, mana micuna animalcunamantapish 
(Lv 11.1-47) 

3Tucui imatapish Dios mapami nishcataca ama micunguichu. 

4Cancunaca cai animalcunallatami micui tucunguichij: Huagrata, ovejata, chivota, 

5ciervo nishca, gacela nishca, corzo nishca tarugacunata, sacha chivota, íbice nishcata, 

antílope nishca tarugata, sacha carnerocunallatami micui tucunguichij. 

6Pallca silluta charij tigrachishpa cashtuj tucui animalcunallatami micui tucunguichij. 

7Tigrachishpa cashtuj cajpipish, pallca sillucunayuj cajpipish, cai animalcunatami 

mana micuna canguichij: Camellota, liebre nishcata, cunutami mana micuna 

canguichij. Chaicunaca tigrachishpa cashtuj cashpapish mana pallca sillucunata 

charincunachu. Chai animalcunaca cancunapajca mapami canga. 

8C'uchipish pallca sillucunayuj cashpapish mana tigrachishpa cashtuj cashcamanta 

mapa animalmi. Chaicunapaj aichataca amataj micunguichijchu. Chai animalcunapica 

huañushcapipish amataj tuparinguichijchu. 

9Yacupi causaj tucui animalcunamantaca caicunata micunguichij: Alasyuj, 

escamacunayuj cajcunallatami micui tucunguichij. 

10Mana alasyuj mana escamayuj animalcunataca mana micunguichijchu. Chaicunaca 

cancunapajca mapa animalcunami. 

11Alasyuj animalcunataca mana mapa animalcunataca tucuita micui tucunguichijmi. 

12Ashtahuanpish caicunatami mana micui tucunguichij: Aguilata, quebrantahuesosta, 

azorta, 

13gallinazota, milanota chai shina angacunata, 

14tucui laya cuervocunata, 

15avestruzta, lechuzata, gaviotata, tucui laya gavilancunata, 

16chushijta, ibista, calamonta, 

17pelicanota, buitreta, somormujota, 

18cigüeñata, tucui laya garzacunata, abubilla nishcata, murcielagotapish mana 

micunachu canguichij. 

19Alasyuj chuspicunaca tucuicuna mapami. Chaicunataca ama micunguichijchu. 

20Mana mapa caj alasyuj animalcunataca micui tucunguichijmi. 

21Huañushca animaltaca ima animal aicha cajpipish ama micunguichijchu. Chaitaca 

shujtaj llajtamanta shamushca cancunapaj llajtapi causacujcunaman cunguichij, 

paicunaca micui tucunmi. Mana cashpaca shujtaj llajtamanta shamujcunaman 

c'atunguichij. Ashtahuanpish cancunaca Mandaj Dios cancunapaj Taita Diospajlla 

ch'icanchishca cashcamantami mana micuna canguichij. Chivo aichataca mamapaj 

lechellapitajca ama yanunguichijchu. 

Chungamanta shujta cuchun mandashcami 

22Cancunapaj allpapi p'ucushca granocunataca, tucuimantami huatanta chungamanta 

shujta cuna cashcataca cunataj canguichij. 

23Chai chungamanta ch'icanchishca trigota, vinota, aceiteta, punta huacharishca 

huagracunata, ovejacunataca Mandaj Dios cancunapaj Taita Dios paipaj shutita 

churangapaj pai agllashca pueblopimi paipaj ñaupajpi micuna canguichij. Mandaj 

Dios cancunapaj Taita Diosta tucui cancunapaj causaipi manchashpa causanata 

yachangapajmi chashna rurana canguichij. 

24Mandaj Dios cancunapaj Taita Dios cancunaman cushcacunamanta chungamanta 

shujta ch'icanchishpaca Mandaj Dios cancunapaj Taita Dios paipaj shutita 

churangapaj agllashca pueblomanmi apana canguichij. Chaiman apanapaj cancuna 

causacunmanta yalli caru cajpi mana apai tucushpaca, 

25chai chungamanta shujta cushcacunataca c'atunguichij. Chai c'atushca cullquitaca 

Mandaj Dios cancunapaj Taita Dios agllashca puebloman apashpa ringuichij. 

26Chaiman chayashpaca, chai cullquihuanca cancuna imata munashcata randinguichij. 

Vacacunata cashpa, ovejacunata cashpa, vinota cashpa, sidrata cashpa, ima 

shujtajcunata cancuna munashcatapish randinguichij. Chaipica Mandaj Dios 

cancunapaj Taita Diospaj ñaupajpi cancunapish, cancunapaj tucui familiacunapish 

jatun micuita rurashpa cushicunguichij. 

27Chaita rurashpaca, cancunapaj llajtapi causaj levitacunataca ama 

cungaringuichijchu. Paicunaca cancuna shina ima japinatapish allpata japinatapish 

mana charinchu. 

28Cancunapaj allpapi p'ucushca granocunataca cada quimsa huatapimi chai huata 

p'ucushca granocunataca chungamanta shujta ch'icanchishpa cancunapaj 

pueblocunallapitaj huaquichina canguichij. 

29Cancunapurapi ima allpata mana charij levitacuna, shujtaj pueblomanta 

shamushcacuna, yaya mama illajlla huahuacuna, cancuna causacunpi tiyaj 

viudacunami chai micunata micungapaj cancunapajman shamushpa huijsa pajtata 

micungacuna. Cancunapaj maquihuan imata rurajpipish chaipi Mandaj Dios allicunata 

cuchunmi chashna rurana canguichij. 

DEUTERONOMIO 15 

Imata mañachishca cashpapish mana tigra mañana huatami 

1Imata mañachishca cashpapish canchis huatacama mana tigrachi tucujpica 

saquinguichijlla. 

2Chaitaca cashnami rurana canguichij: Maijanman imata mañachishca cashpaca 

chaicunataca chai huatapica ama mañashpa saquichunlla. Ima paipaj cajta maijanman 

mañachishcataca ama cutichichishpa saquinguichijlla. Ama mañangui nishpa Mandaj 

Dios mandashca huatapi cashcamantaca shujtaj cajpipish paipaj huauqui cajpipish 

ama mañachun. 

3Shujtaj llajtamanta cajcuna cajpica tigrachichinguichijtaj. Cancunapurallataj cajpica 

ama tigrachichishpa saquinguichijlla. 

4Chashna rurajpimi cancunapurapica, huajchacunaca mana tiyanga. Mandaj Dios 

cancunapaj Taita Diosmi cancunapaj cachun cugricun llajtapica cancunamanca 

jahuanpi jahuanpi allicunata cunga. 

5Cunan ñuca cushca mandashcacunata, Mandaj Dios mandashcacunata 

huaquichingapaj tucui shunguhuan pai rimashcata uyashpa pajtachijpimi chashna 

canga. 

6Chashna cajpi Mandaj Dios cancunapaj Taita Dios pai nishca shinallataj cancunaman 

allicunata cujpimi, cancunaca achca llajtacunaman mañachingapajpish charinguichij. 

Cancunaca shujtaj llajtacunataca mana imata mañanguichijchu. Ashtahuanpish 

cancunaca achca llajtacunatami mandanguichij. Paicunaca cancunataca mana 

mandangacunachu. 

Huajchacunapaj ima illashcata cunataj cashcami 

7Mandaj Dios cancunapaj Taita Dios cancunaman cushca llajtapi ña cashpaca 

cancunapurapi maijan pueblocunapi, imata mana charij huajchacuna tiyajpica, rumi 

shungu ama tucunguichijchu ama maqui lutsashca canguichijchu. 

8Paicunapaj ima illashcamanta mañajpica maquita cacharishpa pai mañashcata 

cunguichijlla. 

9Mañachishcata mana tigrachichina canchis huataca ñamari chayamun nishpa cambaj 

huajcha huauqui mañajpi p'iña ñahui tucushpa mana mañachisha nina millai yuyaita 

cancunapaj shungupi charinamanta huaquichirichij. Cancuna chashnajpica paicunaca 

cancunata juchachishpami Mandaj Diosman huillangacuna. Chai juchamantaca 

cancunami llaquita apana canguichij. 

10Chaimanta cunatajmi canguichij. Cushpaca ama mitsa shunguhuan cunguichij. 

Chashna cajpica tucui cancuna imata ruranapipish imata rurashcapipish Mandaj Dios 

cancunapaj Taita Diosmi allicunata cunga. 

11Cai pachapica huajchacunaca manataj illangachu. Chaimantami ñucaca cashna nini: 

Cancunapaj llajtapi cajcunamanca cancunapaj huauquicunaman, huajchacunaman, 

ima illajllacunamanca cancunapaj maquita cacharishpa cunguichijlla nishpami 

mandani. 

Randishca runa ima shina canata mandashcami 
(Ex 21.1-11) 

12Cancunapura hebreocunallataj c'ari cashpa, huarmi cashpa canman c'aturishpaca, 

sujta huatacunallatami cancunapajta rurangacuna. Canchis huata pajtajpica richun 

saquinguilla. 

13Ña cacharishpa cachashpapish, ama chushaj maquillataca cachanguichijchu. 

14Ashtahuanpish Mandaj Dios canman cushcacunataca cambaj ovejacunamantapish, 

trigomantapish, vinomantapish mana llaquishpallami cushpa cachana cangui. 

15Cancunaca Egiptopi, shujtajpajta rurashpa causajcuna cashcatami yuyarina 

canguichij. Mandaj Dios cancunapaj Taita Diosmi cancunataca chaimanta 

llujshichirca. Chaimantami cunan cancunataca cashna mandani. 

16Quiquinhuan alli cashcamanta, quiquintapish quiquinpaj huasi ucupuratapish 

c'uyashcamanta mana risha ninichu ningachari. 

17Chaipica, cambajta rurajtaca cambaj huasi pungu caspipi quimichishpami, shuj 

puntajlla fierrohuan paipaj rinrinta jutcuna cangui. Chashna rurajpica 

huañungacamami paica cambajta rurajllataj saquiringa. Cambajta ruraj huarmitapish 

chashnallatajmi rurana cangui. 

18Cambajta rurajca sujta huatatami shuj trabajaj runa japina cashcataca chaupillata 

japishpa cambajta rurashpa causarca. Chaimanta paita cacharishpa cachana tucujpica 

ama llaquiringuichijchu. Ashtahuanpish paita cacharishpa cachashcamantaca canta 

Mandaj Diosca can tucui ima ruranapimi allicunata cunga. 

Punta huacharishca c'ari animalcunata Diospajlla ch'icanchishcami 

19Cambaj vacacuna, cambaj ovejacuna punta huachashca c'ari animalcunataca Mandaj 

Dios cambaj Taita Diospajlla ch'icanchingui. Punta huacharishca c'ari huagrahuanca, 

ama imata trabajanguichu. Punta huacharishca oveja millmatapish ama rutunguichu. 

20Ashtahuanpish chaicunataca Mandaj Dios cambaj Taita Diospaj ñaupajpi canpish, 

cambaj familiapish pai agllashca pueblopi cada huata micunguichij. 

21Chai animalcuna ñahui mana ricuj cajpi, mana cashpaca cojo cajpi, mana cashpaca 

imapish mana alli cajpica ama Mandaj Dios cambaj Taita Diosman cushpa 

huañuchinguichu. 

22Ashtahuanpish cancuna causacun pueblollapitaj micunguichij. Chai aichataca 

Diospaj ñaupajpi allichirishca cashpapish, mana allichirishca cashpapish gacela 

nishca, ciervo nishca tarugacunapaj aichata micuj shina micunallami canguichij. 

23Ashtahuanca yahuartatajca ama micunguichijchu, yacuta shina pambapi 

tallinguichijlla. 

DEUTERONOMIO 16 

Huatanta quimsa fiestata rurachun mandashcami 
(Ex 23.14-17; 34.18-24) 

1Cancunataca Abib quillapi shuj tutami Egiptomantaca Mandaj Dios cancunapaj Taita 

Diosca llujshichimurca. Chai quillataca amataj cungaringuichijchu. Chaimanta Abib 

quillapica, Mandaj Dios cancunapaj Taita Diosta yuyarishpa Pascua fiestata 

ruranguichij. 

2Mandaj Dios cancunapaj Taita Diosman Pascuapi cuna cashca ovejata, vacataca 

Mandaj Dios paipaj shutita churangapaj agllashca pueblopi huañuchishpa cunguichij. 

3Chai aichataca, levadurahuan rurashca tandahuanca ama micunguichijchu. Canchis 

punllata levadura illajlla tandahuan micunguichij. Cancunaca Egiptomantaca 

callpashpami llujshimurcanguichij. Egiptomanta llujshimushca punllata tucui 

cancunapaj causaipi yuyarinapajmi chashna rurana canguichij. 

4Chai canchis punllacunapica, tucui cancunapaj llajtapimi cancunapaj c'uchupica 

levadurataca mana charina canguichij. Shinallataj callari punllapaj chishipi cunapaj 

huañuchishca aichataca cayandijpajca ama imata saquinguichijchu. 

5Chai Pascua ovejataca Mandaj Dios cancunapaj Taita Dios cancunaman cushca 

maijan pueblocunapipishca mana huañuchinachu canguichij. 

6Ashtahuanpish Mandaj Dios cancunapaj Taita Dios paipaj shutita churangapaj 

agllashca pueblopimi chaitaca rurana canguichij. Egiptomanta cancuna inti huashicui 

horaspi llujshimushcamantaca chai horasllatajmi Pascua ovejataca Mandaj Diosman 

cuna canguichij. 

7Chai aichataca Mandaj Dios cancunapaj Taita Dios agllashca pueblomi cusashpa 

micuna canguichij. Cayandij tutamantaca cancunapaj huasicunaman tigrashpa 

ringuichijlla. 

8Levadura illajlla tandataca, sujta punllacunata micunguichij. Canchis punlla 

tucujpica, Mandaj Dios cancunapaj Taita Diospajlla jatun fiestami canga. Chai 

punllapica ama trabajanguichijchu. 

9Granocunata cuchui callarishcamantapacha canchis semanacunata yupanguichij. 

10Ña canchis semana tucujpica, Mandaj Dios cancunapaj Taita Diosta alli ningapaj 

jatun fiestata ruranguichij. Chai punllapica Mandaj Dios cancunapaj Taita Dios 

cancunaman ima shina cushca shinallataj tucui shunguhuan cunguichij. 

11Mandaj Dios cancunapaj Taita Dios paipaj shutita churangapaj agllashpa paipaj 

shutita churashca pueblopi cushicunguichij. Chaipica, cancunapish, cancunapaj 

churicunapish, cancunapaj ushushicunapish, cancunapajta ruraj c'aricunapish, 

huarmicunapish, cancunapaj pueblocunapi causaj levitacunapish, shujtaj llajtamanta 

cajcunapish, yaya mama illaj huahuacunapish, cancunapurapi causaj viudacunapishmi 

Mandaj Dios cancunapaj Taita Diospaj ñaupajpi cushicuna canguichij. 

12Egiptopi shujtajpajta rurashpa causashcata yuyaringuichij. Chaimanta tucui cai 

chaitataj pajtachichun nishcacunata huaquichishpa pajtachinguichij. 

13Granocunata, uvata tucui tandashca q'uipaca, ramacunahuan chugllacunata rurashpa 

canchis punllacunata jatun fiestata ruranguichij. 

14Chai jatun fiesta punllacunapica cancunapish, cancunapaj churicunapish, 

ushushicunapish, cancunapajta ruraj c'aricunapish, huarmicunapish, levitacunapish, 

shujtaj llajtamanta cajcunapish, yaya mama illaj huahuacunapish, viudacunapish 

cancuna causanpi causajcunaca tucuicunami cushicuna canguichij. 

15Mandaj Dios cancunapaj Taita Diosta alli ningapajca pai agllashca pueblopi, 

canchis punllacunata jatun fiestata ruranguichij. Chaipimi Mandaj Dios cancunapaj 

Taita Diosca cancunapaj chagracunapipish, cancunapaj maquihuan imata 

rurashcacunapipish ashtahuan allicunata cunga. Chashna cajpica chai punllaca 

yallitajmi cushicunguichij. 

16Mandaj Dios agllashca pueblopica, cada huatapaj quimsa cutinmi cai fiestacunapimi 

ricurigrina canguichij: Levadura illajlla tandata micuna jatun fiestapi, granota 

tandashcamanta cushicuna jatun fiestapi, ramacunahuan chugllacunata rurashca jatun 

fiestacunapimi tucui c'aricuna Mandaj Dios cancunapaj Taita Diospaj ñaupajpi 

ricurigrina canguichij. Chai jatun fiesta punllacunapica ni pi ama Mandaj Diospaj 

ñaupajpica chushaj maquilla ricurigringuichijchu. 

17Ashtahuanpish tucuicunami Mandaj Dios cancunapaj Taita Dios cancunaman 

cushca shinallataj, paiman cuna cashcataca apashpa rina canguichij. 

Cashcata rurajcuna cachun mandashcami 

18Mandaj Dios cancunapaj Taita Dios, pueblocunata cada ailluman ña cujpica, chai 

pueblocunapica juezcunata shujtaj mandajcunata churanguichij. Paicuna cashcatataj 

ricuchishpa mandachuncuna. 

19Juezcuna cachun churashcacunaca cashcata ruranataca ama saquinguichijchu. Ama 

ñahuita ricushpalla imatapish ninguichijchu. Camaritapish ama japinguichijchu. 

Camarita japinaca yachaisapacunapaj ñahuitapish huichcanllami. Cashcata ruraj 

mandajcunapish cashcata ricushpa allichinataca saquinllacunami. 

20Mandaj Dios cambaj Taita Dios cushca llajtata japishpa causangapajca tucui 

causaipi cashcatataj rurashpa causanataca ama saquichu. 

21Mandaj Dios cambaj Taita Diospaj can shayachishca altar c'uchupica, Asera diospaj 

ima yuracunata ñataj tarpunguichijman. 

22Rumi diostapish ñataj ruranguichijman. Chaitaca Mandaj Dios cancunapaj Taita 

Diosca manataj ricunachinchu. 

DEUTERONOMIO 17 

1Mandaj Dios cancunapaj Taita Diosmanca huagrata cashpa, c'ari ovejata cashpapish, 

ima tucushca cajpi, ima mana alli cajpica ama cunguichijchu. Chaicunaca Mandaj 

Dios cancunapaj Taita Diospajca millananami. 

2Mandaj Dios cancunapaj Taita Dios cancunaman cushca maijan pueblocunapi maijan 

c'ari cashpa, huarmi cashpa Mandaj Dioshuan ari ninacushcata p'aquishpa Mandaj 

Dios cancunapaj Taita Diospaj ñaupajpi millaita rurashpa, 

3ñuca ama rurangui nishcacunata, rurashcalla shujtaj dioscunapajta ruranaman, 

chaicunapaj ñaupajpi cungurinaman, intita, lunata, jahua pachapi tiyaj tucui 

luzerocunata cungurinaman rishcata yachanguichari. 

4Chaitaca maijan cancunaman huillashca cajpica, alli alli tapunguichij. 

Israelcunapurapi chashna millananata ruracushcaca chashnataj cajpica, 

5chashna millananata ruraj c'arita cashpa, huarmita cashpapish cancunapaj pueblo 

punguman llujshichishpa, chai c'arita, chai huarmitaca huañungacama rumicunahuan 

shitanguichij. 

6Chaicunataca ishqui cashpa, mana cashpa quimsa cashpa huillajcuna tiyajllapi 

huañuchinguichij. Shuj huillajlla tiyajpica ama huañuchinguichijchu. 

7Chai millaita rurajta huañuchingapajca huillajcunarajmi rumicunahuan shitangacuna. 

Chai q'uipami tucuicuna rumicunahuan shitashpa huañuchingacuna Chashna 

rurashpami, cancunapuramantaca millaita rurajcunataca anchuchinguichij. 

8Yallitaj cai shina llaquicuna mana allichipaj ricuringachari. Huañuchishcamanta, 

p'iñacuimanta, chugrichishcamanta mana cashpaca cancunapaj pueblopi imata 

rurangapaj ari ninacushcata mana pajtachinacushpa juchachinacushcamanta 

cambajman shamujpica, Mandaj Dios cambaj Taita Dios agllashca puebloman 

apashpa ringuichij. 

9Chaiman rishpaca, chai punllacuna Diospajta ruracuj levita curacunata, chaipi caj 

juezcunata tapunguichij. Paicunami chai juchachishca cajta imata ruranataca 

yachachingacuna. 

10Mandaj Dios agllashca pueblopi cajcuna ima shina rurachun mandashca shinataj 

ruranguichij. Paicuna yachachishcataca tucuita chai yuyailla pajtachinguichij. 

11Chai llaquicunataca paicuna ima shina allichichun yachachishca shinataj 

allichinguichij. Paicuna yachachishcataca alli ladomanpish, lluqui ladomanpish amataj 

llujshishpa chai shinataj ruranguichij. 

12Mandaj Dios cancunapaj Taita Diospaj ñaupajpi imalla rurana cashcata ruracuj 

curata cashpa, juezta cashpa jatun tucushpa c'ariyaj runaca huañungatajmi. Chashna 

rurashpami, israelcunapuramantaca millaita anchuchinguichij. 

13Chaita tucui israelcuna yachashpaca manchangacunami mana jatun 

tucungacunachu. 

Jatun mandaj ña tiyashpaca ima shina canami 

14Mandaj Dios cancunapaj Taita Dios cushca llajtaman chayashpa chai llajtata 

japishpa chaipi causacushpaca: Ñucanchij llajta muyundijpi caj caishuj llajtacunapi 

causajcuna shinallataj ñucanchijpish shuj jatun mandajta charishunchij ninguichijmi. 

15Chaipica Mandaj Dios cancunapaj Taita Dios agllashca cancunapurallataj caj shuj 

jatun mandajtami churana canguichij. Shujtaj llajtamanta caj mana cancunapurallataj 

cajtaca mana churanachu canguichij. 

16Ashtahuanpish chai jatun mandajca caballocunata ama achcata charichun. 

Caballocunata apanamanpish Egiptomanca pita ama tigrachishpa cachachun. Mandaj 

Diosmi cancunataca: “Cai ñantaca amataj tigranguichijchu” nishca carca. 

17Taita Diosmanta paipaj shunguta ama anchuchingapajca chai jatun mandajca mana 

achca huarmicunata charinachu can. Shinallataj achca cullquitapish, curitapish mana 

yallitaj montonanachu can. 

18Jatun mandaj pai mandanapi ña tiyarishpaca, levita curacuna huaquichishpa 

charicun mandashca libromanta shujtaj libropi chai shinallatataj copiashpa charichun. 

19Chashna pai charishpami tucui paipaj causaipi punllanta rezanga. Mandaj Dios 

paipaj Taita Diosta manchanata yachangapajmi chashna rezanga. Chashna cashpami 

mandashcacunapi nishcacunata, chaitataj pajtachichun nishcacunata chai yuyailla 

tucushpa pajtachinga. 

20Chashna rurashpami paipaj huauqui israelcunataca mana yalli jatun cashcata 

yuyanga. Cai mandashcacunamantaca alli ladomanpish lluqui ladomanpish manataj 

anchuringachu. Paipish, paipaj huahuacunapish israelcunata mandanamantaca mana 

anchuchishca cangacunachu. 

DEUTERONOMIO 18 

Levitacuna imallata japina cashcami 

1Cura cashpapish mana cura cashpapish Levi ailluca tucuicuna israelpica ima 

japinatapish, allpatapish mana charinchu. Paicunaca Mandaj Diosman cushpa 

rupachishcacunata paiman cushcacunallatami micungacuna. 

2Paicunapaj huauquicunapurapica, ima japinata mana charingacunachu. Mandaj Dios 

nishca shinallataj paicunapaj japinaca Mandaj Diosmi. 

3Shuj huagrata cashpa, ovejata cashpa israelcuna Mandaj Diosman cushcata curacuna 

japinaca caicunami: Changa aicha, jashlin, puzunmi canga. 

4Punta p'ucushca trigotapish, punta rurashca vinotapish, punta rurashca aceitetapish, 

ovejacunata punta rutushca millmatapish cunguichij. 

5Mandaj Diosca tucui aillucunamantaca levitacunatami agllarca. Paicunataca paipaj 

imalla rurana cashcata Mandaj Diospaj shutipi huahua huahua paicunalla rurashpa 

catichunmi agllarca. 

6Cancunapaj llajtapi causaj levitaca maijan pueblopi causacushca cashpapish paipaj 

shungupi Mandaj Dios agllashca pueblopi causagrina munaita charishpaca chaiman 

rishpa, 

7Mandaj Dios paipaj Taita Diospaj shutipi chaipi caj paipaj huauqui caishuj levitacuna 

shinallataj Mandaj Diospaj ñaupajpi paipaj imalla rurana cashcata rurashpa 

causachunlla. 

8Micunatapish caishujcuna shinallatajmi japinga. Yayapajta imallata japishca jahuami 

chashna japinga. 

Ama shujtaj runacuna shina causanguichij nishcami 

9Cancunaca Mandaj Dios cancunapaj Taita Dios cushca llajtaman chayashpaca, chai 

llajtapi causajcuna rurashca shina millananacunataca ama ruranguichijchu. 

10Cancunapuramanta maijanpish rurashcalla dioscunaman paipaj churita cashpa, 

ushushita cashpa cushpa rupachijca ama tiyachun. Shinallataj adivinaj canata, brujo 

canata, yumbu canata, muspachij canata yachashpa rurajcunaca ama tiyachun. 

11Muspachij yumbupish, adivinajpish, ima shinapish muspachijpish, huañushcacunata 

tapujpish ama tiyachun. 

12Maijanpish chashna rurajcunaca Mandaj Diospajca millananami. Paicunaca chashna 

millananacunata rurajcuna cashcamantami, Mandaj Dios cancunapaj Taita Diosca 

chai llajtapi causajcunataca cancunapaj ñaupajmanta llujshichishpa cachagrin. 

13Chaimanta canca imata mana pandashpa Mandaj Dios cambaj Taita Dios yuyailla 

cangui. 

14Cancunapaj cachun japigricun llajtapi causajcunaca brujocunata, adivinocunatami 

tapuncuna. Ashtahuanpish cancunataca Mandaj Dios cancunapaj Taita Diosca manataj 

chaita rurachun saquingachu. 

Taita Diosca Moisés shina pai ima nishcata huillajta cachasha nishcami 

15Mandaj Dios cancunapaj Taita Diosca cancunapuramanta cancunapaj 

huauquicunatami ñuca shinallataj huillajta shujtajta jatarichinga. Paita uyanguichij. 

16Horeb urcupi cancuna tandanacushca cashpa Mandaj Dios cancunapaj Taita 

Diostaca: Ñucanchijta Mandaj Dios rimashcataca mana ashtahuan uyashun 

ninchijchu, ama huañungapaj cai nina lunyacujtapish mana ashtahuan ricushun 

ninchijchu nircanguichijmi. 

17Chaimantami Mandaj Diosca ñucataca: Paicuna nishcaca allimari. 

18Paicunapaj huauquicunapuramanta ñuca ima nishcata huillajtami jatarichisha. Paica 

can shinallatajmi canga. Ñuca shimicunataca paipaj shimipimi churasha. Tucui ñuca 

imata mandashcatami paica huillanga. 

19Ñuca huillachishcata ñuca shutipi huillajta mana uyajtaca, ñucami paitaca imamanta 

mana uyasha nishcata tapusha. 

20Maijanpish manapish ñuca huillachijpi Mandaj Diosmi huillachin nishpa huillajca 

huañuchishcami canga. Shinallataj shujtaj dioscunapaj shutipi huillajpish 

huañuchishcami canga nircami. 

21Cancunapaj shungupica: Mandaj Dios manapish huillachijpi huillaj cajtaca ¿ima 

shinataj yachashunri? ninguichijmi. 

22Chai huillajca Mandaj Dios huillachijpimi huillani nishpa huillashca pai nishca 

shina mana pajtajpi, pai nishca shina mana tucujpica manapish Mandaj Dios 

huillachishcami canga. Chaica paipaj yuyaillamanta huillashcami canga. Paitaca ama 

manchanguichu. 

DEUTERONOMIO 19 

Miticuna pueblocuna maillapi cashcami 
(Nm 35.9-28; Jos 20.1-9) 

1Mandaj Dios cancunapaj Taita Diosca cancuna japigricun llajtacunapi causajcunata 

tucuchishpami, paicunapaj llajtacunataca cancunaman cunga. Chai llajtacunata 

cancuna japishpa paicunapaj pueblocunata, paicunapaj huasicunata, 

2cancunapaj cachun Mandaj Dios cancunapaj Taita Dios cancunaman cushca 

llajtapica quimsa pueblocunata ch'icanchinguichij. 

3Mandaj Dios cancunapaj Taita Dios cancunapaj cachun cancunaman cushca 

llajtataca quimsapi chaupishpa, ñancunatapish allichinguichij. Huañuchijcuna chaipi 

miticugrichuncuna. 

4Huañuchijcunaca cashna cashca cashpallami chaipica miticushpa causai 

tucungacuna: Ñaupamanca imamanta mana p'iñanacushca cashca cashpa, manapish 

huañuchina yuyaihuan huañuchijcunallami chaipica miticugringa. 

5Cashna nishun. Maijanhuan sachapi yantanaman rishpa, yantata p'iticujpi hacha 

fierro cabomanta llujshishpa paihuan cajta chugrichijpi huañungachari. Chashna 

huañuchijllami chai pueblocunapi miticushpa paipaj causaita quishpichinga. 

6Chai pueblocunaca ama yalli carupi cachun. Huañuchij runa manaraj miticujpi 

huañuchishcamanta p'iñarishpa paitapish huañuchisha nicuj ama yangamanta 

huañuchichun miticuna pueblocunaca ama yalli carupi cachun. Ñaupaman mana 

p'iñanacushca cashpa cungaimantalla huañuchishca canman. 

7Chaimantami quimsa pueblocunata ch'icanchichun mandani. 

8Mandaj Dios cancunapaj Taita Dios cancunapaj ñaupa yayacunaman cunimi nishca 

shinallatajmi chai llajtataca ashtahuan mirachinga. 

9Mandaj Dios cambaj Taita Diosta c'uyangui, tucui causaipi paipaj ñanllapi puringui 

nishpa cunan ñuca quillcashpa cancunaman cushca mandashcata cancuna pajtachina 

yuyailla pajtachijpimi chashna mirachinga. Chaipica ñaupaman tiyaj pueblocuna 

jahuapi quimsa pueblocunahuan ch'icanchingui. 

10Miticuna pueblopi miticushpami manapish huañuchina yuyaihuan huañuchijca, 

Mandaj Dios cancunapaj Taita Dios cancunaman cushca llajtapica paica mana 

huañuna cashcamantaca mana huañunga. Canpish, manapish huañuna caj huañujpica 

ña mana juchachishcachu cangui. 

11Ashtahuanpish maijanca p'iñacushca cashca cashcamanta, huañuchina yuyaihuantaj 

puricushpataj chugrichishpa huañuchingachari. Chai runa miticuna maijan pueblopi 

miticugringachari. Miticushpa rijpica, 

12Chaipica paitaca chai pueblopi causaj cunaj yuyajcuna chaimanta llujshichinaman 

cachashpa, huañuchishcamanta paitapish huañuchisha nicujpaj maquipi churachun 

mandachun. Chaipi paita huañuchichun. 

13Chaita rurajtaca mana llaquishpa huañuchishpami israelcunapurapi manapish 

huañuna cajcunata huañuchijcunataca anchuchinguichij. Tucuipimi alli ringuichij. 

14Mandaj Dios cancunapaj Taita Dios cancunapaj cachun cushca llajtapi 

causacushpaca, cancunapaj c'uchullapi causajcunapaj allpata maillata cashcata 

ricuchij cachun cancunapaj ñaupa yayacuna churashca rumicunataca ama shujman 

churanguichijchu. 

Manapish cashcata llullashpa huillajcunata ima shina ruranata mandashcami 

15Yallitaj ima jatun llaquita, ima juchata rurajta ricushpa chaita huillajca shujlla 

tiyajpica ama imata ruranguichijchu. Ishqui cashpa, mana cashpaca quimsa cashpa 

ricushcata huillajcuna tiyajllapi imatapish ruranguichij. 

16Llullashpalla huillaj maijan runa shujtajta juchachishpa huillangapaj jatarijpica, 

17juchachishpa huillajpish, juchachishcapish Mandaj Diospaj ñaupajman, chai 

punllacuna Diospajta ruracuj curacunapaj, juezcunapaj ñaupajman ishquindijtaj 

richun. 

18Chaipi juezcuna alli tapuchun. Chai huillashcaca manapish chashnataj ricurijpica, 

chai huillajca paipaj huauquita yangamanta juchachishcallami canga. 

19Chai juchachij runa paipaj huauquita imata rurachun llullacushca cajpica paitaraj pai 

yuyacushca shina rurachun. Chashna rurashpami cancunapurapi millai yuyaihuan 

cajcunataca anchuchinguichij. 

20Chashna rurajpimi shujtajcunapish manchashpa chai shina millai yuyaita 

charinataca cancunapurapica mana yuyangacuna. 

21Millaita rurajtaca ama llaquishpa cashna ruranguichijlla: Huañuchijtapish paitapish 

huañuchinguichij. Ñahuita surcujtapish, paitapish ñahuita surcunguichij. Quiruta 

surcujtapish, paitapish quiruta surcunguichij. Maquita p'aquijtapish, paitapish maquita 

p'aquinguichij. Chaquita p'aquijtapish, paitapish chaquita p'aquinguichij. 

DEUTERONOMIO 20 

Jatun macanacuicunapi ima shina canamanta mandashcami 

1Cancunata p'iñajcunahuan jatun macanacuipi macanacungapaj llujshishpaca, 

paicunapaj caballocunata, carrocunata, paicunaca cancunata yalli achcacuna cajta 

ricushpapish ama manchanguichijchu. Cancunata Egiptomanta llujshichimuj Mandaj 

Dios cancunapaj Taita Diosca cancunahuanmi. 

2Ña macanacunalla shayarijpica cura shayarishpami soldadocunataca, 

3cashna ninga: Uyaichij israelcuna, cancunata p'iñajcunahuan macanacungapajmari ña 

tandanacunguichij. Paicunapaj ñaupajpica ñataj cancunapaj shungupi manchashpa 

yuyai illaj tucunguichijman, ama chujchunguichijchu, ama fuerza illaj 

tucunguichijchu. 

4Ashtahuanpish Mandaj Dios cancunapaj Taita Diosmari cancunahuan ringa. 

Cancunata quishpichingapaj cancunata p'iñajcunahuan cancunamanta 

macanacungapajmari ringa ningami nircami. 

5Mandajcunapish tucui chaipi cajcunamanca cashnami ninga: Cancunapuramanta 

¿maijantaj mushuj huasita shayachishpa, chai huasipi manaraj causarcanguichij? 

Maijan chashna cashpaca, huasiman tigraichijlla. Ñataj macanacuipi huañujpi, 

shujtajraj chai mushuj huasipi causanman. 

6¿Maijantaj uvata tarpushpa, chai chagramanta manaraj micushpa manaraj 

cushicurcanguichij? Maijan chashna cashpaca, huasiman tigraichijlla. Ñataj 

macanacuipi huañujpi, shujtajraj chai chagramanta micushpa cushicunman. 

7Mana cashpaca, maijanca cazaranapaj ari ninacushpa manaraj cazarashca 

canguichijchari. Maijan chashna cashpaca, huasiman tigraichijlla. Ñataj macanacuipi 

huañujpi, shujtajraj can cazarana huarmihuan cazaranman ningacunami. 

8Mandajcunaca cutinllataj chaipi cajcunata cashna nishpaca: Cancunapurapi 

¿maijantaj manchacujcuna, mana c'ari c'ari cajcuna canguichij? Chaicunaca 

cancunapaj huasiman tigrashpa richijlla. Cancuna manchacujta ricushpa 

caishujcunapish manchacujcuna tucunman ningacunami. 

9Mandajcuna chashna rimashpa tucuchijpica, soldadocunata mandajcunaca paicunata 

pushachunlla. 

10Macanacungapaj shuj puebloman ña c'uchuyacushpaca, chai pueblopi 

causajcunataca ama macanacushunchij ninguichijraj. 

11Chai pueblopi causajcuna chaita ari nishpa, pueblo pungucunata pascashpa 

cancunata yaicuchishpaca paicunaca impuestota pagashpa, cancunapajta rurashpa 

causangallacunami. 

12Ashtahuanpish chai pueblopi causajcuna cancunahuan macanacushuntaj nishpa 

macanacui callarijpica, pueblo muyundijta shayaringuichijlla. 

13Mandaj Dios cancunapaj Taita Dios, paicunata cancunapaj maquipi churajpica, 

tucui chaipi causaj c'aricunataca tucuita espadacunahuan huañuchinguichij. 

14Huarmicunallata, huahuacunallata, animalcunallata, chaipi tucui imalla 

japishcacunallata cancunapaj cachun japinguichij. Cancunata p'iñajcunata Mandaj 

Dios cancunapaj Taita Dios cancunapaj maquipi churajpi, paicunata mishashcamanta 

japishcacunataca micunguichijlla. 

15Cancunapaj llajtamanta carupi caj, mana cai llajtapaj caj pueblocunapi 

causajcunapajllatami chashna rurana canguichij. 

16Ashtahuanpish Mandaj Dios cancunapaj Taita Dios cancunapaj cachun cushca cai 

llajtapi caj pueblocunapi causajcunataca, shujllatapish causajtaca amataj 

saquinguichijchu. 

17Heteocunata, amorreocunata, cananeocunata, ferezeocunata, heveocunata, 

jebuseocunataca Mandaj Dios mandashca shinallatajmi tucuita chingachina 

canguichij. 

18Paicuna ima shinami paicunapaj dioscunapaj millananacunata rurancuna, chai 

shinallatataj ruranata catinata yachachijpi cancunapish chashna rurashpa Mandaj 

Diosta p'iñachishpa ama juchallichichunmi chashna rurana canguichij. 

19Maijan pueblota cancunapaj cachun japingapaj chai pueblo muyundijpi shayarishpa 

achca punllacunata macanacushpaca, chai llajtapi tiyaj yuracunataca ama 

urmachinguichijchu. Chai yuracunapi p'ucushca granocunatami micuna canguichij. 

Chai llajtapi tiyaj yuracunataca ama p'itinguichijchu. Yuracunalla cashcamanta, 

cancunataca mana runacuna shina imata rurashpa llaquichingachu. 

20Ashtahuanpish granota mana p'ucuj yuracuna cashcata ricushpaca 

urmachinguichijlla. Chai pueblota urmachingapaj chai caspicunataca baluartecunata 

ruranguichij. Chai pueblota japingacama macanacunguichijlla. 

DEUTERONOMIO 21 

Huañuchishcata mana yachashca juchamanta Taita Diosman cunata 
mandashcami 

1Mandaj Dios cancunapaj Taita Dios cancunapaj cachun cushca llajtapica, maijan shuj 

huañushca pambapi siricujta japishpa, pi huañuchishcata mana yachashpaca, 

2cunaj yuyajcunahuan, juezcunahuan chai huañushca siricun muyundij 

pueblocunaman maijan puebloman ashtahuan c'uchulla cajta medishpa 

ricugrichuncuna. 

3Chaita ricushpaca, ashtahuan c'uchullapi caj pueblopi causajcunata cunaj 

yuyajcunami manaraj yapuj, manaraj trabajaj shuj huarmi huagrata japishpa, 

4chai pueblomanta caj cunaj yuyajcuna, nunca mana yapushca, mana tarpushca, achca 

yacu llujshicuj pambaman apamushpa chaipi cungata p'aquingacuna. 

5Tucui imalla rurana cashcata rurachun, paipaj shutipi tucuicunata alli cashca cachun 

nichun, ima p'iñanacui tiyajpipish, ima llaquichinacui tiyajpipish allichichunca 

Levipaj huahua huahua curacunatami churarca. Chaimanta chaicunata ruranamanca 

Levipaj huahua huahua curacuna c'uchuyachun. 

6Chaipica huañushcamanta ashtahuan c'uchulla pueblocunapi caj cunaj yuyajcunami 

pugru pambapi cungata p'aquishpa huañuchishca huarmi huagrapaj jahuapi paicunapaj 

maquicunata maillangacuna. 

7Chaipica: Cai runapaj yahuartaca mana ñucanchij maquicuna jichashcachu. Pi 

huañuchijtapish mana ricushcanchijchu. 

8Mandaj Dioslla, can llujshichimushca cambaj israelcunataca perdonapailla. 

Manapish huañuipaj yahuarta jichashcataca cambaj israelcunataca ama 

juchachihuaichu nichun. Chaimi chai yahuarmantaca perdonashca canga. 

9Manapish huañuipaj yahuarmanta cancuna juchachishca canataca, tucui chaicunata 

Mandaj Dios mandashca shinataj chai tucuita rurashpami cancunapaj chaupimantaca 

anchuchinguichij. 

Ch'ican ch'ican mandashcacunami 

10Cancunata p'iñajcunahuan macanacungapaj llujshijpi, Mandaj Dios cancunapaj 

Taita Dios paicunata cancunapaj maquipi churajpi cancuna paicunata prezu 

apacushpaca, 

11chai prezu apacuncunapurapi shuj sumaj huarmita ricushpa munashpaca paitaca 

cambaj huarmi cachun japishpa, 

12cambaj huasi ucupi churangui. Chaipi paica ajchata ruturishpa, sillucunatapish 

p'itishpa, 

13prezu japicuipi churashca cashca churanataca llujshichishpa cambaj huasipi 

saquirishpa, paipaj yayamanta paipaj mamamanta shuj quilla jundata huacachun. Chai 

q'uipaca chai huarmipi chayari tucunguimi. Canca paipaj cusami cangui, paica cambaj 

huarmimi canga. 

14Chai huarmi can munashca shina mana tucujpica richun saquinguilla. Canllataj paita 

pingachishcamantaca ama cullquipi c'atunguichu, cambajta rurajtapish ama 

ruranguichu. 

15Maijanca ishqui huarmita charijpi shujca c'uyashca cangachari, caishujca mana 

c'uyashca cangachari. Ishquindijpitaj huahuacunata charijpica, punta churica mana 

c'uyashca huarmipi cangachari. 

16Pai imalla charishcacunata paipaj churicunaman chaupina punlla pajtajpica, punta 

churi japina cashcataca c'uyashca huarmipi charishca punta churimanca mana cui 

tucunchu. Mana c'uyashca huarmipi charishca huahua punta churi cashcamantami 

mana cui tucun. 

17Ashtahuanpish mana c'uyashca huarmipaj huahuamanmi punta churi cashpa 

japinataca cuna. Paimanca caishujcuna japina cashcamanta ishqui cutinhuanmi cuna. 

Paica yayapaj punta fuerzamanta huahua cashcamanta paimi yayapaj punta churi. 

Chaimanta punta churi cashpa japinaca paipajmi. 

18Maijanca shuj churita charingachari. Yallitaj mana cazuj, yayapish, mamapish 

rimashcata mana uyaj, llaquichijpipish manataj cazuj cangachari. 

19Chashna cajpica yaya mamaca paicuna causacun pueblo pungupi caj cunaj 

yuyajcunapajman llujshichishpa apachun. 

20Chai pueblopi caj cunaj yuyajcunamanca: Cai ñucanchij churica mana cazuj, 

c'ariyaj, ñucanchij imata nishcatapish mana uyasha nij, maipish cachun micuicunapi, 

machaicunapi puricujllami nishpa huillachuncuna. 

21Chaipica chai pueblopi causaj tucui c'aricuna rumicunahuan shitashpa 

huañuchinguichij. Chashnami cancunapuramanta millaitaca tucui anchuchinguichij. 

Tucui israelcunami chaita uyashpaca manchangacuna. 

22Maijan cashpapish huañuipaj ima juchata rurajpi shuj caspipi huarcushpa 

huañuchishca cashpaca, 

23chai huañuchishca cuerpotaca caspipi huarcushca pacarichunca ama 

saquinguichijchu. Huarcushca huañuj runaca Taita Dios mana alli nishca cashcamanta 

chai punllallatajmi pambana canguichij. Chashna rurashpami Mandaj Dios cancunapaj 

Taita Dios cancunapaj cachun cushca llajtataca mana mapayachinguichij. 

DEUTERONOMIO 22 

1Maijan cancunapurapaj huagra cashpa, oveja cashpa chingarishca cajta ricushpaca 

ama mana ricushca shina tucunguichu. Ashtahuanpish paimanca tigrachinguilla. 

2Chai animalyujca mana cambaj c'uchullapi causaj, mana rijsishca cajpica, chai 

animaltaca cambaj huasiman apashpa, mashcanaman shamujpi tigrachingapaj 

charicunguilla. 

3Burrota cashpa, churanata cashpa, ima shujtaj charinacunata cashpapish tarishpaca, 

cancunapurapajta cashpa, shujtajpajta cashpa ama mana japishca shina 

tucunguichijchu ashtahuanpish tigrachinguichijlla. 

4Cancunapurapaj burro cashpa, huagra cashpa ñanpi urmashca siricujta ricushpaca 

ama pasanguichijllachu. Ashtahuanpish ayudashpa jatarichinguichij. 

5Huarmicunaca c'aricunapaj churanataca ama churaringuichijchu. C'aricunapish 

huarmicunapaj churanataca mana churaringuichijchu. Chashnaca Mandaj Dios 

cancunapaj Taita Diospajca millananami tucun. 

6Ñanta ricushpa maijan yurapi mana cashpaca, pambapi ima pájaro tazinpi 

huahuacunata cashpa, luluncunata cashpa ugllashpa siricuj mama pajarota ricushpaca 

chai tazintaca mamandij huahuacunandijca ama japinguichijchu. 

7Mama pajarotaca richun saquishpa huahua pajarocunallata apanguichij. Alli unita 

causangapajmi chashna rurana canguichij. 

8Terrasayuj huasita rurashpaca chai muyundijta pircanguichij. Chashna rurashpami 

maijan chai jahuamanta urmashpa huañujpica, cancunapaj huasi ucupuracunataca 

mana juchachishca canguichij. 

9Cancuna uvata tarpushpaca ama ch'ican ch'ican muyucunandij tarpunguichijchu. 

Chashna tarpushpaca, tarpushca muyucunandij, tarpushca uvacunandij tucuita 

chingachinguichijman. 

10Huagrahuan, burrohuanca ama yapunguichijchu. 

11Oveja millmahuan, linohuan chagrushpa ahuashca churanatapish ama 

churanguichijchu. 

12Cancuna churarishca jahua churanapica, chuscu esquinacunapitaj flecoscunata 

churanguichij. 

Japirijcunata, huainayajcunata ima shina rurachun mandashcami 

13Maijan cashpapish cazarashpa paipaj huarmipi chayarishca q'uipa mana 

ricunachingachari. 

14Yangalla juchachishpa cashna ningachari: Ñucami cai huarmihuan cazararcani. 

Paipi chayarishpaca shujtaj c'arihuan ña chayarinacushca cashcatami ricuni nishpa 

huillangachari. 

15Chashna nijpica chai huarmipaj yaya mamaca paicunapaj ushushi, pi c'arihuan 

manaraj chayarinacushca cashcata ricuchij señaltami pueblo pungupi caj cunaj 

yuyajcunapaj ñaupajman apangacuna. 

16Chai huarmipaj yayaca cunaj yuyajcunamanca: Ñucami cai runaman paipaj huarmi 

cachun ñuca ushushita curcani. Paica p'iñashpami, 

17“cambaj ushushica ña shujtaj c'arihuan chayarinacushcamari cashca” ninmi. Shina 

cajpipish ñuca ushushi pi shujtaj c'arihuan manaraj chayarinacushca cashcata ricuchij 

señalta ricuichij nishpaca chai pueblopi caj cunaj yuyajcunapaj ñaupajpimi paipaj 

ushushi mantashca linsota tendishpa ricuchinga. 

18Chaita ricushpaca chai pueblopi caj cunaj yuyajcunaca chai runata japishpa 

llaquichichuncuna. 

19Chai runataca, Israel solterata yangamanta millaita ruraj huarmita shina 

rurashcamantaca patsaj cullquita pagachishpa chai solterapaj yayaman cuchun. Chai 

jahuapish chai huarmica chai runapaj huarmillatajmi canga. Chai runaca tucui 

causaipi mana shitai tucungachu. 

20Chai huarmi ña shujtaj c'arihuan chayarinacushca cajpica, 

21paipaj yayapaj huasi punguman llujshichishpa, chai pueblopi causaj c'aricuna 

huañungacama rumicunahuan shitachuncuna. Chai huarmica paipaj yayapaj huasipi 

huainayashpa israelcunapurapi millaita rurashcamantami chashna rurana canguichij. 

Chashnami cancunapuramantaca chai millaitaca anchuchinguichij. 

22Cusayuj cazada huarmihuan siricujta japishpaca, c'aritapish, huarmitapish 

ishquitatajmi huañuchina canguichij. Chashnami israelcunapuramanta millaitaca 

anchuchinguichij. 

23C'arihuan manaraj chayarinacushca shuj soltera maijanhuan cazarangapaj ari 

ninacushca cangachari. Chai solterataca pueblopi shuj c'ari japishpa paihuan 

siriringachari. 

24Chashna rurajcunataca, ishquitatajmi pueblo punguman llujshichishpa 

rumicunahuan shitashpa huañuchina canguichij. Chai huarmitaca pueblollapitaj 

cashca jahua mana caparirishcamanta, c'aritaca shujtajhuan ari ninacushca huarmita 

pingachishcamantami huañuchina canguichij. Chashnami israelcunapuramanta 

millaita anchuchinguichij. 

25Ashtahuanpish maijan c'arica, shujtajhuan ari ninacushca soltera chagrapi puricujpi 

japishpa paihuan siriringachari. Chai solterata japirijtaca paillatami huañuchina 

canguichij. 

26Chai solterapica huañuipaj jucha mana tiyashcamanta ama imata ruranguichijchu. 

Chashna japirishcaca, shuj runa shujtaj runata japishpa huañuchishca shinami. 

27Shujtajhuan ari ninacushca soltera chagrapi pailla cajpi japirishcamantaca 

caparirijpipish ¿pitaj mitsanmanri? 

28C'arihuan manaraj chayarinacushca, cazarangapajpish pihuan manaraj ari 

ninacushca shuj solterata maijan runa japishpa paihuan siriringachari. Chai 

yacharijpica, 

29chai solterahuan siririj runaca chai solterapaj yayamanca, pichca chunga cullquita 

cuchun. Chai solterata pinganchishcamantaca chai solteraca ña paipaj huarmimi 

canga. Paitaca paipaj tucui causaipi mana shitai tucungachu. 

30Yayapaj huarmitaca ni pi ama paipaj huarmi cachun japichun. Yayapaj camatapish 

ni pi ama mapayachinguichijchu. 

DEUTERONOMIO 23 

Diospaj tandanacuipica picunalla mana yaicuipaj cashcami 

1Lulun llapirishca cashpa, mana cashpaca paipaj charishca aichata p'itishca cashpaca 

Mandaj Diospaj tandanacuimanca ama yaicuchun. 

2Mandaj Diospaj tandanacuimanca huainapaj huahuacunaca mana yaicungacunachu. 

Chunga huahua huahuacunacamapish, Mandaj Diospaj tandanacuimanca mana 

yaicungacunachu. 

3Mandaj Diospaj tandanacuimanca amonitacunapish, moabitacunapish mana 

yaicungacunachu. Chunga huahua huahuacunacamapish Mandaj Diospaj 

tandanacuimanca nunca manataj yaicungacunachu. 

4Egiptomanta llujshishpa cancuna paicunapaj ñanta pasacujpica yacutapish, 

micunatapish mana curcacunachu. Ashtahuanpish Mesopotamia llajtapi caj Petor 

pueblopi causaj Beor runapaj churi Balaamman cullquita cushpami, cancunataca ima 

llaqui tucushpa alli canman nichun cacharcacuna. 

5Chashna cajpipish Mandaj Dios cancunapaj Taita Diosca Balaam imata nishcata 

mana uyashpami llaqui tucushca canman nishca canataca Mandaj Dios cancunapaj 

Taita Diosca alli cashca cachun nishca canaman tigrachirca. Mandaj Dios cancunapaj 

Taita Diosca cancunata c'uyashcamantami chashna rurarca. 

6Paicunahuan sumaj causaita charinatapish, paicunapaj ima allita ruranatapish ama 

mashcanguichijchu. Cancunapaj tucui causaipimi chashna cana canguichij. 

7Edomitacunataca cancunapurallataj cashcamanta ama p'iñanguichijchu. Cancunaca 

Egiptopica shujtaj llajtamanta purij runa shinallami causarcanguichij. Chaimanta 

egipciocunataca ama p'iñanguichijchu. 

8Paicunapuramanta huacharishcacunaca quimsa huahua huahuacuna cashpami 

Mandaj Diospaj tandanacuimanca yaicungacuna. 

Sano canapaj imata rurachun mandashcami 

9Cancunata p'iñajcunahuan macanacungapaj carpa huasicunata shayachishpa 

tiyarigrishpaca, tucui mana allimanta huaquichiringuichij. 

10Cancunapurapica maijanca yuraj yacu tuta cacharirishpa mapayashcamanta 

mapacuna tiyanguichijchari. Chaicunaca carpa huasicunamanta canllaman llujshishpa 

ama cutin yaicugrichun. 

11Shina cajpipish chai runaca chishiyamujpi yacuhuan maillarishpa inti ña 

huashicugrijpica carpa huasicunaman cutin yaicui tucunmi. 

12Cancuna mapanacunatapish, carpa huasicunamanta caruman charinguichij. 

13Cancuna apana macanacunacunapica shuj ishtacatapish apanguichij. Cancuna mapaj 

tiyarigrishpaca chai ishtacahuan pambata jutcushpa chaipi mapashpa, allpahuan 

tapachinguichij. 

14Mandaj Dios cancunapaj Taita Diosca cancunata quishpichingapaj, cancunata 

p'iñajcunata cancunapaj ñaupajpi churangapajmi carpa huasicuna chaupipi puricun. 

Chaimantami cancunapaj carpa huasicuna tiyanca ima mapa illaj cana can. 

Cancunapaj chaupipi ima mapata mana ricushpaca paica cancunapaj chaupimantaca 

mana anchungachu. 

Caishuj chaishuj ima shina causanata mandashcami 

15Amopajta ruraj cancunapajman miticushpa rijpica, ama paipaj amoman 

tigrachinguichijchu. 

16Cancunapaj llajtapi caj pueblocunamanta maijan pueblopi causanata pai agllajpica, 

chaipi cancunahuan causachun saquinguichijlla. Paitaca ama p'iñanguichijchu. 

17Israelcunapurapica huainayashcahuan causaj huarmica ama tiyachun. C'aricunapish 

c'aripurallataj siririjcunaca ama tiyachun. 

18Mandaj Dios cancunapaj Taita Diosman imata cushatajmi nishcataca cullqui jahua 

huainayaj huarmi cushca cullquitapish, allcu shina runa cushca cullquitapish ama 

apamunguichijchu. Chaicunaca caishujpish chaishujpish Mandaj Dios 

millanachinami. 

19Cancunapurallatatajca cullquita mañachishpapish ama huahua cullquita 

cobranguichijchu. Granota mañachishpapish ima shujtajta mañachishpapish ama 

yallihuan cobranguichijchu. 



412 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Mana cancunapura cajcunataca huahua cullquita cobrai tucunguichijmi. 

Ashtahuanpish cancunapurallataj caj israelcunataca ama chashna ruranguichijchu. 

Chashna rurajpimi Mandaj Dios cancunapaj Taita Dios cancunapaj cachun cushca 

llajtapica cancunapaj maquihuan imata rurashcapipish allicunata cunga. 

21Mandaj Dios cancunapaj Taita Diosman imata cuna tucushpaca ama uniyashpa utca 

pajtachinguichij. Cancuna mana pajtachijpica, Mandaj Dios cancunapaj Taita Diosca 

llaquichingami. Paipaj ñaupajpica juchayujmi tucunguichij. 

22Can imata mana cuna tucushca cashpaca, mana juchayuj tucunguichu. 

23Ashtahuanpish cambaj quiquin munaimanta Mandaj Dios cancunapaj Taita 

Diosman imata cushatajmi nishcataca cancunapaj shimihuan nishca shinallataj chai 

yuyailla tucushpa pajtachinguichij. 

24Maijanpaj uva chagraman yaicushpaca, huijsa pajtata micui tucunguichijmi. 

Ashtahuanpish cancunapaj canastapica ama imata apanguichijchu. 

25Maijanpaj cozichanalla trigo chagraman yaicushpaca trigo caspacunataca 

maquillahuan p'itinguichij. Ama hoceshuan c'uchunguichijchu. 

DEUTERONOMIO 24 

1Maijan runa shuj huarmihuan cazarashpa chai huarmi paipi mana alli ricurijpi, pai 

munashca mana cajpica, chai huarmimanca, shitashcata ricuchij shuj quillcata paipaj 

maquipi churashpa cai huasimantaca rilla nishpa cachachunlla. 

2Chai huarmica cusapaj huasimanta llujshishpa rishca cashcamantaca, shujtaj 

c'arihuan cazarai tucunmi. 

3Paipaj huarmi cachun japij q'uipa cusapish mana munashcamanta, shitashcata 

ricuchij quillcata paipaj maquipi churashpa cai huasimanta rilla nijpi, mana cashpaca 

chai cusaca huañujpi, 

4ñaupaman shitaj cusaca chai huarmitaca ña paipaj huarmi cachun mana cutin japi 

tucunchu. Chai huarmica shujtaj c'arihuan chayarinacushpa mapayashca 

cashcamantami mana cutin japi tucun. Chashna ruranaca Mandaj Diospaj ñaupajpica 

millanana cashcamantami mana cutin japi tucun. Mandaj Dios cancunapaj Taita Dios 

cancunapaj cachun cushca llajtataca cancunaca mana chashna mapayachinachu 

canguichij. 

5Maijan runa cunanlla cazarashca cashpaca, jatun macanacuimanpish ama llujshichun. 

Pai cazarashca huarmita cushichingapajca ima shujtajta rurangapajpish huasimantaca 

huata jundacama ama maiman llujshichun. 

6Maijan imata mañajpica, chai mañashcata cutichingacama cutana molinota ucu 

ladota cashpa jahua ladota cashpa ñataj prendata japinguichijman. Chaita rurashpaca 

paipaj causaita quichushca shinami canga. 

7Israelcunapurallamantataj maijan runa paipajta rurachun, mana cashpaca 

shujtajcunaman c'atungapaj maijan runata shuhuashcata japishpaca, chai runataca 

huañuchinami canguichij. Chashnami cancunapuramanta, millaita anchuchinguichij. 

8Millai lepra ungüitaca alli chaparashpa cuidaringui. Levita curacuna yachachijpica, 

paicuna yachachishca shina rurangui. Ñuca ima shina cuidarichun nishca shinataj 

cuidaringuichij. 

9Cancuna Egiptomanta llujshishpa ñanta shamucujpi Mandaj Dios cancunapaj Taita 

Dios, Mariata lepra ungüihuan llaquichishcataca yuyarichigari. 

10Cancunapurallamantaj maijanman imata mañachishpaca, mañachishcata 

tigrachingacama prendata apangapaj paicunapaj huasiman ama yaicunguichijchu. 

11Mañachishcata tigrachingacama pai imata cusha nishcata, paillataj llujshichishpa 

cungacama canllallapi shuyanguichij. 

12Chai runa huajcha cajpica, mañachishcamanta ima prendata japishcata manaraj 

tigrachishpaca ama dormij siriringuichu. 

13Mañachishcamanta ima prendata apashcataca manaraj inti huashicujpi 

tigrachinguichij. Cancuna tigrachijpimi paica chai churanahuan c'atarishpa 

dormishpaca cancunataca alli cashca cachun ninga. Cancuna chashna rurashpaca 

Mandaj Dios cancunapaj Taita Diospaj ñaupajpimi cashcata rurajcuna ricuringuichij. 

14Shujpi shujpi trabajaj imapish illaj huajcha runataca cancunapura cajpipish, shujtaj 

llajta runa cancunapaj maijan pueblopi causacuj cajpipish ama cancuna munashca 

shina trabajachishpa llaquichinguichijchu. 

15Pai trabajashcamantaca amaraj inti huashicujpi chai punllallataj paganguichij. 

Huajcha cashcamanta paica chai ganashcallahuan causajmi. Cancuna chashna cajpica 

paica mana caparishpa canta juchachishpa Mandaj Diosta mañangachu. Cancunaca ña 

mana chaimanta juchayujchu canguichij. 

16Huahuacunapaj juchamantaca yaya mamaca mana huañungachu. Yaya mamapaj 

juchamantapish huahuacunaca mana huañungachu. Maijanpish juchallijca chai 

juchamantaca paimi huañunga. 

17Cancunaca shujtaj llajtamanta cajcunatapish, yaya mama illajcunatapish paicunapaj 

ima shinalla rurana cashcataca ñataj mana ruranguichijman. Viuda huarmi imata 

mañajpica tigrachingacama ama ima prendata apanguichijchu. 

18Ashtahuanpish cancunapish Egiptopi cashpa, shujtajpajta rurajcuna cashcata 

yuyaringuichij. Mandaj Dios cancunapaj Taita Diosmi cancunataca chaimanta 

llujshichimurca. Chaimantami cancunataca cai ruranacunata rurachun mandani. 

19Cancunapaj chagrapi cozicha punlla cozichacushpa, maijan gavillata cungashca 

cashpaca ama apanaman tigranguichijchu. Chaica shujtaj llajtamanta shamujcunapaj, 

yaya mama illaj huahuacunapaj, viudacunapajpishmi canga. Chaitaca Mandaj Dios 

cancunapaj Taita Dios cancunapaj maquihuan tucui imalla rurashcacunapi allicunata 

cuchunmi chashna rurana canguichij. 

20Olivos yurata cuyuchishpa cancuna olivosta tandacushpaca ramacunapi 

saquirishcacunata japinaman ama tigranguichijchu. Chaicunaca shujtaj llajtamanta 

shamujcunapaj, yaya mama illaj huahuacunapaj, viudacunapajmi canga. 

21Cancunapaj uvata pallacushpapish, ama maipi tiyajta mashcashpa pallanguichijchu. 

Chaicunaca shujtaj llajtamanta shamujcunapaj, yaya mama illaj huahuacunapaj, 

viudacunapajmi canga. 

22Cancunapish Egiptopi shujtajpajta rurajcuna cashcata yuyaringuichij. Chaimantami 

cancunataca caicunata rurachun mandani. 

DEUTERONOMIO 25 

1Maijancunapi p'iñanacui tiyajpica, juezcunapajman ringuichij. Paicunami ima mana 

juchachinayujtaca cacharingacuna. Imapish juchachinayujtaca llaquichingacuna. 

2Chai mana allita rurajtaca azotina cajpica, juezmi paipaj ñaupajpi chai runataca 

pambapi sirichishpa azotichinga. Chai runa ima shina millaita rurashca shinallatajmi 

mashnata azotina cashca shinallatataj azotichinga. 

3Shina cajpipish, chuscu chungacamalla azotinguichij. Chaimanta yallita azotijpica 

cancunapurallataj caj runaca alli tucuchun azotishcataca mana yuyangachu. 

Ashtahuanpish llaquichingapaj p'iñashcamanta azotishca cashcatami yuyanga. 

4Trillacuj huagrataca ama shimita huatanguichijchu. 

Punta huauqui huañujpica c'achunhuan q'uipa huauqui cazarachun mandashcami 

5Huauquindijcuna tandalla causacushpa huauqui manaraj huahuacunata charishpa 

huañujpica, chai huañuj huauquipaj huarmica shujtaj familiamanta caj c'arihuanca 

ama cazarachun. Chai huañujpaj huauquillataj chai huarmipi chayarishpa chai 

huarmita paipaj huarmi cachun japishpa cutinllataj familia tucuchun. 

6Chai huarmica huañuj cusapaj huauquihuan charishca punta churitaca huañuj cusapaj 

shutita shutichichun. Chashna rurajpimi chai huañuj huauquipaj shutica 

israelcunapuramantaca mana chingaringa. 

7Ashtahuanpish chai q'uipa huauqui paihuan mana cazarasha nijpica, cachunca cunaj 

yuyajcuna tiyacun punguman rishpa cashna nichun: Ñuca huañuj cusapaj huauquica 

israelcunapurapi paipaj huauquipaj shuti ama tiyachun nishpamari ñucahuanca mana 

cazarasha nin nichun. 

8Chashna nijpica, chai pueblopi causaj cunaj yuyajcunaca chai mana cazarasha nij 

runata cayashpami paihuan rimanga. Chaipipish chai runaca: Mana cazarasha ninichu 

nijpica, 

9paipaj c'achun paipajman c'uchuyashpami, cunaj yuyajcunapaj ñaupajpi paipaj 

pargateta chaquimanta quichushpa ñahuipi ch'ucashpa cashna ninga: Huauquipaj 

huasi ucupura tiyachun mana munaj runataca cashnami rurana ningami. 

10Chai runapaj huasi ucupuracunataca israelcunapurapica: Lluchu chaquilla huasi 

familiacunami nishpami shutichingacuna. 

Shujtaj mandashcacunami 

11Ishqui runacuna macanacucujpi shujpaj huarmi chugrichicujpaj maquimanta paipaj 

cusata mitsangapaj c'uchuyashpa, caishuj runataca pai charishca aichata lutsashpa 

llapingachari. 

12Chashna ruraj huarmipaj maquitaca mana perdonashpami p'itina canguichij. 

13Cancunapaj c'atunapi randinapica ama uchilla pezanatapish jatun pezanatapish 

charinguichijchu. 

14Cancunapaj huasicunapipish jatun efata, uchilla efataca ama charinguichijchu. 

15Ashtahuanpish imata pezanataca mana pi juchachipajta, allita pezajta charinguichij. 

Imata medina efatapish cashcatataj allitataj charinguichij. Chashna rurashpami 

Mandaj Dios cancunapaj Taita Dios cancunaman cushca llajtapica unita 

causanguichij. 

16Pezanacunahuan shuhuashpa, cashcata mana rurajcunaca Mandaj Dios cancunapaj 

Taita Diospajca millananami. 

Amalecitacunata chingachichun mandashcami 

17Egiptomanta llujshishpa cancuna ñanta shamucujpi, amalecitacuna cancunata imata 

rurashcata yuyarichij. 

18Paicunaca ñanman tupanaman llujshishpami huashata caticuj ashtahuan 

shaicushcacunata japishpa Taita Diostapish imata mana manchashpa 

huañuchircacuna. Cancuna shaicushcacuna cajpi, fuerza illajllacuna cajpimi chashna 

rurarca. 

19Mandaj Dios cancunapaj Taita Dios cancunapaj cachun cushca llajtapi ña causachun 

churashpa cancunata p'iñaj muyundij llajtacunamanta samachijpica, amalecitacunapaj 

shutita yuyarinataca tucui chai llajtamanta chingachinguichij. Chaita ruranataca, 

amataj cungaringuichijchu. 

DEUTERONOMIO 26 

Punta p'ucushca granocunatapish chungamanta shujta ch'icanchinatapish 
mandashcami 

1Mandaj Dios cancunapaj Taita Dios cancunapaj cachun cushca llajtaman chayashpa 

ña chaipi causashpaca, 

2Mandaj Dios cancunapaj Taita Dios cancunaman cushca llajtaman chayashpa 

cancuna punta tarpushca punta p'ucushca granocunamantaca tucuita ch'icanchishpa 

shuj canastapi churashpa Mandaj Dios cancunapaj Taita Dios paipaj shuti chaipi 

cachun agllashca puebloman apanguichij. 

3Chaipica, chai punllacuna Diospajta ruracuj curapaj ñaupajman rishpa cashna 

ninguichij: Mandaj Diospaj ñaupajpimi ñucanchij ñaupa yayacunaman pai cusha 

nishca llajtaman ñami yaicunchij nishpa Mandaj Diosman huillanchij ninguichij. 

4Chashna nijpica cancunapaj maquimanta canastata cura japishpami, Mandaj Dios 

cancunapaj Taita Diospaj altar ñaupajpi churanga. 

5Chaipica, Mandaj Dios cancunapaj Taita Diospaj ñaupajpi cashna ninguichij: 

Ñucanchij ñaupa yayaca arameo maiman chayanata mana yachashpa chingarinalla 

puricushpami, paica Egipto llajtaman uriyashpa ashalla runacunahuan chaipi causarca. 

Chaipimi achcata mirarishpa c'ari c'ari yallitaj achca jatun mama llajta tucurca. 

6Egipciocunaca ñucanchijtaca maipish cachun charishpa, yallitaj llaquichishpami, 

sinchi trabajocunata rurachishpa charircacuna. 

7Chaimantami Mandaj Dios ñucanchij ñaupa yayacunapaj Taita Diostaca, c'uyailla 

tucushpa llaquihuai nishpa mañarcanchij. Mandaj Diosca ñucanchij mañashcata 

uyarcami. Ñucanchij llaquita apacujta, ñucanchijta llaquichishpa sinchita 

trabajachicujtaca paica ricurcami. 

8Ñucanchijtaca Mandaj Diosmi paipaj tucuita rurai tucuj maquihuan, paipaj rigrata 

chutashpa jatun mancharinacunata rurashpa señalcunata milagrocunata rurashpa 

Egiptomantaca llujshichimurca. 

9Ña llujshichimushpa caiman pushamushpaca lechepish, sacha chuspipaj mishquipish 

yacu llujshicuj shina tiyan cai llajtatami ñucanchijman curca. 

10Mandaj Dioslla, cunan can ñucanchijman cushca cai allpapi ñucanchij punta 

tarpushca punta p'ucushca granocunamanta ch'icanchishcatami apamunchij ninguichij. 

Shina nishpaca cancuna apashca canastata Mandaj Dios cancunapaj Taita Diospaj 

ñaupajpi churashpa, Mandaj Dios cancunapaj Taita Diosta adoranguichij. 

11Mandaj Dios cancunapaj Taita Dios cancunamanpish, cancunapaj huasi 

ucupuracunamanpish allicunata cushcamanta cushicunguichij. Cancunapish, 

levitacunapish, shujtaj llajtamanta caj cancunapurapi causajcunapish cushicunguichij. 

12Quimsa huatacama cada huata cancunapaj chagrapi p'ucushcacunata chungamanta 

shujta ch'icanchishcataca ña quimsa huatapica chai ch'icanchishcacunataca 

levitacunaman, shujtaj llajtamanta cajcunaman, yaya mama illaj huahuacunaman, 

viudacunaman cunguichij. Chashna cujpimi, cancunapaj llajtacunapica tucuicuna 

huijsa pajtajta micushpa causangacuna. 

13Mandaj Dios cancunapaj Taita Diosmanca cashna ninguichij: “Ñucanchij cambaj 

ch'icanchishpa, catishcacunataca ñucanchij huasimanta llujshichishpami apamunchij. 

Chaicunataca levitacunamanpish, shujtaj llajtamanta cajcunamanpish, yaya mama illaj 

huahuacunamanpish, viudacunamanpish can ñucanchijta mandashca shinallatajmi 

curcanchij. Can mandashcacunataca mana p'aquishcanchijchu, maijanta mana 

cungarishcanchijchu tucuitami pajtachishcanchij” ninguichij. 

14Cambaj ch'icanchishpa caticushcacunataca ñucaca llaquihuan cashpapish mana 

micushcanichu, imamanta mapayashca cashpapish chaipi mana imapi perdishcanichu. 

Huañushcacunamanpish imata mana curcanichu. Chashnami Mandaj Dios ñucanchij 

Taita Dios imalla nishcacunataca cazurcani. Can mandashcacunataca tucuitami 

pajtachircani. 

15Can cushca llajtapi caj israelcunataca can causacun jucha illaj jahua pachamanta 

ricushpa alli cashca cachun nipangui. Lechepish, sacha chuspipaj mishquipish yacu 

llujshicuj shina tiyan llajtata ñucanchij ñaupa yayacunaman cunitajmi can nishca 

llajtapi causajcunatami chashna alli cashca cachun nina cangui ninguichij. 

16Mandaj Dios cancunapaj Taita Diosmi cunanca cai chaitataj pajtachichun 

nishcacunata, pajtachinguitaj nishcacunata pajtachichun cancunataca mandan. 

Chaicunataca tucui cancunapaj shunguhuan, tucui cancunapaj almahuan chaita rurana 

yuyailla tucushpa pajtachinguichij. 

17Cunan cancunaca: “Mandaj Diosca ñucanchij Taita Diosmi. Cunanca ima shina pai 

causachun nishca shinami causashun, pai chaitataj pajtachichun nishcacunatami 

pajtachishun, pai mandashcacunata, pai pajtachinguitaj nishcacunatami pajtachishun, 

pai imalla nishcacunatapish uyashunmi ninguichijmi. 

18Mandaj Diosca pai nishca shinallatataj pajtachishpami cancunataca cunanca ñuca 

agllashcacunami canguichij nishpa cancunataca chaipi causai callarichun nirca. Tucui 

pai mandashcacunata huaquichichunmi chashna nirca. 

19Tucui pai rurashca llajtacunamantaca cancuna jatun llajta nishca, c'ari c'aricuna alli 

nishcacuna cachunmi chashna nirca. Mandaj Dios cancunapaj Taita Diosca pai nishca 

shina paipajlla ch'icanchishcacuna cachunmi chashna nirca” nircami. 

DEUTERONOMIO 27 

Mandashcata rumipi quillcashcami 

1Moisespish israelcunata cunaj yuyajcunapish israelcunataca cashnami nirca: “Cunan 

ñuca cancunaman quillcashpa mandashcacunataca tucuita pajtachinguichij. 

2Jordán yacuta ch'imbashpa, Mandaj Dios cancunapaj Taita Dios cushca llajtaman 

yaicungapaj ch'imbai punllaca, jatun rumicunata shayachishpa calhuan llambujllata 

ruranguichij. 

3Lechepish, sacha chuspipaj mishquipish yacu llujshicuj shina tiyaj llajtata Mandaj 

Dios cancunapaj Taita Dios cancunapaj ñaupa yayacunaman nishca shinallataj 

cancunaman cushca llajtaman yaicushca q'uipaca chai rumicunapica tucui cai 

mandashcapi nishcacunata quillcanguichij. 

4Cancunata cunan ñuca mandashpa shayachinguichij nishca rumicunataca ña Jordán 

yacuta ch'imbashpa Ebal urcupi shayachishpa calhuan llambujllata ruranguichij. 

5Mandaj Dios cancunapaj Taita Diospaj shuj altartapish chaillapitaj rumicunahuan 

ruranguichij. Chai rumicunataca ama ima fierrocunahuan labranguichijchu. 

6Mandaj Dios cancunapaj Taita Diospaj altartaca mana p'aquishca rumicunahuan 

rurashpa chai altar jahuapi, Mandaj Dios cancunapaj Taita Diosman tucuita cushpa 

tucui rupachinguichij. 

7Sumaj causaimanta cunapajpish animalta huañuchishpa Taita Diosman cunguichij. 

Chai aichataca Mandaj Dios cancunapaj Taita Diospaj ñaupajpi micushpa 

cushicunguichij. 

8Chai rumicunapica cai mandashcapi tucui imalla nishcacunata ricunallata 

quillcanguichij” nishpami mandarca. 

9Chai q'uipaca Moisesca levita curacunahuan tandanacushpami israelcunataca cashna 

nirca: “Israelcuna, upajlla uyaichij. Cunanca Mandaj Dios cancunapaj Taita 

Diospajllacunami tucushcanguichij. 

10Mandaj Dios cancunapaj Taita Dios rimashcata uyashpa pai mandashcacunata, pai 

chaitataj pajtachichun nishcacunata cunan ñuca cancunaman yachachishcacunataca 

tucuita pajtachinguichij” nircami. 

Dios mandashcata p'aquijca llaqui tucuna cashcami 

11Chai punllallatajmi Moisesca, israelcunataca cashna yachachirca: 

12Jordán yacuta ña ch'imbashpaca tucui israelcuna alli canata huillangapajca Gerizim 

urcu jahuapica: Simeonpaj, Levipaj, Judapaj, Isacarpaj, Josepaj, Benjaminpaj 

aillucunami chai urcu jahuapi cangacuna. 

13Llaqui tucuna cashcata huillangapajpish Ebal urcu jahuapica: Rubenpaj, Gadpaj, 

Aserpaj, Zabulonpaj, Danpaj, Neftalipaj aillucunami chaipi cangacuna. 

14Chaipimi levitacunaca caparishpa tucui israelcunataca cashna ningacuna: 

15Maijanpish caspita diostajllata rurajcunapish, imata yacuyachishpa diostajllata 

rurajcunapish, imatapish ruranata yachajcuna maquihuan rurashca Diostajllacunata 

pacashpa charijcunaca Mandaj Dios millananatami rurangacuna. Chaicunaca llaqui 

tucushca cachun nijpica tucuicuna: Chashnataj cashca cachun ninguichij. 

16Maijanpish paipaj yayata paipaj mamata yanganchishpa p'iñajcunaca llaqui tucushca 

cachun nijpica, tucuicuna: Chashnataj cashca cachun ninguichij. 

17Maijanpish shujtajpaj allpa maillata cashcata ricuchij rumita anchuchijca llaqui 

tucushca cachun nijpica, tucuicuna: Chashnataj cashca cachun ninguichij. 

18Ñahui mana ricujta shujtaj ñanta cachaj runaca llaqui tucushca cachun nijpica, 

tucuicuna: Chashnataj cashca cachun ninguichij. 

19Shujtaj llajtamanta shamujcunata, yaya mama illaj huahuacunata, viudacunata, 

maijanpish chaicunapaj imalla rurana cashcata mana rurashpa, ashtahuanpish 

shujtajman tucujca llaqui tucushca cachun nijpica, tucuicuna: Chashnataj cashca 

cachun ninguichij. 

20Maijanpish paipaj yayapaj huarmihuan siririshpa paipaj yaya llatanashpa ricunata 

ricujca llaqui tucushca cachun nijpica, tucuicuna: Chashnataj cashca cachun 

ninguichij. 

21Maijanpish animalhuan chayarinacujca llaqui tucushca cachun nijpica, tucuicuna: 

Chashnataj cashca cachun ninguichij. 

22Yayamanta cashpa, mamamanta cashpa lapanihuan siririjca llaqui tucushca cachun 

nijpica, tucuicuna: Chashnataj cashca cachun ninguichij. 

23Maijanpish paipaj suegrahuan siririjca llaqui tucushca cachun nijpica, tucuicuna: 

Chashnataj cashca cachun ninguichij. 

24Maijanpish cungaillapi pita huañuchijca llaqui tucushca cachun nijpica, tucuicuna: 

Chashnataj cashca cachun ninguichij. 

25Maijanpish imapi mana juchachipaj runata huañuchingapaj cullquita chasquijca 

llaqui tucushca cachun nijpica, tucuicuna: Chashnataj cashca cachun ninguichij. 

26Maijanpish cai mandashcacunata chaitataj tucuita mana pajtachijca llaqui tucushca 

cachun nijpica, tucuicuna: Chashnataj cashca cachun ninguichij. 

DEUTERONOMIO 28 

Cazujcunaca allicunata japinami 
(Lv 26.3-13; Dt 7.12-24) 

1Cunan ñuca cancunaman quillcashpa mandashcacunata chai yuyailla tucushpa 

pajtachingapaj Mandaj Dios cancunapaj Taita Dios rimashcata alli uyajpica, Mandaj 

Dios cancunapaj Taita Diosca cancunataca tucui cai pacha llajtacunapaj jahuapimi 

jatun canapi churanga. 

2Mandaj Dios cancunapaj Taita Dios imalla nishcata cancuna uyashpa cazujpica, tucui 

cai allicunami cancunapajman jahuanpi jahuanpi shamushpa catinga. 

3Pueblopi cashpapish, chagrapi cashpapish alli nishcacunami canguichij. 

4Cancunapaj huijsamanta llujshishca huahuacunapish, cancunapaj allpapi p'ucushca 

granocunapish, cancunapaj animalcunapaj huahuacunapish, cancunapaj 

huagracunapaj huahuacunapish oveja canllapish tucui alli nishcacunami canga. 

5Cancunapaj grano canastapish, tandata ruranapaj masana bateapish alli nishca 

cachun. 

6Cancunapaj llujshinapipish cancunapaj yaicunapipish allimi canguichij. 

7Cancunata p'iñashpa jatarijcunatapish Mandaj Diosmi mishanga. Cancunahuan 

macanacungapajca shuj ñanllatami llujshingacuna. Canchis ñancunatami 

cancunamantaca miticushpa callpangacuna. 

8Cancunapaj granocunata huaquichinacunata, cancunapaj maquihuan tucui imallata 

ruracuncunatami Mandaj Dios cancunapaj Taita Diosca alli cachun ninga. Mandaj 

Dios cancunapaj Taita Dios cancunaman cushca llajtatapish alli cashca cachun 

ningami. 

9Mandaj Dios cancunapaj Taita Dios mandashcacunata pajtachishpa, paipaj ñanllapi 

catijpica, Mandaj Diosca pai nishca shinallatajmi jucha illaj paipajlla sinchicuna 

cachun churanga. 

10Chashna cajpimi shujtaj llajtacunapi causajcunaca Mandaj Diospaj shuti cancunapaj 

jahuapi cashcata ricushpa cancunataca manchangacuna. 

11Cunan cancunaman cugrin llajtata cancunapaj ñaupa yayacunaman Mandaj Dios 

cushatajmi nishca llajtapi ña cancuna cajpica Mandaj Diosca achca charinacunayujta, 

achca huahuacunayujta, achca animalcunayujtami ruranga. Cancunapaj 

chagracunapipish jahuanpi jahuanpimi yallitaj p'ucuchinga. 

12Mandaj Diosca tamyata huaquichishca jahua pachata pascashpami, cancunapaj 

allpacunapica tamyana punllacunapitaj tamyachishpa cancunapaj maquihuan tucui 

imalla rurashcacunapica allicunata cunga. Cancunaca achca shujtaj llajtacunaman 

mañachingapajmi charinguichij. Ashtahuanpish cancunaca pita mana 

mañanguichijchu. 

13Mandaj Diosca cancunataca uma cachunmi churanga, chupa cachunca manataj 

churangachu. Paica cancunataca punta cachunmi churanga, huashaman cachunca 

nunca manataj churangachu. Mandaj Dios cancunapaj Taita Dios mandashcata 

cazuchun cunan ñuca mandashcacunata cazushpa, chaipi imalla nicushcacunata 

pajtachishpa causajpimi chashna ruranga. 

14Chaimanta shujtaj dioscunata catishpa, shujtaj dioscunapaj ruranacunata rurangapaj 

ñataj cunan ñuca cancunata mandashcacunamantaca alli ladomanpish lluqui 

ladomanpish anchuringuichijman. 

Mana cazushpaca llaquita apanami 
(Lv 26.14-46) 

15Mandaj Dios cancunapaj Taita Dios imalla nishcacunata mana uyashpa, tucui pai 

mandashcacunatapish, pai chaitataj pajtachichun nishcacunatapish, cunan ñuca 

cancunata mandashcacunatapish mana chai yuyailla tucushpa pajtachijpica, 

cancunapaj jahuamanca jahuanpi jahuanpimi tucui cai llaquicuna shamunga: 

16Pueblopi cashpapish, chagrapi cashpapish mana alli nishcacunami canguichij. 

17Cancunapaj grano canastapish, tandata ruranapaj masana bateapish mana alli 

nishcami canga. 

18Cancunapaj huijsamanta llujshishca huahuacunapish, cancunapaj allpapi p'ucushca 

granocunapish, cancunapaj huagracunapaj huahuacunapish, cancunapaj oveja 

canllapish tucui mana alli nishcacunami canga. 

19Cancunapaj llujshinapipish cancunapaj yaicunapipish manataj alli canguichijchu. 

20Tucui can imata ruranapipish ima mana alli llujshinatami cachanga. Jatun 

llaquicunahuan aij ninatami cachanga. Tucui chaicunataca mandashcata mana 

cazushpa paimanta anchurishpa mana alli ruranacunallata rurashcamanta cancunata 

utca tucuchingapajmi chashna cachanga. 

21Cancunapaj cachun cancuna japigricun llajtamanta tucui chingachingacamami, 

Mandaj Diosca cancunapaj jahuamanca huañuchij ungüita cachanga. 

22Mandaj Diosca mana jambipaj ungüita, fiebreta, chuputa, rupari ungüitami 

cachanga. Shinallataj mana tamyachishpa cungaimanta llaquicunata cachashpa, 

granocunata chaquichishpami cancunata chingachingacama llaquichinga. 

23Jahua pachapish bronce shinami canga. Cancunapaj chaqui sarucun allpapish fierro 

shinami canga. 

24Mandaj Diosca cancunapaj allpamanca tamyapaj randica ñutu allpata, ushpatami 

cachanga. Cancuna tucuringacamami jahua pachamanta chashna llaquichinga. 

25Cancunata p'iñajcunapaj maquipimi Mandaj Diosca paicuna mishachun cancunataca 

churanga. Paicunahuan macanacungapaj shuj ñanllata llujshishpapish, canchis 

ñancunatami paicunata miticushpa callpanguichij. Cancunaca tucui cai pachapi 

causajcuna mancharinami tucunguichij. 

26Cancunapaj huañushca aichacunaca tucui angacuna, sacha animalcuna micunapajmi 

canga. Chaicunata manchachishpa catijca pi mana tiyangachu. 

27Mandaj Diosca egipciocunata llaquichishca mana jambiri tucuipaj úlcera ungüihuan, 

chupu ungüihuan, caracha ungüihuan, shijshi ungüihuanmi cancunataca llaquichinga. 

28Mandaj Diosca uma ungushcatapish, ñahui mana ricujtapish, musparijcunatapish 

rurashpami cancunataca llaquichinga. 

29Ñahui mana ricuj tantiacuj shinami chaupi punllapi amsapi shina tantianguichij. 

Cancuna imata rurashcapish mana alli llujshingachu. Ashtahuanpish tucui punllacuna 

shujtajcuna llaquichishca, shuhuashcallami canguichij. Cancunata quishpichijca pi 

mana tiyangachu. 

30Cazarangapaj ari ninacushca cajpipish, shujtaj c'arimi chai huarmihuanca dorminga. 

Huasita shayachishpapish chai huasipica mana causanguichijchu. Uvata tarpushpapish 

chai uvataca mana cancunachu micushpa cushicunguichij. 

31Cancunapaj huagracunataca cancunapaj ñaupajpimi huañuchingacuna. Cancunaca 

mana micunguichijchu. Cancunapaj burrocunataca cancunapaj ñaupajmantami 

apashpa ringacuna. Manataj tigrachingacunachu. Ovejacunapish cancunata 

p'iñajcunapajmi tucunga. Chaitaca pi mana ayudashpa tigrachichingachu. 

32Cancunapaj churicunata, cancunapaj ushushicunataca cancuna ricucujpimi shujtaj 

llajta gentecunaman cunga. Paicunata punllanta ricunaihuan cashpapish ñahuirajmi 

amsayanguichij. Imata mana rurai tucunguichijchu. 

33Cancunapaj allpapi p'ucushcacunatapish, ima shujtajcunata cancuna 

trabajashcacunatapish cancuna mana rijsishcacunami micungacuna. Ashtahuanpish 

cancunaca punllanta p'iñashca llaquichishcallami canguichij. 

34Chai tucuita cancuna ricushpaca locomi tucunguichij. 

35Mandaj Diosca cancunataca chaqui puntamanta umacamami sanpicunapipish 

changacunapipish millai caracha ungüihuan chugrichinga. Chaicunaca pi mana jambi 

tucuipajmi canga. 

36Mandaj Diosca cancunapish cancunapaj ñaupa yayacunapish mana rijsishca 

llajtamanmi cancunatapish cancunata mandaj cachun cancunapaj jahuapi churashca 

mandajtapish apanga. Chai llajtapimi cancunaca caspimanta, rumimanta rurashca 

dioscunapaj ruranacunata ruranguichij. 

37Mandaj Dios cancunata apashca llajtacunapica cancunaca mancharishpa yuyanami 

tucunguichij, yuyachij shimicunahuan parlana, chanzata rurashpa asinami 

tucunguichij. 

38Achca muyucunata llujshichishpa allpapi tarpushpapish, langostacuna 

micushcamanta ashallatami japinguichij. 

39Uvatapish tarpunguichijmi, allichinatapish allichinguichijmi ashtahuanpish 

c'urucuna micushcamanta mana pallanguichijchu, vinotapish mana ubyanguichijchu. 

Chaitaca c'urucunallami micunga. 

40Tucui cancunapaj allpacunapimi olivos yuracunata charinguichij. Ashtahuanpish 

olivos grano tucui urmajpimi cancuna llihuiringapajca ima aceiteta mana 

charinguichij. 

41Churicunata, ushushicunata charinguichijmi. Tucuicunata prezu apajpi paicunaca 

mana cancunapaj cangachu. 

42Tucui yuracunatapish, cancunapaj allpacunapi p'ucushcacunatapish 

langostacunallami tucui micungacuna. 

43Shujtaj llajtamanta caj cancunapaj llajtapi causajcunarajmi ashtahuan ashtahuan 

charijyashpa catingacuna. Cancunaca ashtahuan ashtahuan urmarishpami catinguichij. 

44Paicunaca cancunaman mañachijcunami cangacuna. Ashtahuanpish cancunaca 

paicunamanca imata mana mañachi tucunguichijchu. Paicunami cancunapaj uma 

canga cancunaca chupallami canguichij. 

45Caipi nishca tucui llaquicuna jahuanpi jahuanpi cancunapaj jahuaman shamushpami 

tucui tucuringacama chingachinga. Mandaj Dios cancunapaj Taita Dios 

mandashcacunata, chaitataj pajtachichun nishpa pai mandashcacunata mana 

uyashcamantami chashna chingachinga. 

46Chai llaquicunaca cancunapish, cancunapaj huahua huahuacunapish shujtajcuna 

ricushpa yuyaricunalla ricunacunami canga. 

47Cancunaca imata yallijta charij cai punllacuna Mandaj Dios cancunapaj Taita 

Diospajllata tucui shunguhuan cushicushpa mana rurashcamantami chashna 

tucunguichij. 

48Ashtahuanpish cancunata p'iñajcunata, Mandaj Dios cancunapajman cachajpimi 

cancunaca yaricaihuan, yacunaihuan, churana illajlla, tucui imapish illajlla 

paicunapajta ruranguichij. Mandaj Diosca, cancunapaj cungapi shuj fierro yugota 

churashpami chingachingacama cancunataca llaquichinga. 

49Mandaj Diosca cancunata llaquichichunca, cai pacha tucuri caru llajtamanta 

cancuna mana entendipaj rimaita rimaj shujtaj gentecunatami apamunga. Paicunaca 

águila shinami utca callpangacuna. 

50Chai runacunaca yuyajcunatapish, huahuacunatapish mana llaquishpami causaita 

quichunga. Manchanana ñahui runacunami canga. 

51Chaicunaca cancunapaj animalcuna mirashcatapish, cancunapaj allpapi 

p'ucushcacunatapish cancuna tucui chingaringacamami micungacuna. Cancunapajca 

trigotapish, llullu vinotapish, aceitetapish, cancunapaj huagracunapaj, ovejacunapaj 

huahuacunatapish imata mana saquishpami tucui chingachingacuna. 

52Paicunami cancunapaj tucui pueblocunataca muyunchinga. Cancuna shunguta 

churana jatun pircacunatapishmi urmachingacuna. Mandaj Dios cancunapaj Taita 

Dios cancunaman cushca tucui pueblocunatami tucui llajtacunapi muyunchingacuna. 

53Cancunata p'iñajcuna cancunapaj pueblocunata muyunchishpa shayacujpi llaquipi 

cashpaca, Mandaj Dios cancunapaj Taita Dios cushca cancunapaj aichamanta 

llujshishca churicuna ushushicunatami micunguichij. 

54Cancunapurapi caj mana p'iñarij c'uyaj runapish paipaj quiquin huauquita, yallitaj 

c'uyashca huarmita, caishuj huahuacunatapish p'iña ñahuihuanmi ricunga. 

55Paicunapaj huahua aichata micucushcata mana carangapajmi chashna ricunga. 

Paicunata p'iñajcuna tucui pueblocunata muyunchishca cajpi micuna mana tiyajpimi 

chashna canga. 

56Cancunapurapica mana p'iñarij alli nishca nunca mana allpapi lluchu chaquilla saruj 

huarmipish yallitaj c'uyaj cusatapish, paipaj churitapish, paipaj ushushitapish p'iña 

ñahuihuanmi ricunga. 

57Cancunata p'iñajcuna cancunapaj tucui pueblocunata muyunchishca cai 

punllacunapi micungapaj ima mana tiyashcamantami chai huarmica paipaj 

huachashca huahuatapish, paipaj madretapish micungapaj pacashpa churanga. 

58Cancunata Mandaj Diospaj sumaj manchana shutita manchashcamanta cai libropi 

quillcashca cai mandashca shimicunata pajtachina yuyailla tucushpa mana 

pajtachijpica, 

59Mandaj Diosca cancunapajpish jatun llaquicunata, cancunapaj huahua 

huahuacunapajpish jatun llaquicunata yallitaj mana tucurij jatun llaquicunata, mana 

jambi tucuipaj ungüicunatami cachanga. 

60Egiptopi llaquichij llaquillatatajmi cancunapaj jahuamanpish apamunga. Yallitaj 

llaquichishpami samaita aisachunllapish mana saquinga. 

61Cai mandashca libropi mana quillcashca tiyacuj jatunta llaquichij 

ungüicunatapishmi Mandaj Diosca tucui cancunata chingachingacama cancunapaj 

jahuaman cachanga. 

62Mandaj Dios cancunapaj Taita Dios rimashcacunata mana cazushcamantami 

cancunaca, jahua pachapi tiyaj luzerocuna shina yallitaj achcacuna cana cashca 

cashpapish ashacunalla saquiringuichij. 

63Mandaj Diosca allicunata rurashpa, cancunata achcata mirachishpa cushicuj cashca 

shinallatajmi, cancunata jatunta llaquichishpa tucuchishpapish cushicunga. Cancuna 

japigricun llajtamantaca sapimanta aisashpa shitaj shinami anchuchinga. 

64Mandaj Diosllatajmi cancunataca tucui cai pacha tucuri llajtacunacama caita chaita 

cachanga. Chai llajtacunapimi cancunapish, cancunapaj ñaupa yayacunapish mana 

rijsishca, caspi diospaj, rumi diospaj ruranacunata rurashpa causanguichij. 

65Chai llajtacunapi causacushpaca mana samari tucunguichijchu, cancunapaj 

chaquillatapish mana samachi tucunguichijchu. Chaipica Mandaj Diosca 

cancunamanca manchacuj shungu canata, llaquijlla ñahui canata, llaquijlla alma 

canatami cunga. 

66Cancunapaj causaica, p'itirinalla puchcahuan imata huarcushca shina cayapish, 

cunanpish huañuna manchaillami canguichij. 

67Chai tucui llaquicunata ricucushpa shungu llaquilla cashpaca tutamantapish utca 

chishiyanman yuyanguichijmi, chishipish utca pacarinman yuyanguichijmi 

68Mandaj Diosca: Cai ñantaca, manataj cutinca tigranguichijchu nishca ñantami 

Egiptomanca barcocunapi tigrachinga. Chaipica huatashca shina causachunmi 

cancunataca cancunata p'iñajcunaman c'atungacuna. Cancunataca pi mana 

randingacunachu. 

DEUTERONOMIO 29 

Mandaj Diosca Moabpi israelcunahuan ari ninacushcami 

1Tucui cai shimicunaca Mandaj Dios Moisesta israelcuna imallata ruranata cutinllataj 

Moab llajtapi ari nichishcami. Ñaupaman Horeb urcupi ari nichishca jahuapishmi 

chaipipish ari nichirca. 

2Moisesca tucui israelcunata cayashpami cashna nirca: “Mandaj Diosca Egiptopi 

faraontapish, tucui paipajta rurajcunatapish, paipaj tucui llajtatapish cancunapaj 

ñaupajpi imallata rurashcataca cancunallataj ricurcanguichijmi. 

3Jatun ricuchinacunata, señalcunata, jatun mancharinacunata rurashpa llaquichijtaca 

cancunapaj ñahuihuantajmi ricurcanguichij. 

4Chaipi pai imapaj chai tucuita rurashcacunata cancuna entendichun cunancama 

Mandaj Diosca cancunapaj yuyaitaca manaraj pascashcachu. Chaimantami 

uyashpapish mana entendinguichij, ricushpapish mana ricushca shina tucunguichij. 

5Ñucami cancunataca chuscu chunga huatacunata shitashca pambata pushamurcani. 

Chai huatacunapica cancunapaj churanacunapish, mana tucurircachu. Cancunapaj 

pargatecunapish mana tucurircachu. 

6Tandatapish mana micurcanguichijchu, vinotapish, sidratapish mana 

ubyarcanguichijchu. Chaitaca Mandaj Dios cancunapaj Taita Diosca ñucallataj 

cashcata yachachunmi chashna pushamurcani. 

7Cai llajtaman ña chayamujpica, Hesbonta jatun mandaj Sehonpish, Basanta jatun 

mandaj Ogpishmi ñucanchijhuan macanacunaman llujshircacuna. Ashtahuanpish 

ñucanchijmi paicunataca misharcanchij. 

8Chai llajtacunata japishpaca Rubenpaj, Gadpaj aillucunaman, Manasespaj chaupi 

aillumanmi paicunapaj cachun curcanchij. 

9Cunan cancuna ari nishcataca chai yuyailla tucushpa pajtachinguichij. Tucui imata 

rurashcapipish ñaupajman ringapajmi chashna rurana canguichij. 

10Cunanca tucui cancunami Mandaj Dios cancunapaj Taita Diospaj ñaupajpi 

canguichij. Cancunapaj ailluta mandajcunapish, cancunata cunaj yuyajcunapish, 

ayudashpa mandajcunapish tucui Israel c'aricunapish, 

11cancunapaj huahuacunapish, cancunapaj huarmicunapish, shujtaj llajtamanta 

shamushpa cancunapaj carpa huasicuna chaupipi causajcunapish, yantajcunamanta 

callarishpaca yacuta ashtajcunacamami caipi canguichij. 

12Mandaj Dios cancunapaj Taita Dioshuan ari nishcapi pajtachingapaj yaicungapajmi 

caipi canguichij. 

13Cancunapaj ñaupa yaya Abrahamman, Isaacman, Jacobman pajtachishatajmi 

nishcataca cunanmi cancunaca paipajlla agllashcacuna cashcata, paipish cancunapaj 

Taita Dios cashcata ricuchin. 

14Cai ari ninacushcataca, chashna rurashatajmi nishcataca mana cancunallahuan 

ruranichu. 

15Ashtahuanpish Mandaj Dios ñucanchij Taita Diospaj ñaupajpi cunan ñucanchijhuan 

caipi cajcunahuanpish, cunan mana ñucanchijhuan caipi cajcunapajpishmi ari 

ninacunchij. 

16Egiptopi ima shina causashcatapish, chai llajtamanta llujshimushpa shujtaj 

llajtacunata pasamucushpa imalla tucushcacunatapish, cancunallataj allimi 

yachanguichij. 

17Paicunaca caspimanta, rumimanta, cullquimanta, curimanta rurashca dioscunata 

adorashpa, millananacunata ruraj cashcatapish ricurcanguichijmi. 

18Cancunapurapica maijan c'ari cashpa, huarmi cashpa, maijan familia cashpa, maijan 

aillu cashpapish cunan cai Mandaj Dios ñucanchij Taita Diosmanta anchurishpa, chai 

llajtacunapaj dioscunapaj ruranacunata rurajcuna ñataj tucunguichijman. Chaita 

rurashpaca cancunaca hiel shina, ajenjo shina jayaj sapiyuj yura shinami tucunguichij. 

19Chai tucui shimicunata uyashpa mana cazujca llaqui tucungami nishca shimicunata 

uyashpa ñucaca cazushami nishpa ari nishca jahua paipaj shungupica: 'Mana cazushpa 

ñuca ima munashcata rurashpapish sumajtami causasha yuyashpa mana allita 

rurajpica tucui llaquicuna paipaj jahuami shamunga. 

20Chashna ruraj runataca, Mandaj Diosca mana perdonana tucushpa manataj 

perdonangachu. Ashtahuanpish paihuanca nina lunyacuj shina yallitajmi p'iñaringa. 

Chaimanta cai libropi tiyaj tucui llaquicunaca paipaj jahuapimi urmanga. Mandaj 

Diosca chai runapaj shutitaca cai pachamanta anchuchingami. 

21Mandaj Diosca chai runataca, jatun llaquipajmi tucui Israel aillucunamanta 

ch'icanchinga. Cai ari ninacushca mandashca libropi nishca shinallataj, 

llaquicunahuanmi llaquichinga. 

22Cancunapaj huahua huahuacunapish paicunapaj q'uipa huahua huahuacunapish, 

shujtaj caru llajtacunamanta shamuj shujtaj runacunapish Israel llajtapica jatun 

llaquicunahuan, ungüicunahuan Mandaj Dios llaquichicujta ricushpami cashna 

ningacuna: 

23Tucui cai llajtaca azufrehuan cachihuan rupachishca llajtami. Chaimanta imata 

mana tarpuipajmi, ima mana p'ucuipajmi, cai allpapica ima q'uihuapish mana 

huiñaipajmi. Sodomata, Gomorrata, Admata, Zeboimta tucuchij shinallatajmi, Mandaj 

Diosca nina sindirij shina yallitaj p'iñarishpa cai llajtatapish llaquichishca” 

ningacunami. 

24Shujtaj llajtacunapish: “¿Mandaj Diosca ima nishpashi chai llajtataca chashna 

rurarca? Mandaj Dios chai llajtahuan nina sindirij shina yallitaj p'iñarishcaca 

¿imatashi nisha nin?” nishpami tapungacuna. 

25Chaita cutichijca: 'Mandaj Dios paicunapaj ñaupa yayacunapaj Taita Diosmi 

Egiptomanta paicunata llujshichimucushpaca pai munashca shina causachun ari 

nichishca carca. Paicunallataj chaita p'aquishpa, 

26shujtaj dioscunapaj ruranacunata rurajcuna tucushpa paicunaman imatapish mana 

cuj, paicuna mana rijsishca dioscunapaj ñaupajpi cungurircacuna. 

27Chaimi Mandaj Diosca cai llajtapi causajcunahuanca nina sindirij shina yallitaj 

p'iñarishpa chai libropi quillcashca tiyacuj tucui llaquicunata paicunapaj jahuaman 

cachana tucushca. 

28Chaimi yallitaj p'iñarishpa manataj ricunachishpa, Mandaj Diosca pai cushca 

llajtamantaca sapimanta aisaj shina llujshichishpa shujtaj llajtacunaman cacharca. 

Chaimantami paicunaca cunan cancuna ricucushca shina tucushcacuna' ningacunami. 

29Imatapish Mandaj Dios ñucanchij Taita Dioslla yachana cashcataca paillami 

yachan. Tucui imallatami runacuna yachana can chaitaca tucuitami ricuchishca. 

Chaicunaca ñucanchijpish, ñucanchij huahua huahuacunapish pajtachicuchunlla tucui 

cai mandashcacunami. 

DEUTERONOMIO 30 

Dioshuan alli tucungapaj, allicunata chasquingapaj imallata rurana cashcami 

1Cunanca Mandaj Diosta cazushpaca allicunata chasquinata, mana cazushpaca 

llaquicunata chasquinatami ña yachanguichij. Chaimanta Mandaj Dios llaquichishpa 

shujtaj llajtaman cachajpi chaipi cashpami, 

2cancunaca huananchijtajmi nishpa Mandaj Dios cancunapaj Taita Diospajman 

cutiringuichij. Chaipimi cancunapish cancunapaj huahua huahuacunapish cunan ñuca 

cushca mandashca shimicunataca tucui shunguhuan tucui almahuan cazujcuna 

tucunguichij. Chashna nishpaca cancuna cashpa cancunapaj huahua huahuacuna 

cashpapish huananchijtajmi nishpa Mandaj Dios cancunapaj Taita Diosman cutirishpa 

pai rimashcacunata cancunaman cunan ñuca cushpa mandashcacunata tucui 

shunguhuan, tucui almahuan pajtachina tucunguichij. 

3Chashna cajpimi Mandaj Dios cancunapaj Taita Diosca cancunata llaquishpa, prezu 

cachashcamanta tigrachimuna tucushpa tucui pueblocunata urata janajta pai 

maillaman cachashcacunataca tandachishpa cutinllataj pai cushca llajtaman 

tigrachimunga. 

4Cancunapaj cai llajtamanta tucui cai pachata caru llajtaman cancunata llujshichishpa 

cachashca cashpapish Mandaj Dios cancunapaj Taita Diosca chaimanta japishpa, 

cancunata tandachishpami cutinllataj pushamunga. 

5Mandaj Dios cancunapaj Taita Dios cancunapaj ñaupa yayacuna japishca llajtaman 

cancunata cutin tigrachimujpimi, chai llajtaca cancunapaj canga. Yallitaj allicunatami 

cunga. Cancunapaj ñaupa yayacunamanta yallitami mirachinga. 

6Mandaj Dios cancunapaj Taita Diosmi, cancunatapish cancunapaj huahua 

huahuacunatapish shungupi circuncisionta ruranga. Mandaj Dios cancunapaj Taita 

Diosta tucui shunguhuan, tucui almahuan paillata c'uyashpa causachunmi chashna 

ruranga. 

7Chaipica Mandaj Dios cancunapaj Taita Diosmi, cancunata llaquichicushca tucui cai 

llaquicunataca cancunata p'iñajcunapaj jahuaman, cancunata p'iñashpa catirashpa 

llaquichijcunapaj jahuaman cachanga. 

8Cancunaca Mandaj Dios rimashcata uyashpa, paiman tigrarishpaca ñuca cunan 

cancunaman cushca mandashcacunata pajtachina yuyaillami pajtachicunguichij. 

9Chashna cajpimi Mandaj Dios cancunapaj Taita Diosca, cancunapaj maquihuan tucui 

imata ruraicunapipish, cancunapaj huahuacunapipish, cancunapaj animalcunapipish, 

cancunapaj chagracunapipish yallitaj mirachinga. Mandaj Diosca cancunapaj ñaupa 

yayacunahuan cushicushca shinallatajmi, cancunapaj allita rurashpapish cushicunga. 

10Tucui chaipajca Mandaj Dios rimashcata cazushpa millaita mana rurashachu 

huananimi nishpa tucui shunguhuan, tucui almahuan Mandaj Diosta cazuna tucushpa, 

cai libropi quillcashca tiyaj chaitataj pajtachichun nishcacunata, mandashcacunata 

pajtachijpimi chashna cushicunga. 

11Cunan ñuca cancunata mandashca cai mandashcacunaca jahualla pajtachinallamari, 

pipish pajtachi tucunllami. Cancunamanta mana carupichu. 

12¿Pitaj ñucanchijpaj randi jahua pachaman huichiyashpa chai mandashcacunata 

apamushpa ñucanchijman uyachijpi, chaicunataca pajtachishunri? nichunpish chai 

mandashcacunaca mana jahua pachapichu. 

13¿Pitaj ñucanchijpaj randi mama cuchata ch'imbashpa chai mandashcacunata 

apamushpa ñucanchijman uyachijpi, chaicunataca pajtachishunri? nichunpish chai 

mandashcacunaca mana mama cucha ch'imba ladomanchu. 

14Cai shimicunata cancuna pajtachi tucuchunca cancunapaj c'uchupi, cancunapaj 

shimipi, cancunapaj shungupimari. 

15Riqui, cunanca caicunataca cancuna agllachunmi cancunapaj ñaupajpi churani, allita 

chasquinatapish, llaquita chasquinatapish, causaita charinatapish, huañuita 

japinatapishmi ricuchini. 

16Mandaj Dios cancunapaj Taita Dios cancunapaj cachun pai cushca llajtapi 

yaicushpa unita causachun, allicunata cuchun, achcata mirachichunca Mandaj Dios 

cancunapaj Taita Diosta c'uyachun, paipaj ñancunapi purichun, pai mandashcacunata, 

chaitataj pajtachichun nishcacunata, pajtachinguitaj nishcacunata huaquichichunmi 

cunan ñucaca mandani. 

17Ashtahuanpish cancunapaj shungu Diosmanta anchurijpi mana cazushpa, shujtaj 

dioscunata cungurishpa chai dioscunapajta rurashpa paicunapajman apashca 

tucushpaca, 

18cancunaca chingarinataj cashcatami cunan ñucaca huillani. Jordán yacuta 

ch'imbashpa cancunapaj cachun chai llajtata japishpaca chai llajtapica mana unita 

causana cashcatami huillani. 

19Cancunapish cancunapaj huahua huahuacunapish causaita charinata, huañuita 

japinata, allita chasquinata, llaquita chasquinataca ñami ricuchini. Chaicunataca jahua 

pacha cai pacha ricucunpimi ricuchini. Chai causaita agllashpaca cancunapish, 

cancunapaj huahua huahuacunapish, 

20Mandaj Dios cancunapaj Taita Diosta c'uyashpa, paita cazushpa paita catishpa 

causachunmi mandani. Paimantami cancunaca Mandaj Dios cancunapaj Taita Dios 

cancunapaj ñaupa yaya Abrahamman, Isaacman, Jacobman cushatajmi nishca 

llajtapica unita causanguichij' nircami. 

DEUTERONOMIO 31 

Moisespaj randi israelcunata pushaj cachun Josueta churashcami 
(Nm 27.12-23) 

1Israelcunapajman Moisés rishpaca, 

2cashnami nirca: “Ñucaca ñami 120 huatacunata charini. Ñucaca pushashpa 

llujshinata, pushashpa tigrachinata mana valinichu. Ashtahuancarin Mandaj Diosmi 

ñucataca: “Cai Jordán yacutaca ña mana ch'imbanguichu” nirca. 

3Mandaj Dios cancunapaj Taita Diosmi cancunata ñaupashpa ringa. Mandaj Diosmi 

chai llajtacunataca cancunapaj ñaupajpi chingachinga. Chaipimi cancunapaj cachun 

japinguichij. Mandaj Dios nishca shinallataj Josuemi cancunata ñaupashpa ringa. 

4Mandaj Diosca chai llajtapi causajcunataca, amorreocunata jatun mandaj Sehonta, 

jatun mandaj Ogta, paicuna mandacushca llajtacunandij chingachishca shinallatajmi 

chingachinga. 

5Mandaj Diosmi chai runacunataca, cancunapaj maquipi churanga. Paicunataca ñuca 

ima shina mandashca shinallatajmi rurana canguichij. 

6Fuerzarichij, c'ari c'ari caichij, ama manchaichijchu. Paicunataca ama imata 

manchanguichijchu. Mandaj Dios cancunapaj Taita Diosmi cancunahuanca ringa. 

Paica cancunataca manataj saquingachu, manataj shitangachu” nircami. 

7Chai q'uipaca Moisesca Josueta cayashpami, tucui israelcunapaj ñaupajpi cashna 

nirca: “Fuerzari, c'ari c'ari cai. Canmi cai gentecunataca Mandaj Dios paicunapaj 

ñaupa yayacunaman cushatajmi nishca llajtaman pushangui. Chai llajtataca canmi 

paicunapaj cachun cungui. 

8Mandaj Diosmi cantaca ñaupanga. Paica canhuanmi canga. Cantaca mana 

saquingachu, canmantaca mana anchuringachu. Ama manchanguichu, ña mana 

valishachu ama ninguichu” nircami. 

Mandashcacunata, cada canchis huatapi rezachun mandashcami 

9Moisesca tucui cai mandashcata quillcashpami, Mandaj Dioshuan ari ninacushca 

quillcata huaquichina arcata apaj levita curacunamanpish, tucui israelcunata cunaj 

yuyajcunamanpish curca. 

10Moisesca cashna nishpami mandarca: “Cada canchis huatapi ramacunahuan 

rurashca chugllacunata rurashca fiesta punllacunapi divicunata perdonana huata 

chayamujpi, 

11tucui israelcuna Mandaj Dios cancunapaj Taita Dios agllashca puebloman paipaj 

ñaupajman rijpi tucui israelcunapaj ñaupajpi tucui paicuna uyajta cai mandashcata 

rezangui. 

12Cai mandashcata uyashpa Mandaj Dios cancunapaj Taita Diosta manchanata 

yachachun, cai mandashcapi tucui imalla nishcacunata chai yuyailla tucushpa 

pajtachijcuna cachunca, tucui c'aricunata, huarmicunata, huahuacunata, cancunapaj 

pueblocunapi causaj shujtaj llajtamanta cajcunata tandachinguichij. 

13Paicunapaj huahuacunaca cai mandashcata manaraj uyashca cashpapish chaipi 

uyashpami yachangacuna. Chashna cashpami paicunaca cai Jordán yacuta 

ch'imbashpa japigricun llajtapica tucui causai punllacunapi Mandaj Dios cancunapaj 

Taita Diosta manchanata yachangacuna” nircami. 

Moisés ña huañunalla cajpi Mandaj Dios imallata mandashcami 

14Chai q'uipami Mandaj Diosca Moisestaca: “Riqui, ñami can huañuna punllaca 

quichquiyamun. Ñucahuan tupanacuna carpa huasiman Josueta cayashpa chaipi 

shuyaichij. Chaipimi imalla rurana cashcataca mandasha” nircami. Moisespish, 

Josuepish Dioshuan tupana carpa huasiman rishpami chaipi shuyarcacuna. 

15Mandaj Diosca suni p'uyupi ricurishpami, chai carpa huasiman yaicuna pungu 

jahuapi shayarirca. 

16Chaipimi Mandaj Diosca Moisestaca: “Riqui, canca ñami cambaj yayacunahuan 

samarigringui. Cai israelcunaca paicuna causagricun llajtaman rishpa chai llajtapi 

tiyaj shujtaj dioscunata catishpami chai dioscunahuan huainayangacuna. Chaipica 

ñucata mana valichishpami ñucamanta anchurishpa, ñuca paicunahuan ari 

ninacushcatapish p'aquingacuna. 

17Chai punllacunapica nina sindirij shina paicunahuan ñuca yallitaj p'iñarishpami, 

paicunata shitashpa manataj tigrashpa ricusha. Paicunapaj jahuaman achca llaquicuna, 

mana allicuna shamushpami paicunataca tucuchinga. Chai punllapimi paicunaca: 

'Ñucanchij Dios ña mana ñucanchijhuan cajpimari, cai tucui llaquicunaca ñucanchij 

jahuaman shamushca' ningacuna. 

18Ashtahuanpish ñucaca paicuna chashna yuyaricujpipish manataj tigrashpa 

ricushachu. Paicuna shujtaj dioscunapajman rishpa tucui mana allita rurashcamantami 

chashna rurasha. 

19Cunanca cai cantota quillcashpa tucui israelcunaman yachachichij. Cai cantota 

israelcuna cantashpaca paicunallatataj llaquichina cashcata yuyachij cachun 

paicunapaj shimipi churaichij. 

20Lechepish, sacha, chuspipaj mishquipish yacu llujshicuj shina tiyan llajtata 

paicunapaj ñaupa yayacunaman cushatajmi nishca llajtaman ñuca chayachijpica, 

huijsa pajtata micushpami yallitaj huirayangacuna. Shujtaj dioscunaman tigrarishpa, 

chai dioscunapaj ruranacunata rurashpa, ñucahuan ari ninacushcata p'aquishpami 

ñucataca yallitaj p'iñachingacuna. 

21Paicunapajman jatun llaquicuna, llaquichijcuna shamujpica paicuna cantajpimi chai 

cantoca paicuna ima shina cashcamanta chashna cashcata ricuchinga. Paicunapaj 

huahua huahuacuna cantajpipish chashnallatajmi yuyachinga. Ñuca paicunaman 

cushatajmi nishca allpaman manaraj ñuca chayachishpa, paicuna chaipi cashpa ima 

shina yuyana cashcataca ñaupamanmi ñucaca ña yachani” nircami. 

22Moisesca chai punllallataj, cai cantota quillcashpami israelcunamanca yachachirca. 

23Chai q'uipami Mandaj Diosca Nunpaj churi Josuetaca: “Fuerzarilla, c'ari c'ari cailla. 

Ñuca cushatajmi nishca llajtamanca canmi israelcunataca yaicuchingui, ñucaca 

canhuanmi casha” nirca. 

Mandashcacunata arca c'uchupi ima shina huaquichinata mandashcami 

24Moisesca cai mandashca shimicunata shuj libropi quillcashca q'uipaca, 

25Mandaj Dioshuan ari ninacushca quillcata huaquichina arcata apaj levita 

curacunatami cashna mandarca: 

26“Cai mandashcacunata quillcashca librota japishpa, Mandaj Dios cancunapaj Taita 

Dioshuan ari ninacushca quillcata huaquichina arca c'uchullapi churaichij. Chaitaca 

cancuna imallata rurashcata ricuchij cachunmi chaipi churana canguichij. 

27Ñucaca cancuna mana cazujcuna, millaita ruranaman aticujcuna cashcatami 

yachani. Cunan cancunahuan ñuca causacujpipish cancunaca Mandaj Diosta 

c'ariyajcunami canguichij. Ñuca huañushca q'uipacarin ima shinachari canguichij. 

28Cunanca cancunapaj tucui aillucunamanta tucui cunaj yuyajcunata, cancunata 

mandajcunata ñucapajman tandachimuichij. Chaipica jahua pacha cai pacha 

ricucunpimi israelcunaman rimashpa cai shimicunata uyachisha. 

29Ñuca huañushca q'uipaca Diospajca ismucuj shina tucushpa, ñuca mandashca 

ñancunamanta anchurina cashcataca yachanimi. Cancunapaj maquihuan 

rurashcacunahuan Mandaj Diosta yallitaj p'iñachishcamantaca, q'uipa punllacunataca 

jatun llaquicunami cancunapaj jahuaman shamunga” nircami 

Moisés rurashca cantomi 

30Moisesca, tucui tandanacushca israelcunamanmi cai cantotaca callarimanta 

tucurincama tucuita uyachirca: 

DEUTERONOMIO 32 

1“Ñucamari rimagrini jahua pachacuna uyaichij. Ñuca shimihuan imalla nishcacunata 

cai pachapish uyayari. 

2Ñuca yachachishcaca tamya shinami urmanga. Ñuca imallata yuyachishcaca shulla 

shinami shutujyachinga. Gramapi garhuashca shinami canga. Q'uihuapi tamya shutuj 

shinami canga. 

3Mandaj Diospaj shutitami ñucaca cantasha. ¡Ñucanchij Taita Diostaca 

jatunyachichigari! 

4Paica ñucanchij miticuna jatun Rumimari. Pai rurashcacunapica ima panda mana 

tiyanchu. Paipaj ñancunapish ima mana pandachu. Paica mana llullaj Taita Diosmi. 

Paipica ima millai mana tiyanchu. Paica cashcata rurajmi, imata mana pandajmi. 

5Ashtahuanpish paipaj huahuacunamari Diospajca ismucuj shina tucushcanchij. 

Huahua huahua millaicunami tucushcanchij. 

6Cancunaca yuyai illaj muspacunamari canguichij. Manachari paica, cancunata ruraj 

cancunapaj yayari. Manachu pai cancunata rurashpa causaiyujta rurarca. Chashna 

jahuachu cancunaca millaita rurashcahuan cutichinguichij. 

7Ñaupa huatacunata yuyarichigari. Achca huahua huahuacuna ima shina 

tucumushcata yuyarichij. Cambaj yayata tapuiyari paica huillangallami. Cancunapaj 

cunaj yuyajcunata tapuichigari, paicunapish huillangallacunami. 

8Jahua pacha Diosca gentecunata mirga mirgata rurashpa llajtacunata rurashpaca, 

tucuicunamanmi quiquin llajtacunata curca. Ashtahuanpish israelcunamanca mashna 

cashcapaj pajtatami curca. 

9Chaimantami Mandaj Diosca paipajlla agllashcacunata rurarca. Jacobca pai 

munashcami carca. 

10Paicunataca shitashca pambapimi japimurca. Imapish mana tiyan llajtapimi 

japimurca. Paipaj quiquin ñahuita shinami ugllashpa cuidarca. Paipaj quiquin ñahuita 

shinami huaquichirca. Chashnami cuidashpa yachachirca. 

11Aguila paipaj tazin jahuata purishpa paipaj huahuacunata jatarinata yachachij 

shinami, Mandaj Diosca alasta chutashpa paipaj pluma jahuapi apamurca. 

12Mandaj Diosllami cuidashpa pushamurca. Paihuanca shujtajcunapaj diosca mana 

carcachu. 

13Jahua llajtacunamanmi huichiyachirca. Cai allpacunapi p'ucushca granocunatami 

cararca. Peñamantami sacha chuspipaj mishquitapish cararca. Rumilla sinchi 

allpacunamantami aceiteta cararca. 

14Vacapaj mantequillata, ovejacunapaj lechetami cararca. Malta ovejacunapaj huirata, 

Basán carnerocunapaj, chivocunapaj aichatami cararca. Ashtahuan alli trigotami 

cararca. Uvapaj yahuarta capishca vinotami ubyarchirca. 

15Ashtahuanpish Jesurún huirayashpaca, huashamanmi jaitarca. Yallitajmi 

gordoyarcangui, huirami taparca. Ashtahuanpish paita ruraj Taita Diosmantami 

anchurirca. Paita quishpichij jatun Rumitapish yanganchircami. 

16Paicunaca shujtaj dioscunapajman rishpami yallitaj p'iñachircacuna. 

Millananacunata rurashpami p'iñachircacuna. 

17Taita Diosman animalcunata huañuchishpa cunapaj randica supaicunamanmi 

curcacuna. Paicunaca mana rijsishca dioscunamanmi curcacuna. Paicunapaj ñaupa 

yayacuna mana manchaj cashca, cunanlla ricurij dioscunamanmi curcacuna. 

18Cancunata ruraj jatun Rumitamari cungarishcanguichij. Cancunata ruraj Taita 

Diostamari cungarishcanguichij. 

19Chaita ricushpami Mandaj Diosca nina sindirij shina yallitaj p'iñarirca. Paipaj 

churicuna, paipaj ushushicuna yanganchishcamantami yallitaj p'iñarca. 

20Chaimi paica: 'Ñuca ñahuitaca paicunamanta anchuchishami. Paicunaca yallitaj 

millai mana pajtachij huahua huahuacunami. Paicuna ima shina chingarijtaca 

ricushatajmi. 

21Paicunaca manapish dios cajta mañashpami ñucataca yallitaj p'iñachircacuna. 

Paicunapaj rurashcalla dioscunata cungurishpami ñucataca p'iñachircacuna. Ñucapish 

paicunataca manapish ñucapaj cajcunahuanmi llaquichisha. Ch'ahuan 

runacunahuanmi llaquichisha. 

22Nina sindirij shina ñuca p'iñarishcami seolcama rupachinga. Paicunapaj allpatapish 

granocunandijmi millpunga. Urcucunapaj callari rumicunatapish rupachingami. 

23Paicunapaj jahuapica tucui laya llaquicunata ñucami churasha. Paicunata 

tucuchingapajmi puntajlla caspicunata shitasha. 

24Paicunaca yaricaihuanmi huañungacuna. Rupachij fiebrehuan, millai 

ungüicunahuan tucuchishcami cangacuna. Sacha animalcunatami paicunapajman 

cachasha. Venenoyuj culebracunatami paicunapajman cachasha. 

25Canllaman cajcunatapish espadacunahuanmi huañuchingacuna. Huasi ucupi 

cajcunapish chujchungacunami. Q'uipa huiñai c'aricunapish, huarmicunapish, 

chuchucuj huahuacunapish, puzujlla umacunapish chujchungacunami. 

26Paicunataca mai caruta cachashpa tsirapanatami yuyarcani. Chashna rurashpami 

paicunataca pi ama ashtahuan yuyarichun cai pachapi causaj runacuna puramantaca 

chingachisha' nircani. 

27Paicunata p'iñajcuna c'amishpa ñucata asichunca mana munashpami, mana chashna 

chingachircani. Chai runacuna pugllachunmi mana munarcani. Chai runacunataca: 

'Mana Mandaj Dioschu cashna chingachin. Ashtahuanpish ñucanchij alli c'ari 

c'aricuna cashpami chashna tucuchinchij nishpami' jatun tucunmancuna carca. 

28Ashtahuanpish israelcunamanca manamari pi yuyaita cushcachu. Mana yuyaita japi 

tucuncunachu. 

29Caicunata entendingapaj yachaisapacuna cashpachari alli canman. Tucuripica ima 

tucuna cashcata yachashpachari alli canman. 

30Paicunaca shujllamari huarangata manchachishpa catircacuna. Ishquillamari chunga 

huarangata callpachircacuna. Miticuna jatun Rumi shina ñucanchijta Mandaj Dios, 

paicunapaj maquipi churajpimari chashna rurarcacuna. Pai Diosllatajmi c'atuj shina 

paicunaman curca. 

31Paicunapaj rumica mana ñucanchij Rumi shinachu. Chaitaca ñucanchijta 

p'iñajcunallataj allimi yachancuna. 

32Paicunaca Sodoma, Gomorra uva chagracunami. Paicunaca huañuchij jayaj 

uvacunami. 

33Paicunapaj vinoca culebrapaj venenomi. Canishpa huañuchij culebrapaj venenomi. 

34¿Manachu sumaj charinacunata huaquichinapi huaquichishpa sellashcata charicuni? 

35Chai tucuimantaca ñucami paicunatapish llaquichisha. Paicuna rurashca 

shinallatajmi cusha. Paicunapaj llaqui punllaca ñallami chayamugrin. Paicunaman 

cunataca allichishcatami charicuni. 

36Mandaj Diosca pai agllashcacunamanta shayaringami. Paipajta rurajcuna llaquita 

apacujta ricushpaca llaquiringami. Fuerza illajlla cajta ricushpami llaquiringa. 

Amopajta rurajcunapish, amopajta mana rurajcunapish tucuricujta ricushpami 

llaquinga. 

37Chaipica israelcunaca paicunata p'iñajcunataca: ¿Paicunapaj dioscunaca 

maipitagari? ¿Paicuna miticuna jatun rumica maipitagari? 

38¿Paicuna cushca animalcunapaj huirata micuj, paicuna tallishpa cushca vinota ubyaj 

dioscunaca maipitagari? Paicuna jatarishpa ayudachunri, paicuna shamushpa 

mitsachunri. 

39Cunanca ñucalla Taita Diostaj cashcataca alli ricuichij. Ñuca shina Diosca pi shujtaj 

diosca mana tiyanchu. Ñucami causaita quichuni, ñucallatajmi causaita cuni. Ñucami 

chugrichini, ñucallatajmi alliyachini. Ñuca maquimantaca pi mana quishpiri tucunchu. 

40Ñuca maquita huichi chutashpami: “Ñucaca huiñaita causacujmi cani” nini. 

41Achij nicuj ñuca espadata ña filosapata rurashpaca, llaquichijta ñuca maquihuan 

japishpami ñucata p'iñajcunataca paicuna ima shina rurashca shinallataj rurasha. 

Paicuna ima shina rurashca shinallatajmi ñucata p'iñajcunamanca cusha. 

42Ñuca puntajlla caspicunataca yahuarpimi pambasha. Ñuca espadaca aichacunatami 

millpunga. Huañushcacunapaj, prezucunapaj yahuartami millpunga. Ñucata p'iñaj 

mandajcunapaj umacunatami p'itinga' ningami. 

43Llajtacunapi causajcuna, Diospajlla cajcunahuan tucushpa cushicuichigari. Paipajta 

rurajcunata huañuchijcunataca, Taita Diosmari huañuchinga. Paita p'iñajcunataca 

llaquichingatajmi. Pai agllashca llajtamantapish, paipajlla cajcunamantapish juchata 

anchuchingami” nircami. 

Huañunalla cashpa israelcunata Moisés yachachishcami 

44Moisesca Nunpaj churi Josuendij, tucui israelcunapajman rishpami, cai cantotaca 

tononchishpa rezashpa uyachirca. 

45Chaita tucui uyachishpaca Moisesca tucui israelcunamanca, 

46cashnami nirca: “Cunan cancunaman ñuca huillashca shimicunataca cancunapaj 

shungupi cutin, cutin yuyaricunguichijlla. Cancunapaj huahuacuna cai 

mandashcacunapi nishcacunata pajtachina yuyailla pajtachichun mandangapajmi 

chashna yuyaricuna canguichij. 

47Cai mandashcacunaca mana yangachu. Ashtahuanpish cancunaman causaita cujmi. 

Jordán yacuta ch'imbashpa cancuna japigricun llajtaman chayashpaca cai 

mandashcacunata pajtachishpami unita causanguichij” nircami. 

Moisesmanca Nebo urcumanta Canaanta ricuchishcami 

48Chai punllallatajmi Mandaj Diosca, Moisestaca cashna nirca: 

49“Abarim urcucunaman rishpa chaipi caj Nebo urcuman huichiyagri. Chai urcuca 

Jericó ch'imbapurapi caj Moab llajtapimi. Chai urcumantami israelcunapaj cachun 

ñuca cushca Canaán llajtataca ricungui. 

50Chai urcunaman huichiyashpami chaipi huañungui. Cambaj ñaupa yayacunahuanmi 

tandanacugringui. Cambaj huauqui Aarón Hor urcupi huañushpa paipaj ñaupa 

yayacunahuan tandanacugrij shinallatajmi tandanacugringui. 

51Cancunaca ishquindijtajmi, Cades llajtapi cashpaca Zin nishca shitashca pambapi 

caj Meriba yacucuna c'uchupica ñucata p'iñachishpa tucui israelcunapaj ñaupajpi 

juchallircanguichij. Ñucataca jucha illaj Jatun Dios cashcata paicunaman mana 

ricuchircanguichijchu. 

52Chaimantami canca tucui israelcunaman ñuca cushca llajtamanca mana 

yaicugringui. Chai llajtataca carumanta ricushpallami saquiringui” nircami. 

DEUTERONOMIO 33 

Moisesca chunga ishqui aillucunata alli cashca canguichijman nishcami 

1Diospaj runa Moisesca pai manaraj huañushpami, tucui israelcunataca alli cashca 

canguichijman nishpa, 

2cashna nirca: “Mandaj Diosca Sinaimantami shamurca. Seir urcumantami 

achijyachirca. Parán urcumantami achij nicuj ricurirca. Huaranga huaranga paipaj 

jucha illajcunapaj chaupipimi shamurca. Paipaj alli lado maquipica, nina lunyacuj 

mandashcata apashcami shamurca. 

3Paipajlla cajcunataca c'uyanmi. Paipajlla cachun tucui ch'icanyachishcacunaca paipaj 

maquipimi. Chaimi paicunaca can purishcata catircacuna. Quiquin yachachishcata 

catishpami chashna purircacuna. 

4Moisesca mandashcacunataca Jacobpaj huahua huahuacuna tandanacushcapaj 

cachunmi curca. 

5Israelcunata mandajcuna, Israel aillucunahuan tandanacujpica, Jesurunpica shuj jatun 

mandajllami tiyanga. 

6Rubén causacuilla, canca mana huañunguichu. Paipaj ailluca mana yupaipaj cashca 

cachun” nircami. 

7Judata alli cashca canguichijman nishpaca cashnami nirca: “Mandaj Dioslla, Judá 

mañashcata uyahuayari. Paipaj huauquicunapajman tandachihuayari. Paicunapaj 

maquihuanmi mitsarincuna. Paicunata p'iñajcunata mishachunca quiquinmi ayudaj 

cangui” nircami. 

8Levita alli cashca canguichijman nishpaca cashnami nirca: “Mandaj Dioslla 

Tumimpish quiquinpajmi, Urimpish quiquinpajmi. Chaitaca can yuyailla causaj 

Levipaj maquipimi churarcangui. Pai ima shina cajtaca Masahpimi ricurcangui. 

Meriba yacupimi achcata rimanacurcangui. 

9Paimi paipaj yaya mamataca: 'Mana ricushcanichu' nirca. Paipaj huauquicunataca: 

'Mana rijsinichu' nircami. Paipaj huahuacunatapish: 'Pipishchari' nircami. Paicunami 

cambaj shimicunata cazuncuna. Paicunami canhuan ari ninacushcata pajtachincuna. 

10Paicunami Jacobpaj huahua israelcunamanca, quiquin mandashcacunataca 

yachachingacuna. Paicunami quiquinpaj ñaupajpica inciensota rupachingacuna. 

Paicunami quiquinpaj altar jahuapipish tucuita cushpa tucui rupachingacuna. 

11Mandaj Dioslla, paicuna imalla rurashcataca alli cashca cachun niyari. Paicunapaj 

maquihuan imalla rurashcacunataca cushicuihuan chasquiyari. Paicunata p'iñajcuna 

ama cutin jatarichun, paicunapaj huasha tullucunata p'aquiyari” nircami. 

12Benjamintapish alli cashca canguichijman nishpaca cashnami nirca: “Mandaj 

Diospaj c'uyashca runaca, paipi shunguta churashpami paipaj c'uchullapi causanga. 

Paitaca huiñaipajmi ugllanga. Mandaj Diospaj rigrapimi causanga” nircami. 

13Josetapish alli cashca canguichijman nishpaca: “Cambaj allpaca jahua pachamanta 

allicunahuan, jahua pachamanta shullahuan, ucu allpamanta nuyuchishcahuan Mandaj 

Dios alli nishca cachun. 

14Inti p'ucuchishca ashtahuan alli granocunahuan, luna p'ucuchishca mishqui 

granocunahuan, 

15ñaupaman tiyaj urcucunapi p'ucushca alli granocunahuan, huiñaita tiyaj jatun 

lomacunapi p'ucushca achca granocunahuan, 

16tucui cai pachapi imalla tiyaj allicunata cushcacunahuan, Zarza cashapi ricurij Taita 

Diospaj mana c'uyaipajta c'uyaihuan allicunata cushca cachun. Tucui chaicunaca 

huauquindijcunamanta mandaj cachun churashca Josepaj uma jahuaman shamushca 

cachun. 

17Paipaj fuerzaca punta huacharishca huagrapaj shinami. Paipaj gachucunaca búfalo 

huagrapaj gachucuna shinami. Chai gachucunahuanmi tucui gentecunataca tucui cai 

pachapi urata janajta sagmashpa shitanga. Efrainpaj huahua huahuacunaca huaranga 

huarangacunami. Manasespaj huaranga huaranga runacunapish c'ari c'aricunami” 

nircami. 

18Zabulontapish alli cashca canguichijman nishpaca: “Zabulón, can llujshirishpaca 

cushicuiyari. Isacar canpish cambaj carpa huasicunapi cushicuiyari. 

19Paicunapaj urcumanmi shujtajcunata cayangacuna. Chaipimi Mandaj Dios 

munashca shina paiman cushpa rupachingacuna. Chashna rurashpami mama cuchapi 

achca tiyajcunahuan, allpapi pacashca sumaj charinacunahuan cushicungacuna” 

nircami. 

20Gad aillutapish alli cashca canguichijman nishpaca: “Gad ailluman achca 

allpacunata cuj Taita Diosca alli nishca cachun. Gadca león shina chapashpami 

rigracunata surcunga, umacunata p'itinga. 

21Gadca ashtahuan alli allpacunatami agllarca. Mandajpaj huaquichishca sumaj 

allpatami japirca. Paimi tucuicunapaj ñaupajpi shamurca. Paica israelcunaman 

Mandaj Dios cushca mandashcacunata, cashcata rurashpa pajtachinguitaj 

nishcacunatami pajtachirca” nircami. 

22Dan aillutapish alli cashca canguichijman nishpaca: “Danca malta león shinami 

Basanmantami saltanga” nircami. 

23Neftalí aillutapish alli cashca canguichijman nishpaca: “Neftalimanca allicunatami 

yallijta cushca. Mandaj Dios alli nishcacunahuan jundami. Paipaj allpaca inti 

huashicun ladomanta, ura ladocamami” nircami. 

24Aser aillutapish alli cashca canguichijman nishpaca: “Israel aillucunapurapica Aser 

ashtahuan alli nishca cachun. Paipaj huauquicuna c'uyashca cachun. Paipaj 

chaquitapish aceitehuan llihuishca cachun. 

25Cambaj pueblo pungu aldabacunaca fierromanta broncemanta, rurashcami canga. 

Cambaj causana punllacunapish, cambaj fuerzapish unita cashca cachun. 

26Jesurunpaj Taita Dios shinaca pi mana tiyanchu. Paica canta ayudangapajca jahua 

pachapi tiyarishcami puricun. Pai tucuita rurai tucuj cashcahuanca p'uyu jahuapimi 

puricun. 

27Huiñaipaj Taita Diosca, can miticunami. Paipaj rigracunaca huiñaipaj canta 

charirajmi. Paimi canta p'iñajcunataca cambaj ñaupajmanta anchuchirca. Paimi: 

¡Tucuita tucuchij! nircami. 

28Israelcunaca ima manchai illajllami causanga. Jacobpaj huahua huahuacunaca 

ch'ican paicunallami causanga. Trigo, vino yallitaj tiyan llajtapimi causanga. Jahua 

pachapish tamyachicungallami. 

29Israel, canca cushijllami cangui. Shujtaj llajtacunaca mana cancunata shina Mandaj 

Dios quishpichishcaca tiyanchu. Paica canta pacaj escudomi. Can mishana espadami. 

Canta p'iñajcunaca cumuringacunami. Paicunapaj lomacunapi tiyaj altarcunatapish 

canmi sarungui” nircami. 

DEUTERONOMIO 34 

Moisés huañujpi pambashcami 

1Moisesca Moab llajtapi caj shitashca pambamantaca, Pisga urcuman rishpami Nebo 

urcu jahuaman huichiyarca. Chai urcuca Jericó ch'imbapurapimi. Chaimantami 

Mandaj Diosca paimanca, tucui Galaad llajtata Danpaj llajtacama ricuchirca. 

2Neftalipaj, Efrainpaj, Manasespaj Judapaj tucui llajtacunatami, inti huashicun ladopi 

caj mama cuchacama ricuchirca. 

3Neguev shitashca pambatapish, Jericó pueblo muyundij pugru pambacunatapish, 

palmera yuracuna tiyan pueblotapish Zoar pueblocamami ricuchirca. 

4Mandaj Diosca Moisestaca: “Abrahamman, Isaacman, Jacobmanca: Cai llajtatami 

cambaj huahua huahuacunamanca cusha” nircani. Chai llajtaman yaicuchun mana 

saquishpapish cambaj quiquin ñahuihuan ricuchunmi saquini nircami. 

5Chai Moab llajtapimi Mandaj Diospajta ruraj Moisesca, Mandaj Dios nishca 

shinallataj huañurca. 

6Paitaca Moab llajtallapitajmi, Bet-peor pueblo ch'imbapurapi caj pugru pambapi 

pambarca. Paita maipi pambashcataca cunancama pi mana yachancunachu. 

7Moisesca 120 huatacunata charishpami huañurca. Huañuna punllacama paipaj 

ñahuicunaca allimi ricurca. Paica chairaj sinchi runami carca. 

8Israelcunaca Moisés huañujpica, quimsa chunga punllacunatami Moab shitashca 

pambapi huacarcacuna. Chashnami Moisés huañushcamanta huacashpa llaquirina 

punllacunataca pajtachircacuna. 

9Nunpaj churi Josueca, paipaj uma jahuapi Moisés paipaj maquita churashcamantami 

Diospaj espirituhuanpish, alli yachaihuanpish junda carca. Tucui israelcunaca, Mandaj 

Dios Moisesta mandashca shinallatajmi Josueta cazurcacuna. 

10Chaimanta pachami Mandaj Dioshuan Moisés shina ñahui ñahui rimaj profetaca 

israelpurapica nunca mana tiyan. 

11Tucui señalcunata, jatun mancharinacunata Egiptopi rurachun Mandaj Dios cachajpi 

Moisés rurashca shinaca pi mana rurashcachu. Chaicunataca faraonpaj ñaupajpi, tucui 

paipajta rurajcunapaj ñaupajpi, tucui paicunapaj llajtapimi chashna rurarca. 

12Moisesca pipish mana ruraipajta, jatun mancharinacunatami tucui israelcuna 

ricucunpi rurarca.  

JOSUÉ 

JOSUÉ 1 

Moisespaj randi Josué pushaj cachun Dios cayashcami 

1Mandaj Diosca paipajta ruraj Moisés ña huañujpica Moisesta ayudaj, Josué, Nunpaj 

churitami cashna nirca: 

2“Ñucapajta ruraj Moisesca ñami huañun. Cunanca israelcunaman ñuca cusha nishca 

allpata japingapajca, canmi paipaj randi shayarishpa tucui israelcunandij cai Jordán 

jatun yacuta ch'imbana cangui. 

3Ñucaca cancunamanca Moisesman nishca shinallatajmi, cancunapaj chaqui maillata 

sarushca allpataca tucuita cuni. 

4Shitashca pambamantaca Líbano urcundij, Éufrates Jatun yacucamami cuni. 

Heteocuna causan tucui llajtatami inti huashicun ladoman caj mama cuchacama cuni. 

Tucui chai llajtacunaca cancunapajmi. 

5Moiseshuan cashca shinallatajmi canhuanpish casha. Cantaca manataj saquishachu, 

canmantaca manataj anchurishachu. Chaimanta tucui cambaj causaipi canhuanca pi 

mana ch'imbapura shayari tucungachu. 

6Cancunapaj ñaupa yayacunaman ñuca cusha nishca allpata japinataca, c'ari c'ari 

tucushpa, ama manchaichu. Chai allpataca, tucui israelcunaman canmi chaupishpa 

cungui. 

7Ashtahuanca ñucaca caitami mandani: Ñucapajta ruraj Moisesman ñuca cushca 

mandashcata pai canman cushcataca chaitataj pajtachingapaj c'ari c'ari cangui. Alli 

ladomanpish, lluqui ladomanpish ama anchuringuichu. Chai mandashcacunapi nishca 

shinataj rurashpaca, tucui imapipish allimi cangui. 

8Cai libropi quillcashca tiyacuj ñuca mandashcataca tutapish punllapish rezanataca 

amataj saquingui. Chashna cashpa yuyaipi charishpami, imalla mandashcataca 

chaitataj pajtachingui. Chashna rurajpica, tucui can rurashcacunami alli llujshinga. 

9Riqui, ñucaca cantaca c'ari c'ari cai, ama manchaichu nishpami mandani. Ama 

manchanguichu, shaicurishpa ama saquiringuichu. Ñuca canta Mandaj Diosca can 

maita rijpipish canhuanmi casha” nircami. 

Dios cusha nishca llajtata japigringapaj Josué allichishcami 

10Chaimi Josueca paita ayudashpa israelcunata pushajcunataca cashna nishpa 

mandarca: 

11“Tucui israelcuna causacun carpa huasicunaman rishpa, tucuicunata cashna 

mandaichij: Micunacunata allichichij. Ñucanchijta Mandaj Dios ñucanchijman cusha 

nishca llajtata japigringapajca cunanmanta quimsa punllapimi Jordán jatun yacuta 

ch'imbashun nigrichij” nircami. 

12Josueca Rubenpaj aillutapish, Gadpaj aillutapish, Manasespaj chaupi aillutapish 

cashnami nirca: 

13–Mandaj Diospajta ruraj Moisés nishcata yuyarichij. Paica cashnami nirca: 

“Cancunata Mandaj Diosca cancuna samarichunca cai allpatami curca. 

14Cancunapaj huarmicuna, cancunapaj uchilla huahuacuna, cancunapaj animalcunaca 

Jordán yacumanta inti llujshin ladoman Moisés cushca allpapi saquirichun. 

Ashtahuanpish macanacuipaj caj tucui c'ari c'aricunaca macanacunacunata apashpa, 

cancunapaj huauquicunata ayudanaman ch'imbanguichij. 

15Samarichun cancunaman cushca shinallataj paicunamanpish allpacunata Mandaj 

Dios cungacama ayudanguichij. Mandaj Dios cusha nishca allpata japingacama 

ayudashpaca, Jordán yacumanta inti llujshin ladoman Taita Diospajta ruraj Moisés 

cancunaman cushca cancunapaj allpallamantaj tigranguichijllami”– nircami. 

16Josué shina nijpimi, paicunaca cashna nircacuna: –Can tucui imalla nishcataca 

rurashunllami. Can maiman ri nijpipish rishunllami. 

17Moisesta ima shinami tucuipi cazuj carcanchij, chashnallatajmi cantapish cazushun. 

Mandaj Diosca Moiseshuan cashca shinallataj, canhuanpish cachunmi munanchij. 

18Can imalla mandashcacunata maijanpish mana cazushpa mana rurajtaca, 

huañuchishca cachun. Chaimanta canca imapipish ama manchashpa, c'ari c'ari cailla– 

nircacunami. 

JOSUÉ 2 

Jericó pueblota purij shinalla ricumugrijcunata Josué cachashcami 

1Nunpaj churi Josueca, Sitim pambamantami ishqui runacunata Jericota purij shinalla 

ricushpa tigramuchun cachangapaj cashna nirca: “Jericó ima shinalla cashcata purij 

shinalla ricushpa tigramugrichij” nijpimi chai runacuna rishpa Jericoman 

chayashpaca, huainayashcahuan causaj Rahab shuti huarmipaj huasiman 

chayarcacuna. Chaipimi chai tutaca pacarircacuna. 

2Paicuna chai puebloman chayashcataca, maijancunami Jericota jatun mandajmanca: 

–Cunan tutami maijan israelcunaca, cai Jericó ima shina cajta purij shinalla ricunaman 

shamushcacuna– nishpami huillashca carca. 

3Chaimi Jericota jatun mandajca Rahab huarmipajman rishpa: –Cunan tuta cambaj 

huasiman chayamuj runacunata canllaman llujshichi. Paicunaca cai pueblo ima shina 

cashcata purij shinalla ricunaman shamujcunamari cashca– nigrichunmi chai 

huarmipajman cacharca. 

4Chai huarmica, chai ishqui runacunata pacashpaca: –Picuna cashpaca ñuca 

huasimanca shamunataca shamurcatajmari. Paicuna maimanta cashcataca mana 

yachashcanichu. 

5Ña tucui tutayashcata cai pueblomanta llujshina punguta huichcana shinallapimari 

caimantaca rircacuna. Chaimantaca maitachari rircacuna mana yachanichu. Utca 

catishpa richij japinguichijmi– nircami. 

6Chai huarmica chai ishqui runacunataca, huasi jahuata pambajllata rurashcaman 

huichiyachishpami, lino ujsha chaupipi pacashca carca. 

7Jatun mandaj cachashca soldadocunaca, Jordanman rina ñanta jatun yacuta maitami 

ch'imbanallacamami chai runacunata catishpa rircacuna. Paicuna chaimanta rijpimi, 

chai pueblomanta llujshina pungutaca huichcarcacuna. 

8Chai runacuna manaraj dormijpimi, huasi jahuaman paicunapajman huichiyashpa 

Rahab huarmica cashna nirca: 

9–Ñucaca cai llajtataca, cancunata Mandaj Dios cancunaman cushca canatami crini. 

Cancunata uyashpaca, tucui ñucanchijmi achca manchaihuan canchij. Cancunata 

manchashcamantaca, tucui cai llajtapi causajcunamari jatun manchaihuan 

huañucuncuna. 

10Cancuna Egiptomanta llujshishpa, Puca Cucha yacuta ch'imbachunpish, Mandaj 

Diosca chai yacuta chaquichishcatami yacharcanchij. Jordán jatun yacumanta 

ch'imbaman caj amorreocunata mandaj Sehón shuti, Og shuti jatun mandajcunatapish 

mishashpa tucuchishcatapish yachanchijmi. 

11Chaicunata uyashpami, cancunataca tucuicuna manchanchij. Cancunahuan 

macanacunataca pi mana c'ariyanchu. Cancunata Mandaj Diosca jahua pachapipish 

cai pachapipish caj Diosmi. 

12Ñuca cancunapaj allita rurashca shinallataj, cancunapish ñuca yayapaj paipaj 

huasipi tucui cajcunapaj allita rurangapaj Mandaj Diospaj ñaupajpi ari nishcata 

ricuchishpa shuj ricuchinata rurachunmi cunanca rogani. 

13Ñuca yaya mamata, ñuca turicunata, ñañacunatapish ama huañuchipanguichijchu. 

Tucui ima charishcacunatapish ama imata rurapanguichijchu– nircami. 

14Chaimi paicunaca: –Can ñucanchijta cunan mana huillashpa mana japichijpica, 

ñucanchijpish cancunataca mana huañuchishunchu. Mandaj Dios ña cai llajtata 

ñucanchijman cujpi japishpaca cancunataca mana imata rurashunchu. Ñucanchij 

nishcataca pajtachishuntajmi– nircacuna. 

15Rahab huarmipaj huasica, pueblo muyundij jatun pirca jahuapi huasichishcami 

carca. Chaimantami paicunataca huascahuan huatashpa huasha lado ventanata 

canllaman uriyachirca. 

16Paicunataca cashna nishpami cacharca: –Cancunata catishpa rinchij nijcuna 

cancunahuan ama tupachunca urcuman richij. Paicuna cai puebloman tigrangacama 

chai urcupi quimsa punllata pacatucunguichij. Chai q'uipaca cancunapaj ñanta 

japishpa ringuichijlla– nircami. 

17Chaimi chai runacunaca: –Ñucanchijca ima juchachina illaj saquiringapajca, 

canhuan ari nishcataca pajtachishuntajmi. 

18Ñucanchij ña cai llajtaman yaicumujpica, canca ñucanchijta canllaman uriyachishca 

cai puca huascatami ventanapi huarcuna cangui. Cambaj yaya mamatapish, 

turicunatapish, cambaj yayapaj familiacunataca tucuicunata cambaj huasipi 

tandachingui. 

19Cambaj huasipi tandachishca jahua chaimanta llujshishpaca, paipaj jahuallatajmi 

canga. Paita huañuchijpica ñucanchijca imata mana juchachishca cashunchu. Cambaj 

huasillapitaj cajpi ñucanchijpuracuna maijanta huañuchijllapimi, ñucanchij jahua 

canga. 

20Ñucanchij caimanta rishcata, ñucanchijta mashcajcunaman can huillashpa 

japichijpica, can mañashcata pajtachingapaj ari nishcataca ña mana pajtachishunchu. 

Ima juchachina illajmi saquirishun– nircacuna. 

21Chaimi Rahab huarmica: –Cancuna nishca shina cachun– nishpa minchacama 

nijpica, chai runacunaca rircallacuna. Chai huarmipish puca huascatami ventana 

canlla ladoman huarcurca. 

22Paicuna chaimanta rishpa urcuman chayashpaca, paicunata mashcacujcuna 

puebloman tigrangacamami quimsa punllata chaipi saquirircacuna. Paicunata 

mashcacujcunaca tucui ñanta mashcashpapish manataj japircacunachu. 

23Chai q'uipami chai ishqui runacunaca urcumanta uriyashpa, Jordán jatun yacuta 

ch'imbashpa Nunpaj churi Josuepajman shamurcacuna. Paipajman ña chayashpaca, 

paicuna imalla tucushcata tucuita parlashpami, 

24Josuemanca: “Mandaj Diosca tucui chai llajtatami ñucanchijman cushpa ñucanchij 

maquipi churashca. Tucui chai llajtapi causajcunami ñucanchijta manchashpa 

manchaihuan huañucuncuna” nircacuna. 

JOSUÉ 3 

Israelcuna Jordán yacuta ch'imbashcami 

1Cayandij tutamanta utca jatarishpami, Josueca Sitim pambamanta tucui 

israelcunandij Jordán yacu c'uchuman rircacuna. Chai yacuta manaraj ch'imbashpami 

chaillapi samarircacuna. 

2Quimsa punllata chaipi cashca q'uipaca, israelcunata mandajcunaca tucui carpa 

huasicunata rishpami, 

3cashna nishpa mandarcacuna: “Levita curacunami Mandaj Dioshuan ari ninacushca 

quillcata huaquichina arcata apashpa ñaupangacuna. Chaita ricushpaca tucuicuna 

paicunata catishpa ringuichij. 

4Cancunaca maijanpish manaraj cai ñantaca purijcunachu canguichij. Chaimanta 

paicuna ñaupashpa rijpi maita rina cashcata yachanguichij. Diospaj arcata 

apacujcunapajmanca ama c'uchuyanguichijchu. 900 metro shina carupi catishpa 

ringuichij” nishpami mandarcacuna. 

5Josuepish israelcunataca: “Tucuicuna allichirishpa ima mapa illajlla tucuichij. 

Cayami Mandaj Diosca, pi mana ruraipajta rurashpa cancunaman ricuchinga” nircami. 

6Chai q'uipaca curacunatami Josueca: “Dioshuan ari ninacushca quillcata huaquichina 

arcata apashpa, israelcunata ñaupashpa richij” nijpi curacunaca chai arcata apashpa 

israelcunata ñaupashpa rircacuna. 

7Chaipimi Mandaj Diosca Josuetaca: “Cunan punllamantami cantaca, tucui 

israelcunapaj ñaupajpi jatun cashcata ricuchigrini. Moiseshuan shinallataj ñucaca 

canhuanpish cashcata paicuna yachachunmi chashna rurasha. 

8Ñucahuan ari ninacushca quillcata huaquichina arcata apaj curacunataca Jordán yacu 

uriman chayashpaca, yacupi yaicushpa shayarichun mandai” nircami. 

9Shina nijpimi Josueca, israelcunataca cashna mandarca: “Shamuichij, cancunata 

Mandaj Dios imallata rimashcata uyanguichij” nirca. 

10Josueca cashnapish nircami: “Cancunaca caita ricushpami causaj Dios cancunahuan 

cashpa, chai Canaán llajtapi causacuj heteocunata, heveocunata, ferezeocunata, 

gergeseocunata, amorreocunata, jebuseocunata cancunapaj ñaupajmanta 

llujshichishpa cachanataj cashcata yachanguichij. 

11Tucui cai pachata mandaj Jatun Dioshuan ari ninacushca quillcata huaquichina 

arcaca tucui cancunata ñaupashpami Jordán yacu chaupiman ringa. 

12Cunanca, chunga ishqui aillucunamanta cada aillumanta shuj shuj runacunata 

agllaichij. 

13Tucui cai pachata Mandaj Jatun Dioshuan ari ninacushca quillcata huaquichina 

arcata apacuj curacunapaj chaquicuna Jordán yacuman yaicujpica, chai yacuca 

chaupirishpa pata shina tucungallami. Chaimi janajmanta shamucuj yacuca 

jarcarishpa, mana ashtahuan shamunga” nircami. 

14Shina nijpimi israelcunaca, Jordán yacuta ch'imbangapaj paicunapaj carpa 

huasicunamanta rircacuna. Dioshuan ari ninacushca quillcata huaquichina arcata apaj 

curacunaca paicunata ñaupashpami rircacuna. 

15Jordán jatun yacuca cozicha punllacunapica, tucui chai punllacunapimi yallitaj yacu 

mirarishpa, lado pambacunacama jundaj carca. Chaimantami Dioshuan ari ninacushca 

quillcata huaquichina arcata apacuj curacuna Jordán yacu uriman chayajpica, 

paicunapaj chaquicunataca shutujyachirca. 

16Chaimi janajmanta shamucuj yacuca Saretán pueblo c'uchupi caj Adam shuti 

pueblomanta carupi jarcarirca. Israelcuna ch'imbacushcamanta uriman ricuj yacupish, 

Arabá shuti pambapi caj Cachisapa Cuchacamami chaquirca. Chai yacu chashna 

chaquijpimi, tucui israelcuna Jericó pueblo derechota ch'imbarcacuna. 

17Tucui israelcuna ch'imbangacamami curacunaca, Dioshuan ari ninacushca quillcata 

huaquichina arcahuan, Jordán yacu chaquirishca chaupipi imata mana manchashpa 

shayacurcallacuna. Israelcunaca tucuicunami chaquishca allpata ch'imbarcacuna. 

JOSUÉ 4 

Jordán yacumanta chunga ishqui rumicunata japishcami 

1Tucui israelcuna Jordán yacuta ña tucui ch'imbajpica, Mandaj Diosca Josuetaca 

cashna nishpami mandarca: 

2“Chunga ishqui Israel aillucunamantaca, cada aillumanta shuj shuj runacunata 

agllashpa, 

3cashna mandai: Jordán yacu chaquirishca chaupipi shayacuj curacunapaj 

c'uchumanta chunga ishqui rumicunata japichij. Chai rumicunataca cunan tuta 

cancuna maipi samarinapi churanguichij nishpa mandai” nircami. 

4Chaimi Josueca, chunga ishqui Israel aillupuramanta cada aillumanta shuj shuj 

agllashca runacunata cayashpaca: 

5“Cancunata Mandaj Diospaj arcata apashpa Jordán yacu chaquirishca chaupipi 

shayacuj curacunapaj ñaupajman richij. Chaimantaca yaya Israelpaj chunga ishqui 

churicunapaj aillucuna cashca shinallataj chunga ishqui rumicunata shuj, shuj rigra 

jahuapi apaichij. 

6Chai rumicunaca cancunapurapi yuyarinapajmi canga. Caya mincha cancunapaj 

huahuacuna cancunata: ¿Cai rumicunaca imatataj ricuchisha nin? nijpica, 

7cashna huillanguichij: Mandaj Dioshuan ari ninacushca quillcata huaquichina arcata 

apashca Jordán yacuta ch'imbacujpimari chai yacuca p'itirishpa chaquirirca ninguichij. 

Chai rumicunami caya mincha cancunapaj tucui huahua huahua israelcunapaj 

yuyarina canga” nircami. 

8Josué mandashca shinallatajmi israelcunaca chunga ishqui aillu cashcata yuyachij 

chunga ishqui rumicunata Jordán yacu rina chaupimanta aparcacuna. Chai 

rumicunataca Mandaj Dios Josueta mandashca shinallatajmi paicuna samaringapaj 

carpa huasicunata shayachina pambacama apashpa chaipi pircarcacuna. 

9Shinallataj Josuepish, Dioshuan ari ninacushca quillcata huaquichina arcata apashca 

curacuna Jordán yacu chaquirishca chaupipi shayacushcapimi, chunga ishqui 

rumicunata pircachirca. Chai rumicunaca cunancama chaillapitajmi. 

10Diospaj arcata apacuj curacunaca, Mandaj Dios Josueta imallata mandashca shina 

israelcuna chai tucuita rurangacamami yacu purina chaupipi shayacurcallacuna. 

Josueta Moisés imallata mandashca shinallatajmi tucuita rurarcacuna. Tucui 

israelcunami chai Jordán yacutaca utca ch'imbarcacuna. 

11Tucui israelcuna Jordán jatun yacuta ña ch'imbajpica, Mandaj Diospaj arcata apaj 

curacunapish ch'imbashpami, tucui israelcunata ñaupangapaj paicunapaj ñaupajman 

shayarircacuna. 

12Jordán yacutaca Rubenpaj, Gadpaj aillupish, Manasespaj chaupi aillupishmi Moisés 

mandashca shinallataj macanacunacunata aparishca, tucui israelcunata ñaupashpa 

ch'imbarcacuna. 

13Macanacunahuan caj runacunaca, 40.000 shina runacunami paicunapaj 

macanacunacunandij, Jericó pueblo pambamanca, Mandaj Diospaj ñaupajta 

ch'imbarcacuna. 

14Chai punllapimi Mandaj Diosca, Josuetaca tucui israelcunapaj ñaupajpi jatun 

cashcata ricuchirca. Chaita ricushpaca, chaimantapachami tucui israelcuna Josuetaca 

Moisesta cazushca shinallataj, tucui paipaj causaipi cazurcacuna. 

15Israelcuna Jordanta ña ch'imbashca q'uipami Mandaj Diosca, Josuetaca cashna 

nirca: 

16“Ñucahuan ari ninacushcata ricuchij quillcata huaquichina arcata apacuj 

curacunataca, Jordán yacu rina chaupimanta llujshichun mandai” nirca. 

17Chaimi Josueca curacunataca: “Jordanmanta llujshimuichijlla” nirca. 

18Shina nijpimi Mandaj Dioshuan ari ninacushca quillcata huaquichina arcata apacuj 

curacunaca, Jordán yacu rina chaupimanta llujshircacuna. Paicuna chaimanta 

chaquishca allpaman llujshincami, chai yacuca ñaupaman ima shina cashca 

shinallataj, lado uricunacama jundashpa rirca. 

19Israelcunaca punta quillapaj chunga punllapimi, chai Jordán yacumanta rishpaca, 

Gilgal shuti pambapi carpa huasicunata shayachishpa tiyarircacuna. Gilgalca 

Jericomantaca inti llujshin ladomanmi. 

20Chaipimi Josueca Jordán yacumanta apashca chunga ishqui rumicunataca pircarca. 

21Josueca, israelcunataca cashnami nirca: “Caya mincha cancunapaj huahua 

huahuacuna cancunata: ¿Cai rumicunaca imatataj ricuchin? nishpa tapujpica: 

22Jordán jatun yacu chaupirijpi, tucui israelcuna chaquishca allpata ch'imbashcata 

ricuchijmi nishpa huillanguichij nircami. 

23Cancunata Mandaj Diosca cancuna ch'imbangacama, cai Jordán yacuta 

chaquichijtaca cancunallatajmi ricunguichij. Ñaupapish ñucanchij ricucujpimi Mandaj 

Diosca cunan cancuna ch'imbaj shinallataj ch'imbangacama, Puca Cuchata 

chaquichirca. 

24Cai tucuita yachashpaca, tucui cai pachapi causajcunami Mandaj Diosca tucuita 

rurai tucuj cashcata yachangacuna. Shinallataj cancunapish cancunata Mandaj 

Diostaca, cancunapaj tucui causaipi manchashpa causachunmi chashna rurarca” 

nircami. 

JOSUÉ 5 

Israel c'aricunata circuncisionta Gilgalpi rurashcami 

1Jordán jatun yacumanta inti huashicun ladoman causaj amorreocunata jatun 

mandajcunapish, mama cucha c'uchuman causaj cananeocunata jatun 

mandajcunapish, Jordán jatun yacuta israelcuna tucui ch'imbangacama Mandaj Dios 

chaquichishpa ch'imbachishcatami yachaj chayarcacuna. Chaimi yallitaj manchashpa 

israelcunahuan, macanacunataca manataj yuyarcacuna. 

2Israelcuna chaipi cajpimi, Mandaj Diosca Josuetaca cashna mandarca: “Rumimanta 

filojlla cuchillacunata rurashpa, cai punllapi causaj israelcunata circuncisionta ruragri” 

nirca. 

3Chaimi Josueca, filojlla cuchillocunata rurashpa, Aralot lomapi tucui israelcunata 

circuncisionta rurarca. 

4Josueca caimantami circuncisiontaca rurarca: Egiptomanta llujshimuj circuncisionta 

rurashca macanacunata yachaj tucui Israel c'aricuna shitashca pambata 

shamucushpami tucuicuna huañushca carca. 

5Egiptomanta llujshimujcunaca tucuicunami circuncisionta ña rurashcacuna carca. 

Egiptomanta llujshimushca q'uipa, shitashca pambata shamucujpi huacharishcacunami 

circuncisiontaca manaraj rurashcacuna carca. 

6Egiptomanta llujshimuj macanacunata alli yachaj c'aricuna tucui huañungacamami 

israelcunaca shitashca pambapi chuscu chunga huatacunata purircacuna. Paicunallataj 

Mandaj Dios mandashcata mana cazujpimi, Mandaj Diosca: “Cancunapaj ñaupa 

yayacunaman lechepish, sacha chuspipaj mishquipish yacu shina tiyaj llajtata cusha 

nishcamanca cancunaca mana yaicunguichijchu. Chaica chashnatajmi canga” nishca 

carca. 

7Ñaupa yayacunapaj randi Mandaj Dios pushamushcacunatami Josueca circuncisionta 

rurarca. Paicunaca ñanta shamucujpi huacharishcacuna cashcamantami circuncisionta 

mana rurashcacuna carca. 

8Tucui israelcunata circuncisionta ña rurajpica, paicuna carpa huasihuan maipi 

cashcallapitajmi tucuicuna alliyangacama tiyacurcacuna. 

9Chaipimi Mandaj Diosca Josuetaca: “Cancunata circuncisionta rurashpami, Egiptopi 

pingachishca causashcataca cunan anchuchini” nirca. Chaimantami chai lomataca 

cunancama Gilgal nincuna. 

10Israelcunaca Jericó c'uchulla pamba Gilgalpi carpa huasicunata shayachishpa 

tiyacushpami, chai quillapaj chunga chuscu punllapaj chishipi Pascuata rurashpa 

Diosta yuyarircacuna. 

11Chai cayandij punllami punta p'ucushca granocunatapish, levadura illajlla 

tandatapish, llullu trigo camchatapish micurcacuna. 

12Allpapi punta p'ucushca granota micui callari cayandij punllamantami maná shuti 

micunaca ña mana tiyarca. Chaimanta pachami israelcunaca maná shuti micunataca, 

ña mana charircacuna. Chai huatamantami Canaanpi p'ucushca granocunata micushpa 

causarcacuna. 

Espadata aisashca runahuan Josué tupashcami 

13Shuj punllami Josueca Jericó pueblo c'uchu pamballapitaj puricurca. Chaipimi 

ñapish pai ricunapajca huaquichinamanta llujshichishpa, espadata aisashca shuj runa 

shayacuj paipaj ñaupajpi ricurirca. Josué c'uchuyashpaca: –¿Canca ñucanchijpurachu 

cangui? ¿Mana cashpaca ñucanchijta p'iñajcunapuramantachu cangui?– nirca. 

14Chaimi chai runaca: –Ñucaca maijanpurapish mana canichu. Mandaj Diospaj 

soldadocunata mandajmi cani– nijpi Josueca cungurishpa, pambacama cumurishpa 

adorashpaca: –Ñuca amito, cambajta ruraj ñucataca ¿imatataj mandahuangui?– nirca. 

15Mandaj Diospaj soldadocunata mandajca Josuetaca: –Can shayacun allpaca, 

Diospajlla ch'icanchishcami. Chaimanta cambaj pargateta llujshichi– nijpimi Josueca 

pai nishca shina rurarca. 

JOSUÉ 6 

Jericó pueblota japishcami 

1Jericopi causajcunaca israelcunata manchashcamantami, chai puebloman yaicuna 

pungucunataca allitaj huichcarishcacuna carca. Chaimantami chai pueblopi 

causajcunaca pi mana yaicui tucurcacuna, mana llujshi tucurcacuna. 

2Shina cajpipish Mandaj Diosca, Josuetaca cashnami nirca: “Jericopi causajcunataca 

paicunapaj jatun mandajtapish, paipaj soldadocunatapish cambaj maquipimi churani. 

3Chaimanta cancunapaj soldadocunaca, sujta punllacama punllanta shuj cutin chai 

pueblo pirca huashata muyuchun. 

4Canchis curacunaca carneropaj canchis gachu bocinacunahuan ñuca arcata 

apajcunata ñaupachuncuna. Canchis punllapica, canchis cutin chai pueblota 

muyunguichij. Curacunaca chai gachucunapi tocashpa ñaupachuncuna. 

5Carneropaj gachu bocinacunapi sinchita tocashca uyarijpica, tucui cancuna sinchita 

caparinguichij. Chashna rurajpica, chai pueblo muyundij pircacunaca urmangallami. 

Ña urmajpica, tucui cancuna ricushca derechota chai pueblopi causajcunata 

llaquichingapaj yaicunguichij” nirca. 

6Chaimi Nunpaj churi Josueca, curacunata cayashpaca: “Cancunaca Dioshuan ari 

ninacushca quillcata huaquichina arcata apaichij. Cancunapuramanta canchis 

curacunaca carneropaj gachu bocinacunata apashpa, chai arcata apashcacunata 

ñaupashpa ringuichij” nirca. 

7Israelcunatapish cashnami nirca: “Cancunaca pueblo muyundijta muyuichij. 

Macanacungapaj allichirishca runacunaca Mandaj Diospaj arcata ñaupashpa richij” 

nircami. 

8Josué chashna nincami, canchis curacunaca carnerocunapaj canchis gachu 

bocinacunata apashca, Diospaj arcata apacujcunapaj ñaupajman tucushpa, chai 

bocinacunapi tocashpa rircacuna. Dioshuan ari ninacushca quillcata huaquichina 

arcata apacujcunaca catishpami rircacuna. 

9Macanacungapaj allichirishca runacunaca, tocashpa ricuj curacunata ñaupashpami 

rircacuna. Shuj mirgaca Diospaj arcata apacujcunata cuidashpami catishpa rircacuna. 

Bocinacunapi tocashpa ricuj curacunaca mana samarishpami tocashpa rircacuna. 

10Tucui israelcunatami Josueca: “Cancunaca ama caparinguichij, cancunapajca 

rimashcallapish ama uyarichun, cancunaca ama shuj shimillapish llujshinguichijchu. 

Ñuca capari nishca punllapi caparinguichij” nirca. 

11Chai punllaca Josueca Mandaj Diospaj arcahuan chai pueblota shuj muyuillata 

muyushpami, paicunapaj carpa huasicunallamantaj tigrashpa tutaca chaipi 

pacarircacuna. 

12Cayandij tutamantaca Josueca utcatami jatarirca. Curacunapish Mandaj Diospaj 

arcatami aparcacuna. 

13Carnerocunapaj gachu bocinacunahuan caj curacunapish Mandaj Diospaj arcata 

apacujcunata ñaupashcami, chai bocinacunapi tocanatapish, purinatapish mana 

samarishpa ñaupashpa rircacuna. Macanacungapaj allichirishca runacunaca chai tocaj 

curacunata ñaupashpami rircacuna. Macanacungapaj allichirishca caj shuj mirgaca 

Mandaj Diospaj arca huashata cuidashpami rircacuna. Bocinacunapi tocashcapish 

mana pararishpami uyaricurcalla. 

14Cayandij punllapish chai shinallatajmi chai pueblota muyurcacuna. Chai q'uipaca 

paicunapaj carpa huasiman tigrarcallacunami. Sujta punllacamami chashnallataj 

muyurcacuna. 

15Canchis punlla tucujpica, manaraj alli pacarijpi jatarishpami, ñaupa punllacunaman 

shinallataj muyurcacuna. Chai punllapica canchis cutinmi muyurcacuna. Chai 

punllallami chashna canchis cutinca muyurca. 

16Canchis cutin muyuipi curacuna bocinapi tocajpica, Josueca israelcunataca: 

“Sinchita caparichij, cai pueblotaca Mandaj Diosca ñucanchijmanmi curca. 

17Chai pueblopi causajcunataca, tucui chaipi imalla tiyajcunandij tucuita 

chingachinapaj ch'icanchishcami. Chaimanta tucui chai pueblotaca chingachinguichij 

nishpami, Mandaj Diosca mandarca. Chaimanta cunanca purij shinalla ricushpa 

tigrachun ñucanchij cachashcacunata ama imata rurachun pacaj huainayashcahuan 

causaj Rahab huarmillatami mana huañuchina canchij. Paipaj huasipi miticushpa 

tiyacujcunatapish mana huañuchinachu canchij. 

18Chaimanta cai pueblopi tucui chingachinapaj cajcunata japishpa 

mapayarinamantaca huaquichirichij. Chaicunaca chingachinapaj cashcamanta ama 

japinguichijchu, ama tuparinguichijllapishchu. Chaicunapi tuparishpa mapayajpica 

israelcunapaj carpa huasicunapish ñataj chingachinapaj tucunman. 

19Chaipaj randica cullquimanta, curimanta, broncemanta, fierromanta rurashca imalla 

charinacunata japishpaca, Mandaj Diospajlla ch'icanchishpa paipajlla cachun 

huaquichinapi churanguichij” nircami. 

20Curacuna bocinapi tocajpica, tucui israelcunaca sinchitami caparircacuna. Paicuna 

tocashcacunapish, sinchita caparishcacunapish uyarijpica, chai pueblo muyundij 

pircacunaca urmarcallami. Chai pircacuna urmajpica, tucui israelcuna paicuna 

ricushca derechota huichiyashpami llaquichingapaj yaicurcacuna. 

21Ña yaicushpaca c'aricunatapish, huarmicunatapish, q'uipa huiñaicunatapish, 

yuyajcunatapish, huagracunatapish, ovejacunatapish, burrocunatapish tucuitami 

espadacunahuan huañuchircacuna. Chashnami tucuita chingachircacuna. 

22Josueca chai pueblota purij shinalla ricushpa tigranaman ñaupaman shamuj 

runacunataca: “Cancunata ama huañuchichun pacaj huainayashcahuan causaj 

huarmipaj huasiman richij. Cancuna ari nishca shinallataj chai huarmipaj huasi 

ucupuracunataca paipaj huasimanta llujshichigrichij” nirca. 

23Chai runacunapish chai Rahab huarmipaj huasiman yaicushpaca paitapish, paipaj 

yaya mamatapish, turicunatapish, paipaj tucui huasi ucupuracunatapish tucuicunatami 

pushamurcacuna. Paicunataca israelcunapaj carpa huasimanta carupimi churarcacuna. 

24Chai q'uipaca israelcunaca, chai pueblotaca tucui chaipi imalla tiyajcunandijmi, 

tucuita rupachircacuna. Cullquita, curita, broncemanta, fierromanta rurashca ima 

charinacunallatami llujshichishpa Diospajlla cajcunata huaquichinapi huaquichingapaj 

aparcacuna. 

25Rahab huarmica Jericó pueblota purij shinalla ricushpa tigrachun, Josué 

cachashcacunatami ama huañuchichun pacarca. Chaimantami Josueca Rahab 

huarmitaca, paipaj huasi ucupuracunandijllata mana huañuchirca. Rahab huarmica, 

cunan punllacunacamami israelcunapurapi causacun. 

26Jericó pueblota tucui chingachishca q'uipaca Josueca Diospaj shutipimi cashnataj 

cachun nini nirca: “Cai pueblota cutin shayachij runataca Mandaj Dios jatunta 

llaquichishca cachun. Cai pueblota shayachi callarijpica, paipaj punta churi huañushca 

cachun. Cai puebloman yaicuna pungucunata churacujpica, q'uipa churi huañushca 

cachun” nircami. 

27Mandaj Diosca Josuehuanmi carca. Chaimantami Josué tucui rurashcacunaca tucui 

llajtapi huashan huashan yacharirca. 

JOSUÉ 7 

Acán runa juchallishcami 

1Chashna cajpipish israelcunaca Mandaj Dios ama rurangui nishcata rurashpami 

Diospaj ñaupajpi mana alli ricurircacuna. Judapaj aillumanta caj Acanmi chai 

pueblopi caj chingachinapaj cajcunata apashpa Mandaj Diosta mana cazushca carca. 

Chaimantami Mandaj Diosca israelcunahuanca yallita p'iñarirca. Acán runaca Carmí 

runapaj churimi carca. Carmica Zabdi runapaj churimi carca. Zabdi runaca Zera 

runapaj churimi carca. 

2Chai q'uipami Josueca Jericomanta Hai puebloman maijan runacunata cacharca. Chai 

puebloca, Bet-el pueblomanta inti llujshin ladoman caj Bet-avén pueblo c'uchullapimi 

carca. Paicunataca cashna nishpami cacharca: “Hai puebloman huichiyashpa chai 

pueblo ima shinalla cashcata ricumugrichij” nijpi, paicuna Hai puebloman 

huichiyashpaca ima shinalla cashcatami ricurcacuna. 

3Paicuna tigrashpaca Josuemanca: “Hai pueblopi causajcunaca ashacunallami cashca. 

Ama tucuicunata cachashpa shaicuchichu. Ishqui huarangata, mana cashpaca quimsa 

huarangallata cachai. Paicunallataj jahualla mishangallacunami” nircacuna. 

4Hai pueblopi causajcunahuanca quimsa huaranga shina runacunallami 

macanacunaman huichiyarcacuna. Chai pueblopi causajcuna mishajpimi paicunaca 

callpashpa tigrarcacuna. 

5Hai pueblopi causajcunaca quimsa chunga sujta israelcunatami huañuchircacuna. 

Caishujcunatapish chai pueblo pungumantaca, Sebarim pambacama catishpa rishpami 

chaimanta rina uripi macarcacuna. Chashna rurajpimi tucui israelcunapaj shunguca 

yacuyaj shina tucushpa paicunaca mana macanacushun nircacuna. 

6Chaimantami Josuepish, israelcunata cunaj yuyajcunapish llaquirishpa paicunapaj 

churanacunata lliquirishpa, uma jahuapi allpahuan shitarircacuna. Mandaj Diospaj 

arca ñaupajpimi chishiyangacama pambaman tupajta cumurishca carcacuna. 

7Chaipimi Josueca: –¡Aij, Mandaj Jatun Dioslla! ¿Imapajtaj Jordán yacutaca 

ch'imbachircanguiyari? Amorreocuna ñucanchijta chingachichun, paicunapaj maquipi 

churangapajllamari ch'imbachishcangui. Jordán yacuta mana ch'imbashca cashpachari 

alli canchijman carca. 

8¡Aij, Jatun Dioslla! Israelcunaca paicunata p'iñajcuna mishajpimari callpashpa 

tigramushcacuna. ¿Cunanca imatataj nishari? 

9Cai Canaán llajtapi causajcunapish, tucui llajtapi causajcunapish yachashpaca, 

tucuicuna tandanacushpa muyunchishpamari ñucanchijtaca chingachingacuna. 

Cambaj jatun shuti ama yanganchishca cachunca ¿imatataj ruranguiyari?– nircami. 

10Mandaj Diosca Josuetaca: –¿Ima nishpataj pambapi cumuriyacungui? Jatari. 

11Israelcunamari juchallin. Paicunaca mandashcacunata pajtachishunllami nishpa 

ñucahuan ari ninacushca jahuamari, mana cazushpa p'aquin. Chingachinapajmi 

nishcatamari japishca. Apanaca mana alli cashcata yachashca jahuamari shuhuashpa, 

paipaj cashcacunahuan huaquichishpa charicun. Chashnamari llullashpa puricun. 

12Paicunapish chingachinapajlla cajcuna tucushcamantami, paicunata 

p'iñajcunahuanca mana ch'imbapura shayari tucuncuna. Cancunapaj chaupimanta chai 

chingarinapaj tucushcata mana anchuchijpica, ña mana ashtahuan cancunahuan 

cashachu. 

13Jatari, israelcunata chuyayachi. Paicunataca cashna ni: Cayapajlla chuyayaichij. 

Israelcunata Mandaj Diosca cashnami nin ni: Cancunapurapica chingarinapaj 

tucushca runami tiyan. Cancunapuramanta chai runata mana anchuchishpaca, 

cancunata p'iñajcunahuanca mana ch'imbapura shayari tucunguichijchu. 

14Tucui aillucuna caya tandanacunguichij. Maijan ailluta ñuca cayajpica, chai 

aillumantaca cada ñaupa yayapaj huahua huahuapura shamunguichij. Maijan yayapaj 

huahua huahuapurata ñuca cayajpica, chai huahua huahuapuramantaca cada huasi 

ucupuracuna shamunguichij. Chaicunapuramanta ñuca cayajpica, chai huasi 

ucupuracunata cada yayata cayanguichij. 

15Chaicunapurapi chingachinapaj tucushca runa japi tucujpica, paipaj huasi 

ucupuracunandij, tucui imallata charishcacunandij rupachishpa tucuita 

chingachinguichij. Mandaj Dioshuan ari ninacushcata p'aquishpa, israelcunata jatunta 

pingachishcamantaca chashnami rurana canguichij– nircami. 

16Chaimi Josueca, cayandij tutamanta utcata jatarishpa tucui israelcunata 

tandachishpaca, tucui aillucunata huashan huashan cayarca. Mandaj Diosca, mana 

allita rurajca Judá aillupi cashcatami ricuchirca. 

17Judá ailluta c'uchuyachishpaca, Zera shuti runapaj huahua huahuacunapuratami 

ricuchirca. Chaicunata c'uchuyachishpaca, Zabdi shuti runapaj huasi ucupuracunatami 

ricuchirca. 

18Zabdi runapaj huasi ucupuracunapi caj c'aricunataca, shuj shujlla 

c'uchuyachishpaca, Carmi runapaj churi Acantami ricuchirca. Carmi runaca, Zabdi 

runapaj churimi carca. Zabdica, Zera runapaj churimi carca. Paica Judá aillumantami 

carca. 

19Chaipimi Josueca Acán runataca: –Ñuca huahualla, israelcunata Mandaj Diostaca 

sumajmari cangui, allimari cangui nishpa, can imallata mana allita rurashcataca ama 

pacashpa huillai– nirca. 

20Chaimi Acanca Josuemanca: –Mana pacai tucunichu. Israelcunata Mandaj Diosta 

p'iñachishpami juchallishcani. Cashnamari rurarcani: 

21Jericó pueblo runacunata quichushcacunapimari Babilonia llajtapi rurashca sumaj 

churanatapish, 200 siclo cullquitapish, pichca chunga siclota pizaj mirga curitapish 

ricushpa chaicunata achcata munashpa pacalla japishpa apamurcani. Chaicunataca 

ñuca carpa huasi ucupimi pambashpa churarcani. Cullquitapish chaicuna ucullapitajmi 

churarcani– nirca. 

22Shina nincami Josueca, maijancunata Acanpaj carpa huasiman cacharca. Paicuna 

rishpaca Acanpaj carpa huasipica tucui chaicunatami pambashpa pacashcata 

japircacuna. Cullquitapish chaicuna ucupi cajtami japircacuna. 

23Carpa huasi ucu chaupi pambapi pambashcata japishpaca, Josuepaj israelcunapaj 

ñaupajman apashpami, Mandaj Diospaj ñaupajpi churarcacuna. 

24Chai q'uipami Josueca, israelcunandij tucushpa Zerapaj churi Acantaca: Pai 

shuhuashca cullquindij, churanandij, mirga curindij, paipaj churicunandij, 

ushushicunandij, huagracunandij, ovejacunandij, burrocunandij, carpa huasindij, tucui 

imalla charishcacunandij Acor pugru pambaman aparcacuna. 

25Chaipimi Josueca Acantaca: –¿Ima nishpataj ñucanchijta cashna 

llaquichircanguiyari? Cunan cantapish Mandaj Diosmi llaquichigrin– nijpica, tucui 

israelcunami Acantapish, tucui paipaj cajcunatapish rumicunahuan shitarcacuna. 

Rumicunahuan shitashca q'uipaca rupachircacunami. 

26Chai jahuapica, cunancama tiyacuj jatun montón rumicunatami montonarcacuna. 

Chaipimi Mandaj Diosca israelcunahuan yallitaj p'iñarishca cashcamantaca alli 

tucurca. Acanta huañuchishca pambataca cunancamami, Acor pamba nincuna. 

JOSUÉ 8 

Hai pueblopi causajcunata tucui chingachishpa chai pueblota japishcami 

1Mandaj Diosca Josuetaca: “Josué, ama manchaichu. Chai llajtapi causajcunataca ña 

mana mishashunchu nishpa ama yuyaichu. Hai pueblota jatun mandajtaca chai 

pueblondij, pai mandacun gentecunandij, tucui paipaj llajtandijmi cambaj maquipi 

churani. Chaimanta tucui macanacuj runacunata pushashpa Hai puebloman 

huichiyashpa macanacugri. 

2Jericó pueblopi causajcunata jatun mandajtapish, chaipi causajcunatapish tucuitami 

chingachircanguichij. Chai shinallataj Hai pueblopi causajcunatapish jatun 

mandajtapish chingachinguichij. Cunanca paicuna ima charishcacunata, animalcunata 

quichushcacunataca cancuna japinguichijlla. Paicunahuan macanacungapajca pueblo 

huashapi soldadocunata churai” nircami. 

3Chaimi Josueca Hai pueblopi causajcunahuan macanacungapaj huichiyangapajca 

30.000 c'ari c'ari runacunata agllashpa, Hai puebloman tuta cachashpa, 

4cashna nirca: “Riquichij, alli uyaichij. Chai pueblopica, pueblo huashanijlla mana 

achca carupi miticunguichij. Paicuna llujshijpica macanacunalla shuyanguichij. 

5Ña cancuna chaipi cajpica, ñucahuan tucui caipi cajcunandijmi chai puebloman 

c'uchuyagrishun. Chai pueblopi causajcuna ñucanchijhuan macanacunaman 

llujshimujpica, ñaupaman callpashpa rij shinallatajmi callpashpa rishun. 

6Pacatucugricuj shina ñucanchij callpajpica paicunaca: Sarun shinallatajmi ñucanchij 

callpachinchij yuyashpami, chai pueblomanta caruyangacama ñucanchijta 

catingacuna. 

7Chai pueblomanta paicuna ña caruyajpica, cancunaca miticushcamanta 

llujshishcahuan chai pueblota llaquichingapaj yaicunguichijlla. Mandaj Diosca chai 

pueblotaca cancunapaj maquipimi churanga. 

8Chai puebloman yaicushpa ninata japichishpaca, Mandaj Dios mandashca shinallataj 

tucuita rupachinguichij. Riquichij, ñucapish chashnallatajmi mandani” nircami. 

9Josué chashna mandashpa cachajpi paicuna rishpaca Bet-el pueblohuan, Hai 

pueblohuan chaupipi miticushpa chapanamanmi rircacuna. Hai pueblomantaca inti 

huashicun ladomanmi miticurcacuna. Josueca chai tutaca carpa huasicuna maipi 

canllapitajmi israelcunahuan pacarirca. 

10Josueca cayandij tutamanta utcata jatarishpami paihuan pacarijcunata alli 

allichirishcata ricushpaca, israelcunata cunaj yuyajcunahuan ñaupashpa Hai pueblopi 

causajcunahuan macanacunaman huichiyarcacuna. 

11Josuehuan rij macanacuj runacunaca Hai puebloman huichiyashpa chaiman 

c'uchuyashpaca, chai pueblo ch'imbanijmanmi tandanacurcacuna. Chaica Haimanta 

janaj ladomanmi carca. Paicuna maipi tiyacunmanta Hai pueblomanta chaupipica, 

pugru pambami tiyarca. 

12Chaipi cashpami Josueca, Hai pueblomanta inti huashicun ladoman caj Bet-el 

pueblo ladomanca, 5.000 shina soldadocunataca pacalla chapachun churarca. 

13Josueca soldadocunataca maillapi churajpi alli canapimi churarca. Tucui caishuj 

soldadocunataca janaj ladomanmi churarca. Paihuan cajcunataca Hai pueblomanta inti 

huashicun ladomanmi churarca. Josueca chai tutaca chaupi pugru pambacamami rirca. 

14Israelcuna Hai puebloman chayagricujta ricushpaca, chai pueblopi causajcunata 

mandajca paipaj soldadocunata pushashcahuanmi israelcunahuan macanacungapaj 

utca llujshirca. Paicunaca israelcunapaj soldadocuna Hai pueblo huashaman pacalla 

chapacushcataca mana yacharcacunachu. Chaimantami Arabá pueblo 

ch'imbapuracama rircacuna. 

15Hai pueblopi causajcuna shamujta ricushpaca, Josueca paihuan caj israelcunandijmi 

manchashpa tigraj shina tucushpa shitashca pamba ladoman callparcacuna. 

16Hai pueblopi causajcunaca tucuicuna tandanacushpaca, Josueta catishpa rishpami, 

paicunapaj pueblomanta caruyarcacuna. 

17Hai pueblopi causajcunapish, Bet-el pueblopi causajcunapish c'aricunaca shujllapish 

mana saquirishpami israelcunata catishpa, pueblo pungucunatapish pascashcata 

shitashpa rircacuna. 

18Chaipimi Mandaj Diosca Josuetaca: “Can charicun lanzata Hai pueblo ladoman 

ricuchi. Paicunataca ñami cambaj maquipi churagrini” nijpimi Josueca, pai 

charicushca lanzata chai pueblo ladoman ricuchirca. 

19Josué chashna rurajpica, pacallapi chapacujcunaca callpashpa Hai puebloman 

yaicushpami, chai pueblota rupachircacuna. 

20Israelcunata catishpa ricujcuna paicunapaj pueblota tigralla ricunapajca, chai 

pueblomantaca mana jahualla cushni jahua pachacama llujshicujtami ricurcacuna. 

Paicuna chaita ricungacamaca shitashca pambata callpacuj israelcunapish 

paicunahuan macanacungapajmi tigrarcacuna. Chaimi Hai pueblopi causajcunaca 

maiman mana callpai tucurcacuna. 

21Pacalla chapacujcuna Hai pueblota ña paicuna japishpa rupachijpi cushnicujta 

ricushpami Josuepish, paihuan caj israelcunapish paicunata caticujcunata 

huañuchingapaj tigrarcacuna. 

22Hai pueblota rupachij israelcunapish chaimanta rishpa, chai pueblomanta 

llujshishcacunataca miticushpa rij tucucuj israelcunandij tucushpami chaupipi 

churarcacuna. Chashna rurajpimi, Hai pueblomanta cajcunaca maiman mana ri tucujpi 

tucuicunata huañuchircacuna. 

23Hai pueblota jatun mandajllatami mana huañuchishpa, Josuepajman prezu 

apamurcacuna. 

24Hai pueblopi causajcuna israelcunata llaquichingapaj shitashca pambacama catishpa 

rijcunataca, chaillapitajmi tucuicunata huañuchircacuna. Chashnami macanacunaman 

rijcunaca tucuicuna espadapi tucuringacama huañurcacuna. Chai q'uipaca israelcunaca 

chai pueblomanta mana llujshijcunatami tigrashpa tucuicunata huañuchircacuna. 

25Chai punllapica Hai pueblopi causajcunaca c'aricunandij huarmicunandijmi, 12.000 

gentecuna huañurcacuna. 

26Josueca Hai pueblopi causajcunata tucui chingachingacamami, paipaj maquihuan 

lanzata chai pueblo ladoman ricuchicushcataca mana anchuchirca. 

27Mandaj Dios Josueta mandashca shinallatajmi, israelcunaca Hai pueblopi 

causajcunapaj imalla tiyajcunatapish, animalcunatapish tucuita paicunapaj 

aparcacuna. 

28Hai pueblota Josué tucui rupachijpica, ushpa montonllami saquirirca. Chashnami 

chai puebloca tucui ñutuchishca shitashca saquirirca. Chaica cunancama 

chashnallatajmi. 

29Hai pueblota jatun mandajtaca, Josueca yurapi huarcushpa sipichunmi mandarca. 

Tutayangacamami huarcushca carca. Ña tutayajpica huañushca aichata 

uricuchishpami, Hai puebloman yaicuna pungullapi churashpa, chai jahuapica 

rumicunata montonachirca. Cunancamami chai rumicunaca chaipi tiyacun. 

Moisesman cushca mandashcata Ebal urcupi Josué rezashcami 

30Josueca, Ebal urcupimi israelcunata Mandaj Diospaj shuj altarta rurarca. 

31Taita Diospajta ruraj Moisés israelcunata mandashpa ima shinalla quillcashca 

shinallatajmi, mana labrashca rumicunahuan altarta rurarcacuna. Chai altar jahuapimi 

Diosman cushpa tucui rupachinatapish curca. Dioshuan alli cangapajpishmi, 

animalcunata cushpa huañuchishpa rupachirca. 

32Chai altar pircapica Josueca Moisesman cushca mandashcatami israelcunapaj 

ñaupajpi chai rumicunapi quillcarca. 

33Tucui israelcunami paicunapaj cunaj yuyajcunandij, soldadocunata mandajcunandij, 

juezcunandij Mandaj Dioshuan ari ninacushca quillcata huaquichina arcata levita 

curacuna apashcacunapaj cada ladopi shayacurcacuna. Shuj chaupica Gerizim urcu 

ladoman, caishuj chaupica Ebal urcu ladomanmi shayacurcacuna. Israelcunapish 

paicunahuan caj mana israelcunapish chashnami shayacurcacuna. Mandaj Diospajta 

ruraj Moisés ñaupaman nishca shinallataj israelcunataraj alli cashca cachun nichunmi 

chashna shayarircacuna. 

34Chaipi shayacujpimi Josueca, Dios quillcachishcataca allicunata cuna 

cashcamantapish, llaquichina cashcamantapish mandashcapi ima shina 

quillcashcatataj rezashpa uyachirca. 

35Josueca Moisés cushca mandashcataca, shuj shimillatapish mana saquishpami, 

tucuita rezarca. Huarmicunamanpish, uchilla huahuacunamanpish, israelcunapurapi 

causacuj mana israelcunamanpish tucuicunamanmi rezashpa uyachirca. 

JOSUÉ 9 

Gabaón pueblopi causajcuna israelcunata umashcami 

1Jordanmanta cai ladoman caj llajtacunapica, urcucunapi caj llajtacunapipish, 

pambacunapi caj llajtacunapipish, mama cucha c'uchupi caj llajtacunapipish 

Libanocamami Heteocunapish, amorreocunapish, cananeocunapish, ferezeocunapish, 

heveocunapish, jebuseocunapish causancuna. Chai llajtacunata jatun mandajcunami 

israelcuna Jericó pueblota, Hai pueblota imallata rurashcata yachaj chayashpaca 

tucuicuna tandanacushpa, 

2Josuehuanpish israelcunahuanpish macanacungapaj allichirircacuna. 

3Gabaón llajtapi causaj heveocunapish Jericopi causajcunata, Hai pueblopi 

causajcunata Josué ima shinalla chingachishcatami yachaj chayarcacuna. 

Chaimantami Josuehuanca mana macanacushun nishpa, 

4paicunaca jatun mandajpaj randi cachashcacuna tucushpa rishunchij nishpa 

Josuepajmanca cashna rircacuna. Paya sacocunata, vinotapish llachapashcalla paya 

capachucunapi burrocunaman apachishpami rircacuna. 

5Shinallataj churanacunatapish, pargatecunatapish llachapashca paya payata 

churashpami rircacuna. Ñanpi micuna tandatapish chaquishpa p'ulasyashcatami 

aparcacuna. 

6Gilgalpi Josuepish israelcunapish causacun carpa huasicunaman chayashpaca: –

Ñucanchijmi yallitaj caru llajtamanta shamunchij. Cunanca ñucanchijhuan shuj 

ruranata ari nihuaichij– nircacunami. 

7Chaimi israelcunaca heveocunataca: –Ñucanchij c'uchullapi causajcunallataj 

canguichijllatajmari. ¿Maitataj cancunahuanca imata ari ninacushunri?– nircacuna. 

8Heveocunaca Josuetaca: –Ñucanchijca cancunapajta rurajcunami cashun ninchij– 

nijpimi Josueca: –Cancunaca ¿picunataj canguichij? ¿Maimantataj shamunguichij?– 

nirca. 

9Chaimi paicunaca: –Cambajta ruraj ñucanchijca yallitaj caru llajtamantami 

shamurcanchij. Cancunata Mandaj Diosca tucuita rurai tucuj jatun cashcata, Egiptopi 

imallata rurashcatami yacharcanchij. 

10Jordán jatun yacu ch'imbanijpi caj Hesbón pueblopi causaj amorreocunata jatun 

mandaj Sehontapish, Basán llajtapi causaj amorreocunata jatun mandaj Ogtapish 

imallata rurashcatami yacharcanchij. Chai jatun mandajca Astarot pueblopimi 

causarca. 

11Chaimantami ñucanchij llajtapi causaj cunaj yuyajcunapish, chaipi causajcunapish 

cashna nircacuna: Ñanpi micunapaj micunata apashpa, paicunata tupanaman richij. 

Paicunapajman chayashpaca: Ñucanchijca cancunapajta rurajcunami cashun ninchij. 

Ñucanchijhuan shuj ruranata ari nihuaichij ninguichij nishpami cacharcacuna. 

12Ñucanchij llajtamanta cancunata mashcanaman llujshimui punllaca, cai ñucanchij 

tandataca cunanlla cusashca rupajlla tandatami apamurcanchij. Cunanca tucui 

chaquishpa ña p'ulasyashcapishmari. 

13Vinotapish mushuj capachucunapimi jundachimurcanchij. Cunanca payayashpa 

ñami lliquirin. Churanacunatapish, pargatecunatapish mushujtami churarimurcanchij. 

Yallitaj carumanta shamushpami, ña tucui payayashcahuan chayamunchij– 

nircacunami. 

14Israelcunaca chai runacuna chashna ricuchijpica, Mandaj Diosta mana tapushpa 

chasquircallacunami. 

15Chashnami Josueca, heveocunahuanca sumajta causanata ari ninacurca. Israelcunata 

pushajcunapish, Josué nishca shinallatajmi ari nircacuna. 

16Ari ninacushcamanta quimsa punllapimi, israelcunaca paicunapajman shamuj 

runacunaca paicuna causacun c'uchulla llajta Gabaón pueblopi causajcunallataj 

cashcata yachaj chayarcacuna. 

17Chaita yachashpa paicunata mashcanaman rishpaca, quimsa punllapimi chai 

runacuna causacun pueblocunaman chayarcacuna. Chai runacunaca Gabaón, Cafira, 

Beerot, Quiriat-jearim pueblocunamantami cashca carca. 

18Israelcunaca chai pueblocunaman chayashpapish, israelcunata mandajcuna Mandaj 

Diospaj shutipi mana huañuchishunchu nishpa ari ninacushcamantami mana 

huañuchircacuna. Chaimantami tucui israelcuna paicunata mandajcunata juchachishpa 

rimarcacuna. 

19Chaimi israelcunata mandajcunaca: –Ñucanchijca Mandaj Diospaj shutipimari 

manataj huañuchishunchu nishpa ari nircanchij. Chaimantami chai runacunataca mana 

imata rurai tucunchij. 

20Paicunataca mana huañuchinachu canchij. Mana huañuchishunchu nishca jahua 

huañuchijpica, Mandaj Diosca ñucanchijhuanmi p'iñaringa– nircacuna. 

21Israelcunata mandajcunaca, paicuna ari nishcata pajtachishpami, Gabaón 

runacunataca ama huañuchinguichijchu nishpa israelcunataca mandarca. 

Ashtahuanpish paicunataca tucui israelcunapaj yacuta, yantata ashtajcuna cachunmi 

churarca. 

22Josueca Gabaón runacunata cayashpami: –¿Ima nishpataj cancunaca cai c'uchulla 

llajtallapitaj causajcuna cashca jahua caru llajtamantami shamunchij nishpa 

ñucanchijmanca llullarcanguichij? nishpa tapurca. 

23Chaimanta cunan cancunaca tucui cancunapaj causaipi ñucanchijpajta rurajcuna 

cachun Dios llaquichishcacunami canguichij. Yantacunata p'itishpa, yacuta ñucanchij 

Diospaj huasiman ashtashpami causanguichij– nircami. 

24Chaimi paicunaca Josuemanca: –Cancunata Mandaj Diosca paipajta ruraj 

Moisestaca cancunamanmi cai llajtacunata cuni. Cancunaca cai llajtapi causajcunataca 

tucuita chingachichij nishcata cancunapajta ruraj ñucanchij yachaj chayashpami, 

ñucanchijta huañuchinata manchashcamanta chashna nircanchij. 

25Cunanca cancunapaj maquipimi canchij. Cancunapaj ima shina ashtahuan alli 

canata rurapaichijlla– nircacunami. 

26Chashnami Josueca, Gabaón runacunata israelcuna huañuchichunca mana saquirca. 

27Chai punllallatajmi Josueca, chai runacunataca tucui israelcunapaj, Mandaj Diospaj 

huasipaj yantata, yacuta ashtajcuna cachun churarca. Mandaj Dios maipipish paita 

yuyarinapaj cachun agllashpa ricuchijpica, chaipi paipaj altarman yantata yacuta 

ashtajcunami tucurcacuna. Gabaonitacunaca, cunan punllacamami chaillatataj 

rurashpa causancuna. 

JOSUÉ 10 

Amorreocunatapish israelcuna mishashcami 

1Jerusalenta jatun mandaj Adonisedecca, Jericota shinallataj Hai pueblopi 

causajcunatapish jatun mandajndij chingachishpa Josué japishcatami uyarca. Gabaón 

pueblopi causajcunapish israelcunahuan mana macanacungapaj ari ninacushpa 

israelcunapurapi causacushcatapishmi uyarca. 

2Gabaón puebloca shujtaj jatun pueblocuna shinallataj jatun mandajyuj, alli 

macanacuj soldadocunayuj cashca cashpapish, israelcunata manchashcata uyashpami 

Jerusalenta jatun mandaj Adonisedecca achcata mancharca. 

3Chaimantami Jerusalenta jatun mandaj Adonisedecca, Hebrón pueblota jatun mandaj 

Hohampajman, Jarmut pueblota jatun mandaj Pireampajman, Laquis pueblota jatun 

mandaj Jafiapajman, Eglón pueblota jatun mandaj Debirpajmanpish rishpa cashna 

nishpa cayamuchun cacharca: 

4“Gabaonpi causajcunaca Josuehuan, israelcunahuan mana macanacushpa sumajta 

causashun nishpami, ari ninacushcacuna. Cunanca Gabaonpi causajcunahuan 

macanacugringapaj ñucata ayudanaman shamupaichij” nichunmi cacharca. 

5Paicunaca Jerusalenta jatun mandaj, Hebronta jatun mandaj, Jarmutta jatun mandaj, 

Laquista jatun mandaj, Eglonta jatun mandajpish pichca jatun mandajcunami 

tandanacurcacuna. Paicunaca amorreocunata jatun mandajcunami, chaicunami 



458 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

paicunapaj soldadocunandij tandanacushpa Gabaón pueblo c'uchullapi carpa 

huasicunata shayachishpa paicunahuan macanacurcacuna. 

6Gabaonpi causajcunaca, chai mandajcuna paicunahuan macanacunaman shamujpimi, 

Gilgalpi Josueman cashna huillanaman cacharcacuna: “Urcupi causaj mandajcunami 

tucuicuna tandanacushpa, ñucanchijhuan macanacungapaj shamushcacuna. Ñucanchij 

cancunapajta rurajcunata llaquichichunca ama saquihuaichijchu. Ñucanchijta 

mitsashpa ayudanaman utca shamupaichigari” nishpami cacharcacuna. 

7Chaimi Josueca, Gilgalmantaca macanacunata alli yachaj soldadocunata, c'ari c'ari 

tucui runacunatapish pushashpa huichiyarca. 

8Mandaj Diosca Josuetaca: “Paicunataca ama manchaichu, ñucami tucui paicunataca 

cambaj maquipi churarcani. Cantaca pi mana mishai tucungacunachu” nircami. 

9Josueca, Gilgalmanta tucui tuta rishpa chaiman chayashpami, macanacushun 

nicujcunataca ñapish llaquichirca. 

10Chai runacunataca Mandaj Diosca, israelcunata jatunta manchana yuyaitami 

churarca. Gabaonpi causajcunahuan macanacushun nicujcunataca Josueca 

achcacunatami huañuchirca. Bet-horón puebloman huichi rina ñanta, Azeca shuti, 

Maceda shuti pueblocunacama catishpami ashtahuan huañuchircacuna. 

11Israelcuna ama japichun miticushpa callpacuj amorreocunaca, Bet-horón pueblo ñan 

urita ricujpimi, Mandaj Diosca jahua pachamanta jatun runducunata paicunapaj 

jahuapi shitarca. Azeca pueblocamami shitarca. Chai runducunaca israelcuna 

espadahuan huañuchishcatapish yallitami huañuchirca. 

12Mandaj Dios amorreocunata israelcunapaj maquipi churajpica, Josueca Mandaj 

Diostaca tucui israelcunapaj ñaupajpimi cashna nirca: “Mandaj Dios, intitaca Gabaón 

pueblo jahuallapi shuyachi, lunataca Ajalón pugru pamba jahuallapi shuyachi” 

nircami. 

13Israelcuna paicunata p'iñajcunata tucui huañuchingacamami intipish, lunapish 

shayarirca. Chaupi punlla shinapi shayarishpaca, shuj punlla shinahuan inti mana 

huashicushcataca Jaser libropimi quillcashca tiyacun. 

14Chai punlla tucushca shinaca ñaupamanpish, q'uipatapish manataj chashna 

tucushcachu. Shuj runa mañashcata Mandaj Dios uyashcallamantami chashna 

tucushca. Chai punllaca Mandaj Diosca, israelcunapaj allipajmi macanacurca. 

15Chai q'uipaca Josueca tucui israelcunandijmi Gilgalpi caj carpa huasicunaman 

tigrarcacuna. 

16Macanacungapaj shamuj pichca jatun mandajcunaca pacatucushpa callpashpaca, 

Maceda pueblo chaipimi shuj jutcupi miticurcacuna. 

17Chai pichca mandajcuna Macedapi caj jutcupi miticushpa tiyacujta ricushpa 

Josueman huillajpica, 

18Josueca: “Jutcu punguman jatun rumicunata singuchishpa huichcashpa, cuidaj 

runacunata chaipi churaichij nishpami mandarca. 

19Cancunaca ama saquirichijllachu. Ashtahuanpish mirga mirga tucushpa cancunata 

p'iñajcunataca mashcashpa huañuchigrichij. Paicunapaj pueblocunaman yaicujtapish 

ama saquichijchu. Cancunata Mandaj Diosca paicunataca ñami cancunapaj maquipi 

churarca” nircami. 

20Josuehuan israelcunahuanca amorreocunataca jatunta llaquichishpami tucuicunata 

huañuchircacuna. Pueblo muyundijta pircashca ucuman yaicujcunallami 

saquirircacuna. 

21Tucuita huañuchishca q'uipaca israelcunaca shujllapish mana huañushpa, ima mana 

tucushcami, Macedapi caj carpa huasicunaman Josuepajman tigrarcacuna. 

Israelcunata p'iñajcunaca paicunata c'amingapajca c'allullapish mana 

cuyurircacunachu. 

22Chaimi Josueca israelcunataca: “Jutcupi huichcashca tiyacuj chai pichca jatun 

mandajcunata llujshichichij” nirca. 

23Josué nishca shinallatajmi israelcunaca chai pichca jatun mandajcunataca, 

Jerusalenta jatun mandajta, Hebronta jatun mandajta, Jarmutta jatun mandajta, 

Laquista jatun mandajta, Eglonta jatun mandajtapish jutcumanta llujshichircacuna. 

24Chai mandajcunata Josuepajman pushamujpimi, paica tucui israelcunata chaiman 

cayashpa, soldadocunata mandajcunataca cashna nirca: “Caiman c'uchuyashpa cai 

mandajcunapaj cungapi cancunapaj chaquihuan saruichij” nijpimi paicunaca chashna 

rurarcacuna. 

25Chaipimi israelcunataca Josueca: “Cancunata p'iñajcunataca ama manchaichijchu, 

ama chujchuichijchu. Ashtahuanpish c'ari c'ari caichij. Cancunata p'iñajcunataca 

Mandaj Diosca, tucuicunatami chashnallataj ruranga” nirca. 

26Chai q'uipami Josueca chai mandajcunataca huañuchishpa, pichca yuracunapi shuj 

shuj huarcuchirca. Chai yuracunapica tutayangacamami huarcushca carcacuna. 

27Ña inti huashicugrijpimi, Josueca israelcunataca chai huañushcacunata 

yuracunamanta uricuchishpa, paicuna miticushca jutcullapitaj churagrichun mandarca. 

Chaipi churashpaca, jatun rumicunahuanmi chai jutcu pungutaca tapashpa 

churarcacuna. Cunan punllacamami chashnallataj tiyacun. 

Shujtaj llajtacunatapish japishcami 

28Josueca chai punllallatajmi, Maceda pueblota japishpa, tucui chaipi 

causajcunatapish espadacunahuan huañuchishpa paicunapaj jatun mandajtapish 

huañuchirca. Chaipi caj causaiyujcunataca shujllatapish mana saquishpami tucuita 

chingachirca. Maceda pueblota jatun mandajtapish Jericota jatun mandajta 

shinallatajmi rurarca. 

29Maceda pueblomantaca Josueca, tucui israelcunandijmi Libna pueblopi 

causajcunahuan macanacungapaj rirca. 

30Mandaj Diosca chai pueblopi causajcunatapish, chai pueblota jatun mandajtapish 

israelcunapaj maquipi churajpimi, israelcunaca chai pueblopi caj causajcunataca 

shujllatapish mana saquishpa espadacunahuan tucuita huañuchirca. Jericota jatun 

mandajta shinallatajmi, chai pueblota jatun mandajtapish rurarca. 

31Libna pueblomantapish Josueca tucui israelcunandijmi Laquis puebloman rircacuna. 

Chai pueblopi causajcunahuan macanacungapajmi, chai pueblo c'uchullapi carpa 

huasicunata shayachishpa macanacunalla shayarircacuna. 

32Mandaj Diosca Laquis pueblopi causajcunatapish, israelcunapaj maquipi 

churajpimi, chai cayandij punllaca chai pueblota japishpa chaipi caj tucui 

causaiyujcunataca espadacunahuan huañuchircacuna. Paicunatapish Libna pueblopi 

causajcunata shinallatajmi rurarcacuna. 

33Gezer pueblota jatun mandaj Horamca, Laquis pueblopi causajcunata ayudashpa, 

israelcunahuan macanacungapajmi huichiyarca. Paicunatapish Josueca shujllatapish 

mana saquishpami tucuicunata huañuchirca. 

34Laquis pueblomantaca Josueca, tucui israelcunandijmi Eglón puebloman rirca. Chai 

pueblo c'uchullapimi carpa huasicunata shayachishpa macanacunalla shayarircacuna. 

35Chai pueblota japishpaca, chai punllallatajmi chai pueblopi caj causaiyujcunataca 

espadacunahuan tucuicunata huañuchirca. Paicunatapish Laquis pueblopi 

causajcunata shinallatajmi rurarcacuna. 

36Chai q'uipaca Josueca, tucui israelcunandij Eglón pueblomanta Hebrón puebloman 

huichiyashpami, chaipi causajcunahuan macanacunalla shayarirca. 

37Chai pueblota japishpaca, chai pueblota jatun mandajtapish, pai mandacushca 

caishuj pueblocunapi causaiyujcunatapish shujllatapish mana saquishpami tucuicunata 

espadacunahuan huañuchircacuna. Chaicunapi causajcunatapish Eglón pueblopi 

causajcunata shinallatajmi causaiyujcunataca tucuita chingachircacuna. 

38Chai q'uipaca Josueca, tucui israelcunandij Debir puebloman rishpami 

paicunacunahuan macanacunalla shayarircacuna. 

39Chaipi causajcunataca paicunata jatun mandajndij chai jatun mandaj mandacushca 

caishuj pueblocunapi causajcunandijmi espadacunahuan tucuicunata 

huañuchircacuna. Paicunatapish causaiyujcunataca shujllatapish mana saquishpami 

tucuicunata chingachircacuna. Chai Debir pueblopi causajcunatapish paicunapaj jatun 

mandajtapish Hebronpi, Libnapi causajcunata paicunapaj jatun mandajndij ima shina 

rurashca shinallatajmi rurarcacuna. 

40Chashnami Josueca, Neguev llajtapi caj llajtacunataca: Urcu llajtapi 

causajcunatapish, quinri llajtapi causajcunatapish, pamba llajtapi causajcunatapish 

paicunapaj jatun mandajcunandij shujllatapish mana saquishpa causaiyujcunataca 

tucuicunata espadacunahuan huañuchircacuna. Israelcunata Mandaj Dios mandashca 

shinallatajmi rurarcacuna. Chashnami chai llajtacunataca tucuita japircacuna. 

41Josueca Cades-barnea pueblomanta callarishpaca Gaza pueblocama, shinallataj 

Gosén llajtamantaca Gabaón pueblocamami tucuicunata huañuchirca. 

42Chai pueblocunapi causajcunata jatun mandajcunataca, shuj cutin macanacuipimi 

tucuita huañuchishpa, paicunapaj llajtacunatapish tucuita japircacuna. Israelcunata 

Mandaj Dios paicunamanta macanacujpimi, chashna misharcacuna. 

43Chai q'uipaca Josueca tucui israelcunandijmi Gilgalpi caj paicunapaj carpa 

huasicunaman tigrarcacuna. 

JOSUÉ 11 

Jabintapish paihuan shujlla caj mandajcunatapish Josué mishashcami 

1Hazor pueblota jatun mandaj Jabín tucui chaicunata yachaj chayashpaca, Madón 

pueblota jatun mandaj Jobabman, Simrón pueblota jatun mandajman, Acsaf pueblota 

jatun mandajman, 

2shinallataj janaj ladoman caj jahua urcu llajtacunapi causajcunata jatun 

mandajcunaman, Cineret cucha ura lado Arabá llajtacunapi causajcunata jatun 

mandajcunaman, Dor pueblohuan inti huashicun ladohuan chaupi pambacunapi 

causajcunata jatun mandajcunaman, 

3inti llujshin ladoman, inti huashicun ladoman causaj cananeocunata jatun 

mandajcunaman, urcucunapi causaj amorreocunata, heteocunata, ferezeocunata, 

jebuseocunata jatun mandajcunaman, Mizpa llajtapi caj Hermón urcu chaquipi causaj 

heveocunata jatun mandajmanpishmi tucuicuna tandanacushunchij nishpa huillaj 

cacharca. 

4Tucui chai mandajcunaca paicunapaj soldadocunandij, achca caballocunandij, 

macanacuna carrocunandijmi achcacuna tucushpa rircacuna. Chai tucui 

llajtacunamanta tandanacushcacunaca, mama cucha uripi tiyaj t'iyu allpa shina pi 

mana yupaipaj achcacunami carca. 

5Tucui chai llajtacunata jatun mandajcuna tandanacushpa shamushpaca, 

israelcunahuan macanacungapajmi, Merom yacu c'uchupi carpa huasicunata 

shayachishpa tiyarircacuna. 

6Chashna tandanacujpimi Mandaj Diosca Josuetaca: “Ama manchaichu. Caya cai 

horasllataj paicunataca, ñuca cancunapaj maquipi churajpi tucuicunatami 

huañuchicunguichij. Caballocunatapish chaquicunata p'itishpa, macanacuna 

carrocunatapish tucuitami rupachicunguichij” nirca. 

7Chaimi Josueca, macanacunata yachaj runacunahuan Merom yacu c'uchuman 

chayashpa, chaipi cajcunataca cungaimanta japishpa llaquichi callarirca. 

8Mandaj Dios israelcunapaj maquipi churajpimi, israelcunaca paicunata 

huañuchishpa, maijancunataca Sidón jatun pueblocama, Misrefot-maim pueblocama, 

inti llujshin ladoman caj Mizpa pugru pambacama catishpa shujllatapish mana 

saquishpa tucuicunata huañuchircacuna. 

9Josueca Mandaj Dios mandashca shinallatajmi, paicunata p'iñajcunapaj 

caballocunataca chaquicunata p'itishpa, carrocunatapish tucuita rupachirca. 

10Chai q'uipa tigrashpaca Josueca, Hazor pueblota japishpami chai llajtapaj jatun 

mandajtapish espadahuan huañuchirca. Hazor pueblota jatun mandajca, tucui caishuj 

pueblocunapajca uma shinami cashca carca. 

11Chai pueblopi caj causaiyujcunataca tucuicunatami espadacunahuan huañuchirca. 

Causaiyuj cachun shujllatapish mana saquishpami tucuita chingachirca. Chai Hazor 

pueblotaca ninahuanmi rupachirca. 

12Hazor pueblota jatun mandajhuan tandanacushca jatun mandajcunapaj 

llajtacunatapish pai japishpami mandajcunatapish tucuicunata espadacunahuan 

huañuchirca. Taita Diospajta ruraj Moisés paicunata mandashca shinallatajmi 

tucuicunata chingachirca. 

13Lomacunapi caj pueblocunataca, israelcunaca mana rupachircacunachu. Hazor 

pueblollatami rupachircacuna. 

14Israelcunaca chai pueblopi imalla tiyajcunatapish, animalcunatapish paicunapaj 

cachunmi japirca. Gentecunataca causaiyujtaca shujllatapish mana saquishpami 

espadacunahuan tucuicunata huañuchircacuna. 

15Mandaj Dios paipajta ruraj Moisesta ima shina mandashca shinallatajmi, 

Moisespish Josuetaca mandarca. Chaimi Josueca Moisesta Mandaj Dios ima shina 

mandashca shinallataj shuj shimillatapish mana saquishpa tucuita pajtachirca. 

Josueca maillata japina cashca llajtacunata japishcami 

16Josueca tucui cai llajtacunatami japirca: Urcupi caj llajtacunata, Neguevpi caj 

llajtacunata, Gosenpi caj llajtacunata, Arabapi caj llano pamba llajtacunata, israelcuna 

causacun urcucunatapish pugru pambacunatapishmi tucuita japirca. 

17Seir llajtaman huichi rina Halac urcumanta callarishpaca, Líbano pambapi caj Baal-

gad llajtacama, Hermón urcu c'uchucamami chai tucui llajtacunata japirca. Chai 

llajtacunata jatun mandajcunatapish japishpami tucuicunata chugrichishpa 

huañuchirca. 

18Chai llajtacunata jatun mandajcunahuanca, Josueca uni huatacunatami macanacurca. 

19Gabaonpi causaj heveocunallami, israelcunahuan mana macanacushun nishpa ama 

llaquichichun ari nichircacuna. Shujtaj pueblocunapi causajcunaca tucuicuna 

macanacushun nishpa jatarijpipish israelcunaca tucuicunatami mishashpa chai 

llajtacunataca japircacuna. 

20Mandaj Dios Moisesta mandashca shinallataj chai llajtapi causajcunataca mana 

llaquishpa sapimanta aisashpa shitaj shina israelcuna tucuita chingachichunmi, 

Mandaj Diosllataj chai llajtapi causajcunataca rumi shunguta rurajpi, israelcunahuan 

macanacunata c'ariyarcacuna. 

21Josueca Hebrón urcucunapi causaj anaceocunata, Debir urcucunapi causajcunata, 

Anab urcucunapi causajcunata, Judacuna cunan causacun urcucunapi tucui 

causajcunata, israelcuna cunan causacun urcucunapi tucui causajcunatapish chai 

punllacunallatajmi paicunapaj pueblocunandij tucuita chingachirca. 

22Anaceocunaca, israelcuna japin llajtapica shujllapish mana saquirircachu. 

Chaicunaca israelcuna japishca llajtapica Gaza, Gat, Asdod pueblocunallapimi 

saquirircacuna. 

23Mandaj Dios Moisesta mandashca shinallatajmi, Josueca tucui chai llajtacunataca 

israelcunapaj cachun japirca. Chai llajtacunataca, tucui israelcunamanmi cada 

ailluman mashnacunapura cajpipish, pajtanata ricushpa chaupishpa curca. 

Macanacuipish chai llajtapica ña mana tiyarcachu. 

JOSUÉ 12 

Maijanlla jatun mandajcunata Moisés mishashcami 

1Jordán yacumanta inti llujshin ladoman causajcunata jatun mandajcunataca 

caicunatami israelcunaca mishashpa paicunapaj allpacuna cachun japirca. Chaicunaca 

caicunami: Arnón yacumanta callarishpaca, Hermón urcucama, inti llujshin lado 

Arabá pambacunandijmi tucuita japircacuna. 

2Amorreocunata jatun mandaj Sehonca, Hesbón pueblopimi causarca. Paica Arnón 

yacu uri pugru pambapi tiyaj Aroer pueblomanta callarishpaca, chaupi Galaad 

llajtatapish Amón llajtahuan tupanacuj Jaboc yacucamami mandacurca. 

3Inti llujshin ladoman caj Arabá pambatapish, Cineret mama cuchacama, chaimantaca 

ura ladotaca Cachisapa cuchacama, Bet-jesimot ñan ura chaqui quinritaca ashtahuan 

urata Pisga shuti urcu chaqui quinricamami paillataj mandacurca. 

4Og shuti jatun mandajca, Basán llajtatami mandacurca. Paica refaitacunapuramanta 

saquirishcami carca. Paica Astarot, Edrei pueblocunapimi causarca. 

5Og shuti mandajca, Hermón urcupi caj llajtatapish, Salca llajtatapish, tucui Basán 

llajtahuan, Gesur llajtahuan, Maaca llajtahuan tupanacuncama, chaupi Galaad 

llajtatapish, Hesbón pueblota jatun mandaj Sehón mandacun llajtahuan tupanacun 

llajtacamami mandaj carca. 

6Tucui chai llajtacunata mandajcunatami, Mandaj Diospajta ruraj Moiseshuan, 

israelcunahuanca misharcacuna. Chai tucui llajtacunataca, Mandaj Diospajta ruraj 

Moisesca Rubenpaj ailluman, Gadpaj ailluman Manasespaj chaupi aillumanpishmi ña 

curca. 

Maijanlla jatun mandajcunata Josué mishashcami 

7Jordán yacumanta inti huashicun ladoman causajcunata jatun mandajcunataca 

Josuehuan israelcunahuanca, caicunatami misharcacuna: Líbano pambapi caj Baal-

gad llajtamanta callarishpaca, Seir urcuman huichi rina Halac shuti urcucamami 

japircacuna. Chai allpacunataca Israel aillucunapaj cachunmi Josueca mashnapura 

cajpipish, pajtanata chaupishpa curca. 

8Chai allpacunaca Arabá pambacuna, urcucuna, pugru pambacuna, Neguev llajta, chai 

muyundij shitashca pambacuna, quinri allpacunapishmi carca. Chai llajtacunapica 

heteocuna, amorreocuna, cananeocuna, ferezeocuna, heveocuna, jebuseocunami 

causaj carca. 

9Tucui cai pueblocunata jatun mandajcunatami israelcunaca huañuchircacuna: Bet-el 

pueblo c'uchullapi caj Jericota jatun mandajta, Haita jatun mandajta, 

10Jerusalenta jatun mandajta, Hebronta jatun mandajta, 

11Jarmutta jatun mandajta, Laquista jatun mandajta, 

12Eglonta jatun mandajta, Gezerta jatun mandajta, 

13Debirta jatun mandajta, Gederta jatun mandajta, 

14Hormata jatun mandajta, Aradta jatun mandajta, 

15Libnata jatun mandajta, Adulamta jatun mandajta, 

16Macedata jatun mandajta, Bet-elta jatun mandajta, 

17Tapuata jatun mandajta, Heferta jatun mandajta, 

18Afecta jatun mandajta, Saronta jatun mandajta, 

19Madonta jatun mandajta, Hazorta jatun mandajta, 

20Simron-merenta jatun mandajta, Acsafta jatun mandajta, 

21Taanacta jatun mandajta, Meguidota jatun mandajta, 

22Cedesta jatun mandajta, Carmelo urcu c'uchupi caj Jocneamta jatun mandajta, 

23Dor llajtapi caj Dorta jatun mandajta, Gilgalpi caj Goimta jatun mandajta, 

24Tirsata jatun mandajtapishmi huañuchircacuna. Tucuimantaca quimsa chunga shuj 

jatun mandajcunatami huañuchircacuna. 

JOSUÉ 13 

Josué manaraj japishca llajtacunami 

1Josueca uni huatacunata causashpa ña yuyaj cajpimi, Mandaj Diosca paitaca cashna 

nirca: “Canca achca huatacunayuj ña yuyajmi cangui. Shina cajpipish, israelcunapaj 

cachun japinaca achca llajtacuna tiyanrajmi. 

2Cai llajtacunatami israelcunaca, paicunapaj cachun japinaraj can: Filisteocuna, 

gesureocuna causan tucui llajtacunata, 

3Egiptomanta inti llujshin ladoman caj Sihor jatun yacumanta janaj lado Ecrón 

puebloman tupanacuncamami japina tiyanraj. Chai llajtacunaca cananeocunapajrajmi. 

Chai llajtacunataca Gaza, Asdod, Ascalón, Gat, Ecrón llajtacunata pichca jatun 

mandaj filisteocunami mandacun. Ura ladoman caj Aveocunapaj llajtatapish 

japinarajmi. 

4Cananeocuna causan tucui llajtatapish, sidoniocuna causan Mehara pueblomantaca, 

Afec pueblohuan tupanacuj llajtacunacamami israelcuna japinaraj tiyan. 

5Giblitacunapaj llajtatapish, inti llujshin ladoman caj tucui Líbano llajtatapish, Baal-

gat llajtamanta callarishpa Hermón urcu chaquita catishpa, Hamat puebloman 

yaicunacamami japina tiyanraj. 

6Libanopi causajcunamanta callarishpaca, Misrefot-maimpi causajcunacamami 

sidoniocunatapish, urcucunapi causajcunatapish tucuicunata israelcunapaj 

ñaupajmanta anchuchisha. Canca ñuca ima shina mandashca shinallataj cada aillupaj 

sorteajpica, maipimi urman chaipi paicuna japina cashcataca cunguilla. 

7Tucui cai allpacunataca iscun aillu israelcunaman, Manasespaj chaupi aillumanpish 

chaupishpa cungui” nircami. 

Quimsa aillupaj allpacuna maillapi cashcami 

8Rubenpaj, Gadpaj aillucunahuan, Manasespaj chaupi ailluhuanca ñami Jordán 

yacumanta inti llujshin ladoman caj llajtacunata Mandaj Diospajta ruraj Moisesllataj 

cujpi chasquircacuna. 

9Paicunaca: Arnón yacu uripi caj Aroer pueblomantaca, pugru pamba chaupipi caj 

pueblotapish, Medeba tucui pambatapish Diboncamami chasquircacuna. 

10Amorreocunata jatun mandaj Sehón mandacushca tucui pueblocunatapish 

amonitacunapaj llajtahuan tupanacuncamami chasquircacuna. Sehón shuti jatun 

mandajca, Hesbón pueblopimi mandashpa causarca. 

11Galaad llajtatapish, gesureocuna, maacateocuna causan llajtacunatapish, tucui 

Hermón urcutapish, tucui Basán llajtatapish Salca pueblocamami paicunaman curca. 

12Og shuti jatun mandaj mandacun Basán llajtatapishmi curca. Chai jatun mandajca 

Astarot pueblopi, Edrei pueblopimi causaj carca. Paica refaitacunamanta 

saquirishcami carca. Chaicunataca Moisesmi mishashpa ña llujshichishpa cachashca 

carca. 

13Israelcunaca gesureocunata, maacateocunataca paicuna causacushca llajtamantaca 

mana llujshichishpa cacharcacunachu. Paicunaca cunan punllacamami israelcuna 

causacunllapitaj causacuncuna. 

14Ashtahuanpish Levipaj huahua huahuacunamanca allpacunataca mana curcachu. 

Mandaj Dios mandashca shinallataj paicunaca israelcuna Mandaj Diosman cushpa 

rupachingapaj apamushcacunatami paicuna japina cashcataca japina carca. 

15Moisesca Rubenpaj aillumanca mashnacunapura cajta ricushpa, causana pajtatami 

allpacunataca curca. 

16Rubenpaj huahua huahuacunapaj allpacunaca caicunami: Arnón yacu uripi caj 

Aroermantaca pugru pamba chaupipi caj pueblocunandij, tucui Medeba 

pambacamami curca. 

17Hesbón pueblotapish, chai muyundij pambacunapi caj cai tucui pueblocunandijmi 

curca: Dibón, Bamot-baal, Bet-baal-meón, 

18Jahaza, Cademot, Mefaat, 

19urcucunapi caj pugru pambacunapi tiyaj Quiriataim, Sibma, Zaret-sahar shuti 

pueblocunatapishmi paicunaman curca. 

20Bet-peor, Bet-jesimot pueblocunatapish Pisga urcu quinricunandijmi curca. 

21Chai llajtacunami amorreocunata mandashpa jatun mandaj Sehón mandana 

llajtacuna. Paica Hesbón pueblopi causashpami mandarca. Chai mandaj mandacun 

llajtacunatami Moisesca japirca. Chai jatun mandaj churashca Madianita cai jatun 

mandajcunatapish Evi, Requem, Zur, Hur, Reba shuti mandajcunatami misharca. 

22Israelcunaca chaicunata huañuchicushpaca, Beor shuti runapaj churi Balaam shuti 

adivino runatapishmi huañuchircacuna. 

23Jordán jatun yacu huichica, Rubenpaj aillupaj lindemi carca. Rubenpaj huahua 

huahuacunamanca mashna cashcapaj causana pajtatami allpacunataca curca. Chai 

allpacunataca pueblocunandij, pueblo muyundij llajtacunandijmi curca. 

24Gadpaj aillumanpish Moisesca, mashna huasi ucupura tandanacushcata ricushpa, 

paicuna causana pajtatami allpacunataca chaupishpa curca. 

25Paicunapaj allpacunaca Jazer pueblondij, Galaad llajtapi caj tucui pueblocunandij, 

amonitacunapaj chaupi llajtatapish Rabá pueblo ch'imbapurapi caj Aroercamami 

carca. 

26Hesbonmantaca Ramat-mizpa pueblocama, Betonim pueblocamapishmi carca. 

Mahanaimmantaca, Debir llajtahuan tupanacuncamami carca. 

27Pugru pambapi caj Bet-aram, Bet-nimra, Sucot, Zafón pueblocunapishmi carca. 

Chai pueblocunaca Hesbonpi causaj jatun mandaj Sehón mandacushca pueblocunami 

carca. Jordán yacumanta inti llujshin ladoman caj llajtacunaca Cineret cuchacamami 

carca. 

28Chashnami Gadpaj aillumanca, paicuna japina cashcataca chai tucui pueblocuna 

muyundij llajtacunandij curca. Mashna familiacuna cashcata ricushpa, causana 

pajtatami curca. 

29Moisesca, Manasespaj chaupi aillumanpishmi paicuna japina cashca allpataca ña 

curca. Paicunamanpish mashna familiacuna cashcata ricushpa, causana pajtatami 

curca. 

30Paicunapaj llajtacunaca Mahanaimmantaca, Og shuti jatun mandaj mandacushca 

tucui Basán llajtapish, Basán llajtallapitaj caj Jair runapaj sujta chunga 

pueblocunandijmi paicunapaj carca. 

31Basán llajtapi caj chaupi Galaad llajtandij, Astarot pueblondij, Edrei pueblondijmi 

jatun mandaj Og mandaj carca. Chai llajtacunataca Manasespaj churi Maquirpaj 

huahua huahuapuramanmi mashna familia cashcata ricushpa causana pajtata curca. 

32Jordán yacu ch'imbapurapi tiyaj Moab jatun pambacunata Moisés israelcunapaj 

cachun chaupishpa cushca allpacunaca chai llajtacunami. Chai llajtacunaca 

Jericomanta inti llujshin ladomanmi. 

33Mandaj Diosca, Levipaj aillupajca ñucami herencia cani nishca shinallatajmi, 

Moisesca paicunamanca allpacunataca mana curca. 

JOSUÉ 14 

Canaán llajtata israelcunaman chaupishpa cushcami 

1Israelcunaca Canaán llajta allpacunataca caicunatami paicuna japina cashcataca 

japircacuna. Chai allpacunataca Eleazar curapish, Nunpaj churi Josuepish, 

israelcunapaj cada ñaupa yayacunapaj aillucunata pushaj yuyajcunapishmi chaupishpa 

curcacuna. 

2Chai allpacunataca Mandaj Dios Moisesta ima shina mandashca shinallatajmi, iscun 

aillu israelcunamanpish, Manasespaj chaupi aillumanpish sorteashpa paicuna japina 

cashcataca curcacuna. 

3Rubenpaj, Gadpaj aillucunamanpish, Manasespaj chaupi aillumanpish Jordán 

yacumanta inti llujshin ladoman tiyaj allpacunatami paicuna japina cashcataca 

Moisesca, ñaupaman cushca carca. Levipaj huahuacunamanca paicunapurapica, 

allpataca mana curcachu. 

4Josepaj ailluca Manasés aillu, Efraín aillu ishqui aillumi tucurca. Levipaj huahua 

huahuacunamanca tarpuna allpacunataca mana curcacunachu. Paicunamanca 

causanapaj pueblocunata, huagracunata, ovejacunata michina chai muyundij asha 

allpacunallatami curcacuna. 

5Mandaj Dios Moisesta mandashca shinallatajmi israelcunaca allpacunataca 

chaupircacuna. 

Hebrón llajtata Calebman cushcami 

6Judapaj huahua huahuacuna Josuehuan rimangapaj, Gilgalman rishpaca, 

Cenezeocunapuramanta caj Jefone runapaj churi Caleb runami Josuetaca cashna nirca: 

“Cades-barnea pueblopi Mandaj Dios paipajta ruraj Moisesman, canmantapish 

ñucamantapish imallata nishcataca canllataj yachanguimi. 

7Taita Diospajta ruraj Moisés Cades-barneapi cashpa, Canaanta purij shinalla ricushpa 

tigrachun cachai punllacunaca chuscu chunga huatacunayujmi carcani. Chai llajtata 

ricushpa tigrashpaca, ñuca shungupi ima shinalla yuyashcatami chaitataj huillarcani. 

8Ñucahuan rij huauquicunami israelcunamanca mancharinata parlashpa mana 

shamuna yuyaita curca. Shina cajpipish, ñucata Mandaj Dios ñucanchijhuantaj 

cashcata tucui shunguhuan crishpa, pai nishcata rurarcanillami. 

9Chaipimi Moisesca: “Mandaj Dios tucuita rurana cashcata crishpa sinchi 

cashcamantaca cambaj chaqui sarushca allpaca huiñaitami cambajpish, cambaj 

huahuacunapajpish canga. Chaica chashnatajmi canga” nirca. 

10Mandaj Diosca pai causaita cusha nishca shinallataj causaita cujpimi, caicama 

causani. Israelcuna shitashca pambata puricujpi, Mandaj Dios Moisesman chai 

shimicunata nishcaca ñami chuscu chunga pichca huata tucun. Tucuimantaca ñami 

pusaj chunga pichca huatayuj cani. 

11Shina cashpapish, cai llajtacunata Moisés ricunaman cachai punllacunapi cashca 

shinallataj fuerzasapa runamari cani. Macanacuiman llujshinapish, tigranapish chai 

punllacunapi shinallataj ñucapajca jahuallamari. 

12Chai punllacunapi Mandaj Dios ñucaman cusha nishca shinallataj chai urcupi caj 

llajtacunataca ñucaman cuilla. Canllataj allimi yachangui. Chai llajtacunapica, Anac 

shuti runapaj huahua huahuacunami causan. Paicuna causacun pueblocunapish, 

muyundijta alli pircacunayuj jatun pueblocunami. Mandaj Dios ñucahuan 

cashcamantaca, chai runacunataca llujshichishpa cachashallami” nircami. 

13Chaimi Josueca, Jefonepaj churi Calebtaca can nishcataca Dios alli nichun nishpa, 

pai japina cashca Hebrón llajtataca paipajpish, paipaj huahuacunapajpish cachun 

curca. 

14Hebrón puebloca chashnami cenezeocunapura caj Jefone runapaj churi Calebpaj 

tucurca. Caleb runaca israelcunata Mandaj Diosta tucui shunguhuan cazuj cashpami, 

chaita japirca. Cunan punllacama chai llajtaca paipajllatajmi. 

15Hebronpica ñaupaca Anacpaj huahua huahuacunapura yaya Arba shuti jatun runami 

causarca. Chaimantami ñaupamanca chai puebloca Quiriat-arba shuti carca. 

Chaicunata mishajpimi, chai llajtapica mana macanacui tiyarca. 

JOSUÉ 15 

Judá aillupaj llajta maillata cashcami 

1Judá aillupajpish sorteajpica, tucui cai llajtacunami paicunapaj urmarca: Inti 

huashicun ladotaca, Edom llajtahuan tupanacuncama, ura ladotaca Zin nishca 

shitashca pambatami carca. Paicunamanca mashna familia cashcata ricushpa causana 

pajtatami curca. 

2Ura ladotaca Cachisapa Cucha urimanta callarishpa, 

3Acrabim huichita, Zin nishca shitashca pambacama. Cades-barnea ura lado 

huichitaca, Hezroncama. Adar pueblota huichi rishpaca, Carca pueblomanmi 

muyurca. 

4Chaimantaca Asmonta pasashpa, Egiptopaj jatun yacucamami llujshirca. Mama 

cuchaman tupajtami carca. Ura lado lindeca tucui chaicunami canga nircami. 

5Inti llujshin lado huichitaca Cachisapa Cucha urimanta callarishpa, Jordán yacu chai 

cuchaman yaicuncamami. Janaj lado lindeca Jordán yacu yaicunmantami callarin. 

6Chaimantaca Bet-hogla pueblo huichita rishpa janaj ladoman caj Bet-arabacamami. 

Chaimantaca Rubenpaj churi Bohanpaj jatun rumi chaicamami. 

7Acor pugru pambamanta callarishpa huichi rishpaca, Debircamami. Janaj ladota 

muyurishpaca, Aduminman huichi rina Gilgal ch'imbapuratami. Ura ladotaca jatun 

yacuta catishpa, En-semes jatun pugyu yacuta pasashpa, Rogel pugyu yacucamami. 

8Chai lindeca Hinompaj churipaj pugru pambata huichi rishpami, Jebuseocuna 

causacun Jerusalén ura ladota pasan. Chaimantaca Hinompaj churipaj pugru pamba 

ch'imbapurapi tiyaj urcu puntatami huichiyan. Chai urcuca inti huashicun ladoman caj 

Refaim pugru pamba jahua ñan ladomanmi. 

9Chai lindeca urcu puntamantaca Netofa pugyuta muyushpami, Efrón urcu c'uchullapi 

caj pueblocunata pasashpa, Baala nishca Quiriat-jearimtami muyun. 

10Chai q'uipaca, chai lindeca Baalamantaca inti huashicun ladoman caj Seir urcuta 

muyushpami, jahua ladoman caj Quesalón nishca Jearim urcuta pasashpa, Bet-semes 

puebloman uri rishpa, Timna pueblota pasan. 

11Chaimantaca Ecrón pueblo huichita rishpa Sicrón pueblota muyushpami, Baala 

urcuta pasashpa, Jabneelman llujshishpaca, mama cuchaman chayan. 

12Inti huashicun lado lindeca Mama Cucha uritami carca. Judapaj huahua 

huahuacunaca chai tucui llajtacunatami paicunapaj japircacuna. Paicunamanpish 

mashnacunapura cajta ricushpa, causana pajtatami chai tucui llajtacunata curca. 

Hebrón, Debir pueblocunata Caleb japishcami 
(Jue 1.10-15) 

13Jefonepaj churi Calebmanca Mandaj Dios mandashca shinallatajmi Josueca Judá 

aillupura japishca llajtallapitaj allpacunata curca. Anacpaj yaya shayachishca Quiriat-

arba pueblotami curca. Chai puebloca Hebronmi. 

14Calebmi, Anac runapaj Sesai, Ahimán, Talmai shuti quimsa churicunataca chai 

llajtamanta llujshichishpa cacharca. 

15Chai q'uipaca, Debirpi causajcunahuanmi macanacugrirca. Chai puebloca ñaupaca, 

Quiriat-sefermi carca. 

16Chaipi cashpami Calebca: “Quiriat-seferpi causajcunahuan maijanpish 

macanacushpa mishajmanca Acsa shuti ñuca ushushitami paipaj huarmi cachun 

cusha” nirca. 

17Chai llajtapi causajcunataca, Calebpaj huauqui Cenazpaj churi Otonielmi misharca. 

Chaimantami Calebca paipaj ushushi Acsataca, Otonielpaj huarmi cachun curca. 

18Otonielca Acsa huarmita paipaj huasiman pushacushpaca, tarpuna allpacunata 

cambaj yayata mañai nishpami yachachirca. Chaimi paica burropi tiyarishcamanta 

uricujpi paipaj yayaca: –¿Imatataj ningui?– nishpa tapurca. 

19Chaimi paica: –Ñucami cantaca shuj mañanata charini. Ñami Neguev pambapica 

allpacunata cuhuashcangui. Cunanca pugyu yacuyuj allpacunata cuhuayari– nijpimi 

Calebca janajmanpish, uramanpish yacuyuj allpacunata curca. 

Judá aillupaj pueblocunami 

20Cai tucui llajtacunatami, Judapaj aillu familiacunaca, paicuna japina cashca 

allpacunataca japircacuna. 

21Judapaj huahua huahuacunaca, ura ladoman caj Edom llajtahuan tupanacunpica cai 

pueblocunatami japircacuna: Cabseel, Edar, Jagur, 

22Cina, Dimona, Adada, 

23Cedes, Hazor, Itnán, 

24Zif, Telem, Bealot, 

25Hazor-hadata, Queriot, cunanca Hazor nishca Hezrón, 

26Amam, Sema, Molada, 

27Hazar-gada, Hesmón, Bet-pelet, 

28Hazar-sual, Beerseba, Bizotia, 

29Baala, Iim, Esem, 

30Eltolad, Quesil, Horma, 

31Siclag, Madmana, Sansana, 

32Lebaot, Silhim, Aín, Rimón shuti pueblocunatami japircacuna. Tucui chai ishqui 

chunga iscun pueblocunataca, muyundij llajtacunandijmi japircacuna. 

33Pambajlla llajtacunapica, cai pueblocunatapishmi japircacuna: Estaol, Zora, Asena, 

34Zanoa, En-ganim, Tapúa, Enam, 

35Jarmut, Adulam, Soco, Azeca, 

36Saaraim, Aditaim, Gedera, Gederotaim shuti pueblocunatami japircacuna. Chai 

chunga chuscu pueblocunatapish, tucui muyundij llajtacunandijmi japircacuna. 

37Zenán, Hadasa, Migdal-gad, 

38Dileán, Mizpa, Jocteel, 

39Laquis, Boscat, Eglón, 

40Cabón, Lahmam, Quitlis, 

41Gederot, Bet-dagón, Naama, Maceda shuti pueblocunatapish japircacunami. Chai 

chunga sujta pueblocunatapish tucui muyundij llajtacunandijmi japircacuna. 

42Libna, Eter, Asán, 

43Jifta, Asena, Nezib, 

44Keila, Aczib, Maresa shuti pueblocunatapish japircacunami. Chai iscun 

pueblocunatapish, tucui muyundij llajtacunandijmi japircacuna. 

45Ecrontapish caishuj c'uchulla pueblocunandij, muyundij llajtacunandijmi 

japircacuna. 

46Ecronmantaca mama cuchacama, Asdod muyundij llajtacunandijmi japircacuna. 

47Asdodtapish c'uchullapi caj pueblocunandij, chai muyundij llajtacunandijmi 

japircacuna. Gaza c'uchullapi caj pueblocunatapish, muyundij llajtacunandijmi 

japircacuna. Tucui chai pueblocunataca, Egiptohuan tupanacunpi caj jatun 

yacucamami, Mama Cucha uri llajtacunandij japircacuna. 

48Jahua urcucunamanca: Samir, Jatir, Soco, 

49Dana, cunanca Debir nishca Quiriat-sana, 

50Anab, Estemoa, Anim, 

51Gosén, Holón, Gilo shuti pueblocunatami japircacuna. Chai chunga shuj 

pueblocunatapish, tucui muyundij llajtacunandijmi japircacuna. 

52Arab, Duma, Esán, 

53Janum, Bet-tapúa, Afeca, 

54Humta, cunanca Hebrón nishca Quiriat-arba pueblotapish, Sior shuti pueblotapishmi 

japircacuna. Chai iscun pueblocunatapish, tucui muyundij llajtacunandijmi 

japircacuna. 

55Maón, Carmel, Zif, Juta, 

56Jezreel, Jocdeam, Zanoa, 

57Caín, Gabaa, Timna shuti pueblocunatapishmi japircacuna. Chai chunga 

pueblocunatapish, tucui muyundij llajtacunandijmi japircacuna. 

58Halhul, Bet-sur, Gedor, 

59Maarat, Bet-anot, Eltecón shuti pueblocunatami japircacuna. Chai sujta 

pueblocunatapish, tucui muyundij llajtacunandijmi japircacuna. 

60Rabá pueblotapish, muyundij llajtacunandijmi japircacuna. Quiriat-baal 

pueblotapish, muyundij llajtacunandijmi japircacuna. Chai pueblollatatajmi, Quiriat-

jearim nincuna. 

61Shitashca pambapica, Bet-arabá, Midín, Secaca, 

62Nibsán, En-gadi, Cachi tiyan pueblotapishmi japircacuna. Chai sujta 

pueblocunatapish, tucui muyundij llajtacunandijmi japircacuna. 

63Judapaj huahua huahuacunaca, chai tucui pueblocunata japishpapish, Jerusalenpi 

causaj jebuseocunataca mana llujshichishpa cachai tucurcacunachu. Chaimantami 

jebuseocunaca cunancama, Judapaj huahua huahuacunahuan Jerusalenpi causancuna. 

JOSUÉ 16 

Efraín aillupaj, Manasés aillupaj llajtacuna maillata cashcami 

1Josepaj huahua huahuacunapaj sorteajpica, cai llajtacunami paicunapajca urmarca: 

Inti llujshin ladoman caj Jordán yacumanta callarishpaca, Jericó pueblo jahua 

urcucunaman caj yacu pugyucuna tiyancama. Chaimantaca shitashca pambata huichi 

rishpa achca urcucuna tiyanpi caj Bet-elcamami carca. 

2Bet-elmanta llujshishpaca, Luz pueblota rishpami, arquitacunapaj llajtata pasashpa 

Atarotman chayan. 

3Inti huashicun ladoman caj jafletitacunapaj llajtata uriyashpa, uraman caj Bet-horón 

pueblo lindecama, Gezercamami. Chaimantaca mama cuchamanmi llujshin. 

4Manasés, Efraín shuti Josepaj ishqui churicunapaj huahua huahuacunaca, paicuna 

japina cashcataca chai allpacunatami japircacuna. 

5Efrainpaj huahua huahuacunapaj mashna familiapaj allpaca caicunami: Paicuna 

japina cashca lindeca, inti llujshin ladotaca, Atarot-adarmanta jahua Bet-

horoncamami. 

6Chaimantaca mama cuchacama, janaj ladotaca Micmetatcama, chaimantaca inti 

llujshin ladota muyushpami Taanat-silocama chayan. Chaimantaca Janoamanmi 

pasan. 

7Janoamantaca Atarot, Naarat pueblocunata uri rishpami Jericohuan tupanacushpa, 

Jordán yacuman llujshin. 

8Inti huashicun ladomanca, Tapuamanta tigrashpaca, Caná jatun yacuta catishpa 

mama cuchamanmi llujshin. Efrainpaj huahua huahuacunapaj mashna familiacuna 

japina cashca llajtacunaca chaicunami. 

9Efrainpaj huahua huahuacunapajca Manasespaj huahua huahuacuna japishca llajtapi 

caj maijan pueblocunatapishmi muyundij llajtacunandij paicunaman curca. 

10Shina cajpipish Efrainpaj huahua huahuacunaca, Gezerpi causaj cananeocunataca 

mana llujshichishpa cacharcacunachu. Chaimantami chai runacunaca, cunan 

punllacama impuestota pagashpa paicunahuan chagru causancuna. 

JOSUÉ 17 

Manasés aillupaj llajtami 

1Manasespaj aillumanca Josepaj punta churi cashcamantami, cashna sorteashpa curca. 

Manasespaj punta churi Maquirpaj huahua huahuacunamanca Galaad, Basán 

llajtacunatami curca. Maquirca Galaadpi causajcunapaj punta yaya, macanacunatapish 

alli yachajmi carca. 

2Manasespaj caishuj churicunamanpish paicunapaj familia mashna cashcapajmi 

sortearca. Paicunaca caicunami: Abiezer, Helec, Asriel, Siquem, Hefer, Semida 

shuticunami carca. Paicunaca Josepaj nietocunami carca. 

3Maquirca, Manasespaj churimi carca. Galaadca, Maquirpaj churimi carca. Heferca, 

Galaadpaj churimi carca. Zelofehadca, Heferpaj churimi carca. Zelofehadca, c'ari 

huahuacunataca mana charircachu, ushushicunallatami charirca. Paicunaca Maala, 

Noa, Hogla, Milca, Tirsa shuticunami carca. 

4Chai ushushicunami Eleazar curapajman, Nunpaj churi Josuepajman, israelcunata 

mandajcunapajman rishpa cashna nircacuna: “Mandaj Diosca Moisestaca ñucanchij 

japina cashcataca caishuj c'ari huahuacunapaj huahua huahuacunaman cushcallapitaj 

allpacunata cuchunmi mandarca” nircacunami. Chashna nijpica Josueca, Mandaj Dios 

mandashca shinallatajmi, paicuna japina cashcataca paicunapaj yayapaj 

huauquicunaman cushca c'uchullapitaj curca. 

5Chaimantami Manasespaj huahua huahuacunaca Jordán yacu caishuj ladoman caj 

Galaad, Basán llajtacunata japishca jahua chunga mirga allpacunahuan japircacuna. 

6Chashnami Manasespaj huahua huahuacunaca huarmicuna cashpapish, c'ari 

huahuacuna shinallataj paicuna japina cashca allpacunataca japircacuna. Galaadpi caj 

llajtacunataca Manasespaj caishuj huahua huahuacunami japircacuna. 

7Manasespaj huahuacunapaj llajtacunaca caicunami: Asermanta callarishpaca, Siquem 

ch'imbapurapi caj Micmetatcama, ura ladotaca Tapuapi causajcunapajcamami. 

8Tapuapi caj allpacunaca Manasespaj huahua huahuacunapajmi. Manasespaj huahua 

huahuacunapaj llajtahuan lindepi caj Tapúa puebloca Efrainpaj huahua 

huahuacunapajmi. 

9Chai lindeca, Caná jatun yacuman uriyashpami chai yacuta catishpa mama cuchaman 

llujshin. Chai yacu janaj lado pueblocunaca, Manasespaj llajtapi cashpapish 

Efrainpajmi. Manasespaj llajtaca chai jatun yacumanta huichimanmi. 

10Efrainpaj llajtaca, chai Caná jatun yacumanta ura ladomanmi, Manasespaj llajtaca 

chai jatun yacumanta janaj ladomanmi. Chai llajtacunaca ishquindijtajmi mama 

cuchaman tupajta, Manasespaj llajtaca janaj ladomanca Aserpaj llajtahuanmi 

tupanacun. Inti llujshin ladomanca Isacarpaj llajtahuanmi tupanacun. 

11Manasespaj huahua huahuacunaca Isacar, Aser shuti llajtacunapica cai 

pueblocunatapishmi charirca: Bet-seán, Ibleam pueblocunatami, muyundij 

llajtacunandij charirca. Dor pueblopi causajcunapish, muyundij llajtacunandij, Endor 

pueblopi causajcunapish, muyundij llajtacunandij, Taanac pueblopi causajcunapish, 

muyundij llajtacunandij, Meguido pueblopi causajcunapish, muyundij 

llajtacunandijmi paicunapaj carca. Chaicunaca quimsa jatun llajtacunami. 

12Manasespaj huahuacunaca, chai pueblocunapi causajcunataca mana llujshichishpa 

cachai tucurcacunachu. Chaimantami cananeocunaca chai llajtacunamanta manataj 

llujshishpa chaipi causarcallacuna. 

13Chai q'uipami israelcunaca ña c'ari c'ari tucushpa, cananeocunataca tributota 

cobrarcacuna. Shina cashpapish chai llajtamantaca mana llujshichishpa 

cacharcacunachu. 

Josepaj huahua huahuacunaca sachacunandij allpacunata japishcami 

14Josepaj huahua huahuacunaca, Josuetaca cashnami nircacuna: –Ñucanchijca Dios 

cunancama alli nishca cashpami, achcata mirarishcanchij. Chashna cashca jahuamari 

ñucanchijmanca shuj cutinlla sorteashpa, shujllapi allpataca cungui– nircacunami. 

15Chaimi Josueca: –Cancuna yallitaj achcacuna cajpi cancuna causanapaj Efraín 

urcucuna mana pajtajpica, ferezeocunapaj, refaitacunapaj llajtacunaman rishpa chai 

llajtacunapi caj sachacunata urmachigrichij– nirca. 

16Josepaj huahuacunaca: –Chai urcupish ñucanchijpajca mana pajtangachu. Chai 

pambajlla llajtacunapi causaj tucui cananeocunapish fierro carrocunatami charin. Bet-

seán muyundij llajtacunapi causajcunapish Jezreel pugru pambapi causajcunapish 

chashnallatajmi charin– nircacunami. 

17Chaimi Josueca, Josepaj ishqui churicunapaj Efrainpaj, Manasespaj huahua 

huahuacunataca: –Cancunaca achcacuna cashcamantaca, jahuallamari mishai 

tucunguichij. Chaimanta cancunaca mana shuj partellapichu allpataca charinguichij. 

18Chai llajtapi causaj cananeocunataca, fierro carrocunayuj c'ari c'aricuna cajpipish 

cancunaca chai llajtamanta llujshichishpa cachanguichijmi. Chashna llujshichishpa 

cachashpami, chai urcucunataca sachata urmachishpa, cancuna causanapaj 

japinguichij. Maillata chai urcucuna cajtaca tucuitami japinguichij– nirca. 

JOSUÉ 18 

Caishuj aillucunapaj llajtacuna maillata cashcami 

1Israelcunaca tucuicunata mishashpa llajtata japishca q'uipaca, Silo pueblopi 

tucuicuna tandanacushpami, Mandaj Dioshuan tupangapaj tandanacuna carpa huasita 

shayachircacuna. 

2Shina cashpapish, Israelpaj huahua huahuacunapuramanta canchis aillucunamanca, 

paicuna japina cashca allpacunataca manaraj chaupircachu. 

3Chaipimi Josueca israelcunataca: “Cancunapaj ñaupa yayacunaman Dios cusha 

nishca allpacunataca ¿maicamataj manaraj japishpa shuyacunguichijlla? 

4Manaraj chaupishca tucui llajtacunata rishpa quillcashpa ñucapajman apamuchun 

cachangapaj, cada aillumanta quimsa runacunata nombraichij. Ima shina chaupina 

cashcata ricungapaj. 

5Chai manaraj chaupishca allpacunataca, canchis aillupaj chaupichuncuna. Judapaj 

huahua huahuacunapajca, ura ladollamantaj saquishpa, Josepaj huahuacunamanpish 

janaj ladollamantaj saquichunlla. 

6Chai allpata canchispi chaupishpaca, maillata lindecuna cashcata quillcashpa 

ñucapajman apamunguichij. Chaita ñuca caipi ricushpami, ñucanchijta Mandaj 

Diospaj ñaupajpi cada aillupaj sorteasha. 

7Levipaj huahua huahuacunaca, cancunapurapica allpacunataca ashallatapish mana 

japingacunachu. Paicunaca Mandaj Diospajlla cura canatami japingacuna. Rubenpaj, 

Gadpaj aillucunapish, Manasespaj chaupi aillupish Jordán yacumanta inti llujshin 

ladoman caj llajtacunatami ña japircacuna. Paicunamanca Taita Diospajta ruraj 

Moisesmi curca” nircami. 

8Chai allpacunata chaupijcuna Josué nishca shina ña rigrijpimi Josueca: “Chai 

llajtacunaman rishpaca tucui allpacunata chaupinguichij. Ña tucui chaupishpaca, 

maillata cashcata quillcashpa caiman tigramunguichij. Chaita ricushpa cai Silo 

pueblopi, Mandaj Diospaj ñaupajpi sorteashpa, maijanpajlla maillapi urmashcata 

yachangapaj” nircami. 

9Chashna mandajpi chai runacuna tucui llajtacunata rishpa chaupishpaca, canchis 

llajtacunatami rurarca. Mashna pueblocuna cashcatapish quillcashpami, Silo pueblopi 

caj carpa huasicunaman Josuepajman tigrarcacuna. 

10Chaipimi Josueca Mandaj Diospaj ñaupajpi sorteashpa maijanlla aillupaj 

urmashcata ricushpa chaupishpa curca. 

11Ña sorteajpica, Benjaminpaj huahua huahuacunapaj mashna aillu tiyashcapajmi 

urmarca. Paicunaman cushca llajtaca Judapaj huahua huahuacunapaj llajtahuan, 

Josepaj huahuacunapaj llajtahuan chaupipimi urmarca. 

12Paicunapaj llajtapaj lindeca caicunami: Janaj ladotaca Jordán yacumanta callarishpa, 

Jericó janaj ladota huichi rishpaca, inti huashicun ladoman caj urcucuna tiyan llajtata 

pasashpa, Bet-avén shitashca pambaman llujshijtami. 

13Chaimanta ura ladotaca Luz nishca Bet-eltami rin. Chaimantaca Bet-horonmanta 

ura ladoman caj Atarot-adar ura ladotami. 

14Inti huashicun ura ladotaca, Bet-horón ch'imbapurapi caj urcuta muyushpami, inti 

huashicun ura ladoman caj Quiriat-baalman llujshin. Chai pueblollatajmi, Quiriat-

jearim shutipish. Chai puebloca Judapaj llajtapimi. Inti huashicun lado lindecunaca 

tucui chaitami. 

15Ura ladotaca, Quiriat-jearim pueblo c'uchumanta callarishpa, inti huashicun 

ladomanca Neftoa pugyumanmi llujshin. 

16Chai lindeca Hinompaj churipaj pugru pamba c'uchupi caj urcu c'uchumanmi 

uriyan. Chai pambaca Refaim pugru pambamantaca, janaj ladomanmi. Chaimantaca 

Hinompaj pugru pambamanmi uriyan. Ura ladotaca Jebuseocunapaj llajtata 

pasashpami Rogel pugyuman uriyan. 

17Rogelmantaca ashata janaj ladoman tigrashpami, En-semesman llujshin. En-

semesmantaca Adumín huichi ch'imbapurapi caj Gelilotta pasashpami, Rubenpaj 

churi Bohanpaj rumicama uriyan. 

18Chai rumimantaca Arabá quinri ch'imbapurata pasashpami, Arabá pambaman 

uriyan. 

19Janaj lado lindeca Bet-hoglata pasashpami, Cachisapa Cuchaman tupashpa Jordán 

yacu c'uchupi tucurin. Ura lado lindecunaca chaicunami. 

20Inti llujshin lado lindeca, Jordán yacu uritami. Benjaminpaj huahua huahuacunapaj 

mashna familia cashcacunapajca paicuna japina cashca allpacunapaj muyundij 

lindecunaca tucui chaicunami. 

21Benjamín aillupaj huahua huahuacunapaj familiacunapaj pueblocunaca caicunami: 

Jericó, Bet-hogla, Casis pugru pamba, 

22Bet-arabá, Zemaraim, Bet-el, 

23Avim, Pará, Ofra, 

24Quefar-haamoni, Ofni, Geba shuti pueblocunami. Chai chunga ishqui 

pueblocunatami, tucui muyundij llajtacunandij japircacuna. 

25Gabaón, Ramá, Beerot, 

26Mizpa, Cafira, Mozah, 

27Requem, Irpeel, Tarala, 

28Zela, Elef, Jebús nishca Jerusalén, Gabaa, Quiriat shuti pueblocunapishmi. Chai 

chunga chuscu pueblocunatapish, tucui muyundij llajtacunandijmi japircacuna. 

Benjamin aillupaj mashna familiacuna cashcapaj japishca allpacunaca tucui 

chaicunami. 

JOSUÉ 19 

1Chai q'uipa sorteajpica, Simeonpaj aillupajmi mashna familia cashcapaj urmarca. 

Paicuna japina cashcaca Judá aillupaj llajta chaupipimi urmarca. 

2Paicuna japina cashca pueblocunataca caicunatami japircacuna: Beerseba, Seba, 

Molada, 

3Hazar-sual, Bala, Ezem, 

4Eltolad, Betul, Horma, 

5Siclag, Bet-marcabot, Hazar-susa, 

6Bet-lebaot, Saruhén pueblocunami carca. Chai chunga quimsa pueblocunatapish, 

tucui muyundij llajtacunandijmi japircacuna. 

7Aín, Rimón, Eter, Asán pueblocunatapishmi japircacuna. Chai chuscu 

pueblocunatapish tucui muyundij llajtacunandijmi japircacuna. 

8Chai pueblocunapaj tucui muyundij llajtacunatapishmi, Neguev llajtapi caj Ramat 

nishca Baalat-beer pueblocama japircacuna. Tucui chai llajtacunatami, Simeonpaj 

ailluca mashna familia cashcapaj japina cashcata japircacuna. 

9Simeonpaj aillumanca, Judá aillupaj allpallatatajmi sorteashpa curca. Judá aillupaj 

allpacunaca yallitaj achcami carca. Chashna cajpimi Simeonpaj aillumanca, 

paicunapaj allpata chaupishpa curcacuna. 

10Ishquipaj q'uipa sorteajpica, Zabulonpaj aillupajmi mashna familia cashcapaj 

urmarca. Paicunapaj llajtapaj lindeca Saridcamami. 

11Inti huashicun lado lindeca, Maralata huichi rishpami, Dabesetman chayan. 

Dabesetmantaca Jocneam ch'imbapurapi caj jatun yacumanmi chayan. 

12Jatun yacumantaca inti llujshin ladoman caj Saridman muyurishpa, Quislot-tabor 

lindecamami. Daberatta pasashpaca Jafiacamami huichiyan. 

13Jafiamantaca inti llujshin ladoman caj Gat-heferta, Ita-cazinta pasashpami, 

Rimonman llujshin. Rimonmantaca Neamanmi tigran. 

14Janaj lado lindeca Hanatonman muyushpami, Jefte-el pugru pambaman llujshin. 

15Shinallataj Catat, Naalal, Simrón, Idala, Belén pueblocunapishmi carca. Chai 

chunga ishqui pueblocunaca, tucui muyundij llajtacunandijmi paicunapaj carca. 

16Zabulonpaj aillupajpish mashna familiapaj japina cashcata japishca llajtacunaca, 

tucui chai pueblocunami muyundij llajtacunandij paicunapaj carca. 

17Quimsapaj q'uipa sorteajpica, Isacar aillupaj mashna familia cashcapajmi urmarca. 

18Paicunapaj llajtapi caj pueblocunaca Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Abez, 

21Remet, En-ganim, En-hada, Bet-pases shuti pueblocunami carca. 

22Chai llajtapaj lindeca caitami: Tabor, Sahazima, Bet-semes shuti pueblocunacama 

chayashpami Jordán jatun yacupi tucurin. Chai chunga sujta pueblocunapish, tucui 

muyundij llajtacunandijmi paicunapaj carca. 

23Chai llajtapi caj tucui pueblocunandij, muyundij llajtacunandijmi Isacarpaj ailluca 

paicuna japina cashcataca mashna familia cashcapaj japircacuna. 

24Chuscupaj q'uipa sorteajpica, Aser aillupaj mashna familia cashcapajmi urmarca. 

25Paicuna japishca llajtapi caj pueblocunaca: Helcat, Halí, Betén, Acsaf, 

26Alamelec, Amad, Miseal shuti pueblocunami carca. Chai llajtaca inti huashicun 

ladomanca Carmelo urcucama, chai urcumantaca Sihor-libnat yacucamami. 

27Inti llujshin lado lindeca Bet-dagonta muyushpami, janaj ladoman caj Zabulón 

aillupaj llajtahuan tupanacun. Chaimantaca Jefte-el pugru pambata pasashpa Bet-

emecta pasashpa Neielta pasashpami, janaj ladoman caj Cabul puebloman llujshin. 

28Hebrón, Rehob, Hamón, Caná shuti pueblocunapish, Sidón jatun pueblocamami 

paicunapaj lindeca muyun. 

29Chai lindeca Ramá puebloman ashata muyurishpaca, muyundijta pircashca Tiro 

pueblocamami. Tiromantaca Hosa puebloman muyurishpami, Aczib llajtaman 

chayan. Aczibmantaca mama cuchamanmi llujshin. 

30Uma, Afec, Rehob pueblocunapishmi carca. Chai pueblocunandijca ishqui chunga 

ishqui pueblocunami, muyundij llajtacunandij paicunapaj carca. 

31Tucui chai llajtacunami muyundij pueblocunandij, Aserpaj aillupajca mashna 

familiapaj japina cashcataca japircacuna. 

32Pichcapaj q'uipa sorteajpica, Neftalí aillupajmi paicuna mashna familia cashcapaj 

urmarca. 

33Paicunapaj llajtapaj lindeca Helefmanta callarishpaca, Alon-saananim, Adami-

neceb, Jabuel, Lacumcamami carca. Lacummantaca Jordán yacuman llujshijtami. 

34Inti huashicun lado lindeca, Aznot-taborta muyushpaca, Hucoc shuti pueblota 

pasashpami, ura ladoman caj Zabulón aillupaj llajtaman chayan. Inti huashicun lado 

lindeca Aser aillupaj llajtahuanmi. Inti llujshin lado lindeca Jordán yacuta catishpa, 

Judá aillupaj llajtahuanmi. 

35Muyundijta pircayuj pueblocunaca: Sidim, Zer, Hamat, Racat, Cineret, 

36Adama, Ramá, Hazor, 

37Cedes, Edrei, En-hazor, 

38Irón, Migdal-el, Horem, Bet-anat, Bet-semes shuti pueblocunami. Chai chunga 

iscun pueblocunaca, tucui muyundij llajtacunandijmi paicunapaj carca. 

39Tucui chai llajtapi caj pueblocunatami, muyundij llajtacunandij Neftalipaj ailluca 

mashna familiacunapaj paicuna japina cashcataca japircacuna. 

40Sujtapaj q'uipa sorteajpica, Dan aillupaj mashna familia cashcapajmi urmarca. 

41Paicuna japishca llajtapi caj pueblocunaca: Zora, Estaol, Ir-semes, 

42Saalabín, Ajalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehúd, Bene-berac, Gat-rimón, 

46Mejarcón, Racón pueblocunatami Jope pueblo ch'imbapurapi caj llajtandij 

japircacuna. 

47Dan aillupaj allpacunaca mana pajta cajpimi, paicunaca Lesem puebloman huichi 

rishpa chaipi causajcunahuan macanacushpa mishashpaca, espadacunahuan tucuita 

huañuchishpa, chai llajtata paicuna japishpa chaipi causarcacuna. Dan ailluca 

paicunapaj ñaupa yaya Dan cashcamantami, Lesem pueblotaca Dan shutita 

shutichircacuna. 

48Tucui chai llajtapi caj pueblocunatami, muyundij llajtacunandij Danpaj ailluca 

mashna familia cashcapaj paicuna japina cashcataca japircacuna. 

49Israelcunaca cada ailluman allpacunata chaupishpa tucui cushca q'uipami, Nunpaj 

churi Josuemanca paicunapaj chaupipi allpacunata curca. 

50Timnat-sera pueblota Josué mañajpica, Mandaj Dios mandashca shinallatajmi, pai 

mañashcapi curcacuna. Chai puebloca Efraín aillupaj urcupimi carca. Josueca chai 

pueblota allichishpami, chaipi causarca. 

51Chai tucui llajtacunataca, Eleazar curahuan, Nunpaj churi Josuehuan, israelcunata 

pushajcunahuan tucushpami, Diospaj ñaupajpi sorteashpa israelcuna japina cashcataca 

chaupishpa curcacuna. Tucui chaicunataca Silo pueblopi Dioshuan tupangapaj 

tandanacuna carpa huasi pungupimi, sortearcacuna. Chashnami chai llajtacunataca 

tucuita chaupircacuna. 

JOSUÉ 20 

Miticunapaj cachun pueblocunata Josué agllashcami 
(Nm 35.6-34; Dt 4.41-43; 19.1-13) 

1Mandaj Diosca Josuetaca cashnami mandarca: 

2“Israelcunataca cashna nishpa mandai: Moisesman ima shinalla ñuca huillachishca 

shinallataj miticuna pueblocunata agllaichij. 

3Maijancunaca manapish huañuchina yuyaihuan cashpa, huañuchishpaca huañujpaj 

c'uchulla familia paitapish ama huañuchichun chai pueblocunapi miticugrichun. 

4Miticunata mashcashpa puricujca maijan chai puebloman chayashpaca, puebloman 

yaicuna pungupi caj cunaj yuyajcunapajman chayashpa imamanta miticushpa 

puricushcata paicunaman huillachun. Chaita alli huillajpica, cunaj yuyajcuna chai 

puebloman yaicuchichun. Chaipi pai causachun causanatapish cuchun. 

5Huañujpaj c'uchulla familia paitapish huañuchingapaj chai huañuchijta catishpa 

chayajpipish, manapish p'iñanacushca cashpa, manapish huañuchina yuyaihuan 

huañuchishca cajpica, chai pueblopi causajcunata cunaj yuyajca chai mashcacujmanca 

ama cuchun. 

6Miticushpa puricujca, tucui chaipi causajcuna tandanacushpa tapungacama chai 

pueblollapitaj cachun. Shinallataj paita tapucui punllacunapi maijan curacunata jatun 

mandaj cashca cajpica, pai huañungacama chai pueblopi causachun. Chai q'uipaca 

miticushpa causacujca, paipaj quiquin llajtapi quiquin huasillapitaj causanaman 

tigrachunlla” nircami. 

7Shina nijpi paicunaca cai pueblocunatami agllarcacuna: Neftalipaj urcupi caj 

Galileapica, Cedes pueblota, Efrainpaj urcupica, Siquem pueblota, Judapaj urcupica, 

Quiriat-arba nishca Hebrón pueblotami agllarcacuna. 

8Jordán yacu ch'imba ladomanca Jericomanta, inti llujshin ladoman caj llajtacunapica, 

cai pueblocunatami agllarcacuna: Rubén aillupaj llajtapica, shitashca pugru pambapi 

caj Beser pueblota, Gad aillupaj Galaad llajtapica, Ramot pueblota, Manasés aillupaj 

Basán llajtapica, Golán pueblotami agllarcacuna. 

9Tucui chai pueblocunataca israelcuna cashpa, mana israelcuna cashpapish manapish 

huañuchina yuyaihuan cashpa huañuchijcuna miticunapajmi agllarcacuna. Imamanta 

huañuchishcata mandajcuna tandanacushpa manaraj tapujpi, chai huañujpaj c'uchulla 

familia paitapish ama huañuchichunmi, chaipi miticuna carca. 

JOSUÉ 21 

Levitacunaman cushca pueblocunami 
(1 Cr 6.54-81) 

1Levipaj aillu cada familiata pushajcunami, Eleazar curapajman, Nunpaj churi 

Josuepajman, Israel aillucunata pushajcunapajman shamurcacuna. 

2Paicunaca Canaanpi caj Silo pueblopi paicuna cajpimi, chaiman shamushpa cashna 

nircacuna: “Mandaj Diosca Moisestaca ñucanchijmanpish causana pueblocunata, 

animalcunata michinapaj allpacunandij cuchunmi mandarca. Chaita ñucanchijman 

cupaichij” nishpami mañarcacuna. 

3Israelcunaca paicuna japishca pueblocunatami, Leví aillumanca Mandaj Dios 

mandashca shinallataj pueblocunandij, michinapaj muyundij allpacunandij caicunata 

curca. 

4Ña sorteajpica Levipaj aillu cura Aaronpaj huahua huahua Coatpaj familiacunapajmi 

urmarca. Paicunamanca Judapaj, Simeonpaj, Benjaminpaj aillucunapaj llajtacunapimi 

chunga quimsa pueblocunata curcacuna. 

5Coatpaj huahuacunapurallataj caj shujtaj mirgapaj sorteajpica Efraín, Dan aillupaj, 

Manasespaj chaupi aillupaj llajtacunapimi urmarca. Chaicunapimi chunga 

pueblocunata curcacuna. 

6Gersonpaj huahua huahuacunapaj sorteajpica Isacar aillupaj, Aser aillupaj, Neftalí 

aillupaj llajtacunapi, Manasespaj chaupi aillupaj Basán llajtapipishmi urmarca. Chai 

chunga quimsa pueblocunatami curcacuna. 

7Meraripaj huahua huahuacunapaj mashna familia cashcapajca, Rubén aillupaj, Gad 

aillupaj, Zabulón aillupaj llajtacunapimi, chunga ishqui pueblocunata curcacuna. 

8Israelcunaca Levipaj huahua huahuacunamanca, Mandaj Dios Moisesta ima shina 

mandashca shinallatajmi, paicuna causana pueblocunataca, michinapaj muyundij 

allpacunandij sorteashpa curcacuna. 

9Judá aillupaj, Simeón aillupaj llajtacunapica levitacunamanca cai pueblocunatami 

curcacuna: 

10Chai pueblocunata sorteajpica, Levipaj aillumanta caj Aarón curapaj Coatpaj 

huahua huahuacunapajrajmi urmarca. 

11Judá aillupaj urcucunapica Anacpaj yayapaj cashca Quiriat-arba nishca Hebrón 

pueblotami, paicunamanca, michinapaj muyundij allpacunandij curcacuna. 

12Ashtahuanpish chai pueblo muyundij llajta allpacunataca, Jefonepaj churi 

Calebmanmi paipaj cachun curcacuna. 

13Aarón curapaj huahua huahuacunamanca, mana huañuchina yuyaihuan cashpapish, 

huañuchishpa miticuna Hebrón pueblotami muyundij michina allpacunandij 

curcacuna. Ashtahuan cai pueblocunatapishmi curcacuna: Libna pueblotapish 

muyundij michina allpacunandij, 

14Jatir pueblotapish muyundij michina allpacunandij, Estemoa pueblotapish muyundij 

michina allpacunandij, 

15Holón pueblotapish muyundij michina allpacunandij, Debir pueblotapish muyundij 

michina allpacunandij, 

16Aín pueblotapish muyundij michina allpacunandij, Juta pueblotapish muyundij 

michina allpacunandij, Bet-semes pueblotapish muyundij michina allpacunandijmi 

curcacuna. Chai ishqui aillumanca iscun pueblocunatami curcacuna. 

17Benjamín aillupaj llajtapica: Gabaón pueblotapish muyundij michina allpacunandij, 

Geba pueblotapish muyundij michina allpacunandij, 

18Anatot pueblotapish muyundij michina allpacunandij, Almón pueblotapish 

muyundij michina allpacunandijmi chuscu pueblocunata curcacuna. 

19Aarón curapaj huahua huahuacuna causachunca, tucuimantaca chunga quimsa 

pueblocunatami muyundij michina allpacunandij curcacuna. 

20Leví aillupi caj Coat runapaj caishuj huahua huahuacunapaj sorteajpica, Efraín 

aillupaj llajtapi caj pueblocunami paicunapajca urmarca. 

21Efraín aillupaj llajtapica urcupi caj Siquem pueblotami muyundij michina 

allpacunandij curca. Chai puebloca mana huañuchina yuyaihuan cashpapish, 

huañuchishpa miticuna pueblomi carca. Chai llajtapica: Gezer pueblotapish muyundij 

michina allpacunandij, 

22Kibsaim pueblotapish muyundij michina allpacunandij, Bet-horón pueblotapish 

muyundij michina allpacunandijmi. Chai chuscu pueblocunata curcacuna. 

23Dan aillupaj llajtapica, Elteque pueblotapish muyundij michina allpacunandij, 

Gibetón pueblotapish muyundij michina allpacunandij, 

24Ajalón pueblotapish muyundij michina allpacunandij, Gat-rimón pueblotapish 

muyundij michina allpacunandijmi. Chai chuscu pueblocunata curcacuna. 

25Manasespaj chaupi aillupaj llajtapipish Taanac pueblotapish muyundij michina 

allpacunandij, Gat-rimón pueblotapish muyundij michina allpacunandijmi. Chai 

ishqui pueblocunata curcacuna. 

26Coat runapaj caishuj huahua huahuacunamanpish tucuimantaca chunga 

pueblocunatami, muyundij michina allpacunandij curcacuna. 

27Leví aillupi caj Gersonpaj huahua huahuacunamanpish, Manasespaj chaupi aillupaj 

Basán llajtapi caj Golán pueblotami muyundij michina allpacunandij curcacuna. Chai 

puebloca mana huañuchina yuyaihuan cashpapish huañuchishpa miticunami carca. 

Chai llajtapi caj Beestera pueblotapish muyundij michina allpacunandijmi curcacuna. 

Chai ishqui pueblocunatami chashna curcacuna. 

28Isacar aillupaj llajtapica Cisón pueblotapish muyundij michina allpacunandij, 

Daberat pueblotapish muyundij michina allpacunandij, 

29Jarmut pueblotapish muyundij michina allpacunandij, En-ganim pueblotapish 

muyundij michina allpacunandijmi. Chai chuscu pueblocunata curcacuna. 

30Aser aillupaj llajtapica, Miseal pueblotapish muyundij michina allpacunandij, 

Abdón pueblotapish muyundij michina allpacunandij, 

31Helcat pueblotapish muyundij michina allpacunandij, Rehob pueblotapish muyundij 

michina allpacunandijmi. Chai chuscu pueblocunata curcacuna. 

32Neftalí aillupaj Galilea llajtapica, Cedes pueblotami muyundij michina 

allpacunandij curcacuna. Chai puebloca mana huañuchina yuyaihuan cashpapish, 

huañuchishpa miticunami carca. Chai llajtapica: Hamot-dor pueblotapish muyundij 

michina allpacunandij, Cartán pueblotapish muyundij michina allpacunandijmi, chai 

quimsa pueblocunata curcacuna. 

33Gersonitacunaca paicunapaj mashna familia cashcapajca tucuimantaca chunga 

quimsa pueblocunatami muyundij michina allpacunandij japircacuna. 

34Leví aillupi caj Meraripaj huahua huahuacunamanca, Zabulón aillupaj llajtapimi, cai 

pueblocunata curcacuna: Jocneam pueblotapish muyundij michina allpacunandij, 

Carta pueblotapish muyundij michina allpacunandij, 

35Dimna pueblotapish muyundij michina allpacunandij, Naalal pueblotapish muyundij 

michina allpacunandijmi chai chuscu pueblocunata curcacuna. 

36Rubén aillupaj llajtapica: Beser pueblota muyundij michina allpacunandij, Jahaza 

pueblotapish muyundij michina allpacunandij, 

37Cademot pueblotapish muyundij michina allpacunandij, Mefaat pueblotapish 

muyundij michina allpacunandijmi, chai chuscu pueblocunata curcacuna. 

38Gad aillupaj llajtapica, Galaad llajtapi caj Ramot pueblotami muyundij michina 

allpacunandij curcacuna. Chai puebloca, mana huañuchina yuyaihuan cashpapish, 

huañuchishpa miticunami carca. Chai llajtapica: Mahanaim pueblotapish muyundij 

michina allpacunandij, 

39Hesbón pueblotapish muyundij michina allpacunandij, Jazer pueblotapish muyundij 

michina allpacunandijmi, chai chuscu pueblocunata curcacuna. 

40Leví aillupi caj caishuj huahua huahua caj Meraripaj huahua huahuacunamanca 

mashna familia cashcapajmi, sorteashpa tucuimantaca chunga ishqui pueblocunata 

curcacuna. 

41Israelcunapurapaj llajtacunapica, tucuimantaca chuscu chunga pusaj pueblocunami 

levitacunapaj tucurca. Tucui chai pueblocunami muyundij michina allpacunandij 

carca. 

42Tucui chai pueblocunaca, caru carupimi carca. Tucui pueblocunallatajmi, muyundij 

michina allpacunandij carca. 

Diosca pai cusha nishcata tucuita pajtachishcami 

43Mandaj Diosca israelcunamanca paicunapaj ñaupa yayacunamanmi cai Canaán 

llajtataca cancunamanmi cusha nishca carca. Chashna nishca shinallataj chai llajtata 

paicunaman cujpimi, chaipi causarcacuna. 

44Mandaj Diosca paicunapaj ñaupa yayacunaman cushami nishcata pajtachishpami, 

chai llajtata paicunaman cushpaca pi mana ima nishca alli causaita curca. Mandaj 

Dios paicunahuan cashcamantami, p'iñajcunaca pi mana ch'imbapurai tucurca. 

Mandaj Diosmi chai p'iñajcunataca, israelcunapaj maquipi churarca. 

45Mandaj Diosca israelcunamanca, imalla allicunata cusha nishcacunataca, 

shujllatapish mana saquishpami tucuita pajtachirca. 

JOSUÉ 22 

Rubenpaj, Gadpaj aillucunapish, Manasespaj chaupi aillupish paicunapaj 
llajtaman tigrashcami 

1Josueca chai q'uipami Rubenpaj, Gadpaj aillucunatapish, Manasespaj chaupi 

aillutapish cayashpa, 

2cashna nirca: “Cancunaca Mandaj Diospajta ruraj Moisés mandashcatapish, ñuca 

mandashcatapish tucuita allimi cazushcanguichij. 

3Cancunapaj huauquicunata mana saquishpami, cunan punllacama cai tucui unita 

caipi cashcanguichij. Mandaj Dios mandashcata cazushpami, chashna caipi 

canguichij. 

4Mandaj Diosca pai cusha nishcataca pajtachishpami, cai llajtataca cancunapaj 

huauquicunaman cujpi ña alli causacuncuna. Cancunamanpish Mandaj Diospajta ruraj 

Moisesca Jordán yacumanta inti llujshin ladomanmi ña curca. Cunanca chai llajtapi 

caj cancunapaj carpa huasicunaman tigraichijlla. 

5Cunanca tucuimanta yallica Mandaj Diospajta ruraj Moisés cancunaman cushca cai 

mandashcacunata tucuita pajtachinguichij. Chaipica: “Cancunata Mandaj Diosta 

c'uyanguichij. Paipaj ñanpi puringuichij. Tucui pai mandashcacunata cazushpa, paita 

catiranguichij. Tucui cancunapaj shunguhuan, tucui cancunapaj almahuan paipajllata 

ruranguichij” ninmi” nircami. 

6Shina nishpa Josueca, Dios cancunahuan cachun nijpica, paicunaca paicunapaj carpa 

huasicunaman tigrarcallacunami. 

7Manasespaj chaupi aillumanca Moisesmi, Basán llajtapi allpacunata curca. 

Manasespajllataj caishuj chaupi aillumanca Josuemi, Jordán yacumanta inti huashicun 

ladoman allpacunata curca. Paicunatapish Josueca, Dios allicunata cuchun nishpa 

paicunapaj carpa huasicunaman tigrachishpa cachacushpaca, 

8cashnami nirca: “Cunanca cancunapaj carpa huasicunamanca achcata charijcunami 

tigranguichij. Cancunata p'iñajcunata quichushca achca huagracunata, cullquita, 

curita, bronceta, achca churanacunatami charinguichij. Chaicunataca cancunapaj 

huauquicunaman chaupinguichij” nircami. 

9Shina nijpica Rubenpaj, Gadpaj aillucunapish, Manasespaj chaupi aillupish, Mandaj 

Dios mandashca shinallataj allpacunata Moisés cushca paicuna japishca llajta 

Galaadman tigrangapajmi, Canaanpi caj Silo pueblopi caishuj israelcunahuanca 

chaupirinacurcacuna. 

Jordán yacu c'uchupi altarta rurashcami 

10Rubén aillupish, Gad aillupish, Manasespaj chaupi aillupish Canaanpaj linde Jordán 

yacu uriman chayashpaca, chai uripimi shuj jatun altarta rurarcacuna. 

11Rubenpaj, Gadpaj aillu, Manasespaj chaupi aillupish Canaán llajta linde c'uchullapi 

caj Jordán yacu uripi shuj altarta rurashcatami israelcunaca yachaj chayarcacuna. 

12Israelcunaca chaita uyashpami, paicunahuan macanacunaman ringapaj Silo pueblopi 

tandanacurcacuna. 

13Macanacunaman manaraj rishpami, Eleazar curapaj churi Fineestaca, Galaad 

llajtaman Rubén aillupaj, Gad aillupaj, Manasespaj chaupi aillupajman, 

14chunga mandajcunandij cacharcacuna. Paicunaca cada aillupaj huaranga huaranga 

israelcunata punta mandajcunami carca. 

15Rubén aillu, Gad aillu, Manasespaj chaupi aillucuna causacun Galaad llajtaman 

tucui paicuna chayashpaca cashnami nircacuna: 

16–Mandaj Diospaj tucui tandanacushcacunami ñucanchijtaca cashna nij cachan: 

¿Cancunaca israelcunata Mandaj Diosta mana cazushpachu paita p'iñachicunguichij 

imamí? ¿Mandaj Diosmanta caruyashpa paita catinata saquishpachu, paita 

p'iñachishpa shuj altarta rurashcanguichij imamí? 

17Peor nishca diosta adorashca jucha cashcataca ¿manachu yuyaringuichij? Mandaj 

Diospaj israelcunaca chai diosta adorashpa mapayashcamantami huañurcacuna. Chai 

juchamantaca cunancama maparajmi canchij. 

18Cunan cancunapish chashna rurashpaca ¿Manachu Mandaj Diosta catinamanta 

caruyashcanguichij? Cancuna chashna Diosta p'iñachishpa c'ariyashcamantaca cayaca 

Mandaj Diosca tucui israelcunahuanmi nina sindirij shina p'iñaringa. 

19Cancuna japishca llajta mapa yuyachijpica, Mandaj Diospaj huasi tiyacun, Mandaj 

Diospaj allpaman shamuichij. Chaipi ñucanchijpurallapitaj cancunapaj cachun 

allpacunata japishpa causanguichijllami. Ñucanchijta Mandaj Diospaj altarta 

saquishpa shujtaj altarta ama ruraichijchu. Chashna rurashpaca Mandaj Diostami 

p'iñachinguichij, ñucanchijtapish llaquichinguichijmi. 

20Zera runapaj churi Acanca, Diospajlla cajta japishpami, juchayuj tucurca. Chai 

juchamantaca, Mandaj Dios tucui israelcunahuan jatunta p'iñarishcataca ¿manachu 

yuyaringuichij? Chai runa juchallishcamantaca mana paillachu huañurca– 

nircacunami. 

21Shina nijpica Rubenpaj aillupish, Gadpaj aillupish, Manasespaj chaupi aillupish 

huaranga huaranga israelcunata pushajcunamanca cashnami nircacuna: 

22–Mandaj Diosca dioscunapajpish Diosmi, paica dioscunapajpish Diosmi. Ñucanchij 

chai altarta imapaj rurashcatapish paimi yachan. Israelcunamanpish ñucanchij imapaj 

rurashcataca paimi yachaj chayachinga. Mandaj Diosta mana cazushpa chai altarta 

rurashca cajpi, mana cashpaca paimanta caruyangapaj chashna rurashca cajpica, pai 

Dios ñucanchijta huañuimanta ama quishpichichun. 

23Mandaj Diosmanta caruyangapaj chai altarta ñucanchij rurashca cajpi, mana 

cashpaca chaipi Diosman cushpa tucui rupachingapaj cajpi, mana cashpaca 

micunacunatapish Diosman cushpa rupachingapaj cajpi, mana cashpaca Dioshuan alli 

cangapaj cushpa rupachingapaj chai altarta rurashca cajpica, Mandaj Diosllataj 

llaquichichun. 

24Ñucanchijca caya mincha cancunapaj huahuacuna ñucanchij huahuacunata: 

Cancunaca ñucanchij israelcunata Mandaj Dioshuanca, imata mana charinguichijchu 

ninata manchashcamantami chashna rurarcanchij. 

25Rubén aillupaj, Gad aillupaj huahuacuna, Mandaj Diosmi cancunataca 

ñucanchijmanta ch'ican cachun Jordán yacuta lindeta churashpa ch'icanchishca. 

Chashna cashcamantaca cancunaca, Mandaj Dioshuanca imata mana charinguichijchu 

ningacunallatajmari. Paicuna chashna nishpaca ñucanchij huahuacunataca Mandaj 

Diosta manchashpa causanamanta caruyachingallatajmari. 

26Chashna yuyashpami, chai altartaca rurarcanchij. Shina cajpica, Mandaj Diosman 

cushpa tucui rupachingapajpish, sacrificiota chaipi cungapajpish mana 

rurarcanchijchu. 

27Ashtahuanpish ñucanchijpish, cancunapish, ñucanchij huahua huahuacunapish chai 

Diosllatataj yuyarij cashcata ricuchij cachunmi rurarcanchij. Chai altarmi Mandaj 

Diosman cushpa tucuita rupachina cashcata, ñucanchij sacrificiocunata cuna cashcata, 

Dioshuan alli cashcamanta cuna cashcatapish ricuchinga. Chaimi cancunapaj 

huahuacunapish ñucanchij huahuacunataca: “Cancunaca Mandaj Dioshuanca imata 

mana charinguichijchu” mana ningacuna. 

28Chaimi ñucanchijca cashna ninacurcanchij: “Maijancuna ñucanchijta cashpa, mana 

cashpaca ñucanchij huahua huahuacunata cashpa imata nijpica, cashnami nina can: 

Riquichij, ñucanchij yayacunaca Mandaj Diospaj altar shinatamari rurarcacuna. Chai 

altartaca ñucanchij llajtapi Diosman cushpa tucui rupachingapajpish, mana cashpaca 

sacrificiota chaipi cungapajpish mana rurarcacunachu. Ashtahuanpish ñucanchijpish, 

cancunapish chai Diosllatataj yuyarij cashcata ricuchij cachunmari rurarcacuna” 

ningacunami. 

29Mandaj Diosta p'iñachishpa c'ariyana, mana cashpaca Mandaj Diosta caticushcata 

saquinaca ñucanchij yuyaipica amataj tiyashca cachun. Mandaj Diospaj huasi 

ñaupajpi, paipaj altar tiyashca jahua shujtaj altarta rurashpa chaipi Diosman cushpa 

tucuita rupachina, sacrificiota cunapish amataj tiyashca cachun– nircacunami. 

30Rubén aillupaj, Gad aillupaj, Manasés aillupaj huahua huahuacuna chashna 

nishcaca, Finees curapaj, huaranga huaranga israelcunata punta mandajcunapajpish, 

allimi ricurirca. 

31Chaimi Eleazar curapaj churi Fineesca Rubén aillupaj, Gad aillupaj, Manasés 

aillupaj huahuacunataca: –Cancunaca Mandaj Diosmanta caruyana yuyaihuanca mana 

chashna rurashcanguichijchu. Chaimanta Mandaj Dios ñucanchijhuan cashcatami 

yachanchij. Chashna cajpimi tucui israelcunataca mana llaquichinga– nircami. 

32Chai q'uipaca Galaadmantaca Eleazar curapaj churi Fineespish, paihuan rij 

pushajcunapish, Rubén aillupaj, Gad aillupaj huahuacunata caya minchacama 

nishpaca, Canaanpi caj caishuj israelcunapajman tigrarcallacunami. Chaipica 

Galaadpi causacuj israelcuna imalla nishcatami paicunaman tucuita huillarcacuna. 

33Tucui chai huillashcacunaca, Canaanpi caj israelcunapipish alli cajpimi, Mandaj 

Diosta allimari cangui nircacuna. Rubén aillupaj, Gad aillupaj huahuacunahuan 

macanacushpa, paicuna causacun llajtacunata chingachinataca ña mana ashtahuan 

rimanacurcacunachu. 

34Rubén aillupaj, Gad aillupaj huahuacunaca paicuna rurashca altartaca: 

“Ñucanchijpish paicuna shinallataj chai Mandaj Diosllatataj yuyarijcuna cashcata 

ricuchijmi” nishpami, Ed shutita shutichircacuna. 

JOSUÉ 23 

Israelcunata Josué cunashcami 

1Achca punllacuna q'uipami Mandaj Diosca israelcunataca paicunapaj muyundij 

llajtacunahuan ña mana macanacushpa sumajta causachun churarca. Josuepish achca 

huatacunata causashpa, ña yuyaj cashpami, 

2tucui israelcunata, paicunata cunaj yuyajcunandij, mandajcunandij, juezcunandij, 

pushajcunandij cayachishpa cashna nirca: “Ñucaca ña achca huatacunata 

causashcamanta ña yuyajmi cani. 

3Cancunata Mandaj Dios cai llajtapi causajcunata cancunapaj allipaj imallata 

rurashcataca cancunallataj allimi ricurcanguichij. Cancunata Mandaj Diosmari cai 

llajtapi causajcunahuanca cancunamanta macanacurca. 

4Cancuna japina cashca cai llajtacunataca, ñucami cancunapaj aillucunamanca 

sorteashpa curcani. Ña quichushca llajtacunatapish, manaraj quichushca 

llajtacunatapish, inti llujshin ladoman caj Jordán yacumantaca, inti huashicun 

ladoman caj mama cuchacamami chashna curcani. 

5Chai manaraj quichushca llajtacunapi causajcunataca, Mandaj Diosmi cancunapaj 

ñaupajmanta llujshichishpa cachanga. Mandaj Dios cusha nishca shinallatajmi, chai 

llajtacunataca cancuna japinguichij. 

6Moisesman quillcachishca mandashcataca alli ladomanpish lluqui ladomanpish 

amataj anchurishpa, chaitataj pajtachichun nishca mandashcataca tucui fuerzahuan 

pajtachishpa causanguichij. 

7Cancuna, causacun cai llajtapi causaj saquirishca mana israelcunahuan ama 

tandanacungapajmi chashna cana canguichij. Paicunapaj dioscunatapish ama 

adoranguichijchu. Chai dioscunapaj shutipipish ama imata ninguichijchu, chai 

dioscunapajtaca ama ruranguichijchu, paicunapaj ñaupajpipish, ama 

cunguringuichijchu. 

8Cancunaca cunancama ima shina caticushca shinallataj cancunata Mandaj Diosllata 

catinguichij. 

9Mandaj Diosmari cai jatun llajtapi causaj sinchi achca runacunataca cancunapaj 

ñaupajmanta llujshichishpa cacharca. Chaimantami cunan punllacama cancunahuan 

macanacungapajca pi mana shayari tucuncuna. 

10Mandaj Diosca pai nishca shinallataj cancunapaj allipaj pai macanacujpimi 

huaranga runacunatapish shujllataj manchachishpa cachanguichijlla. 

11Mandaj Diosta c'uyashpaca cancunapaj causaitami cuidanguichij. 

12Cai llajtapi mana israelcuna saquirishcacunahuan shujlla tucushpa, Mandaj 

Diosmanta caruyanguichijman. Chashna caishujmanta chaishujmanta tandacushpa, 

ñataj cancunapaj huahuacunatapish cazarachinguichijman. Chashna rurajpica, 

13cai llajtamanta chai saquirishca gentecunataca, Mandaj Dios cancunapaj 

ñaupajmanta mana anchuchina cashcata yachaichij. Ashtahuanpish paicunaca laziyana 

angu shina cancuna churarishpa urmanapajmi canga. Cancunallatataj huashapi 

macana angu shina, ñahuipi casha tiyacuj shinapishmi canga. Cancunata Mandaj Dios, 

cancunaman cushca cai sumaj llajtamanta cancunata tucui chingachingacamami 

chashna llaquichishca canguichij. 

14Ñucaca tucuicunallataj cai pachamanta rina ñanpimi ña yaicugrini. Chaimantami 

caita nini: Cancunata Mandaj Diosca, pai imalla allicunata rurasha nishcataca, 

shujllatapish mana saquishpami tucuita pajtachishca. Chaimanta cancunapaj tucui 

shunguhuan, tucui almahuan Diosta pagui nichij. 

15Cancunata Mandaj Dios tucui allicunata cusha nishcacuna cancunapajman jahuanpi 

jahuanpi shamushca shinallatajmi, mana cazujpipish Mandaj Dios cushca sumaj 

llajtamanta tucui cancunata chingachingacama jahuanpi jahuanpi llaquicuna 

shamunga. 

16Cancunahuan Mandaj Dioshuan ari ninacushcata p'aquishpa, rurashcalla dioscunata 

adoranaman, paicunapaj ñaupajpi cungurinaman rijpica, nina sindirij shina p'iñarishpa 

Mandaj Dios jatunta llaquichijpimi, cancunaca pai cushca sumaj llajtamantaca utca 

chingaringuichij” nircami. 

JOSUÉ 24 

Israelcunata Josué cunashpa caya minchacama nishcami 

1Josueca, Israel tucui aillucunata Siquem llajtapi tandachishpami, paicunata cunaj 

yuyajcunata, mandajcunata, juezcunata, pushajcunata cayajpi Mandaj Diospaj 

ñaupajpi tandanacurcacuna. 

2Chaipimi Josueca, tucui israelcunataca: –Israelcunata Mandaj Diosca cashnami nin: 

Cancunapaj ñaupa yayacunaca Éufrates jatun yacu ch'imbanij llajtapimi manapish 

dioscunata adorashpa causarcacuna. Paica Abrahampaj Nacorpaj yaya Taré shutimi 

carca. 

3Cancunapaj yaya Abrahamtaca, chai jatun yacu ch'imbanijmanta cai Canaanmanca 

ñucami pushamurcani. Tucui cai llajtapimi, caipi chaipi causarca. Ñucaca achca 

huahuacunayuj tucuchunmi paimanca Isaac churita curcani. 

4Isaacmanca Jacob, Esaú churicunatami curcani. Esaú causachunca Seir urcutami 

curcani. Jacob, paipaj churicunandijca Egiptomanmi uriyarcacuna ninmi. 

5Chaimanta llujshichingapajca Moisesta, Aaronta cachashpami, Egiptopi 

causajcunataca jatunta llaquichishpa, cancunataca paicunapaj chaupimanta 

llujshichimurcani. 

6Cancunapaj ñaupa yayacunata Egiptomanta llujshichimujpi ña paicuna cucha 

c'uchuman chayamujpica, egipciocunaca macanacunapaj carrocunandij, caballocunapi 

tiyarishcacunandijmi Puca Cuchacama catimurcacuna. 

7Chaipimi ñucataca Mandaj Dioslla nishpa caparishpa israelcuna mañajpica, 

cancunata caticuj Egipto runacunahuan, cancunahuan chaupipica jatun amsata 

churarcani. Egipcio runacunataca, mama cucha yacupimi tucuita pambarcani. Tucui 

chaicunataca cancunapaj ñahuihuantajmi ricurcanguichij. Chai q'uipaca shitashca 

pambapimi, achca punllacunata causarcanguichij ninmi. 

8Chaimantaca Jordán jatun yacumanta inti llujshin ladoman caj amorreocunapaj 

llajtamanmi pushamurcani. Chaipimi amorreocunaca cancunahuan macanacungapaj 

jatarircacuna. Shina cajpipish paicunataca cancunapaj maquipi ñuca churajpimi, 

misharcanguichij. Paicunapaj allpataca cancunapaj cachunmi japircanguichij ninmi. 

9Chai q'uipaca, Zipor runapaj churi jatun mandaj Balacmi, pai mandacushca Moabpi 

causajcunata pushashpa cancunahuan macanacungapaj jatarircacuna. Chai jatun 

mandaj Balacmi, Beor runapaj churi Balaamtaca, cancunata llaqui tucushca canman 

nichun cayanaman cacharca. 

10Balaam runa israelcunata llaqui tucushca canman nichunca ñuca mana saquijpimi, 

paica israelcunata llaqui tucushca canman ninapaj randica, alli cashca cachun nishpa 

cutin cutin nirca. Chashnami cancunataca paicunapaj maquimanta quishpichircani. 

11Shinallataj Jordán jatun yacuta cancuna ch'imbashpaca, Jericomanmi 

chayamurcanguichij. Jericopi causaj amorreocuna, ferezeocuna, cananeocuna, 

heteocuna, gergeseocuna, heveocuna, jebuseocunaca cancunahuanmi 

macanacurcacuna. Paicunataca ñucami cancunapaj maquipi churarcani ninmi. 

12Amorreocunapaj ishqui jatun mandajcunataca, mana cancunapaj espadahuan, 

cancunapaj arcohuan mishashpachu llujshichishpa cacharcanguichij. Ashtahuanpish 

ñucami tábano chuspicunata cachashpa, manaraj cancuna chayamujpi llujshichishpa 

cacharcani. 

13Ñuca cushca allpacunapi cancuna cunan causacunpica, mana cancunachu 

trabajarcanguichij. Pueblocunatapish mana cancunachu shayachircanguichij. 

Ashtahuanpish mana cancuna tarpushca cashpapish, uvatapish olivostapish 

micucunguichijmi ninmi. 

14Chashna cashcamanta cunanca Mandaj Diosta manchashpa mana nij tucushpalla 

tucui shunguhuan paipajta ruraichij. Cancunapaj ñaupa yayacuna Éufrates yacu uripi 

cashpa shujta dioscunapajta rurashcatapish, Egiptopi cashpa shujta dioscunapajta 

rurashcatapish cancunapaj chaupimanta anchuchishpa, Mandaj Diospajllata 

ruranguichij. 

15Mandaj Diospajta rurashpa causana mana alli yuyachijpica, cunanllataj maijan 

diospajta rurasha nishpapish alli yuyaringuichij. Cancunapaj ñaupa yayacuna, 

Éufrates jatun yacu uripi caj llajtapi causacushpa shujtaj dioscunapajta rurashca shina 

rurasha nishpapish, mana cashpaca cunan cancuna causacun cai llajtapi causaj 

amorreocunapaj dioscunapajta rurashun nishpapish alli yuyaringuichij. Ashtahuanpish 

ñucapish, ñuca huasi familiapish Mandaj Diospajtami rurashun– nircami. 

16Shina nijpi israelcunaca: –Mandaj Diospajta ruranata saquishpa, shujtaj 

dioscunapajta rurana yuyaica amataj tiyashca cachun. 

17Mandaj Diosmari ñucanchijtapish, ñucanchij ñaupa yayacunatapish Egiptopi 

causajcunata huatashca shina paicunapajta ruracunmanta jatun mancharinacunata 

rurashpa llujshichimurca. Paillatajmi ñucanchij maita shamucujpipish cuidamurca. 

Pueblocunata shamucujpipish pai cuidajpimi pasamurcanchij. 

18Mandaj Diosmi ñucanchij pasamuna llajtacunapi causajcunataca ñucanchij 

ñaupajmanta anchuchirca. Shinallataj cai llajtapi causaj amorreocunatapish paimi 

anchuchirca. Chaimanta ñucanchijpish Mandaj Diospajta rurashpami causashun 

ninchij. Paimi ñucanchij Dios– nircacunami. 

19Chaimi Josueca: –Mandaj Diospajtaca cancunaca mana rurai tucunguichijchu. Paica 

jucha illaj Diosmi. Paipajlla causachun munajmi. Cancuna paita mana cazujpica, chai 

juchacunamantaca manataj saquingachu. 

20Mandaj Diosca chashna cashcamantami paita saquishpa shujtaj dioscunapajta 

rurashpa causajpica, cancunataca jatunta llaquichinga. Cancunapaj cai tucui allicunata 

rurashca cashpapish, tucui chingachingacamami llaquichinga– nircami. 

21Chaimi israelcunaca: –Mana chashna rurashunchu, Mandaj Diospajtami rurashun– 

nircacuna. 

22Shina nijpi Josueca: –Mandaj Diospajta ruranata cancunallataj agllashca jahua, 

cancunallataj mana pajtachishpaca cancunapaj jahuallatajmi canga– nijpimi 

israelcunaca: –Ari, ñucanchij jahuallataj cana cashcata yachanchijmi– nircacuna. 

23Chaimi Josueca: –Shinashpaca cancunapaj chaupipi caj manapish dios cajcunataca 

tucuita anchuchishpa, israelcunata Mandaj Diosta shungucuna cumurishpa paillata 

cazujcunataj tucuichij– nirca. 

24Shina nijpi israelcunaca Josuetaca: –Ñucanchijca Mandaj Diospajtami rurashun, pai 

ima nishcatami cazushun– nircacunami. 

25Chai punllallatajmi Josueca, Siquem pueblopica paicuna Mandaj Diospajta 

rurashuntajmi nishpa ari nishcata quillcarca. Ima shina causanata yachachishca 

mandashcacunatapishmi curca. 

26Josueca chai shimicunataca mandashcacunata Dios quillcachishca libropimi 

quillcarca. Chai q'uipaca jatun rumita japishpami, Diospajlla carpa huasi c'uchupi caj 

encina yura ucupi churarca. 

27Chashna churashpami Josueca tucui israelcunataca: –Mandaj Dios cancunata 

imallata mandashcataca, cai rumimi tucuita uyarca. Cai rumica Dios ñucanchijta 

imallata mandashcata yuyachijmi. Cancuna Diosta p'iñachishpa imata 

llullagrishpapish cai rumita ricushpa, ama llullachunmi cai rumitaca caipi churani– 

nircami. 

28Chai q'uipaca Josueca tucui israelcunata paicunapaj llajtacunaman cacharcallami. 

Josué huañushcami 
(Jue 2.6-10) 

29Tucui chaicuna q'uipami Mandaj Diospajta ruraj Nunpaj churi Josueca patsaj 

chunga huatacunayuj cashpa huañurca. 

30Josuetaca, Efrainpaj urcupi caj Timnat-sera shuti pai japishca allpallapitajmi 

pambarcacuna. Chai allpaca, Gaas urcumantaca janaj ladomanmi carca. 

31Josué causacui punllacunapica, israelcunaca Mandaj Diospajllata rurashpami 

causarcacuna. Josué huañushca q'uipaca Mandaj Dios israelcunapaj imallata 

rurashcata ricuj Josuehuan huiñaillataj caj caishuj yuyajcuna causai 

punllacunacamallami Mandaj Diospajta rurashpa causarcacuna. 

Josepaj tullucunata Siquem pueblopi pambashcami 

32Israelcunaca Egiptomanta apamushca Josepaj tullucunataca, Siquem pueblopimi 

pambarcacuna. Chai allpataca yaya Jacobmi, Siquem shuti runapaj yaya Hamorman 

patsaj cullquipi randirca. Chai allpacunami Josepaj huahuacunapaj tucurca. 

Eleazar huañushcami 

33Aaronpaj churi Eleazarpish huañurcami. Paitaca paipaj churi Fineespaj allpapi caj 

urcupimi pambarcacuna. Chai allpaca, Efraín aillupaj urcupimi carca. 

JUECES 

JUECES 1 

Judapaj, Simeonpaj aillucuna Adoni-bezecta prezu japishcami 

1Israelcunaca paicunata pushaj Josué huañushca q'uipami, Mandaj Diostaca: 

“Cananeocunahuanca ¿maijan aillutaj punta macanacugrina canchij?” nishpa 

tapurcacuna. 

2Chaimi Mandaj Diosca: “Judá ailluraj macanacugrichun. Chai allpataca paicunapaj 

maquipimi churani” nirca. 

3Judá ailluca paicunapaj huauqui Simeón aillutaca: “Ñucanchij japina cashca allpata 

quichungapajca ishqui tucushpa, cananeocunahuan macanacugrishun. Chai q'uipaca 

cancuna japina cashca allpata quichungapajpish, ishqui tucushpallataj 

macanacugrishunllami” nijpimi Simeonpaj ailluca Judapaj ailluhuan rirca. 

4Judá aillu macanacunaman chashna huichiyajpica, Mandaj Diosca cananeocunata, 

ferezeocunataca paicunapaj maquipimi churarca. Chaimi paicunataca Bezec pueblopi, 

10.000 runacunata huañuchircacuna. 

5Adoni-bezectapish Bezec pueblopi japishpami paihuanpish macanacushpa 

cananeocunatapish, ferezeocunatapish misharcacuna. 

6Adoni-bezectaca, miticushpa callpacujta catishpa japishpami maquicunamantapish, 

chaquicunamantapish mama dedocunata p'itircacuna. 

7Adoni-bezecca cashnami nirca: “Ñaupaca ñucamari canchis chunga jatun 

mandajcunata paicunapaj maquicunamantapish, chaquicunamantapish mama 

dedocunata p'itichircani. Paicunaca ñuca micucushpa urmachishcallatami meza 

ucumanta japishpa micujcuna carca. Ñuca imashinami paicunata llaquichircani, chai 

shinallatajmari ñucatapish Diosca llaquichin” nircami. Chai q'uipaca paitaca 

Jerusalenman apajpimi chaipi huañurca. 

Judá ailluca Jerusalenta, Hebronta japishcami 

8Judapaj ailluca, Jerusalenpi causajcunapajman rishpa mishashpaca tucuita japishpa, 

tucuicunata espadahuan huañuchishpami, chai pueblotapish tucuita rupachircacuna. 

9Chai q'uipaca, Judapaj ailluca urcucunapi, Neguev pambacunapi, pambajlla 

llajtacunapi causaj cananeocunahuan macanamanmi uriyarcacuna. 

10Judapaj ailluca, Hebronpi causaj cananeocunahuanpishmi macanacunaman rirca. 

Chai pueblopi causajcunata mandaj Sesai, Ahimán, Talmai runacunatapishmi 

huañuchircacuna. Chai puebloca ñaupaca, Quiriat-arba shutimi carca. 

Otonielca macanacuita mishashcamanta paipaj huarmi cachun Acsa shuti 
huarmita chasquishcami 

(Jos 15.15-19) 



493 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

11Chaimantaca Judapaj ailluca, Debirpi causajcunahuan macanacunamanmi rirca. 

Chai puebloca ñaupaca, Quiriat-sefer shutimi carca. 

12Chaipimi Caleb runaca: “Maijanpish Quiriat-seferpi causajcunahuan macanacushpa 

mishajmanca, Acsa shuti ñuca ushushitami paipaj huarmi cachun cusha” nirca. 

13Chai macanacuipica Calebpaj q'uipa huauqui Cenazpaj churi Otonielmi misharca. 

Chaimi Calebca, Acsa shuti paipaj ushushita Otonielmanca paipaj huarmi cachun 

curca. 

14Otonielca paipaj huarmi paihuan ña rigrijpimi, tarpuna allpacunata cambaj yayata 

mañai nishpa yachachirca. Acsa huarmi burromanta uricujpimi, paipaj yaya Calebca: 

–¿Imatataj ningui?– nishpa tapurca. 

15Chaimi paica: –Ñucami cantaca shuj mañanata mañasha nini. Neguev pambapica 

allpacunataca ñami curcangui. Cunanca pugyu yacuyuj allpacunatapish cuhuayari– 

nijpimi, Calebca jahuamanpish ucumanpish pugyu yacuyuj allpacunata curca. 

Judapaj, Benjaminpaj aillucuna allpacunata ashtahuan japishcami 

16Moisespaj suegro ceneopaj huahua huahuacunaca palmera yuracuna tiyan 

pueblomantami, Judapi tiyaj shitashca pambaman Judapaj ailluhuan huichi rircacuna. 

Chai pambaca, Arad shuti pueblo c'uchullapi caj Neguev shuti pambapimi carca. 

Paicunaca chaipi causajcunahuanmi causarcacuna. 

17Judapaj ailluca paipaj huauqui Simeonpaj ailluhuan rishpami, Sefat pueblopi causaj 

cananeocunahuan macanacushpa mishashpaca, pueblotapish tucui chingachishpa, chai 

pueblotaca Horma shutita shutichircacuna. 

18Judapaj ailluca Gaza, Ascalón, Ecrón pueblocunataca chai muyundij 

llajtacunandijmi japircacuna. 

19Judapaj ailluca, Mandaj Dios paicunahuan cajpimi, urcucunapi causajcunataca 

llujshichishpa cacharcacuna. Ashtahuanpish pambacunapi causajcunaca, fierro 

carrocunata charijcuna cajpimi paicunataca mana llujshichishpa cachai tucurcacuna. 

20Calebmanca Moisés nishca shinallataj Hebrón pueblotami curcacuna. Paica Anacpaj 

quimsa churicunatami chai llajtamanta llujshichishpa cacharca. 

21Benjaminpaj ailluca, Jerusalenpi causaj jebuseocunataca mana llujshichishpa 

cacharcacunachu. Jebuseocunaca Benjaminpaj ailluhuanmi Jerusalenpi cunancama 

causacuncuna. 

Josepaj aillu Bet-el pueblota japishcami 

22Josepaj aillupish Bet-elpi causajcunahuan macanacungapajmi huichiyarcacuna. 

Mandaj Diosca paicunahuanmi carca. 

23Josepaj ailluca Bet-elpica purij shinalla ricujcunatami churarca. Chai puebloca 

ñaupamanca, Luz shutimi carca. 

24Purij shinalla ricujcunaca chai pueblomanta llujshicuj shuj runahuan tupashpaca: 

“Cai puebloman yaicunata ricuchihuai. Can ricuchijpica cantaca mana 

huañuchishunchu” nircacunami. 

25Chai runa chai puebloman maita yaicunata ricuchijpimi, paicunaca chai pueblopi 

causajcunataca tucuicunata espadacunahuan huañuchircacuna. Chai runallatami paipaj 

huasi ucupurandij llujshishpa richun saquircacuna. 

26Chai runaca heteocunapaj llajtaman rishpami, shujtaj pueblota shayachirca. Chai 

pueblotaca Luz shutitami shutichirca, cunancama chai shutillatajmi. 

Manasespaj, Efrainpaj aillucuna allpacunata ashtahuan japishcami 

27Manasespaj aillupish Bet-seán, Taanac, Dor, Ibleam, Meguido pueblocunapi 

causajcunata, chai muyundij llajtacunapi causajcunatapish mana llujshichishpa 

cacharcacunachu. Chaimantami chaipi causaj cananeocunaca chaillapitaj causashpa 

catircacuna. 

28Israelcunaca ashtahuan c'ari c'ari tucushpa ña tucuita paicuna mandashpami 

cananeocunataca yallitaj paicunapajta trabajachishpa causarcacuna. Ashtahuanpish 

paicunataca mana llujshichishpa cacharcacunachu. 

29Efrainpaj aillupish, Gezerpi causaj cananeocunataca, mana llujshichishpa 

cacharcacunachu. Ashtahuanpish cananeocunataca, paicunahuan causachun 

saquircallami. 

Caishuj aillucunapish allpacunata ashtahuan japishcami 

30Zabulonpaj aillupish Quitrón, Naalal pueblocunapi causaj cananeocunataca, mana 

llujshichishpa cacharcacunachu. Ashtahuanpish cananeocunaca Zabulón aillupajta 

yallitaj trabajashpa paicunapaj chaupillapitajmi causarcacuna. 

31Aserpaj aillupish Aco, Sidón, Ahlab, Aczib, Helba, Afec, Rehobpi causaj 

cananeocunataca mana llujshichishpa cacharcacunachu. 

32Aserpaj ailluca cananeocunata mana llujshichishpa cachashpami, chaipi causaj 

cashca cananeocunallahuantaj causarcacuna. 

33Neftalipaj aillupish Bet-semespi causajcunata, Bet-anatpi causajcunatapish mana 

llujshichishpa cacharcacunachu. Paicunapish chai llajtapi causaj cashca 

cananeocunallahuantajmi causarcacuna. Bet-semespi causaj, Bet-anatpi causaj cashca 

cananeocunaca Neftalí aillupajta yallitaj trabajashpallami causarcacuna. 

34Amorreocunaca, Danpaj aillutaca pambajlla llajtacunaman uriyachun mana 

saquishpami, urcucunaman catircacuna. 

35Chashnami amorreocunaca Heres urcupi, Ajalón, Saalbim pueblocunapi causashpa 

catircallacuna. Josepaj ailluca ña c'ari c'ari tucushpami, amorreocunataca paicunapajta 

yallitaj trabajachishpa causarcacuna. 

36Amorreocunapaj lindeca Acrabim huichimantaca, Sela pueblomanta jahuacamami 

carca. 

JUECES 2 

Mandaj Diospaj ángel Boquim pueblopi cashcami 

1Mandaj Diospaj angelca, Gilgal pueblomanta Boquim puebloman huichi rishpami 

israelcunataca: “Ñucami cancunataca Egiptomanta llujshichishpa, cancunapaj ñaupa 

yayacunaman ñuca cushami nishca llajtaman pushamurcani. Chai punllallatajmi 

paicunamanca: Ñuca cancunahuan ari ninacushcataca, manataj p'aquishachu. 

2Ashtahuanca cancunaca cai llajtapi causajcunahuan, imata mana ari ninacushpa, 

paicunapaj altarcunatapish tucui urmachinallami canguichij nircani. Ashtahuanpish 

cancunaca ñuca mandashcataca manamari uyashcanguichijchu. Riqui manamari 

chashna rurashcanguichijchu. 

3Chaimanta cunanca ñucapish cai llajtapi causajcunataca cancunapaj ñaupajmanta 

mana anchuchishachu. Paicunaca cancunapajca huashapi macana angu shinami canga. 

Paicunapaj dioscunapish cancuna ñitcana rumi shinami canga” nircami. 

4Mandaj Diospaj ángel chashna rimajpica, tucui israelcunami sinchita caparishpa 

huacarcacuna. 

5Chaimantami chai pambataca, Boquim shutita shutichircacuna. Chaillapitajmi 

Mandaj Diosmanpish sacrificiota curcacuna. 

Josué huañushcami 
(Jos 24.29–31) 

6Israelcunata Josué caya minchacama nijpica, tucui aillucunami paicuna maillapi 

japishca allpapi causanaman tigrarcacuna. 

7Josué causacui punllacunapica, israelcunaca Mandaj Diospajllatami rurashpa 

causarcacuna. Josué huañushca q'uipaca Mandaj Dios israelcunapaj imallata 

rurashcata ricuj Josuehuan huiñaillataj caj caishuj yuyajcuna causai 

punllacunacamallami Mandaj Diospajta rurashpa causarcacuna. 

8Mandaj Diospajta ruraj Nunpaj churi Josueca, 110 huatayuj cashpami huañurca. 

9Josuetaca, Efrainpaj urcupi caj Timnat-sera shuti pai japishca allpallapitajmi 

pambarcacuna. Chai allpaca Gaas urcumantaca janaj ladomanmi carca. 

10Josuehuan huiñai israelcunapish huañushpami paicunapaj ñaupa yayacunahuan 

tandanacugrirca. Q'uipa huiñai israelcunaca Mandaj Diostaca mana rijsircacunachu. 

Israelcunapaj pai imalla rurashcatapish mana yacharcacunachu. 

Israelcuna Diosmanta caruyashcapish juezcuna imallata rurashcapish 

11Chai q'uipaca israelcunaca Mandaj Diospaj ñaupajpica millaita rurashpami Baal 

dioscunapajta rurashpa causarcacuna. 

12Chashnami paicunapaj ñaupa yayacunata Egiptomanta llujshichimuj Mandaj 

Diostaca saquircacuna. Paicunaca paicunapaj muyundij llajtacunapi causajcunapaj 

dioscunapajmanmi rircacuna. Chaicunata adorashpami Mandaj Diostaca yallitaj 

p'iñachircacuna. 

13Mandaj Diosta saquishpami Baal, Astarot shuti manapish dioscunata adorarcacuna. 

14Chaimantami Mandaj Diosca israelcunahuanca nina sindirij shina p'iñarishpa, 

shuhuacuna shamushpa tucui imalla charishcacunata quichuchun shuhuacunapaj 

maquipi churarca. Chai muyundij llajtacunapi causaj paicunata p'iñajcunapaj 

maquipipish churajpimi, paicunata p'iñajcunahuanca mana ch'imbapura shayari 

tucurcacuna. 

15Maipi macanacungapaj llujshishpapish Mandaj Dios paicunata nishca shinallataj 

paipaj maqui paicunata llaquichicujpimi, paicunata p'iñajcunataca manataj mishai 

tucurcacuna. Mandaj Diosca pai nishca shinallataj manataj mishachijpimi, 

israelcunaca jatun llaquita apacurcalla. 

16Mandaj Diosca paicunata llaquichijcunapaj maquimanta quishpichichunca 

juezcunatami churarca. 

17Israelcunaca Mandaj Dios churashca juezcunatapish mana cazushpami, manapish 

dioscunata catinata mana saquishpa chaicunata adorarcacuna. Chashnami paicunapaj 

yayacuna Mandaj Diospaj mandashcacunata cazucushca ñanmantaca utca 

anchurircacuna. Paicunapaj yayacuna rurashca shinaca mana rurarcacunachu. 

18Mandaj Diosca juezcunata churashpaca maijan jueztami pai churan chaihuanmi 

carca. Chaimantami chai juez pushacui punllacunapica, israelcunata p'iñajcunapaj 

maquimantaca quishpichij carca. Paicunata llaquichijcuna llaquichicujpi llaquihuan 

cashpa aij nishcacunata uyashpami, paicunata llaquina yuyai tucushpa juezta 

churashpa Mandaj Diosca quishpichirca. 

19Mandaj Dios churashca juez huañujpica, millaita ruranaman tigrarcallacunami. 

Manapish dios cajcunata catishpa, chaicunapajta rurashpa paicunapaj ñaupajpi 

cungurishpami, paicunapaj yayacunatapish yalli millaita rurarcacuna. Chai 

dioscunapajta ruranamanta, chai mana alli ñanmantaca manataj anchusha 

nircacunachu. 

20Chaimantami Mandaj Diosca tucui israelcunahuanca nina sindirij shina yallitaj 

p'iñarishpa cashna nirca: “Cai gentecunaca ñucahuan, paicunapaj yayacunahuan ari 

ninacushpa pajtachichuntaj nishcatami mana cazuncuna. Ñuca rimashcacunatami 

mana uyancuna. 

21Chaimanta ñucapish Josué causacushpa manaraj llujshichishpa cachashca 

llajtacunamantaca paicunapaj ñaupajmanta mana llujshichishpa cachashachu” 

nircami. 

22Paicunata chai llajtacunamanta mana llujshichishpa cachashpaca, Mandaj Diosca 

israelcunataca paicunapaj ñaupa yayacuna shina paita alli cazujta, mana cazujta 

ricungapajmi manaraj llujshichishpa cacharca. 

23Chaipajmi Mandaj Diosca, chai llajtapi causajcunataca Josuellataj tucuita 

llujshichishpa cachachunca mana paipaj maquipi churarca. 

JUECES 3 

Mandaj Diosta cazujta mana cazujta israelcunata ricungapaj manaraj 
llujshichishpa cachashca llajtacunami 

1Canaanta japingapaj israelcuna macanacucujpi manaraj huacharishca israelcunata 

cazujta mana cazujta ricungapajmi Mandaj Diosllataj paicunataca saquirca. 

2Macanacuipi nunca mana caj q'uipa huiñai israelcuna ima shina macanacunata 

yachachunpishmi saquircaraj. Chai llajtacunaca caicunami: 

3Filisteocunata pichca jatun mandajcuna, tucui cananeocuna, sidoniocuna, Lívano 

urcupi causaj heveocunapishmi carca. Paicunaca Baal-hermón urcumantaca, 

Hamatman rinacamami causarcacuna. 

4Israelcunataca paicunapaj yayacunaman Moisesta huillachishca pai mandashcacunata 

cazujta, mana cazujta ricungapajmi chai gentecunataca chaillapitaj saquirca. 

5Chashnami israelcunaca cananeocunahuan, heteocunahuan, amorreocunahuan, 

ferezeocunahuan, heveocunahuan, jebuseocunahuan chagru causarcacuna. 

6Israelcunaca mana israelcunapaj ushushicunatapishmi paicunapaj huarmi cachun 

japircacuna. Paicunapaj ushushicunatapish mana israelcunapaj churicunamanmi 

curcacuna. Chashna rurashpaca mana israelcunapaj dioscunapajtapishmi rurarcacuna. 

Israelcunata Cusan-risataim llaquichicujpi Otoniel quishpichishcami 

7Israelcunaca Mandaj Diospaj ñaupajpica millaita rurashpami, paicunata Mandaj 

Diostaca cungarircacuna. Baal dioscunatapish, Asera huarmi diosman rijchajta 

rurashca dioscunapajtapish rurashpami causarcacuna. 

8Chaimantami Mandaj Diosca israelcunahuanca nina sindirij shina yallitaj p'iñarishpa, 

Mesopotamia llajtata jatun mandaj Cusan-risataimpaj maquipi churarca. Israelcunaca 

pusaj huatatami chai mandajpajta rurashpa causarcacuna. 

9Chaipi llaquita apacushpami, israelcunaca Mandaj Diosta caparishpa mañarcacuna. 

Chaimi Mandaj Diosca paicunata llujshichichunca shuj pushajta churashpa chai 

llaquimanta llujshichirca. Chai runaca Calebpaj q'uipa huauqui Cenazpaj churi 

Otonielmi carca. 

10Otonielca Mandaj Diospaj Espíritu paipaj jahuaman shamujpimi, israelcunapaj juez 

tucurca. Pai macanacunaman llujshijpica Siria llajtata jatun mandaj Cusan-

risataimtaca Otonielpaj maquipimi Mandaj Diosca churarca. Chaimi Otonielca Cusan-

risataimtaca misharca. 

11Otoniel mandacui chuscu chunga huatacunataca israelcunaca sumajtami 

causarcacuna. Chai q'uipami Cenazpaj churi Otonielca huañurca. 

Israelcunata Moabitacuna llaquichicujpi Aod quishpichishcami 

12Israelcunaca cutinllatajmi Mandaj Diospaj ñaupajpi millaita rurarcacuna. Paicuna 

Mandaj Diospaj ñaupajpi millaita rurashcamantaca, Moab llajtata jatun mandaj 

Eglontami israelcunata llaquichichun paicunata yalli c'ari c'arita Mandaj Diosca 

rurarca. 

13Chaimi Moab llajtata jatun mandajca Amón llajtahuan, Amalec llajtahuan 

tandanacushpa shamushpaca, israelcunata huañuchishpa Palmera yuracuna tiyan 

pueblota quichurcacuna. 

14Chaimi israelcunaca chunga pusaj huatacunata, Moab llajtata jatun mandaj 

Eglonpajta rurashpa causarcacuna. 

15Chaipi llaquita apacushpami, israelcunaca Mandaj Diosta caparishpa mañarcacuna. 

Mandaj Diosca paicunata llujshichichunca Benjamín aillumanta Gerapaj churi 

Aodtami agllarca. Aodca lluquimi carca. Israelcunaca Moab llajtata jatun mandaj 

Eglonman convidanata cugrichunmi Aodta cacharcacuna. 

16Aodca, ishqui filoyuj chaupi metro shina suni espadatami rurashca carca. Paica 

churana ucupi chumbillirishpami alli lado changa uripi aparca. 

17Chashna rishpami Aodca, Moab llajtata jatun mandaj Eglonman convidanata curca. 

Eglonca gordoyashca runami carca. 

18Convidanata cushca q'uipaca, Eglonca Aodtaca paihuan shamujcunandij caya 

minchacama nishpami cacharca. 

19Chaimanta tigracushpaca rurashcalla dioscuna tiyan Gilgalman ñalla 

chayagricushpami, Aodca Eglonpajman tigrarca. Ña chayashpaca: –Jatun mandaj, 

quiquinlla yachana shuj huillanatami charini– nijpimi Eglonca, paipajta rurajcunataca 

upajlla canllaman llujshichij nirca. 

20Ña tucui llujshijpica, usia punllacunapi tiyana ucupi paicunalla saquirishpami 

Aodca: –Can jatun mandajmanca, Dios ima nishcatamari huillaj shamuni– nijpimi 

Eglonca, pai tiyanamanta jatarirca. 

21Pai jatarijpica Aodca, alli lado changamanta lluqui maquihuan espadata 

surcushcahuanmi Eglonpaj huijsapi satirca. 

22Eglonca yallitaj gordoyashca cajpimi, espadata satijpica maqui lutsanandij tucui 

yaicurca. Chaimi Aodca espadata mana surcui tucushpa chaillapitaj saquijpi mapa 

llujshirca. 

23Aodca, corredorman llujshishpami, pungucunata jatun fierro aldabahuan alli 

churashpa llujshishpa rirca. 

24Ña llujshishpa rishca q'uipa jatun mandajpajta rurajcuna shamushpaca, usia 

punllacunapi tiyana ucupaj pungucuna huichcashca cashcata ricushpaca: “Jatun 

mandajca usia punllacunapi tiyana ucupi mapangapajmari huichcarishca canga” 

ninacurcacuna. 

25Ña unita shuyashca q'uipa punguta mana pascajpi caita chaita yuyacushpallami, 

llaveta japishpa punguta pascashpaca, jatun mandajtaca pambapi huañushca siricujta 

japircacuna. 

26Paicuna chashna uniyangacamaca Aodca utca rishpami, rurashcalla dioscuna tiyan 

Gilgalta pasashpa Seiratpi miticushpa quishpirirca. 

27Israel llajtaman chayashpaca, Aodca tucuicunata tandachingapajmi Efraín urcupi 

gachupi tocarca. Tucuicuna tandanacushpami chai urcumanta paihuan uriyamurca. 

Aodca paicunata ñaupashcami uriyamurca. 

28Chaipimi Aodca: “Cancunata p'iñaj moabitacunataca Mandaj Diosca cancunapaj 

maquipimari churashca. Ñucata catishpa jacuchijlla” nirca. Paicunaca Aodta catishpa 

rishpami, Jordán yacuta ch'imbanallapi junda shayarishpa, moabitacunataca 

shujllatapish ch'imbachun mana saquircacuna. 

29Chaipimi moabitacunataca 10.000 runacunata huañuchircacuna. Paicunaca c'ari 

c'aricuna, alli macanacunata yachajcuna cashpapish shujllapish mana 

quishpirircacunachu. 

30Chashnami moabitacunaca israelcunapaj maquipi ñapish urmarcacuna. Chaimantaca 

israelcunapaj llajtapica pusaj chunga huatacunatami sumaj causai tiyarca. 

Israelcunata filisteocuna llaquichicujpi Samgar quishpichishcami 

31Aodpaj q'uipaca, Anatpaj churi Samgarmi israelcunapaj juez tucurca. Paimi 

filisteocunataca huagracunata tujsina garrochahuan, 600 runacunata huañuchirca. 

Chashnami paipish israelcuna llaquita apacushcamantaca quishpichirca. 

JUECES 4 

Deborapish, Baracpish Sisarata mishashcami 

1Aod huañushca q'uipaca israelcunaca, cutinllatajmi Mandaj Diospaj ñaupajpi millaita 

rurai callarircacuna. 

2Chaimantami Mandaj Diosca, Canaán llajtata jatun mandaj Jabinpaj maquipi 

churarca. Pai mandashpa tiyanaca Hazor pueblopimi carca. Paipaj soldadocunata 

mandajca Sísara runami carca. Paica Haroset-goim pueblopimi causarca. 

3Jabín shuti mandajca, 900 fierro carrocunatami charirca. Paica israelcunataca, ishqui 

chunga huatacunatami jatunta llaquichishpa causarca. Chaimi israelcunaca Mandaj 

Diostaca caparishpa mañarcacuna. 

4Chai huatacunapica israelcunataca, Débora profeta huarmimi mandacurca. Paica 

Lapidot runapaj huarmimi carca. 

5Débora huarmica Deborapaj palmera yura nishca ucupimi tiyaj carca. Israelcunaca 

paicunapura p'iñacushcata Débora huarmi allichichunca chaimanmi rijcuna carca. 

Chaica Efrainpaj urcucunapi caj Ramá, Bet-el pueblocuna chaupipimi carca. 

6Chai Débora huarmimi, Cedespi causaj Neftalí aillupuramanta caj Abinoampaj churi 

Baracta cayanaman cachashpa cashna nirca: –Israelcunata Mandaj Diosca cantaca 

¿manachu cashna mandarca?: Tabor urcuman rishpa cambaj gentecunata tandachi. 

Paicunataca Neftalipaj, Zabulonpaj aillucunamanta, 10.000 gentecunata canhuan 

cachun tandachi. 

7Ñucaca jatun mandaj Jabinpaj soldadocunata mandaj Sisaratami Cisón jatun 

yacuman paipaj carrocunandij, soldadocunandij cambajman shamuchun yuyaita 

cugrini. Chaipimi paicunataca cambaj maquipimi churasha nishpa Mandaj Diosca 

¿manachu nirca?– nircami. 

8Chaimi Baracpish: –Can ñucahuan rijpica, ñucapish rishami. Can mana ñucahuan 

rijpica, ñucapish mana rishachu– nirca. 

9Shina nijpi Débora huarmica: –Shinashpaca, ñucapish canhuan risha. Cai 

macanacuipica, Sisarataca shuj huarmipaj maquipimi Mandaj Diosca churanga. 

Chaimanta chai macanacuita mishashcamantaca mana canchu alli nishca saquiringui– 

nijpimi, Débora huarmica jatarishcahuan Barac runahuan Cedesman rirca. 

10Barac runaca Cedespi Zabulonpaj, Neftalipaj aillucunamanta, 10.000 runacunata 

tandachishpami, macanacuiman huichiyarca. Débora huarmipish paihuanmi 

huichiyarca. 

11Moisespaj suegro Hobab runapaj churi Heberca ceneocunapuramantami carca. Paica 

paicunapuramanta ch'icanyashpami, Cedes pueblo c'uchullapi caj Zaanaim pambapi 

tiyaj jatun yura c'uchullapi carpa huasita shayachishpa causacurca. 

12Abinoampaj churi Barac runa macanacungapaj Tabor urcuman llujshishcatami, 

Sisaraman huillanaman chayamurca. 

13Chaimantami Sísara runaca tucui paipaj carrocunata tandachirca. Paica 900 fierro 

carrocunandij, tucui paipaj soldadocunandijmi tandachirca. Chashna tandachishpami 

Haroset-goimmantaca Cisón jatun yacucama rirca. 

14Débora huarmica Baractaca: –Jatari, cai punllami Mandaj Diosca Sisarataca, cambaj 

maquipi churashca. Mandaj Diosca cambaj soldadocunata ñaupashcami rigrin– 

nijpimi Baracca, pai tandachishca 10.000 soldadocunata ñaupashca Tabor urcumanta 

uriyarca. 

15Ña macanacungapaj shayarijpica, carropi caj soldadocunatapish, caishuj 

soldadocunatapishmi Baracpaj espadata manchana yuyaita Mandaj Diosca curca. 

Chaimi Sísara runaca paipaj carromanta uriyashcahuan chaquillahuan miticunaman 

callparca. 

16Barac runaca, Sisarapaj soldadocunataca, carrocunandij, soldadocunandijmi, 

Haroset-goimcama catishpa tucuchirca. Chai punllaca Sisarapaj soldadocunaca 

shujllapish mana saquirishpami espadapi tucuicuna huañurcacuna. 

17Sísara runaca chaquillahuan miticushpa rishpaca, ceneopuramanta caj Heberpaj 

huarmi Jaelpaj carpa huasipimi miticugrirca. Hazor pueblota jatun mandaj Jabinhuan 

ceneopuramanta caj Heber runapaj huasi ucupurahuanca mana p'iñanacushcacunachu 

carca. Chaimantami chaipi miticugrirca. 

18Jael huarmi Sisarata tupanaman llujshishpaca: –Ñuca amito, ama manchashpa ñuca 

huasiman shamupailla– nircami. Paipaj carpa huasiman yaicujpica, Jael huarmica shuj 

jatun linsohuanmi pilluchishpa churarca. 

19Chaipimi Sísara runaca: –Ñucami yacunaihuan cani, asha yacuta ubyachihuai– 

nishpa rogajpi, Jael huarmica lechehuan caj capachuta pascashpa ubyachun curca. Ña 

ubyajpica cutinllataj linsohuan pilluchircallami. 

20Chaipimi Sísara runaca, Jael huarmitaca: –Carpa huasi pungullapi shuyai. Maijan 

shamushpa: Pi caipichu nishpa canta tapujpica: Mana pi caipichu ningui– nirca. 

21Sísara runaca shaicushca yallitaj dorminaihuan cashpami huañuita dormirca. Chaimi 

Heberpaj huarmi Jaelca carpa huasita charichina ishtacatapish, tacana mazotapish 

japishpa, Sisarapajman upajlla c'uchuyashpaca, rinrin jahuanijllapi sinchita tacashpa 

chai ishtacataca pambacama yaicuchirca. Chashnami Sísara runaca huañurca. 

22Sísara runata Barac catishpa ricujpimi, Jael huarmi tupanaman llujshishpaca: –Can 

mashcacushca runata shamui ricuchisha– nirca. Barac runa chai huarmipaj huasiman 

yaicushpaca Sisarataca, rinrin jahuanijpi ishtacata satishca, huañushca siricujtami 

ricurca. 

23Chashnami Mandaj Diosca Canaanta jatun mandaj Jabintaca israelcunapaj ñaupajpi 

jatunta llaquichishpa cumurichirca. 

24Chai punllamantapachami israelcunaca ashtahuan ashtahuan yallitaj c'ari c'ari 

tucushpa, Canaanta jatun mandaj Jabintaca tucui chingachingacama llaquichirca. 

JUECES 5 

Débora huarmihuan Barac runahuan cantashcami 

1Chai macanacuita mishashca punllami Débora huarmihuan, Abinoampaj churi Barac 

runahuanca cashna cantarcacuna: 

2“Israelcunata pushajcunata macanacuiman puntapi richun Mandaj Dios 

churashcamanta, tucui israelcunapish paicunapaj munaimanta macanacuiman 

llujshishcamanta, Mandaj Diostaca tucuicuna alabaichij. 

3¡Uyaichij jatun mandajcuna! ¡Uyaichij, llajtata mandajcuna! Ñucami Mandaj Diosta 

cantagrini. Israelcunapaj Mandaj Diostaca cuerdayuj tocanacunapi tocashpami 

cantagrini. Paica israelcunapaj Diosmi. 

4Mandaj Dioslla, Seir urcumanta can llujshijpica, Edom pambamanta can rijpica, 

allpaca chujchurcami. Jahua pachamantaca yacumi shuturca. Jahua pacha 

p'uyumantaca tamyarcami. 

5Mandaj Diospaj ñaupajpica urcucunapish chujchurcamari. Israelcunata Mandaj 

Diospaj ñaupajpica, Sinaí urcupish chujchurcamari. 

6Anat runapaj churi Samgar causai punllacunapish, Jael huarmi causai punllacunapish 

ñancunaca shitashcami saquirirca. Chai ñanta purijcunaca, chaqui ñancunatami rijcuna 

carca. 

7Israelca urmarcamari. Tarpuna allpacunaca shitashcamari saquirirca. Débora huarmi 

shayaringacamami chashna carca. Israelcunapajca mama shinami shayarircani. 

8Tucuicuna shujtaj dioscunata catishcamantaca. Macanacuica pungullapi shina mana 

illarcachu. 

40.000 israelcunapica ¿shuj escudollatapish, shuj lanzallatapish ricushcanguichijchu? 

9Israelcunata mandajcuna, ñuca shunguca cancunahuanmi. Quiquin munaimanta 

macanacuiman llujshijcuna ñuca shunguca cancunahuanmi. Mandaj Diostaca 

alabaichij. 

10Yuraj burrocunapi tiyarishca purijcunapish, llaquicunata allichijcunapish, 

maimanpish chaquillahuan purijcunapish Mandaj Diosta alabaichij. 

11Arcoyujcuna bullacushca chingarishcataca, animalcunaman yacuta ubyachina 

pugyucunapi huillaichij. Chaitaca Mandaj Dios mishachijpi mishashcata cutin cutin 

huillaichij. Israelcuna mishashcataca tucui uchilla pueblocunapipish huillaichij. 

Chaimi Mandaj Diospaj israelcunaca paipaj huasi punguman shamungacuna. 

12Rijchariyari, jatariyari, Débora. Rijchariyari, jatariyari, cantota cantayari. 

Abinoampaj churi Barac, jatariyari. Prezucunata pushayari. 

13Tucui alli nishcacunapish rircacunami. Mandaj Diospaj israelcunaca Mandaj 

Diosmanta jatun tucushcacunahuan macanacungapajmi rirca. 

14Amalecpi causaj Efrainpaj aillupish shamurcacunami. Benjaminpaj ailluta 

mandajpish tucui paipajcunandijmi canta catishpa shamurcacuna. Maquirpaj ailluta 

mandajcunapish uriyamurcacunami. Zabulonpaj aillupish mandana varata 

charijcunami shamurcacuna. 

15Isacarpaj ailluta pushajcunapish Deborahuanmi rircacuna. Isacarpaj aillupish Barac 

shinallatajmi rirca. Chaquillahuan rishpami pugru pambaman chayarca. Rubenpaj 

aillupurapica jatun yuyarinacuimi tiyarca. 

16Rubenpaj aillu, ¿ima nishpataj oveja corralpi saquirircanguichij? ¿Oveja canlla 

huacashcata uyangapajchu saquirircangui? Rubenpaj ailluca, achca jatun runacuna 

cashpapish manchacujcunamari. 

17Galaadpi causajcunapish Jordán yacu ch'imbanijpimi saquirircacuna. Danpaj ailluca 

¿ima nishpataj barcocuna c'uchullapi carca? Aserpaj aillupish mama cucha 

c'uchullapimi saquirirca. Barcocuna shayarinallapimi carca. 

18Zabulonpaj ailluca huañungapajpish rircallami. Neftalipaj aillupish jatun 

urcucunaman rircallami. 

19Jatun mandajcuna shamushpami macanacurcacuna. Canaanta jatun mandajcuna 

shamushpami macanacurcacuna. Meguido yacu c'uchullapi caj Taanacpimi 

macanacurcacuna. Chai macanacuipica, ima cullquita mana japishpami tigrarcacuna. 

20Jahua pachamanta luzerocunapish macanacurcami. Luzerocunapish paicuna 

tiyanamantami Sisarahuan macanacurca. 

21Cisón jatun yacu, ñaupamanta tiyaj yacu. P'iñajcunataca p'ichajtami aparcangui. 

Ñuca almalla ama manchashpa rishun. 

22Caballocunapish sillucuna t'alaj t'alajmi callparcacuna. C'ari c'ari soldadocuna 

tiyarishpa rijpimi, chashna uyarirca. 

23Mandaj Diospaj angelca: “Meroz llajtataca llaqui tucushca canman nichij. Chaipi 

causajcunataca jatunta llaquichishcataj cachun nichij. Paicunallatajmi Mandaj Diospaj 

soldadocunataca mana ayudarca. C'ari c'ari tucushcacunahuan Mandaj Diospaj 

soldadocuna macanacucujpi mana ayudarcachu” nircami. 

24Tucui huarmicunapurapica Jael huarmica alli nishca cachun. Paica Ceneocunapura 

Heberpaj huarmimi. Carpa huasipi caj tucui huarmicunapurapipish Jael huarmica alli 

nishca cachun. 

25Sísara runaca yacutami mañarca, Jael huarmica lechetami curca. Alli 

nishcacunaman carana tasapimi lecheta curca. 

26Maquita chutashpaca ishtacatami japirca. Alli maquihuanca, trabajajcunapaj tacana 

mazotami japirca. Chaihuanca Sisarapaj umapimi tacarca. Rinrin quinripi tacashpami, 

caishuj ladoman pasachirca. 

27Sísara runaca Jaelpaj ñaupajpimi nanaihuan curpayaricurca. Chashna 

curpayarishpaca Jaelpaj ñaupajpimi urmarca. Pai urmashca pamballapitajmi huañurca. 

28Sisarapaj mamaca, ventanaman asomarishpami, ventanata tapangapaj churashca 

caspicuna huashaman shayarishpaca: ¿Ima nishpashi paipaj carroca mana utca 

chayamun? Macanacungapaj pai charishca alli carroca ¿ima nishpashi yalli uniyan? 

nishpami caparirca. 

29Chaimi chaipi caj yachaisapa huarmicunapish, paipaj mamallatajpish: 

30¿Manachu macanacuipi imalla japishcacunata chaupinacucunga? Macanacuita 

mishajcunaca shuj shuj solteracunatachari mana cashpaca ishqui ishquitachari 

chaupinacucuncuna. Tucui laya coloryuj sumaj churanacunatachari Sisaramanca 

cucuncuna. Macanacuita mishashpa imallata japijcunata mandajcunamanca coloryuj 

churanata, ishquindij ladoman bordashca cungallinatachari cucuncuna 

ninacucurcacunami. 

31Mandaj Dioslla, canta p'iñajcunaca tucuicuna chingarishca cachun. Canta 

c'uyajcunaca achijlla inti llujshicuj shina ashtahuan achijyachicuj cachun” nishpami 

cantarcacuna. Israelcunapajca, chuscu chunga huatacunatami sumaj causai tiyarca. 

JUECES 6 

Gedeonta Dios cayashcami 

1Israelcunaca cutinllatajmi Mandaj Diospaj ñaupajpica millaita rurarcacuna. Chaimi 

Mandaj Diosca, madianitacuna canchis huatacunata llaquichichun paicunapaj maquipi 

churarca. 

2Madianitacuna ashtahuan ashtahuan llaquichijpimi, israelcunaca paicunata 

manchashcamantaca urcucunapi jutcucunata rurashpa, machi ucucunapipish, 

pircacunapipish miticunata rurarcacuna. 

3Israelcuna tarpushca chagracunatapish madianitacuna, amalecitacuna, inti llujshin 

llajtamanta runacunapish huichiyamushpami llaquichijcuna carca. 

4Israelcunapaj allpacunapi carpa huasicunata shayachishpami, tandanalla 

granocunataca Gaza pueblocama tucuita chingachircacuna. Ovejacunatapish, 

huagracunatapish burrocunatapish tucuitami huañuchircacuna. Israelpica ima micuna 

illajtami saquirca. 

5Paicunaca animalcunandij, paicunapaj carpa huasicunandij yallitaj gentecuna 

huichiyamushpami, langosta c'urucuna shina tucui llajtapi jundarircacuna. 

Paicunapish paicunapaj camellocunapish mana yupaipaj achcacuna shamushpami, 

ima tiyashcatapish tucuita chingachircacuna. 

6Madianitacuna chashna llaquichijpimi, israelcunaca ima charinacunapish illaj 

saquirircacuna. Israelcunaca Mandaj Diostami caparishpa mañarcacuna. 

7Madianitacuna llaquichicujpi, israelcuna Mandaj Diosta caparishpa mañajpimi, 

8Mandaj Diosca shuj profetata cachajpi paica cashna nirca: “Israelcunata Mandaj 

Diosca cashnami nin: Egiptocunapajta huatashca shina paicunapajta rurashpa 

causacujpi chai llajtamantaca ñucami llujshichimurcani. 

9Egiptocunapaj maquillamantaca mana llujshichircanichu. Ashtahuanpish tucui 

cancunata llaquichijcunapaj maquimantapishmi llujshichircani. Paicunata cancunapaj 

ñaupajmanta anchuchishpaca, paicunapaj allpataca cancunamanmi curcani. 

10Amorreocunapaj llajtapi cancuna causacushpaca, paicunapaj dioscunataca ama 

manchanguichijchu. Ñucami cancunata Mandaj Dios cani nircanimi. Ashtahuanpish 

cancunaca ñuca rimashcataca manamari uyashcanguichijchu” ninmi nircami. 

11Mandaj Diospaj ángel shamushpaca, Ofra pambapi caj encina yura ucupimi 

tiyarirca. Chai pambaca abiezeritacunapuramanta Joás runapajmi carca. Joaspaj churi 

Gedeonca madianitacuna quichunamantami uvata capina jutcupi trigota pacalla 

huajtacurca. 

12Chaipi Mandaj Diospaj ángel ricurishpaca: –Mandaj Diosca canhuanmari. Canca 

imata mana manchaj, c'ari c'arimi cangui– nircami. 

13Chaimi Gedeonca: –Aij, ñuca amito. Mandaj Dios ñucanchijhuan cajpica ¿ima 

nishpataj tucui caicunaca jahuanpi jahuanpi shamun? Ñaupa ñucanchij yayacunaca: 

Mandaj Diosca pi mana rurai tucushca mancharinacunata rurashpami Egiptomantaca 

llujshichimurca nishpami parlarcacuna. Cunanca ¿ima nishpashi mana chashna ruran? 

Ashtahuanpish cunanca madianitacunapaj maquipi churashpamari Mandaj Diosca 

ñucanchijmanta anchurishca– nircami. 

14Chaimi Mandaj Diosca Gedeonpaj ñahuita ricurashpaca: –Fuerzasapa runamari 

cangui. Madianitacunapaj maquimanta israelcunata llujshichigri. Chaipajmi cantaca 

cachagrini– nirca. 

15Gedeonca Mandaj Diostaca: –Aij, ñuca amito ñucaca ¿imahuantaj israelcunataca 

quishpichishari? Manasespaj aillupica ñucanchij familiamari tucuimanta yalli 

huajchacuna canchij. Ñuca yayapaj huasipipish ñucamari tucuicunapaj q'uipa cani– 

nircami. 

16Mandaj Diosca Gedeontaca: –Ama manchaichu, ñucamari canhuan casha. 

Madianitacunataca, shujllata shinamari canca jahualla mishangui– nircami. 

17Gedeonca Mandaj Diostaca: –Quiquinpaj ñaupajpi ñuca alli ricurishca cajpi, 

ñucahuan rimacuj quiquinpish Mandaj Diostaj cashpaca, shuj ricuchinata rurashpa 

ricuchi. 

18Canman cuna cashcata, cambaj ñaupajpi churangapaj ñuca apashpa tigrangacama 

caimantaca amaraj ripangui– nijpimi Mandaj Diosca: –Can tigramungacama caipi 

shuyacushallami– nirca. 

19Gedeonca chaimanta rishpami, shuj malta chivota huañuchishpa, sumajta allichirca. 

Shuj efa cutahuanca levadura illajlla tandatami rurarca. Aichaitaca shuj canastapi 

churashpa, caldotaca shuj mangapi churashpami, encena yura ucuman apashpa 

Diospaj angelman curca. 

20Chaipimi Diospaj angelca: –Aichatapish, levadura illajlla tandatapish japishpa cai 

jatun rumi jahuapi churashpa, caldotaca chai jahuallapitaj talli– nijpi Gedeonca 

chashna rurarca. 

21Mandaj Diospaj angelca chai aichatapish, levadura illajlla tandatapish pai 

charicushca caspi puntahuanmi tuparca. Chaimi chai rumimanta nina llujshishpa 

aichatapish levadura illajlla tandatapish tucui rupachirca. Chai q'uipaca Mandaj 

Diospaj angelca Gedeonpaj ñaupajmantaca chingarircallami. 

22Mandaj Diospaj angeltaj cashcata ricushpami Gedeonca: –Aij, Mandaj Jatun 

Dioslla, Mandaj Diospaj angeltamari ñahui ñahui ricushcani– nirca. 

23Ashtahuanpish Mandaj Diosca: –Ama manchaichu, mana huañunguichu, sumaj 

causaita cungapajmari shamurcani– nircami. 

24Chaipica Gedeonca, Mandaj Diospaj shuj altarta shayachishpami: “Mandaj Diosca 

sumaj causaita cujmi” nishcata shutichirca. Abiezeritacuna causacun Ofra pueblopi 

shayachishca altarca cunancamami shayacunraj. 

25Chai tutallatajmi, Mandaj Diosca Gedeontaca: –Cambaj yayapaj huagracunamanta 

shuj torota japi. Cati torotaca canchis huatayuj torota japi. Baal diospaj cambaj yaya 

rurashca altarta urmachi. Chai altar c'uchupi shayacuj Asera shuti huarmi diosman 

rijchajta rurashcalla diostapish p'itishpa shitai. 

26Chashna rurashpaca, cai rumi urcu jahuapi maipi alli canapi canta Mandaj Diospaj 

shuj altarta shayachi. Chaipica cati torota cushpa tucui rupachi. Chaitaca Asera shuti 

huarmi diosman rijchajta rurashca diosta ñutushca yantahuan rupachi– nircami. 

27Chaimi Gedeonca, paipajta rurajcunapuramanta chunga runacunata pushashpa 

Mandaj Dios nishca shina rurarca. Paipaj yayapaj familiacunatapish, pueblopi 

causajcunatapish manchashcamantami, Mandaj Dios mandashcata punlla mana 

rurashpa tuta rurarca. 

28Ofra pueblopi causajcuna cayandij tutamanta jatarishpaca, Baalpaj altartapish 

urmachishcatami ricurcacuna. Chai c'uchupi shayaj Asera huarmi diosman rijchajta 

rurashca diostapish p'itishcatami ricurcacuna. Gedeón rurashca altar jahuapica cati 

torota cushpa tucuita rupachishcatami ricurcacuna. 

29Chaimantami: “¿Maijanshi caita rurarca?” nishpa caishuj chaishuj tapunacushpa 

mashcacushpalla Joaspaj churi Gedeonmari chaitaca rurashca ninacurcacuna. Chai 

pueblopi causajcunaca Joastaca: 

30–Cambaj churita huañuchingapaj canllaman llujshichi. Paimari Baalpaj altarta 

urmachishca, chai c'uchupi shayacuj Asera huarmi diosman rijchajta rurashca 

diostapishmari p'itishca– nircacunami. 

31Joasca paipaj c'uchupi tucui cajcunataca: –Baalmantaca ¿cancunachu macanacushun 

ninguichij? ¿Cancunaca paimanta shayarijcunachu cashun ninguichij? Maijanpish 

Baalpaj randi shayarijca, cunan tutamantallataj huañuchun. Baalca Diostaj cashpaca, 

paipaj altarta urmachijtaca paillataj imatapish rurachun– nircami. 

32Chai punllami Gedeontaca, Jerobaal shutita shutichircacuna. Chaica: “Baalpaj 

altarta urmachishcamantaca, Baalca diostaj cashpaca Gedeontaca paillataj 

llaquichichun” nisha ninmi. 

33Madianitacunapish, amalecitacunapish, inti llujshin llajta runacunapish shuj shinalla 

tandanacushpami, Jordán yacuta ch'imbashpa, Jezreel pugru pambapi carpa 

huasicunata shayachishpa tiyarircacuna. 

34Paicuna chashna tandanacujpimi Gedeonpaj jahuamanpish Mandaj Diospaj Espíritu 

shamujpi, gachupi tocajpica, abiezeritacunaca paihuan tandanacurcacuna. 

35Manasespaj aillumanpish huillajcunata huillachun cachajpimi, paicunapish 

Gedeonhuan tandanacurcacuna. Aserpaj, Zabulonpaj, Neftalipaj aillumanpish 

huillajcunata huillachun cachajpimi, paicunapish Gedeonhuan tandanacungapaj 

llujshircacuna. 

36Chaipimi Gedeonca Jatun Diostaca: “Can nishca shinallataj israelcunata llaquimanta 

ñuca maquihuan quishpichina cashcata yachangapajca, 

37trillana pambapimi, oveja yura millmata churagrini. Caya tutamantapaj chai millma 

ñutu tamyahuan shutujyashca, pambaca chaquishca pacarijpica, can nishca shinallataj 

israelcunataca ñuca maquihuan can Dios quishpichina cashcatami yachasha” nircami. 

38Chashna saquijpica, Gedeón mañashca shinallatajmi tucurca. Cayandij tutamanta 

utcata jatarishpa millmamanta yacuta capishpaca, shuj tasa junda yacutami 

llujshichirca. 

39Gedeonca Jatun Diostaca cutinmi: “Shuj cutinhuan cashna rurai nijpica, ama nina 

sindirij shina p'iñaripangui. Alli yachangapajmi cunanca cashna rurapai nini. Cai 

tutaca pamballata ñutu tamyahuan shutujyachishpa, millmataca chaquishcata 

pacarichipai” nircami. 

40Chai tutapish Jatun Diosca, Gedeón mañashca shinallatajmi rurarca. Millmaca 

chaquishcami pacarirca. Ñutu tamyaca allpallatami shutujyachirca. 

JUECES 7 

Madianitacunata Gedeón mishashcami 

1Jerobaal nishca Gedeonca, tucui paihuan cajcunandij tutamanta utcata jatarishpa 

rishpaca, Harod yacu pugyu c'uchupi carpa huasicunata shayachishpami tiyarircacuna. 

Madianitacunapaj carpa huasicunaca More loma janaj ladoman caj pugru pambapimi 

carca. 

2Mandaj Diosca Gedeontaca: “Madianitacunata cambaj maquipi ñuca churangapajca, 

canhuan caj israelcunaca yallitaj achcacunamari. Chashna cajpi cambaj maquipi 

churajpica: Ñucanchij maquihuantaj macanacushpami quishpirinchij” nishpami, 

israelcunaca ñucata yanganchishpa jatun tucungacuna. 

3Chaimanta cunanca cashna rurai: Maijanpish manchashpaca, cai Galaad urcumanta 

utca huasiman tigraichijlla nishpa, caparishpa huillashpa tucuicunaman yachaj 

chayachi nircami. Gedeón chashna huillajpica, chaipi cajcunaca, 22.000 runacunami 

tigrashpa rircacuna. Paihuanca, 10.000 runacunallami saquirircacuna. 

4Mandaj Diosca Gedeontaca: “Yalli achca gentecunarajmari saquirin. Cunanca 

yacuman pushai. Chaipimi maijanlla rinata ricusha. Maijantami ñuca, caimi canhuan 

ringa nijpica, paimi canhuan ringa. Maijantami caica mana canhuan ringachu nijpica, 

paica mana canhuan ringachu” nircami. 

5Paicunata yacuman ña chayachijpimi, Mandaj Diosca Gedeontaca: “Yacuta allcu 

shina lambishpa ubyajcunataca, paicunallata ch'icanchi. Chashnallataj cungurishpa 

yacuta ubyacujcunatapish paicunallata ch'icanchi” nirca. 

6Yacuta maquihuan japishpa ubyajcunaca, 300 runacunallami carca. Caishujcunaca 

tucuicunami cungurishpa ubyarcacuna. 

7Chai q'uipami Mandaj Diosca, Gedeontaca: “Yacuta maquihuan apashpa ubyaj cai 

300 runacunahuanmi madianitacunataca cambaj maquipi churashpa, tucui cancunata 

quishpichigrini. Caishujcunataca tucuicunata huasiman tigrachishpa cachailla” nirca. 

8Gedeonca paicuna charicushcacunatapish, trompetacunatapish saquirijcunapaj 

saquichishpami, tucui caishujcunataca paicunapaj carpa huasiman tigrachishpa 

cacharca. Chashna rurashpaca chai agllashca, 300 runacunallahuanmi chaipica 

saquirirca. Madianitacunapaj carpa huasicunaca chai uranijlla pugru pambapimi carca. 

9Chai tutallatajmi Mandaj Diosca, Gedeontaca: “Jatari, madianitacunapaj carpa 

huasicunaman uriyai. Paicunataca ñami cambaj maquipi churarcani. 

10Paicunapajman uriyanata manchacushpaca, cambajta ruraj Fura runahuanraj 

paicunapaj carpa huasicunaman uriyai. 

11Chaipica paicunapura imata parlanacucujtami uyangui. Chaita uyashpami cambaj 

maquicunaca sinchi tucujpi macanacungapaj paicunapaj carpa huasicunaman 

uriyangui” nircami. Chaimi Gedeonca, paipajta ruraj Fura shuti runahuan uriyashpaca, 

macanacungapaj allichirishcacuna tiyacun carpa huasi c'uchuman rircacuna. 

12Chaipica madianitacunapish, amalecitacunapish, inti llujshin llajta runacunapish 

langosta c'urucuna shina chai pugru pambataca tucui tapashcami carca. Paicunapaj 

camellocunapish mama cucha uripi tiyaj t'iyu allpa shina yallitaj achca pi mana 

yupaipajmi carca. 

13Gedeón ña chayashpaca, shuj runa pai muscushcata paihuan caj caishuj runaman 

parlacujtami uyarca: –Chai runaca ñucaca shuj muscuitami muscurcani. Shuj cebada 

tanda singumushpaca, cai ñucanchij madianitacunapaj carpa huasicamami 

singumurca. Carpa huasipi huajtarishpa, tucuita urmachishpa pambaman shitajpica, 

carpa huasica tucui urmashca saquirijtami muscurcani– nircami. 

14Chaimi paihuan caj caishuj runaca: –Chaica ima shujtajta mana nisha ningachu, 

israelcunapura Joaspaj churi Gedeonpaj espadatamari nisha ninga. Mandaj Diosca 

ñucanchij cai madianitacunatami tucui carpa huasicunandij Gedeonpaj maquipi 

churagringa– nircami. 

15Imata muscushcatapish, chai muscui imata nisha nishcatapish parlanacujta uyashpa, 

Diosta adorashpami, Gedeonca israelcunapaj carpa huasicunaman tigrashpaca: –

Jatarichij, Mandaj Diosca madianitacunataca, paicunapaj carpa huasicunandijmari 

cancunapaj maquipi churashca– nirca. 

16Chaipica paihuan caj 300 runacunata quimsapi ch'icanchishpaca, tucuicunamanmi 

trompetacunata paicunapaj maquipi curca. Chushaj puñucunatapish curcami. Chai 

puñucuna ucupica nina sindicunami rupacurca. 

17Chai q'uipaca cashnami nirca: –Ñucata ricushpa ñuca ima shina rurashca shinallataj 

ruranguichij. Madianitacunapaj carpa huasicunaman chayashpa ima shina ñuca 

rurajpica chai shinallataj cancunapish ruranguichij. 

18Ñucapish, ñucahuan rijcunapish trompetapi tocajpica, cancunapish chai runacuna 

tiyacun muyundijpi trompetacunapi tocashpaca: Mandaj Diosmantapish, 

Gedeonmantapishmi macanacugrinchij ninguichij– nircami. 

19Chaupi tuta cuidaj soldadocunapaj cuidana horas chayajpi, paicuna cuidai 

callaricujpimi, Gedeonca paihuan rij patsaj runacunandij paicuna maipi tiyacunman 

c'uchuyarcacuna. Chaipimi trompetacunapi tocashpa, paicunapaj maquipi charicun 

puñucunatapish p'aquircacuna. 

20Quimsapi ch'icanchishca runacunaca tucuicuna trompetacunapi tocashpa, 

puñucunataca p'aquishpami nina sindicunataca lluqui maquihuan japircacuna. 

Trompetacunata alli maquihuan japishpami: “Mandaj Diospaj, Gedeonpaj 

espadamantami macanacugrinchij” nishpa caparircacuna. 

21Madianitacunapaj carpa huasicuna muyundijtami israelcunaca paicuna maipi 

shayacushcallapitaj, mana cuyurishpa sinchita shayacurcacuna. Chaimantami 

madianitacunapaj soldadocunaca caparinacushpa miticushpa callparcacuna. 

22300 israelcunaca trompetacunapi tocacujpi Mandaj Dios mandianitacunataca 

tucuicunata paicunapurallatataj caishujhuan chaishujhuan macanacuchijpimi, 

paicunapurallataj macanacurcacuna. Chaimantami madianitacunapaj tucui 

soldadocunaca Zerera pueblo ch'imbanij Bet-sita pueblocama, Tabatpi caj Abel-

mehola pueblopaj lindecama callpashpa miticugrircacuna. 

23Gedeonpish israelcunataca Neftalipaj, Aserpaj, Manasespaj tucui aillucunata 

tandachishpami, madianitacunata catishpa rircacuna. 

24Gedeonca Efraín aillupaj tucui urcucunapipish huillachunmi huillajcunata cacharca: 

“Cancunaca madianitacunata tupangapaj uri richij. Jordanpaj, Bet-barapaj jatun 

yacucunata maillata ch'imbanallacunaman rishpa paicuna manaraj chayajpi chaipi ña 

shayacugrichij” nichunmi cacharca. Chaimi Efrainpaj ailluca tucuicuna tandanacushpa 

Jordanpaj, Bet-barapaj jatun yacucunata maillata ch'imbanallacunaman rishpa 

shayarinaman rircacuna. 

25Madianitacunataca ishqui mandajcunatami prezu japircacuna paicunaca Oreb, Zeeb 

shuti jatun mandajcunami carca. Orebtaca jatun c'acapimi huañuchircacuna. Chai 

c'acataca Orebpaj c'aca nincunami. Zeebtaca, uvata capinapimi huañuchircacuna. 

Chaipi caj uvasta capina jutcutaca Zeebpaj uvata capina jutcu nincunami. 

Madianitacunata catishca q'uipaca, Orebpaj Zeebpaj umacunata apashcami, Jordán 

yacu ch'imba ladopi Gedeón cajpi chaiman shamurcacuna. 

JUECES 8 

Gedeonca madianitacunata jatun mandajcunata prezu japishcami 

1Efrainpaj ailluca Gedeontaca: –Madianitacunahuan macanacunaman ricushpa 

ñucanchijta mana cayashpaca, ñucanchijtaca ¿imatataj rurashcanguichu imamí?– 

nishpami sinchita rimarcacuna. 

2Chaimi Gedeonca: –Cancuna rurashcahuan ch'imbapurashpa ricujpica ¿ima mana 

allitataj rurashcani? Efrainpaj aillu ch'alamushcaca ¿manachu Abiezer cozichashcata 

yalli alli? 



510 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

3Madianitacunata jatun mandaj Orebta, Zeebtaca Jatun Diosmi cancunapaj maquipi 

churashca. Cancuna rurashcahuan ch'imbapurajpica, ima allita mana rurai 

tucushcanichu– nircami. Gedeón chai shimicunata chashna rimajpica, Efraín aillu 

runacunaca paihuan p'iña cashca cashpapish alli tucurcallacunami. 

4Chaimantaca Gedeonca paihuan caj, 300 runacunandijmi Jordán yacu c'uchuman 

shamushpa Jordán yacuta ch'imbarcacuna. Paicunaca shaicushca cashpapish 

ashtahuanmi madianitacunata catishpa rircacuna. 

5Sucot pueblopi causajcunataca Gedeonca: –Ñucami madianitacunata mandaj Zeba, 

Zalmuna jatun mandajcunata llaquichingapaj caticuni. Ñucahuan shamujcunami achca 

shaicushca, paicunaman asha micunata carapaichij– nircami. 

6Sucot pueblota mandajcunaca: –Cambaj soldadocunaman micunata carangapajca 

Zeba, Zalmuna jatun mandajcunataca ¿ñachari cambaj maquipi charicungui?– 

nircacunami. 

7Chaimi Gedeonca: –Zebatapish, Zalmunatapish Mandaj Dios ñuca maquipi ña 

churajpica, paicunapaj aichataca shitashca pambapi tiyaj cashacunahuan abrojo 

cashacunahuanmi trillasha– nircami. 

8Chaimanta rishpaca Gedeonca, Peniel puebloman huichiyashpapish micunata 

carahuaichij nishpami mañarca. Chai pueblopi causajcunapish Sucotpi causajcuna 

shinallatajmi rimashpa mana cararcacuna. 

9Penielpi causajcunatapish Gedeonca: –Macanacuita mishashpa ñuca tigramushpaca, 

cai jatun torretaca urmachishami– nircami. 

10Zeba, Zalmuna jatun mandajcunaca, Carcor pambapimi inti llujshin llajtamanta caj 

15.000 soldadocunahuan tiyacurcacuna. Paicunapuramanta 120.000 soldadocunata 

israelcuna huañuchijpimi chaicunalla saquirircacuna. 

11Chaimantaca Gedeonca Noba, Jogbeha pueblocunamanta inti llujshin ladoman 

carpa huasicunapi causacujcunapaj ñanta huichiyashpami paicunata llaquichirca. 

Paicunapaj soldadocuna mana cuidacushcamantami chashna rurarca. 

12Chaimi Zeba, Zalmuna jatun mandajcunaca miticungapaj callparcacuna. Gedeonca 

madianitacunata ishqui jatun mandaj Zeba, Zalmunata japingacama catishpa prezu 

japijpimi, chai soldadocunaca yallitaj mancharircacuna. 

13Joaspaj churi Gedeonca manaraj inti llujshijpi chai macanacuimanta tigracushpami, 

14Sucot pueblopi causajcunapaj shuj huambrata japishpa callarishpa tapurca. Chai 

huambraca Sucot pueblota mandajcunapaj, cunaj yuyajcunapaj, shuticunataca canchis 

chunga canchistami quillcashpa curca. 

15Gedeonca Sucot puebloman yaicushpami chaipi causajcunataca: –Canmanpish, 

canhuan caj shaicushca runacunamanpish carachunca Zebatapish, Zalmunatapish 

¿ñachari cambaj maquipi charicunguiyari? nishpami, asishpa mana cararcanguichij. 

Cunanca Zebatapish, Zalmunatapish ñami apamuni, caipimi– nircami. 

16Chaipimi Gedeonca, Sucot pueblopaj cunaj yuyajcunataca, cashacunata japishpa, 

shitashca pambapi tiyaj abrojo cashacunatapish japishpa llaquichirca. 

17Peniel pueblopi tiyaj jatun torretapish urmachishpa, chai pueblopi causajcunatapish 

huañuchircami. 

18Chai q'uipami Gedeonca Zebatapish, Zalmunatapish: –Tabor urcupi cancuna 

huañuchishca runacunaca ¿ima shina runacunataj carca?– nijpi paicunaca: –Can 

shinallatajmi carca. Paicunaca jatun mandajpaj churicuna shinami carca– nircacuna. 

19Chaimi Gedeonca: –Ñuca mamapaj churicuna, ñuca huauquicunamari carca. 

¡Causaj Mandaj Diospaj ñaupajpimi nini, paicunata cancuna mana huañuchishca 

cajpica, ñucapish cancunataca mana huañuchimanchu carcani!– nirca. 

20Chaimi Gedeonca, paipaj punta churi Jetertaca: –Jatari, caicunata huañuchi– nirca. 

Ashtahuanpish paipaj churica huambraraj cashcamantami, paipaj espadata 

huaquichinamanta llujshichinata mancharca. 

21Chaimi Zebapish, Zalmunapish Gedeontaca: –Canllataj jatarishpa ñucanchijtaca 

huañuchiyari. Imatapish rurajpimi c'ari c'ari cashcataca ricun– nijpimi Gedeonca, 

jatarishcahuan Zebatapish, Zalmunatapish huañuchishpa paicunapaj camellocunapaj 

cungacunapi huarcushca lunatajlla sumajcunatapish japirca. 

22Israelcunapish Gedeontaca: –Madianitacunapaj maquimanta ñucanchijta 

quishpichishcamantaca canmi ñucanchijta mandaj cangui. Cambaj churipish, cambaj 

nietopish mandajmi canga– nircacuna. 

23Chaimi Gedeonca: –Ñucapish, ñuca churipish tucui cancunata mandajca mana 

cashunchu. Mandaj Diosmi tucui cancunata mandajca canga– nirca. 

24Gedeonca cashnapishmi nirca: –Cancunataca caillatami mañani. Ismaelitacuna 

aparishca cashca curi zarcillocunata cancuna apamushcacunata tucuicuna ñucaman 

cuchunllami mañani– nircami. 

25Israelcunaca: –Ñucanchijca tucui shunguhuan cushunllami– nishpami, linsota 

pambapi mantashpa, paicuna quichumushca zarcillocunataca tucuicuna churarcacuna. 

26Chai curi zarcillocunaca, 1.700 siclotami pezarca. Chaita cushca jahuami 

madianitacunata jatun mandajcunata quichushca lunatajlla sumajcunatapish, tucui 

laya achca valij charinacunatapish, pucajlla sumaj linsocunatapish, camellocunapaj 

cungapi aparishca huallcacunatapish curcacuna. 

27Gedeonca chai curihuanca shuj efodta rurashpami, pai causacun Ofra pueblollapitaj 

huaquichichirca. Israelcunaca chaihuan huainayashpami, Mandaj Diosmanta 

anchurircacuna. Chashnami chai efodca Gedeonpajpish, paipaj huasi 

ucupuracunapajpish ñitcana tucurca. 

28Chaimanta pachami madianitacunaca israelcuna mandashca causashpa, cutinca 

mana umata alzai tucurcacuna. Gedeón causai punllacunapica, Israelpica chuscu 

chunga huatacunatami sumajta causarcacuna. 

Gedeón huañushcami 

29Joaspaj churi Jerobaal nishca Gedeonca, paipaj quiquin huasipimi causagrirca. 

30Gedeonca achca huarmicunayuj cashpami, canchis chunga churicunata charirca. 

Gedeonpaj huahua huahuacunaca achcacunami carca. 

31Siquem pueblopi charishca caishuj huarmihuanpish Gedeonca shuj churitami 

charirca. Chaitaca Abimelectami shutichirca. 

32Joaspaj churi Gedeón ña yallitaj yuyaj cashpa huañujpica, abiezeritacunapaj Ofra 

pueblollapitajmi paipaj yaya Joasta churashca jutcullapitaj churarcacuna. 

33Gedeón huañushca q'uipaca, israelcunaca cutinllatajmi Baal nishca dioscunahuan 

huainayarcacuna. Paicunapaj dios cachunca, Baal-berit diostami agllarcacuna. 

34Israelcunaca paicunapaj muyundij llajtacunapi causajcuna p'iñashpa llaquichicujpi, 

paicunapaj Mandaj Dios quishpichishcataca mana yuyarircacunachu. 

35Israelcunaca Jerobaal nishca Gedeón paicunapaj imalla allicunata rurashca shinaca, 

paipaj huahua huahuacunamanca pagui nishcataca mana ricuchircacunachu. 

JUECES 9 

Abimelec mandaj tucushcami 

1Jerobaal nishca Gedeonpaj churi Abimelecca, paipaj mamapaj turicunapajman 

Siquem puebloman rishpami, paicunatapish, paipaj mamapaj, yayapaj tucui 

familiacunatapish cashna nirca: 

2–Ñucaca cancunataca Siquem pueblopi tucui causajcunataca: ¿Cancunapaj yuyaipica, 

Jerobaalpaj tucui canchis chunga churicunataj mandanachu alli, mana cashpaca shujlla 

mandaj tiyanachu alli? nishpa tapuchunmi rogani. Ñucaca cancunapaj quiquin tullu, 

quiquin aicha cashcata yuyarichigari– nircami. 

3Chaimi paipaj mamapaj turicunaca Siquem pueblopi tucui causajcunamanca, pai 

nishca shinallataj: “Abimelecca ñucanchij quiquin aichallatajmari” nishpa yuyaita 

cugrircacuna. Paica ñucanchij huauquimi nijpimi, tucui chaipi causajcuna paimi alli 

canga nircacuna. 

4Chaita yuyarinacushpami, Siquem pueblopi causajcunaca, Baal-berit diospaj huasipi 

tiyacuj canchis chunga siclo cullquita surcushpa Abimelecmanca curcacuna. Chai 

cullquihuanca paica imata ruranata mana munaj, puricujlla huañuchij runacunatami 

pushashpa rirca. 

5Abimelecca, Ofra pueblopi caj paipaj yayapaj huasiman shamushpami, canchis 

chunga paipaj huauquicunata shuj rumi jahuapi tucuicunata huañuchirca. Chaipica 

Jerobaalpaj churicunaca q'uipa churi Jotamllami miticushpa quishpirirca. 

6Siquempi causajcunaca Milopi causajcunandij tandanacushpami, Siquem pueblo 

c'uchullapitaj shuj jatun pilar tiyan pambapi tandanacurcacuna. Abimelectaca, 

paicunata jatun mandaj cachunmi churarcacuna. 

7Jotamman chaita huillajpica, paica Gerizim urcu jahuaman huichiyashpami, sinchita 

caparishpa cashna nirca: “¡Siquem pueblo runacuna, ñuca nishcata uyaichij! ¡Ñuca 

nishcata uyajpica, Diospish cancunata uyangami! 

8Shuj cutinmari yuracunaca paicunata mandajta agllanaman rishpaca, olivo yurataca: 

Canca ñucanchijta jatun mandaj tucuiyari nircacuna. 

9Ashtahuanpish olivo yuraca: ¿Diostapish, runacunatapish cushichina aceiteta cuj 

canata saquishpachu, yuracunata jatun mandaj tucusha? nircami. 

10Yuracunapish higo yurataca: Shinashpaca can ñucanchij jatun mandaj caiyari 

nircacunami. 

11Higo yurapish: Yuracunata jatun mandaj tucunga raicullachu mishquijlla higota 

p'ucuj canata saquisha nircami. 

12Chai q'uipaca yuracunaca uva yuratami: Ñucanchijta jatun mandaj caiyari 

nircacuna. 

13Uva yurapish yuracunataca: Diostapish, runacunatapish cushichij llullu vinota cuj 

canata saquishpaca ¿maitataj yuracunata jatun mandaj tucushari? nircami. 

14Tucui chai yuracunaca zarza casha yuratami: Shinashpaca can ñucanchijta jatun 

mandaj tucui nircacuna. 

15Zarza cashaca yuracunataca: Ñucata tucui cancunata jatun mandaj cachuntaj 

agllashpaca, ñuca llandu ucupi llandurij shamuichij. Mana chashna rurajpica, zarza 

cashamanta ninami llujshinga. Libanopi tiyaj cedro yuracunatami tucuchinga nircami. 

16¿Cunan cancunaca Abimelectaca mana nij tucushpalla tucui shunguhuantajchu jatun 

mandaj cachun churanguichij? Chashna rurashpaca ¿Jerobaal cancunapaj allita 

rurashcamanta paipaj huasi ucupurapajpish allita rurashcatachu ricuchicunguichij? 

17(Ñuca yayami madianitacunapaj maquimanta cancunata llujshichingapajca, 

huañushpapish huañushatajchari nishpa paicunahuan macanacurca. 

18Cunanca cancunaca ñuca yayapaj huasi familiata p'iñashpa jatarishpami, paipaj 

canchis chunga churicunataca shuj rumi jahuallapi tucuicunata huañuchishcanguichij. 

Ashtahuanpish ñuca yaya paipajta ruraj huarmihuan charishca churi Abimelectaca 

Siquempi causaj cancunapura cashcallamantamari, jatun mandaj cachun 

churashcanguichij. 

19Cancuna chashna rurashcaca Jerobaalpajpish, paipaj huasi familiapajpish alli 

cajpica, Abimelecca cancunahuan cushicuchun, cancunapish paihuan cushicunguichij 

ninimi). 

20Mana chashna cashca cajpica, Siquempi causajcunatapish Milopi causajcunatapish 

Abimelecmanta nina llujshishpa, tucuchishca cachun. Siquempi causajcunamantapish, 

Milopi causajcunamantapish nina llujshishpa Abimelectapish tucuchishca cachun” 

nircami. 

21Chaimantaca Jotamca, paipaj huauqui Abimelecta manchashpami, Beer pueblopi 

miticushpa causagrirca. 

22Abimelec israelcunata quimsa huatata pai munashca shina ña mandacujpimi, 

23Diosca Abimelechuan Siquempi causajcunahuan chaupiman millai espirituta 

cacharca. Siquempi causajcunaca p'iñarishpami Abimelecta c'ariyarcacuna. 

24Jerobaalpaj canchis chunga churicunata huañuchishca yahuarca Abimelecpaj 

jahuapi urmachunmi chashna jatarirca. Siquempi causajcunapish huañuchishpa 

ayudashcamantami chashna llaquita chasquirca. 

25Siquempi causajcunaca, urcu jahuapimi ñancunata rijcunata chapashpa 

shuhuajcunata churarca. Chaitami Abimelecmanca huillarcacuna. 

26Ebedpaj churi Gaalca, paipaj huauquicunandijmi Siquemman chayarcacuna. 

Siquempi causajcunaca, Gaalpimi shunguta churarcacuna. 

27Paicunaca chaipi causajcunahuan uva chagracunaman llujshishpa uvata tandashpa 

sarushpa capishpami, jatun micuita rurashpa paicunapaj dioscunapaj huasipi micushpa 

ubyashpa cushicurcacuna. Abimelectaca llaqui tucushca alli canman nircacunami. 

28Ebedpaj churi Gaalca cashnami nirca: “¿Abimelecca pitagari? Siquempi causaj 

ñucanchijpish paipajta rurashpa causacungapajllaca ¿pitaj canchigari? ¿Manachu 

paica Jerobaalpaj churilla? Paita ayudajpish ¿manachu Zebul runalla? Abimelecpajta 

rurashpa causacunapaj randica Siquempaj yaya Hamorpaj huahua huahuacunapajta 

rurashpa causashunchij. 

29Ñucachu cai pueblota mandacuiman Abimelectaca llujshichishpami cachaiman. 

Abimelectaca: Cambaj soldadocunata tandachi, macanacunaman llujshimui nimanmi” 

nircami. 

30Ebedpaj churi Gaal chashna nishpa puricujta, chai pueblota mandaj Zebul runa 

yachaj chayashpaca, nina sindirij shina p'iñarishpami, 

31cashna nishpa Abimelecman huillachun huillajcunata pacalla cacharca: “Ebedpaj 

churi Gaalmi paipaj huauquicunandij Siquemman shamushca. Paicunami cai pueblopi 

causajcunataca canta mana cazushpa canhuan macanacuna yuyaita cucun. 

32Jatari, cunan tutataj canpish canhuan cajcunandij, pueblo c'uchulla pambapi pacalla 

chapajcunata churai. 

33Cayandij tutamantapaj manaraj inti llujshijpi tucui chai pueblo muyundijpi 

canguichij. Gaalpish paihuan cajcunapish canhuan macanacunaman llujshijpica, 

cambaj yuyaipi ima ashtahuan alli cashcata rurangui” nishpa huillachunmi cacharca. 

34Chaimi Abimelecca, chai tutallataj jatarishpa tucui paihuan cajcunandij chuscupi 

chaupirishpa Siquem pueblo muyundijpi pacalla chapacurcacuna. 

35Ebedpaj churi Gaalca llujshimushpami puebloman yaicuna punguman tucurca. 

Chaita ricushpami Abimelecca paihuan cajcunandij pacalla chapacushcamanta 

llujshircacuna. 

36Chaita ricushpami Gaalca Zebultaca: –¡Riquiyari, urcumantaca achca runacunamari 

uriyamucun!– nijpi Zebulca: –Mana runacunachu, urcu llandullamari cambaj 

ñahuipica runacunatajlla ricuricunga– nirca. 

37Ashtahuanpish Gaalca cutinllatajmi: –¡Riquiyari, uchilla loma uritapishmari 

achcacuna uriyamucun! ¡Shinallataj adivinocunapaj encina yura uri ñantapishmari 

achcacuna uriyamucun!– nircami. 

38Chaimi Zebulca Gaaltaca: –¡Abimelecca pi cajpitaj ñucanchijca paipajta rurashpalla 

causacushunri nircanguica! ¿Manachu cai gentecunata yangapi churarcangui? 

Cunanca llujshishpa paihuan macanacugriyari– nircami. 

39Chashna nijpi Gaalca, Siquempi causajcunata ñaupashpa llujshishpami, 

Abimelechuan macanacurca. 

40Ashtahuanpish Abimelec mishashpa huañuchinaman catijpimi, Gaalca miticunaman 

callparca. Achcacunami puebloman yaicuna pungucama huañushca siricurcacuna. 

41Abimelecca, Aruma pueblopimi saquirirca. Gaaltaca, paipaj huauquicunandijmi 

Zebulca chaimanta llujshichishpa cacharca. Siquempi ama causachunmi 

llujshichishpa cacharca. 

42Chai cayandij punllaca Siquempi causajcunaca, chagracunaman llujshijta 

ricushpami, Abimelecmanca huillarcacuna. 

43Chaimi paica paipaj gentecunata quimsapi ch'icanchishpa, pueblomanta canllapi 

pacalla chapacurcacuna. Siquempi causajcuna pueblomanta llujshijta ricushpami, 

Abimelecca paipaj soldadocunandij miticushpa tiyacushcamanta llujshishpa paicunata 

llaquichingapaj rirca. 

44Abimelecca paihuan caj soldadocunandij callpashpami, chai pueblo pungupi 

shayarigrircacuna. Ishquipi ch'icanchishca caishuj soldadocunaca chagracunapi 

puricujcunatami, tucuicunata huañuchircacuna. 

45Abimelecca chaipi causajcunahuan tucui punlla macanacushpami misharca. Chai 

pueblopi causajcunata huañuchishpaca, pueblotapish tucui chingachishpami chaipica 

cachita tarpurca. 

46Siquem pueblopi caj torrepi cajcuna chaita uyashpaca, Berit diospaj sinchi pirca 

huasipimi miticugrircacuna. 

47Siquem pueblo torrepi cajcunaca Berit diospaj huasipi tandanacushca cashcataca 

Abimelecmanca ñami huillarcacuna. 

48Chaimantami Abimelecca tucui paihuan cajcunandij Salmón urcuman huichiyashpa, 

shuj hachata japishpa yurapaj shuj ramata p'itishpa rigra jahuarca. Paihuan 

cajcunataca: “Ñuca imata rurajtaca cancunallataj ricunguichijmi, chai shinallataj 

cancunapish utca ruraichij” nircami. 

49Chaipimi tucuicuna yura ramacunata p'itishpa Abimelecta catishpa rircacuna. Chai 

ramacunataca Berit diospaj huasi sinchi pirca muyundijpi churashpa ninata 

japichijpimi, Siquem pueblo torrepi cajcunaca shuj huaranga shina c'aricunapish 

huarmicunapish huañurcacuna. 

50Chai q'uipaca Abimelecca, Tebes puebloman rishpami, chai pueblo muyundijta 

shayarishpa chai pueblotaca japirca. 

51Chai pueblo chaupipica sinchi pirca torremi tiyarca. Chai pueblopi causajcunaca 

c'aricunapish, huarmicunapish, mandajcunapish, tucuicuna chaipi miticungapaj 

yaicushpami, pungutapish alli huichcashpa torre jahuaman huichiyarcacuna. 

52Abimelecca torrecama shamushpami, ninata japichishpa llaquichingapaj torre 

punguman c'uchuyarca. 

53Chaipimi shuj huarmica molino rumi chaupirishca rumita shitajpi Abimelecpaj 

umapi urmashpa paipaj uma tulluta p'aquirca. 

54Chaimi Abimelecca paipaj escudota apaj runata utca cayashpaca: “Abimelectaca 

shuj huarmimi huañuchishca nishpa ama nichun, cambaj espadata surcushpa ñucata 

huañuchi” nijpimi paipaj escudota apaj runaca espadahuan satijpi Abimelecca 

huañurca. 

55Israelcunaca Abimelec huañushcata ricushpaca, paicunapaj huasiman 

tigrarcallacunami. 

56Abimelec paipaj canchis chunga huauquicunata huañuchishpa, paipaj yayata 

llaquichishcamantaca, Diosca paitapish chashnallatajmi llaquichirca. 

57Siquempi causajcuna tucui mana allita rurashcamantaca, Diosca paicunatapish chai 

shinallatajmi llaquichirca. Jerobaalpaj churi Jotam paicunata llaqui tucushca canman 

nishcaca pajtarcami. 

JUECES 10 

Tolapish, Jairpish israelcunata mandaj tucushcami 

1Abimelecpaj q'uipaca, Isacar aillupuramanta caj Tola runami israelcunata 

llaquimanta llujshichingapajca jatarirca. Paica Fuapaj churi, Dodopaj nietomi carca. 

Tola runaca Efraín urcupi caj Samir pueblopimi causarca. 

2Tola runaca ishqui chunga quimsa huatatami israelcunataca mandarca. Pai 

huañujpica, Samir pueblollapitajmi pambarcacuna. 

3Tolapaj q'uipaca, Galaadpi causaj Jair runami israelcunata mandangapaj jatarirca. 

Paica ishqui chunga ishqui huatatami mandarca. 

4Paica quimsa chunga churicunatami charirca. Tucuicunami tiyarishpa puringapajca 

shuj shuj burrota charircacuna. Galaad llajtapipish tucuicunami shuj shuj quiquin 

pueblota charircacuna. Chai quimsa chunga pueblocunaca cunancama: “Jairpaj 

pueblocuna” shutillahuantajmi. 

5Chai q'uipami Jairca huañurca. Paitaca Camón pueblopimi pambarcacuna. 

Jefteca amonitacuna llaquichicunmanta israelcunata llujshichishcami 

6Israelcunaca baal shuti, Astarot shuti dioscunata, Siria llajtapaj dioscunata, Sidón 

llajtapaj dioscunata, Moab llajtapaj dioscunata, amonitacunapaj dioscunata, 

filisteocunapaj dioscunata adorashpami, Mandaj Diospaj ñaupajpica cutinllataj 

millaita rurarcacuna. Mandaj Diosmanta anchurishpami, Mandaj Diospajtaca ña mana 

ashtahuan rurarcacuna. 

7Mandaj Diosca nina sindirij shina israelcunahuan p'iñarishpami filisteocunapaj, 

amonitacunapaj maquipi churarca. 

8Chaimi paicunaca israelcunataca chunga pusaj huatata yallitaj llaquichishpa 

causarcacuna. Jordán yacu ch'imbanijpi caj amorreocunapaj llajtapi caj Galaad llajtapi 

causaj israelcunatapishmi llaquichircacuna. 

9Amonitacunaca Judá ailluhuan, Benjamín ailluhuan, Efraín ailluhuan 

macanacungapajpishmi Jordán yacuta ch'imbarcacuna. Israelcunaca yallitaj llaquitami 

apacurcacuna. 

10Chaimi israelcunaca Mandaj Diostaca: “Ñucanchijmi, can ñucanchij Diosta 

saquishpa, baal dioscunapajllata rurashpa can Diosta p'iñachishpa juchallishcanchij” 

nishpami caparishpa mañarcacuna. 

11Mandaj Diosca israelcunataca: “Egipto runacuna, amorreocuna, amonitacuna, 

filisteocuna, 

12Sidonpi causajcuna, amalecitacuna, Maonpi causajcuna llaquichicujpi ñucata 

mañajpica ¿manachu paicunapaj maquimanta llujshichircani? 

13Chai jahuamari ñucamanta caruyashpa shujtajcunapaj dioscunapajta 

rurashcanguichij. Ñucapish cancunataca ña mana ashtahuan quishpichishachu. 

14Cunanca cancunapaj llaquicunamanta llujshichichunca, cancuna agllashca 

dioscunallatataj caparishpa mañagrichijlla” nircami. 

15Israelcunaca Mandaj Diostaca: “Ñucanchijca juchallishcanchijmi. Cunanca cambaj 

ima ashtahuan alli canata rurailla. Cunan cai cutinllahuan ñucanchijta quishpichihuai” 

nishpami mañarcacuna. 

16Israelcunaca paicunapaj chaupimanta shujtajcunapaj dioscunata tucuita 

anchuchishpami, Mandaj Diospajllata rurarcacuna. Mandaj Diospish israelcuna 

ashtahuan llaquita apacuchunllaca ña mana ashtahuan saquircachu. 

17Amonitacunaca tucuicuna tandanacushpami, Galaadpi carpa huasicunata 

shayachishpa tiyarircacuna. Israelcunapish tandanacushpami, Mizpa pueblopi carpa 

huasicunata shayachishpa tiyarircacuna. 

18Chaipimi Galaadtapi causaj israelcunapish pushajcunapish: “Amonitacunahuan cai 

macanacuitaca ¿maijanshi pushanga? Maijanpish chai macanacuita pushajca chaimi 

Galaad llajtapi tucui causajcunata pushaj canga” nishpami caishuj chaishuj 

ninacurcacuna. 

JUECES 11 

Jefté runa israelcunata mandaj tucushcami 

1Galaad llajtapi causaj Jefté runaca macanacunata alli yachaj, c'ari c'ari runami carca. 

Paica huainayashcahuan causaj huarmipaj churimi carca. Paipaj yayaca Galaadmi 

carca. 

2Galaadca quiquin huarmihuanpish churicunata charircami. Paicuna huiñashpami 

Jeftetaca: “Canca shujtaj huarmipi llujshishca churillami cangui. Canca ñucanchij 

yayamanta ima japinata mana charinguichu” nishpa llujshichishpa cacharcacuna. 

3Chaimi Jefteca paipaj huauquicunamanta miticushpa, Tob llajtapi causagrirca. Q'uilla 

runacuna paihuan tandanacujpimi, paica paicunahuan llujshij carca. 

4Chaimanta asha punllacuna q'uipami amonitacunaca israelcunahuan 

macanacurcacuna. 

5Amonitacuna israelcunahuan macanacugrijpimi, Galaadpi causaj cunaj yuyajcunaca, 

Tob llajtamanta Jefteta pushanaman rishpaca: 

6–Ñucanchijhuan jacupai, ñucanchijmi amonitacunahuan macanacuipi pushachun 

ninchij– nircacuna. 

7Chaimi Jefteca, Galaad llajtata cunaj yuyajcunataca: –Cancunaca ñucata 

p'iñashpamari ñuca yayapaj huasimantapish llujshichishpa cacharcanguichij. Cunanca 

llaquihuan cashpallamari ñucataca pushanaman shamushcanguichij– nirca. 

8Galaad llajtata cunaj yuyajcunaca Jeftetaca: –Ari, llaquipi cashpatajmari cantaca 

pushaj shamunchij. Ñucanchijhuan tucushpa amonitacunahuan macanacungapajpish, 

Galaadpi causaj tucui ñucanchijta mandaj tucungapajpish jacupaillari– nircacuna. 

9Chaimi Jefteca Galaad llajtata cunaj yuyajcunataca: –Amonitacunahuan 

macanacuchun ñucata tigrachishpa pushajpi, Mandaj Dios amonitacunata ñuca 

maquipi churashpa ñucata mishachijpica ¿ñucaca cancunata mandaj tucushatajchu?– 

nirca. 

10Galaad llajtata cunaj yuyajcunaca Jeftaca: –Can nishca shina ñucanchij mana 

rurajpica, Mandaj Diosllataj ricuchun– nircacunami. 

11Jefteca Galaad llajtata cunaj yuyajcunahuanmi rirca. Galaadpi causajcunaca 

paicunata pushaj, mandaj cachunmi agllarcacuna. Mizpa pueblopimi, Jefteca 

ñaupaman imalla nishcacunataca Mandaj Diospaj ñaupajpi cutin chashnallataj nirca. 

12Jefteca amonitacunata jatun mandajmanca: Ñuca llajtapi causajcunata p'iñashpa 

macanacunaman shamungapajca, canca ñucahuanca ¿imatataj charingui? nichunmi 

huillajcunata cacharca. 

13Jefté cachashcacunamanca amonitacunata jatun mandajca: “Egiptomanta 

huichiyamucushpami israelcunaca ñuca allpataca Arnón jatun yacumanta Jaboc 

yacucama, Jordán yacucamapish quichurcacuna. Cunanca chai allpataca alli shungu 

ñucaman tigrachi” nircami. 

14Jefteca cutinllatajmi amonitacunapaj jatun mandajpajman shujtaj huillajcunata, 

15cashna nichun cacharca: “Jefteca cashnami nin: Israelcunaca moabitacunapaj 

allpatapish, amonitacunapaj allpatapish imata mana quichurcachu. 

16Egiptomanta israelcuna huichiyamushpaca shitashca pambata shamushpami, Puca 

Cuchaman chayamurcacuna. Chaimantaca Cades pueblomanmi chayarcacuna. 

17Chaiman chayashpami Edom llajtata jatun mandajtaca: Ñucanchij pasangacamalla 

cambaj ñanta mañachihuai nichun maijancunata cacharca. Ashtahuanpish Edomta 

jatun mandajca mana uyasha nircachu. Moabitacunata jatun mandajta ñanta 

mañanaman cachajpipish paipish mana uyasha nircachu. Chaimantami israelcunaca 

Cades pueblollapitaj saquirircacuna. 

18Chashna mana pasachisha nijpimi, shitashca pambata rishpa Edom llajta, Moab 

llajta huashanijta muyushpa rirca. Chaimantaca inti llujshin ladoman caj Moab llajta 

ch'imbanijta shamushpami Arnón jatun yacu ch'imbanijllapi carpa huasicunata 

shayachishpa chaipi saquirircacuna. Arnón yacuca moabitacunapaj llajtapi 

cashcamantami chaimanca mana yaicurca. 

19Israelcunaca amorreocunata jatun mandaj Sehonpajmanpish: Ñucanchij llajtaman 

pasangacamalla cambaj llajta ñanta mañachihuai nichunmi Hesbón puebloman 

maijancunata cacharca. 

20Jatun mandaj Sehonca pasangapajlla ñanta mañacushcataca israelcunataca mana 

crishpami ñantaca mana mañachisha nirca. Ashtahuanpish tucui paipaj soldadocunata 

tandachishpa Jahaza puebloman shamushpami carpa huasicunata shayachircacuna. 

Chaipimi israelcunahuan macanacurca. 

21Sehontapish, tucui paipaj cajcunatapish israelcunata Mandaj Dios israelcunapaj 

maquipi churajpimi, chai llajtapi causaj amorreocunata mishashpa allpacunataca 

paicuna japircacuna. 

22Chai amorreocunapaj llajtataca, Arnón jatun yacumantaca Jaboc jatun yacucama, 

shitashca pambamantaca Jordán yacucamami tucuita japircacuna. 

23Shina cajpica, israelcunata Mandaj Dios, amorreocunata quichushpa paipaj 

israelcunaman cushcataca ¿canchu cunan quichusha ningui imamí? 

24Cambaj Quemos dios canman imata cushcaca ¿manachu ña cambaj? Chashnallataj 

Mandaj Dios ñucanchij ñaupajpi quichushpa ñucanchijman cushcaca ña 

ñucanchijpajmi. 

25¿Cunan canca Ziporpaj churi moabitacunata jatun mandaj Balacta yallimi cani 

yuyanguichu? ¿Paica israelcunata p'iñashpa imata rurai tucurcachu? mana cashpaca 

¿paicunahuan macanacui tucurcachu? 

26Israelcunaca Hesbón pueblopipish chai muyundij llajtacunapipish, Aroer 

pueblopipish chai muyundij llajtacunapipish, Arnón jatun yacu uripi caj tucui 

pueblocunapipish ñamari, 300 huatacunata causancuna. Chai llajtacuna cancunapaj 

cajpica, chai tucui huatacunapica ¿ima nishpataj mana tigrachichircanguichigari? 

27Shina cajpica, ñucaca canta p'iñachishpa imata mana juchallishcanichu. 

Ashtahuanpish canmari ñucata p'iñashpa ñucahuan macanacusha nishpa mana allita 

rurangui. Mandaj Diosmi juez. Paimi israelcunatapish, amonitacunatapish imatapish 

ninga” nichunmi cacharca. 

28Ashtahuanpish amonitacunata jatun mandajca, Jefté huillanaman cachashcacunataca 

mana uyasha nircachu. 

Jefteca Dios mishachijpi imata rurasha nishcata pajtachishcami 

29Jefteca Diospaj Espíritu paipaj jahuaman shamujpimi, Galaadpi causaj Gad 

aillutapish, Manasés aillutapish Galaad llajtallapitaj caj Mizpa pueblopi tandachishpa, 

chai pueblomantaca amonitacunahuan macanacunaman llujshirca. 

30Jefteca Mandaj Diostaca: “Amonitacunata can ñuca maquipi churajpi, 

31mishashpa chaimanta tigrajpi ñucata tupanaman ñuca huasimanta punta llujshijca 

can Mandaj Diospajmi canga. Chaitaca canman cushpa tucuimi rupachisha” nircami. 

32Amonitacunahuan Jefté macanacugrijpica, Mandaj Diosca amonitacunataca Jeftepaj 

maquipimi churarca. 

33Amonitacunata Jefté mishashpaca Aroer pueblomantaca Minit pueblocamami ishqui 

chunga pueblocunata quichurca. Sumaj uva chagracunandijmi quichurca. 

Amonitacunaca israelcuna mandashcami causarcacuna. 

34Macanacuita mishashpa, Mizpa pueblopi caj paipaj huasiman Jefté tigramujpica, 

paipaj ushushimi panderocunapi tocaihuan tushushpa tupanaman llujshirca. Jefteca 

shuj ushushillatami charirca. Churitapish ushushitapish shujtajtaca mana charircachu. 

35Paipaj ushushi tupanaman llujshijta ricushpaca, Jefteca churanata lliquirishpami: –

¡Aij ñuca huahualla, llaquitatajmi rurangui! Canca ñucataca jatuntamari nanachingui. 

¡Mandaj Diosman ñuca shimihuantaj nishcataca maitataj p'aquishari!– nirca. 

36Chaimi paipaj ushushica: –Ñuca yayitolla. Ñucanchijta p'iñaj amonitacunahuan 

macanacuipica Mandaj Diosmari canta mishachishca. Chaimanta cambaj shimihuan 

paiman imata cusha nishca cashpaca ñucata cushpa pajtachilla. 

37Shina nishpapish paipaj yayataca cashnami nirca: Mana cazarashpa huañuna 

cashcamanta, ñucahuan apanacuj caishuj solteracunahuan urcucunapi huacashpa 

purigringapaj ishqui quillata shuyai– nircami. 

38Chaimi Jefteca: –Rilla, nishpa ishqui quillacama purigrichun saquijpi, paipaj 

ushushica manaraj cazarashpa huañuna cashcamanta, huacashpa paihuan apanacuj 

caishuj solteracunahuan urcucunapi purigrirca. 

39Ishqui quilla pajtajpi huasiman tigramujpimi, paipaj yaya Jefteca Mandaj Diosman 

cushami nishcata pajtachirca. Jeftepaj ushushica, c'arihuan manataj 

chayarinacushcami carca. 

40Israelpi causaj solteracunaca Galaadpi causaj Jeftepaj ushushi huañushcata 

yuyarishpami huatanta chuscu punllata huacanaman rijcuna cashca. 

JUECES 12 

Efraín ailluhuan Jefté macanacushcami 

1Efrainpaj ailluca tucuicuna tandanacushpami, janaj ladoman pasashpa Jeftetaca: –

Amonitacunahuan macanacugricushpaca ñucanchijpish canhuan ringapaj ¿ima 

nishpataj mana cayarcangui? Chaimantami cunanca cantaca cambaj huasi ucullapitaj 

huasindij rupachigrinchij– nircacuna. 

2Chaimi Jefteca: –Ñucapish, ñuca llajtapi causajcunapish amonitacunahuan jatunta 

p'iñanacushpaca cancunatapish cayaj cacharcanimi. Ashtahuanpish cancunamari 

paicunahuan macanacucujpica mana ayudaj shamurcanguichij. 

3Cancuna ayudanaman mana shamujta ricushpami, huañushpapish huañushatajchari 

nishpa amonitacunahuanca macanacurcani. Mandaj Dios paicunata ñuca maquipi 

churajpimi misharcani. Cunanca ¿ima nishpataj ñucahuan macanacunaman 

huichiyamurcanguichij?– nircami. 

4Jefteca, Galaadpi causajcunata tandachishpami, Efrainpaj ailluhuan macanacurca. 

Galaadpi causajcunami Efrainpaj aillutaca misharcacuna. Efrainpaj ailluca Galaadpi 

causajcunataca: “Efraín aillupaj, Manasés aillupaj chaupipi causacuj galaaditacunaca 

Efrainpaj aillumanta chaupirimushcacunallami canguichij” nishcamantami chashna 

macanacushcacuna. 

5Galaadpi causajcunaca Jordán yacuta ch'imbanapimi, Efraín aillupura cajcuna 

miticushpa saquirishcacunata chapacurcacuna. Chai saquirishcapuramanta maijan 

shamushpa yacuta ch'imbachun saquihuaichij nijpica: “¿Efrainpaj aillupurachu 

cangui?” nishpami tapurcacuna. “Mana chaipurachu cani” nijpica: 

6“Shinashpaca Shibolet ni” nircacuna. Chai shimita mana rimai tucushpa “Sibolet” 

nijpica, japishcahuan chai yacu c'uchullapitajmi cungata p'itishpa huañuchircacuna. 

Chai punllaca Efraín aillupura cajcunataca, 42.000 runacunatami huañuchircacuna. 

7Jefteca israelcunataca sujta huatatami mandarca. Pai huañujpica Galaadpi caj shuj 

pueblopimi pambarcacuna. 

Israelcunataca Ibzán, Elón, Abdón mandashcami 

8Jeftepaj q'uipaca israelcunataca Belenmanta caj Ibzán runami mandarca. 

9Paica quimsa chunga churicunata, quimsa chunga ushushicunatami charirca. 

Paicunataca tucuicunatami caishuj llajtamanta cajcunahuan cazarachirca. Ibzanca, 

canchis huatatami israelcunataca mandarca. 

10Pai huañujpica, Belenpimi pambarcacuna. 

11Ibzanpaj q'uipaca, Zabulón aillupaj Elón runami israelcunataca chunga huatacunata 

mandarca. 

12Pai huañujpica Zabulonpaj llajtallapitaj caj Ajalón pueblopimi pambarcacuna. 

13Elonpaj q'uipaca Piratón pueblomanta caj Hilel runapaj churi Abdonmi 

israelcunataca mandarca. 

14Paica chuscu chunga churicunata, quimsa chunga nietocunatami charirca. Paicunaca 

tucuicunami tiyarishpa puringapajca shuj shuj burrota charircacuna. Abdonca 

israelcunataca pusaj huatatami mandarca. 

15Piratón pueblomanta caj Hilelpaj churi Abdón huañujpica, Amalecpaj urcupi caj 

Efrainpaj allpa Piratón pueblopimi pambarcacuna. 

JUECES 13 

Sansón huacharishcami 

1Israelcunaca Mandaj Diospaj ñaupajpica cuntinllatajmi millaita rurarcacuna. 

Paicunataca Mandaj Diosca chuscu chunga huatacama llaquichichunmi 

filisteocunapaj maquipi churarca. 

2Dan aillupuramanta caj Manoa runami Zora pueblopi, causarca. Paipaj huarmica 

mana huachaj cashcamantami, shuj huahuallatapish mana charirca. 

3Mandaj Diospaj ángel chai huarmiman ricurishpami: “Canca mana huachajmi 

cangui. Chaimantami shuj huahuallatapish mana charingui. Cunanca chichushpa shuj 

c'ari huahuatami huachangui. 

4Cunanmantaca vinotapish, sidratapish ama ubyangui. Imapish mapami nishcatapish 

ama micungui. 

5Chichushpa shuj c'ari huahuatami huachangui. Paica huachari pachamanta Diospaj 

nazareomi canga. Chaimanta paipaj uma ajchataca mana p'itichishcami canga. Paimi 

israelcunataca filisteocunapaj maquimanta quishpichinga” nirca. 

6Chaimi chai huarmica, paipaj cusapajman shamushpaca: “Diospaj shuj runami 

ñucapajman shamurca. Paica Diospaj angelman rijchaj, jatun mancharinami carca. Pai 

pi cashcatapish, maimanta cashcatapish mana tapurcanichu. Paipish paipaj shutitaca 

mana huillarcachu. 

7Paica ñucataca: Riqui, canca chichushpa shuj c'ari huahuatami huachangui. 

Cunanmantapacha vinotapish, sidratapish ama ubyangui. Imapish mapami nishcataca 

ama micungui, paica huacharipachamanta huañungacama Diospaj nazareomi canga 

nircami” nishpami huillarca. 

8Chaimi Manoa runaca: “Aij, ñuca Jatun Dioslla, can cachashca runata 

ñucanchijpajman cutin cachahuai nishpami rogani. Pai shamushpa chai huahua 

huacharijpica ima shina huiñachinata ñucanchijman yachachichun” nishpami Mandaj 

Diosta mañarca. 

9Jatun Diosca Manoa mañashcata uyashpami, Manoapaj huarmi chagrapi cajpi, 

Diospaj angelca cutin paipajman shamurca. Ashtahuanpish paipaj cusa Manoaca 

mana chaipichu carca. 

10Chaimi chai huarmica, paipaj cusa Manoapajman callpashpaca: –Riqui, sarun 

ñucapajman shamuj runamari cutin ricurin– nishpa huillarca. 

11Chaimi Manoaca, paipaj huarmindij chai runa maipi canman rishpaca: –¿Canchu 

ñuca huarmihuan parlaj runa cangui?– nijpi, chai runaca: –Ñucallatajmi cani– nirca. 

12Manoaca: –Can nishca shina pajtajpica, chai huahuaca ¿ima shinataj causana can? 

Ñucanchijpish paihuanca ¿ima shinataj cana canchij?– nishpami tapurca. 

13Chaimi Diospaj angelca Manoataca: –Cambaj huarmimi ñuca tucui imalla nishca 

caicunata mana rurana can: 

14Uvamanta imata rurashcatapish, vinotapish, sidratapish mana ubyanachu. Imapish 

mapami nishcatapish mana micunachu. Tucui ñuca mandashcacunataca pajtachichun– 

nircami. 

15Chaimi Manoaca, Mandaj Diospaj angeltaca: –Ñucanchij shuj malta chivota 

huañuchishpa micunata allichingacama shuyapai– nirca. 

16Mandaj Diospaj angelca Manoataca: –Ñucaca micunata allichingacama 

shuyashpapish mana micushachu. Ashtahuanpish can cusha nishpaca chai aichataca 

Mandaj Diosman cushpa tucui rupachi– nircami. Chai runataca Mandaj Diospaj ángel 

cashcataca Manoaca mana yacharcachu. 

17Chaimi Manoaca Mandaj Diospaj angeltaca: –Can nishca shina pajtajpi, canta alli 

ningapajca ¿ima shutitaj cangui?– nirca. 

18Mandaj Diospaj angelca: –Ñuca shutitaca ¿imapajtaj tapungui? Ñuca shutica 

mancharinamari– nircami. 

19Chaimi Manoaca, malta chivotapish asha granotapish japishpa, shuj rumi jahuapi 

Mandaj Diosman cushpa rupachirca. Chaipimi Manoapish paipaj huarmipish ricucujpi 

angelca shuj milagrota rurarca. 

20Chai altarpi rupacuj ninaca jahua pachamanmi huichiyarca. Manoapish, paipaj 

huarmipish altarpi rupacuj ninapi Mandaj Diospaj ángel huichiyajta ricushpami, 

pambaman tupajta cumurircacuna. 

21Chaipimi Manoaca, chai runataca Mandaj Diospaj ángel cashcata yacharca. Chai 

angelca Manoamanpish, paipaj huarmimanpish ña mana ashtahuan ricurircachu. 

22Manoaca paipaj huarmitaca: –Diostamari ricushcanchij cunantajca huañushunmari– 

nircami. 

23Chaimi paipaj huarmica: –Mandaj Diosca ñucanchijta huañuchisha nishca cashpaca, 

chivota cushpa tucui rupachishcatapish, granota cushcatapish manamari 

chasquinmanchu carca. Cai tucui sumajtapish mana ricuchinmanchu carca. Ñucanchij 

imallata tapushcatapish mana huillanmanchu carca– nirca. 

24Manoapaj huarmica shuj c'ari huahuatami huacharca. Chai huahuataca Sansontami 

shutichirca. Chai huahuaca huiñarcami. Mandaj Diosca alli cashca cachun nircami. 

25Zora, Estaol shuti pueblocuna chaupipimi, Danpaj ailluca carpa huasicunapi 

causarca. Chaipimi Mandaj Diospaj Espirituca Sansonpi cashca ricurirca. 

JUECES 14 

Timnatmanta caj filistea huarmihuan Sansón cazarashcami 

1Sansonca, Timnat puebloman uriyashpami, chai pueblopica filisteocunapura shuj 

huarmita ricurca. 

2Chaimanta tigrashpami, paipaj yaya mamamanca: –Timnatpica filisteocunapura shuj 

huarmitamari ricumuni. Chai huarmihuan ñucata cazarachihuaichij– nirca. 

3Chaimi Sansonpaj yaya mamaca: –Circuncisionta mana rurashca 

filisteocunapuramanta huarmihuan cazaranapaj randica ¿manachu 

ñucanchijpurapipish tucui ñucanchij cai pueblopipish huarmica tiyan?– nijpipish 

Sansonca paipaj yayataca: –Paihuan cazarachihuaichijlla. Chai huarmimari ñuca 

munashca– nircami. 

4Sansonpaj yaya mamaca, Mandaj Diospaj munaillataj chashna cajpi chashna 

tucucushcataca mana yacharcacunachu. Chai huatacunapica filisteocunami 

israelcunataca llaquichishpa charicurca. Chaimanta filisteocunahuan 

macanacuchingapajmi chashna rurarca. 

5Sansonca, paipaj yaya mamandij Timnatman uriyashpami chai pueblo c'uchullapi caj 

uva chagraman chayarca. Chaipi cajpimi, shuj malta leonca huacarishpa paipajman 

c'uchuyarca. 

6Sansonca Mandaj Diospaj Espíritu paipaj jahuaman shamujpimi, chai leontaca shuj 

chivitota huañuchij shinalla mirga mirgata rurashpa huañuchirca. Paipaj maquipica 

imata mana charircachu. Pai chashna rurashcataca yaya mamamanca mana 

huillarcachu. 

7Chaimanta uriyashpaca pai munashca huarmihuanmi parlanacurca. Chai huarmica 

Sansón munashca shinami carca. 

8Sansonca asha punllacuna q'uipa chai huarmihuan cazarangapaj tigracushpami, 

ñanmanta anchurishpa huañushca leonpaj cuerpota ricunaman rirca. Chai leonpaj 

cuerpopica achca sacha chuspicunatapish, paicuna huachashca mishquitapishmi 

ricurca. 

9Chai mishquitaca paipaj maquihuan japishpami, micurihuan ñantaca rirca. Yaya 

mamata cati japishpaca, paicunapish micuchunmi chai mishquitaca curca. Chai 

mishquica huañuchishca leonpaj cuerpomanta cashcataca mana huillarcachu. 

10Chai huarmipaj huasiman paipaj yayahuan chayashpami, Sansonca chai llajtapi 

causaj mosocuna ruraj cashca shinallataj jatun micuita rurarca. 

11Filisteocuna Sansonta ricushpaca, paihuan cachunca quimsa chunga runacunatami 

aparcacuna. 

12Paicunatami Sansonca cashna nirca: –Ñucaca cancunataca yuyaricushpalla 

cutichinatami tapugrini. Cai jatun micui canchis punllacunacama cancuna mana 

yuyari tucuipaj cajpipish alli yuyarishpa callarishpa huillajpica, cancunamanca 

linomanta rurashca churanatami shuj shuj tucuicunaman cusha. Jatun micui 

punllacunapi churarina sumaj churanatapishmi shuj shuj cusha. 

13Ashtahuanpish umanaricushpalla cutichinata cancuna ñucaman callarishpa mana 

huillashpaca, cancunamari linomanta rurashca quimsa chunga churanacunatapish, 

jatun micui punllapi churarina quimsa chunga sumaj churanacunatapish ñucaman 

cuna canguichij– nijpimi paicunaca: –Umanaricushpalla cutichinataca huillapailla. 

Tucuicunamari alli uyaracunchij– nircacuna. 

14Shina nijpimi Sansonca: “Millpusha nicujmantaca micunami llujshirca. 

Fuerzasapamantaca mishquimi llujshirca” nirca. Paicunaca quimsa punllacamapish 

chai ima nisha nishcataca mana huillai tucurcacunachu. 

15Ña canchis punlla tucujpimi, Sansonpaj huarmitaca: –Cambaj cusa ñucanchijman 

nishcaca imata nisha nishcata huillachun tapuiyari. Mana chashnajpica cantapish, 

cambaj yayatapish tucui huasi familiandijmi rupachishun. Cancunaca ñucanchijpaj 

cashcacunata quichunga raicullamari cayashca yuyachinguichij– nircacuna. 

16Chashna nijpi chai huarmica Sansonpaj ñaupajpi huacashpami: –Ñucataca 

manamari c'uyashcanguichu. Umanaricushpalla yachaj chayana cashcata ñuca 

llajtapura cajcunaman huillashpapish, ima nisha nishcataca ñucamanca manamari 

huillanguichu– nijpimi Sansonca: –Ñuca yaya mamamanpish mana huillashcataca, 

canmancarin maitataj huillashari– nirca. 

17Chaipipish chai huarmica imata nisha nishcata huillahuailla nishpami cutin cutin 

jatun micui canchis punllacunataca huacacurcalla. Sansonca paipaj huarmi huacashpa 

tapucujllapimi, ña canchis punlla tucujpica pai nishcaca imata nisha nishcata paiman 

huillarca. Chai huarmica paipaj llajtapura caj mosocunamanmi huillagrirca. 

18Jatun micui tucuri canchis punlla ña tutayagrijpimi, chai quimsa chunga 

filisteocunaca Sansontaca: “Sacha chuspi huachashca mishquita yalli mishquica ima 

mana tiyanchu. Leonta yalli fuerzasapapish ima mana tiyanchu” nircacuna. Chaimi 

Sansonca: “Ñuca vaquillahuan mana yapushca cashpaca, ñuca nishca imata nisha 

nishcataca manataj yachanguichijmanchu carca” nirca. 

19Sansonca Diospaj Espíritu paipaj jahuaman shamujpimi, Ascalón puebloman 

uriyashpa chaipi causaj filisteocunapuramanta quimsa chunga runacunata 

huañuchirca. Chai runacunapaj churanacunata apamushpami, pai nishca imata nisha 

nishcata huillajcunaman curca. Sansonca nina sindirij shina p'iñarishcami, paipaj 

yayapaj huasiman tigrarca. 

20Sansón rijpimi, paipaj huarmitaca, paihuan compaña rijhuan cazarachirca. Chai 

runaca Sansonhuan alli apanacujmi carca. 

JUECES 15 

1Chai asha punllacuna q'uipami, trigota tandana punllacunapi Sansonca paipaj 

huarmita ricunaman shuj chivitota apashpa rishpa chayashpaca: –Ñuca huarmita 

ricungapajmi pai tiyacun ucuman yaicusha nini– nijpi, huarmipaj yayaca mana 

yaicuchisha nirca. 

2Ashtahuanpish cashnami nirca: –Mana ninchu yuyashpami canhuan 

apanacujllahuantaj cazarachircani. Paipaj randica, paipaj q'uipa ñañahuan cazarai. 

¿Manachu paicari paita yalli sumaj?– nirca. 

3Chaimi Sansonca: –Cunanca filisteocunata ima llaquita rurashpapish, ima juchachina 

illajllami casha– nirca. 

4Chaimanta rishpami Sansonca 300 zorracunata japishpa, ishqui ishquita 

chupacunapura tinguishpa nina sindina mechata tinguishca chupacunapi huatarca. 

5Chai q'uipaca nina sindita japichishpa tinguishca zorracunapi huatashpami 

filisteocunapaj chagracunapi cacharishpa, paicunapaj trigotaca chagrapi 

shayacujtapish, ña tandashpa parbashcatapish tucui rupachirca. Uva chagracunatapish, 

olivos yuracunatapishmi tucui rupachirca. 

6Filisteocunaca: –¿Pishi chaitaca rurarca?– nishpa tapui callarijpimi, –Timnat 

pueblopi causaj runamari, Sansonpaj huarmi caj paipaj ushushitaca, Sansonhuan 

apanacuj runahuan cazarachirca. Chaimanta Sansón p'iñarishpamari chashna 

rurashca– nishpa huillajpimi, filisteocunaca chai huasiman rishpa chai runataca paipaj 

ushushindij rupachircacuna. 

7Chaimi Sansonca: –Cancuna chashna rurashcamantaca, ñucapish cancunata 

llaquichingacama manataj samarishachu– nirca. 

8Chashna yallitaj p'iñarishpami, Sansonca filisteocunataca tucui tullucuna p'aquirijta 

macashpa huañuchishpa, paica Etam jatun peña quinripi tiyaj jutcupi causagrirca. 

Burro jashlinhuan filisteocunata Sansón Lehipi mishashcami 

9Filisteocunaca Judá aillupaj llajtaman huichiyashpami, Lehipi carpa huasicunata 

shayachishpa tucuipi jundarircacuna. 

10Chaimi Judá ailluca: –¿Ima nishpataj ñucanchijhuan macanacunaman 

huichiyamurcanguichij?– nijpi filisteocunaca: –Ñucanchijca Sansonta prezu 

japingapajmari huichiyamurcanchij. Pai ñucanchijta llaquichishca shinallataj 

llaquichingapaj– nircacuna. 

11Chaimi Judá aillupaj, 3.000 runacuna Etam jatun peña quinripi tiyaj jutcuman 

Sansonpajman rishpaca: –Filisteocuna ñucanchijta mishashpa, paicuna 

mandacushcataca ¿manachu yachangui? ¿Ima nishpataj chashna ruranguiyari?– nijpi 

Sansonca: –Ñucata llaquichijpimi, ñucapish paicunataca chai shinallataj rurarcani– 

nirca. 

12Shina nijpi paicunaca: –Ñucanchijca canta japishpa, filisteocunapaj maquipi 

churangapajmi shamunchij– nijpi Sansonca: –Cancunallataj ñucata huañuchishun 

nicunguichijman, ama llullashpalla huillaichij– nirca. 

13Chaimi paicunaca: –Mana huañuchishunchu. Canta japishpa filisteocunapaj maquipi 

churangapajllami shamunchij– nishpami ishqui mushuj huascacunahuan huatashpa, 

chai peñamantaca llujshichishpa pusharcacuna. 

14Lehiman chayajpica, filisteocunaca caparirinacushpami paita tupanaman 

llujshircacuna. Mandaj Diospaj Espíritu Sansonpaj jahuaman shamujpimi, 

maquicunapi huatashca huascacunaca linota ninahuan rupachishca shinalla tucurca. 

Chaimantami paipaj maquicunata huatashca huascacunaca pambaman urmarca. 

15Chaimantami manaraj alli chaquishca burro jashlin tulluta chai pambapi ricushpaca, 

chaita japishpa huaranga filisteocunata huañuchirca. 

16Chaipimi Sansonca: “Burro jashlinllahuanmari shuj montonta, ishqui montonta 

huañuchini. Burro jashlinllahuanmari huaranga runacunata huañuchini” nirca. 

17Chashna nishcahuan chai pamballapitaj chai tulluta shitashpami, chai pambataca, 

Ramat-lehita shutichirca. 

18Sansonca yallitaj yacunaihuan cashpami, Mandaj Diostaca: “Canca cambajta ruraj 

runata mishachishpamari jatun quishpirinata cushcangui. Chashna cashca jahua 

yacunaihuan huañucushpa circuncisionta mana rurashcacunapaj maquipi japitucuchun 

ama saquihuaichu” nishpami mañarca. 

19Chaimi Jatun Diosca, Lehipi caj jutcuta pascajpi yacu llujshijpi, Sansonca chai 

yacuta ubyashpa, cutinllataj fuerzata japirca. Chaimantami Lehipi cunancama caj 

pugyutaca, En-hacoreta shutichirca. 

20Sansonca filisteocuna mandacui punllacunapica, ishqui chunga huatacunatami 

israelcunata mandarca. 

JUECES 16 

Gaza pueblo punguta Sansón llujshichishcami 

1Sansonca, Gazaman rishpaca, huainayashcahuan causaj shuj huarmita ricushpami, 

chai huarmipi chayarirca. 

2Gazapi causajcunaca Sansonmi caiman shamushca nishcata yachashpami, chai tutaca 

chai huasi muyundijtapish pueblo pungupipish chaparcacuna. Paicunaca: “Achijyajpi 

caya tutamanta huañuchishunllami” nishpami upajlla chaipi carcacuna. 

3Sansonca chaupi tutacama dormishpa jatarishcahuan chai huasimanta llujshishpami, 

chai pueblo pungutaca aparij ishqui caspicunandij, pungupi quinriman churashca 

fierrondij llujshichishpa rigra jahuashpa, Hebrón pueblo ch'imbapurapi caj urcupi 

shitagrirca. 

Sansonta Dalila huarmi jatun llaquipi churashcami 

4Chai q'uipami Sansonca, Sorec pugru pambapi causaj Dalila huarmita munarca. 

5Chaimantami filisteocunata mandajcunaca, Dalila huarmipajman rishpaca: –

Sansontaca imamanta yallitaj fuerzasapa cashcatapish, paitaca imata rurashpa mishai 

tucunatapish sumajta inquitashpa tapui. Chaita yachaj chayashpami paitaca alli 

huatashpa charishun. Chashna tapushpa ñucanchijman huillajpica, canmanca tucui 

ñucanchijmi cada shuj 1.100 siclo cullquita cushun– nircacuna. 

6Chaimi Dalila huarmica, Sansontaca: –Canca ¿imamantataj yallitaj fuerzasapa 

canguiyari? ¿Ima shina huatajpitaj canca mana cachariripaj canguiyari? Chaita 

huillahuai– nirca. 

7Shina nijpimi Sansonca: –Ñucaca manaraj chaquishca canchis angucunahuan 

huatajpica, shujtaj runacuna shinallataj fuerza illaj tucushpa mana p'iti tucushachu– 

nirca. 

8Dalila huarmi chaita huillajpimi filisteocunata mandajcunaca, manaraj chaquishca 

canchis angucunata Dalilaman cugrircacuna. Chai angucunahuanmi Sansontaca 

huatarca. 

9Ña huatashpaca, Dalila huarmica caishuj ucupi tauca runacunata pacashpa 

churashcamantami paitaca: –Sansón, filisteocunaca canta japinaman shamunmari– 

nishpa caparijpi Sansonca, paita huatashca angucunataca supasta nina rupachij 

shinalla p'itirca. Chashna p'itijpimi, imamanta paica yallitaj fuerzasapa cashcataca 

filisteocunaca mana yachai tucurcacuna. 

10Cutinllatajmi Dalila huarmica Sansontaca: –Canca ñucataca umashcanguimari, 

llullashpallamari ñucamanca chashna nishcangui. Ima shina canta huatana cashcataca 

cunantajca ama pacashpa huillachunmi rogani– nirca. 

11Shina nijpimi Sansonca: –Imata manaraj rurashca mushuj huascacunahuan sinchita 

huatajpica, shujtaj runacuna shinallataj fuerza illaj tucushallami– nirca. 

12Chaimi Dalila huarmica, mushuj huascacunahuan Sansonta huatashpaca: –Sansón, 

filisteocunaca canta japinaman shamunmari– nishpa caparijpi Sansonca, paita 

huatashca huascacunataca ñañu puchcata shinalla p'itirca. Dalila huarmica ñaupaman 

shinallatajmi tauca runacunata shujtaj ucupi pacashpa charicurca. 

13Dalila huarmica Sansontaca: –Cunanpish cutinllatajmari umashpa, llullashpa 

catinguiraj. Ima shina canta huatana cashcata cunantajca huillahuai– nijpimi 

Sansonca: –Ñuca ajchataca ahuana puchcahuan canchis ch'imbacunata rurashpa 

ahuana chucupi alli huatai– nirca. 

14Shina nijpica Dalila huarmica ahuana chucupi alli huatashpami: –¡Sansón, 

filisteocunaca canta japinaman shamunmari!– nishpa caparijpi dormicunmanta Sansón 

rijcharishpaca, ahuana chucundij, ahuacushcandij p'itishpa shitarca. 

15Chaimi Dalilaca: –Cambaj shungu manapish ñucapi cajpica ¿ima shinataj ñucataca 

c'uyanimi ninguiyari? Ñamari quimsa cutin ñucataca umashpa, can imamanta yallitaj 

fuerzasapa cashcataca manataj huillasha ningui– nirca. 

16Punllanta chashna nishpa chai huarmi p'iñachicujllapimi, Sansonca paipaj tucui 

almahuan huañuna shinata p'iñarishpa, 

17Dalila huarmimanca pai imamanta chashna cashcata paipaj shungullapi 

yachashcataca: –Ñuca ajchataca nunca mana p'itishcami cani. Ñucaca mamapaj 

huijsamantapachami Diospaj nazareo cani. Ñuca ajchata p'itijpica ñuca fuerzaca 

ñucamanta anchunmanllami, tucui caishuj runacuna shinallatajmi caiman– nirca. 

18Paipaj shungullapi yachashcata mana pacashpa Sansón huillajpimi Dalilaca: –

Cunantajca shamuichijlla. Sansonca mana pacashpami tucuita huillan– nishpa 

filisteocunataca paicunata mandajcunata cayamuchun cacharca. Chaita huillajpimi 

filisteocunata mandajcunaca, Dalilaman cuna cashca cullquita apashpa shamurcacuna. 

19Dalilaca paipaj changapi Sansonta dormichishpa shuj runata cayashpami, Sansonpaj 

ajcha canchis ch'imbacunata p'itichirca. Sansonmantaca chai fuerza anchujpimi, Dalila 

llaquichi callarishpaca, 

20cashna nishpa caparirca: –¡Sansón, filisteocunaca canta japinaman shamunmari!– 

nishpa caparijpi Sansón rijcharishpaca, cunanpish ñaupaman shinallataj jahualla 

quishpirishallami yuyarca. Ashtahuanpish paimanta Mandaj Dios anchurishcataca 

mana yacharcachu. 

21Filisteocunaca paita japishpaca ñahuita surcushpa Gazaman apashpami, cadenahuan 

huatashpa carcelpi tiyaj molino rumita muyuchichun churarcacuna. 

22Sansonpaj ajchaca p'itishca cashpapish, cutinllatajmi huiñai callarirca. 

Sansón huañushcami 

23Filisteocunata mandajcunaca paicunapaj Dagón diosman sacrificiota cungapaj, 

cushicungapaj tandanacushpami: “Ñucanchijta p'iñaj Sansontaca, ñucanchij diosmari 

ñucanchij maquipi churarca” nircacuna. 

24Filisteocunaca chaita ricushpami paicunapaj diostaca: “Ñucanchijta p'iñaj, ñucanchij 

chagracunata tucuchijtaca, ñucanchij diosmari ñucanchij maquipi churashca. 

Ñucanchijpura achcacunata huañuchijtaca paimari ñucanchij maquipi churashca” 

nishpa cantarcacuna. 

25Chashna paicunapaj shungupi cushicuihuan cashpami: “Pugllashpa cushicushpa 

asingapaj Sansonta pushamuichij” nijpi, carcelmanta Sansonta pushamujpica, 

filisteocunaca pugllashpa cushicushpa asircacuna. Chai q'uipaca pilarcuna chaupipimi 

churarcacuna. 

26Sansonca maquimanta aisashpa paita pushacuj huambrataca: –Cai jatun huasita 

aparij pilarcunapimi taunarisha nini. Chai pilarcunapi ñuca maquicunata churai– nirca. 

27Chai huasipica filisteocunapaj tucui mandajcunami tiyacurcacuna. Shinallataj 

shujtaj c'aricunapish, huarmicunapish chai huasi jundami tiyacurcacuna. Jahua 

altibajomantapish 3.000 shina c'aricuna huarmicunami Sansonta caishujcuna 

pugllashpa asijta ricucurcacuna. 

28Chaipimi Sansonca Mandaj Diostaca: Mandaj Jatun Dioslla, shuj cutinllahuan 

ñucata yuyarihuai. Filisteocuna ñuca ishqui ñahuita surcushcamanta cunantaj 

tucuicunata huañuchingapaj fuerzata cuhuai, 

29nishpa mañashpaca huasita aparij ishqui pilarcunapi ishqui maquihuan alli 

taunarirca. 

30Chaipi taunarishpaca Sansonca: “Filisteocuna ñucahuan huañuichij” nishpa 

caparishpaca, tucui paipaj fuerzahuan chai ishqui pilarcunata t'angajpimi, chai huasica 

filisteocunata mandajcunapaj jahuapi, tucui chaipi cajcunapaj jahuapipish urmarca. 

Sansón chaipi huañushpaca, tucui paipaj causaipi huañuchishcatapish yallitami 

huañuchirca. 

31Paipaj huauquicuna, paipaj yayapaj huasi familiapish uriyashpami Sansonpaj 

cuerpotaca apashpa, paipaj yaya Manoata churashca ladollapitaj Zora, Estaol shuti 

pueblocuna chaupipi churarcacuna. Sansonca, ishqui chunga huatatami israelcunataca 

mandarca. 

JUECES 17 

Micaía runa paipaj dioscunapaj huasita rurashcami 

1Efraín urcupimi, Micaía runaca causarca. 

2Paimi paipaj mamataca. –Cambaj 1.100 siclo cullquita shuhuajtaca ima llaquipish 

tucushca alli canman nircanimi nishpami ñucamanca huillarcangui. Chai cullquitaca 

ñucamari charicuni. Ñucami japircani– nijpimi paipaj mamaca: –¡Ñuca huahualla, 

Mandaj Dios cantaca alli nishca cachun!– nirca. 

31. 100 siclo cullquita tigrachijpimi chai mamaca: –Ñuca huahualla, cai cullquitaca 

cambajllataj shuj caspi diosta rurachishpa, chai cullquita yacuyachishpa chai jahuata 

llihuingapajmi Mandaj Diospajlla ch'icanchircani. Cunanca cai cullquitaca 

canllamantajmi tigrachini– nirca. 

4Chashna nijpipish, paica paipaj mamallamantaj tigrachijpimi, chai cullquimanta 200 

siclo cullquita japishpa paipaj mamaca cullquita yacuyachishpa imatapish rurajman 

curca. Paimi caspita labrashpa chai jahuataca cullquita yacuyachishcahuan llihuishpa 

imamanpish rijchaj diosta rurarca. Chai diostaca, paipaj churi Micaiapaj huasipimi 

churarca. 

5Micaía runaca paipaj huasipimi, dioscunapaj huasita charirca. Shuj efodta, terafín 

nishca dioscunatapishmi rurachirca. Chashna rurashpaca paipaj shuj churitami cura 

cachun churarca. 

6Chai punllacunapica, israelpica jatun mandajca manaraj tiyarcachu. Chaimantami 

tucuicuna paicunapi ima shina alli cashca shina rurashpa causarcacuna. 

7Judá llajtapi caj Belenpica, shuj mosomi tiyarca. Paica levitapurami carca. Shujtaj 

llajtamanta shinallami causarca. 

8Chai runaca Judá llajtapi caj Belenmanta llujshishpami, maipi causanata 

japishapishchari nishpa rishpaca, Efraín urcuman chayashpa Micaiapaj huasiman 

chayarca. 

9Chaipimi Micaiaca: –¿Maimantataj shamungui?– nijpi, chai levita runaca: –Ñucaca 

Judá llajtapi caj Belenmantami cani, maipimi causanata japini chaipi causangapajmi 

mashcashpa puricuni– nirca. 

10Chaimi Micaiaca: –Ñuca huasipi causai. Canca ñuca yayami tucungui. Curapishmi 

tucungui. Ñucaca huatantami chunga siclo cullquitapish, churanatapish, micunatapish 

cusha– nijpimi chai levita runaca, chaipi saquirirca. 

11Chashna nishcaca levitapajca allimi carca. Paica Micaiahuanmi causarca. Paica 

paipaj quiquin churi shinami causarca. 

12Micaiaca levita runataca, cura cachunmi churarca. Chaimi chai mosoca curapaj 

ruranata rurashpa Micaiapaj huasipi causarca. 

13Micaiaca: “Levitapuramanta shuj curatamari ñucaca charini. Mandaj Diosca tucui 

imapipish ñucataca allimi llujshichinga” yuyacurcami. 

JUECES 18 

Dan aillu runacunaca Micaiapaj curata apashcami 

1Chai punllacunapica Israelpica, jatun mandajca mana tiyarcachu. Chai 

punllacunallatajmi Danpaj ailluca paicuna causanapaj allpata mashcacurcacuna. 

Paicunaca chai punllacama Israel aillupurapica paicuna quiquinpajtatajca allpataca 

manaraj charircacunachu. 

2Chaimi Danpaj ailluca paicunapuramanta pichca runacunata cacharca. Llajtata alli 

ricushpa rijsishpa tigramugrichunmi Zora, Estaol shuti pueblocunamanta c'ari c'ari 

runacunata cacharca. Paicunataca richij llajtata alli rijsishpa tigramugrichij nishpa 

cachajpimi, chai runacuna Efraín urcuman rishpa, Micaía runapaj huasiman 

chayashpa chai tutaca chaipi pacarircacuna. 

3Micaiapaj huasiman c'uchuyacushpa chai levita mosopaj rimaita rijsishpami ña 

chaiman chayashpaca: –¿Pitaj caimanca cantaca pushamurca? ¿Imatataj caipica 

ruracungui? Caipica canca ¿imatataj charingui?– nircacuna. 

4Chaimi levitaca: Micaiahuan paihuan ima shina ari ninacushcata, Micaiapaj cura 

cachun churashcatapish parlarca. 

5Shina nijpi chai runacunaca: –Ñucanchij maiman ricunmanca allichu chayashun, 

chaimantaca allichu tigrashun chaita yachangapaj Jatun Diosta tapui– nircacuna. 

6Chaimi chai curaca: –Ama imata manchashpa richijlla. Tucui ñanpimi cancunataca 

Dios cuidanga– nirca. 

7Pichca runacuna chaimanta llujshishpaca Lais pueblomanmi chayarcacuna. Chaipi 

causajcunataca, Sidonpi causajcuna shinallataj imata mana manchashpa, q'uilla 

causacujtami ricurcacuna. Chai Lais pueblopi causajcunaca pi mana p'iñachishca, 

imapish mana illaj sumajtami causacurcacuna. Sidón pueblomantapish carupimi 

carca. Shujtaj pueblocunapi causajcunahuanpish imata ruranapi ari ninacushcaca 

mana carcachu. Mandajtapish mana charircacunachu. 

8Chai pichca runacuna Zora, Estaol shuti pueblocunapi causacuj paicunapaj 

huauquicunapajman tigrajpica paicunaca: –¿Ima alli yacharinchu?– nishpa tapujpimi 

tigramujcunaca: 

9–Jatarichij, paicunahuan macanacungapaj huichi rishunchij. Mana imata rurashpa 

ama tiyacuichijllachu. Ama q'uilla caichijchu. Chai llajtata quichushpa ñucanchijpajtaj 

cachun japingapaj jacuchij. Chai llajtaca sumajmari cashca. 

10Ña rishpaca ima tucunata mana yuyashpa causacujcunapajman achca allpacuna 

tiyan llajtamanmi chayanguichij. Tucui imapish tiyaj ima mana illaj llajtataca Diosca 

ñucanchij maquipimari churashca– nircacunami. 

11Shina nijpica, Zora, Estaol shuti pueblocunapi causaj Danpaj ailluca 

macanacunacunata aparishcami, 600 runacuna llujshircacuna. 

12Paicuna rishpaca Judapi caj Quiriat-jearim pueblo c'uchupimi carpa huasicunata 

shayachishpa tiyarircacuna. Chaimantami chai pambataca “Danpaj aillupaj carpa 

huasicuna shayana pamba” nincuna. Chai pambaca Quiriat-jerarimmantaca inti 

huashicun ladomanmi carca. 

13Chaimantaca Efraín urcuman rishpami, Micaía runapaj huasiman chayarcacuna. 

14Chaipimi Lais pueblota ricushpa rijsishpa tigraj pichca runacunaca paicunapaj 

huauquicunataca: –Jalachij, cai huasipica shuj efodpish, terafín nishca dioscunapish, 

caspita labrashpa chai jahuata cullquita yacuyachishcahuan llihuishpa imamanpish 

rijchaj diospishmi tiyan. Chaitaca imata ruranata yuyarichij– nircacuna. 

15Micaiapaj huasipi causacuj, levita mosopajman chayashpaca allillachu cangui 

nishpami tapurcacuna. 

16Dan aillupaj 600 runacunapish macanacunalla, macanacunacunatapish apashcami, 

chai huasi pungupi shayacurcacuna. 

17Llajtacunata ricunaman rij pichca runacuna huichiyashpa yaicushpaca, caspita 

labrashpa chai jahuataca cullquita yacuyachishcahuan llihuishpa imamanpish rijchaj 

diostapish, efodtapish, terafín nishca dioscunatapishmi japircacuna. Chaicamaca levita 

curaca macanacunalla, macanacunacunatapish apashca 600 runacunahuanmi pungu 

yaicunpi shayacurca. 

18Micaía runapaj huasiman chai runacuna yaicushpaca, caspita labrashpa chai 

jahuataca cullquita yacuyachishcahuan llihuishpa imamanpish rijchaj diostapish, 

efodtapish, terafín nishca dioscunatapish llujshichicujta ricushpami chai curaca: –

Cancunaca ¿imatataj ruracunguichij?– nirca. 

19Chaimi paicunaca: –Maquihuan shimita taparishpa upajlla cai. Canca ñucanchij 

yayapish, ñucanchij curapish tucungui, ñucanchijhuan jacu. Shuj runapaj huasillapi 

cura canapaj randica, israelcunapurapi shuj aillupaj cura cana canpica ¿manachu alli?– 

nircacuna. 

20Chai curapaj shunguca cushicushpami, efodtapish, terafín nishca dioscunatapish, 

imamanpish rijchaj diostapish apashpa Danpaj ailluhuan rirca. 

21Danpaj ailluca huahuacunata, animalcunata, imalla apacushcacunata paicunapaj 

ñaupajman churashpami chaimanta rircallacuna. 

22Micaía runaca paipaj huasimanta ña caruta rishcapimi, paipaj c'uchullapi causaj 

runacunata tandachishpa Danpaj ailluta catishpa rirca. 

23Caparishpa caticujpimi Danpaj aillu tigrarishpaca, Micaía runataca: –¿Imapajtaj cai 

gentecunataca tandachircangui?– nircacuna. 

24Chaimi Micaiaca: –Cancunaca ñuca rurashca dioscunatapish, ñuca curatapish 

apashpamari shamushcanguichij. Chashna rurashpa ima illajta saquimushca jahuamari 

ñucataca ¿imataj tucungui? nishpa tapunguichij– nirca. 

25Danpaj aillupish: –Ñucanchijtaca ama caparishpa catichijchu, ñataj 

ñucanchijpuramanta maijan yallitaj p'iñarishpa cantapish, cambaj huasi 

ucupuracunatapish huañuchinman– nircacunami. 

26Danpaj ailluca paicuna maiman ricushcaman rircallami. Micaía runapish paicuna 

yalli c'ari c'ari cajta ricushpaca tigrashalla nishpa paipaj huasiman tigrarcallami. 

27Danpaj ailluca Micaía runa imalla rurashcacunatapish apashca, paipaj curatapish 

pushashcami, Lais puebloman chayarcacuna. Chaipica ima tucunata mana yuyashpa 

causacujcunata japishpami espadahuan huañuchishpa pueblotapish rupachircacuna. 

28Paicunaca Sidonmantapish carupi, maijan pueblohuan imata ruranapi mana ari 

ninacushca pi mana mitsaipaj cajpimi chashna huañuchirca. Paicunaca chai pueblota 

cutin shayachishpami chaipica paicuna causarcacuna. Lais puebloca Bet-rehob pueblo 

c'uchupi tiyaj pugru pambapimi carca. 

29Chai pueblotaca ñaupaman Lais shuti cashca cajpipish, paicunaca Dan shutitami 

shutichircacuna. Paicunapaj ñaupa yayaca Israelpaj churi Dan shutimi carca. Chai 

pueblotaca chai shutitami shutichircacuna. 

30Chai pueblopimi Danpaj ailluca paicunapaj dios cachunpish caspita labrashpa 

imamanpish rijchaj rurashcalla diosta shayachirca. Paicunapaj cura cachunpish 

Jonatantami churarca. Jonatanca Gersonpaj churi Moisespaj nietomi carca. 

Israelcunata shujtaj llajtaman prezu apai punllacamami Jonatanpaj huahua 

huahuacunallataj Dan aillupaj curacuna tucushpa causarcacuna. 

31Chashnami Danpaj ailluca Micaía runa imamanpish rijchaj diosta caspipi rurashcata 

shayachishpa adorarcacuna. Diospaj carpa huasi Silo pueblopi cai punllacunaca tucui 

chai punllacunami chaipi shayachishca carca. 

JUECES 19 

Benjaminpaj ailluca levitapaj caishuj huarmita llaquichishcami 

1Chai punllacunallatajmi israelcuna jatun mandajta manaraj charijpi shuj levita runaca 

shujtaj llajtamanta shamushca shinalla Efraín urcumanta carupi causarca. Chai 

runami, Judá llajtapi caj Belenmanta shujtaj huarmihuanpish cazararca. 

2Levitapaj caishuj huarmica mana alli huarmi tucushpami paita shitashpa rirca. 

Chaimantaca Judá llajtapi caj Belenpi causacuj paipaj yayapaj huasiman tigrashpami 

chaipi chuscu quillata carca. 

3Chaimantami paipaj cusaca c'uyaj shimicunata rimashpa tigrachimugringapaj 

catishpa rirca. Paica paipajta ruraj shuj runatapish, ishqui burrocunatapish 

pushashcami rirca. Paitaca chai huarmica paipaj yayapaj huasipi allimi chasquirca. 

4Chai huarmipaj yaya ricushpaca, cushicushpa tupanaman llujshishpa chasquishpami 

levitapaj suegroca paitaca chaipi saquirichun nijpi, quimsa punllacunata micushpa, 

ubyashpa paipaj huasipi saquirirca. 

5Chuscu punlla tucunapaj ña pacarigrijpica levita runaca utcata jatarishpa ña ri 

callarijpimi, chai huarmipaj yayaca paipaj yernotaca: –Ñanpi ama shaicungapaj asha 

tandata micushpa riyari– nijpica, 

6ishquindijtaj tiyarishpa micurcacuna, ubyarcacuna. Chaipipish chai huarmipaj 

yayaca: “Cunan tutallahuan caipi cushicungapaj saquiriyari” nircami. 

7Shina nijpipish chai levita runa ña jatarishpa rigrijpimi paipaj suegroca saquiripai 

nicujllapi, chai tutahuanpish chaipi saquirirca. 

8Chuscu punllapaj cayandij tutamanta levita runa jatarishpa ña rigrijpica, chai 

huarmipaj yayaca: –Ñanpi ama shaicungapaj imallatapish micushpa chishillata ringui 

shuyayari– nijpimi, ishquindij tiyarishpa micurcacuna. 

9Chai q'uipaca levita runaca jatarishpa paipaj caishuj huarmindij, paipajta ruraj 

runandij, ña rigrijpimi, chai huarmipaj yaya levitapaj suegroca: –Cunanca ñamari 

chishiyan, ñallamari tutayagrin. Cunan tutahuan caipi saquirishpa cushicushpa 

pacariyari. Caya tutamanta utcata jatarishpa, huasiman ringuillami– nirca. 

10Ashtahuanpish levita runaca, chai tutaca mana chaipi pacarisha nishpami jatarishpa 

rircalla. Ña rishpaca paipaj caishuj huarmindij, parejashca ishqui burrocunandijmi 

Jebús nishca Jerusalén ch'imbapuraman chayarca. 

11Chashna rishpaca, Jebús pueblo c'uchullapi ña cajpi, ña punlla tutayamugrijpimi 

paipajta ruraj runaca: –Cai jebuseocunapaj pueblollapi cunan tutaca pacarishun– nirca. 

12Chaimi levitaca: –“Maijan pueblomanpish mana israelcunapaj cajpica, manataj 

rishunchu. Gabaa puebloman jacuchijlla nishpaca cashnapishmi” nirca: 

13Cunan tutaca Gabaa pueblopi, mana cashpaca Ramá pueblopi pacaringapaj 

shamuichij utca ringapaj– nirca. 

14Chashna nishpa rishpaca inti huashicucuitami, Benjamín aillupaj Gabaa puebloman 

chayarca. 

15Chai tutaca chaipi pacaringapajmi, Gabaa puebloman yaicurcacuna. Chai tuta 

pacarichunca pi mana paicunapaj huasiman cayajpimi, chai pueblo plazallapi 

tiyacurcacuna. 

16Ña tucui tutayacujtami, shuj yuyaj runaca chagrapi trabajashpa tigracurca. Paica 

Efraín urcumanta shamushpami, Gabaa pueblopica shujtaj llajtamanta shinalla 

causarca. Chai llajtapi causajcunaca, Benjaminpaj aillumi carca. 

17Chai yuyaj runa huichilla ricushpaca, plaza pambapi shujtaj llajtamanta shamushca 

runa tiyacujta ricushpami: –¿Maimantaj ricunguichij, maimantataj shamucunguichij?– 

nirca. 

18Chaimi chai runaca: –Judá llajtapi caj Belenmantami shamunchij. Ñucaca Efraín 

urcuta pasashpa ashtahuan caru urcumanmi ricuni, chaipimi causani. Judá llajtapi caj 

Belenpimi carcani. Cunanca Mandaj Diospaj huasimanmi ricuni. Cai pueblopi 

causajcuna pi mana cayajpimi caillapi tiyacuni. 

19Ñucanchijca ujshatapish charinchijmi. Burrocuna micunatapish charinchijmi. 

Ñucapajpish cambajta ruraj ñuca huarmipajpish, cambajta ruraj ñucahuan caj ñuca 

huiñachishcapajpish tandata, vinota charicunchijmi. Ima mana illanchu– nirca. 

20Chaimi chai yuyaj runaca: –Sumaj causai canhuan cachun. Cambaj ima illajpipish 

ñuca ricushallami. Ashtahuanca cai plaza pamballapi ama pacaringui– nirca. 

21Paipaj huasiman pushashpami, yuyaj runaca chai runapaj burrocunaman cararca. 

Paicunapaj chaquicunatapish maillarcami. Micurcacunami ubyarcacunami. 

22Paicuna cushicushpa tiyacujpimi, chai pueblopi causaj millai tauca runacuna 

shamushpa chai yuyaj runapaj huasi muyundijta shayarircacuna. Chaipica pungupi 

huajtashpami, huasiyuj yuyaj runataca: –Cambaj huasiman yaicuj runata llujshichi 

ñucanchij paihuan siriringapaj– nijpimi, 

23chai huasiyuj runa llujshishpaca: –Ñuca huauquicuna chai shina millaitaca amataj 

rurachunmi rogani. Paica ñuca huasipi pozacujllamari, chai shina millaitaca amataj 

ruraichijchu. 

24Riquichij, pi c'arihuan manaraj chayarinacushca ñuca ushushipish, cai runapaj 

caishuj huarmipish caipimi. Paicunata ñuca canllaman llujshichisha, paicunata 

japishpa cancuna munashcata ruraichijlla. Ashtahuanpish cai runataca ama chai jatun 

millaita ruranata yuyaichijchu– nirca. 

25Ashtahuanpish manataj uyashun nijpimi, chai levita runaca paipaj caishuj huarmita 

canllaman llujshichirca. Chai huarmita llujshichijpimi, chai runacunaca tucui tuta 

millaita rurashpa, ña pacarigrijpi saquircacuna. 

26Ña pacarigrijpimi chai huarmica paipaj cusata puzachij yuyaj runapaj huasi 

punguman rishpa chaipi urmashpa punllacama siricurca. 

27Levita runaca utca jatarishpa pai ricushcaman ringapajmi punguta pascarca. 

Ashtahuanpish paipaj caishuj huarmica, chai huasi pungupimi maquicunaca pungu 

quisyu ucuman chutashca siricushca carca. 

28Chaita ricushpami levitaca: –Jatari, jacu– nirca. Ashtahuanpish chai huarmica, mana 

rimarcachu. Chaimi chai runaca burroman apachishpa paipaj huasiman rirca. 

29Huasiman ña chayashpaca shuj cuchillota japishpami, chai huarmitaca, tullu 

mucucunapi p'itishpa chunga ishqui mirgata rurashpaca, tucui chunga ishqui 

aillucunapajman cacharca. 

30Chaita tucui ricujcunaca: –Israelcuna Egiptomanta huichiyamushca pachamanta 

cunancama, chai shina millaitaca manataj rurashcacunachu manataj ricushcanchijchu. 

Caitaca imata ruranata alli yuyarinacunami canchij– ninacurca. 

JUECES 20 

Benjamín aillumanta parlanacungapaj tandanacushcami 

1Ña alli yuyarinacushpaca tucui israelcunami, Mandaj Diospaj ñaupajpi 

tandanacurcacuna. Tucuicuna shuj yuyaillami Mizpapi tandanacurcacuna. Danpi 

causajcunamanta callarishpaca, Beersebapi causajcunacama Galaad llajtapi 

causajcunandijmi tandanacurcacuna. 

2Tucui israelcunata pushajcunapish, tucui Israel aillucunapishmi chaipica 

tandanacurcacuna. Chai tandanacuipica tucui Dios agllashcacunami chaipi carcacuna. 

Chaquillahuan purij 400.000 soldadocunapishmi tandanacurcacuna. 

3Benjaminpaj ailluca israelcuna Mizpa pueblopi tandanacunaman huichiyashcataca 

ñami yacharcacuna. Israelcunaca levita runataca: –¿Ima shinataj cai shina millaitaca 

rurarcacunari?– nishpa tapujpimi, 

4huañushca huarmipaj cusa levita runaca: –Ñucaca Benjamín aillupaj Gabaa 

puebloman chayashpami, ñuca caishuj huarmindij chaipi pacaringapaj chaiman 

chayarcani. 

5Ashtahuanpish Gabaapi causajcunaca ñucata huañuchingapaj jatarishpami ñuca 

tiyacun huasi muyundijta shayarircacuna. Chaipimi ñuca caishuj huarmica yallitaj 

millaita rurajpi huañurca. 

6Chaita japishpami mirga mirgata p'itishpaca israelcuna causan tucui llajtacunaman 

cacharcani. Chashna huañuchishpa Israelpi yallitaj millaita rurashcamantami chashna 

cacharcani. 

7Tucui cancunami israelcuna canguichij. Chaimanta imata ruranatapish yuyarinami 

canchij– nircami. 

8Shina nijpica, tucuicuna shuj yuyailla jatarishpami: –Caipi caj tucui 

ñucanchijpuracunaca carpa huasimanpish mana rinachu, ñucanchij huasimanpish 

mana tigranachu canchij. 

9Gabaapi causajcunahuan macanacugringapaj maijanlla aillucuna rina cashcata 

sorteashpami huichiyana canchij. 

10Tucui Israel aillucunamantaca micunata apamugrichun 100 runacunamantaca 10 

runacunata, 1.000mantaca 100 runacunata, 10.000mantaca, 1.000 runacunata 

cachashunchij. Caishujcunaca Gabaapi causaj Benjamín aillu paicuna ima shina 

yallitaj millaita rurashca shinallataj llaquichinaman richun. Paicunaca ñucanchij 

israelpurapica yallitaj millaitami rurashca– nircacunami. 

11Chaipica tucui israelcuna shuj shinalla tucushpami, Gabaapi causajcunahuan 

macanacugrina tucurcacuna. 

12Chaimantami tucui Israel aillucunaca Benjaminpaj aillu causan tucui llajtacunapi 

cashna nichun cacharcacuna: “Cancunapurapica ¿ima shinalla millaitataj 

rurashcanguichijchu imamí?. 

13Cunanca cai Gabaapi causaj millaita rurajcunata huañuchishpa israelpuramanta 

millaita anchuchingapaj chai millaita rurajcunataca ñucanchijman cuichij” nichunmi 

cacharcacuna. Paicunapaj huauqui israelcuna chashna nijpipish, Benjaminpaj ailluca 

mana uyasha nircachu. 

14Ashtahuanpish Benjaminpaj ailluca, caishuj israelcunahuan macanacunaman 

llujshingapajmi Gabaapi tandanacurcacuna. 

15Benjaminpaj aillupaj macanacuj runacunaca 26.000 soldadocunami carca. Gabaa 

pueblopi causaj 700 alli macanacunata yachaj runacunata mana yupashcami chaica 

carca. 

16Benjaminpaj aillu tucui chai runacunapica, lluqui maquillahuan imatapish ruraj, 700 

runacunami agllashcacuna tiyarca. Tucui chai runacunaca huaracahuan shuj ajchapi 

rumita shitashpapish, manataj panda shitajcunami carca. 

17Israelcunaca Benjamín ailluta mana yupashcami, 400.000 soldadocuna 

espadacunahuan carca. Tucui chaicunaca macanacunata alli yachaj runacunami carca. 

Tucui Israel aillucuna Benjamín ailluhuan macanacushcami 

18Chai q'uipami israelcunaca tucuicuna jatarishpa Diospaj huasiman huichiyashpa: 

“¿Benjaminpaj ailluhuanca, maijan aillutaj punta macanacugrina canchij?” nishpa 

Taita Diosta tapujpi paica: “Judapaj ailluraj macanacugrichun” nirca. 

19Chaimi israelcunaca cayandij tutamantaca Gabaapi causajcunahuan 

macanacugringapaj utca jatarircacuna. 

20Chashnami israelcunaca Benjamín ailluhuan macanacungapaj llujshishpa rishpaca, 

Gabaa pueblo c'uchullaman chayashpa chaipi macanacunalla shayarircacuna. 

21Benjaminpaj aillu Gabaamanta israelcunahuan macanacungapaj llujshishpaca, 

paicunatarajmi chai punllalla 22.000ta huañuchircacuna. 

22Chashna cajpipish israelcunaca cutinllataj fuerzata japishpami, punta punlla 

macanacushcallapitaj macanacugringapaj yuyarircacuna. 

23Chaimantaca israelcunaca Mandaj Diospaj ñaupajpi tutayangacama huacashpami 

Mandaj Diostaca: “¿Benjaminpaj aillu ñucanchij huauquicunahuanca cutin 

macanacugrishunchu?” nishpa tapujpi, Mandaj Diosca: “Ari, macanacunaman 

huichiyaichijlla” nirca. 

24Chaimantami israelcunaca Benjaminpaj ailluhuanca caihuanca ishqui cutin 

macanacugrircacuna. 

25Benjaminpaj aillu Gabaa pueblomanta cutinllataj israelcunahuan macanacungapaj 

llujshishpaca, 18.000 soldadocunatami huañuchircacuna. Chai israelcunaca 

tucuicunami espadahuan alli macanacunata yachajcuna carca. 

26Chaimi tucui israelcunapish, tucui soldadocunapish, Taita Diospaj huasiman 

huichiyarcacuna. Mandaj Diospaj ñaupajpi tiyarishpami chai punllaca tutayangacama 

mana micushpa huacarcacuna. Mandaj Diosman cuna cashcatapish cushpami tucui 

rupachishpa curcacuna. Taita Dioshuan alli cangapajpish curcacunami. 

27Mandaj Dioshuan ari ninacushca quillcata huaquichina arcaca, chai punllacunaca 

chaipi cajpimi israelcunaca Mandaj Diostaca tapurcacuna. 

28Chai punllacunaca Eleazarpaj churi Finees Aaronpaj nietomi Mandaj Dioshuan ari 

ninacushca quillcata huaquichina arca ñaupajpica Taita Diospajta ruracurca. Chaipimi 

israelcunaca Mandaj Diostaca: “Benjaminpaj aillu ñucanchij huauquicunahuanca 

¿cutinllataj macanacugrinachu canchij, mana cashpaca saquinallachu canchij?” nijpi, 

Mandaj Diosca: “Macanacunaman huichiyaichijlla, cayaca ñucami paicunataca 

cancunapaj maquipi churasha” nirca. 

29Chaimi israelcunaca Gabaa pueblo muyundijpi pacalla chapajcunata churarca. 

30Quimsa punllapica israelcunaca Benjaminpaj ailluhuan macanacungapajmi 

huichiyarcacuna. Paicunaca ñaupaman shinallatajmi Gabaa pueblo c'uchupi 

macanacunalla shayarircacuna. 

31Benjaminpaj ailluca cutinllataj israelcunahuan macanacungapaj tupanaman 

llujshishpa, chai pueblomanta caruyashpami, ñaupaman shinallataj israelcunataca 

ñancunapi huañuchishun nishpa catircacuna. Maijan israelcunaca Bet-elman rina 

ñanta, maijancunaca Gabaaman rina ñanta rijpimi, chai ñan pambacunapi quimsa 

chunga israelcunata huañuchircacuna. 

32Benjaminpaj ailluca: “Cunanpish sarun shinallatajmari ñucanchijllataj 

mishacunchij” ninacucurcacunami. Ashtahuanpish israelcunaca: “Pueblomanta 

ñancunacama paicunata caruyachingapaj ashtahuan miticushpa callpashunchij” 

nircacunami. 

33Ña paicuna caruyajpimi, caishuj israelcunaca paicuna maipi cashcamanta jatarishpa 

Baal-tamar pueblo c'uchupi macanacunalla shayarircacuna. Gabaa pueblo c'uchulla 

q'uihua pambacunapi miticushpa tiyacuj israelcunapish paicuna pacatushcamanta 

llujshishpa shamushpami, 

34Gabaapi causajcunahuan macanacurcacuna. Paicunaca israelcunapuramanta 

agllashca, ashtahuan alli macanacunata yachaj 10.000 runacuna cashpami ña 

macanacushpaca ashtahuan mishashpa catirca. Benjaminpaj ailluca israelcuna 

paicunata mishajpi ña llaqui tucugrishcataca mana yacharcacunachu. 

35Israelcunaca Mandaj Dios mishachijpimi, chai punllallataj Benjaminpaj aillutaca, 

espadahuan alli macanacunata yachaj 25.100ta huañuchircacuna. 

36Chaimi Benjaminpaj ailluca ña paicunataca mishashca cashcata ricurcacuna. 

Caishuj israelcunaca, Gabaa pueblo muyundijpi miticushpa tiyacuj runacuna chaipi 

macanacushpa mishana cana cashcatataj yuyashpami miticushpa callpacuj shina 

tucurcacuna. 

37Gabaa pueblo muyundijpi miticushpa tiyacuj runacunaca chai pueblopi 

causajcunataca, utca rishpami cungaimanta tucuicunata espadahuan huañuchircacuna. 

38Chai pueblo muyundijpi miticushpa tiyacuj israelcunahuan caishuj 

israelcunahuanca: “Gabaa pueblomanta achca cushni llujshicujpica, ñucanchijca chai 

puebloman yaicushpa ña mishacushcata yachanguichij” nishpami, parlanacushca 

carca. 

39Chai macanacuipica Israel runacunaca cutinllataj manchaj shina callpashpa rijpimi, 

Benjaminpaj ailluca catishpa rishpa, quimsa chunga israelcunata huañuchishpaca: 

“Cunanpish paicunaca punta macanacuipi shinallatajmari ñucanchij maquipi urman” 

ninacucurcacuna. 

40Ashtahuanpish Benjaminpaj ailluca chai pueblomanta cushni llujshi callaricujpi 

tigralla ricushpaca, chai pueblomantaca jahua pachacama achca cushni llujshicujtami 

ricurcacuna. 

41Chaipimi israelcunaca paicunahuan macanacungapaj tigrarijpi, Benjaminpaj 

aillupica yallitaj manchai jundarca. Paicunataca yallitaj llaqui ña llapishcata 

ricushpami chashna tucurcacuna. 

42Chaimantami paicunaca tigrashpa israelcunata ñaupashca shitashca pamba ñanta 

callparcacuna. Ashtahuanpish mishacuj israelcunaca ashtahuanmi catirca. 

Pueblocunamanta llujshijcunapish ñanpi tupashpami, jarcashpa paicunataca 

huañuchircacuna. 

43Israelcunaca Benjaminpaj aillutaca tucuita muyunchishpami, Menúha 

pueblomantaca inti llujshin lado ch'imbapurapi caj Gabaa pueblocama callpachishpa 

tucuicunata ñuturcacuna. 

44Benjaminpaj ailluca, 18.000 runacunami israelcunapaj maquipi urmarcacuna. 

Paicunaca tucuicunami macanacunata alli yachajcuna carca. 

45Puchushcacunaca Rimón peñapi miticungapajmi shitashca pambata tigrashpa 

callparcacuna. Israelcuna ñancunapi cati japijpica, 5.000 runacunami paicunapaj 

maquipi urmashpa huañurcacuna. Israelcunaca Gidom pueblocama catishpami 2.000 

runacunahuanpish huañuchircacuna. 

46Chai punllaca Benjaminpaj aillu runacunaca 25.000 alli macanacunata 

yachajcunami huañurcacuna. Paicunaca tucuicunami macanacunata alli yachajcuna 

carca. 

47Benjaminpaj aillu runacunaca, 600 runacunallami shitashca pambaman callpashpa, 

Rimón peñapi miticushpa mana huañurcacuna. Paicunaca chai Rimón peñapimi 

chuscu quillata causarcacuna. 

48Israelcunaca cutin tigrashpami, Benjaminpaj aillupura manaraj 

huañuchishcacunataca tucui pueblocunapi tucuicunata animalcunandij, paicunapi 

ricurijcunataca tucuicunata espadahuan huañuchircacuna. Pueblocunatapish paicunapi 

ricurijtaca tucuitami rupachircacuna. 

JUECES 21 

Benjamín aillu cutin mirarishcami 

1Israelcunaca Mizpa pueblopica Diospaj shutipimi: “Ñucanchij ushushicunataca 

Benjamín aillu runacunapaj huarmi cachunca manataj cushunchu” nishcacuna carca. 

2Chai q'uipaca tucuicuna Diospaj huasiman rishpami, Taita Diospaj ñaupajpi 

tutayangacama chaipi carcacuna. Chaipi caparishpa achcata huacashpaca: 

3“Israelcunapaj Mandaj Dios, ¿ima nishpataj Israelpica cashna tucunyari? Israelpica 

shuj aillu illajllamari tucunchij” nircacuna. 

4Cayandij tutamanta tucuicuna utca jatarishpa, shuj altarta shayachishpami, Diosman 

cushpa tucui rupachircacuna, paihuan alli cangapajpish curcacunami. 

5Chaipimi israelcunaca: “Tucui Israel aillucunapuramantaca ¿maijan aillutaj Mandaj 

Diospaj ñaupajpi tandanacunamanca mana huichiyamurca? nishpa tapunacurcacuna. 

Paicunaca Mizpa pueblopi Mandaj Diospajman maijanpish mana huichiyamujca 

huañuchishcami canga” nishpami Diospaj shutipi ninacushca carca. 

6Israelcunaca paicunapaj huauqui Benjamín ailluta huañuchishcamantaca: “Cunan 

punllamari israelmanta shuj ailluta chingachina tucushca” nishpami achcata 

llaquirircacuna. 

7Ñucanchijca Mandaj Diospaj shutipimari Benjaminpaj aillumanca: “Ñucanchij 

ushushicunataca paicunapaj huarmi cachunca manataj cushunchu” nishca jahuaca 

¿ima shinataj ñucanchij ushushicunataca paicunaman cushunri? 

8“Mandaj Diospaj ñaupajpi Mizpa pueblopi tandanacui punllaca, ñucanchij Israel 

aillupuramanta ¿maijan mana shamuj tiyanchu imashi?” nishpami tapunacurcacuna. 

Chaimi Jabes-galaad pueblopi causajcuna chai tandanacuiman shujllapish mana 

shamushcata yuyarircacuna. 

9Shuticunata quillcashcapi cayajpica, chai Jabes-galaad pueblopi causajcunaca 

shujllapish mana uyarircachu. 

10Chaimantami chai tandanacushca runacunapuramanta ashtahuan c'ari c'ari, 12.000 

runacunata cashna nishpa cacharcacuna: “Jabes-galaad pueblopi causaj runacunataca 

huarmicunandij huahuacunandijta espadahuan huañuchigrichij. 

11C'arihuan chayarinacushca huarmicunatapish, c'aricunatapish tucuicunata 

huañuchinguichij” nircacuna. 

12Chashna nijpi rishpaca, chai Jabes-galaad pueblopi causajcunapuramantaca c'arita 

manaraj rijsij, 400 solteracunatami tandachircacuna. Paicunataca Canaanpi caj Silo 

pueblo carpa huasicunamanmi pushamurcacuna. 

13Chai q'uipami, tucui israelcunaca Rimón peñapi tiyacuj Benjaminpaj aillumanca ña 

mana macanacushunchu shamuichijlla nishpa shuj huillanata cacharca. 

14Benjaminpaj aillu, caishuj israelcunapajman tigramujpica, Jabes-galaad pueblopi 

mana huañuchishpa pushamushca huarmicunatami paicunapaj huarmicuna cachun 

curca. Ashtahuanpish huarmicunaca mana tucuicunapaj tiyarcachu. 

15Mandaj Diosca Israel aillucunapurapica Benjaminpaj ailluta anchuchishpaca, mirga 

patata t'unishca shinatami saquirca. Chaimi israelcunaca Benjaminpaj aillumantaca 

shungu p'aquirishpa llaquirircacuna. 

16Chai tandanacushcapi caj cunaj yuyajcunaca: “Benjaminpaj aillupi caj 

huarmicunaca tucuimari huañushcacuna. Benjaminpaj aillu saquirishcacunaman 

paicunapaj huarmi cachun cungapajca ¿imatataj rurashunri? nishpami 

tapunacurcacuna. 

17Ñucanchij Israel aillucunapurapi shuj aillu tucui chingarichunca mana 

munanchijchu. Benjaminpaj aillu japishcacunapica cai saquirij runacunallapish 

tiyachuntaj ninchijmi. 

18Maijanpish Benjaminpaj ailluhuan paipaj ushushita cazarachijtaca: “Dios jatunta 

llaquichishca cachun” nishpami Diospaj shutipi nircanchij. Chaimanta ñucanchij 

ushushicunataca paicunapaj huarmi cachun manataj cui tucunchijchu. 

19Cashnapish nircami: Mandaj Diosta yuyarina fiestamari huatanta Silo pueblopi 

tiyan. Chai puebloca Bet-el pueblomantaca janajmanmi. Bet-elmanta Siquem 

puebloman rina ñanmantaca inti llujshinmanmi. Shinallataj Lebona pueblomantaca 

uranijmanmi” ninacurcacunami. 

20Chaimi chai mandajcunaca, Benjaminpaj aillutaca: “Uva chagracunaman rishpa 

chaipi miticushpa, 

21chaparacugrichij. Silo pueblopi causajcunapaj ushushicuna mirga mirga 

tandanacushpa tushunaman llujshijta ricushpaca, uva chagrapi miticushpa 

tiyacushcamanta llujshishcahuan tucuicuna chai solteracunataca shuj shuj 

aisashcahuan, Benjamín llajtaman tigranguichij. 

22Chaimanta paicunapaj yayacuna cashpa, turicuna cashpa ñucanchijman imata 

ninaman shamujpica, ñucanchijca cashnami nishun: Cancunapaj ushushicunahuan 

cazarachun saquipaichijlla. Ñucanchijmi macanacuimantaca mana tucuicunapaj 

pajtata huarmicunata apamurcanchij. Cancunapaj ushushicunata mana cancunataj 

cushcamantaca, ima juchachina illajllami canguichij nishunmi” nircacunami. 

23Paicuna nishcata ari nishpami, Benjaminpaj ailluca tushucujcunapuramanta 

solteracunata mashnacunapaj illashcapajtaj shuj shuj shuhuashpa aparcacuna. Chai 

q'uipaca paicunapaj llajtallamantaj tigrashpami, chai pueblota cutinllataj shayachishpa 

chaipi causarcacuna. 

24Caishuj israelcunapish chaimanta rishpaca, tucuicunami quiquin aillupurapajman, 

quiquin familiapajman, quiquin llajtaman tigrarcacuna. 

25Chai punllacunaca Israelpica jatun mandajca manaraj tiyarcachu. Chaimantami 

paicunapaj ima shina alli cashca shina rurashpa causarcacuna. 

RUT 

RUT 1 

Rutmantapish Noemimantapish 

1Israel llajtata juezcuna mandacui huatacunami, chai llajtapi jatun yaricai tiyajpi, 

Judapi caj Belenpi causajcunapuramanta shuj runaca paipaj huarmindij, paipaj ishqui 

churicunandij Moab llajtapi causagrirca. 

2Judapi caj Belenmanta Moabman rij runaca efrateopuramanta Elimelecmi carca. 

Paipaj huarmica Noemí paipaj ishqui churicunaca Mahlón, Quelión shuticunami 

carca. Paicuna Moabman chayashpaca chaipimi causarcacuna. 

3Moabpi causacushpa Elimelec huañujpimi, paipaj huarmi Noemica ishqui 

churicunandijlla saquirirca. 

4Chai ishqui churicunaca, moabitapuramanta caj Orfa, Rut solteracunahuanmi 

cazararcacuna. Paicunaca chaipica, chunga huatacuna shinatami causarcacuna. 

5Mahlonpish, Quelionpish huañujpimi, Noemica, cusapish, churicunapish illajlla 

sapalla saquirirca. 

6Noemica Moabpi causacushpami: “Mandaj Diosca pai agllashcacunataca ñami ricuj 

shamushca. Granocunaca ñami p'ucucun” nijta uyashpami, Noemica, paipaj 

llajtallamantaj tigranata yuyarishpa, paipaj ishqui nueracunandij allichirirca. 

7Ña allichirishpaca, paicuna causacushcamantaca paipaj ishqui nueracunandijmi 

Judaman tigrangapaj llujshirca. 

8Ñanta ña ricushpami Noemica, paipaj nueracunataca: –Cancunapaj mamacunapaj 

huasiman tigraichijlla. Cancunaca ñucatapish ñuca huañuj churicunatapish c'uyajmi 

carcanguichij. Chaimantaca Mandaj Diosmi cancunamanca allicunata cunga. 

9Cancunamanca Mandaj Dios sumaj cusata cuchun. Cancunapaj cusapaj huasipi 

sumajta causanguichij– nishpa paipaj nueracunata muchajpimi, paicunaca caparishpa 

huacashpa, 

10–Ñucanchijca canhuanmi cambaj llajtaman rishuntaj ninchij– nircacuna. 

11Chaimi Noemica: –Huahuacuna tigraichijlla. Cancunahuan cazarachunca ñucaca 

chichullapish mana canichu. ¿Imapajtaj ñucahuanca rishun ninguichij? 

12Cancunapaj mamapajman tigraichijlla. Cutin cazarashpa cusayuj tucungapajpish 

yallitaj yuyajmari cani. Shina cajpipish ima shinamanta cunantaj cazarashpa, cunan 

tutallataj chichushpa huahuacunayuj tucujpipish, 

13¿paicuna huiñangacama shuyai tucunguichijmanchu? Paicunata c'uyashcamanta 

paicunahuan cazarasha nicushpalla mana cazarashpa shuyanaca ñucapajpish 

cancunapajpish mana allichu huahuacuna. Mandaj Dios llaquichishcamanta ñucaca 

cancunata yallimi llaquita apacuni– nirca. 

14Chaimi paicunaca cutinllataj caparishpa huacarcacuna. Orfaca, paipaj suegrata 

muchashpa tigrarcallami. Ashtahuanpish Rutca, paipaj suegrahuanmi saquirirca. 

15Chaimi Noemica: –Riqui cambaj c'achunca paipaj llajtaman, paipaj dioscunapajman 

tigranmi. Canpish paita catishpa rilla– nirca. 

16Ashtahuanpish Rutca: –¿Ima nishpataj ñucataca canmanta ch'icanyashpa 

tigrachuntaj ningui? Can maiman rishcamanmi ñucapish risha. Can maipi 

causashcapimi ñucapish canhuan causasha. Cambaj familiapish ñuca familiami canga, 

cambaj Diospish ñuca Diosmi canga. 

17Can maipimi huañungui, ñucapish chaillapitajmi huañusha. Can maipimi 

pambashca cangui, ñucapish chaillapitajmi pambashca casha. Cantapish ñucatapish 

huañuillami ch'icanyachinga. Chashna nishca jahua ñuca canmanta ch'icanyajpica, 

ñucataca Mandaj Diosllataj jatunta llaquichichun– nircami. 

18Noemica Rut paihuan rishataj nishcamantami, ña mana imata ashtahuan nirca. 

19Paicunaca ishquindij rishpami, Belenman chayarcacuna. Paicuna chayajpica, chaipi 

causajcunaca tucuicuna achcata mancharishpami, caishuj chaishuj tapunacushpaca: –

¿Caica manachu Noemí?– nircacuna. 

20Chaimi Noemica: –Ñucataca ama Noemí nihuaichijchu. Ashtahuanpish Mara 

nihuaichij. Tucuita Rurai Tucuj Diosca, jatun llaquitamari rurahuarca. 

21Caimantaca achcata charijmi rircani. Ashtahuanpish cunanca ñucataca Mandaj 

Diosca chushaj maquillatamari tigrachimun. Mandaj Dios ñucahuan p'iñarishcata 

ricuchishpa, pai Tucuita Rurai Tucuj cashcahuan llaquichijpi llaquihuan cajtaca, 

maitataj Noemí ninguichigari– nirca. 

22Chaimi Noemica Moabmantaca, chai llajtamanta caj paipaj nuera Rutndij Belenman 

tigramurcacuna. Paicuna chayamui punllacunapimi Belenpica, cebada cozicha 

callaricurca. 

RUT 2 

1Noemipajca paipaj huañuj cusa Elimelecpaj familiapuramanta achcata charij Booz 

shuti runami Belenpica causarca. 

2Ña chaipi cashpami shuj punllaca Rutca, paipaj suegra Noemitaca: –Maijancuna 

cozichacunpi ch'alagrisha. Paicuna llaquishpa ch'alachun saquingapishchari, 

cachahuai– nijpi, paipaj suegraca: –Rilla huahua– nirca. 

3Cozichacunman ña chayashpaca cozichajcunapaj huashata catishpami cebadata 

ch'alai callarirca. Chai chagrayujca, Elimelecpaj familiapura Booz shuti runami 

cashca carca. 

4Belenmanta Booz paipaj chagraman rishpaca, cozichajcunataca: –Mandaj Dios 

cancunahuan cachun– nijpi cozichajcunapish: –Mandaj Diosca canhuanpish cachun– 

nircacuna. 

5Chai q'uipami Boozca, paipajta ruraj cozichajcunata mandajtaca: –Chai ch'alacuj 

solteraca ¿pipaj ushushitaj?– nishpa tapujpi, 

6cozichajcunata mandajca: –Chai huarmica moabitami. Paica Noemí Moabmanta 

tigramucujpimi paihuan shamushca. 

7Paica “Ñucataca cozichajcunata catishpa gavillacuna chaupita purishpa cebadata 

ch'alangapaj saquihuai” nishpami, paica chayamushca pachamanta ashallatapish mana 

samashpa tutamantamanta cunancama ch'alacunlla– nirca. 

8Chaimi Boozca, Ruttaca: –Huahua ñuca nishcata uyai. Shujtajcunapajmanca ama 

ringui. Chaicunapi ch'alanamanpish ama ringui. Ñucapajta ruraj huarmicunahuan 

caipi canguilla. 

9Cozichajcuna maipimi cozichacun, chaiman rishpa paicunata catishpa ch'alagri. 

Ñucapajta rurajcunataca canta ama imata nichunmi ña mandarcani. Can 

yacunachishpaca, ñucapajta rurajcuna llujshichimushca yacuhuan tiyacuj 

puñucunamanta japishpa ubyagringuilla– nirca. 

10Chaimi Rutca Boozpaj ñaupajpi cungurishpa pambacama cumurishpaca: –Ñucaca 

shujtaj llajtamantami cani. ¿Ima shinachari cambaj ñahuipica alli ricurishcani?– 

nijpimi, 

11Boozca: –Cambaj cusa huañujpipish, cambaj suegrata llaquishpa paipaj imallata 

rurashcataca yachanimi. Cambaj yaya mamatapish, can huacharishca llajtatapish 

saquishpa, can mana rijsishca llajtapi causanamanmi shamushcangui. 

12Can chashna allicunata rurashcamantaca, Mandaj Diosmi canmanca allicunata 

cunga. Israelcunata Mandaj Dios paipaj alas ucupi canta huaquichichunmi mashcaj 

shamushcangui. Paimi tucui imalla cuna cashcataca cunga– nirca. 

13Chaimi Rutca: –Ñuca amito, ñucaca cambajta ruraj maijan shuj huarmi shinallapish 

mana canichu. Chashna cajpipish can alli cashcata ricuchishpami, cambajta ruraj 

ñucataca sumaj shimicunahuan rimashpa ñuca shungutaca cushichingui– nirca. 

14Boozca, micuna horaspish Ruttaca: –Caiman shamui, tandata vinagrepi satishpa 

micui– nijpica micungapajpish cozichajcunahuanmi tiyarirca. Chaipica llullu grano 

camchata carajpi, mana nijtami micurca. Puchushcatapish huanllarcami. 

15Micushca q'uipa Rut ch'alanaman rijpica, Boozca paipajta rurajcunataca: –

Gavillacunamanta japijpipish mitsashpa ama pingachinguichij. 

16Pai ch'alachunca cancuna c'uchucushpapish asha ashata urmachinguichij. Ñataj 

mitsashpa llaquichinguichijman– nishpami mandarca. 

17Rutca chai cozichapica, tutayangacamami ch'alacurcalla. Pai ch'alashca cebadata 

huajtajpica, shuj efami llujshirca. 

18Chai ch'ala cebadata aparishpami, paicuna causacun puebloman rishpa, paipaj 

suegraman curca. Chai q'uipaca chaupi punllapi carashcata mana nijta micushpa 

huanllashcatapish llujshichishpami curca. 

19Chaita japishpami Noemica: –¿Maipitaj cai tucuita ch'alashpa trabajamunguiyari? 

Cashna ch'alachij runataca Dios alli nishca cachun– nijpimi Rutca, paipaj 

suegramanca maipi ch'alamushcata parlashpaca: –Ñucaca Boozpaj cozichapimi 

ch'alamuni– nirca. 

20Chaimi Noemica, paipaj nuerataca: –Paica, Mandaj Dios alli nishcami. Ñucanchij 

huañujcunapurapajpish allita rurajmi carca. Chashnallatajmi ñucanchij 

causajcunapajpish allita rurashpa ricuchishca. Noemica cashnapish nircami: –Chai 

runaca ñucanchij familiamari. Paica ñucanchijpajca allita ruranallatatajmi charin– 

nirca. 

21Moabmanta Rutpish: –Chai runaca ñuca cozicha tucuringacama, ñucapajta ruraj 

huarmicunahuan caipi canguilla nircapishmari– nircami. 

22Chaimi Noemica paipaj nuerataca: –Ñuca huahualla, shujtajcunapajpi ch'alagrinapaj 

randica, Booz runapajllapi paipajta ruraj huarmicunahuan ch'alagrinami alli canga– 

nijpimi, 

23Rutca, Boozpajta ruraj huarmicunallahuan cozicha tucuringacama cebadatapish, 

trigotapish ch'alashpa purirca. Paipaj suegrahuan causacui punllacunapimi chashna 

purirca. 

RUT 3 

Boozpish Rutpish era patiopi cashcami 

1Shuj punllami Rutpaj suegra Noemica: –Ñuca huahualla, can shuj huasi ucu 

familiayuj tucushpa cushicushpa causachun cambaj cusa cachun mashcanami cani. 

2Riqui, Boozca ñucanchij familiamari. Canca paipajta rurajcunahuanmi ch'alashpa 

puricurcangui. Paica cunan tutami era patiopi cebadata huairachinga. 

3Canca armashpa, mishquijllata ashnacujta churarishpa, cambaj sumaj 

churanacunatapish churarishpa pai huairachicunman ri. Chaiman chayashpaca Booz 

tucui micungacama, tucui ubyangacamaca ama paipi ricurishpa shuyanguilla. 

4Pai maipi dormij siririjta alli chaparashpa, pai siricunman rishpa, paipaj chaquillapi 

c'atata alzashpa allijlla siriringui. Chaipimi can imata rurana cashcataca paillataj 

huillanga– nirca. 

5Chaimi Rutca: –Can imalla mandashcata rurashallami– nishpaca, 

6Booz runapaj era patioman rishpa paipaj suegra ima shinalla mandashcata chashnataj 

rurarca. 

7Boozca ña tucui micushpa ubyashpa paipaj shungupi cushicuihuan cashpa cebada 

montón huashapi dormingapaj siririjpimi, Rutca allijlla rishpa Boozpaj chaqui c'atata 

allijlla alzashpa siririrca. 

8Boozca chaupi tutata rijcharishpami, caishuj ladoman muyuricushpaca paipaj 

chaquipi shuj huarmi siricujta ricushpaca, 

9–¿Pitaj canguiyari?– nishpa tapujpi, chai huarmica: –Ñucaca cambajta ruraj Rutmi 

cani. Canca c'uchulla familia cashcamanta cambajta ruraj ñucataca cambaj c'atahuan 

c'atahuayari– nirca. 

10Boozca chashna nijta uyashpaca: –Canca cambaj suegrahuantaj shamushpaca achca 

allitami rurarcangui. Cunancarin charij cachun, huajcha cachun shujtaj q'uipa 

huiñaicunata mana mashcashpa ñucahuantaj cazarasha nishpaca, ashtahuan allitamari 

rurangui. Ñuca huahualla Mandaj Dios can yuyashca shinata rurachun. 

11Cunanca ñuca huahualla, ama manchaichu. Ñuca pueblopi causajcunaca 

tucuicunami canca yuyaisapa alli huarmi cashcata yachancuna. Chaimanta ñucaca 

tucui can ima nishcatami rurasha. 

12Ñuca cambaj c'uchulla familia cashcamanta cambaj allita rurana cajpipish, cambajca 

shujtaj ashtahuan c'uchulla familia tiyanrajmi. 

13Cunan tutaca caipi pacarilla. Caya punllami cambaj c'uchulla familia cambaj allita 

rurasha nishcata, mana rurasha nishcata tapusha. Cambaj allita pai mana rurasha 

nijpica, Mandaj Diospish ricucunpimi, cambaj allita rurangapaj ari nisha. Cunanca 

pacaringacama caipi samarilla– nirca. 

14Rutca Boozpaj chaquipimi dormishpa pacarirca. Boozca, paipajman shuj huarmi 

shamushcata ama pi yachachun nishpami paitaca: –Utca jatarishpa ringui– 

nishcamanta Rutca pi ama ricuchun manaraj pacarijpi jatarishpa rirca. 

15Pai ña rigrijpimi, Boozca Ruttaca: –Asha cebadata aparishpa ringui, cambaj 

p'achallishcata surcushpa tindishpa ricuchi– nishpaca sujta taza cebadata churashpa 

apachishpa cachajpica, pai causacushca pueblollamantaj tigrarcallami. 

16Paipaj suegrapajman chayajpica: –¿Ima nintaj, huahua?– nijpi Rutca, Booz 

runapajman ima shina chayashcata, chai runa paipaj imallata rurashcata tucuita 

parlarca. 

17Cashnapishmi nirca: –“Cambaj suegrapajmanca, imataj chushajllaca tigranguiyari” 

nishpami, sujta taza cebadata apachishpa cachan– nirca. 

18Chaimi Noemica: –Shinashpaca huahua, imalla rurana cashcata tucuchingacama 

shuyailla. Chai runaca pai imallata rurasha nishcataca cunanllatajmi mana samarishpa 

tucuita allichinga– nirca. 

RUT 4 

Booz runa Ruthuan cazarashcami 

1Chai punllallatajmi Boozca, Belenman rishpa, chai puebloman yaicuna pungupi 

tiyarirca. Booz runa chaipi tiyacujpimi, pai tapusha nicushca familia runa chaita 

pasacujpi Boozca chai runataca: –Jala tiyito uyai, caillapi tiyaripai– nijpi, chai runaca 

chaiman rishpa tiyarirca. 

2Boozca chai pueblopi causajcunapaj chunga cunaj yuyajcunata cayamushpami, caipi 

tiyaripaichij nirca. Paicuna chaipi tiyarijpica, 

3pai tapusha nicushca familia runataca: –Moabmanta tigramuj Noemica, ñucanchij 

familia Elimelecpaj asha allpatami c'atucun. 

4Chaitami caipi tucui tiyacujcunapaj ñaupajpi, ñuca pueblopaj cunaj yuyajcunapaj 

ñaupajpi can randichun yachaj chayachini. Can randisha nishpaca randi. Mana 

randisha nishpapish mana randinichu nishpa ñucaman huillapai. Shujtaj randinapajca 

pi mana tiyanchu. Canllami randi tucungui. Can mana randijpica ñucami randi tucuni– 

nijpi chai runaca: –Ari randishami– nirca. 

5Chaimi Boozca: –Noemipaj allpata randishpaca, Moabmanta caj viuda 

Ruthuanpishmi chai punllallataj cazarana cangui. Chai huarmihuan cazarashpa 

huahuacunata charijpimi, Rutpaj ñaupa cusa japina cashca allpataca chai huahuacuna 

japinga– nirca. 

6Chaimi chai familia runaca: –Chai allpa mana ñucapajtaj cana cajpica, mana randisha 

ninichu. Ñuca huahuacuna japina cashcata ama chingachingapaj ñuca randina 

cashcataca, can randilla– nirca. 

7Israelcunapurapica, ñaupa punllamantami shuj ricuchinata charircacuna. Maijanpish 

paipaj japina cashcata, mana cashpaca randina cashcata mana nishcata 

ricuchingapajca, paipaj pargateta llujshichishpami caishuj randisha nicujman cuna 

carca. Pai mana nishcata ricuchingapajmi Israelpica chashna ruraj carca. 

8Chaimi c'uchulla familia runaca ñucaca mana randinichu, can randilla nishpa paipaj 

pargateta surcushpa Boozman curca. 

9Chaipimi Boozca cunaj yuyajcunatapish, chaipi caj tucuicunatapish cashna nirca: –

Tucui cancunami ricucunguichij. Elimelecpaj, Mahlonpaj, Quelionpaj tucui imalla 

tiyashcataca Noemiman randishpami ñucaca japigrini. 

10Mahlonpaj huarmi cashca Moabmanta caj Ruttapish ñuca huarmi cachunmi japini. 

Chai huarmipi huahuacunata charijpimi, Mahlón imallata japina cashcataca paicuna 

japijpi, paipaj familiapurapipish cai pueblo pungupi cajcunapajpipish paipaj shutica 

mana anchuchishca canga. Cunanca tucui caicunataca cancunami uyajcuna ricujcuna 

canguichij– nircami. 

11Chai pueblo pungupi caj cunaj yuyajcunahuan cajcunapish cashnami nircacuna: –

Ari, uyajcuna ricujcunami canchij. Diosca Raquelman Leaman achca huahuacunata 

cujpimi, israelcunaca achcata mirarishcanchij. Chai shinallataj cambaj huarmi 

Rutmanpish achca huahuacunata cushca alli canman. Efrata nishca Belenpica cantaca 

tucuicuna alli nishca, achcata charij runami nishca cachun. 

12Judapaj huarmi Tamarpaj churi Faresta achca huahuacunayujta rurashca shinallataj 

canmanpish Mandaj Dios cujpica, Ruthuanca achca huahuacunayuj tucushca alli 

canguiman– nircacunami. 

13Chashnami Boozca Ruttaca paipaj huarmi cachun japishpa cazararca. Booz paipi 

chayarijpica, Mandaj Dios cujpimi, chichushpa shuj c'ari huahuata huacharca. 

14Chai llajta huarmicunapish Noemitaca: –Canta cuidangapaj huacharishca nietota cuj 

Mandaj Diostaca allimari cangui nicunchijmi. Cai huahuaca israelcunapurapica 

tucuicuna rijsishca, alli nishca cachun ninchijmi. 

15Cai huahuami cambaj alma llaquihuan huañucujtaca cushichinga. Can yuyaj 

cajpipish, paimi cuidanga. Cambaj nueraca canta c'uyashcamantami cai huahuataca 

huachashca. Paica can canchis churicunata charishcatapish ashtahuan yalli allimari– 

nircacunami. 

16Noemica chai huahuata japishpaca, paipaj rigrapimi huiñachirca. Paimi huiñachij 

mama tucurca. 

17Chaimi c'uchullapi causajcunaca: –Noemica shuj c'ari huahuatami huachashca– 

nishpa chai huahuataca Obed shutita shutichircacuna. Paica Isaipaj yaya, Davidpaj 

abuelomi carca. 

18Farespaj huahua huahuacunaca caicunami: Farespaj huahuaca Hezronmi. 

19Hezronpaj huahuaca Rammi carca. Rampaj huahuaca Aminadabmi carca. 

20Aminadabpaj huahuaca Naasonmi carca. Naasonpaj huahuaca Salmonmi carca. 

21Salmonpaj huahuaca Boozmi carca. Boozpaj huahuaca Obedmi carca. 

22Obedpaj huahuaca Isaimi carca, Isaipaj huahuaca Davidmi carca. 

1 SAMUEL 

1 SAMUEL 1 

Samuel huacharishcami 

1Efraín urcupi caj Ramataim pueblopimi, zofitacunapuramanta Elcana shuti shuj runa 

causarca. Paica Jerohampaj churimi carca. Jerohamca Eliupaj churimi carca. Eliuca 

Tohupaj churimi carca. Tohuca Zufpaj churimi carca. Zufca Efrainpaj aillupurami 

carca. 

2Elcana runaca ishqui huarmitami charirca. Shujca Ana, caishujca Penina shuti 

huarmimi carca. Penina huarmica huahuacunata charircami, Anaca mana charircachu. 

3Elcanaca tucuita Mandaj Diosta adorangapaj, sacrificiocunata cungapajmi pai 

causacun pueblomantaca, Silo puebloman huatanta huichiyaj carca. Chaipica Elipaj 

Ofni, Finees shuti ishqui churicunami Mandaj Diospajta rurashpa causacurcacuna. 

4Elcana runaca sacrificiota cuna punlla chayamujpimi, Taita Diosman sacrificiota 

cushpaca paipaj huarmi Peninaman, paipaj churicunaman, ushushicunamanpish 

paicuna japina cashcata cuj carca. 

5Ana huarmimanca Mandaj Dios huahuacunata mana cujpi mana huahuacunayuj 

cajpipish Elcanaca Anataca yallitaj c'uyashcamantami ashtahuan allita agllashpa cuj 

carca. 

6Anamanca huahuacunata charichunca Mandaj Diosllatajmi mana curca. 

Ashtahuanpish Penina huarmica Anataca chanzata rurashpa p'iñachishpami llaquichij 

carca. 

7Mandaj Diospaj huasiman huatanta huichiyashpapish Penina huarmica Anataca 

chashnallataj nishpami llaquichij carca. Chaimantami Anaca huacashpa mana micuj 

carca. 

8Paipaj cusa Elcanaca: “Ana, ¿imamantataj huacangui? ¿Ima nishpataj mana 

micungui? ¿Ima nishpataj cambaj shunguca llaquilla? ¿Manachu ñucallataj cambajca 

chunga churicunatapish yalli cani?” nijmi carca. 

9Shuj cutin Silo puebloman Ana rishpaca micushca ubyashca q'uipami Mandaj 

Diospaj huasiman rirca. Chaipica Elí curami shuj pilar c'uchupi caj tiyanapi tiyacurca. 

10Chaipimi Anaca shungumanta llaquirishpa achcata huacashpa Mandaj Diosta 

mañarca. 0 

11Ana huarmica: “Tucuita Mandaj Dios, cambajta ruraj ñuca llaquihuan cajta 

ricuhuayari. Cambajta ruraj ñucataca amataj cungarichu. Ashtahuanpish cambajta 

rurajmanca shuj c'ari huahuata cuhuai. Ñucaca paitaca paipaj tucui causaipi can 

Mandaj Diospaj cachunmi canman cusha. Paipaj ajchatapish manataj p'itichishcami 

canga” nishpami mañarca. 

12Mandaj Diospaj ñaupajpi unita mañacujllapimi, Elica Anapaj shimi cuyurijta mana 

cuyurijta chaparacurca. 

13Ashtahuanpish shungullapi mañacushcamanta Anapaj shimi cuyurishpapish 

rimashcaca mana uyarijpimi, Elica paitaca machashcami canga yuyarca. 

14Chaimi Elica: –¿Maicamataj machashpalla puringui? ¡Vinota ubyanataca 

saquiyari!– nirca. 

15Ashtahuanpish Anaca: –Ñuca amito, mana machashcachu cani. Vinotapish, 

sidratapish mana ubyarcanichu. Ashtahuanpish ñuca shungupi llaquihuan huañucuj 

huarmimari cani. Chaimi Mandaj Diospaj ñaupajpi shungu p'aquirishpa mañacuni. 

16Cambajta ruraj ñucataca millai huarmi cashcataca ama yuyaichu. Ashtahuanpish 

tucui shungu ruparishpa achca llaquilla cashpami, caicama mañacurcanilla– nirca. 

17Chaimi Elica: –Can imata mañashcataca israelcunapaj Taita Dios cushca cachun. 

Cushicushpa rilla– nirca. 

18Shina nijpi Anaca: –Cambajta ruraj ñucaca ñapishchari cambaj ñaupajpi alli huarmi 

cashca ricurini– nishpa pai maita shamushcallatataj tigrashpaca, micurcami. Ña mana 

ashtahuan llaquilla purircachu. 

19Cayandijta utca jatarishpaca, Mandaj Diosta adorashpami, Ramá pueblopi caj 

paicunapaj huasiman tigrarcacuna. Elcanaca paipaj huarmi Anahuan 

chayarinacucujpimi, Mandaj Diosca Ana mañashcata yuyarirca. 

20Chaimi Anaca chichushpa huachana punlla pajtajpica, shuj c'ari huahuata 

huacharca. “Mandaj Diosta mañajpi, paimi cai huahuataca cun” nishpami Samuelta 

shutichirca. 

21Chai cati huatapish Elcanaca, tucui paipaj huasi ucu familiandij Mandaj Diosman 

sacrificiota cuj cashca shinallataj cunaman, Mandaj Diosman cusha nishcata 

pajtachingapajpishmi Silo puebloman rirca. 

22Ashtahuanpish Anaca mana huichiyarcachu, paipaj cusataca: –Ñucaca cai huahuata 

raquingacama mana huichiyashachu. Huahuata raquishca q'uipami paitaca Mandaj 

Diosman cungapaj apashpa huichiyasha. Paica paipaj tucui causaipajmi chaipi 

saquiringa– nirca. 

23Chaimi paipaj cusa Elcanaca: –Can yuyashca shinallataj huahuata raquingacama 

saquirilla. Ashtahuanca Mandaj Dios pai nishca shina pajtachichun– nijpica Anaca 

saquirircallami. Huahuataca raquingacamami huiñachirca. 

24Ña huahuata raquishca q'uipaca huahua uchillaraj cajpipish, Mandaj Diospaj 

huasimanmi Silo puebloman aparca. Quimsa malta huagratapish, shuj efa cutatapish, 

shuj puñu vinotapishmi aparca. 

25Huagrata huañuchishpa Mandaj Diosman cushpaca, huahuatapish Elí curapajmanmi 

pusharcacuna. 

26Chaipimi Ana huarmica: –Ñuca amito, canca causanguillami. Ñucaca caipi cambaj 

c'uchupi Mandaj Diosta ¿manachu mañacurcani? Chai huarmillatajmari cani. 

27Cai huahuata cuchunmi mañacurcani. Mandaj Diosca ñuca mañashcataca curcami. 

28Chaimanta ñucapish cai huahuataca pai Mandaj Diosmanmi cuni. Paica tucui paipaj 

causaipimi Mandaj Diospaj canga– nirca. Chaipimi paica Mandaj Diosta adorarca. 

1 SAMUEL 2 

Ana huarmi cantashcami 

1Ana mañashpaca cashnami nirca: “Ñuca shunguca Mandaj Diospimi cushicun. 

Mandaj Diosmi ñucamanca fuerzata cun. Ñucata p'iñajcunatapish upallachinimi. 

Ñucaca can quishpichishcamantami cushicuni. 

2Mandaj Dios shina jucha illajca, mana tiyanchu. Can Dios shinaca pi shujtaj mana 

tiyanchu. Ñucanchij Dios shina huaquichijca pi mana tiyanchu. 

3Jatun tucushca shimicunahuan atirishpa ama manchanayajta rimarichijchu. 

Quiquinllataj yanga jatun tucushpa rimarinata saquichij. Tucuita yachaj Diosca 

Mandaj Diosmi. Paimi imalla rurashcataca pezashpa ricunga. 

4C'ari c'aricunapaj arcocunatapish paica p'aquishcamari. Mana mitsari tucujcunatapish 

imatapish rurai tucuj canahuanmari chumbillichin. 

5Ñaupaman achcata charijcunaca cunanca shujtajcunapajta rurashpallamari 

micuncuna. Ñaupaman yaricaihuan cajcunapish, mana yaricaihuan cangacunachu. 

Mana huachaj huarmipish canchis cutinmari huachashca. Achca huahuacunata 

charijca chaquirishcamari. 

6Mandaj Diosmi huañuchin, paillatajmi causachin. Paillatajmi Seolpipish churan. 

Paillatajmi chaimantapish llujshichin. 

7Mandaj Diosmi huajchayachin. Paillatajmi charijyachin. Paillatajmi cumurichin. 

Paillatajmi jatunyachin. 

8Mandaj Diosmi huajchataca allpamanta jatarichin. Paimi mañashpalla causajtapish 

ñucumanta llujshichin. Alli nishca tiyarinata cungapaj jatun mandajcunahuan chaipi 

tiyachingapajmi chashna ruran. Cai pachata aparijcunapish Mandaj Diospajmari. 

Paimi cai pachataca chai jahuacunapi churarca. 

9Jucha illaj paipaj cajcunataca maita purinapipish paimi huaquichin. Ashtahuanpish 

Diosta mana manchajcunaca, amsapimari chingarin. Maijanpish quiquin 

fuerzallamantaca, mana imata rurai tucunchu. 

10Mandaj Diosta p'iñajcunataca, paipaj ñaupajllapitajmi ñutunga. Paicunapaj 

jahuapimi, jahua pachamanta c'ulun nichinga. Tucui cai pachapi causajcuna imalla 

rurashcatapish Mandaj Diosmi paicunaman ricuchinga. Jatun Mandajmanca tucuita 

rurai tucunatami cunga. Pai churashca tucuita rurai tucujtaca jatunyachingami” 

nircami. 

11Chai q'uipaca Elcanaca Ramá pueblopi caj paipaj huasimanmi tigrarca. Chai 

huahuaca Elí curahuan tucushpa Mandaj Diospajta rurangapajmi saquirirca. 

Elipaj churicuna juchallishcami 

12Elipaj churicunaca millaita rurajcuna, Mandaj Diostapish mana rijsijcunami carca. 

13Paicunaca israelcunahuanca cashnami rurajcuna carca: Sacrificiota maijan cujpi chai 

aichata yanucujpica, curapajta rurajmi garfio nishca quimsa puntayuj fierrohuan 

shamushpaca, 

14aichata maijan mangapi yanucujpipish fierrota satishpa, aichataca chai fierropi 

mashna llujshishcata curapaj apaj carca. Silo puebloman shamuj tucui 

israelcunapajtami chashna rurajcuna carca. 

15Huirasapa aichata altarpi rupachishpa cucujpipish manaraj rupachijpimi, curapajta 

ruraj runa shamushpaca: “Cusana aichata curapaj apangapaj cui. Curaca yanushca 

aicha cajpica mana chasquinchu, chahua cajllapimi chasquin” nij carca. 

16Shina nijpi sacrificiota cucujca: “Huirasapa aichataca Taita Diosmanrajmi cushpa 

rupachina. Chai q'uipaca can mashna nishcata apanguillami” nijpipish curapajta 

rurajca: “Mana, utcashpa cui. Mana cujpica quichushpami apasha” nijmi carca. 

17Chai q'uipa huiñaicuna Mandaj Diosman cushcacunata yangata rurashcamantaca 

paicunapaj juchaca Mandaj Diospaj ñaupajpica yallitaj millaimi carca. 

18Ashtahuanpish Samuel huambraca linomanta rurashca efodta churashcami, Mandaj 

Dios munashca shina paipajta rurashpa causarca. 

19Paipaj mamaca suni churanatami ruraj carca. Chaitaca paipaj cusa sacrificiota 

cunaman rij cashca shinallataj huatanta rijpimi, Samuelman cungapaj apaj carca. 

20Elí curaca Elcanata paipaj huarmitapish Dios allicunata cushca cachun nishpaca: 

“Mandaj Diosman cushca cai huahuapaj randica, pai Diosllataj cancunamanca shujtaj 

huahuacunata cuchun” nircami. Chai q'uipaca paicunapaj huasiman tigrarcallacunami. 

21Mandaj Dios Anata ricuj shamujpimi, Anaca huahuacunayuj tucurca. Quimsa 

churicunata, ishqui ushushicunatami charirca. Huahua Samuelca, Mandaj Diospaj 

ñaupajpimi huiñarca. 

22Elica ña yuyajmi carca. Israelcunata paipaj churicuna imallata rurajtaca yacharcami. 

Dioshuan tupanacuna huasi pungupi imalla rurana cashcata ruraj huarmicunahuan 

paipaj churicuna dormij cashcatapish yachashpami, 

23Elica: “¿Ima nishpataj chashna yallitaj millaita ruranguichij? Cancuna mana allita 

rurashcataca tucui caipi causajcunami parlanacucujta uyani. 

24Ñuca huahuacunalla, ñuca uyashca shina cancuna millaita rurashcaca mana allichu. 

Chashna rurashpaca Mandaj Diospajlla cajcunatamari juchallichinguichij. 

25Maijanpish shuj runata llaquichijpica, juezcunami ricushpa imatapish ninga. Mandaj 

Diosta p'iñachishpa juchallijpica ¿pitaj paimantaca rogaringari?” nircami. Mandaj 

Dios paicunapaj causaita quichunataj cashcacuna cashpami, paicunapaj yaya 

rimashcataca mana uyarcacuna. 

26Ashtahuanpish Samuel mosoca ashtahuan huiñashpami, Mandaj Diospaj 

ñaupajpipish, runacunapaj ñaupajpipish ashtahuan Dios munashca tucushpa catirca. 

27Diospaj shuj runa Elipajman shamushpami: “Mandaj Diosca cashnami nin: 

Cancunapaj ñaupa yayacuna Egiptopi faraonpajta rurashpa causacujpica ¿manachu 

ñuca ima shina cashcataca tucuita ricuchircani? 

28Ñucaca tucui Israel aillucunapurapica cambaj aillupi cajcuna ñucapajllata ruraj cura 

cachunmi agllarcani. Ñuca altar jahuapi ñucaman cushcata rupachichun, inciensota 

rupachichun, ñuca ñaupajpi efodta churashca cachunpishmi agllarcani. Tucui 

israelcuna cushcacunataca cambaj aillupaj cachunmi curcani. 

29Ñucaman cushca sacrificiocunata, ñucaman cushcacunataca ñuca huasipi ñucaman 

cunguichij nishpa mandashcataca ¿ima nishpataj yangata rurashpa sarurcanguichij? 

Ñuca israelcuna cushcacunata ashtahuan allicunata cambaj churicunamanraj 

cushpamari paicunataca gordoyachingui. Chashna nishpaca ñucata alli ninapaj randica 

cambaj churicunatarajmari alli ningui. 

30Chaimantami israelcunata Mandaj Diosca cashna nin: Cambaj ñaupa 

yayacunatapish, cambaj huasi familiatapish, ñuca ñaupajpi purichunmi churarcani. 

Ashtahuanpish cunanca Mandaj Diosca cashnami nin: Chaipi cachunca manataj 

saquishachu. Ñucata allipi churajcunallatami allipi churasha. Ñucata p'iñajcunataca 

yanganchishami. 

31Cantapish cambaj ñaupa yayacunatapish imata ruraj canata quichuna punllacunami 

ña chayamucun. Chaimanta cambaj huasi ucupurapica yuyajcama causajca pi mana 

tiyangachu. 

32Israelcunaman jahuanpi jahuanpi Dios allicunata cucujpica, cambaj huasi 

ucupurataca tucui cumurichishcami canga. Chaimanta cancunapurapica yuyajcama 

causajca pi mana tiyangachu. 

33Cambaj huasi ucupuraca ñuca altarpi rurajca ñuca mana anchuchishca runallami 

saquiringa. Paica, paipaj shungupi yallitaj llaquirishpa huacashpa ñahui ungüi 

tucungapajllami saquiringa. Cambaj huasipi huacharishcacunaca tucuicunami 

chairajcuna cashpa huañungacuna. 

34Cambaj Ofni, Finees shuti churicuna ishquindijtaj chai punllallataj huañushpami, 

ñuca canman chashna nishca pajtashcata ricuchijca canga. 

35Paipaj randica ñuca shungu ñuca yuyai munashca shinata chaitataj pajtachij shuj 

curatami churasha. Paipaj huasi familiataca unicama catichun sinchitami rurasha. 

Paicunaca punllantami ñuca churashca jatun mandajpajta rurangacuna. 

36Cambaj huasi ucupurapi saquirijca, shuj cullquillatapish amulli tandallatapish 

cungapishchari nishpami ñuca churashca curapaj ñaupajpi cungurishpaca: Curacuna 

ruranapi ñucatapish churahuai chaipi amulli tandallatapish micungapaj nishpa 

rogaringa” nircami. 

1 SAMUEL 3 

Mandaj Dios Samuelta cayashcami 

1Samuel mosoca Elí curapaj ñaupajpimi Mandaj Diospajta rurashpa causarca. Chai 

punllacunapica Mandaj Diosca, huaquinllapimi huillachij carca. Muscuipi shinapish 

huaquinllapimi ricurirca. 

2Elica cashnami tucurca. Paipaj ñahui zuyuyashpa catijpimi mana ricui tucushpa 

paipaj causana ucupi siricurca. 

3Samuelpish Diospaj arca maipimi tiyacun Mandaj Diospaj huasillapitajmi 

dormicurca. Diospaj huasipi japichishca pacaricuj lámpara manaraj huañujpimi, 

4Mandaj Diosca: –Samuel– nishpa cayajpi Samuelca: –Caipimi cani– nishpa, 

5jatarishcahuan Elí maipi canman rishpaca: –Caipimi cani, ¿imapajchari 

cayarcangui?– nijpi Elica: –Ñucaca mana cayashcanichu, cutin tigra siririgrilla– nijpi 

Samuel rishpaca sirirircallami. 

6Mandaj Diosca cutinllataj Samuel nishpa cayajpimi, Samuelca jatarishcahuan Elí 

maipi cashcaman rishpaca: –Caipimi cani. ¿Imapajchari cayarcangui?– nijpi Elica: –

Ñuca huahualla, ñucaca mana cayashcanichu, cutinllataj siririgrilla– nirca. 

7Samuelca, Mandaj Diostaca manaraj rijsircachu. Mandaj Diospaj rimaitapish 

manaraj uyajchu carca. 

8Samueltaca Mandaj Diosca ña quimsa cutin cayajpimi, cutinllataj jatarishpa 

Elipajman shamushpaca: –Caipimi cani. Imapajchari cayangui– nijpi Elica, moso 

Samueltaca Mandaj Dios cayacuna cashcata yuyashpa, 

9cashna nirca: –Rishpa siririgrilla. Cutinllataj cayajpica: Mandaj Dioslla, imata 

cashpapish huillahuailla, cambajta ruraj ñucaca uyacunimi ningui– nijpi Samuelca, pai 

siricushcaman tigrashpa sirirircallami. 

10Mandaj Dios shamushpa shayarishpaca ñaupaman shinallatajmi: –¡Samuel! 

¡Samuel!– nishpa cayajpi Samuelca: –Cambajta ruraj ñucaca uyacunimi. Imata 

cashpapish nihuailla– nirca. 

11Chaimi Mandaj Diosca Samueltaca: –Cai israelcunapurapica mancharinatami 

ruragrini. Chaita uyajcunapajca ishquindij rinrincunapimi uyaricujlla shina saquiringa. 

12Chai punllapimi Elitapish paipaj huasi ucupuratapish llaquichisha nishcataca 

pajtachisha. Paipaj huasi ucupurata tucui imalla rurasha nishcataca callarimanta 

tucuringacamami tucuita tucuchisha. 

13Elica, paipaj churicuna millaillata rurashpa ñucata yallitaj p'iñachicujta yachashca 

jahua, mana jarcashpa saquircallami. Chaimantaca paipaj huasi ucupurataca paicuna 

ima shina rurashcata ricuchishpami, huiñaicama llaquichisha. 

14Chaimanta Elipaj huasi ucupuracunataca, paicuna millaita rurashcamanta 

sacrificiocunata cujpipish, imalla cuna cashcata cujpipish, manataj perdonashachu 

nircanimi– nirca. 

15Samuelca pacaringacama sirishpa jatarishpaca, Mandaj Diospaj huasi 

pungucunatami pascarca. Samuelca muscuipi shina ricushcata, uyashcataca Eliman 

parlanataca mancharcami. 

16Ashtahuanpish Elica Samuelta cayashpami: –Samuel ñuca huahualla– nijpi paica: –

Caipimi cani– nirca. 

17Chaimi Elica: –Taita Diosca canmanca ¿imallatataj nircari? Pai imalla nishcataca 

ama imata pacashpa huillahuai. Can mana tucuita huillajpica, paillataj cantaca 

llaquichichun– nirca. 

18Samuelca imata mana pacashpa tucuita huillajpimi Elica: –Paica Mandaj Diosmi. 

Paipaj imamí alli chaita rurachun– nirca. 

19Samuelca huiñarcami. Mandaj Diosca paihuanmi carca. Pai huillashca shimicunaca 

tucuimi pajtarca. 

20Chaimi tucui israelcuna, Dan pueblomanta callarishpaca, Beerseba pueblocama 

Samuelca imatapish pajtachij, Mandaj Diospaj profeta cashcata yacharcacuna. 

21Mandaj Diosca, Silo pueblopimi ricuricujlla carca. Chaipimi Samuelmanca pai 

imata rurasha nishcata huillarca. 

1 SAMUEL 4 

Filisteocuna Diospaj arcata quichushcami 

1Samuel rimashcaca tucui israelcunamanmi chayarca. Chai punllacunallatajmi 

israelcunaca, filisteocunahuan macanacungapaj llujshishpaca, Eben-ezer shuti 

pambapi carpa huasicunata shayachishpa tandanacurcacuna. Filisteocunapish Afec 

pueblo c'uchupimi, carpa huasicunata shayachishpa tandanacurcacuna. 

2Filisteocuna macanacunalla tucushpa macanacushpaca israelcunatami misharca. Chai 

macanacuipica filisteocunaca 4.000 runacunatami huañuchircacuna. 

3Israelcuna carpa huasicunaman tigrajpimi, israelcunata cunaj yuyajcunaca: “¿Ima 

nishpashi Mandaj Diosca cunanca filisteocuna ñucanchijta mishachun saquin? 

Cunanca Mandaj Dios ñucanchijhuan ari ninacushca quillcata huaquichina arcata Silo 

pueblomanta apamugrishunchij. Chai arca ñucanchij chaupipi cashpami ñucanchijta 

p'iñajcunapaj maquimantaca quishpichinga” nircacunami. 

4Israelcunaca, Silo pueblomanmi taucacunata cacharcacuna. Paicunaca, 

querubincunapaj chaupipi tucuita Mandaj Dios causacun arcatami apamurcacuna. 

Elipaj churi Ofni, Finees shuti curacunapishmi shamurcacuna. 

5Mandaj Dioshuan ari ninacushca arcahuan carpa huasicunaman chayamujpica, tucui 

israelcunami jatun cushicuihuan pamba chujchujta caparircacuna. 

6Cushicushpa caparinacushcata filisteocuna uyashpaca: “Hebreocunapaj carpa 

huasicunapica ¿ima cushicui caparitashi caparicuncuna? nircacunami. Israelcunapaj 

carpa huasicunamanca Mandaj Dioshuan ari ninacushca arcata apamushcatami yachaj 

chayarcacuna. 

7Filisteocunaca mancharinacushpami cashna ninacurcacuna: “Paicunapaj carpa 

huasicunamanca Diosmari shamushca. ¡Aij, ñucanchijlla! Cunancamaca manamari 

chashna carcachu” nishpami caparinacurcacuna. 

8¡Aij ñucanchijlla! Tucuita rurai tucuj chai dioscunapaj maquimantaca ñucanchijtaca 

¿pitaj quishpichingari? Chai dioscunamari egiptocunataca, shitashca pambapi tucui 

laya llaquicunahuan huañuchircacuna. 

9Filisteocuna fuerzarichij, c'ari c'ari caichij. Hebreocuna ñucanchijpajta rurashpa 

causashca shina ñucanchijpish, paicunapajta ama rurangapaj c'ari c'ari macanacuichij” 

ninacurcacunami. 

10Filisteocuna macanacushpa israelcunata mishajpica, tucuicunami paicunapaj carpa 

huasicunapi miticugrircacuna. Chaipica yallitaj huañuimi tiyarca. 30.000 

chaquillahuan purij Israel runacunami huañurcacuna. 

11Taita Diospaj arcatapish quichurcami. Elipaj Ofni, Finees ishqui churicunapish 

huañurcami. 

12Chai macanacuimantaca Benjaminpaj aillupuramanta shuj runami, callpashpa 

rishpa, Silo puebloman chai punllallataj chayarca. Paica churanacunapish lliqui, 

umapi allpa tapashcami chayarca. 

13Pai chayanapajca Elica, Diospaj arcamanta shungu chujchushpami ñan c'uchupi shuj 

tiyanapi chaparashpa tiyacurca. Chai runa shamushpa puebloman yaicushpa imalla 

tucushcata tucuicunaman huillajpimi, chai pueblopi tucui causajcunaca 

caparinacurcacuna. 

14Yallitaj caparinacuita uyashpami Elica: –¿Ima nishpataj yallitaj caparinacui tiyan?– 

nijpi chai runaca callpashpa rishpaca imalla tucushcata Eliman huillarca. 

15Elica iscun chunga pusaj huatayujmi carca. Paipaj ñahuicunapish ña zuyulla 

cashcamantami mana ricui tucurca. 

16Chai runami Elimanca: –Jatun macanacuimantamari miticushpa shamuni– nijpi 

Elica: –Huahua ¿imataj tucucunri?– nirca. 

17Chaimi huillanaman shamuj runaca: –Israelcunamari filisteocunata miticushpa 

callpancuna. Israelcunaca yallitaj achcacunamari huañuncuna. Cambaj Ofni, Finees 

ishqui churicunapish huañuncunami Taita Diospaj arcatapish quichushpami rincuna– 

nirca. 

18Huillaj runa Taita Diospaj arcata quichushcata huillajpimi Elica, pai tiyacushca 

tiyanamantaca huashaman urmashpa pungu c'uchuman urmarca. Paica yuyaj 

cashcamanta yallitaj llashaj cashpami cunga mucu llujshishpa huañurca. Paica 

israelcunataca chuscu chunga huatacunatami mandarca. 

19Elipaj nuera Fineespaj huarmipish, chichu ña huachanallami carca. Paipish Taita 

Diospaj arcata quichushcata, paipaj suegropish, paipaj cusapish, huañushcata 

uyashpaca, ñapish achca nanai shamujpi cungurishpa huacharcallami. 

20Pai ña huañunalla cajpimi paihuan caj huarmicunaca: “C'ari huahuata huachashca 

jahuaca, ama manchaichu” nijpipish paica imata mana nircachu, imata nicushcata 

mana yacharcachu. 

21“Taita Diospaj arcata quichujpi Diospaj sumaj cana israelcunamanta 

anchushcamanta, paipaj suegropish, paipaj cusapish huañushcamantami” chai 

huahuataca Icabodta shutichirca. 

22“Taita Diospaj arcata quichushpa apashpaca, israelcunapi Diospaj sumaj canatamari 

anchuchishca” nircami. 

1 SAMUEL 5 

Diospaj arcaca filisteocunapaj llajtapi cashcami 

1Filisteocunaca Eben-ezerpi israelcunata Diospaj arcata quichushpaca Asdod 

pueblomanmi aparcacuna. 

2Filisteocunaca Diospaj arcata apashpaca paicunapaj Dagón diospaj huasi ucuman 

yaicuchishpami, Dagonpaj c'uchupi churarcacuna. 

3Asdod pueblopi causajcuna cayandij tutamanta utca jatarishpa ricugrishpaca, Dagón 

diosca Mandaj Diospaj arca ñaupajpi urisinga siricujtami japircacuna. Dagón diostaca 

jatarichishpami, pai tiyanallapitaj churarcacuna. 

4Cayandij tutamantapish cutinllataj ricunapajca, Dagón diosca cungamanta urimanca 

Mandaj Diospaj arca ñaupajpimi urisinga siricushca carca. Dagonpaj umapish, paipaj 

ishqui maquipish p'itishcami pungu chaquipi quinriman churashca caspi jahuapi 

siricushca carca. 

5Chaimantami Dagonpaj curacunapish, Dagonpaj huasiman tucui yaicujcunapish, 

Asdod pueblopi tiyaj Dagonpaj huasi pungu chaquipi quinriman churashca caspipica, 

cunan punllacama mana sarushpa yaicuncuna. 

6Asdod pueblopi causajcunataca Mandaj Diospaj maquimi ashtahuan llapirca. Chaimi 

Asdod pueblopipish, chai muyundij llajtacunapipish chupu ungüihuan jatunta 

llaquichirca. 

7Chaita ricushpami, Asdod pueblopi causajcunaca: “Israelcunapaj Diospaj arcaca 

ñucanchijpurapica ama saquirichun, paipaj maquica ñucanchijtapish ñucanchij Dagón 

diostapish yallitajmi llaquichicun” ninacurcacuna. 

8Filisteocunapaj tucui mandajcunata tandachishpami: –¿Israelcunapaj Diospaj 

arcataca imatataj rurashun?– nishpa tapunacushpaca: –Israelcunapaj Diospaj arcataca 

Gat puebloman apaichij– nijpimi, israelcunapaj Diospaj arcataca chai puebloman 

aparcacuna. 

9Gat puebloman chai arcata apajpica, Mandaj Diosca chai pueblopi causajcunataca, 

uchillamanta callarishpa yuyajcunacamami chupu ungüihuan jatun mancharinata 

llaquichirca. 

10Chaimi Taita Diospaj arcataca Ecrón puebloman cacharcacuna. Taita Diospaj 

arcahuan Ecronman chayajpica chaipi causajcunaca: “Israelcunapaj Diospaj arcataca, 

ñucanchijtapish tucui caipi causajcunatapish huañuchingapajmari, caiman 

apamushcacuna” nishpami caparircacuna. 

11Ecronpi causajcunapish filisteocunata tucui mandajcunata tandachishpami: 

“Ñucanchijtapish tucui caipi causajcunatapish ama huañuchichun, israelcunapaj 

Diospaj arcataca pai maipi cashcallapitaj saquinaman cachaichijlla” nircacuna. Diosca 

paipaj maquihuan jatunta llaquichijpimi, chai llajtapi caj pueblocunapi causajcunaca 

yallitaj jatun llaquita huañushcacuna. 

12Chupu ungüihuan manaraj huañujcunaca, yallitaj chupu ungüihuan cashpa 

caparishcaca jahua pachacamanmi huichiyarca. 

1 SAMUEL 6 

Diospaj arcata filisteocuna tigrachishcami 

1Mandaj Diospaj arcaca, canchis quillatami filisteocunapaj llajtapi carca. 

2Filisteocunaca curacunata, adivinocunata cayashpami: –Mandaj Diospaj arcataca 

¿imatataj rurashun? Maimanta apamushcallapitaj, ima shina saquigrinata huillaichij– 

nishpa tapurcacuna. 

3Chaimi paicunaca: –Israelcunapaj Diospaj arcata tigrachishpa cachashpaca ama 

chushajllata cachanguichij. Ashtahuanpish cancuna chai arcata quichumushpa mana 

allita rurashcamanta cuna cashcata cushpa cachashpami, cancunapaj ungüimantaca 

alliyanguichij. Mandaj Dios paipaj maquihuan imamanta cancunata llaquichinata 

mana saquicushcatapish yachanguichij– nircacunami. 

4Chaimi filisteocunaca: –Chai mana allita rurashcamanta cuna cashcataca ¿imatataj 

cushun?– nijpi paicunaca: –Filisteocunata mandajcunaca pichcami canguichij. Tucui 

cancunatapish cancunapaj jatun mandajcunatapish chai llaquillataj 

llaquichicushcamantaca curimanta rurashca pichca chupucunata, curimanta rurashca 

pichca ucuchacunata cachaichij. 

5Cancunata llaquichicuj chupucunaman rijchajta, cancunapaj llajtacunapi llaquichicuj 

ucuchacunaman rijchajta rurashpa israelcunapaj Taita Diosta alli nichij. 

Cancunatapish, cancunapaj dioscunatapish, cancunapaj allpacunatapish llaquichinata 

ashallatapish saquingapishchari. 

6¿Ima nishpataj cancunaca egipciocuna shina, Faraón shina rumi shungucuna 

tucunguichij? Paicunatapish cunan llaquichij shinallataj llaquichijpimi, israelcunata 

richun saquijpi israelcunaca rircacuna. 

7Cunanca shuj mushuj carrota rurashpa, llullu huahuayuj manaraj yapuj ishqui 

vacacunata yuntashpa chai carrota aisachishpa cachanguichij. Huahua bizicunataca, 

ama catichishpa cachashpa huasillamantaj tigrachinguichijlla. 

8Mandaj Diospaj arcata japishpa carropi churaichij. Cancunaca paita 

llaquichishcamanta cuna cashcata cungapaj curimanta rurashca sumajcunataca shuj 

uchilla arcapi churashpa, Mandaj Diospaj arca c'uchupi churashpa cachaichij. 

Carrotaca huagracunalla aisashpa richun saquishpa, 

9maita rijta ricuichij: Bet-semes puebloman rina ñanta Israel llajtaman rijpica, 

paicunapaj Dios llaquichicushcatami yachashun. Mana chaita rijpica, manapish pai 

llaquichicujpi ñucanchij mana cuidarishcallamanta chai llaquicuna cashcatami 

yachashun– nircacuna. 

10Chai runacunaca ima shina nishca shinallataj rurashpami, llullu huahuayuj ishqui 

vacacunata japishpa carrota aisachircacuna. Bizicunataca paicuna shayanallapitajmi 

huichcarcacuna. 

11Chai q'uipaca Mandaj Diospaj arcata carropi churashpami, curimanta rurashca 

ucuchacunatapish, chupucunatapish shuj uchilla cajonpi churashpa, Mandaj Diospaj 

arca c'uchupi churarcacuna. 

12Chai vacacunaca alli ladomanpish lluqui ladomanpish mana anchushpami Bet-

semes puebloman rina ñanta huacarihuan rircacuna. Filisteocunata mandajcunaca Bet-

semes pueblohuan paicunapaj llajtahuan tupacuncamami chai vacacunata catishpa 

ricugrircacuna. 

13Bet-semes pueblopi causajcunaca pugru pambapi trigota cozichacushpa huichilla 

ricushpaca, Diospaj arca shamucujta ricushpami jatunta cushicurcacuna. 

14Chai carrota aisashca vacacunaca, Bet-semes pueblomanta caj Josuepaj allpaman 

chayashpami, shuj jatun rumi c'uchupi shayarirca. Chaipimi paicunaca carrota 

caspicunata yantata rurashpa vacacunataca Mandaj Diosman cushpa chai yantahuan 

tucui rupachircacuna. 

15Levitacunami Mandaj Diospaj arcatapish, curimanta rurashcacunahuan caj arca chai 

c'uchupi cajtapish uriyachishpa chai rumi jahuapi churarcacuna. Chai punllaca Bet-

semes pueblopi causajcunaca Mandaj Diosman cushpami tucui rupachircacuna. 

Sacrificiocunatapish curcacunami. 

16Chaita ricushpaca filisteocunata pichca mandajcunaca chai punllallatajmi Ecronman 

tigrarcacuna. 

17Filisteocunaca Mandaj Diosta p'iñachishcamanta cuna cashcataca paicunata ama 

ashtahuan llaquichichun nishpami curimanta rurashca chupucunataca: Asdodmanta 



561 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

shuj, Gazamanta shuj, Ascalonmanta shuj, Gatmanta shuj, Ecronmanta shujta 

cacharcacuna. 

18Pichca mandajcuna mandacun filisteocunapaj llajtacunamantaca curimanta rurashca 

ucuchacunaca, mashna llajta cashca shinallatajmi carca. Muyundijta pircashca 

pueblocunamantapish, mana muyundijta pircashca pueblocunamantapish mashna 

llajta cashca shinallatajmi carca. Mandaj Diospaj arcata tiyachishca chai jatun rumica 

Bet-semes pueblomanta caj Josuepaj allpapimi cunancama tiyacun. 

19Bet-semes pueblopi causajcunataca, Mandaj Diospaj arca ucuta ricushcamantami 

huañuchirca. Paicunaca 50.070mi huañurcacuna. Chai achcacunata Mandaj Dios 

huañuchijpimi, chaipi causajcunaca jatunta llaquirishpa huacarcacuna. 

20Chaimi Bet-semespi causajcunaca: “¿Pitaj jucha illaj Mandaj Diospaj ñaupajpica cai 

tucungari? ¿Caimantaca ñucanchijca pipajmantaj cachashun?” nircacuna. 

21Chaimi Quiriat-jearimpi causajcunaman huillachun huillajcunata cachashpaca: 

“Mandaj Diospaj arcataca ñami filisteocunaca tigrachircacuna. Cunanca cancunapaj 

puebloman apangapaj utca uriyamuichij” nichun cacharcacuna. 

1 SAMUEL 7 

1Quiriat-jearimpi causajcuna shamushpa Mandaj Diospaj arcata apashpaca 

Abinadabpaj huasipimi churarcacuna. Chai huasica shuj lomapimi carca. Mandaj 

Diospaj arcata chai huasipi cuidachunca, Abinadabpaj churi Eleazartami Diospajlla 

cachun ch'icanchishpa churarcacuna. 

Israelcunapaj juezca Samuelmi 

2Diospajlla arcata Quiriat-jearimpi churashca punllamantaca, achca punllacunami 

tucurca. Ishqui chunga huatacunatami chaipi carca. Chaipimi israelcunaca Mandaj 

Diosmanta achcata huacarcacuna. 

3Chaimi Samuelca tucui israelcunataca: “Cancuna tucui shunguhuan Mandaj 

Diospajmantaj tigrarishpaca, shujtajcunapaj dioscunata, Astarot huarmi diosta 

cancunapuramanta anchuchishpa tucui shunguhuan Mandaj Diospajlla tucushpa 

paipajta ruraichij. Chaimi filisteocunapaj maquimantaca quishpichinga” nirca. 

4Israelcunaca Baal dioscunata, Astarot dioscunata paicunapaj chaupimanta 

anchuchishpami, Mandaj Diospajllata rurarcacuna. 

5Chaimi Samuelca: “Tucui israelcunata Mizpapi tandachichij. Tucui cancunamanta 

Mandaj Diosta ñuca mañangapaj” nijpimi, 

6israelcunaca Mizpapi tandanacushpa yacuta huishishpa Mandaj Diospaj ñaupajpi 

tallircacuna. Chai punllaca ayunashpami: “Mandaj Diostaca canta p'iñachishpamari 

juchallishcanchij” nishpa Samuelca israelcuna mana allita rurashcataca Mizpa 

pueblopi allichirca. 

7Filisteocunaca israelcuna Mizpapi tandanacushcata yachaj chayashpami, paicunata 

mandajcunaca israelcunata llaquichingapaj huichiyarcacuna. Chaimi israelcunaca 

filisteocuna llaquichinata manchashpa, 

8Samueltaca: “Ñucanchijta filisteocunapaj maquimanta huaquichichun, 

ñucanchijmanta Mandaj Diosta mañanataca ama shaicushpa mañacuilla” nircacuna. 

9Chaimi Samuelca, chuchucujraj bachujta japishpa Mandaj Diosman tucuita cushpa 

rupachirca. Samuelca Mandaj Diostaca caparishpa israelcunamanta mañajpimi, 

Mandaj Diosca pai mañashcata uyarca. 

10Mandaj Diosman tucuita cushpa Samuel rupachicujpirajmi, filisteocunaca 

israelcunahuan macanacungapaj chayarcacuna. Ashtahuanpish Mandaj Diosca chai 

punllaca filisteocunapaj jahuapi yallitaj c'ulun nichishpa paicunata yallitaj 

manchachijpimi, filisteocunaca israelcuna mishashca saquirirca. 

11Chaimi israelcunaca Mizpamanta llujshishpa filisteocunataca Bet-car pueblo 

uranijcama catishpa huañuchircacuna. 

12Samuelca, shuj rumita japishpami Mizpa pueblohuan, Sen pueblohuan chaupipi 

churarca. Chai rumitaca: “Mandaj Diosca ñucanchijtaca caicamami ayudan” 

nishpami, Eben-ezerta shutichirca. 

13Chaimi filisteocunaca israelcunata manchashpa paicunapaj llajtaman yaicungapajca 

cutinca ña mana tigrarcacuna. Samuel mandacui tucui punllacunapimi Mandaj Diosca 

filisteocunataca llaquichishpa charirca. 

14Israelcunaca filisteocuna ñaupaman quichushca tucui pueblocunatami, tucuita 

cutinllataj paicuna japircacuna. Chai pueblocunataca Ecronmanta callarishpa, 

Gatcamami filisteocunapaj maquimanta israelcuna cutinllataj quichurcacuna. 

Israelcunahuan amorreocunahuanpish macanacuica ña mana tiyarcachu. 

15Samuelca tucui paipaj causaipimi israelcunata pushaj carca. 

16Samuelca israelcunapurapi ima allichina tiyashcata allichingapajca Bet-el, Gilgal, 

Mizpa shuti pueblocunamanmi huatanta rij carca. 

17Chaimantaca Ramá pueblopi caj paipaj huasimanmi tigrajlla carca. Paica chaipimi 

israelcunapurapi ima allichinatapish allichij carca. Chaipica Mandaj Diospaj shuj 

altartapishmi rurarca. 

1 SAMUEL 8 

Israelcunaca jatun mandaj tiyachun nishpa mañashcami 

1Samuelca ña yuyaj cashpaca, israelcunapaj juez cachunca paipaj churicunatami 

churarca. 

2Paipaj punta churica Joelmi carca. Q'uipa churica Abiasmi carca. Paicunaca 

ishquindijmi Beerseba pueblopi juezcuna carca. 

3Samuelpaj churicunaca, paicunapaj yaya purishca ñancunapica mana purircacunachu. 

Ashtahuanpish quiquinpajlla charij canata munashcamantami camaricunata japishpa, 

cashcata ruraj canata saquircacuna. 

4Chaimi israelcunata cunaj yuyajcunaca tucuicuna tandanacushpa, Ramá pueblopi 

Samuelta ricunaman shamushpaca, 

5cashna nircacuna: “Canca ñamari yuyajyangui. Cambaj churicunaca can purishca 

ñancunapica mana purincunachu. Cunanca shujtaj llajtacuna ima shinami jatun 

mandajta charincuna, chai shinallataj ñucanchijtapish jatun mandaj mandachun jatun 

mandajta churai” nircacuna. 

6Ñucanchijta mandachun jatun mandajta churai nishcaca Samuelpica mana alli 

cajpimi Mandaj Diosta mañarca. 

7Chaimi Mandaj Diosca Samueltaca: “Tucui paicuna ima nishcataca uyailla. Mana 

cantachu yanganchin. Ashtahuanpish ñuca paicunata ama mandachunmari ñucata 

yanganchin. 

8Paicunaca Egiptomanta llujshichimushca punllamanta cunan punllacama paicuna 

munashcata rurashpami, ñucata saquishpa shujtajcunapaj dioscunapajta rurancuna. 

Chashnallatajmi cantapish ruracuncuna. 

9Cunanca paicuna mañashcata uyailla. Jatun mandaj paicunata mandacushpaca ima 

shina mandana cashcata ricuchishpa tucuicunaman alli huillangui” nircami. 

10Jatun mandaj tiyachun mañajcunamanca Samuelca Mandaj Dios imallata nishcata 

tucuita huillashpami, 

11cashna nirca: –Cancunata mandagrij jatun mandajca: Cancunapaj churicunata 

apashpami, macanacuna carrocunapi purijcuna cachun churashpa, caballocunapi 

purijcuna cachun churashpa jatun mandajpaj carrota ñaupashpa rijcuna cachun 

churanga. 

12Maijancunataca, huaranga soldadocunata mandajcuna cachun, pichca chunga 

soldadocunata mandajcuna cachun, paipaj allpacunapi yapujcuna cachun, paipaj 

chagrapi cozichajcuna cachunmi churanga. Maijancunataca macanacunacunata 

rurajcuna cachun, macanacunapaj carropaj imalla minishtirishcacunata rurajcuna 

cachunmi churanga. 

13Cancunapaj ushushicunataca, mishquijllata ashnajcunata rurajcuna cachun, 

yanujcuna cachun, tandapaj masajcuna cachunmi churanga. 

14Cancunapajtapish alli allpacunata, uva chagracunata, olivos chagracunata 

quichushpami paipajta rurajcunaman cunga. 

15Cancunapaj granocunatapish, cancunapaj uvacunatapish, pai churashca 

mandajcunaman, paipajta rurajcunaman cungapajmi chungamanta shujta japinga. 

16Cancunapajta ruraj c'aricunatapish, huarmicunatapish, cancunapaj c'ari c'ari q'uipa 

huiñaicunatapish, cancunapaj burrocunatapish, paipaj imalla ruranacunapajmi apanga. 

17Cancunapaj ovejacunamantapish, chungamanta shujtami apanga. Cancunapish 

paipajta rurajcunami canguichij. 

18Cancuna agllashca jatun mandaj cancunata chashna llaquichijpimi chai punllaca 

caparishpa huacanguichij. Mandaj Diosca cancunataca manataj uyangachu– nircami. 

19Ashtahuanpish Samuel nishcataca israelcunaca mana uyashpami: –Ñucanchijta 

jatun mandajca tiyanatajmi can nishpa, 

20ñucanchijpish shujtaj llajtacuna shinallatajmari cana canchij. Ñucanchij quiquin 

jatun mandajtajmi ñucanchijtaca mandana can. Macanacuicunapipish paimi 

ñucanchijta pushanga. Paimi ñucanchijta ñaupashpa ringa– nircacuna. 

21Tucui israelcuna imallata nishcata uyashpaca, Samuelca Mandaj Diosman paicuna 

ima shina nishca shinallataj huillajpimi, 

22Mandaj Diosca Samueltaca: –Paicuna mañashcata uyashpa, paicunata mandaj 

cachun shuj jatun mandajta churailla– nijpi, Samuelca tucui israelcunataca: –Cancuna 

causacun pueblocunallamantaj tigraichijlla– nirca. 

1 SAMUEL 9 

Jatun mandaj cachun Saulta churashcami 

1Benjaminpaj aillupurapimi tucuicuna alli nishca c'ari c'ari shuj runa tiyarca. Paica Cis 

shutimi carca. Cisca Abielpaj churimi carca. Abielca, Zerorpaj churimi carca. Zerorca, 

Becoratpaj churimi carca. Becoratca Benjamín aillumanta Afiapaj churimi carca. 

2Cisca Saúl shuti shuj churitami charirca. Paica sumaj mosomi carca. 

Israelcunapurapica pai shinaca, shujtajca mana tiyarcachu. Chai mosoca israelpurapi 

cajcunataca tucuicunatami umahuan yalli jatun carca. 

3Shuj punllami Saulpaj yaya Cis runapaj burrocuna chingarijpi, Cisca paipaj churi 

Saultaca: –Cunanca jatari, ñucanchijpajta rurajcunamanta maijanta pushashpa 

burrocunata mashcagri– nirca. 

4Chaimi Saulca Efraín aillupaj urcuta mashcashpa rishpaca, Salisa llajtacama 

mashcashpapish mana japircacuna. Chai q'uipaca Saalim llajtata mashcashpa rishpaca 

Benjamín aillupaj llajtata mashcashpapish mana japircacunachu. 

5Zuf llajtaman chayashpami, Saulca paihuan caj paipajta rurajtaca: –Tigrashpa jaculla. 

Ñuca yayaca burrocunamanta susto canataca ñachari cungarirca. Ashtahuanpish 

ñucanchijmantamari sustohuan canga– nirca. 

6Chaimi paipajta rurajca: –Cai pueblopica Diospajlla shuj runami tiyan, paica 

tucuicuna alli nishca runami, tucui imalla nishcapish pai nishca shinatajmi pajtan. 

Paipajman jacu, ñucanchij maillata mashcashpa ñucanchij mashcacushcata japigrinata 

huillangapishchari– nirca. 

7Chaimi Saulca paipajta rurajtaca: –Shinashpaca jacu, shina cashpapish chai 

runapajca ¿imatataj apashunri? Ñucanchij apamushca tandacunapish muchilacunapi 

ñamari illan. Diospajlla runaman cungapajca imata mana charinchijca. ¿Imatataj 

cushunri?– nirca. 

8Chaimi paipajta rurajca Saultaca: –Riqui shuj siclomanta chuscupi chaupishca 

cullquitami ñuca maquipi charicuni. Diospajlla runa ñucanchij burrocunata maipi 

mashcagrinata huillachunca chai cullquita cushallami– nirca. 

9(Ñaupa punllacunaca ñucanchij israelcunapura maijanpish Diosta imatapish tapushun 

nishpaca: “Dios ricuchishcata huillaj runata tapugrishunchij” nijcunami carca. 

Chashna huillaj runallatatajmi cunan punllacunaca: “Profeta” nincuna). 

10Chaimi Saulca paipajta rurajtaca: –Allitami ningui, shinashpaca jaculla– nishpaca, 

Diospajlla runa causacun pueblomanmi rircacuna. 

11Chai puebloman chayana huichita ricushpaca yacuta apanaman uriyacuj 

solteracunahuan tupashpami paicunataca: –¿Imatapish Dios ricuchishcata huillaj 

runaca cai pueblopichu?– nishpa tapujpi, 

12paicunaca: –Ari, caipimi. Cunan punllaca caipi causajcuna lomapi tiyaj altarpi 

cushpa rupachina punlla cajpimari, cai puebloman shamurca. Utca richijlla. 

13Puebloman ña yaicushpaca, lomapi tiyaj altarpi micunaman manaraj rijpi utca 

mashcanguichij. Chai lomapi cajcunaca pai chayangacama manaraj micungacunachu. 

Pai chaiman chayashpa, Diosman cushcata Diospajlla cachun nijpimi chaiman 

cayashcacunaca micungacuna. Chaimanta cunantaj utca huichiyashpaca 

japinguichijmi– nijpimi, 

14paicuna chai puebloman ña huichiyashpaca, chai pueblo chaupipi cashpa 

Samueltaca chai lomapi caj altarman huichiyangapaj ricushpaca paicunapaj chaiman 

shamujta ricurca. 

15Saúl chayanapaj shuj punlla illajpirajmi Mandaj Diosca Samuelman ricurishpaca: 

16“Caya cai horas shinallatajmi, ñucaca Benjaminpaj llajtamanta shuj runata 

cambajman cachasha. Paitaca ñucapaj caj israelcunata mandaj cachun aceitehuan 

churangui. Paimi ñucapaj cajcunataca filisteocunapaj maquimanta quishpichinga. 

Ñucapaj cajcuna llaquita apacujtaca ricunimi. Paicuna caparishpa mañashcapish 

ñucapajmanmi chayan” nirca. 

17Saulta, Samuel ña ricujpica Mandaj Diosca: “Cai runami ñuca huillacushca runaca. 

Paimi ñuca israelcunataca mandanga” nircami. 

18Chai puebloman yaicuna pungu chaupipi, Samuelpajman Saúl c'uchuyashpaca: –

Dios ricuchishcata huillaj runapaj huasica maipitaj chaita ricuchihuai– nishpa 

rogajpimi, 

19Samuelca Saultaca: –Dios ricuchishcata huillajca ñucami cani. Ñucata ñaupashpa 

lomapi tiyaj altarman huichiyai. Chaipi cunan punllaca ñucahuan micungui. Caya 

tutamanta utcatami cambaj shungupi imallata tapusha nicushcataca tucuita huillashpa, 

caya minchacama nisha. 

20Ña quimsa punllata chingarishca burrocunamantaca ama llaquilla caichu. 

Chaicunataca ñami japirca. Israelpi tiyaj tucui munananquicunaca ¿pipajshi? 

Ashtahuanpish chaicunaca cambajpish, cambaj huasi ucupuracunapajpishmari– 

nircami. 

21Chaimi Saulca: –¿Manachu ñucaca Israel aillupica yallitaj ashalla caj Benjaminpaj 

aillumanta cani? Benjaminpaj aillupipish ñuca huasi ucupuramari tucuicunamanta 

yalli ashalla canchij. ¿Ima nishpataj chai tucuitaca nihuanguiyari?– nirca. 

22Chai q'uipaca Samuelca, Saultaca paipajta ruraj runandijmi huasi ucuman pusharca. 

Chaipica quimsa chunga cayamushca runacuna tiyacun puntapimi paicunataca 

tiyachirca. 

23Chaipimi, Samuelca yanuj runataca: –Ch'ican huaquichi nishpa asha aichata ñuca 

canman cushcata apamui– nirca. 

24Chaimi yanuj runaca, changa aichataca, chai jahuapi imalla churashcacunandij 

apamushpa Saulpaj ñaupajpi churajpi Samuelca: –Caica ch'icanchishpa huaquichishca 

aichami. Cambaj ñaupajpi churashpa micui. Cai cayashcacunahuan cunan punlla can 

micuchun huaquichishca aichami– nirca. Chai punllaca Saulca Samuelhuanmi 

micurca. 

25Samuelca lomapi tiyaj altarmanta uriyamushpaca, chai pueblopimi huasi jahuapi caj 

patiopi Saulhuan parlanacurca. 

26Cayandij tutamanta utca jatarishpami, manaraj inti llujshijpi Samuelca huasi jahuapi 

Saúl cajpi cashna nirca: –Saúl jatari, caya minchacama ningapaj– nijpi Saúl jatarijpica 

Samuelndij ishquimi llujshircacuna. 

27Ña chai pueblomanta llujshigrishpami, Samuelca Saultaca: –Cambajta rurajtaca 

ñaupashpa rilla ni nirca. Saulpajta ruraj ña rijpimi Saultaca Taita Dios imalla nishcata 

canman huillangapaj ashata shuyai– nirca. 

1 SAMUEL 10 

1Chaipimi Samuelca, shuj botella aceiteta Saulpaj umapi tallishpa muchashpaca: –

Mandaj Diosmi paipaj israelcunata mandaj cachun, aceitehuan churan. 

2Can ñucamanta ch'icanyashpa ricujpica, ishqui runacunami canhuan tupangacuna. 

Paicunaca Benjaminpaj llajtapi caj Selsa pueblo c'uchupi Raquel huarmita pambashca 

c'uchupi tupashpaca cashnami ningacuna: “Cancuna mashcanaman rishca 

burrocunataca ñami japircanchij. Cunanca cambaj yayaca burrocunamantaca ña mana 

llaquillachu. Ashtahuanpish cancunamanta llaquirishpamari: Cunanca ñuca 

huahuamantaca imatataj rurashari nicun” ningacunami. 

3Chaimanta rishpa, Tabor pambapi tiyaj encina yuraman ña chayagricujpica, Bet-el 

pueblopi Diosman cungapaj huichiyangapaj llujshicuj quimsa runacunami canhuan 

tupangacuna. Paicunaca shujca quimsa chivota, caishujca quimsa tandata, caishujca 

shuj puñu vinota apashpami ricungacuna. 

4Allillachu cangui nishca q'uipaca, canmanca ishqui tandatami cungacuna. Chaitaca 

japinguilla. 

5Chaimanta rishpaca, filisteocunapaj soldadocuna cuidacuj Diospaj lomamanmi 

chayangui. Chai puebloman yaicushpaca, achca profetacuna chai lomamanta 

uriyamucujhuanmi tupangui. Paicunataca salteriopi, panderopi, flautapi, arpapi 

tocashcacunahuanmi ñaupashpa shamucungacuna. Chai profetacunaca Dios 

huillachijpi huillaihuanmi shamucungacuna. 

6Chaipica Mandaj Diospaj Espíritu tucuita rurai tucushcahuan cambaj jahuaman 

shamujpimi, paicunahuan Dios huillachishcata huillangui. Chaipica canca mushuj 

runami tucungui. 

7Ñuca imalla nishcacuna pajtajpica, Diosca canhuan cashcamanta imami cambaj alli, 

chaitaca ruranguilla. 

8Chai q'uipaca, Gilgalman ñucapaj ñaupa ringuilla. Ñucaca Diosman cushpa tucuita 

rupachingapaj, sumaj causaimanta cuna cashcata cungapajpishmi cambajman chai 

puebloman shamusha. Ñuca chai puebloman shamushpa can imalla rurana cashcata 

huillangacama canchis punllata chaipi shuyangui– nircami. 

9Minchacama nishpa Samuelpajmanta Saúl rigrijpica, tucui paipaj shungutami Diosca 

shujtajyachirca. Tucui imalla nishcacunaca ima punllapimi chashna tucunga nishpa 

huillashcaca, chai punllapitajmi pajtarca. 

10Paicuna chai lomaman chayajpica, achca profetacuna tandanacushcami tupanaman 

llujshircacuna. Chaipimi Diospaj Espíritu tucuita rurai tucuj cashcahuan paipaj 

jahuaman shamujpi, paicunahuan paicuna shinallataj Dios huillachishcata huillarca. 

11Profetacunahuan Saúl tandanacushpaca, paicuna shina tucujta ricushpami, 

ñaupaman paita rijsijcunaca caishuj chaishuj: “Cis runapaj churi Saulca ¿imataj 

tucushcachu imamí? ¿Saulpish profetacunapurachu tucushca imamí?” ninacurcacuna. 

12Chaipi cajcunapuramanta shujmi: “Paicunapaj yayaca ¿pitagari?” nirca. 

Chaimantami: “¿Saulpish profetacunapurachu?” nishca tiyan. 

13Dios huillachishcata tucui huillashca q'uipami, Saulca chai lomaman chayarca. 

14Saulpaj shuj tiomi, Saultapish, paipajta rurajtapish: –¿Maimantaj rircanguichij?– 

nijpi Saulca: –Burrocunata mashcanamanmi rircanchij. Mana ricurijpimi, 

Samuelpajman rircanchij– nirca. 

15Chaimi Saulpaj tioca: –Canman Samuel imallata nishcata ñucaman huillachunmi 

rogani– nijpi, 

16Saulca paipaj tiomanca: –Chingarishca burrocunataca ñami japin nishpami 

Samuelca huillan– nirca. Pai mandaj tucuna cashcata Samuel huillashcataca mana 

huillarcachu. 

17Chai q'uipami Samuelca, Mizpa pueblopi israelcunata Mandaj Diospaj ñaupajpi 

tandachishpa, 

18cashna nirca: –Israelcunata Mandaj Diosca cashnami nin: Ñucami israelcunataca 

Egipto llajtamanta llujshichishpa paicunapaj maquimanta quishpichircani. Shujtaj 

llajtacuna llaquichicuncunamantapishmi llujshichircani ninmi. 

19Ashtahuanpish cancunaca, jatun llaquicunahuan huacashpa causacushcamanta 

llujshichimuj cancunapaj quiquin Diosta yanganchishpamari shuj jatun mandajta 

churayari nircanguichij. Chaimanta cunanca tucui aillucuna, tucui familiacuna Mandaj 

Diospaj ñaupajpi shayarichij– nircami. 

20Samuel tucui Israel aillucunata c'uchuyachishpa sorteashpa agllajpica, Benjamín 

aillupajmi urmarca. 

21Benjamín aillupaj tucui familiacunata c'uchuyachishpa sorteashpa agllajpica, Matri 

runapaj familiapajmi urmarca. Matri runapaj familiacunata c'uchuyachishpa 

sorteashpa agllajpica Cispaj churi Saulpajmi urmarca. Paita mashcashpaca, mana 

japircacunachu. 

22Chaimi Saúl chayamushcata, manaraj chayamushcata yachangapaj Mandaj Diosta 

cutin tapujpi Mandaj Diosca: “Saulca chaillapitajmi. Tucuicuna apamushcacuna 

chaupipimi miticushpa tiyacun” nirca. 

23Chaimi callpashpa rishpa pushamushpa israelcunapaj chaupipi shayachijpica, paica 

tucuicunata umahuan yalli carca. 

24Chaipimi Samuelca tucui israelcunataca: –Mandaj Dios agllashca jatun mandajtaca 

¿ñachu ricunguichij? Tucui israelcunapurapica pai shinaca pi mana tiyanchu– nijpimi 

israelcunaca: –¡Viva jatun mandaj!– nishpa cushicushpa caparircacuna. 

25Chai q'uipami Samuelca, jatun mandaj ima shina mandana cashcata tucuita 

huillashpa chaitaca shuj libropi quillcashpa Mandaj Diospaj ñaupajpi huaquichirca. 

26Samuelca tucui israelcunata paicunapaj huasicunaman cacharcallami. Saulpish 

Gabaapi caj paipaj huasimanmi rirca. Taita Dios yuyaita cujpimi, macanacunata alli 

yachaj runacunaca Saulhuan rircacuna. 

27Ashtahuanpish millai shungu maijan runacunaca: “¿Cai runachari ñucanchijtaca 

shujtajcunapaj maquimantaca quishpichingari?” nishpa yanganchishpami imata mana 

convidarcacuna. Saulca, mana uyaj tucushpa imata mana nircachu. 

1 SAMUEL 11 

Amonitacunata Saúl mishashcami 

1Chai q'uipami amonitacunata jatun mandaj Nahasca, Galaad llajtapi caj Jabes 

pueblopi causajcunahuan macanacungapaj huichiyashpa carpa huasicunata 

shayachirca. Jabes pueblopi causaj tucuicunami Nahastaca: –Ñucanchijhuanca mana 

macanacunata ari nihuailla. Can chaita ari nijpica, ñucanchijca cambajta rurajcunami 

tucushun– nircacuna. 

2Chaimi amonitacunata jatun mandaj Nahasca: –Tucui cancunapaj alli lado ñahuita 

cancuna surcuchijpimi, mana macanacunataca ari nisha. Chashna rurashpami, 

israelcunata yallitaj yanganchisha– nirca. 

3Chaimi Jabes pueblopi causajcunata cunaj yuyajcunaca: –Tucui Israel llajtata 

huillajcunata cachangapaj canchis punllata shuyapai. Chaipi ñucanchijta mitsajcuna 

mana tiyajpica, ñucanchijllataj canman curishunllami– nircacuna. 

4Huillanaman cachashcacunaca Saúl causacun Gabaaman chayashpa tucui chaipi 

cajcunaman imalla nishcata huillajta uyashpami tucuicuna caparishpa huacarcacuna. 

5Chaipica Saulca chagramanta huagracunata pushashca shamucushpami: –¿Imataj 

tucushpa huacacuncunari?– nijpi, Jabes pueblomanta shamuj runacuna imalla nishcata 

parlarcacuna. 

6Chaita Saúl uyacujpica Diospaj Espíritu tucuita rurai tucuj cashcahuan paipaj 

jahuaman shamujpi nina sindirij shina jatunta p'iñarishpami, 

7ishqui huagracunata japishpa mirga mirga p'itishpa, tucui Israel llajtapi 

causajcunaman chai aichata ricuchishpa cashna huillachun huillajcunata cacharca: 

“Maijanpish Saulpajman, Samuelpajman mana tandanacujcunapaj huagracunataca 

chashnallatajmi ruranga” nishpa huillachun cacharca. Chaimi Mandaj Dios tucui 

israelcunaman manchana yuyaita cujpi shuj shinalla tandanacurcacuna. 

8Bezec puebloman shamushcacunata yupajpica 300.000 runacunami carca. Judá 

aillumantaca, 30.000 runacunami carca. 

9Chaipimi Jabes pueblomanta huillanaman shamujcunamanca: –Galaadpi caj Jabes 

pueblopi causajcunamanca cashna nichij: Caya inti llujshishpa cunujyachicuillapimi, 

cancunataca ña quishpichishun ninmi nigrichij– nirca. Jabes puebloman tigrashpa 

chaita huillajpica, achcatami cushicurcacuna. 

10Chaimi Jabes pueblopi causajcunaca paicunata p'iñajcunataca: –Cancunapaj imami 

alli, chaita ñucanchijta rurachunca cayami ñucanchijca cancunaman curishun– 

nircacuna. 

11Chai cayandij punllami Saulca israelcunataca quimsapi chaupishpa pacarinapaj 

cuidacui horas shinata amonitacunapaj carpa huasicuna chaupiman chayarca. 

Chaipimi amonitacunataca inti cunujyachina horascama macanacushpa huañuchirca. 

Maijan mana huañujcunallami, urata janajta shuj shujlla miticushpa rircacuna. 

12Chai q'uipami israelcunaca Samueltaca: –Maitataj Saulca ñucanchij jatun mandajca 

cangari nijcunaca ¿maijancunallataj? Chai runacunata huañuchingapaj ñucanchijman 

cuichij– nircacuna. 

13Chaimi Saulca: –Mandaj Dios israelcunapaj quishpirinata apamushcamantaca cunan 

punllaca pi mana huañungachu– nijpi, 

14Samuelca israelcunataca: –Shamuichij, jacuchij Gilgalman. Chaipi Saulta jatun 

mandajtaj cashcata ricuchingapaj– nirca. 

15Tucui israelcuna Gilgalman rishpami, Saultaca Mandaj Diospaj ñaupajpi jatun 

mandaj cashpa churarina churanata churachircacuna. Mandaj Dioshuan alli 

cangapajpish paipaj ñaupajpi sacrificiota cushpami Saulpish, tucui israelcunapish 

achcata cushicurcacuna. 

1 SAMUEL 12 

Israelcunaman Samuel rimashcami 

1Samuelca, tucui israelcunataca: –Ñucaca tucui cancuna imalla nishcata uyashpami, 

jatun mandajtaca churarcani. 

2Cancunata pushaj jatun mandajca caipimi ñami charinguichij. Ñucaca ña yuyaj 

puzujlla umami cani. Ñuca churicunaca cancunahuanmi. Ñucapish jovenmantapacha 

cunan punllacamami cancunata pushacurcani. 

3Caipimi cani. Cancuna imamanta ñucata rimana cashpaca, Mandaj Diospaj ñaupajpi 

pai churashca jatun mandajpaj ñaupajpi huillahuaichijlla. Maijanpaj huagrata, 

maijanpaj burrota japishca cajpipish huillahuaichijlla. Maijanta yanga juchachij caj 

cashca cajpipish, maijanta llaquichij caj cashca cajpipish, mana cashpaca maijanpajta 

camarita japishcamanta ñahuita huichcashpa shujllaman tucuj caj cashca cajpipish 

huillahuaichijlla. Chaitaca cunan ñuca allichingapaj– nirca. 

4Chaimi paicunaca: –Mana pita yanga juchachircanguichu. Mana pita 

llaquichircanguichu. Camarita japishcamanta shujllaman tucujpish mana 

carcanguichu– nircacuna. 

5Chaimi Samuelca: –Ima juchachinata mana charinchijchu nishpa cancuna ñucata 

nishcataca Mandaj Diospish, paillataj churashca jatun mandajpish ricucunmi– nijpimi 

paicunaca: –Ari, chashnatajmari– nircacuna. 

6Shina nijpi Samuelca israelcunataca: –Moisestapish, Aarontapish pushaj cachun 

churashpa cancunapaj ñaupa yayacunata Egiptomanta llujshichij Mandaj Dios 

ricucunmi. 

7Cunanca cancunatapish, cancunapaj ñaupa yayacunatapish Mandaj Dios 

quishpichingapaj tucui imalla rurashcata Mandaj Diospaj ñaupajpi cancunata 

yuyachishpami sinchita rimasha nini. 

8Egiptoman Jacob yaicujpi cancunapaj ñaupa yayacunata llaquichijpi paicuna Mandaj 

Diosta caparishpa mañajpimi, Mandaj Diosca Moisesta, Aaronta cachashpa, 

cancunapaj ñaupa yayacunataca Egiptomanta llujshichishpa cai llajtapi churarca. 

9Ñaupa yayacunaca Mandaj paicunapaj Diosta cungarijpimi, paicunataca Hazor 

pueblo soldadocunata mandaj Sísara runapaj maquipi, filisteocunapaj maquipi, 

Moabta jatun mandajpaj maquipi churajpi macanacuita rurarcacuna. 

10Chaimi paicunaca Mandaj Diostaca: “Baal dioscunapajta, Astarot dioscunapajta 

rurashpamari Mandaj Diosta saquishpa juchallishcanchij. Mandaj Dioslla cunanca 

ñucanchijta p'iñajcunapaj maquimanta quishpichihuai. Quiquinpajtami rurashun 

ninchij” nishpa caparishpa mañarcacuna. 

11Chaimi Mandaj Diosca Jerobaalta, Baracta, Jefteta, Samuelta cachashpa cancunapaj 

muyundijpi caj p'iñajcunapaj maquimanta quishpichijpi cancunaca sumajta 

causacunguichij. 

12Chashna cajpipish amonitacunata jatun mandaj Nahas cancunahuan 

macanacungapaj shamujta ricushpami: Ñucanchijpish shuj jatun mandajtami ninchij– 

nishpa ñucata mañarcanguichij. Mandaj cancunapaj Dios jatun mandaj cashcata 

yachashca jahuamari chashna nircanguichij. 

13Cunanca cancuna mañashca jatun mandajtaca ñami caipi charinguichij. Cancuna 

mañajpimi Mandaj Diosca paitaca cancunata mandaj cachun churarca. 

14Mandaj Diosta manchashpaca paipajllata ruraichij. Pai rimashcata uyashpaca 

Mandaj Diospaj shimitaca ama c'ariyaichijchu. Cancunapish, cancunata jatun 

mandajpish Mandaj Diospajllata rurashpaca allitami ruranguichij. 

15Mandaj Dios rimashcata mana uyashpa, paipaj shimita p'iñashpa c'ariyajpica, 

Mandaj Diospaj maquica cancunapaj ñaupa yayacunata ima shina llaquichishca 

shinallatajmi llaquichinga. 

16Cunanca ashallata shuyashpa, Mandaj Dios cancunapaj ñaupajpi jatun mancharinata 

rurajta ricuichij. 

17Cunanca ¿manachu trigota cozichana punllacuna? Cancunata jatun mandaj cachun 

jatun mandajta mañashpaca, Mandaj Diospaj ñaupajpi jatun millaita rurashcata 

ricuchingapajmi c'ulun nichishpa tamyachichun Mandaj Diosta caparishpa mañagrini– 

nircami. 

18Chaimantaca Mandaj Diosta Samuel caparishpa mañajpi chai punllaca Mandaj 

Diosca c'ulun nichishpa tamyachijpimi, tucui israelcunaca Mandaj Diostapish, 

Samueltapish yallitaj mancharcacuna. 

19Tucui israelcunami Samueltaca: –Cambajta rurajcuna ama huañuchun Mandaj 

cambaj Diosta mañapaiyari. Tucui ñucanchijmari juchata rurashca jahua ñucanchijta 

mandachun jatun mandajta churai nishpa mañashpaca millaita rurashcanchij– 

nircacuna. 

20Chaimi Samuelca israelcunataca: –Ama manchaichijchu. Tucui chai mana 

allicunatatajmari rurashcanguichij. Cunanca Mandaj Diosmanta ama anchurishpa 

tucui cancunapaj shunguhuan paipajllata ruraichij. 

21Mandaj Diosmanta anchurishpa manapish ima caj yangallataca ama catinguichijchu. 

Chaicunaca yangalla cashcamantaca ima allitapish mana cungachu, mana quishpichi 

tucungachu. 

22Mandaj Diosca, pai tucuita rurai tucuj cashcata, pai agllashca israelcunapi 

ricuchingapaj agllashcamantaca paipaj cajcunataca manataj saquingachu. 

23Ñucapish Mandaj Diosta cancunamanta mañanataca mana saquishachu. Chaita 

saquinaca Mandaj Diosta p'iñachishpa juchallinami canga. Cancunata saquinapaj 

randica alli ñanpi mana pandashpa causanatami yachachisha. 

24Mandaj Diosllata manchaichij. Cancunapajca paica jatun mancharinacunata 

rurashcamantaca tucui shunguhuan mana nij tucushpalla paipajllata ruraichij. 

25Ashtahuanpish cancunapish, cancunata jatun mandajpish mana allita ruranallapi 

catishpaca chingaringuichijmi– nircami. 

1 SAMUEL 13 

Filisteocunahuan israelcuna macanacushcami 

1Saulca israelcunataca ñami shuj huatata mandarca. Ña ishqui huatata israelcunata 

mandacushpaca, 

23. 000 Israel runacunatami agllarca. Micmas pueblopi, Bet-el urcupica 2.000 

runacunami Saulhuan carca. Gabaapi caj Benjaminpaj aillupi caj Jonatanhuanca 1.000 

runacunami carca. Shujtajcunataca paicunapaj carpa huasiman richunmi cacharca. 

3Jonatanca lomapi cuidaj filisteocunatami yallitaj llaquichirca. Chaita tucui 

filisteocuna yachaj chayajpimi Saulca, tucui hebreocuna chaita yachashpa 

macanacunalla tucuchun tucui Israel llajtapi trompetapi tocachirca. 

4Cuidaj filisteocunata Saúl huañuchishcatapish, chaimanta filisteocuna israelcunata 

yallitaj p'iñacushcatapishmi paicunaca yachaj chayarcacuna. Chaimi tucui 

israelcunaca, Gilgalpi Saulhuan tandanacurcacuna. 

5Filisteocunapish israelcunahuan macanacungapajmi, 30.000 carrocunahuan, 

caballocunapi tiyarishca 6.000 runacunahuan, chaquillahuan purij 

soldadocunahuancarin t'iyu allpa shina mana yupaipaj achcacuna tandanacurcacuna. 

Bet-avén pueblomanta inti llujshin ladoman caj Micmas puebloman huichiyashpami, 

chaipi carpa huasicunata shayachishpa tiyarircacuna. 

6Israelcunaca mana mishaipaj cashcata yuyashpami, tucuicuna ña llaqui 

tucugrinchijmi nishpaca jutcucunapi, sanja huashacunapi, jatun rumi chaupicunapi, 

peñacunapi, yacu tandarichun rurashca jutcucunapipish miticurcacuna. 

7Maijan hebreocunaca, Jordán yacuta ch'imbashpami Gad, Galaad llajtacunaman 

rircacuna. Saulca Gilgallapitajmi saquirirca. Soldadocunaca manchaihuan cashpapish 

Saulhuanmi saquirircacuna. 

8Saulca Samuel nishca shinallatajmi, Gilgalpica canchis punllacunata shuyarca. 

Ashtahuanpish Samuel mana chayajpimi, Gilgalmantaca tucuicuna caita chaita 

ricurcacuna. 

9Chaimi Saulca: –Diosman cushpa tucui rupachinatapish, Dioshuan alli cangapaj cuna 

cashcatapish apamuichij– nishpaca, tucuita cushpa rupachirca. 

10Diosman cushpa ña tucui rupachicushpami Saulca, Samuel chayagricujta ricushpa, 

Samuelta allillachu cangui ningapaj tupanaman llujshirca. 

11Chaipimi Samuelca: –¿Imatataj rurarcangui?– nijpi Saulca: –Tucui israelcuna caita 

chaita ri callarijpi, canpish shamushami nishca punllapi mana chayamujpi, 

filisteocunapish Micmas pueblopi ñucanchijhuan macanacunalla tucushpa 

tandanacujpimi, 

12ñucaca cashna nircani: “Mandaj Diosta ayudahuai nishpa manaraj mañajpi 

filisteocuna ñucahuan macanacungapaj Gilgalman uriyamugrinca” nishpami, Mandaj 

Diosman ñucallataj cushpa tucui rupachina tucurcani– nirca. 

13Samuelca Saultaca: –Canca upa shinamari rurashcangui. Mandaj cambaj Dios 

mandashcatamari mana huaquichishcangui. Chaita huaquichishca cajpica, israelcunata 

can mandanataca Mandaj Diosca huiñaicamami saquinman carca. 

14Cunanca canca mana unita mandanguichu. Mandaj Dios mandashcata canllataj 

mana huaquichishcamantami, Mandaj Diosca pai agllashcacunata mandachunca, pai 

munashcata ruraj runa mandachun pai agllashca runata churanga– nircami. 

15Chaimantaca Samuelca, jatarishcahuan rishpami, Gilgalmantaca Benjamín aillupaj 

Gabaa puebloman huichiyarca. Saúl paihuan chaipi cajcunata yupajpica, 600 

runacuna shinami carca. 

16Saulhuan, paipaj churi Jonatanhuanca paicunahuan caj runacunandijmi Benjamín 

llajtapi caj Gabaa llajtallapitaj carcacuna. Filisteocunaca Micmas pueblopi carpa 

huasicunata shayachishcallapitajmi carcacuna. 

17Imatapish shuhuashpa apangapajmi filisteocunaca carpa huasicunamantaca quimsa 

mirgapi chaupishca llujshircacuna. Shuj mirgaca Ofra puebloman rina ñanta rishpami, 

Sual llajta ladoman rirca. 

18Caishuj mirgaca, Bet-horonman rina ñantami rirca. Chaishuj mirgaca, Zeboim 

pugru pamba ch'imbapuratami shitashca pambaman rirca. 

19Filisteocunaca israelcuna espadata, lanzata ama rurachun tucui Israel llajtapi 

fierromanta imatapish rurajcuna tiyachun mana saquijpimi, tucui Israelpi fierromanta 

imatapish rurajca maipi mana tiyarca. 

20Chaimi tucui israelcuna paicunapaj yapuna rejata, azadonta, hachata, hocestapish 

filojllata rurachinaman filisteocunapajman rijcuna carca. 

21Yapuna rejacunata tacashcamanta, azadoncunata filojllata rurashcamantaca shuj pim 

nishcatami cobrajcuna carca. Hachacunata filojllata rurashcamanta, garrochacunata 

allichishcamantaca shuj siclomanta quimsapi chaupishca cullquitami cobrajcuna 

carca. 

22Macanacunaman rina punllaca Saulhuan, Jonatanhuan cajcunaca paicunapaj 

maquipica espadatapish, lanzatapish shujllapish mana charircacunachu. Saulhuan 

paipaj churi Jonatanllahuanmi charircacuna. 



574 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

23Cuidaj filisteocunamanta shuj mirgaca Micmas puebloman rinacamami 

shamurcacuna. 

1 SAMUEL 14 

Filisteocunata Jonatán mishashcami 

1Shuj punllami Saulpaj churi Jonatanca, macanacunata apaj paipajta rurajtaca: –

Shamui, filisteocunapaj soldadocuna cuidacunman ch'imbangapaj– nirca. Chaitaca 

paipaj yayamanca mana yachaj chayachircachu. 

2Saulca 600 shina runacunandijmi Migrón pueblopi caj granada yura ucupi carca. 

Chai puebloca Gabaa c'uchupimi carca. 

3Efod nishcata apajca, Ahitob curapaj churi Ahiasmi carca. Ahitobca, Icabodpaj 

huauquimi carca. Ahitobca, Fineespaj churimi carca. Fineesca, Elipaj churimi carca. 

Elica, Silo pueblopimi Mandaj Diospajta ruraj cura carca. Israelcunaca Jonatán 

rishcataca mana yacharcacunachu. 

4Filisteocuna cuidacunman Jonatán pasanaca ishquindij ladota jatun peñacuna 

chaupitami shuj shujlla quichqui ñanta rina carca. Chai peñacunaca shujca Boses, 

caishujca Sene shutimi carca. 

5Janaj ladoman caj peñaca, Micmas pueblo ladomanmi carca. Ura ladoman caj 

peñaca, Gabaa pueblo ladomanmi carca. 

6Jonatanca, paipaj macanacunata apajtaca: –Cuidacuj circunsicionta mana 

rurashcacunapajman ch'imbashpa jacu. Mandaj Diosca ñucanchijpaj imallatapish 

rurangapishchari, paipajca ima mana sinchichu. Achcahuan cashpapish ashallahuan 

cashpapish, paica mishachinllami– nirca. 

7Chaimi paipaj macanacunata apajca: –Cambaj shungupi imata yuyashcata rurailla, 

ñucapish caipimi cani can munashcata rurangapaj– nirca. 

8Shina nijpi Jonatanca: –Jacu, paicunapajman ch'imbashpa paicunapi ricuringapaj. 

9Paicuna cashna nijpica: Ñucanchij cancunapajman shamungacama chaillapitaj 

shuyaichij nijpica, ñucanchij maipi cashcallapitaj shuyashpa paicunapajmanca mana 

huichiyashunchu. 

10Ñucanchijta paicunapajman huichiyachun nijpica, paicunapajman 

huichiyashunllami. Paicuna chashna nishcaca Mandaj Dios paicunata ñucanchij 

maquipi churashca cashcata ricuchijmi canga– nircami. 

11Chashna nishpaca cuidacuj filisteocunapi ishquindijtaj ricurijpimi, paicunaca: 

“Riquichigari, hebreocunaca miticushpa tiyacun jutcucunamantamari llujshicuncuna” 

ninacurcacuna. 

12Chaita ricushpami cuidashpa chapacujcunaca, Jonatantapish, paipaj macanacunata 

apajtapish: –Caiman huichiyamuichij, ñucanchijca cancunamanca shuj huillanatamari 

huillashun ninchij– nijpimi Jonatanca, paipaj macanacunata apajtaca: –Ñucata 

catishpa jaculla. Mandaj Diosca paicunataca, israelcunapaj maquipimari ña 

churashca– nirca. 

13Jonatanca, paipaj macanacunata apajta catichishcami, maquicunahuan 

chaquicunahuan llucashpa huichiyarca. Filisteocuna Jonatanpaj maquipi urmajpica, 

paipaj macanacunata apajmi huañuchishpa catirca. 

14Punta huañuchipica Jonatanhuan, paipaj macanacunata apajllahuanmi chashna 

rurarcacuna. Chaipica ishqui chunga shina filisteocunatami, shuj yunta chaupi 

punllacama yapuna shinalla allpapi huañuchircacuna. 

15Chaimi filisteocunaca carpa huasipi cajcunapish, canllaman cajcunapish, tucui 

cuidaj soldadocunapish, yallitaj mancharircacuna. Chapaj soldadocunatapish, mirga 

mirga chaupishca soldadocunahuan llujshimuj shuhuashpa purijcunatapish 

tucuicunatami jatun manchai japirca. Allpapish chujchujpi yallitaj jatun manchaimi 

japirca. 

16Saúl churashca cuidaj soldadocunaca, Benjamín aillupaj Gabaa pueblomantami chai 

achca gentecuna musparishpa, caiman chaiman callpanacushpa caita chaita rijta 

ricurcacuna. 

17Chaimi Saulca paihuan cajcunataca: –Ñucanchijpuramanta maijantaj illan, yupashpa 

ricuichij– nijpi tucuicunata yupashpaca Jonatanhuan, paipaj macanacunata apaj 

runahuan illashcata ricurcacuna. 

18Chai punllapica Diospaj arcaca israelcunapurapimi carca. Chaimi Saulca Ahiastaca: 

–Diospaj arcata apamui– nirca. 

19Ahías curahuan Saúl rimacujpirajmi, filisteocunapaj carpa huasicunapi bullaca 

ashtahuan ashtahuan mirarishpa catirca. Chaimi Saulca curataca: –Saquilla, ama 

apamugrichu– nirca. 

20Chai q'uipami Saulca tucui paihuan cajcunata tandachishpa macanacucun chaiman 

chayagrirca. Chaipimi filisteocunataca musparinacushpa espadacunata llujshichishpa 

paicunapurallataj macanacucujta ricurcacuna. 

21Maijan hebreocunaca, ñaupamantami filisteocunapurapi causarcacuna. 

Chaimantami paicunaca filisteocunapaj soldadocunahuan tandanacungapaj 

huichiyarcacuna. Chai hebreocunaca Saulhuan Jonatanhuan caj Israel 

soldadocunapurami tucurcacuna. 

22Efraín urcupi miticushpa tiyacuj israelcunapish filisteocuna miticushpa callpacun 

nijta uyashpami, paicunapish catishpa macanacushpaca, 

23Bet-avén pueblocama catircacuna. Chashnami chai punllaca Mandaj Diosca 

israelcunataca quishpichirca. 

24Chai punllaca israelcunaca yallitaj shaicushcami carca. Saulca israelcunataca: 

“Manaraj tutayajpi, ñucata p'iñajcunata manaraj tigra llaquichishpaca, mana 

micunachu canchij nishpami ari nichirca. Maijanpish micujca jatun llaqui 

tucushcatajmi canga” nishcamantami israelcunaca imallatapish pi mana micurcacuna. 

25Tucui israelcunami achca yuracuna tiyan pambaman chayarcacuna. Chai pambapica 

sacha chuspi huachashca mishquimi tiyarca. 

26Chai yuracuna chaupiman israelcuna yaicushpaca, sacha chuspipaj mishquica yacu 

shina pambata ricujtami ricurcacuna. Ashtahuanpish manataj micuchun nishpa ari 

nichishcamanta manchashpami pi mana micurcacuna. 

27Jonatanca, israelcunata paipaj yaya manataj micushunchu nishpa ari nichishcata 

mana uyashcamantami, pai charicushca varahuan chai mishquita japishpa chai 

varamantaca maquihuan japishpa micujpi paipaj ñahuicunaca achijllata ricurca. 

28Chaimi israelcunapuramanta shujca: –Cambaj yayami tucui israelcunataca cunan 

punllaca manataj micushunchu nishpa ari nichirca. Maijanpish micujca llaqui 

tucungatajmi nircami. Chaimantami tucuicuna ña huañunalla– nircami. 

29Chaimi Jonatanca: –Ñuca yayaca, cai llajtapi causajcunataca muspachishcamari. 

Riquichij, sacha chuspipaj asha mishquita micujpimari ñuca ñahuicunaca achijllata 

ricun. 

30Jarcashca mana tiyashca cajpi, p'iñajcunata cunan punlla quichumushcacunata tucui 

israelcuna micushca cashpaca ¿ima shinashi canman carca? ¿Manachu 

filisteocunataca ashtahuan huañuchinchijman carca?– nircami. 

31Chai punllapica israelcunaca, Micmasmanta Ajalón pueblocama filisteocunata 

mishashcamantami shaicushcacuna carca. 

32Chaimi israelcunaca filisteocunata quichumushca ovejacunatapish, vacacunatapish, 

bizicunatapish urmachishcahuan cungata p'itishpa aichataca yahuarndijta 

micurcacuna. 

33Chaipimi Saulmanca cashna huillarcacuna: –Israelcunaca yahuarndij aichata 

micushpami, Mandaj Diosta p'iñachishpa juchallicuncuna– nijpimi Saulca: –

¡Cancunaca pajtachishun nishpapish mana pajtachijcunami canguichij! Shuj jatun 

rumita singuchishpa caiman apamuichij– nirca. 

34Cashnapishmi nirca: Tucui Israelta caita chaita rishpa cashna nichij. Tucuicuna 

quiquin huagrata, quiquin ovejata caiman apamushpa cungata p'itishpa caipi 

micuichij. Yahuarndij aichata micushpa Mandaj Diosta p'iñachishpa ama 

juchallichijchu nigrichij– nircami. Tucui israelcunami chai tutaca quiquin huagrata 

apamushpa chaipi cungata p'itircacuna. 

35Saulca chaipica, Mandaj Diospaj shuj altartami rurarca. Chai altartami Mandaj 

Diospajca punta rurarca. 

36Chaimi Saulca: –Cunan tutallataj filisteocunahuan macanacungapaj uriyashunchij. 

Shujllatapish mana saquishpa tucuicunata huañuchishpa pacarinapajca paicuna imalla 

charishcacunata quichumushunchij– nijpi paicuna: –Tucui imapish cambaj yuyaipi 

alli cajpica, chaita rurailla– nijpi curaca: –Manaraj macanacuiman rishpa Diostaraj 

tapushunchij– nirca. 

37Saulca Taita Diostaca: –¿Filisteocunata catishpa uriyashachu? ¿Paicunataca 

israelcunapaj maquipi churanguichu?– nishpami tapurca. Ashtahuanpish Mandaj 

Diosca, chai punllaca imata mana cutichircachu. 

38Chaimi Saulca: –Cunanca soldadocunata mandajcuna tucuicuna caiman 

tandanacumuichij. Maijan ima juchata rurashcamantataj caica tucunchij. Tapuichij, 

ricuichij. 

39Israelcunata quishpichij ¡Mandaj Diosca causajmi! Ima mana allita rurashca 

cashpaca ñuca churi Jonatán cashpapish huañungatajmi– nijpipish, tucui israelcunaca 

pi imata mana nircachu. 

40Saulca, tucui israelcunatami: –Cancunaca shuj ladoman shayarichij, ñucapish, ñuca 

churi Jonatanpish shuj ladoman shayarishun– nijpi israelcunaca Saultaca: –Allimi, can 

yuyashca shina rurailla– nircacuna. 

41Saulca, israelcunata Mandaj Diostaca: –Maijan juchallishpa mana allita rurashca 

cajpica, chaitataj ricuchipai– nishpa sorteajpica, Saulpaj, paipaj churi Jonatanpajmi 

urmarca. Tucui israelcunaca ima juchachina illajllami saquirirca. 

42Saulca: –Cunanca ñuca churi Jonatanpaj, ñucapaj sorteachij– nijpi sorteajpica, 

Jonatanpajmi urmarca. 

43Chaimi Saulca Jonatantaca: –¿Imatataj rurarcangui? huillai– nijpi Jonatanca: –Mana 

pacashpami huillana cani. Ñuca apamucushca caspi puntahuanmi sacha chuspi 

huachashca asha mishquita japishpa micurcani. ¿Chaimantatajchari huañushari?– 

nirca. 

44Chaipimi Saulca: –Jonatán, canca huañunatajmi cangui. Canta mana huañuchijpica, 

Taita Dios ñucata jatunta llaquichichun– nirca. 

45Shina nijpipish israelcunaca Saultaca: –Cai jatun macanacuipi israelcunata 

quishpichij Jonatanchu ¿huañunga? ¡Maitataj chashnaca cangari! Mandaj Diosca 

causajmi. Taita Dios paihuan cajpimi chashnaca rurarca. Jonatanpaj umamantaca shuj 

ajchallapish mana pambaman urmangachu– nircacuna. Chashnami israelcunaca 

Jonatantaca huañunamanta quishpichirca. 

46Saulca filisteocunataca ña mana ashtahuan catishpa rircachu. Filisteocunapish 

paicunapaj llajtaman rircallacunami. 

47Saulca, israelcunata jatun mandaj tucushca q'uipaca, muyundijpi caj paita p'iñaj cai 

llajtacunahuanmi macanacurca. Moab, Amón, Edom llajtacunahuanpish, Soba llajtata 

jatun mandajcunahuanpish, filisteocunahuanpishmi macanacushpa misharca. Maipi 

macanacugrishpapish paica mishajtajmi carca. 

48Saulca soldadocunata tandachishpami, amalecitacunata mishashpa, israelcunataca 

imatapish quichujcunapaj maquimanta llujshichirca. 

49Saulpaj churicunaca, Jonatán, Isúi, Malquisúa shuticunami carca. Paipaj ishqui 

ushushicunapaj shuticunaca punta ushushica Merab, q'uipa ushushica Micalmi carca. 

50Saulpaj huarmica, Ahimaas runapaj ushushi Ahinoammi carca. Saulpaj 

soldadocunata mandajca, Saulpaj tio Nerpaj churi Abnermi carca. 

51Saulpaj yaya Cispish, Abnerpaj yaya Nerpish Abielpaj churicunami carca. 

52Saulca tucui paipaj causaipimi filisteocunahuanca yallitaj sinchita macanacuj carca. 

Chaimi Saulca c'ari c'ari caj macanacushpa mishaipajtaj caj runacunata paipaj 

soldadocuna cachunca japij carca. 

1 SAMUEL 15 

Saultaca Diosta mana cazujpi mandanamanta llujshichishcami 

1Shuj punllami Samuelca, Saultaca: –Mandaj Diosmi paipaj israelcunata jatun mandaj 

cachun cambaj umapi aceitehuan churachun ñucata cacharca. Cunanca Mandaj Dios 

rimashcata uyai. 

2Tucuita Mandaj Diosca cashnami nin: Israelcuna Egiptomanta huichiyacujpi ñanta 

p'itishpa amalecitacuna jarcashcamantaca ñucami paicunataca llaquichigrini. 

3Amalecitacunata huañuchishpa imalla charishcacunata tucui chingachigri. 

Paicunataca ama llaquishpa c'aricunatapish, huarmicunatapish, huahuacunatapish, 

chuchucuj huahuacunacama tucuita huañuchigri. Vacacunatapish, ovejacunatapish, 

camellocunatapish, burrocunatapish huañuchigri ninmi– nircami. 

4Chaimi Saulca, Telaim puebloman israelcunata tandachishpa, chaipi cajcunata 

yupashpa ricujpica: Chaquillahuan rijcunaca 200.000 soldadocuna, Judá 

aillumantaca, 10.000 soldacuna tandanacushca carca. 

5Saulca amalecitacunapaj puebloman shamushpaca, chai c'uchulla pugru pambapimi, 

pacalla chapajcunata churarca. 

6Saulca ceneocunataca: –Cancunaca tucui israelcuna Egiptomanta huichiyamucujpica, 

paicunataca llaquircanguichijmi. Chaimanta amalecitacunahuan tandalla cancunata 

ama huañuchingapaj paicunamanta ch'icanyashpa llujshishpa richij– nijpimi 

ceneocunaca, amalecitacunamanta ch'icanyashpa rircacuna. 

7Saulca amalecitacunataca, Havila llajtamanta callarishpaca Egiptomanta inti llujshin 

ladoman caj Shur llajtacamami macanacushpa huañuchirca. 

8Amalec llajtata jatun mandaj Agagtaca causajtami prezu aparca. Shujtajcunataca 

tucuicunatami espadahuan huañuchircacuna. 

9Saulpish, paipaj soldadocunapish Agagtaca mana huañuchircacunachu. 

Ovejacunatapish, huagracunatapish, ashtahuan allicunataca mana huañuchircachu. 

Huirayashca animalcunatapish, carnerocunatapish tucui alli allitaca mana 

chingachishun nircachu. Ashtahuanpish imapish mana vali, yangacunallatami tucui 

chingachircacuna. 

10Chai q'uipami Mandaj Diosca Samueltaca: 

11–Jatun mandaj cachun Saulta churashcamantaca, yallitajmi llaquirini. Paica 

ñucamanta anchurishpamari, ñuca imalla mandashcatapish mana cazun– nijpimi, 

Samuelca jatunta llaquirishpa chai tutaca Mandaj Diostaca caparishpa mañarca. 

12Samuelca tutamantaman Saulhuan tupangapajmi utca jatarishpa rirca. Chaipimi 

Samuelmanca: “Saulca Carmel pueblopimi, pai imalla rurashcata yuyarina shuj 

pircata rurarca. Chaimanta tigrashpaca Gilgalmanmi rirca” nishpa huillarcacuna. 

13Samuelca, Saulpajmanmi shamurca. Chaimi Saulca: –Cantaca Mandaj Dios alli 

nichun. Mandaj Dios mandashcataca ñami pajtachimuni– nirca. 

14Ashtahuanpish Samuelca: –Mandaj Diosta can cazushca cajpica ¿ima nishpataj 

ovejacuna, huagracuna, huacashca ñuca rinrinman uyaricun?– nircami. 

15Chaipimi Saulca: –Mandaj cambaj Diosman cushpa rupachingapajmari, ñuca 

soldadocunaca amaleccunapaj ashtahuan alli huagracunatapish, ovejacunatapish 

apamurcacuna. Ima shujtajcunataca tucuitamari chingachircanchij– nirca. 

16Chaimi Samuelca Saultaca: –Upalla cai. Mandaj Dios cunan tuta ñucaman imalla 

nishcata huillasha– nijpimi Saulca: –Huillahuailla– nirca. 

17Samuelca: –Canca cambaj ricuillapitaj yangalla cashcatami yuyarcangui. Chashna 

cajpipish ¿manachu Israel aillucunata mandaj cachun churashca cangui? Mandaj 

Diosmi cantaca aceitehuan churashpa israelcunata jatun mandaj cachun churarca. 

18Mandaj Diosca cantaca: Juchata ruraj amaleccunahuan macanacushpaca tucui 

paicunata tucuringacama chingachina yuyaihuan richunmi cantaca cacharca. 

19¿Ima nishpataj Mandaj Dios mandashcataca mana cazurcangui? ¿Ima nishpataj chai 

millai runacunapajta japishpa apamushpa Mandaj Diospaj ñaupajpi millaita 

rurarcangui?– nircami. 

20Ashtahuanpish Saulca Samuelmanca: –¡Ñucaca, Mandaj Dios nishcacunataca 

cazurcanimi! Pai imapaj cachashca shina yuyaillahuantaj rishpami jatun mandaj 

Agagtapish prezu japishpa amaleccunatapish tucuicunata huañuchircani. 

21Ñuca soldadocunallami chingachinapaj cashcacunamanta ashtahuan alli 

huagracunatapish, ovejacunatapish agllashpa apamurcacuna. Chaicunataca canta 

Mandaj Diosman cushpa, Gilgalpi huañuchingapajmi charicuncuna– nircami. 

22Chaimi Samuelca: –Mandaj Diosca paiman cushpa tucui rupachijpipish, 

sacrificiocunata cujpipish ¿pai nishcacunata cazushcamanta shinachu cushicunga? 

Sacrificiota cunapaj randi, carneropaj huirata cushpa rupachicunapajlla randica, pai 

nishcata uyashpa cazunami ashtahuan alli. 

23Paita c'ariyanaca adivinocunata tapushpa juchallishca shinallatajmi. Paita mana 

cazunaca rurashcalla dioscunata adorashpa millaita rurashca shinallatajmi. Canpish 

Mandaj Diospaj shimita yanganchishcamantaca, paipish cantaca yanganchishpami, 

jatun mandaj canamanta anchuchirca– nircami. 

24Chaimi Saulca Samuelmanca: –Juchallishcanimari. Mandaj Dios mandashcacunata, 

can imalla nishcacunatamari mana cazushcani. Ñuca soldadocunata 

manchashcamantami, paicuna rurashun nishcata rurachun saquircani. Cunanca ñuca 

juchallishcata perdonashpa, 

25Mandaj Diosta adorangapaj ñucahuan tigrashpa jaculla– nircami. 

26Ashtahuanpish Samuelca Saultaca: –Canllataj Mandaj Dios imalla nishcacunata 

yanganchij cajpimi, Mandaj Diosca cantapish yanganchishpa israelcunata jatun 

mandaj canamantaca ña anchuchirca. Chaimanta canhuanca mana tigrashachu– 

nircami. 

27Samuel ña ringapaj tigrarijpimi, Saulca Samuelpaj churana puntapi japijpi chai 

churanaca lliquirirca. 

28Chaimi Samuelca, Saultaca: –Cantapish Mandaj Diosca cunanllatajmi israelcunata 

mandaj canamanta p'itishpa cambaj llajtallamantataj caj shujtaj canta yalli alli 

runaman mandachun cun. 

29Israelcunapaj tucuita rurai tucuj Diosca, chaitataj pajtachijmi. Pai imata nishcataca 

pajtachingatajmi. Paica mana runacuna shina yuyaita cambiajchu– nircami. 

30Saulca: –Ñucaca juchallishcanimari. Shina cajpipish, israelcunata cunaj 

yuyajcunapaj ñaupajpipish, tucui israelcunapaj ñaupajpipish jatun mandaj cashca 

shinallatataj ñucataca alli nishpa, canta Mandaj Diosta adorangapaj ñucahuan 

tigrashunlla– nircami. 

31Chaimi Samuelca Saulhuan tigrajpi, Saulca Mandaj Diosta adorarca. 

32Chai q'uipami Samuelca: –Amaleccunata jatun mandaj Agagta caiman apamuichij– 

nirca. Agagca Samuelpajman shamucushpaca: “Ñucataca ña mana huañuchinchu” 

nishpami cushicuihuan shamurca. 

33Samuelca Agagtaca: –Ima shinami canpish cambaj espadahuan mamacunataca 

huahuacuna illajta saquircangui. Chai shinallatajmi cambaj mamapish 

huarmicunapurapica huahua illajlla saquiringa– nishcahuanmi, Samuelca Gilgalpi 

Mandaj Diospaj ñaupajpi Agagtaca, mirga mirgapi p'itirca. 

34Chai q'uipami Samuelca, Ramá puebloman tigrarca. Saulpish, Gabaapi caj paipaj 

huasimanmi huichiyarca. 

35Samuelca Saulmanta achcata huacacushpapish chai punllamanta pacha tucui paipaj 

causaipi Saultaca manataj ricurcachu. Mandaj Diosca israelcunata jatun mandaj 

cachun Saulta churashcamantaca, achcatami llaquirirca. 

1 SAMUEL 16 

Samuel Davidta aceitehuan churashcami 

1Mandaj Diosca Samueltaca: –Israelcunata ama jatun mandaj cachun Saulta ñuca ña 

anchuchishcamantaca ¿maicamataj huacacunguilla? Can charicun gachupi aceiteta 

jundachishpa, Belenpi causaj Isaipajman ri. Ñucaca paipaj churicunamanta shujtami 

jatun mandaj cachun ña agllarcani– nircami. 

2Chaimi Samuelca: –¿Ima shinataj rishari? Saúl yachashpaca ñucataca 

huañuchingamari– nijpimi Mandaj Diosca: –Shuj huarmi bizita apai: Mandaj 

Diosman sacrificiota cungapajmi shamurcani ningui. 

3Chaita cushpa rupachingapajca Isaitapish cayangui. Chaipimi can imata rurana 

cashcataca yachachisha. Maijantami ñuca ricuchini, chaita aceitehuan umapi 

churangui– nircami. 

4Samuelca Mandaj Dios nishca shinallatajmi rurarca. Belenman pai ña chayajpica, 

chai pueblopaj cunaj yuyajcuna manchaihuan tupanaman llujshishpaca: –

¿Cushichingapajchu shamungui?– nishpa tapujpimi, 

5Samuelca: –Ari, Mandaj Diosman cushpa rupachingapajmi shamuni. Cancunapish 

Diospajlla tucushpa, Diosman cushpa ñuca rupachicunman shamuichij– nirca. 

Isaitapish paipaj churicunatapish Diospajllata rurashpaca, Diosman cushpa pai 

rupachicunmanmi cayarca. 

6Paicuna ña shamujpica, Samuelca Eliabta ricushpaca: “Paitamari Mandaj Diosca 

jatun mandaj cachun agllashca canga” yuyarcami. 

7Chaimi Mandaj Diosca Samueltaca: “Pai sumaj cashcallata, jatun runa cashcallataca 

ama ricuichu. Chashnacunataca ñucaca yanganchinimi. Mandaj Diosca runacuna ricuj 

shinallaca mana ricunchu. Runaca paipaj ñahuipi ricurishcallatami ricun. 

Ashtahuanpish Mandaj Diosca shungutamari ricun” nirca. 

8Isaica, Abinadab churita cayashpami Samuelpaj ñaupajman pushajpi: –Paitapish 

Mandaj Diosca, mana agllarcachu– nirca. 

9Isaica, Sama churita Samuelpaj ñaupajman pushajpi: –Paitapish Mandaj Diosca 

mana agllarcachu– nirca. 

10Isaica chashnami paipaj canchis churicunatataj huashan huashan Samuelpaj 

ñaupajman pushajpi Samuelca Isaitaca: –Caicunataca Mandaj Diosca pita mana 

agllashcachu– nirca. 

11Chai q'uipami Samuelca Isaitaca: –¿Tucui caicunallachu cambaj churicunaca?– nijpi 

Isaica: –Tucuicunapaj q'uipa shuj uchilla churillami ovejacunata michicun– nijpi 

Samuelca Isaitaca: –Paita pushanaman cachai. Pai chayamungacama ñucanchijca 

micungapaj mana tiyarishunchu– nirca. 

12Chaimi Isaí paipaj churita pushanaman cachashpaca, Samuelpajman yaicuchirca. 

Paica puca ajcha, sumaj ñahuicunayuj, sumaj huambrami carca. Chaipimi Mandaj 

Diosca Samueltaca: –Paitami jatun mandaj cachun agllarcani. Jatarishpa, aceitehuan 

churai– nirca. 

13Chaimi Samuelca, aceitehuan caj gachuta japishpaca, paipaj huauquicunapaj 

chaupillapitaj Davidtaca aceitehuan churarca. Chai punllamanta pachami Mandaj 

Diospaj Espirituca Davidpaj jahuaman shamurca. Chai q'uipaca Samuelca jatarishpa 

Ramá puebloman tigrarcallami. 

Davidca Saulpajta ruranapi yaicushcami 

14Mandaj Diospaj Espirituca Saulmantaca anchurircami. Mandaj Diosca millai 

espirituta Saulpajman cachajpimi Saultaca llaquichirca. 

15Chaimi Saulpajta rurajcunaca: –Cunanca millai espíritu canta llaquichichun Mandaj 

Dios saquijpimi, chai espíritu cantaca llaquichicun. 

16Ñucanchij amito. Cambaj ñaupajpi cambajta ruraj ñucanchijtaca, arpapi tocanata 

yachajta mashcachun cachai. Mandaj Dios llaquichichun saquishca millai espíritu 

cambaj jahuaman shamushpa llaquichicujpica, arpapi tocaj tocajpica, cambaj yuyaica 

ashallatapish samaringami– nircacuna. 

17Saulca paipajta rurajcunataca: –Shinashpaca maijanpish alli tocanata yachaj runata 

mashcashpa, caiman pushamuichij– nircami. 

18Chaimi paipajta rurajcunamanta shujca: –Ñucaca Belenpi causaj Isaipaj churitamari 

tocanata yachaj cashcata, c'ari c'ari, fuerzasapa, macanacunata alli yachaj, imatapish 

alli yuyaihuan rimaj, sumaj huambra cashcata ricurcani. Mandaj Diosca paihuanmi– 

nircami. 

19Chaimi Saulca: –Ovejacunata michij cambaj churi Davidta caiman cachai– nichun 

huillajcunata Isaipajman cacharca. 

20Shina nijpimi Isaica tandata, puñu vinota, shuj chivota burroman apachishpa 

Saulpajman paipaj churi Davidhuan cacharca. 

21David Saulpajman chayajpica Saulca paipajta ruraj cachunmi churarca. Saulca 

Davidta achcata c'uyashpami, paipaj macanacunata apajta rurarca. 

22Chai q'uipami Saulca Isaimanca: “Davidtaca ñucahuan causachun saquilla paica 

ñuca ñahuipica allimi ricurishca” nishpa rogachun cacharca. 

23Llaquichichun Dios saquishca millai espíritu Saulpaj jahuaman shamujpi David 

arpata japishpa tocajpica, millai espíritu Saulmanta anchujpimi ashata samarishpa 

cushicuj carca. 

1 SAMUEL 17 

Goliatta David huañuchishcami 

1Filisteocunaca israelcunahuan macanacungapajmi, Judapi caj Socopi paicunapaj 

tucui soldadocunata tandachishpa, Soco pueblohuan, Azeca pueblohuan chaupipi caj 

Efes-damim pambapi carpa huasicunata shayachishpa tiyarircacuna. 

2Saulpish israelcunapish tandanacushpami, Ela pugru pambapi carpa huasicunata 

shayachishpa, filisteocunahuan macanacungapaj macanacunalla tucushpa 

shayarircacuna. 

3Filisteocunaca caishuj ladoman caj shuj urcupimi carca. Israelcunaca chaishuj lado 

urcupimi carca. Paicunapaj chaupipica shuj pugru pambami carca. 

4Paicuna chaipi shayacujpica filisteocunapaj chaupimantaca macanacuicunapi mishaj 

shuj runami llujshirca. Paica Gatmanta caj Goliat shuti quimsa metro shina jatun 

runami carca. 

5Paipaj umapi churana cascopish broncemanta rurashcami carca. Pechota taparina 

churanapish broncellamantataj rurashcami carca. Chaica 5.000 siclotami pezarca. 

6Paipaj sanpi uritapish broncemanta rurashcahuanmi pilluchirishca carca. 

Broncemanta rurashca lanzata aparishcami carca. 

7Chai lanzaca ahuana telarpaj pilluna caspi shina racumi carca. Lanza puntapi caj 

fierroca 600 siclotami pezarca. Paipaj escudota apajca paita ñaupashpami rij carca. 

8Goliat chaipi shayarishpaca, Israel soldadocunataca: –Cancunaca ¿ima nishpataj 

macanacungapaj macanacunalla tucushpa shayacunguichij? ¿Manachu ñucaca filisteo 

cani? ¿Manachu cancunaca Saulpajta rurajcunalla canguichij? Ñucahuan 

macanacuchun cancunapuramanta shuj runata agllashpa cachaichij. 

9Pai ñucahuan macanacushpa mishajpica, ñucanchijca cancunapajta rurajcunami 

tucushun. Ashtahuanpish ñuca paita mishajpica, cancunami ñucanchijpajta rurajcuna 

tucushpa ñucanchijpajta ruranguichij nishpaca, 

10chai filisteoca: –Israelcunapaj soldadocunataca, cunantaj ñucahuan macanacushpa 

ricunacungapaj shuj runata cachaichij– nircapishmi. 

11Saulpish, tucui israelcunapish filisteo chashna rimajta uyashpaca, musparishpa 

achca manchaihuanmi carcacuna. 

12Davidca efrateo Isaipaj churimi carca. Chai Isaica Judapi caj Belenpi huacharishca 

pusaj churicunayujmi carca. Saúl mandacui punllacunapica, paica achca huatacunayuj 

yallitaj yuyajmi carca. 

13Isaipaj quimsa punta churicunaca, Saulhuanmi macanacuiman rircacuna. 

Macanacunaman rij chai quimsa churicunapaj shuticunaca caicunami: Punta churica 

Eliab, cati churica Abinadab, chaipaj cati churica Sama shutimi carca. 

14Davidca tucuicunapaj q'uipa churimi carca. Quimsa paipaj ñaupa huauquicunaca 

Saulta catishpami rircacuna. 

15Davidca Saulhuan cashpapish paipaj yayapaj ovejacunata michingapaj Belenman 

shamushpa tigrashpa purijllami carca. 

16Goliat filisteoca tutamantapish chishipish israelcunata c'amingapajmi llujshij carca. 

Chuscu chunga punllacamami chashna c'amicurcalla. 

17Isaica paipaj churi Davidtaca: –Cunanca cambaj huauquicunapaj shuj efa grano 

camchata, cai chunga tandata apashpa cambaj huauquicuna tiyacun carpa 

huasicunaman utca ri. 

18Cai chunga quezocunataca huaranga soldadocunata mandajpaj apai. Cambaj 

huauquicuna allilla cashcata alli ricushpa paicuna ima shina cashcata ñuca 

yachangapaj, paicunapajta imallatapish apamungui– nircami. 

19Saulpish, Davidpaj huauquicunapish, tucui israelcunapish Ela pugru pambapimi 

filisteocunahuan macanacunalla c'aminacucurcacuna. 

20Davidca cayandij tutamanta utca jatarishpami, ovejacunataca shujtaj cuidajman 

cuidacuchun saquishpa, paipaj yaya Isaí imallata apai nishcacunata apashpa rirca. Pai 

chayanapajca tucui soldadocuna macanacungapaj macanacunalla tucushpa 

shayarishpami, macanacuipaj caparita caparicurcacuna. 

21Israelcunapish, filisteocunapish macanacungapaj macanacunalla tucushpami 

caishujpaj, chaishujpaj soldadocunahuan ch'imbapura shayarircacuna. 

22Davidca pai imalla apashcacunataca macanacunatapish, ima shujtajcunatapish 

huaquichijpaj maquipi saquishpami, soldadocunapajman callpashpa rirca. Ña 

chayashpaca paipaj huauquicunatami ¿allillachu canguichij? nishpa tapurca. 

23David paipaj huauquicunahuan rimacujpirajmi, macanacuicunapi jahualla mishaj 

runaca filisteocunapaj soldadocuna fila shayacun chaupimanta llujshishpa caishujpaj 

chaishujpaj soldadocuna shayacun chaupipi shayarishpa, ñaupa punllacunaman 

c'amishca shinallataj c'amicujtami Davidca uyarca. Chai filisteoca Gatmanta Goliat 

shutimi carca. 

24Tucui israelcunami chai runata ricushpaca, achcata mancharishpa paipaj 

ñaupajmanta miticugrircacuna. 

25Chaipimi israelcunaca caishuj chaishuj: “Chai llujshimuj runataca ¿manachu 

ricunguichij? Paica israelcunata yanganchishpa rimangapajmari punta llujshimun. 

Chai runata maijanpish mishajmanca jatun mandajca achca charinacunatami cunga. 

Paipaj ushushitapish paipaj huarmi cachunmi cunga. Paipaj yayapaj huasi 

familiatapish tributota mana cobrangachu” nircacuna. 

26Davidca, paipaj c'uchupi cajcunataca: –Chai filisteota huañuchishpa israelcunata 

c'amijta anchuchijmanca ¿imatashi cunga? Circuncisionta mana rurashca filisteoca 

¿paica ima cashpataj causaj Diospaj soldadocunataca c'amicun?– nircami. 

27Chaimi israelcunaca ñaupaman nishca shinallataj: “Maijanpish chai runata 

mishajmanca chashnatajmi ruranga” nircacuna. 

28Chaipi cajcunahuan David parlacujta paipaj punta huauqui Eliab uyashpaca, nina 

sindirij shina p'iñarishpami Davidtaca: –¿Imapajtaj caiman uriyamurcangui? Ashalla 

ovejacunatapish chai shitashcapica ¿pimantaj saquimurcangui? Jatun tucushca 

yuyaihuan, mana alli shunguhuan cashcatapish ñucaca yachanimi. Chaipajllamari 

macanacuita ricunaman shamushcangui– nircami. 

29Chaimi Davidca: –Cunanca ñucaca ¿imatataj rurashcani? ¿Manachu shuj 

shimillapish llujshipaj cani?– nirca. 

30Davidca, paipaj huauquimanta anchurishpa, caishujcunapajman rishpaca, ñaupaman 

tapushca shinallatajmi tapurca. Paicunapish caishujcuna ñaupaman nishca 

shinallatajmi nircacuna. 

31David chashna nishca shimicunata uyajcunaca, Saulman huillajpimi, Saulca 

paipajman cayachirca. 

32Chaipimi Davidca Saultaca: –Chai runata ricushcallamantaca macanacunataca pi 

ama manchaichijchu. Cambajta ruraj rishpaca chai filisteohuan macanacungallami– 

nirca. 

33Shina nijpimi Saulca Davidtaca: –Canca huambrarajmari cangui. Chai 

filisteohuanca, mana macanacunaman ri tucunguichu. Paica huambramantapacha 

macanacunata alli yachajmari– nirca. 

34Davidpish Saultaca: –Cambajta ruraj ñucaca ñuca yayapaj ovejacunata michijmi 

carcani. León cashpa, oso cashpa shamushpa chai canlla ovejamanta shujta apajpica, 

35catishpa rishpaca, chai animalpaj shimimanta quichujllami cani. Tigrarishpa ñucata 

canisha nijpica, quejadospi japishpa chugrichishpa huañuchijllami carcani. 

36Cambajta rurajca leontapish, osotapish huañuchijllami. Circuncisionta mana 

rurashca filisteo runa causaj Diospaj soldadocunata c'amishcamantaca chai leonta 

osota shinallatajmi huañuchisha. 

37Davidca cashnapish nircami: Mandaj Diosca ñucataca leonpaj, osopaj 

maquimantapish quishpichircami. Cai filisteopaj maquimantapish paillatajmi 

quishpichinga– nijpimi Saulca Davidtaca: –Shinashpaca rilla, Mandaj Dios canhuan 

cachun– nirca. 

38Saulca Davidmanca paipaj churanacunatami umapica broncemanta rurashca cascota, 

cuerpopica fierromanta rurashca churanata churachirca. 

39Davidca chai churana jahuapi espadata aparinahuan chumbillirishpaca, chashna 

churarishcaca nunca mana purij cashcamanta purishpa ricurcarajmi. Chaipimi 

Davidca Saultaca: –Cashna churarishcaca nunca mana purij cashcamanta mana puri 

tucunichu– nishpami tucui chai churarishcacunataca llujshichirca. 

40Chai q'uipaca paipaj bastonta maquihuan japishpa rishpaca yacu ricunpi pichca 

llambujlla rumita agllashpa japishpami, michinaman cucayashpa apana muchilapi 

churashpa, paipaj huaracata apashpa filisteopajman rirca. 

41Filisteopish paipaj escudota apajta ñaupachishpami, Davidpajman allimanta 

c'uchuyamurca. 

42Chai filisteoca Davidta ricushpaca, puca ajcha, sumaj huambralla cashcata 

ricushpami, mana macanacui tucuipaj canata yuyarca. 

43Chaimi filisteoca Davidtaca: –¿Ñucaca allcuchari caniyari. Can ñucapajman 

caspicunahuan shamunapajca?– nishpami Davidtaca ñuca dioscuna llaquichishca 

cachun nirca. 

44Davidtaca filisteoca cashnapishmi nirca: –Ñucapajman shamuilla, cambaj aichataca 

jahuata purij pajarocunaman, pambata purij animalcunamanmari carasha– nircami. 

45Chaimi Davidca filisteotaca: –Canca ñucapajmanca espadallahuan, lanzallahuan, 

jabalinallahuanmi shamungui. Ashtahuanpish ñucaca Taita Diospaj israelcunapaj 

soldadocunata can c'amishcamantaca cambajmanca tucuita Mandaj Diospaj shutipimi 

shamuni. 

46Mandaj Diosmi cantaca ñuca maquipi churanga. Chaimi ñuca mishashpa cambaj 

umata p'itisha. Cunanllatajmi cambaj cuerpota, filisteocunapaj cuerpotapish jahuata 

purij pajarocunaman, pambata purij animalcunaman carasha. Chaipimi tucui cai 

pachapi causajcunaca Israelpi Taita Dios tiyashcata yachangacuna. 

47Caipi tucui tandanacushcapish Mandaj Diosca mana espadahuan, mana lanzahuan 

quishpichij cashcatami yachangacuna. Cai macanacuica Mandaj Diospajmi. Paimi 

cancunataca ñucanchij maquipi churanga– nirca. 

48Shina nijpimi filisteoca, Davidhuan tupangapaj cutin puri callarirca. Davidpish 

callpashpa rishpami, macanacunapi filisteohuan tupagrirca. 

49Chaipimi Davidca paipaj muchilapi maquita satishpa shuj rumita llujshichishpa 

paipaj huaracahuan filisteopaj frentepi shitarca. Rumica filisteopaj frentepi 

yaicujpimi, filisteoca pambaman urisinga urmarca. 

50Davidca filisteotaca, huaracahuan shuj rumillahuanmi misharca. Chashnami 

Davidca espadata paipaj maquipi mana charishpapish filisteotaca huañuchirca. 

51Davidca callpashpa rishpami chai filisteopaj jahuapi shayarishpaca, paipaj 

espadallatataj huaquichishcamanta llujshichishpa tucui huañuchirca. Chai 

espadallahuantajmi umata p'itirca. Filisteocunaca macanacuicunapi paicunapaj mishaj 

huañujta ricushpaca miticungapajmi callparcacuna. 

52Chai q'uipaca israelcunapish, judacunapish tucuicuna macanacuipi caparinata 

caparishpami, Gat pugru pambacama, Ecrón puebloman yaicuna pungucama catishpa 

filisteocunata huañuchircacuna. Saaraimman rina ñanmantaca, Gatman rina 

ñancunapipish Gatmantaca Ecronman rina ñancunacamami filisteocunaca achcacuna 

huañushca siricurcacuna. 

53Filisteocunata caticushcamanta israelcuna tigrashpaca, filisteocunapaj carpa 

huasicunapi imalla tiyashcacunatami aparcacuna. 

54Davidca filisteopaj umataca Jerusalenmanmi apamurca. Filisteopaj 

macanacunacunataca, Davidca paipaj carpa huasipimi churarca. 

55Saulca filisteohuan David tupanaman ña rijpimi, soldadocunata mandaj Abnertaca: 

–Abner chai mosoca ¿pipaj churitaj?– nijpi Abnerca: 

56–Jatun mandajlla, pipaj churi cashcata manataj rijsinichu– nijpi jatun mandajca: –

Chai moso pipaj churi cashcata tapui– nirca. 

57Abnerca, filisteota huañuchishpa David tigramujpica, Davidtaca Saulpaj 

ñaupajmanmi pusharca. Davidca paipaj maquipi filisteopaj umata apashcami carca. 

58Chaipimi Saulca: –Huambra ¿pipaj churitaj cangui?– nijpi Davidca: –Ñucaca 

Belenpi causaj, cambajta ruraj Isaipaj churimi cani– nirca. 

1 SAMUEL 18 

Jonatanhuan Davidhuan ari ninacushcami 

1Davidhuan Saúl ña tucui parlanacujpica, Jonatanpaj yuyaihuan Davidpaj 

yuyaihuanca shuj shinallami tucurca. Jonatanca Davidtaca pai quiquinta shinallatajmi 

c'uyarca. 

2Chai punllamantami Saulca Davidtaca paihuan cachun japishpa, paipaj yayapaj 

huasimanca mana cacharca. 

3Jonatanhuan Davidhuanca caishujmanta chaishujmanta quiquinta shinallataj 

c'uyanacushcamantami tucui causaipi alli apanacungapaj ari ninacurca. 

4Jonatanca paipaj jahua churanata llujshichishpami Davidman curca. Caishuj paipaj 

churanacunatapish, espadatapish, arcotapish, chumbillirina caratapishmi curca. 

5Davidca Saúl maiman cachajpipish, rijllami carca. Imata ruranapipish allimi llujshij 

carca. Chaimi Saulca paipaj soldadocunata mandaj cachun churarca. Paica tucui 

soldadocunapish, Saulpajta rurajcunapish alli nishcami carca. 

Davidta tucuicuna c'uyajpi Saúl p'iñashcami 

6Chai filisteota David huañuchishca q'uipa tucuicuna tigracujpimi, Israelpi tiyaj 

pueblocunamantaca tucui huarmicuna cantashpa tushushpa jatun mandaj Saulta 

tupanaman llujshircacuna. Paicunaca panderocunapi tocashcahuan, cushicushpa 

cantashcahuan, shujtaj tocanacunapi tocashcahuanmi tuparcacuna. 

7Chai huarmicunaca: “Saulca, 1.000 gentecunatami huañuchishca, Davidca, 10.000 

gentecunatami huañuchishca” nishpami cantashpa tushurcacuna. 

8Chashna nishca shimicuna Saulta p'iñachijpimi, pai yallitaj p'iñarishpaca: –

Davidtaca, 10.000 gentecunatami huañuchishca nincunami. Ñucataca, 1.000 

gentecunata huañuchishcallatamari nincuna. Davidmi jatun mandajca ninallami illan– 

nirca. 

9Chai punllamantami Saulca, Davidtaca p'iña ñahui ricui callarirca. 

10Chaipaj q'uipa punllami llaquichichun Taita Dios saquishca millai espíritu Saulta 

japijpi paipaj huasi ucupi musparicurca. Chaimi Davidca ñaupaman tocaj cashca 

shinallataj paipaj arpapi tocacurca. Saulca, paipaj maquipi lanzata aisashcami carca. 

11Chaipimi Saulca Davidtaca, pataman pasajta lanzahuan shitasha nishpa, lanzahuan 

shitarca. Ashtahuanpish Davidca ishqui cutinmi mana japichirca. 

12Saulca Mandaj Dios paimanta anchushcata ricushpa, Davidhuan cashcata 

ricushpami Davidtaca mancharca. 

13Saulca Davidtaca, 1.000 soldadocunata mandaj cachun churashpami, paipaj 

c'uchumanta anchuchirca. Chaimi Davidca, soldadocunata ñaupashca llujshij carca. 

Ñaupashca tigraj carca. 

14Davidca imata ruranapipish, pushanapipish alli yachai sapami carca. Mandaj Diosca 

paihuanmi carca. 

15Davidca imatapish yachai sapa cashcahuan rurajta ricushpami, Saulca paitaca 

ashtahuan mancharca. 

16Ashtahuanpish soldadocunaca Davidca rinapipish tigranapipish alli pushajpimi tucui 

israelcunapish, judacunapish Davidtaca ashtahuan c'uyarcacuna. 

17Chaimi Saulca Davidtaca: –Canmanca ñuca punta ushushi Merabtami cambaj 

huarmi cachun cusha. Ashtahuanca Mandaj Diospaj macanacuipi c'ari c'ari 

macanacunguilla– nirca. Saulca Davidtaca ñuca maquihuanca mana huañuchishachu, 

ashtahuanpish filisteocuna huañuchichun yuyashpami chashna nirca. 

18Chaimi Davidca Saultaca: –Jatun mandajpaj yerno cangapajca ñucapish, ñuca 

yayapaj familiapish israelcunapurapica ima mana canchijchu– nirca. 

19Saulca paipaj ushushi Merabta Davidman cusha nishca punlla pajtajpica, 

Davidmanca mana curcachu. Ashtahuanpish Mehola pueblomanta caj Adrielmanmi 

paipaj huarmi cachun curca. 

20Ashtahuanpish Saulpaj q'uipa ushushi Micalmi, Davidtaca c'uyarca. Saulman chaita 

parlajpica paipica allimi ricurirca. 

21Chaimi Saulca: Micalca Davidpajca filisteocunapaj maquipi churangapaj sipina 

huasca shinami tucugrin yuyashpami, cunantajca paiman cushami nij tucushpa, 

Davidtaca cutinllataj: –Cunantajca ñuca yerno tucunguitajmi– nirca. 

22Saulca, paipajta rurajcunataca: –Davidhuanca paillahuan cashna nishpa parlaichij: 

Jatun mandajca cantaca c'uyanmari, tucui paipajta rurajcunapish canta munancunami. 

Jatun mandajpaj yerno tucuillari– nichunmi mandarca. 

23Saulpajta rurajcunaca pai mandashca shinallataj shimicunahuan Davidman nijpimi, 

Davidca: –¿Jatun mandajpaj yerno tucunaca cancunapica jahualla cashcatachu 

yuyanguichij? Ñucaca shuj huajcha runa. Pipish mana alli nipajmari cani– nirca. 

24Saulpajta rurajcunaca, David ima shinalla cutichishcata Saulman tucuita huillajpimi, 

25Saulca, paipajta rurajcunataca: –Davidmanca cashna nichij: Jatun mandajca paipaj 

ushushimanta imata cuna cashcataca mana mañanchu. Ashtahuanpish jatun mandajta 

p'iñaj filisteocunata patsajta huañuchishpa, paicunapaj charishca mirga aicha carata 

p'itishpa apamuchunmi munan– nichunmi mandarca. Saulca Davidta filisteocunapaj 

maquipi urmachinata yuyashpami chashna nirca. 

26Saulpajta rurajcuna Saúl nishca shimicunata Davidman huillajpica, Davidpica 

chaicunallata cushpa jatun mandajpaj yerno canaca alli cashcami ricurirca. Chaimi 

Davidca manaraj chai punlla pajtajpi, 

27jatarishcahuan paipaj soldadocunahuan rishpa, 200 filisteocunata huañuchirca. Jatun 

mandajpaj yerno tucusha nishpami, filisteocuna charishca aicha mirga caracunataca 

tucuita apamushpa jatun mandajman curca. Chaimi Saulca paipaj ushushi Micaltaca 

Davidman paipaj huarmi cachun curca. 

28Saulca chaita ricushpami, Mandaj Dios Davidhuan cashcata, paipaj ushushi 

Micalpish Davidta c'uyacujta ricurca. 

29Chaimi Saulca Davidtaca ashtahuan manchashpa, paipaj tucui causaipi p'iñarca. 

30Filisteocunata mandajcunaca cutin cutinmi israelcunahuan macanacunaman llujshij 

carca. Chaipica, Davidmi ashtahuan ashtahuan Saulpajta rurajcunata yalli alli 

imapipish llujshirca. Chashnami paipaj shutica tucuicuna alli nishca tucushpa catirca. 

1 SAMUEL 19 

Davidta ima shina huañuchinata Saúl yuyarishcami 

1Saulca paipaj churi Jonatantapish, paipajta rurajcunatapish Davidta huañuchichij 

nishpami mandarca. Ashtahuanpish Saulpaj churi Jonatanca, Davidtaca yallitaj 

c'uyashpami, 

2Davidmanca: –Ñuca yaya Saulca, cantaca ima shinapish huañuchinatatajmi yuyacun. 

Caya tutamantacama yuyaihuan cuidarishpa pacallapi miticugri. 

3Ñucaca ñuca yayahuan ishqui tucushpami, can maipi can c'uchullaman rishun. 

Chaipimi ñuca yayahuan canmanta parlasha. Pai imata nijpipish, canmanca cutinllataj 

huillashallami– nirca. 

4Jonatanca paipaj yaya Saulhuanca Davidpaj allipajmi: –Jatun mandajlla, cambajta 

ruraj Davidta llaquichishpaca ama juchallichu. Paica canta llaquichingapaj ima 

juchata mana rurashcachu. Ashtahuanpish cambaj allipajmari achca allicunata rurarca. 

5Davidca quiquin causaitapish mana llaquishpami, filisteotaca huañuchirca. Chaimi 

Mandaj Diosca tucui israelcunata quishpichirca. Ima mana allitapish mana ruraj 

Davidta huañuchishpaca, manapish millaita rurajpaj yahuarta jichashpamari 

juchallingui– nircami. 

6Jonatán chashna nishcata uyashpami Saulca: –Causaj Mandaj Diospaj shutipimi nini. 

Davidca manataj huañungachu– nirca. 

7Jonatanca, Davidta cayashpami, Saúl imallata nishcata tucuita huillarca. Paillataj 

Davidta Saulpajman pushajpimi, ñaupaman imata ruraj cashcallapitaj Davidca 

saquirirca. 

8Chai q'uipa cutinllataj macanacui tiyajpimi, Davidca filisteocunahuan 

macanacungapaj llujshishpa, paicunataca achcacunata huañuchishpa mishajpi, paipaj 

ñaupajmanta callpashpa miticugrircacuna. 

9Llaquichichun Mandaj Dios saquishca millai espíritu Saulta japijpimi, Davidca 

arpapi tocashpa Saulpaj ñaupajpi tiyacurca. Saulca paipaj lanzata aisashca 

tiyacushpami, 

10Davidtaca pataman pasajta lanzahuan shitagrirca. Ashtahuanpish Davidca Saulpaj 

ñaupajmantaca anchushpami rirca. Lanzataca pata quinrillapimi shitarca. Davidca chai 

tutapish miticushpami quishpirirca. 

11Chai q'uipami Saulca, huillashpa purijcunata Davidpaj huasiman rishpa tutaca 

cuidashpa pacarishpa cayandij tutamantaca Davidta huañuchichun cacharca. Chaimi 

paipaj huarmi Micalca: –Cunan tuta cambaj causaita mana quishpichishpaca, caya 

tutamantaca huañushcami cangui– nishpa Davidman huillarca. 

12Shina nishpaca Micalca, Davidtaca huasi ventanamanta huascapi huatashpa uri 

cacharijpimi, Davidca callpashpa miticushpa quishpirirca. 

13Chai q'uipami Micalca, gentetajllata rurashcata japishpa Davidpaj cama jahuapi 

churashpa, umataca chivo millmata saunata rurashcahuan saunachishpa 

churanahuanca c'atachishpa churarca. 

14Huillashpa purijcunata Davidta japinaman Saúl cachashcacuna chayajpica Micalca: 

–Davidca ungushcamari– nircami. 

15Saulca huillashpa purijcunataca: –Davidta ricushpa camandij apamugrichij 

huañuchichun– nishpami, cutinllataj cacharca. 

16Huillashpa purijcuna yaicushpaca, genteman rijchajta rurashcalla chivo millma 

saunahuan saunachishca siricujtami Davidpaj camapica japircacuna. 

17Chaimi Saulca Micaltaca: –¿Ima nishpataj ñucataca chashna umanguiyari? ¿Ima 

nishpataj ñucata p'iñajtapish miticushpa richun saquircanguiyari?– nijpimi Micalca 

Saulmanca: –Paimari ñucataca: Richun saqui, mana saquijpica huañuchishami nirca– 

nircami. 

18Davidca miticushpa rishpami quishpirirca. Chaimantaca Ramá pueblomanmi 

Samuelpajman rirca. Chaipimi Saúl paita imallata rurashcata tucuita parlarca. Chai 

q'uipaca Samuelpish, Davidpish Naiot pueblopimi causanaman rircacuna. 

19Saulmanca: “Davidca Ramá pueblopi caj Naiot pueblopimi” nishpami 

huillarcacuna. 

20Chaimi Saulca huillashpa purij runacunataca Davidta pushamuchun cacharca. 

Paicunaca Dios huillachijpi huillaj achcacuna huillacujtami ricurcacuna. Samuelpish 

chaipi cajta, paicunataca Samuel pushacujtami ricurca. Ashtahuanpish Saúl cachashca 

huillashpa purijcunapaj jahuamanpish Diospaj Espíritu shamujpimi, paicunapish Dios 

huillachishcata huillarcacuna. 

21Chaita Saúl yachaj chayashpaca, paipaj huillashpa purij shujtajcunatapish 

cachajpica paicunapish caishujcuna shinallatajmi Dios huillachishcata huillarcacuna. 

Chaimantami Saulca huillashpa purij shujtaj runacunata caihuanca quimsa cutin 

cachajpi, paicunapish caishujcuna shinallataj Dios huillachishcata huillarcacuna. 

22Chaimantami Saulca Ramá puebloman pai quiquintaj rishpaca, Secú pueblopi caj 

jatun pugyuman chayarca. Chaipimi: “Samuelpish, Davidpish ¿maipitaj?” nishpa 

tapujpi shujca: “Ramá pueblopi caj Naiot pueblopimi” nishpa huillarca. 

23Ramá pueblopi caj Naiotman Saúl ricujpica, paipaj jahuamanpish Diospaj Espíritu 

shamujpimi, paipish Ramá pueblopi caj Naiotman chayangacama Dios huillachishcata 

huillaihuan chayagrirca. 

24Chaipimi Saulca paipaj churanacunata llujshichirishpa, caishujcuna shinallataj 

Samuelpaj ñaupajpi Dios huillachishcata huillarca. Chaipica tucui punlla tucui tutami 

Samuelpaj ñaupajpi lluchulla carca. Chai punllamanta pachami: “Saulpish Dios 

huillachishcata huillajcunapuramari” nincuna. 

1 SAMUEL 20 

Jonatanca Davidta ayudashcami 

1Chai q'uipami Davidca, Ramá pueblopi caj Naiot pueblomanta miticushpa rishpa, 

Jonatanpajman rishpaca: –Cambaj yaya ñucata huañuchisha nishpa mashcashpa 

purichunca, ñucaca cambaj yayata p'iñachishpa ¿imatataj rurashcaniyari? ¿ima 

millaitataj rurashcaniyari? ¿ima juchatataj rurashcaniyari?– nirca. 

2Shina nijpi Jonatanca: –Ni ima shinamanta mana huañunguichu. Ñuca yayaca 

achcatapish ashallatapish ñucaman mana huillashpaca imata mana ruranchu. Caitaca 

¿ima nishpashi ñucaman mana huillashpa rurarca? Mana chashna rurashcachu canga 

yuyanimi– nircami. 

3Cutinmi Davidca: –Cambaj yayaca cambaj ñaupajpi ñuca alli ricurishcataca allimi 

yachan. Chaimantami Jonatanca llaquiringami nishpa mana huillashca canga. Mandaj 

Diosca causajmi, canpish yachanguimi. Ñuca huañunapajca shuj chaqui saruillami 

illan– nircami. 

4Shina nijpi Jonatanca Davidtaca: –Canmantaca ñucaca can imata rurai nishcatami 

rurasha– nirca. 

5Chaimi Davidca Jonatantaca: –Cayaca llullu lunamari. Chaipica jatun mandajpaj 

ladopi micuj cashca shinallataj micungapajmi tiyarina cani. Shina cajpipish ñucaca, 

cayapaj caya chishicamami miticugrini. 

6Cambaj yaya ñucata tapujpica: “Davidca pai huacharishca Belenmanmi utca rigrini 

nishpami ñucata rogarca. Paicunaca tucui familiami chaipi sacrificiota huatanta 

cugrincuna ningui” nircami. 

7Chashna nijpi cambaj yaya allimi nijpica, cambajta ruraj ñucataca mana huañuchisha 

nicushcatami yachangui. Ashtahuanpish pai p'iñarijpica, paica ñucata chingachingapaj 

millai yuyaihuan cashcatami yachangui. 

8Canhuan ñucahuan alli apanacunata pajtachingapajtaj Mandaj Diospaj ñaupajpi ari 

nishca cashpaca, cambajta ruraj ñucata llaquihuanguiyari. Ñucapi ima millai tiyajpica, 

cambaj yayapaj ñaupajmanca mana apacunachu cangui. Canllataj huañuchilla– 

nircami. 

9Shina nijpi Jonatanca: –Allita ruranapaj randica chai mana allita ruranaca amataj 

tucushca cachun. Ñuca yaya canta huañuchishataj nicushcata yachashpaca ¿maitataj 

canmanca mana huillashari?– nircami. 

10Shina nijpi Davidca Jonatantaca: –Cambaj yaya ñucata huañuchisha nishpa canman 

nicujpica ¿pitaj ñucamanca huillangari?– nircami. 

11Chaimi Jonatanca Davidtaca: –Shamui, caimanta llujshishpa jacu chai nij 

pambaman– nishpaca, ishquindijtaj llujshishpami chai nij pambaman rircacuna. 

12Chaipimi Jonatanca, Davidtaca: –Caya cai horasllataj cashpa, cayapaj caya 

cashpapish, canta imata rurasha nicushcatami ñuca yayata tapusha. Imatapish cambaj 

alli canata nijpica, huillanata cachashpami canman yachaj chayachisha. Chaitaca 

israelcunata Mandaj Diospish ricucunmi chashnatajmi rurasha. 

13Ashtahuanpish ñuca yaya canta llaquichisha nicushcata yachashca jahua sumajta 

richun mana huillajpica, Mandaj Diosca ñuca jahuamanca tucuimanta yalli jatun 

llaquita cachachun. Mandaj Diosca ñuca yayahuan cashca shinallataj canhuanpish 

cachun. 

14Chaicama ñuca causacujpirajca Mandaj Dios llaquishca shina llaquishpa ñucataca 

ama huañuchingui. 

15Cambaj llaquij canaca ñuca huasi ucupuramantaca amataj anchuchun. Davidta p'iñaj 

cai pachapi causajcunata shuj shuj tucuicunata Mandaj Dios chingachijpipish, 

Jonatanpaj shutica Davidpaj huasi familiamantaca amataj anchuchishca cachun. 

16Davidta p'iñajcunataca Mandaj Diosca paicuna ima shina rurashca shinallataj 

llaquichishpa chingachichun– nircami. Chashna nishpaca Jonatanca Davidtaca paipaj 

huasi ucupuracunata ama imata rurachunmi ari nichirca. 

17Jonatanca pai ima shinami Davidta pai quiquinta shina c'uyarca chai shinallataj 

Davidpish paita c'uyachunmi Davidtaca cutinllataj ari nichirca. 

18Chai q'uipami Jonatanca: –Caya punllaca llullu luna cashcamanta, chai jatun 

micuipi can tiyarina chushajlla cajta ricushpami paica illanmari ningacuna. 

19Quimsa punlla tandanacuipi mana chaipi cashca q'uipaca, llaquihuan cashna 

ñaupaman maipi miticushcallamantaj uriyamungui. Chaipica Ezel rumi c'uchullapi 

shuyangui. 

20Chaipimi ñucaca shitanata yachacuj shina quimsa flechacunata can maipi canman 

shitasha. 

21Chai q'uipami ñucapajta rurajtaca: Chai flechacunata mashcanaman ri nishpa 

cachasha. Pai ña mashcacujpica: Chai flechacunaca cambaj caininijllamanmi, japimui 

nishami. Chashna nijpica, cantaca ima millaita mana rurana cashcata yachashpa, mana 

manchashpa llujshinguilla. Mandaj Diosca causajmi chashnatajmi rurasha. 

22Ashtahuanpish ñucapajta rurajtaca: Chai flechacunaca cambaj chaininijmanmi 

japimui nijpica, Mandaj Diosca cantaca shujtajman ri nicushcata yachashpa 

miticugringuilla. 

23Canhuan ñucahuan shuj yuyailla tucushpa parlanacushcapica, Mandaj Dios tucui 

ñucanchij causaipi cachun– nircami. 

24Shina nijpi Davidca miticunaman rircallami. Llullu luna fiesta chayajpica, jatun 

mandajca micungapajmi tiyarirca. 

25Jatun mandaj Saulca pai tiyarij cashca shinallatajmi, pata c'uchupi caj paipaj 

tiyarinapi tiyarirca. Jonatán jatarijpica Abnerca Saulpaj c'uchupimi tiyarirca. Davidpaj 

tiyarinaca, chushajllami saquirirca. 

26Chai punllaca Saulca David illashcata ricushpaca: “Ima tucushpa mapayashpa 

manaraj chuyayashpamari mana shamushca canga” yuyashpami mana imata nirca. 

27Chai cayandij punllaca, llullu luna fiestaca ñami ishqui punlla carca. Chaipipish 

Davidpaj tiyarinaca, chushajllatajmi saquirirca. Chaimi Saulca paipaj churi 

Jonatantaca: –¿Isaipaj churica ima nishpataj cunanpish, cainapish, micunamanca 

mana shamun?– nishpami tapurca. 

28Shina nijpi Jonatanca Saulmanca: –Davidca Belenmanmi rina cani nishpami, 

29paica: Ñuca familiacunami chai pueblopica Diosman sacrificiota cushpa fiestata 

ruracuncuna. Chaimi ñuca huauquipish shamuchun nishca. Cambaj ñaupajpi ñuca alli 

ricurishca cajpica, ñuca huauquicunata ricunaman ringapaj cachahuai nishpami 

rogarirca. Chaimantami can jatun mandajhuan micungapaj mana shamurca– nircami. 

30Shina nijpi Saulca nina sindirij shina Jonatanhuan p'iñarishpami: –¡Millaita ruraj, 

mana cazuj huarmipaj churi! Isaipaj churihuan can apanacuj cashcataca ¿mana yachan 

yuyanguichu? Cambajpish, canta huachaj mamapajpish, pingaipajllami chashna 

ruracungui. 

31Isaipaj churi cai pachapi causajpica canpish, can mandanapish manataj alli 

cangachu. Chaimanta cunanca huañuchingapaj mashcashpa pushamuchun cachai– 

nircami. 

32Shina nijpi Jonatanca, paipaj yaya Saultaca: –¿Imamantataj huañungari? ¿Ima mana 

allitataj rurashcari?– nircami. 

33Chaimi Saulca Jonatanta huañuchisha nishpa lanzahuan shitarca. Chashna rurajpimi 

Jonatanca paipaj yaya Saúl Davidta huañuchishataj nicushcata yacharca. 

34Jonatanca paipaj yaya Saúl, Davidta huañuchishataj nicushcata yachashpami, llullu 

luna fiesta ishqui punllapica, yallitaj p'iñarishpa micucunmanta jatarishpa imata mana 

micurca. 

35Chai cayandij tutamanta utcata llujshishpami, Jonatanca paipajta ruraj shuj mosota 

pushashpa Davidhuan tupanacungapaj nishpa yuyarinacushca pambaman rirca. 

36Ña chayashpaca, paipajta ruraj mosotaca: –Cai flechacunata ñuca shitajpica, 

japinaman utca callpangui– nircami. Chai moso callpashpa ricujpica, Jonatanca chai 

mosopaj chaininijman urmachunmi shuj flechata shitarca. 

37Jonatán shitashca flecha maipi canman chai moso chayagrijpica Jonatanca: –Chai 

flechaca ¿manachu cambaj chaininijman?– nishpami, sinchita caparirca. 

38Jonatán cutinllataj chai mosota caparishpaca: –Ama shayarishpa, utca callpailla– 

nijpimi, Jonatanpajta ruraj mosoca flechacunata japishcahuan paipaj amo maipi 

canman tigramurca. 

39Jonatanpajta ruraj mosoca imapaj chashna ruracushcataca mana yacharcachu. 

Jonatanhuan, Davidllahuanmi imapaj chashna ruracushcataca yacharcacuna. 

40Jonatanca, paipajta ruraj mosoman paipaj macanacunacunata cushpaca: “Caita 

apashpa puebloman ri” nircami. 

41Chai moso ña rijpimi, Davidca miticushpa tiyacushcamanta jatarishpa Jonatanpaj 

ñaupajpi quimsa cutin pambaman tupajta cumurirca. Chaipica caishujmanta 

chaishujmanta muchanacushpami ishquindijtaj huacarcacuna. Davidmi yallitaj 

huacarca. 

42Chaipimi Jonatanca, Davidtaca: –Imata ama manchashpa rilla. Ñucanchijca 

ishquindijtajmi Mandaj Diospaj shutipi cashna nishpa ari ninacurcanchij. Mandaj 

Diosca canhuanpish, ñucahuanpish, cambaj huahuacunahuanpish ñuca 

huahuacunahuanpish huiñaita cashca cachun nircanchijmi– nircami. Chashna nijpica 

Davidca jatarishpa rircallami. Jonatanpish pai causacun pueblomanmi tigrarca. 

1 SAMUEL 21 

Davidca Saulta miticushpa rishcami 

1Davidca Ahimelec cura causan Nob puebloman rijpimi, chai curaca mancharishpa 

tupanaman llujshishpaca: –¿Ima nishpataj canlla shamungui, manachu pi canhuan 

shamun?– nishpa tapurca. 

2Shina nijpi Davidca, Ahimelec curataca: –Jatun mandajmi, ñucamanca shuj ruranata 

rurachun cachashpa cashna nirca: “Pai imata rurachun nishpa cachashcatapish, imata 

mingashpa cachashcatapish pi ama yachachun” nircami. Chaimi ñucahuan purij 

runacunahuanpish maipi tupana cashcata ña huillarcani. 

3Cunanca ¿imata ña micunallata charinguichu? Pichca tandata, mana cashpaca ima 

tiyashcallatapish cuhuai– nircami. 

4Shina nijpi Ahimelec curaca Davidtaca: –Maijan maijanpish micuna tandataca mana 

charinichu. Diospajlla ch'icanchishca tandallatami charini. Chashna cajpipish 

cambajta rurajcuna huarmicunahuan mana chayarinacushca cajpica cushallami– 

nircami. 

5Chaimi Davidca curataca: –Mana llullanichu. Cainapish, cainapaj cainapish 

huarmicunaca ñucanchijmanta carupimi carca. Ñucahuan cajcunaca ñuca 

llujshimunapajca ñami chuya carca. Caimanca Diospajta rurangapaj mana shamushca 

cashpapish cunancamacarin ¿maitataj mana ashtahuan chuya cangari?– nircami. 

6Chaipica shujtaj tanda mana tiyashcamantami chai curaca Diospajlla ch'icanchishca 

tandata curca. Chai tandaca Diospaj ñaupajpi caj tandata anchuchina punlla pajtajpi ña 

anchuchishca tandami carca. Cunanlla cusashca tandata churangapajmi anchuchishca 

carca. 

7Chai punllaca Saulpajta rurajcunamanta shujmi, Mandaj Diospajta rurashpa mana ri 

tucushca carca. Paica Saulpaj ovejacunata michijcunata mandaj, Edommanta caj Doeg 

shutimi carca. 

8Davidca Ahimelectaca: –¿Manachu shuj lanzata, mana cashpaca shuj espadata caipi 

charingui? Jatun mandaj utca ri nijpimari ñuca espadatapish, macanacunacunatapish 

mana apamui tucurcani– nircami. 

9Shina nijpi chai curaca: –Ela pugru pambapi Goliat filisteota can mishashpa 

quichushca espadallami caipica, efod huashapi linsohuan pilluchishca tiyacun. Can 

chaita apasha nishpaca apailla. Caipica ima shujtajca mana tiyanchu chaillami tiyan– 

nijpimi, Davidca: –Chaita yalli shujtaj espadaca mana tiyanchu. Chaita cuhuailla– 

nirca. 

10Davidca chaimanta chai punllallataj jatarishpa Saulta miticushpa rishpaca, Gat 

llajtata jatun mandaj Aquispajmanmi rirca. 

11Chaipimi Aquispajta rurajcunaca: –¿Manachu paica Israelta jatun mandaj David? 

¿Manachu paimantaca: Saulca, 1.000 gentecunatami huañuchishca, Davidca, 10.000 

gentecunatami huañuchishca nishpa tushushpa cantarcacuna?– nircacunami. 

12Chai yuyailla tucushpami Davidca, Gat pueblota jatun mandaj Aquistaca achcata 

mancharca. 

13Chaimantami Davidca paicunapaj ñaupajpica, yuyai illaj shina tucushpa, paicunapaj 

chaupipi loco shina tucuj tucushpa, pungucunatapish maipish cachun aspishpa, barbas 

uritapish ch'uca shutucuj tucurca. 

14Chaita ricushpami Aquisca paipajta rurajcunataca: –Riquichij, cai runaca yuyai 

illajmari ¿ima nishpataj ñuca ñaupajman pushamunguichij? 

15¿Caillapitaj lococunaca illajpichu cai runataca ñuca ñaupajpi loco tucuchun 

apamunguichij? Cai runaca ñuca huasimanca mana yaicunachu carca– nirca. 

1 SAMUEL 22 

1Davidca chaimanta rishpaca, Adulampi caj jutcupimi miticugrirca. Paipaj 

huauquicuna, paipaj yayapaj huasi ucupuracunapish David chaipi cashcata 

yachashpaca paipajmanmi rircacuna. 

2Llaquichishca causacujcunapish, ima mañashcata mana tigrachi tucujcunapish, 

yuyaipi llaquilla cajcunapish tucuicunami tandanacurcacuna. Davidtaca paicunata 

mandaj cachunmi churarcacuna. Paihuanca 400 shina gentecunami carca. 

3Chaimantaca Davidca, Moabpi caj Mizpaman rishpami Moab llajtata jatun 

mandajtaca: –Dios ñucata imata ruranata yachangacama ñuca yaya mamata mingui 

tucupai– nishpami, 

4Davidca paipaj yaya mamataca Moabta jatun mandajpajman pushamurca. Chaimi 

peña jutcupi David miticushpa causacui punllacunaca paicunaca Moabta jatun 

mandajhuan causarcacuna. 

5Chaipi miticushpa tiyacujpipish profeta Gatca Davidtaca: –Peña jutcupi miticushpaca 

ama tiyacuillachu. Judaman ri– nijpimi Davidca chaiman rishpaca, achca yuracuna 

tiyan Haretman rirca. 

Nob pueblopi causaj curacunata huañuchishcami 

6Saulca Gabaa urcu jahuapi tiyaj tamarisco yura ucupimi, lanzata aisashca tiyacurca. 

Paipajta rurajcunapish paipaj muyundijpimi tucuicuna carca. Chaipimi Saulca 

Davidta, paihuan cajcunatapish maipi cashcata yachaj chayarca. 

7Chaimi Saulca, paipaj muyundijpi caj paipajta rurajcunataca: –Cunanca, 

Benjaminpaj aillucuna caita uyaichij. Isaipaj churica ¿allpacunata, uva chagracunata 

tucui cancunaman cungami yuyanguichijchu? ¿Tucui cancunataca 1.000 

soldadocunata, 100 soldadocunata mandaj cachun churangami yuyashpachu, 

8tucui cancunapish ñucata p'iñashpa jataringuichij? Isaipaj churihuan, ñuca churihuan 

imata ruranata ari ninacushcata yachashpapish, pi mana huillashcanguichijchu. 

Cancunamanta shujllapish ñucata llaquijca mana tiyashcanguichijchu. Chaimi ñuca 

churillataj ñucapajta ruraj David ñucata p'iñachun yuyaita cujpi ñucata p'iñashpa 

macanacungapaj puricun. Chaita yachashpapish mana huillashcanguichijchu– nirca. 

9Chaimi Saulpajta rurajcunata mandaj, edomita Doegca: –Ñucaca Isaipaj churi 

Davidtaca, Nob pueblopi caj Ahitobpaj churi Ahimelec curapajman shamujtami 

ricurcani. 

10Ahimelecca David imata rurana cashcataca Mandaj Diostami tapurca. Chai q'uipaca 

micunatapish, Goliat filisteopaj espadatapish cushpami cacharca– nircami. 

11Chaimi jatun mandajca, Ahitobpaj churi Ahimelec curatapish, paipaj yayapaj huasi 

ucupuratapish, Nob pueblopi caj curacunatapish cayaj cacharca. Paicunaca 

tucuicunami jatun mandajpajman shamurcacuna. 

12Chaipimi Saulca: –Ahitobpaj churi, caita alli uyai– nijpi Ahimelecca: –Caipimi 

cani, ñuca amito– nirca. 

13Saulca cashnapishmi nirca: –¿Ima nishpataj canca Isaipaj churihuan tucushpa, 

ñucata llaquichishun nishpa paimanca tandatapish espadatapish curcangui? Pai ima 

shina ñucata llaquichinatapish Taita Diostami tapushcangui. Chaimanta riqui, cunanca 

ima shinami ñucata llaquichingapaj puricun– nircami. 

14Chaimi Ahimelecca, jatun mandajtaca: –Cambajta ruraj tucuicunamantaca 

¿maijantaj David shina tucui can nishcata pajtachijca tiyanri? Paica can jatun 

mandajpaj yernopishmari. Tucui can ima nishcatapish rurajmari, cambaj huasi 

familiapish tucuicunami alli nincuna. 

15¿David imata rurana cashcataca cunanllachari Taita Diostaca tapui callarishcani? 

David canhuan ima shina cashcataca cambajta ruraj ñucaca achcatapish ashallatapish 

imata mana yachanichu. Chaimanta ñuca cambajta rurajtapish, ñuca huasi 

familiatapish ama juchachichu– nircami. 

16Chaimi jatun mandajca: –Ahimelec, can chashna nishpapish canpish, cambaj huasi 

ucupuracunapish huañunami canguichij– nirca. 

17Chashna nishpaca jatun mandajca paita cuidashpa muyundijpi shayacuj 

soldadocunataca: –Mandaj Diospaj curacunata tigrarishpa huañuchichij. Paicunapish 

Davidman maquita cushpamari pai miticushpa ricujta yachashpapish ñucamanca 

mana yachaj chayachishcacuna– nircami. Chashna nijpipish jatun mandajpajta 

rurajcunaca, Mandaj Diospaj curacunata huañuchingapaj paicunapaj maquitaca mana 

chutashun nircacunachu. 

18Chaimi jatun mandajca, Doegtaca: –Curacunata can huañuchi– nijpi, edomita 

Doegca chai punllallataj linomanta rurashca efod churanacunata churashca pusaj 

chunga pichca curacunata huañuchirca. 

19Chai q'uipaca curacuna causana Nob puebloman rishpami Saulca, c'aricunata, 

huarmicunata, chuchucuj huahuacunacama espadahuan huañuchirca. 

Huagracunatapish, burrocunatapish, ovejacunatapish tucuicunatami espadahuan 

huañuchirca. 

20Ahitobpaj churi Ahimelecpaj churicunamanta Abiatarllami quishpirishpa 

Davidpajman miticushpa rirca. 

21Davidpajman Abiatar chayashpaca, Mandaj Diospaj curacunata Saúl ima shina 

huañuchishcatami huillarca. 

22Chaimi Davidca Abiatartaca: –Ñucaca chai punllallatajmi, edomita Doeg chaipi 

cajta ricushpaca, Saulman yachaj chayachina cashcata yacharcani. Cambaj yayapaj 

huasi ucupuracunataca ñucamantami huañuchishcacuna canga. 

23Ama manchaichu, ñucahuan saquirilla. Maijanpish ñucata huañuchingapaj 

mashcajca cantapish huañuchingapaj mashcangami. Can ñucahuan cashpaca 

quishpiringuimi– nirca. 

1 SAMUEL 23 

Keila pueblopi causajcunata quishpichingapaj filisteocunahuan David 
macanacushcami 

1Davidmanca: “Filisteocunaca Keila pueblopi causajcunahuan macanacushpami, 

paicunapajtaca parbashca trigotapish shuhuancuna” nishpami huillarcacuna. 

2Chaimi Davidca Mandaj Diostaca: –¿Chai filisteocunahuan macanacunaman 

rishachu?– nishpa tapujpi Mandaj Diosca: –Ari, filisteocunahuan macanacunaman 

rishpa Keila pueblopi causajcunata quishpichigri– nirca. 

3Ashtahuanpish Davidhuan caj runacunaca: –Riqui, ñucanchijca cai Judá llajtapi 

cashpapish manchaihuanmi canchij. Keila puebloman rishpa, filisteocunapaj 

soldadocunahuan macanacunatacarin ashtahuanmi manchashun– nircacuna. 

4Chaimi Davidca, cutinllataj Mandaj Diosta tapujpi Mandaj Diosca: –Jatari, Keila 

puebloman uriyai. Ñucami filisteocunataca cambaj maquipi churasha– nijpimi, 

5Davidca, paipaj runacunahuan Keila puebloman rishpa, filisteocunahuan 

macanacushpaca, jatunta llaquichishpa paicunapaj huagracunata quichushpa 

aparcacuna. Chashnami Keila pueblopi causajcunataca Davidca quishpichirca. 

6Ahimelecpaj churi Abiatar, Davidhuan miticushpa tiyacujca efodta paipaj maquipi 

apashcami Keila puebloman uriyarca. 

7Keila puebloman David shamushcataca Saulmanca ñami huillashcacuna carca. 

Chaimi Saulca: “Taita Dios ñuca maquipi churajpimi, pungucunapish alli aldabayuj 

puebloman yaicushpaca paillataj huichcarishpa saquirishca” yuyarcami. 

8Chaimi Saulca Keila pueblopi macanacunaman uriyangapaj tucuicunata tandachirca. 

Davidtapish paihuan caj runacunatapish muyunchishpa japingapajmi chashna rurarca. 

9Davidca Saúl paita millai yuyaihuan llaquichigrijta yachashpami, Abiatar curataca: –

Efodta apamui– nirca. 

10Chaimi Davidca: –Israelcunata Mandaj Taita Dioslla, cambajta ruraj ñucaca, Keila 

pueblopi causajcunata, chai pueblotapish ñucamanta chingachingapaj Saúl 

shamugrijtami entendini. 

11¿Keila pueblo c'uchullapi causajcunaca ñucataca Saulpaj maquipi churangachu? 

¿Saulca cambajta ruraj ñuca uyashca shinallataj uriyamungachu? Israelcunata Mandaj 

Taita Dioslla, chaitaca cambajta ruraj ñucamanca tucuita huillachunmi rogani– 

nijpimi Mandaj Diosca: –Ari, uriyamungami– nirca. 

12Chaimi Davidca: –¿Keila pueblo c'uchullapi causajcunaca ñucatapish, ñuca 

runacunatapish Saulpaj maquipi churangachu?– nijpi Mandaj Diosca: –Ari, 

cancunataca paipaj maquipi churangacunami– nirca. 

13Davidca paihuan caj 600 shina runacunandij Keila pueblomanta llujshishpaca, 

maiman rinata mana yachashpami caiman chaiman puricurcacuna. Keila pueblomanta 

David miticushpa rishcata Saulman yachaj chayachijpica, paica ña mana rishpami 

saquirircalla. 



599 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

Shitashca pambapi David cashcami 

14Davidca chaimanta rishpaca, Zif shuti shitashcacunapi tiyaj peña jutcucunapimi 

miticushpa causarca. Saulca tucui punllacunami Davidtaca mashcarca. Taita Diosca 

Saulpaj maquipica mana churarcachu. 

15Davidca Saúl paita huañuchingapaj mashcashpa puricujta yachashpami, Zif shuti 

shitashcapi caj Hores urcupi miticushpa causacurca. 

16Chaimi Saulpaj churi Jonatanca jatarishcahuan Hores urcupi David cajpi chaiman 

shamurca. Paica Taita Diosllapi shunguta churai nishpami, 

17cashna nirca: –Ama manchaichu, ñuca yaya Saulca cantaca manataj japingachu. 

Israelcunataca canmi mandangui. Ñucaca cambaj q'uipa mandajmi casha. Chashna 

cana cashcataca ñuca yaya Saulpish yachanmi– nirca. 

18Chashna ruranataca paicunaca Mandaj Diospaj ñaupajpimi ishquindijtaj ari 

ninacurca. Davidca Hores urcullapitajmi saquirirca. Jonatanca paipaj huasiman 

tigrarcallami. 

19Chai q'uipami, Zifpi causajcunaca, Gabaaman huichi rishpa Saulmanca: –Davidca 

ñucanchij llajtapimi miticushpa tiyacun. Shitashca pamba uranijman tiyaj Haquila 

lomapi caj Hores shuti peñacunapimi causacun. 

20Chaimanta jatun mandajlla, can munashpaca cunantaj utca uriyailla. Paitaca 

ñucanchijmi can jatun mandajpaj maquipi churashun– nircacuna. 

21Chaimi Saulca: –Cancuna ñucata llaquishcamantaca, Mandaj Dios cancunataca alli 

nishca cachun. 

22Cunanca richij, pai maipi miticushcata alli ricushpa rijsimugrichij. Pai maipi 

cashcata, pi ricushcatapish alli yachamugrichij. Paitaca yallitaj yachaj tucushca, 

umajlla cashcatami ñucamanca huillancuna. 

23Maillapi miticuna jutcucunataca tucuita alli ricushpa, pai maipi cashcata alli 

yachashpa ñucaman huillanaman shamuichij. Chaimi ñucaca cancunahuan rishpa, pai 

mai llajtapi cashcata alli yachashpaca, Judá aillupaj llajtapica tucuita mashcasha– 

nircami. 

24Shina nijpimi paicunaca Saulpaj ñaupajmanta jatarishpa Zifman rircacuna. Davidca 

paipaj runacunandijmi, shitashca pambamanta uranijman caj Arabá llajtapi caj Maón 

shuti shitashcapi carca. 

25Saulca paipaj gentecunandijmi, Davidta mashcanaman rirca. Saúl mashcacushcata 

Davidman maijan huillajpimi, paica Maonpi caj rumicunalla tiyan c'acacunaman 

uriyashpa chaipi miticurca. Saúl chaita uyashpaca Maonpi caj rumicunalla tiyan 

c'acacunacamami Davidta catishpa rirca. 

26Saulca chai urcu shuj ladotami rirca. Davidpish paipaj runacunandijmi chai urcu 

caishuj ladota rirca. Davidca Saulta miticungapajmi callpashpa rirca. Saulca paipaj 

runacunandijmi, Davidtapish, paihuan caj runacunatapish prezu japingapaj 

muyunchishca carca. 

27Chaipimi shuj huillaj runa Saulpajman chayashpaca: –Filisteocunamari ñucanchij 

llajtaman shamushpa jatunta llaquichigrin. Utcashpa tigrai– nirca. 

28Chaimi Saulca, Davidta caticushcata saquishpa, filisteocunahuan macanacunaman 

rirca. Chaimantami chai urcutaca, Sela-hama-lecot nishpa shutichircacuna. 

29Davidca chaimanta rishpaca, En-gadi shuti peña jutcupimi miticushpa causagrirca. 

1 SAMUEL 24 

Saulta En-gadi urcupi David mana huañuchishcami 

1Filisteocunahuan macanacushpa Saúl tigramujpica: “Davidca En-gadipi caj shitashca 

c'acacunapimi” nishpami huillarcacuna. 

2Chaimi Saulca tucui israelcunapuramanta, 3.000 agllashca runacunata pushashpa, 

Davidtapish, paipaj runacunatapish sacha chivocuna causana c'acacunapi 

mashcanaman rirca. 

3Chaipica ñan c'uchullapi tiyaj ovejacunapaj corralman chayashpami, Saulca chai 

c'uchullapi tiyaj jutcupi mapangapaj yaicurca. Chai jutcu ucu c'uchumanca Davidpish, 

paihuan caj runacunapishmi tiyacurcacuna. 

4Chaipimi Davidhuan caj runacunaca: –Riqui, canta p'iñajtaca cambaj maquipimi 

churashca. Paitaca can munashca shina imatapish ruranguilla nishpa Mandaj Dios 

nishca punllami pajtashca– nijpimi, Davidca jatarishpa upajlla rishpaca, Saulpaj jahua 

churana mirgata p'itirca. 

5Davidca Saulpaj jahua churana mirgata p'itishcamantaca paipaj shungupica 

achcatami llaquirirca. 

6Chaimi paihuan caj runacunataca: –Ñuca amota cancuna nishca shina 

llaquichichunca Mandaj Dios ñucataca huaquichichun. Paica Mandaj Dios churashca 

jatun mandajmari. Paitaca Mandaj Dios churashca jatun mandaj cashcamantaca ñuca 

maquihuanca imata mana rurashachu– nirca. 

7Chashna rimashpami Davidca, paipaj runacuna jatarishpa Saulta llaquichichunca 

mana saquirca. Saulca, chai jutcumanta llujshishpaca paicuna ricushcaman rircallami. 

8Davidpish chaimanta jatarishpa jutcumanta llujshishpami Saultaca: –¡Jatun mandaj, 

ñuca amito!– nishpa caparirca. Saúl tigrarishpa ricujpica, Davidca pambaman tupajta 

cumurishpami paita alli nishcata ricuchirca. 

9Chaipimi Davidca Saultaca: –Riqui, Davidca canta huañuchisha nicunmi nishpa 

yanga huillajcunataca ¿ima nishpataj uyanguillari? 

10Riqui, cunan cai jutcupi Mandaj Dios canta ñuca maquipi churashcataca cambaj 

ñahuihuantajmi ricungui. Cantaca huañuchichun nircacunami. Ashtahuanpish ñucaca 

canta perdonashpami: Ñuca amotaca ñuca maquihuanca mana imata rurashachu. Paica 

Mandaj Dios churashca jatun mandajmi nircani. 

11Riqui, ñuca yayito. Cambaj jahua churana mirgata p'itishcata ñuca maquipi 

charicujta ricuyari. Ñucaca canta mana huañuchina yuyaihuan cashpami, canta mana 

huañuchishpa cambaj jahua churana mirgallata p'itircani. Chaita ricushpaca, canta ima 

mana allita ruranapish, canta huashalla imata ruranapish, canta llaquichishpa 

juchallina yuyaipish ñucapica mana tiyashcata ricuyari. Ashtahuanpish canmari 

ñucata japishpa huañuchina yuyai puricungui. 

12Cantapish, ñucatapish ima shina cashcataca Mandaj Diosllataj ricuchichun. Ñucata 

llaquichishcamantaca Mandaj Diosllataj canta llaquichichun. Ñuca maquihuanca 

cantaca manataj llaquichishachu. 

13Ñaupa yayacunapaj nishcacunapica: Diosta mana rijsijcunami millaitaca rurancuna 

ninmi. Chaimanta ñuca maquica cantaca manataj llaquichingachu. 

14Israelcunata jatun mandajca ¿Pita mashcashpataj llujshimurcari? ¿Pitataj 

llaquichingapaj caticungui? ¿Huañushca allcuta, mana cashpaca, shuj piquitachu 

llaquichingapaj caticungui? 

15Imalla rurashcata ricuchijca Mandaj Dios cachun. Canpish ñucapish imalla 

rurashcataca paimi ricuchinga. Ñuca ima shina cashcataca Mandaj Dios ricushpa, 

cambaj maquimantapish pai ñucata mitsachun– nircami. 

16David chai shimicunata Saulta nijpimi Saulca: –Ñuca huahua David. Cai 

shimicunataca canllatajchu rimacungui– nishpa Saulca sinchita caparishpa 

huacashpami, 

17Davidtaca: –Canca ñucata yalli cashcata rurajmari cangui. Ñuca canta 

llaquichicujpipish, canca ñucapajca allita rurashpamari ricuchingui. 

18Mandaj Dios cambaj maquipi ñucata churajpipish, ñucata mana huañuchishpami, 

ñucahuan alli cashcata ricuchishcangui. 

19¿Maijan runataj paita p'iñajta japishpaca imata mana rurashpa, ima mana tucushca 

quishpirishpa richun saquinmanlla? Can chashna ñucapaj allita rurashcamantaca, 

Mandaj Dios canmanca allicunata cuchun. 

20Cunantajca israelcunata can mandana cashcata yachanimi. Israelca can mandacun 

maquipi cashpaca pi mana cuyuchipaj sinchimi canga. 

21Can mandaj tucushpaca ñuca huahua huahuacunata ama chingachinata, ñuca 

yayapaj huasi ucupuramantapish ñuca shutita ama anchuchinata, Mandaj Diospaj 

ñaupajpi cunantaj ari nihuayari– nircami. 

22Chaimi Davidca Saulmanca can nishcataca chai shinatajmi rurasha nirca. Chai 

q'uipaca Saulca, paipaj huasiman rircallami. Davidpish paipaj runacunandijmi 

miticushpa tiyacushca peña jutcuman huichiyarca. 

1 SAMUEL 25 

Samuel huañushcami 

1Samuel huañujpica, tucui israelcunami paimanta huacangapaj tandanacurcacuna. 

Samueltaca Ramá pueblopi caj paipaj huasipimi pambarcacuna. Davidca chaimanta 

rishpaca Parán shuti shitashca pambamanmi rirca. 

Davidca Abigailhuan cazarashcami 

2Maón pueblopica shuj runami causarca. Paica Carmelpimi shuj haciendata charirca. 

Yallitaj charij cashpami, 3.000 ovejacunata, 1.000 chivocunata charirca. Paica 

Carmelpimi paipaj ovejacunata rutucurca. 

3Chai runaca Nabal shutimi carca. Paipaj huarmica Abigailmi carca. Chai huarmica 

yuyaisapa, sumaj ñahuimi carca. Ashtahuanpish paipaj cusaca rumi shungu, millaita 

rurajmi carca. Paica Calebpaj huahua huahuamantami carca. 

4Davidca shitashca pambapi cashpami, Nabal runa paipaj ovejacunata rutucujta 

yachaj chayarca. 

5Chaimi Davidca, chunga mosocunata cashna nishpa cacharca: “Carmelman huichi 

rishpa Nabalpajman chayashpaca ñuca shutipi allillachu cangui nishpa, 

6cashna nichij: Canca sumajta causangui, cambaj familiapish, sumajta causachun 

tucui can imalla charishcacunapish alli cachun ninmi ninguichij. 

7Canca ovejacunata rutuchicun nijtami yachani. Cambaj michijcunaca cai Carmelpica 

tauca punllacunatami ñucanchijhuan carca. Ñucanchijca paicunataca mana 

llaquichishcanchijchu, imata mana quichujpimi ima mana illarca. 

8Chaitaca cambajta rurajcunata tapuilla. Paicunallataj ima shina cashcata canman 

huillangallami. Ñuca cachashca mosocunata alli chasquipai ninguichij nircami. 

Chashna nishpaca ñucanchijca jatun micuita can ruracui punllatajmi shamushcanchij. 

Chaimanta cambaj churi Davidpajpish, paipajta rurajcunapajpish can imalla cusha 

nishcata cuchunmi rogani ninguichij” nichunpishmi cacharca. 

9David cachashca mosocuna Nabalpajman chayashpaca, David tucui imalla nishcata 

paipaj shutipi huillashpaca, upallarcallacunami. 

10Nabalca David cachashca mosocunataca: –¿Pitaj Davidca? ¿Pitaj Isaipaj churica? 

Cunan punllacunaca achcacunami amopajta rurajcunaca paicunapaj amocunata 

miticushpa puricuncuna. 

11Ñuca ovejacunata rutujcunapajmi micunatapish, yacutapish, aichatapish ñucaca 

allichichircani. Chaitaca ¿maitataj maimanta cajtapish mana rijsishca runacunamanca 

carashari?– nircami. 

12Shina nijpi David cachashca mosocunaca paicuna maita shamushcallatataj tigrashpa 

Davidpajman chayashpaca Nabal tucui imalla nishcatami huillarcacuna. 

13Chaimi Davidca paipaj runacunataca: –Tucuicuna cancunapaj espadahuan caj 

chumbillirinata chumbillirichij– nijpica, tucuicuna paicunapaj espadahuan caj 

chumbillirinata chumbillirircacuna. Davidpish espadahuan caj paipaj 

chumbillirinatami chumbillirirca. Chashnami Davidca 400 runacunata ñaupashca 

huichiyarca. 200 runacuna shinataca imalla charishcacunata cuidachunmi 

saquirircacuna. 

14Nabalpajta rurajcunapuramanta shujmi, paipaj huarmi Abigailmanca: –Davidca 

shitashca c'acacunapi cashpami, ñucanchij amota allillachu cangui nichun 

huillajcunata cachashca carca. Ashtahuanpish paica pinganayajta rimashpami 

cacharca. 

15Chai runacunaca, michina pambacunapi ñucanchijhuan cashpaca allicunamari carca. 

Imata mana llaquichircacunachu, paicunapaj chaipi ñucanchij michicui punllacunaca 

ima mana chingarircachu. 

16Paicuna chaipi cajpi ovejacunata ñucanchij michicui punllacunapica tutapish 

punllapish paicunaca ñucanchijpajca muyujta pirca shinami carca. 

17Chaimanta cunanca alli yuyarishpa imata rurana cashcata ricui. Ñucanchij 

amotapish, paipaj huasi ucupuratapish jatun llaquica ñami llapinalla. Cambaj cusaca 

yallitaj millai mana uyasha nij cajpimi, pi mana imata rimai tucun– nircami. 

18Chaimi Abigailca, 200 tandata, ishqui capachu vinota, pichca oveja aicha 

cusashcata, pichca taza camchata, patsaj huangu uvata chaquichishcata, chaquichishca 

200 higotapish burrocunaman utca apachishpa, 

19paipajta rurajcunataca: –Cancunaca ñaupashpa richij. Ñucaca q'uipallata 

catimushallami– nirca. Paipaj cusa Nabalmanca imata mana huillarcachu. 

20Abigailca shuj burropi tiyarishcami, pi mana ricuipajta urcu urita uriyarca. 

Davidpish paipaj runacunapish chai ñanllatatajmi tupamucurcacuna. Chaimi 

Abigailca paicunahuan tupagrirca. 

21Davidca: “Chai runa tucui imalla charishcacunataca shitashca pambapica 

yangallamari cuidashcani. Tucui paipaj imalla cashcacunaca ima mana 

chingarircachu. Chashna paipaj allita rurashca jahuamari ñucapajca ima allita mana 

rurashca nirircami. 

22Ñucata p'iñajcunata cayapaj shuj c'arillatapish mana saquishpa tucuita mana 

huañuchijpica, Taita Dios ñucataca jatunta llaquichichun” nircami. 

23Abigailca Davidta ricushcahuan burromanta uriyashpaca, Davidpaj ñaupajpi 

cungurishpa pambaman tupajta cumurishpami, 

24Davidpaj chaquipi siririshpaca: Ñuca amito ima juchata rurashcapish ñuca jahuami 

canga. Cambajta ruraj ñuca canhuan parlangapaj uyahuai. Cambajta rurajpaj 

shimicunata uyahuai. 

25Ñuca amito, millai Nabal runa chashna rimashcataca ama cazuichu. Paipaj shutica 

Nabalmi. Chai shuti imata nisha nishca shinallataj yuyai illaj canami paipica tiyan. 

Cambajta ruraj ñucaca, can cachashca mosocunataca manamari ricushcanichu. 

26Cunanca ñuca amito. ¡Mandaj Diosca causajmi, canpish causacunguimi! Canta 

llaquichijcunata cambaj maquihuantaj yahuarta jichashpa huañuchinaman 

shamucujtaca Mandaj Diosmi jarcashca. Can ñuca amota p'iñashpa llaquichisha 

nicujcunataca, Nabalta shinallataj tucuicunata llaquichishca cachun. 

27Can amitopajta ruraj ñuca cambaj apamushcacunataca, canta catijcunaman 

carapailla nircami. 

28Cambajta ruraj ñuca p'iñachishcacunata perdonapai. Can ñuca amoca Mandaj Dios 

mandajllapimi macanacungui. Tucui cambaj causaipi ima llaqui mana tiyangachu. 

Can ñuca amopaj tucui huasi familiaca huahua huahua huiñai huiñaita sinchi 

caticuchunlla. 

29Maijan canta catirashpa llaquichingapaj jatarishpa huañuchinata yuyacujpipish, 

ñuca amo cantaca Mandaj Diospaj ñaupajpi causajcunahuan tandachishpami tucui 

cambaj causaipi cuidanga. Canta p'iñajcunapaj causaitaca rumita huaracapi churashpa 

shitaj shinami Mandaj Diosca chingachinga. 

30Mandaj Diosca can ñuca amopaj imalla allita rurasha nishcataca pajtachichun. 

Israelcunata mandaj cachunpish churachun. 

31Ñuca amito canca ima jucha illajta mana huañuchishcamantaca, canta 

llaquichijtapish mana tigra cambaj maquihuan llaquichishcamantaca ima 

juchachinapish, imamanta canirishpa llaquirinatapish mana charinguichu. Ñuca amito 

llaquichij canamantaca jarcaripai. Mandaj Dios cambaj allita rurajpica, cambajta ruraj 

ñucataca yuyaripangui– nircami. 

32Chaimi Davidca, Abigailtaca: –Cunan canta ñucahuan tupanaman cachaj 

israelcunata Mandaj Taita Diosca alli nishca cachun. 

33Canpish alli yuyaiyuj cashcamantaca, alli nishcami cangui. Ñucata llaquichijta ñuca 

quiquin maquihuan yahuarta jichashpa huañuchinaman ricujta jarcashcamantapish alli 

nishcami cangui. 

34Israelcunata Mandaj Taita Diosca causajmi. Paimi ñuca llaquichichunpish mana 

saquin. Ñucata tupanaman can mana utca shamushca cajpica, caya tutamantapajca 

Nabaltapish, tucui paipaj cajcunatapish shujllatapish causaiyujta mana saquimanchu 

carcani– nircami. 

35Davidca Abigail imalla apamushcacunata paipaj maquimanta chasquishpaca: –Can 

imata nishcata cazunimi. Chaimanta imata ama manchashpa cambaj huasiman 

huichiyailla– nircami. 

36Abigail Nabalpajman tigranapajca, Nabalca paipaj huasipica jatun mandaj jatun 

micuita ruraj shinami ruracushca carca. Paica cushicuihuanmi carca. Yallitaj 

machashcapishmi carca. Chaimi Abigailca cayandij punllacama imata mana huillarca. 

37Cayandij tutamanta Nabalpaj machai cacharirijpimi, paipaj huarmica tucui ima 

shina cashcata huillarca. Chaimi Nabalca shungu nanai japijpi rumi shina tucushpa 

saquirirca. 

38Chunga punllacuna q'uipaca, Nabalca Mandaj Dios huañuchijpimi huañurca. 

39Chai q'uipaca Davidca Nabal huañushcata uyashpami: –Mandaj Diosca alli nishca 

cachun. Mandaj Diosca ñucata llaquichishcamantami Nabaltaca llaquichishca. 

Paipajta ruraj ñucataca millaita ruranamantami huaquichishca. Nabal mana allita 

rurashcataca Mandaj Diosca paipaj jahuallamantajmi tigrachishca– nirca. Chai 

q'uipami Davidca paipajta rurajcunataca Abigailmanca ñuca huarmi cachun cantaca 

japigrinimi nishpa huillanaman cacharca. 

40Davidpajta rurajcuna Carmel pueblopi caj Abigailpajman chayashpaca: –Davidca 

cantaca paipaj huarmi cachun japigrini ninmi nishpami huillachun cachan– 

nircacunami. 

41Chaimi Abigailca, jatarishpa cungurishpa pambaman tupajta cumurishpaca: –

Cambajta ruraj ñucaca caipimi cani. Pai munajpica, ñuca amitopajta rurajcunapaj 

chaquita maillashpallapish, paipajta ruraj tucushapishchari– nirca. 

42Shina nishpaca Abigailca allichirishcahuanmi paipajta ruraj pichca solteracunata 

pushashpa, burropi tiyarishpa David cachashca huillajcunata catishpa rirca. 

Chashnami Davidpaj huarmi tucurca. 

43Davidca, Jezreelmanta caj Ahinoam huarmitapishmi paipaj huarmi cachun japirca. 

Chai ishquindijmi Davidpaj huarmicuna carca. 

44Saulca paipaj ushushi Davidpaj huarmi Micaltaca, Galimmanta caj Lais runapaj 

churi Paltihuanmi cazarachishca carca. 

1 SAMUEL 26 

Davidca Zif pambapipish Saulta mana huañuchishcami 

1Zifeocunaca Saulpajman Gabaaman shamushpaca: “Davidca shitashca pambamanta 

inti llujshin ladoman caj Haquila urcupimari miticushpa tiyacun” nircacunami. 

2Chaimi Saúl jatarishpaca Zifpi tiyaj shitashca c'acacunaman rirca. Paica Davidta 

mashcangapajmi israelcunamanta agllashca 3.000 runacunata paihuan pushashpa, 

chai Zifpi tiyaj shitashca c'acacunaman rirca. 

3Saulca Haquila urcupimi carpa huasicunata shayachishpa tiyarirca. Chai urcuca 

shitashca pambamanta inti llujshin ladoman caj ñan c'uchupimi carca. Davidca 

shitashca c'acacunapi cashpami, chai shitashca c'acacunamanpish Saúl catimushcata 

yuyashpa, 

4purij shinalla ricujcunata ricunaman cachashpa, Saúl chaiman chayashcataca allitaj 

yacharca. 

5Chaita yachashpami Davidca, Saúl maipi carpa huasicunata shayachishpa 

tiyacunman rirca. Ña chayashpaca Davidca Saulpish Nerpaj churi Abnerpish maipi 

dormicujtami mashcashpa ricurca. Abnerca soldadocunata mandajmi carca. Saulca 

paipaj carpa huasipimi dormicurca. Paipaj muyundijpica israelcunapaj carpa 

huasicunami carca. 

6Davidca heteo Ahimelecta, Joabpaj huauqui Sarviapaj churi Abisaitaca: –Carpa 

huasicunata shayachishpa Saúl maipi canmanca ¿maijantaj ñucahuan uriyashun 

ninguichij?– nijpi Abisaica: –Ñuca canhuan uriyasha– nirca. 

7Chai tutallatajmi Davidhuan, Abisaihuanca Saulpish, paipaj soldadocunapish maipi 

canman rircacuna. Saulca carpa huasi ucupimi, paipaj sauna pambapi lanzata 

shayachishpa huañuita dormicurca. Abnerpish soldadocunandijmi Saulpaj muyundijpi 

huañuita dormicurcacuna. 

8Chaipimi Abisaica Davidtaca: –Cunanmari Taita Diosca canta p'iñajtaca cambaj 

maquipi churashca. Cunanca paipaj lanzallatataj japishpa shuj cutin pambacama 

pasajta satishpa huañuchisha, ama jarcanguichu– nirca. 

9Chaimi Davidca Abisaitaca: –Ama huañuchichu. Mandaj Dios churashca mandajta 

maijanpish paipaj maquihuan huañuchishpaca ¿maitataj juchachina illajca 

saquiringari?– nirca. 

10Davidca cashnapishmi nirca: –¡Mandaj Diosca causajmi! Mandaj Diosmi 

huañuchinga, mana cashpaca huañuna punlla chayajpimi huañunga. Mana cashpaca 

macanacuiman rishpami chingaringa. 

11Mandaj Dios churashca mandajta ñuca maquihuan huañuchinamantaca Mandaj Dios 

huaquichichun. Ashtahuanpish cunanca paipaj saunapi shayacuj lanzata, paipaj yacu 

mangatapish apashpa jaculla– nirca. 

12Davidca, Saulpaj saunapi shayacuj lanzatapish, yacu mangatapish apashpami rirca. 

Chaita ricujca pi mana tiyarcachu. Pi mana rijcharircachu. Pi mana sintircachu. 

Paicunamanca Mandaj Dios yallitaj dormita cachajpimi tucuicuna huañuita 

dormicurcacuna. 

13Davidca chaimanta ch'imbashpaca, Saulpajmanta carupi caj urcu jahuamanmi 

huichiyarca. Chaimanta Saulpajmanca achca carumi carca. 

14Chaimantami Davidca, soldadocunatapish, Nerpaj churi Abnertapish: –Abner 

¿uyacunguichu?– nishpa caparijpi, Abnerca: –Jatun mandajta caparingapajca ¿canca 

pitaj canguiyari?– nirca. 

15Chaimi Davidca Abnertaca: –¿Manachu canca c'ari cangui? Can shinaca Israelpica 

¿pitaj tiyanri? Cambaj amo jatun mandajtaca ¿ima nishpataj mana cuidarcanguiyari? 

Cambaj amo jatun mandajtaca, israelcunamanta shujmari huañuchinaman yaicushca. 

16Can chashna rurashcaca mana allichu. ¡Mandaj Diosca causajmi! Mandaj Dios 

churashca jatun mandaj cambaj amota mana cuidashcamantaca huañunatajmi cangui. 

Cunanca jatun mandajpaj saunaman caj lanzapish, yacuta apana mangapish maipitaj 

ricuyari– nirca. 

17David rimashcata rijsishpami Saulca: –Ñuca huahua David. Cai shimicunataca 

canllatajchu rimacungui– nijpi, Davidca: –Jatun mandaj ñuca amito, ari ñucallatajmi 

cani nishpaca, 

18Davidca: –Ñuca amito cambajta ruraj ñucataca ¿ima nishpataj llaquichina yuyailla 

caticunguiyari? ¿Imatataj rurashcaniyari? ¿Ñuca maquihuanca ima mana allitataj 

rurashcaniyari? 

19Jatun mandaj ñuca amito, cunanca cambajta ruraj ñuca rimashcata uyachunmi 

rogani. Mandaj Diosllataj can jatun mandajta ñucata llaquichichun chashna 

rurachicujpica, ñuca cushca ofrendata chasquishpa ñucata perdonachun. Runacunalla 

chashna rurachicushca cashpaca, paicunaca Mandaj Diospaj ñaupajpica, mana alli 

nishcacuna cachun. Chashna rurashpaca paicunaca Mandaj Diospajta ñuca japina 

cashcamantami caruyachishpa, shujtajcunapaj dioscunapajta rurai nicuj shina 

ruracuncuna. 

20Mandaj Diospaj ñaupajmanta paipaj allpamanta carupi ñuca yahuar jicharichunca 

mana munanichu. Ashtahuanpish israelcunata jatun mandajmari ñucataca piquita 

maijan mashcacuj shina, urcucunapi yututa mashcacuj shina llaquichingapaj catishpa 

puricun– nircami. 

21Chaimi Saulca: –Ñucaca juchallishcanimi. Upa shina tucushpamari jatun mana allita 

rurashcani. Canca ñuca causaita c'uyashpamari mana huañuchishcangui. Cunanca 

ñuca huahua David ima mana allita mana rurashachu tigramuilla– nirca. 

22Shina nijpi Davidca: –Jatun mandajpaj lanzaca caipimi. Paipajta rurajcunamanta 

maijanpish cai lanzata apangapaj shamuichij. 

23Mandaj Diosmi canmanpish ñucamanpish cashcata rurashca cajpipish, mana 

cashcata rurashca cajpipish ima shinalla rurashca shinallataj cunga. Mandaj Diosmi 

cantaca ñuca maquipi churarca. Shina cajpipish Mandaj Dios churashca jatun 

mandajtaca ñuca maquihuanca mana llaquichisha nircanichu. 

24Ñuca cambaj causaita c'uyashpa mana huañuchishca shinallataj Mandaj Diospish 

ñuca causaita c'uyashpa tucui ñuca llaquimanta quishpichichun– nircami. 

25Saulca Davidtaca: –Ñuca huahua David, cantaca Taita Dios alli nichun. Tucui ima 

jatunta rurashpapish allitami rurangui– nijpimi Davidca, pai maiman ricushca 

ñanllatataj rirca. Saulpish pai maipi cashcallamantaj tigrarcallami. 

1 SAMUEL 27 

Filisteocunapaj llajtapi David cashcami 

1Chai q'uipami Davidca: “Maijan cai punllacunapica Saulpaj maquipimi huañugrij 

yuyachini. Chaimanta Saulca ñucata mashcana yuyailla cashpa tucui Israelta ama 

mashcashpa caticuchunlla ñucaca filisteocunapaj llajtapi miticugrinami alli. 

Chashnashpallami Saulpaj maquimantaca quishpirisha” nishpami paipaj shungupi 

yuyacurca. 

2Chashna yuyacushpami Davidca paihuan caj, 600 runacunandij rina tucushpa, Gat 

pueblota jatun mandaj Maocpaj churi Aquispajman rirca. 

3Davidca Aquishuanmi Gat pueblopi causarca. Paihuan caj runacunapish tucuicunami 

quiquin familiacunandij carcacuna. Davidca paipaj ishqui huarmicunandijmi carca. 

Shujca Jezreel pueblomanta Ahinoam shutimi carca. Caishujca Carmel pueblomanta 

Nabalpaj huarmi cashca Abigailmi carca. 

4Saulmanca Davidca Gat pueblopimi miticunaman rishca nishpami huillarcacuna. 

Chaimi Saulca ña mana ashtahuan mashcarca. 

5Davidca Aquistaca: –Jatun mandaj can causacun cai pueblopi canhuan cambajta ruraj 

ñuca causanaca mana allichu. Cambaj ñahuipi ñuca alli ricurishca cajpica, cai 

muyundij maijan llajtapi causangapaj chaita cuhuai– nircami. 

6Chaimi Aquisca chai punllallataj Davidmanca, Siclag pueblota curca. Chaimantami 

Siclag puebloca, cunan punllacama Judata jatun mandajcunapaj tucushpa shamushca. 

7Filisteocunapaj allpapi David causashca punllacunaca shuj huata chuscu 

quillacunami carca. 

8Davidca macanacungapaj allichirishpaca, gesuritacunahuan, gezritacunahuan, 

amalecitacunahuan macanacungapajmi paipaj runacunandij huichiyaj carca. 

Paicunaca ñaupa huatacunamantami Egiptoman rina Shur ñancama causajcuna carca. 

9Davidca chai llajtacunaman rishpaca, c'aricunatapish, huarmicunatapish shujllatapish 

causaiyujta mana saquishpami, ovejacunata, vacacunata, burrocunata, camellocunata, 

churanacunata apashpa chai llajtataca chushajta saquishpa Aquispajman tigraj carca. 

10Aquisca Davidtaca: “Cunanca ¿maijan pueblomantataj quichushpa apamunguichij?” 

nijpi Davidca: “Huaquinpica Judapi caj Neguevmantami quichumunchij” nijmi carca. 

“Huaquinpica Jerameelpi caj Neguevmantami quichumunchij” nijmi carca. 

“Huaquinpica ceneopi caj Neguevmantami quichumunchij” nijmi carca. 

11Ñucanchijtaca Davidmari cashna llaquichicun nishpa Gat pueblopi pi ama huillaj 

shamuchunmi, c'aricunata, huarmicunatapish shujllatapish causaiyujtaca mana 

saquishpa tucuita huañuchij carca. Tucui chaicunataca filisteocunapaj allpapi tucui pai 

causacui punllacunapimi chashna ruraj carca. 

12Aquisca, David tucui chaicunata nishcata crishpami: “Davidca israelcunapica 

jatunta millashca p'iñashcamari tucucun. Chashna cashpaca, tucui paipaj causaipimari 

ñucapajta rurashpa causanga” yuyarca. 

1 SAMUEL 28 

1Chai punllacunallatajmi filisteocunaca, israelcunahuan macanacungapaj paicunapaj 

soldadocunata tandachircacuna. Chaimi Aquisca Davidtaca: –Canpish cambaj 

runacunapish macanacuiman ñucahuan rina cashcataca yachanguimi– nirca. 

2Chaipimi Davidca Aquistaca: –Allimi, cambajta ruraj ñuca ima shina ruraj 

cashcataca cunanmi ricungui– nijpi Aquisca, Davidtaca: –Chashna cajpica cantaca 

ñuca tucui causaipimi ñucata cuidaj cachun churasha– nirca. 

Adivinaj huarmita Endor pueblopi Saúl tapugrishcami 



609 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

3Samuelca ñami huañushca carca. Tucui israelcunami achcata huacashca carca. 

Samueltaca pai causashca Ramá pueblollapitajmi pambashcacuna carca. Saulca Israel 

llajtamantaca muspachij yumbucunatapish, adivinocunatapish llujshichishpami 

cachashca carca. 

4Filisteocunaca tucuicuna tandanacushpami, Sunempi carpa huasicunata shayachishpa 

tiyarircacuna. Saulpish tucui israelcunata tandachishpami, Gilboa urcupi carpa 

huasicunata shayachishpa tiyarirca. 

5Saulca filisteocunapaj carpa huasicunata ricushpa mancharishpami, paipaj 

shungupica yallitaj musparirca. 

6Saulca Mandaj Diostami tapurca. Ashtahuanpish Mandaj Diosca muscuipipish, 

Urimpi tapujpipish, Dios ima nishcata huillajcunata tapuchijpipish imata mana 

cutichircachu. 

7Chaimi Saulca, paipajta rurajcunataca: –Adivinaj espirituta charij huarmita 

mashcamushpa ñucaman huillaichij. Paita ñuca tapugringapaj– nijpimi paipajta 

rurajcunaca: –Cai Endorpimi adivinachij espirituta charij shuj huarmi tiyan– 

nircacuna. 

8Chaimi Saulca, shujtaj churanata churarishpa, shujtaj shina tucushpa ishqui 

runacunata pushashpa chai tutallataj adivinaj huarmipajman rirca. Ña chayashpaca: –

Ñucami cantaca adivinachij espirituhuan ñuca ima tucuna cashcata adivinachun 

rogani. Maijan huañushcatami ñuca cayachun nini. Chaitami cayamuchun rogani– 

nirca. 

9Shina nijpi chai huarmica: –Huañushcacunahuan rimajcunatapish, adivinajcunatapish 

Saúl cai allpamanta tucuita anchuchishcataca canca allimi yachangui. Canca ¿ima 

nishpataj ñitcachishpa ñucataca huañuchichisha ningui?– nircami. 

10Shina nijpimi Mandaj Diospaj shutipi Saulca: –Mandaj Diosca causajmi, chaita 

huillashcamantaca cambajmanca ima llaqui mana shamungachu– nirca. 

11Chaimi chai huarmica: –¿Pitataj cayachun ningui?– nijpi Saulca: –Samueltami 

cayachun nini– nirca. 

12Chai huarmica, Samuelta ricushpa sinchita caparirishpami Saultaca: 

13–Saul-llataj cashca jahuaca ¿ima nishpataj ñucataca umarcanguiyari?– nijpi jatun 

mandajca: –Ama manchaichu. ¿Imatataj ricurcangui?– nijpi chai huarmica Saultaca: –

Allpa ucumanta dioscuna huichiyamucujtami ricuni– nirca. 

14Chaimi Saulca: –Paica ¿imaman rijchajtagari?– nijpi, chai huarmica: –Shuj yuyaj 

runami shuj jatun linsohuan tucui pillurishca shamucun– nijpimi Saulca Samuel cana 

cashcata yachashpa pambaman tupajta cumurishpa paita alli nishcata ricuchirca. 

15Chaimi Samuelca Saultaca: –¿Ima nishpataj ñucataca cambajman cayashpa 

p'iñachingui?– nijpi Saulca: –Ñucaca jatun llaquihuanmi cani. Filisteocunamari 

ñucahuan macanacugrin. Taita Diospish ñucamanta anchurishcamari. Chaimantami 

Dios huillachishcata huillajcunata tapuchijpipish, muscuicunapipish, imata mana 

cutichijpi ñuca imata ruranata can huillachun cayachircani– nirca. 

16Shina nijpi Samuelca: –Mandaj Dios canmanta caruyashpa canta p'iñacujpica 

¿imapajtaj ñucatacarin tapunguiyari? 

17Mandaj Diosca can ima tucunata ñucata huillachishca shinallatajmi pajtachicun. 

Chaimantami Mandaj Diosca can mandanataca cambaj maquimanta quichushpa, 

canllahuantaj purij cashca Davidman cushca. 

18Canpish Mandaj Dios rimashcataca mana uyarcanguichu. Chaimi Amalec 

runacunahuan Mandaj Dios yallitaj p'iñarishpa paicunata huañuchigri nishpa 

cachajpipish, mana cazurcangui. Chaimantami cunanca Mandaj Diosca cantapish 

chashnallataj llaquichicun. 

19Cantaca israelcunandijmi Mandaj Diosca filisteocunapaj maquipi churanga. Canpish 

cambaj churicunapish cayaca ñucahuanmi canguichij. Mandaj Dios israelcunapaj 

soldadocunata filisteocunapaj maquipi churajpimi chashna tucunga– nircami. 

20Samuel chashna nijpimi Saulca jatunta llaquirishpa, yallitaj mancharishpa 

pambaman urmarca. Paica chai punllapish chai tutapish imata mana micushca 

cashpami fuerza illaj carca. 

21Chai huarmi Saulpajman c'uchuyashpaca yallitaj musparishcata ricushpami: –

Cambajta ruraj ñucaca can nishcata cazushpami huañungapajpish can nishcata 

uyashpa pajtachishcani. 

22Chaimanta canpish cambajta ruraj ñuca imata nishcata uyachunmi rogani. Can 

micushpa cutinllataj fuerzata japishpa richunmi asha micunata caragrini– nirca. 

23Saulca mana ninichu mana micunanchu nircami. Shina nijpipish paipajta 

rurajcunahuan, chai huarmihuan tucushpa micuilla nishcatami cazurca. Pambamanta 

jatarishpaca, shuj cama jahuapimi tiyarirca. 

24Chai huarmica, paipaj huasipica huirayachishca shuj bizitami charirca. Chai 

bizitami huañuchirca. Cutata japishpa masashpami levadura illajlla tandata rurashpa 

cusarca. 

25Chaitami Saulmanpish, paipajta rurajcunamanpish carangapaj apamurca. Paicunaca 

chaita micushca q'uipaca jatarishcahuan chai tutallataj rircallacunami. 

1 SAMUEL 29 

Filisteocunaca Davidtaca macanacuiman mana pushashun nishcami 

1Filisteocunaca tucui paicunapaj soldadocunatami Afec pambapi tandachircacuna. 

Israelcunapish Jezreelpi caj yacu pugyu c'uchupimi carpa huasicunata 

shayachircacuna. 

2Filisteocunata mandajcunaca paicunapaj soldadocunataca patsajcunapurapipish, 

huarangacunapurapipish tucuicunatami paicunapaj shutipi cayashpa ricurcacuna. 

Davidpish paipaj runacunapish Aquista cuidashpami paipaj huashata caticurcacuna. 

3Chaimi filisteocunata mandajcunaca: –Chai hebreocunaca ¿imatataj caipica 

ruracuncuna?– nijpi Aquisca filisteocunata mandajcunamanca: –Cai Davidca, 

israelcunata jatun mandaj Saulpajta rurajmari. Paica cai punllacunata, cai 

huatacunataca ñucahuanmari cashca. Paipica ñucapajta rurai callarishcamanta cunan 

punllacama ima mana allita mana japishcanichu– nircami. 

4Shina nijpimi filisteocunata mandajcuna Aquishuan p'iñarishpaca: –Cai runaca 

macanacuiman ñucanchijhuan ama richun can maipi causachun churarcangui 

chaillamantaj tigrachishpa cachai. Chai macanacuipica ñucanchijta p'iñajcunapura 

tucungallatajmari. Chaimantaca ñucanchij runacunata huañuchishpa umacunata 

apashpa paipaj amopi alli ricurigringallatajmari. 

5¿Manachu cai Davidta: Saulca, 1.000 gentecunatami huañuchishca. Davidca, 10.000 

gentecunatami huañuchishca nishpa, cantashpa tushushcacuna?– nircacunami. 

6Chaimi Aquisca, Davidta cayashpaca: –¡Mandaj Diosca causajmi, canca imatapish 

cashcata ruraj runami cangui! Llujshishpapish tigrashpapish, carpa huasicunapica 

ñucapajca tucuitami alli rurashcangui. Ñucapajman shamushca punllamantapacha 

cunan punllacama, canpica ima mana allita mana japishcanichu. Ashtahuanpish 

caishuj mandajcunamari, cantaca mana munancuna. 

7Filisteocunata mandajcunata ama ashtahuan p'iñachingapaj, tigrashpa cushicuihuan 

rilla– nirca. 

8Davidca Aquistaca: –¿Imatataj rurashcaniyari? Ñuca amo jatun mandajta 

p'iñajcunahuan macanacunaman ama richunca cambajta ruraj ñucapica canhuan puri 

callarishca punllamanta cunancama ¿ima mana allitataj japircanguiyari?– nircami. 

9Aquisca Davidtaca: –Canca Diospaj ángel shina ñuca ñaupajpi alli cashcataca 

yachanitajmari. Shina cajpipish filisteocunata caishuj mandajcunami: Macanacuiman 

ñucanchijhuanca ama richun nincuna. 

10Chaimanta caya tutamanta utca jatarishpa canpish, canhuan shamuj can amopajta 

rurajcunapish pacarinca ringuichijlla– nircami. 

11Davidpish paipaj runacunapish filisteocunapaj llajtaman tigrashpa ringapajmi 

cayandijtaca utca jatarircacuna. Filisteocunaca Jezreelmanmi rircacuna. 

1 SAMUEL 30 

Amalecitacunata David mishashcami 

1Quimsa punllacunapi David, paipaj runacunandij Siclagman chayanapajca, 

amalecitacunami Neguevmanpish, Siclagmanpish yaicushpa Siclag pueblotaca 

chushajta saquishpa chaipica ninata japichishca carca. 

2Uchillacunamanta callarishpa yuyajcunacama huarmicunatapish tucui chaipi 

cajcunatami prezu aparcacuna. Shujllatapish mana huañuchishpami, paicunahuan 

pushashpalla rircacuna. 

3David paipaj cajcunandij chai puebloman chayanapajca, chai pueblopish tucui 

rupachishca, paicunapaj huarmicunatapish, paicunapaj churicunatapish, 

ushushicunatapish prezushpami apashca carca. 

4Chaimi Davidpish, paihuan cajcunapish tucuicuna mana ashtahuan huacai tucujta 

jatunta caparishpa huacarcacuna. 

5Davidpaj ishqui huarmicunatapishmi prezushpa apashca carca. Chai huarmicunaca 

shujca Jezreelmanta Ahinoammi carca. Caishujca, Carmelmanta caj Nabalpaj huarmi 

cashca Abigailmi carca. 

6Davidhuan cajcunaca paicunapaj churicunamanta, ushushicunamantaca almacama 

yallitaj llaquirishca cashpami, Davidtaca rumicunahuan shitashun nircacuna. Davidca 

yallitaj llaquilla cashpapish paita Mandaj Diospi shunguta churashpa sinchiyarca. 

7Chaimi Ahimelecpaj churi Abiatar curataca Davidca: –Efodta caiman 

c'uchuyachimuchunmi rogani– nijpi Abiatarca efodtaca Davidpajman c'uchuyachirca. 

8Chaipimi Davidca: –¿Prezu apashpa ricujcunataca catishpa rishachu? ¿Paicunataca 

cati japishachu?– nishpa Mandaj Diosta tapujpi paica: –Catishpa rilla. Cati 

japinguitajmi. Paicunataca prezushpa apacushcamanta quishpichinguitajmi– nirca. 

9Shina nijpimi Davidca, paihuan caj 600 runacunata pushashcahuan chaimanta 

rishpaca, Besor yacu huaicucama chayarca. Chaipimi maijancunaca saquirirca. 

10Davidca 400 runacunahuanca ashtahuan catishpa rircallami. 200 runacunaca achca 

shaicushcacuna cashpami, Besor yacu huaicuta mana ch'imbai tucushpa chaipi 

saquirircacuna. 

11Paicuna catishpa ricushpaca, shuj egipcio runata japishpami Davidpajman 

pushamurcacuna. Chai runamanca tandata carajpi micurcami. Yacutapish ubyachun 

curcacunami. 

12Chaquishca higo asha masatapish, ishqui huangu chaquichishca uvatapishmi 

curcacuna. Chaita micushca q'uipami paica yuyaita japirca. Paica quimsa tuta quimsa 

punllatami mana imata micushca, yacutapish mana ubyashca cashca carca. 

13Chaimi Davidca: –¿Pipajta rurajtaj cangui? ¿Maimantataj cangui?– nijpi egipcio 

mosoca: –Ñucaca amalecita shuj runapajta rurajmi cani. Ñuca ungushca cajpimi ñuca 

amoca caipi shitarirca. Ñami quimsa punlla tucun. 

14Ñucanchijca Neguevpi causaj cereteocunatapish, Judapi causajcunatapish, 

Neguevllapitaj causaj Calebpaj aillutapishmi llaquichircanchij. Siclag pueblotaca 

rupachircanchijmi– nircami. 

15Chaimi Davidca: –¿Chai soldadocuna maipi canman ñucata pushasha ninguichu?– 

nijpi paica: –Ñucata mana huañuchinata, ñuca amomanpish mana ricuchinata, Taita 

Diospaj ñaupajpi ari nijpica, chai gentecuna maipi canman pushashallami– nirca. 

16Chai runa pushashpa rijpi chayanapajca, chai runacunaca tucui chai pambapimi 

mirga mirga tucushpa micucushcacuna carca, ubyacushcacuna carca. 

Filisteocunatapish, judacunatapish, tucuita quichushpa apashcamanta cushicushpami, 

fiestata ruracushcacuna carca. 

17Davidca chai tutamantamanta callarishpaca, cayandij punlla chishicamami 

tucuicunata huañuchirca. Paicunamanta shujllapish mana quishpirircacunachu. 400 

mosocunallami paicunapaj camellocunapi tiyarishcahuan miticugrishcamanta 

quishpirircacuna. 

18Davidca amalecitacuna quichushpa apacushcatami quichurca. Paipaj ishqui 

huarmicunatapish quichumurcami. 

19Churicunatapish, ushushicunatapish tucui imallata shuhuashpa apashcacunatapish 

tucuitami Davidca tigrachimurca. Uchillacunapish, jatuncunapish ima mana 

illashcachu carca. 

20Davidca ovejacunatapish, jatun huagracunatapishmi japishpa apamurca. Chaita 

pushamucujcunaca: “Caicunaca David quichumushcacunami” nircacunami. 

21Davidca, 200 runacuna yallitaj shaicushpa, paita mana cati tucushpa Besor yacu 

huaicupi saquirijcunapajmanmi tigrarca. Paicunaca Davidtapish, paihuan 

cajcunatapish tupanaman llujshijpimi, Davidca paicunataca: “Allillachu canguichij” 

nirca. 

22Davidhuan rijcunapuramanta maijan millai mana alli shungucunaca: –Paicunaca 

ñucanchijhuanca mana rircacunachu. Ñucanchij quichumushcacunataca paicunamanca 

mana cunachu canchij. Ashtahuanpish paicunaca paicunapaj huarmita, paicunapaj 

churicunata pushashpa richunlla– nircacunami. 

23Ashtahuanpish Davidca: –Ñuca huauquicuna, ama chashna ruraichijchu. Chaica 

Mandaj Dios cushcallamari. Paimari ñucanchijta huaquichishpa, ñucanchijta p'iñashpa 

llaquichinaman shamujcunatapish ñucanchij maquipi churashca. 

24Chai yuyaica mana allichu. Macanacunaman rijcunapajpish, imalla apacushcacunata 

cuidashpa saquirijcunapajpish chai shinallatajmi chaupina– nircami. 

25Chai punllamanta pachami chai mandashcaca chashnataj caticunlla. Cunan 

punllacamami Israelpica chaitataj pajtachincuna. 

26Siclagman David chayashpaca, Judapi caj paihuan alli apanacuj cunaj 

yuyajcunaman paicuna quichumushcacunamanta ashata cunaman cachashpaca: 

“Caicunaca Mandaj Diosta p'iñajcunata quichumushcami. Chaitami cancunamanca 

cuni” nichunmi cacharca. 

27Chai quichumushcacunataca Bet-elpi causajcunamanpish, Ramotpi caj Neguevpi 

causajcunamanpish, Jatirpi causajcunamanpish, 

28Aroerpi causajcunamanpish, Sifmotpi causajcunamanpish, Estemoapi 

causajcunamanpish, 

29Racalpi causajcunamanpish, Jerameelpi caj pueblocunapi causajcunamanpish, 

ceneopi caj pueblocunapi causajcunamanpish, 

30Hormapi causajcunamanpish, Corasanpi causajcunamanpish, Atacpi 

causajcunamanpish, 

31Hebronpi causajcunamanpishmi cuchun cacharca. David paipaj runacunandij 

maillapi cashca pueblocunapi causajcunamanpishmi cacharca. 

1 SAMUEL 31 

Saulca paipaj churicunandij huañushcami 
(1 Cr 10.1-12) 

1Filisteocunaca israelcunahuanmi macanacurcacuna. Israelcunaca filisteocunata 

miticushpa rishpaca, Gilboa urcupimi huañurcacuna. 

2Filisteocunaca Saultapish, paipaj churicunatapish catishpa rishpaca, Jonatán, 

Abinadab, Malquisúa shuti Saulpaj churicunatami huañuchirca. 

3Chai macanacuica ashtahuan tucushpa catijpimi flechacunahuan shitajcunaca Saulpi 

shitajpi, paicunataca yallitaj manchashpa, 

4Saulca, paipaj escudota apajtaca: –Circuncisionta mana rurashca runacuna 

shamushpa ñucata ama asichun, paicunapaj espadahuan ama huañuchichun cambaj 

espadata surcushpa, huañuchi– nirca. Chashna nijpipish, Saulpaj escudota apaj runaca 

yallitaj manchashpami, mana imata rurarca. Chaimi Saulca paipaj espadallatataj 

japishpa, paillataj satirishpa huañurca. 

5Saúl huañujta ricushpami, paipaj escudota apaj runapish paipaj espadallahuantaj 

satirishpa Saulhuan huañurca. 

6Saulpish, paipaj quimsa churicunapish, paipaj escudota apajpish, tucui paipaj 

runacunapish chai punllallatajmi tucuicuna chashna huañurcacuna. 

7Pugru pambamanta ch'imba ladoman causaj israelcunapish, Jordán yacu ch'imba 

ladoman causaj israelcunapish, Israel soldadocuna miticushpa callpashcata, Saulpish 

paipaj churicunapish huañushcatami ricurcacuna. Chaimi paicunapish paicuna 

causacun pueblocunata shitashpa callpashpa miticugrircacuna. Chaimi filisteocunaca 

chai pueblocunaman shamushpa chaipi causai callarircacuna. 

8Chai cayandij punllami filisteocunaca, huañushcacunapaj churanacunata 

llujshichinaman rishpaca, Saulpish paipaj quimsa churicunapish huañushca chutajllata 

siricujta Gilboa urcupi japircacuna. 



615 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

9Chaipimi Saulpaj umata p'itishpa, paipaj macanacunatapish llujshichishpa 

aparcacuna. Chaicunahuanmi huillajcunataca filisteocunapaj tucui llajtacunapi 

causajcunamanpish, paicunapaj rurashcalla dioscunata yuyarina huasicunapipish, 

ricuchishpa huillashpa cushichichun cacharcacuna. 

10Saulpaj macanacunataca, Astarot diospaj huasipimi churarcacuna. Saulpaj 

aichataca, Bet-san pueblo muyundijta pircashcapimi huarcurcacuna. 

11Galaadpi caj Jabes pueblopi causaj israelcunaca, filisteocuna Saulta imallata 

rurashcata yachaj chayashpami, 

12ashtahuan c'ari c'ari runacunaca tucuicuna jatarishpa chai tutaca tucui tuta Bet-

sanman rishpa Saulpaj, paipaj churicunapaj cuerpotapish huarcushcamanta 

uriyachishpa Jabes puebloman aparcacuna. Chaipimi rupachircacuna. 

13Paicunapaj tullucunata japishpaca, Jabes pueblopi tiyaj shuj yura ucupi 

pambashpami canchis punllata ayunarcacuna.  

2 SAMUEL 

2 SAMUEL 1 

Saúl huañushcata David yachaj chayashcami 

1Saúl huañushca q'uipaca cashnami tucurca. Davidca amalecitacunahuan 

macanacushpa mishashpa Siclagman tigrashpaca, ishqui punllacunatami chaipi carca. 

2Quimsa punllapica, Saulpaj carpa huasicunamanta shujmi, churanacunapish lliqui 

lliqui, umapi allpahuan shitarishca chayamurca. Davidpaj ñaupajman c'uchuyashpaca, 

paita alli nishcata ricuchingapajmi pambaman tupajta cumurirca. 

3Davidca paitaca: –¿Maimantataj shamunguiyari?– nijpi paica: –Ñucaca israelcunapaj 

carpa huasicunamantami miticushpa shamuni– nirca. 

4Chaimi Davidca: –¿Imataj tucurcari? Ñucaman huillapayari– nijpi, paica: –

Israelcunami macanacuimanta miticushpa callpancuna. Achca israelcunami 

huañuncuna, Saulpish paipaj churi Jonatanpish huañunmi– nirca. 

5Davidca huillaj mosotaca: –Saulpish, paipaj churi Jonatanpish huañushcataca ¿ima 

shinataj yachangui?– nircami. 

6Chaimi huillaj mosoca: –Ñucapish chai punllatajmari Gilboa urcuman rishca carcani. 

Saulca paipaj lanzahuan taunarishcalla cajta, paita p'iñajcunaca carrocunahuan, 

caballopi tiyarishcacuna caticujtami ricurcani. 

7Saulca tigralla huashaman ricushpaca ñucatami ricurca. Chaimi ñucataca: Caiman 

shamui nijpi caipimi cani nircani. 

8Chaipimi ñucataca: ¿Canca pitaj cangui? nijpi: Ñucaca amalecita runami cani 

nircani. 

9Chashna nijpimi paica ñucataca: Ñucataca yallitaj llaquimari japin. Chashna 

cashpapish causajrajmari cani. Ñucapajman c'uchuyashpa ñucata huañuchichunmi 

rogani nirca. 

10Shina nijpimi pai ña mana causana cashcata yachashpa huañuchircani. Paipaj umapi 

churarishca coronatapish, paipaj rigrapi aparishca brazaletetapish surcushpami can 

ñuca amopajman apamurcani– nircami. 

11Chaimi Davidca pai churashca churanata chutashpa lliquirirca. Paihuan caj 

runacunapish chashnallatajmi rurarcacuna. 

12Saulpish paipaj churi Jonatanpish, Mandaj Diospaj gentecunapish, Israelpaj 

aillucunapish espadapi huañushcamantaca, achcata llaquirishpa huacashpami, 

chishiyangacama ayunarcacuna. 

13Chai q'uipami Davidca huillanaman shamuj mosotaca: –Canca ¿maimantataj 

cangui?– nishpa tapujpi paica: –Ñucaca caru Amalec llajtamanta runapaj churimi 

cani– nirca. 

14Chaimi Davidca: –Mandaj Dios churashca jatun mandajta cambaj maquihuan 

huañuchinataca ¿ima nishpataj mana mancharcanguiyari?– nishpa, 

15Davidca paipaj runacunapuramanta shujta cayashpaca: –Ri, chai runata 

huañuchigri– nijpi pai chugrichijpica huañurcallami. 

16–Mandaj Dios churashca jatun mandajta ñucami huañuchircani nishpa cambaj 

shimillahuantaj huillashcamantaca cambaj yahuarmantaca cambaj jahuallatajmi 

canga– nircami. 

Saulpish Jonatanpish huañujpi David llaquirishpa huacashcami 

17Saúl paipaj churi Jonatandij huañushcamantami, Davidca tononchishpa huacarca. 

18Judá aillucunapish chashnallataj huacachunmi yachachichun mandarca. Jaser 

libropica cashnami quillcashca tiyacun: 

19“¡Aij, Israelpaj sumaj canaca, cancunapaj jahua urcucunapimari chingarishca! C'ari 

c'ari cajcunaca ¡Ima shinataj urmarcari! 

20Circuncisionta mana rurashcacunapaj ushushicuna cushicushpa ama tushuchun, 

filisteocunapaj ushushicunapish ama cushicuchun, Gat pueblopica ama 

huillanguichijchu. Ascalón plazacunapipish ama parlanguichijchu. 

21Gilboa urcucunalla, c'ari c'ari cajcunapaj escudocunaca chaipimari shitashca 

saquirishca. Saulpaj escudopish aceitehuan mana churashcapaj shinamari shitashca 

saquirishca. Chaimanta cancunapica, amataj tamyachun, shullallapish amataj 

urmachun. Chai allpapica ofrendata cunapajca amataj p'ucuchun. 

22Jonatanpaj arcopish, Saulpaj espadapish huañushcacunapaj yahuar illajlla, c'ari 

c'aricunapaj huira illajllaca mana tigrajchu carca. Jonatanpaj arcoca manataj 

huashaman tigrajchu carca. Saulpaj espadapish chushajllaca manataj tigrajchu carca. 

23Saulhuan Jonatanhuanca, alli c'uyanacujmi carca. Alli apanacujmi carca. Paicunapaj 

causaipipish manataj ch'icanyajcunachu carca. Huañuipipish manataj 

ch'icanyancunachu. Aguilacunata yalli callpajcunami carca. Leoncunata yalli 

fuerzayujcunami carca. 

24Israel huarmicunalla, Saulmantaca huacaichigari. Paimari cancunamanca amsa puca 

churanata churachij carca. Paimari curihuan allichishca sumaj churanata churachij 

carca. 

25¡C'ari c'aricunaca ima shinataj macanacuipica urmarcacunari! ¡Jonatanca cancunapaj 

urcucunapimari huañushca! 

26Ñuca huauqui Jonatanlla, canmantaca llaquihuan huañucunimi. Ñucataca yallitaj 

c'uyajmi carcangui. Cambaj c'uyaica yallitaj mancharinami ñucapajca carca. Cambaj 

c'uyaica huarmicunapaj c'uyaitapish yallimi carca. 

27¡C'ari c'aricunaca ima shinataj urmarcacunari! ¡Macanacunacunapish ima shinataj 

chingarircari!” nircami. 

2 SAMUEL 2 

Judá llajtata jatun mandaj cachun Davidta churashcami 

1Chai q'uipami Davidca Mandaj Diostaca: –Judá llajtapi tiyaj ¿maijan pueblocunaman 

huichiyashachu?– nishpa tapujpi Mandaj Diosca: –Huichiyailla– nirca. Cutinllatajmi 

Davidca: –¿Maimantaj huichiyasha?– nijpi Mandaj Diosca: –Hebronman huichiyai– 

nirca. 

2Chaimi Davidca, paipaj ishqui huarmicunata pushashpa rirca. Chai huarmicunamanta 

shujca, Jezreel pueblomanta caj Ahinoam shutimi carca. Caishujca Carmel 

pueblomanta Nabalpaj huarmi cashca Abigailmi carca. 

3Davidca paihuan caj runacunatapish, paicunapaj huasi ucu familiandijmi pusharca. 

Paicunaca Hebronpi caj pueblocunapimi causarcacuna. 

4Judá llajta runacuna shamushpami, Davidtaca aceitehuan churashpa Judá llajtata 

jatun mandaj cachun churarcacuna. Galaad llajtapi caj Jabes pueblopi causajcunami 

Saultaca pambarcacuna nishpami Davidmanca huillarcacuna. 

5Chaimi Davidca Galaadpi caj Jabespi cajcunamanca: “Cancunapaj amo Saulta 

llaquishpa paita churanapaj jutcuta cushcamantaca Mandaj Dios cancunata alli nishca 

cachun nishpa huillachunmi huillajcunata cacharca. 

6Cunanca Mandaj Diospish cancunata llaquishca cachun. Cancuna chashna 

rurashcamantaca ñucapish cancunapaj allicunataca rurashatajmi. 

7Cancunapaj amo Saúl huañujpipish, fuerzarishpa c'ari c'ari sinchi maquicuna 

tucuichij. Judá llajtapi causajcunaca paicunata jatun mandaj cachunmi ñucataca 

aceitehuan churancuna” nircami. 

Israelcunahuan Judá llajtapi causajcunahuan macanacushcami 

8Saulpaj soldadocunata mandaj Abnerca, Nerpaj churimi carca. Paica Saulpaj churi 

Is-bosetta, Mahanaim puebloman pushashpa rishpami, 

9Galaad, Gesuri, Jezreel, Efraín, Benjamín llajtacunapi causaj tucui israelcunata jatun 

mandaj cachun churarca. 

10Saulpaj churi Is-bosetca israelcunata mandai callaringapajca chuscu chunga 

huatayujmi carca. Paica ishqui huatatami mandarca. Judá llajtapi causajcunallami 

Davidtaca catircacuna. 

11Hebronpi cashpa Judá llajtata David mandashca punllacunaca canchis huata sujta 

quillacunami carca. 

12Nerpaj churi Abnerca, Saulpaj churi Is-bosetpajta rurajcunandijmi Mahanaimmanta 

llujshishpa Gabaonman rirca. 

13Sarviapaj churi Joabpish, Davidpajta rurajcunandij Hebronmanta llujshishpa 

rishpami, Gabaonpi caj yacu tanque c'uchupi Is-bosethuan tupanacurca. Chaipimi 

shujcunaca yacu tanque shuj ladoman, caishujcunaca chaishuj ladoman 

shayarircacuna. 

14Chaipimi Abnerca Joabtaca: –Cunanca ishquindij ladomanta mosocuna llujshishpa, 

ñucanchij ñaupajpi macanacuchun– nijpi Joabca: –Shinashpaca macanacungapaj 

llujshichij– nirca. 

15Shina nijpica, Saulpaj churi Is-bosetpaj partecunaca Benjaminpaj aillumantami 

chunga ishqui runacuna llujshircacuna. Davidpajta rurajcunamantapish chunga 

ishquillatajmi llujshircacuna. 

16Paicunaca caishujmanta chaishujmanta uma ajchapi japinacushpami, caishujmanta 

chaishujmanta espadahuan costillaspi satinacurcacuna. Chashnami paicunaca 

tucuicuna shuj huañuita huañurcacuna. Chaimantami Gabaonpi caj chai pambataca, 

“Helcat-hazurimta” shutichircacuna. 

17Chashna tucujpimi chai punllaca yallitaj p'iñarinacushpa caishuj soldadocunapish 

macanacushpa Abnertapish, israelcunatapish Davidpajta rurajcuna misharcacuna. 

18Chaipica: Sarviapaj Joab, Abisai, Asael quimsa churicunapishmi carca. Chai 

Asaelca urcupi purij tarugapaj chaquicuna shina yallitaj callpaj chaquicunayujmi 

carca. 

19Chashna cashpami Asaelca, alli ladomanpish lluqui ladomanpish mana anchurishpa 

Abnertaca catirashpa rirca. 

20Abner huashaman tigralla ricushpaca: –¿Canca Asaelchu cangui?– nijpi Asaelca: –

Ari, ñucami cani– nirca. 

21Chaimi Abnerca: –Alli ladota cashpa, lluqui ladota cashpa rishpa caishuj 

soldadocunata catishpa paicuna ima charishcacunata quichushpa ñucataca ama 

catichu– nirca. Shina nijpipish Asaelca, paita catinataca mana saquircachu. 

22Chaimi Abnerca cutinllataj Asaeltaca: –Ñucata catinataca saqui. Maitataj cantaca 

huañuchishari. Cambaj huauqui Joabhuanca ¿ima shinataj ñahui ñahui tupashari?– 

nirca. 

23Manataj saquijpimi, Abnerca Asaeltaca paipaj lanza huasha lado puntahuan pechopi 

satijpi lanzaca huashaman pasarca. Chaimi Asaelca chaillapitaj urmashpa huañurca. 

Asael huañushca siricun chaita rijcunaca tucuicunami paita ricushpa shayarircacuna. 

24Joabpish, Abisaipish Abnertaca ashtahuanmi catishpa rircacuna. Ña inti 

huashicucuitami, Gía pueblo ch'imbapurapi caj Amma urcuman chayarcacuna. Chai 

urcuca, Gabaonman rina shitashca pamba ñan c'uchullapimi carca. 

25Chaipimi Benjaminpaj ailluca Abnerpaj huashapi tucui soldadocuna shuj shinalla 

tucushpa urcu puntapi shayarircacuna. 

26Chai urcumantami Abnerca, Joabtaca: –¿Macanacuica tucuicunata 

tucuchingacamachu caticungalla? Macanacui tucurishca huashaca jayaj llaqui 

canataca ¿manachu yachangui? Quiquin huauquicunallatataj catirashpa llaquichinata 

saqui nishpaca, ¿ima horacamataj ninguiyari?– nirca. 

27Chaimi Joabca: –¡Taita Diosca causajmi! Can mana chashna nishca cajpica, ñuca 

gentecunaca caya tutamantacama paipaj huauquicunata catinataca mana 

saquinmanchu carca– nirca. 

28Chashna nishpa gachupi Joab tocajpica, tucuicuna chaillapi saquirishpa 

israelcunataca ña mana ashtahuan catirashpa llaquichircacunachu. Ña mana ashtahuan 

macanacurcacunachu. 

29Abnerpish, paihuan cajcunapish chai tutaca tucui tutami Arabata rircacuna. Bitrón 

chaita Jordán yacuta ch'imbashpami Mahanaimman chayarcacuna. 

30Joabca Abnerta catirashpa llaquichinata saquishpaca, tucuicunata tandachishpa 

ricushpaca, Davidpajta rurajcunamanta chunga iscun runacuna, Asaelpish illashcatami 

yachaj chayarca. 

31Davidpajta rurajcunaca Abnerhuan caj Benjaminpaj aillutaca 360 runacunatami 

huañuchishca carca. 

32Chai q'uipaca Asaelpaj aichata apashpaca Belenpimi paipaj yayata churashca jutcupi 

churarcacuna. Chai tutaca tucui tuta rishpami Joabpish, paihuan caj runacunapish 

pacarinapajca Hebronman chayarcacuna. 

2 SAMUEL 3 

1Saulpaj familiahuan Davidpaj familiahuanca macanacucujllami carca. Davidmi 

ashtahuan ashtahuan mishashpa catirca. Saulpaj familiaca debilyashpami catirca. 

Hebronpi huacharishca Davidpaj churicunami 
(1 Cr 3.1-4) 

2Davidpaj churicunaca Hebronpimi huacharirca. Paipaj punta churica Amnonmi 

carca. Paitaca Jezreel pueblomanta caj Ahinoam huarmimi huacharca. 

3Q'uipa churica Quileabmi carca. Paitaca Carmel pueblomanta Nabalpaj huarmi 

cashca Abigailmi huacharca. Chai ishquipaj q'uipa churica Absalonmi carca. Paitaca 

Gesur pueblota jatun mandaj Talmaipaj ushushi Maacami huacharca. 

4Quimsapaj q'uipaca Haguit shuti huarmimi Adonías churita huacharca. Chuscupaj 

q'uipa churitaca, Abital huarmimi Sefatías churita huacharca. 

5Pichcapaj q'uipa Itream churitaca, Egla shuti Davidpaj huarmillatajmi huacharca. 

Davidpaj tucui chai churicunami Hebronpi huacharirca. 

Abnerca Davidhuan tandanacushcami 

6Saulpaj familiahuan Davidpaj familiahuanca macanacushpa caticurcallami. Saulpaj 

familiataca Abnerllami yuyaita cushpa mandashpa catirca. 

7Saulca, Rizpa shuti caishuj huarmitami charirca. Paica Aja runapaj ushushimi carca. 

Is-bosetca Abnertaca: –¿Ima nishpataj ñuca yayapaj caishuj huarmipi 

chayarircangui?– nishpami rimarca. 

8Is-boset chashna nijpica, Abnerca achcata p'iñarishpami: –¿Ñucaca Judá llajtapi 

causajcunapajca allcu shina yangallachari causashari? Ashtahuanpish ñucaca cambaj 

yaya Saulpaj huasi ucupurataca caicamaca achcatamari llaquicuni. Cambaj 

huauquicunatapish, canhuan alli apanacujcunatapish Davidpaj maquipica mana 

churarcanichu. Chai jahuamari cunanca chai huarmipi chayarishpa juchallishcangui 

nishpa juchachingui. 

9Chaimanta cunanca Mandaj Dios Davidman imallata cusha nishca shina ñuca mana 

rurashpa, 

10Saulpaj huasi familiata mandanataca David tucui israelcunata tucui Judá llajtata Dan 

pueblomanta, Beerseba pueblocama David mandachun ñuca mana pasachijpica, Taita 

Dios ñucata jatunta llaquichichun– nircami. 

11Abner chashna nijpica, manchashcamantami Is-bosetca imata mana cutichi tucurca. 

12Chashna nishpami Abnerca paipaj randi huillachun huillajcunata Davidpajman 

cachacushpaca: “Cai llajta pipaj cashcataca yachanguimi”. Ashtahuanca ñucahuan ari 

ninacushun. Chashna rurajpica ñuca quiquintajmi tucui israelcunata can mandana 

ucuman tigrachisha ninmi nichunmi cacharca. 

13Chaimi Davidca: “Allimi, canhuan ari ninacushunllami. Shina cajpipish caitami 

mañani: Ñucata ricunaman shamushpaca, Saulpaj ushushi Micaltaraj ñucapajman 

mana apamushpaca, ñuca ñaupajpica ama ricuringui” nircami. 

14Chai q'uipami Davidca, Saulpaj churi Is-bosetmanpish: “Ñuca huarmi Micalta 

tigrachi. Paimantaca patsaj filisteocunapaj charishca aicha mirga caracunata cushpami 

japircani” nishpa huillachun huillajcunata cacharca. 

15Chaimi Is-bosetca, Mical huarmita quichumuchun, Micalpaj cusa Paltielpajman 

cacharca. Chai runaca Laispaj churimi carca. 

16Paipaj cusaca huarmita catishpa huacaihuan Bahurimcama rijpimi, Abnerca: 

“Tigrashpa rilla” nijpi, paica tigrarca. 

17Abnerca, israelcunata cunaj yuyajcunataca: “David cancunata jatun mandaj cachun 

churanataca saruncunamantami yuyaricurcanguichijlla. 

18Cunanca jatun mandaj cachun churaichijlla. Mandaj Diosca Davidmanca cashnami 

rimashca: Ñucapajta ruraj Davidhuanmi ñuca israelcunataca filisteocunapaj 

maquimantapish, tucui paicunata p'iñajcunapaj maquimantapish llujshichisha” 

nircami. 

19Abnerca, Benjaminpaj aillumanpish chashnallatajmi parlarca. Chai parlashcataca 

israelcunapaj, Benjamín aillupaj imalla alli cana cajta parlashcatami Abnerca 

Davidman huillangapaj Hebronman rirca. 

20Abnerca ishqui chunga runacunandijmi David maipi can Hebronmanca chayarca. 

Chaipica Davidca Abnerhuanpish, paihuan shamujcunahuanpish shuj jatun micuitami 

rurarca. 

21Chaipimi Abnerca Davidtaca: –Ñuca amo jatun mandajpajman tucui israelcunata 

tandachingapajmi rigrini. Paicunata ari nichishpami, can jatun mandajca cambaj 

shungu yuyashca shina mandangui– nijpimi Davidca Abnertaca minchacama nirca. 

Abnerpish cushicuihuan rircallami. 

Abnerta Joab huañuchishcami 

22Joabpish, Davidpajta rurajcunapish macanacuimanta quichumushcacunahuan 

Hebronman chayamunapajca Abnerca ña mana Davidhuanchu cashca carca. Davidca 

Abnertaca cayaminchacama nishpa cachajpimi, paica imata mana manchashpa 

rishcalla carca. 

23Joabpish paihuan caj soldadocunapish Davidpajman chayamuncami, Nerpaj churi 

Abner jatun mandajpajman shamushcatapish, Davidca cayaminchacama nishpa 

cachashcatapish, Abnerca imata mana manchashpa rishcatapish, Joabmanca 

huillarcacuna. 

24Chaimi jatun mandajpajman Joab rishpaca: –¿Imatataj rurarcangui? Abner 

cambajman shamujpica ¿ima nishpataj richun saquircanguilla? 

25Nerpaj churi Abner ima shina cashcataca canllataj yachanguimi. Paica ¿manachu 

umangapajlla shamushca canga? Paica can maillaman llujshijta maita tigrajta, tucui 

can imalla ruracujta ricungaraicullamari shamushca canga– nirca. 

26Davidpajmanta Joab llujshishpaca, David mana yachajllapimi, Abnerta 

mashcagrichun huillashpa purijcunata cacharca. Paicunaca Abnertaca, Sirapi tiyaj 

pugyu chaimantami tigrachimurcacuna. 

27Hebronman Abner tigrajpica, Joabca paillahuan parlasha nishpami puebloman 

yaicuna pungu c'uchuman pusharca. Chaipimi paipaj huauqui Asaelta 

huañuchishcamantaca paitapish pechopi lanzahuan satijpi huañurca. 

28Q'uipata David chaita yachashpaca: “Nerpaj churi Abnerpaj yahuarmantaca 

ñucapish, ñuca mandacunpish Mandaj Diospaj ñaupajpica, huiñaipaj ima juchachina 

illajllami canchij. 

29Chaica Joabpaj paipaj yayapaj familiapaj jahuallapitaj urmashca cachun. Chaimanta 

Joabpaj huasipica yahuar cachariricujcunapish, lepra ungüihuan cajcunapish, 

taunallahuan purijcunapish, espadapi huañujcunapish, yaricaihuan cajcunapish amataj 

illachun” nircami. 

30Cashnami Joabca paipaj huauqui Abisaindij tucushpa Abnertaca huañuchirca. 

Paicunapaj huauqui Asaelta Gabaón macanacuipi huañuchishcamantami paitapish 

huañuchircacuna. 

31Davidca Joabtapish, tucui paihuan cajcunatapish: “Cancunapaj churanacunata 

lliquirichij, cañamazuta chumbillirishpa Abnerpaj ñaupajpi llaquilla cashcata 

ricuchichij” nircami. Chashna nishpaca, jatun mandajca Abnerta huandushcata 

catishpa rircallami. 

32Hebronpi caj pambana jutcupi Abnerta churashpaca, jatun mandajca Abnerta 

churashca jutcu c'uchullapitajmi jatunta huacarca. Tucui israelcunapish 

huacarcacunami. 

33Jatun mandajca Abnermantaca tononchishpami cashna huacarca: “Abnerlla, ¿ima 

nishpataj huañuchij runa shinaca huañuna carcanguiyari? 

34Canca maquicunatapish mana huatashca carcanguica. Chaquicunatapish mana 

grillocunahuan tsagnashca carcanguica. Millai runacunapaj ñaupajpi urmajcuna 

shinamari urmashcangui” nircami. Chaipica tucuicunami Abnermantaca cutinllataj 

huacarcacuna. 

35Chaipimi manaraj punlla tucurijpi micui ningapaj tucuicuna Davidpajman 

shamurcacuna. Paicunataca Davidca: –Manaraj inti huashicujpi tandata, mana 

cashpaca ima shujtajta ñuca micujpica, Taita Dios ñucata jatunta llaquichichun– 

nishpami manataj micusha nirca 

36Tucuicuna chaita yachajpica, paicuna munashca shinami tucuicunapi ricurirca. Jatun 

mandaj imalla ruracushcaca tucuicunapimi alli ricurirca. 

37Tucuicuna tucui israelcunapish, chai punllallatajmi, Nerpaj churi Abnertaca jatun 

mandajca mana huañuchichun nishca cashcata entendircacuna. 

38Jatun mandajca, paipajta rurajcunataca cashnapishmi nirca: –Israelpica jatun pushaj, 

jatun alli nishca cunan punlla urmashcataca ¿manachu yachanguichij? 

39Jatun mandaj cachun Taita Dios churashca cashpapish, ñucaca mana imata 

ruraipajmi cani. Sarviapaj churicunaca ñucapajca yallitaj sinchi llaquichijcunami. 

Paicuna chashna rurashcamantaca ima shina mana allita rurashca shinallataj Mandaj 

Dios paicunataca llaquichichun– nircami. 

2 SAMUEL 4 

Is-bosetta huañuchijcuna Davidpajman shamushcami 

1Saulpaj churi Is-bosetca, Hebronpi Abner huañushcata yachashpaca, achcata 

mancharishpami ima yuyai illaj shina tucurca. Tucui israelcunapish achca 

manchaihuanmi carcacuna. 

2Saulpaj churica shuhuacunata pushaj ishqui runacunatami charirca. Chaicunamanta 

shujca Baana, caishujca Recabmi carca. Paicunaca Beerotmanta caj Rimonpaj 

churicunami carca. Beerotpish Benjaminpaj llajtallapitaj causaj Benjamín aillullatajmi 

nishcami carca. 

3Beerotitacunaca ñaupamanmi Gitaimman miticushpa rircacuna. Paicunaca cunan 

punllacunacamami shujtaj llajtamanta shinalla chai llajtallapitaj causancuna. 

4Saulpaj churi Jonatanca, Mifi-boset churitami charirca. Paica ishquindij chaqui 

patojomi carca. Mifi-boset pichca huatacunayuj cajpimi, Jezreelmanta huillajcunaca 

Saulpish, Jonatanpish huañunmi nijpi, paita cuidacuj huarmica Mifi-bosetta 

japishcahuan miticushpa utca callpacujpi, chai huahuaca urmashpa patojo saquirirca. 

5Beerotita Rimonpaj churi Recabpish, Baanapish, yallitaj rupai punlla cajpimi, Is-

bosetpaj huasiman yaicurcacuna. Paica micushca q'uipami, dormicushca carca. 

6Huasita cuidaj huarmica trigota huairachicushpami, chaipi dormishca carca. Chaimi 

Recab, paipaj huauqui Baanapish huasiman yaicushcallacuna carca. 

7Paicuna yaicunapajca, Is-bosetca pai dormina huasi ucu camapimi dormicushca 

carca. Chaimi paicunaca chugrichishpa huañuchishpa cungata p'itishpa, umataca 

apashpa Arabaman rina ñanta tucui tuta rircacuna. 

8Is-bosetpaj umataca David Hebronpi cajpi paipajman apamushpami jatun 

mandajtaca: –Canta p'iñashpa huañuchisha nishpa catishpa purij Saulpaj churi Is-

bosetpaj umaca caipimi. Cunanca ñuca amito jatun mandajlla, Mandaj Diosmi Saulpaj 

huahua huahuacunataca tucuita huañuchichishca– nircami. 

9Chaimi Davidca beerotita Rimonpaj churicunataca Recabtapish, paipaj huauqui 

Baanatapish: –¡Mandaj Diosca causajmi! Paimi ñucataca tucui llaquimanta 

llujshichirca. 

10Saulmantapish shuj huillajca ñucapaj alli huillanatami apamuni yuyashpa ñami 

Saulca huañushca nishpa huillajpica, huillashcamanta paiman cunataca paitami 

japishcahuan Siclagpi huañuchircani. 

11Manapish ima mana allita rurashpa paipaj huasipi paipaj camapi dormicujta 

japishpa huañuchij millai runacunatacarin chai yahuarmantaca cancunatacarin 

¿manachu huañuchishpa cai pachamanta anchuchinataj cani?– nirca. 

12Chashna nishcahuan Davidca paipajta rurajcunata mandajpica, paicunaca chai 

runacunata huañuchishpami, maquicunata chaquicunata p'itishpa Hebronpi caj tanque 

patapi huarcurcacuna. Chai q'uipaca Is-bosetpaj umata japishpami, Hebronpi caj 

Abnerta churashca jutcullapitaj churarcacuna. 

2 SAMUEL 5 

Davidtaca tucui Israel aillucunata jatun mandaj cachun churashcami 
(1 Cr 11.1-13) 

1Tucui Israel aillucuna Hebronman Davidpajman shamushpaca: “Caipi cajcunaca 

tucuicunami cambaj tullu, cambaj aicha canchij. 

2Saúl ñucanchijpaj jatun mandaj cajpipish, israelcunataca canmari macanacuiman 

pushaj carcangui. Canllatajmari tigrachimuj carcangui. Mandaj Diosmi cantaca: Ñuca 

israelcunataca can michingui. Canmi tucui israelcunata mandaj cangui nishcami 

carca” nircami. 

3Israelcunata tucui cunaj yuyajcunapish Hebronmanmi jatun mandajpajman 

shamurcacuna. Chaipimi jatun mandajca paicunahuanpish Hebronpica Mandaj 

Diospaj ñaupajpi ari ninacurcacuna. Chaipimi paicunaca tucui israelcunata jatun 

mandaj cachun Davidtaca aceitehuan churarcacuna. 

4Davidca mandai callarinapajca quimsa chunga huatayujmi carca. Paica chuscu 

chunga huatacunatami mandarca. 

5Davidca canchis huata sujta quillacunataca Hebronpica judacunallatami mandarca. 

Quimsa chunga quimsa huatacunataca tucui israelcunata, judacunatapishmi 

Jerusalenpi mandarca. 

Davidca sinchi pircayuj Sión pueblota japishcami 
(1 Cr 11.4-9) 

6Jatun mandajca paipaj runacunandij Jerusalenman rishpaca, chaipi causaj 

jebuseocunahuan macanacungapajmi rirca. Paicunaca Davidtaca: “Caimanca mana 

yaicunguichu. Ñahui mana ricujcuna, patojocunapish can caiman yaicuchunca mana 

saquingacunachu” nircami. Davidca caimanca mana yaicui tucungachu yuyashpami 

chashna nircacuna. 

7Chashna nicujpipish Davidca, sinchi pircayuj Siontaca paimi japirca. Chai puebloca 

cunanca Davidpaj pueblomi. 

8Chai punllallatajmi Davidca: “Jebuseocunata maijanpish huañuchisha nijcunaca yacu 

rina larca ucuta rishpa, ñahui mana ricujcunata, patojocunata huañuchigrichij. 

Chaicunataca Davidca shungumantatajmi p'iñani” nircami. Chaimantami: “Mandaj 

Diospaj huasimanca ñahui mana ricujcuna, patojocunapish mana yaicunachu” nishca 

tiyan. 

9Davidca chai sinchi pircayuj pueblopimi causarca. Chaitaca: “Davidpaj pueblo” 

nishpami shutichirca. Chai pueblo muyundijtaca allpata jundachishcamanta 

callarishpa, pai mandashpa tiyana huasicamami muyundijta jatun pircata rurachirca. 

10Tucuita Mandaj Diosca Davidhuanmi carca. Davidca tucuipimi ñaupajman rirca. 

Tucuicuna jatunyachishcami carca. 

Hiramca paipaj randi parlajcunata Davidpajman cachashcami 
(1 Cr 14.1-2) 

11Tiro pueblota jatun mandaj Hiramca, paipaj randi parlanacuj cachunmi 

maijancunata Davidpajman cacharca. Cedro caspicunatapish, carpinterocunatapish, 

rumicunata labrajcunatapishmi cacharca. Paicunami Davidpaj huasita rurarcacuna. 

12Chaimi Davidca israelcunata jatun mandaj cachun Mandaj Dios churashca cashcata 

yacharca. Pai agllashca israelcunata Mandaj Dios c'uyashcamanta David tucui 

mandacunca ashtahuan jatunyacushcatapishmi yacharca. 

Jerusalenpi David cashpa charishca churicunami 
(1 Cr 3.5-9; 14.3-7) 

13Davidca Hebronmanta Jerusalenman rishpaca paipaj quiquin huarmi cachun, paipaj 

caishuj huarmicuna cachunpish ashtahuan japircarajmi. Chai huarmicunaca c'ari 

huahuacunatapish, huarmi huahuacunatapishmi Davidpajta huacharca. 

14Jerusalenpi huacharishca Davidpaj churicunaca: Samúa, Sobab, Natán, Salomón, 

15Ibhar, Elisúa, Nefeg, Jafía, 

16Elisama, Eliada, Elifelet shuticunami carcacuna. 

Filisteocunata David mishashcami 
(1 Cr 14.8-17) 

17Tucui israelcunata jatun mandaj cachun Davidta aceitehuan churashcatami 

filisteocunaca yachaj chayarcacuna. Chaimi tucui filisteocuna Davidta mashcanaman 

huichiyarcacuna. David chaita yachashpaca alli pacatucunapimi pacatucunaman 

uriyarca. 

18Filisteocuna shamushpaca, Refaim pugru pambapimi rigarishpa tiyarircacuna. 

19Chaimi Davidca Mandaj Diostaca: –¿Filisteocunahuanca macanacugrishachu? 

¿Paicunataca ñuca maquipi churanguichu?– nishpa tapujpi Mandaj Diosca Davidtaca: 

–Rilla, filisteocunahuanca macanacugrilla. Paicunataca cambaj maquipi 

churashatajmi– nirca. 

20Shina nijpi David rishpaca, Baal-perazim pambapi macanacushpa paicunata 

mishashpami Davidca: “Mandaj Diosca jatun yacu jatun pircata t'unij shinami ñucata 

p'iñajcunataca ñuca ñaupajmanta anchuchin” nishpa, chai pambataca Baal-perazimta 

shutichirca. 

21Filisteocunaca paicunapaj rurashcalla dioscunataca chaipi shitashpami rircacuna. 

Chaicunataca Davidca paipaj runacunandij tucushpami rupachircacuna. 

22Filisteocunaca cutinllataj shamushpami, Refaim pugru pamballapitaj rigarishpa 

tiyarircacuna. 

23Davidca cutinllataj Mandaj Diosta tapujpi, Mandaj Diosca: –Ch'imbapura 

macanacungapajca ama huichiyaichu. Ashtahuanpish bálsamo yuracuna tiyan 

ch'imbanijta muyushpa paicunataca cungaillapi japingui. 

24Bálsamo yuracuna puntacunata puricuj shinata uyashpaca, macanacunaman puri 

callaringuilla. Chaica Mandaj Diosmi filisteocunapaj carpa huasicunapi 

macanacungapaj canta ñaupashpa ricunga– nircami. 

25Davidca Mandaj Dios mandashca shinami rurarca. Chashnami filisteocunataca 

Gebamantaca Gezercama catishpa huañuchirca. 

2 SAMUEL 6 

Davidca Diospaj arcata Jerusalenman apanata yuyashcami 
(1 Cr 13.5-14) 

1Davidca israelcunamanta agllashca 30.000 tucui runacunatami cutinllataj 

tandachirca. 

2Chaimantaca Davidca tucui paihuan cajcunandijmi Judapi caj Baalaman rirca. 

Diospaj arcata chaimanta apamungapajmi rirca. Chai arca jahuapi querubincunapaj 

chaupipimi tucuita Mandaj Diosca causan. Chaipimi imata cashpapish paiman 

mañana. 

3Lomapi caj Abinadabpaj huasimanta Diospaj arcata llujshichishpaca shuj mushuj 

carropimi churarcacuna. Abinadabpaj Uza, Ahío shuti churicunami chai carrota 

maillata rina cashcata ricuchishpa pusharcacuna. 

4Lomapi caj Abinadabpaj huasimanta Diospaj arcata apacujpica, Ahío runami Diospaj 

arcata ñaupashpa rirca. 

5Davidpish tucui israelcunapish Mandaj Diospaj ñaupajpimi tushushpa rircacuna. 

Paicunaca haya caspimanta rurashca tucui laya tocanacunapi arpacunapi, 

salteriocunapi, panderocunapi, flautacunapi, cimbalocunapimi tocashpa ricurcacuna. 

6Naconpaj trillana patioman chayashpaca, huagracuna ñitcajpimi, Uza runaca, Diospaj 

arca ama urmachun paipaj maquihuan japirijpi, 

7Mandaj Diosca Uza runahuanca nina sindirij shina p'iñarirca. Mandaj Diospaj arcata 

tuparishcamantami Taita Diosca paitaca huañuchijpi, Diospaj arca c'uchullapitaj 

urmashpa huañurca. 

8Uza runata Mandaj Dios huañuchishcamantaca, Davidca achcatami llaquirirca. 

Chaimi chai pambataca, Pérez-uzata shutichirca. Cunancama chai shutillatajmi. 

9Davidca, Mandaj Diosta manchashcamantami chai punllaca: “Diospaj arcataca ñuca 

huasimanca maitataj apashari” nishpaca, 

10Mandaj Diospaj arcataca paipaj pueblopi caj paipaj huasimanca mana apashpa, 

geteo Obed-edompaj huasiman apachun mandarca. 

11Mandaj Diospaj arcaca quimsa quillatami, geteo Obed-edompaj huasipi carca. 

Mandaj Diosca Obed-edommanpish, paipaj huasi ucupuramanpish achca allicunatami 

curca. 

Davidca Diospaj arcata Jerusalenman apashcami 
(1 Cr 15.1–16.6) 

12Mandaj Diospaj arca Obed-edompaj huasipi cashcamantaca paipaj familiaman, 

tucui imalla charishcacunapipish achca allicunatami Mandaj Diosca cushca nishpa 

jatun mandaj Davidman huillajpimi paica, Obed-edompaj huasiman rishpa 

cushicuihuan Diospaj arcataca paipaj puebloman aparca. 

13Diospaj arcata apajcuna sujta tatquita purijpimi, Davidca shuj huagrata, huirayashca 

carnerotapish Diosman cushpa huañuchirca. 

14Davidca mandaj Diospaj ñaupajpimi tucui fuerzahuan tushushpa rirca. Paica 

linomanta rurashca efod churanata churashcami carca. 

15Davidpish tucui israelcunapish Mandaj Diospaj arcataca chashna cushicuihuan 

caparinacushpa, trompetacunapi tocashcahuanmi aparcacuna. 

16Mandaj Diospaj arcahuan Davidpaj puebloman chashna ña chayacujpica cashnami 

tucurca: Jatun mandaj Davidca Mandaj Diospaj ñaupajpi jahuata saltashpa tushuihuan 

shamucujtami, Saulpaj ushushi Micalca huasi shuj ventanamanta ricurca. Chaimi 

paipaj shungupica Davidtaca p'iñarca. 

17Davidca ñaupamanmi Mandaj Diospaj arcata churanapajca shuj carpa huasita 

shayachishca carca. Mandaj Diospaj arcata ña chayachishpaca, chaupi huasi ucupi 

maipi chai arcata churanata rurachishcallapitajmi churarca. Chaipimi Davidca Mandaj 

Diosman cushpa tucui rupachinatapish cushpa rupachirca, sumaj causaimantapish 

Mandaj Diosman curca. 

18Davidca Diosman cushpa tucui rupachinatapish cushpa rupachishca q'uipa, sumaj 

causaimantapish Diosman cushca q'uipaca, tucui israelcunataca tucuita Mandaj 

Diospaj shutipimi alli cashca canguichijman nirca. 

19Chai q'uipaca tucui chaipi cajcunaman, tucui tandanacushca israelcunamanmi 

c'aricunamanpish, huarmicunamanpish cada shujman shuj tandahuan, mirga 

aichahuan, chaquichishca uvahuan rurashca shuj tandahuan cararca. Chaimantaca, 

tucuicuna paicunapaj huasicunaman rircallacunami. 

20David, paipaj huasi ucupuracunata alli cashca cachun ninaman tigracujpica, Mical 

huarmi tupanaman llujshishpaca: –¡Israelcunata jatun mandajca, cunanca yallitaj alli 

nishcamari tucushca. Paipajta rurajcunapajta ruraj huarmicunapaj ñaupajpi maijan 

mana pingajcuna shina lluchulla tucushpa tushushpaca ima allitataj rurashcari!– 

nircami. 

21Chaimi Davidca Micaltaca: –Mandaj Diosmari ñucataca cambaj yayatapish, cambaj 

huasi ucupuracunatapish yalli ñucata munashpa pai Mandaj Dios agllashca 

israelcunata jatun mandaj cachun churarca. Chaimi Mandaj Diospaj ñaupajpi chashna 

rurarcani. Chaimanta Mandaj Diospaj ñaupajpica tushushami. 

22Chashna nijpipish cunanta yalli ashtahuan millashcamari tucusha. Cambaj ricuipica 

yanganchishcami casha. Ashtahuanpish can rimacushca ñucapajta ruraj 

huarmicunapaj ñaupajpica paicuna alli nishcami casha– nircami. 

23Saulpaj ushushi Micalca pai huañungacamami, huahuacunataca manataj charirca. 

2 SAMUEL 7 

Taita Diosca Davidtaca alli cashca cachun nishami nishcami 
(1 Cr 17.1-27) 

1Jatun mandaj Davidca, pai rurashca huasipimi mandacurca. Mandaj Diosca, tucui 

muyundij llajtacunapi paita p'iñajcunamantami samachirca. 

2Chaimi jatun mandajca, profeta Natantaca: –Riqui, ñucaca cedro caspicunahuan 

rurashca huasipimari causacuni. Mandaj Diospaj arcaca linsocunahuan shayachishca 

ucullapimari tiyacun– nirca. 

3Chaimi Natanca jatun mandajtaca: –Cambaj shungupi imallata yuyarishcataca chaita 

ruragrilla. Mandaj Diosca canhuanmari– nirca. 

4Chai tutallatajmi Mandaj Diosca Natantaca: 

5“Ñucapajta ruraj Davidpajman rishpa cashna nigri: Mandaj Diosca cashnami nin: 

Canchari ñuca causana huasitaca rurasha ningui. Ashtahuanpish mana canchu 

rurangui. 

6Egiptomanta israelcunata llujshichimui punllamanta cunan punllacamaca 

huasicunapica mana causamushcanichu. Ashtahuanpish ñucapaj carpa huasita 

rurashcacunallapimi purimurcani. 

7Tucui chaicunapi israelcunahuan puricushpaca, paicunataca ima shimicunata mana 

rimashcanichu. Ñuca israelcunata michinaman cachacushpapish, ñucapaj huasita 

cedro caspicunahuan ruraichij nishpa maijanta mana nishcanichu. 

8Ñucapajta ruraj Davidtaca cashna nigri: Tucuita Mandaj Diosca cashnami nin: 

Ovejacunata michishpa, ovejacunapaj corralpi cuidashpa puricujta japishpami, ñuca 

israelcunata mandaj cachun churarcani, 

9chaimantami can maita puricujpipish canhuan carcani. Canta p'iñajcunatapish cambaj 

ñaupajpimi tucuicunata chingachircani. Canmanca jatun shutitami curcani. Cai 

pachapi jatun mandajcuna shinallataj jatun mandaj cachunmi churarcani. 

10Ñuca israelcunapajca shuj llajtatami paicunapajtaj cachun nigrini. Chaipi 

causachunmi paicunataca yurata tarpuj shina churagrini. Chaimantaca pi manataj 

cuyuchingachu. Millaicunapish callari punllapi shina mana llaquichingachu. 

11Juezcunata ñuca churai callari punllamanta cunancamami ñuca israelcunataca 

llaquichircacuna. Tucui canta p'iñajcunamantami cantaca samachisha. Mandaj Diosca 

caitapish canmanca yachaj chayachinmi. Canpica huasitami shayachinga. 

12Cambaj causai tucurijpi, cambaj ñaupa yayacunahuan can samaricujpica, cambaj 

huahua huahuacunapuramantami ñucaca shuj mandajta churasha. Paica cambaj 

aichamantami llujshinga. Paitaca paipaj mandana huiñaipaj cachunmi churasha. 

13Paimi ñuca huasitaca shayachinga. Pai mandashpa tiyanataca ñucami huiñaipaj 

churasha. 

14Ñucaca paipaj yayami casha, paica ñuca churimi canga. Mana allita rurajpica shuj 

runa paipaj churita varahuan llaquichij shinami llaquichisha. Shuj runa paipaj churita 

azotij shinami azotisha. 

15Saulmanta ñuca c'uyaita anchuchishca shinaca ñuca c'uyaitaca paimantaca manataj 

anchuchishachu. Saulta cambaj ñaupajmanta anchuchishca shinapish manataj 

anchuchishachu. 

16Cambaj huasi familiapish, cambaj mandanapish ñuca ñaupajpica huiñaitami canga. 

Can mandashpa tiyanapish mana cuyuchipaj huiñaipajmi canga ninmi ningui” 

nircami. 

17Natanca tucui cai shimicunata, muscuipi shina tucui ricushcacunataca chai 

shinatajmi Davidmanca huillarca. 

18Chashna nijpi, jatun mandaj David yaicushpa, Mandaj Diospaj ñaupajpi 

shayarishpaca: “Ñucata mandaj Mandaj Jatun Dios, ñucaca ¿pitaj caniyari? Ñuca 

huasi familiapish ¿pi cajpitaj ñucanchijtaca caicama pushamunguiyari? 

19Mandaj Jatun Dios cai tucuita rurashcaca cambajca mana achca shinami cashca. 

Chai jahuamari cambajta ruraj ñuca huasi ucupuracuna q'uipa punllacunapi ima shina 

canatapish rimashcangui. Mandaj Jatun Dioslla can rurashcaca mana runacuna 

rurashca shinallachu. 

20¿Davidca cantaca imatataj ashtahuan nishari? Mandaj Jatun Dios, cambajta ruraj 

ñucataca tucuitamari rijsingui. 

21Cai jatun ruranacunataca cambaj shimi nishca shina, cambaj shungu yuyashca shina 

rurashpami cambajta ruraj ñucamanca yachaj chayachishcangui. 

22Chaimantami Mandaj Dioslla tucuicunata yalli jatun nishca cangui. Can shinaca 

shujtajca mana tiyanchu. Can imallata rurashcata ñucanchij uyashca shina shujtaj 

Diosca mana tiyanchu. 

23¿Maijan llajtataj cambaj Israel llajta shinaca tiyanri? Cambaj israelcunallamari cai 

pachapica cambajlla llajtaca tiyan. Cambajlla cachunmi paicunataca huatashcamanta 

llujshichinaman rircangui. Cambaj shutita paicunapi churangapajmi chashna 

rurarcangui. Paicunapaj allita rurangapajmi chashna rurarcangui. Ñucanchij llajtapica 

mancharinacunatami rurarcangui. Cambaj israelcunata c'uyashcamantami 

Egiptomantapish chai shujtaj llajtacunamantapish, paicunapaj dioscunapajmantapish 

llujshichimurcangui. 

24Cambaj israelcunataca canllataj agllashpamari huiñaipaj cambaj cachun 

churarcangui. Mandaj Dioslla canmari paicunapaj Dios cangui. 

25Cunanca Mandaj Dioslla cambajta rurajmanpish, cambaj huahua 

huahuacunamanpish huiñaipaj imallata rurashatajmi nishcataca chaitataj 

pajtachicunguilla. 

26Cambaj shutitaca huiñaita jatunyachicuchunlla. Paicunaca: “Tucuita Mandaj Diosca 

israelcunapaj Diosmi” nichun. Cambajta ruraj Davidpaj huahua huahuacunaca cambaj 

ñaupajpica cambajlla sinchicuna cachun. 

27Canca tucuita Mandaj Dios, israelcunapaj Diosmi cangui. Canllatajmi cambajta 

rurajmanca cambaj huahua huahuacunataca, mandajcuna cachun churasha nishpa 

ñucamanca yachaj chayachichircangui. Chaimantami cambajta ruraj ñucaca cambaj 

ñaupajpi tucui shunguhuan canta mañangapaj fuerzata charini. 

28Mandaj Taita Dios canca Diostajmi cangui. Cambaj shimicunaca mana llullachu. 

Cambajta rurajpaj imallata rurasha nishcaca allimari. 

29Cambajta rurajpaj huahua huahuacunaca huiñaita cambaj ñaupajpi cachun 

paicunataca can alli nichunmi rogani. Cambajta rurajpaj huahua huahuacunapaj can 

Mandaj Taita Dios ima shinallami rurasha nircangui, chai shinallataj can alli 

nishcahuanca huiñaipaj alli nishca cachun” nircami. 

2 SAMUEL 8 

Davidca maijanlla llajtacunata japishcami 
(1 Cr 18.1-13) 

1Chai q'uipaca Davidca filisteocunata mishashpa, Meteg-ama llajtata cutinllataj 

quichujpimi, filisteocunaca Davidpaj ucupi tucurcacuna. 

2Davidca Moabitacunatapish misharcami. Paicunataca huascata pambapi sirichishpa 

medishpami, ishqui huasca jundata medishpaca huañuchirca. Shuj huasca jundata 

medishpaca causachun saquirca. Saquirij moabitacunaca Davidpajta ruraj tucushpami 

tributota cushpa causarcacuna. 

3Davidca Rehobpaj churi Soba llajtata jatun mandaj Hadad-ezertapish chashnallatajmi 

misharca. Chai mandajca Éufrates yacu chai llajtata cutinllataj paipaj cachun 

japinaman rishca cajpimi chashna misharca. 

4Davidca paicunataca caballocunapi tiyarishpa purijcunataca 1.700 runacunatami 

prezu japirca. Chaquillahuan purijcunataca, 20.000 runacunatami prezu japirca. 

Caballocunataca patsaj carrocunata aisanapaj pajtallata saquishpami, caishuj 

caballocunataca tucuicunata garroncunapi p'itirca. 

5Soda llajtata jatun mandaj Hadad-ezerta ayudangapajmi Damascomanta 

siriocunapish shamurcacuna. Chai siriocunatapish Davidca, 22.000 runacunatami 

huañuchirca. 

6Chai q'uipaca Davidca, Siriapi caj Damascopica chapaj soldadocunatami churarca. 

Chaimantami siriocunaca, Davidpaj ucupi tucushpa tributota pagashpa causarcacuna. 

David maipi macanacunaman rijpipish Mandaj Diosca paitaca mishachijllami carca. 

7Davidca, jatun mandaj Hadad-ezerpajta rurajcuna apamushca curi escudocunata 

japishpami Jerusalenman aparca. 

8Jatun mandaj Davidca, Hadad-ezerpaj Beta, Berotai pueblocunamantaca achca 

broncetapishmi japishpa aparca. 

9Hamat pueblota jatun mandaj Toica, Hadad-ezerpaj tucui soldadocunata David 

mishashcata uyashpami, 

10Hadad-ezerhuan macanacushpa David mishashcamanta allitami rurashcangui nishpa 

allillachu cangui nichun paipaj churi Joramtaca Davidpajman cacharca. Joramca 

cullquimanta imalla rurashcacunata, curimanta imalla rurashcacunata, broncemanta 

imalla rurashcacunatapish apashpami Davidpajmanca rirca. Toica Hadad-ezerhuanca 

p'iñanacushcami cashca carca. 

11Chaicunataca jatun mandaj Davidca Mandaj Diospaj ch'icanchishpami, shujtaj 

llajtacuna paipaj ucupi tucushpa cullquita, curita cushcacunata, Diospajlla 

ch'icanchishcahuan tandachishpa churarca. 

12Chaicunaca siriocunapish, moabitacunapish, amonitacunapish, filisteocunapish, 

amalecitacunapish cushcacunami carca. Rehobpaj churi Soba llajtata jatun mandaj 

Hadad-ezerta quichumushcacunapishmi carca. 

13Chashnami Davidca tucuicuna alli nishca tucushpa catirca. Siriocunata mishashpa 

tigracushpaca, 18mil edomitacunatapishmi Cachi tiyan pugru pambapi ñutuchishpa 

shamurca. 

14Davidca Edompica tucuipimi chapaj soldadocunata churarca. Chaimi tucui 

edomitacunaca Davidpaj ucupi tucushpa causarcacuna. Mandaj Diosca David maiman 

rijpipish mishachircallami. 

David churashca mandajcunami 
(2 S 20.23-26; 1 Cr 18.14-17) 

15Davidca tucui israelcunatami mandarca. Paica cashcata ruraj canata, mana pandaj 

canatami pai mandacun tucui llajtapica cuidarca. 

16Sarviapaj churi Joabca soldadocunata mandajmi carca. Ahiludpaj churi Josafatca, 

imalla tucushcacunata quillcajmi carca. 

17Ahitobpaj churi Sadoc, Abiatarpaj churi Ahimelecca curacunami carca. Seraiasca 

jatun mandajpaj quillcajmi carca. 

18Joiadapaj churi Benaiaca cereteocunata, peleteocunata mandajmi carca. Davidpaj 

churicunaca, q'uipa mandajcunami carca. 

2 SAMUEL 9 

Davidca Mefi-bosetpaj allita rurashcami 

1Davidca cashnami nirca: “Saulpaj huasi ucupuracunaca ¿maijan causacunrajchu? 

Jonatanta c'uyashcamanta ñuca paipaj allita rurangapaj” nircami. 

2Chaipica Saulpaj huasi ucupurapajta ruraj Siba shutimi tiyarca. Paitami Davidpajman 

shamuchun cayajpi chai runa shamujpi jatun mandajca: –¿Canchu Siba cangui?– nijpi 

paica: –Cambajta ruraj ñucaca chaimi cani– nirca. 

3Chaimi jatun mandajca: –Saulpaj huasi familiaca ¿manachu maijan causacunraj? 

Paipaj allita rurashpami Taita Dios llaquij cashcataca ricuchisha nini– nijpimi Siba 

runaca jatun mandajtaca: –Jonatanpaj shuj churimi causacunraj. Paica ishqui 

chaquicunataj patojomi– nirca. 

4Chaimi jatun mandajca: –¿Paica maipitaj?– nijpi, Siba runaca jatun mandajtaca: –

Paica Lodebar pueblopi caj Amielpaj churi Maquirpaj huasipimi– nirca. 

5Jatun mandaj David pushanaman cachajpica, Lodebar pueblopi caj Amielpaj churi 

Maquirpaj huasimantami pushamurca. 

6Jonatanpaj churi Saulpaj nieto Mefi-boset Davidpajman chayamushpaca, Davidta alli 

nishcata ricuchingapaj paipaj ñaupajpi cumurijpimi Davidca: –Mefi-boset– nijpi 

paica: –Cambajta ruraj ñucaca caipimi cani– nirca. 

7Chaimi Davidca: –Ama manchaichu, ñucaca cambaj yaya Jonatanpaj c'uyaimantaca, 

cambaj allicunataca ruranatajmi cani. Cambaj abuelo Saúl charishca allpacunatapish 

tucuimi canman tigrachigrini. Canca cambaj tucui causaipimi ñucahuan micushpa 

causangui– nirca. 

8Chaimi Mefi-boset cumurishpaca: –Cambajta ruraj ñucaca can chashna ñucata 

ruranapajca ¿imataj caniyari? Ñucaca huañushca allcu shinallamari cani– nirca. 

9Chaimi jatun mandajca, Saulpajta ruraj Siba runata cayashpaca: –Ñucaca Saulpaj 

tucui imalla charishcacunata paipaj familiacunapaj tucui imalla charishcacunataca, 

cambaj amopaj nietomanmi tucuita tigrachini. 

10Canhuan cambaj churicunahuan, cambajta rurajcunahuanca paipaj allpacunapi 

trabajanguichij. Cambaj amopaj churipaj micunapaj cachun granocunataca tucui 

huaquichingui. Cambaj amopaj churi Mefi-bosetca, paipaj tucui causaipimi ñucahuan 

micushpa causanga– nircami. Siba runaca chunga pichca churicunayuj, ishqui chunga 

paipajta rurajcunayujmi carca. 

11Siba runaca jatun mandajtaca: –Ñuca amo jatun mandaj, cambajta ruraj ñucata 

mandashca shinallataj rurashallami– nirca. Jatun mandajpaj churicuna shinami Mefi-

bosetca, ñuca mezapi ñucahuan micushpa causanga. 

12Mefi-bosetca, Micaía shuti shuj uchilla churitami charirca. Siba runapaj tucui huasi 

familiacunaca tucuicunami Mefi-bosetpajta rurajcuna carca. 

13Mefi-bosetca, jatun mandajhuan micushpa causacushcamanta, ishqui chaquicunataj 

patojo cashcamantami Jerusalenpi causarca. 

2 SAMUEL 10 

Amonitacunata siriocunata David mishashcami 
(1 Cr 19.1-19) 

1Tucui chaicuna q'uipaca, amonitacunata jatun mandajmi huañurca. Pai huañujpica 

paipaj churi Hanunmi mandarca. 

2Chaimi Davidca: “Ñucami Nahaspaj churi Hanunhuanca paipaj yaya ñucahuan alli 

cashca shinallataj paihuanpish llaquishcata ricuchigrini” nishpami, paipaj yaya 

huañushcamanta cushichingapaj Davidca paipajta ruraj maijancunata cacharca. 

Davidpajta rurajcuna amonitacunapajman chayajpica, 

3chai llajtata q'uipa mandajcunaca, paicunata mandaj Hanuntaca: “¿Cambaj yaya 

huañushcamanta canta cushichichunlla Davidca paipajta rurajcunata cachashcatachu 

yuyangui? Manachu Davidca paipajta rurajcunataca cantapish cai pueblocunatapish 

ima shina cashcata ricushpa, q'uipataca tucui chingachingapaj ricushpa tigramuchun 

cachashca canga” nircacuna. 

4Chaimi Hanunca, Davidpajta rurajcunata japishpa, shuj lado barbasta tucui 

raspashpa, churanacunatapish shuj lado uritaca siqui patacama lliquishpa paicunataca 

tigrachishpa cacharca. 

5Chaita Davidman yachaj chayachijpica, paicunaca yallitaj pingaihuan cana cashcata 

yachashpami jatun mandajca maijancunata tupanaman cachashpaca: “Cutinllataj 

barbas huiñangacama Jericopi saquirichij. Barbas huiñajpica tigramunguichijllami” 

ninaman cacharca. 

6Amonitacunaca chaimanta David paicunahuan p'iña cashcata yachashpami, Bet-

rehobpi causaj siriocunata, Sobapi causaj siriocunata chaquillahuan purij 20.000 

runacunata, jatun mandaj Maacapaj 1.000 runacunata, Is-tobpaj 12.000 runacunata 

pagashpa pushamuchun cacharca. 

7Chaicunata David uyashpaca, c'ari c'ari tucui soldadocunahuanmi Joabta cacharca. 

8Amonitacunaca macanacungapaj llujshishpaca paicunapaj puebloman yaicuna 

pungullapimi macanacunalla tucushpa shayarircacuna. Sobamanta caj siriocunapish, 

Rehobmanta cajcunapish, Is-todmanta cajcunapish, Maacamanta cajcunapish shujtaj 

pambapimi shayarircacuna. 

9Joabca ñaupaj ladomantapish, huasha ladomantapish amonitacuna quimimugrijta 

ricushpami, israelcunapuramantaca ashtahuan alli soldadocunata agllashcahuan, 

siriocunahuan macanacungapaj macanacunalla tucushpa shayarirca. 

10Caishuj soldadocunataca amonitacunahuan macanacunallata rurashpa 

shayachishpami, paipaj huauqui Abisaiman cushpa cashna nirca: 

11“Siriocuna ñucata mishagrijpica, can ayudanaman shamungui. Amonitacuna canta 

mishagrijpica, ñucami canta ayudanaman shamusha. 

12Taita Diospaj agllashcacunamanta, ñucanchij pueblomantaca c'ari c'ari cailla, c'ari 

c'ari cashunlla. Mandaj Dios paipaj ima shina alli canapaj rurachunlla” nirca. 

13Joabca, paihuan caj israelcunahuanmi siriocunahuan macanacungapaj 

c'uchuyagrirca. Ashtahuanpish siriocunaca paicunata miticushpa rircallacunami. 

14Amonitacunaca siriocuna miticushpa rijta ricushpaca, paicunapish Abisaita 

miticushpa rishpami, paicunapaj puebloman yaicushpa pacatucurcacuna. Chaita 

ricushpaca Joabca, Amonitacunahuan macanacunata saquishpa Jerusalenman 

tigrarcallami. 

15Siriocunaca, israelcuna paicunata mishajpi pingai tucucunchij nishpami, cutinllataj 

tandanacurcacuna. 

16Hadad-ezer, Éufrates yacu ch'imba ladoman caj siriocunata pushanaman cachajpimi, 

pushanaman rijcunaca Helam puebloman chayarcacuna. Paicunaca paicunata mandaj 

Sobacta pushashcami chayarca. Sobacca Hadad-ezerpaj soldadocunata mandajmi 

carca. 

17Chaita Davidman huillajpica, paica tucui israelcunata tandachishpami Jordán yacuta 

ch'imbashpa Helamman shamurca. Chaipimi siriocunaca macanacunalla tucushpa 

shayarishpa Davidhuan macanacurca. 

18Ashtahuanpish siriocunaca israelcunapaj ñaupajmanta miticushpami callparca. 

Chaipica Davidca 700 carrocunapi caj soldadocunata, caballopi tiyarij 40.000 

soldadocunatapishmi huañuchirca. Soldadocunata mandaj Sobactapish chugrichijpimi, 

paica chaillapitaj huañurca. 

19Hadad-ezerta ayudacuj tucui jatun mandajcunaca chaita ricushpami, ña paicunata 

israelcuna mishashca cashcata yuyarcacuna. Chaimi paicunaca israelcunahuan alli 

tucushpa, paicunapaj ucupi tucurcacuna. Chaimantapachami siriocunaca, 

amonitacunata ayudashpa israelcunahuan macanacunataca mancharcacuna. 

2 SAMUEL 11 

Davidpish Betsabé huarmipish 

1Chai q'uipa huataca cashnami tucurca: Cozicha punllacuna tucurijpi jatun 

mandajcuna macanacuiman llujshina punllacunapimi Davidca Joabtaca paipajta 

rurajcunandij, tucui israelcunandij cachajpi amonitacunata ñutuchishca q'uipaca, Rabá 

pueblo muyundijpi shayarircacuna. Davidca Jerusalenllapitajmi saquirirca. 

2Shuj punlla ña chishiyacujpimi Davidca, paipaj camamanta jatarishpa, pai 

mandashpa tiyana huasi jahuata pambajllata rurashcapi puricushpa, shuj huarmi 

armacujta ricurca. Chai huarmica sumajmi carca. 

3Chai huarmi pi cashcata David tapunaman cachajpi tapumujcunaca: “Chai huarmica 

Eliampaj ushushi Betsabé, heteo Uriaspaj huarmimi cashca” nishpami huillarcacuna. 

4Davidca huillashpa purijcunata chai huarmita pushanaman cachajpimi paicuna 

pushamujpi Davidca, chai huarmihuan chayarinacurca. Chai q'uipaca chai huarmica 

paipaj huasiman rircallami. Paica quilla ungüi pararishca q'uipa mapa illajlla cangapaj 

maillarishcami carca. 

5Chai huarmica chichu saquirishpami, David yachachun: “Chichumari cani” nishpa 

huillanaman cacharca. 

6Chaimi Davidca: “Heteo Uriasta ñucapajman cachai” nishpa Joabman huillachun 

cacharca. Joabca Uriastaca Davidpajmanmi cacharca. 

7Urías paipajman ña chayajpica Davidca: Joab ima shina cashcata, soldadocunapish 

ima shina cashcata, macanacuipish ña imapi cashcatami tapurca. 

8Chai q'uipami Davidca Uriastaca: “Cambaj huasiman rishpa chaquicunata maillagri” 

nirca. Jatun mandajpaj huasimanta Urías llujshishpa rigrijpica, jatun mandaj micuna 

sumaj micunatami convidashpa cacharca. 

9Uriasca paipaj huasimanca mana rircachu. Jatun mandajpaj huasi pungullapitajmi 

paipaj amo Davidpajta rurajcunahuan dormirca. 

10Uriasca mana paipaj huasiman rishcachu nishpami Davidman yachaj 

chayachircacuna. Chaimi Davidca: –Canca carumanta shamushca cashca jahuaca, 

¿ima nishpataj mana cambaj huasiman rircangui?– nishpa tapurca. 

11Chaimi Uriasca Davidtaca: –Diospaj arcapish, israelcunapish, judacunapish carpa 

huasicunallapimi tiyacuncuna. Ñuca amo Joabpish, can jatun mandajpajta 

rurajcunapish pamballapimi dormicuncuna. Chashna cashca jahuaca ñucallachu ñuca 

huasiman rishpa alli micushpa, ubyashpa, ñuca huarmihuan dorminaman risha. Can 

jatun mandajpaj ñaupajpimi nini, chaitaca manataj rurashachu– nirca. 

12Chaimi Davidca Uriastaca: –Cunanhuan caipi saquiri, cayaca cachashallami– nijpi 

Uriasca cayandij punllacama Jerusalenpi saquirirca. 

13Uriastaca Davidca paihuan micuchun machangacama paihuan ubyachunmi cayarca. 

Chai chishipish paipaj amopajta rurajcunahuanmi, pai dorminallapitaj dorminaman 

rirca. Paipaj huasimanca manataj rircachu. 

14Cayandij tutamantaca Davidca Joabpaj shuj quillcata quillcashpami chai quillcataca 

Uriasllamantaj cacharca. 

15Chai quillcapica: “Uriastaca ashtahuan sinchita macanacuna puntapi churashpa, 

paillata saquishpa huashaman tigraichij, chai macanacuipi chugririshpa huañuchun” 

nircami. 

16Chaimi Joabca, chai pueblo muyundijpi macanacungapaj shayachicushpaca, 

Uriastaca ashtahuan c'ari c'ari macanacujcuna shayacunpi churarca. 

17Chai pueblopi causajcuna macanacunaman llujshishpa, Joabhuan macanacujpimi 

Davidpajta rurajpaj maijan soldadocunapish chaipi huañurca. Heteo Uriaspish 

huañurcami. 

18Chashna rurashpaca Joabca, chai macanacui ima shinalla cashcatami Davidman 

huillaj cacharca. 

19Chai huillashpa purijta huillanaman cachacushpaca: “Cai macanacuipi ima shinalla 

cashcata tucui huillajpi, 

20jatun mandaj p'iñarishpa cashna tapungachari: Macanacungapajca chai pueblomanca 

¿ima nishpataj yallitaj c'uchuyarcanguichij? Manachu yacharcanguichij paicunaca 

chai pirca jahuamanta imatapish shitashpa huañuchina cashcataca ningachari. 

21Jerobaalpaj churi Abimelectaca ¿Pitaj huañuchirca? ¿Manachu shuj huarmilla pirca 

jahuamanta cutana molino mirga rumita shitashpa huañuchirca? Tebes pueblopica 

pircaman yalli c'uchuyashcamantami chashna huañurca. Chashna cana cashcamanta 

¿imapajtaj pircamanca yalli c'uchuyarcanguichij? ningachari. Shina nijpi canca: 

Cambajta ruraj heteo Uriaspishmari huañun ningui” nircami. 

22Chai huillashpa purij rishpa Davidpajman chayashpaca, Joab imallata huillanaman 

cachashcatami tucuita huillarca. 

23Huillashpa purijca Davidmanca: –Ñucanchijta mishacuj shinami tucurcacuna. 

Chashna cajpipish ñucanchijmari paicunataca mishashpa, puebloman yaicuna 

pungucama tigrachishpa cacharcanchij. 

24Chashna cajpipish flechata shitajcunamari pirca jahuamanta cambajta rurajcunata 

flechacunahuan shitarcacuna. Chaimari can jatun mandajpajta ruraj maijancunaca 

huañuncuna. Cambajta ruraj heteo Uriaspishmi huañun– nircami. 

25Chaimi Davidca huillashpa purijtaca: –Joabmanca cashna ningui: Chashna 

tucushcamantaca ama yallitaj llaquirichu. Chashnallatajmi espadaca huaquinpica 

shujta perdichin, huaquinpica shujta mishachin. Canca ashtahuan c'ari c'ari tucushpa 

chai pueblopi causajcunataca paicuna chailla ningacama macanacunguilla ninmi 

ningui. Canpish ashtahuan animachilla– nishpami cacharca. 

26Uriaspaj huarmica paipaj cusa huañushcata yachashpaca, huañushcamanta llaquilla 

cana cashca shinallataj llaquillami carca. 

27Llaquilla cana punllacuna ña tucurijpica, Davidca chai huarmita paipaj huasiman 

pushamuchun cachajpimi paipaj huasiman pushamurcacuna. Chai huarmica Davidpaj 

huarmimi tucurca. Paica Davidpajtaca, shuj c'ari huahuatami huacharca. David 

chashna rurashcaca, Mandaj Diospajca manataj pai munashcachu carca. 

2 SAMUEL 12 

Davidta Natán rimashcami 

1Mandaj Dios Natanta Davidpajman cachajpimi paipajman shamushpaca: –Shuj 

pueblopimi ishqui runacuna causarca. Paicunaca shujca achcata charij, caishujca 

huajchami carca. 

2Chai achcata charijca achca ovejacunayuj, huagracunayujmi carca. 

3Chai huajcha runaca shuj ovejallatami charirca. Paillataj randishpami huiñachishca 

carca. Chaimi paihuan huiñashpa, paipaj huahuacunahuanpish tandalla, paipaj 

micunallatataj micuj carca, paipaj vasollamantataj ubyaj carca, paipaj rigrapimi 

dormichij carca. Paipaj quiquin ushushita shinami charij carca. 

4Chai charij runapajmanca carumanta pasacuj shuj runami chayarca. Chai runaman 

carangapajca paipaj ovejata, paipaj vacataca mana huañuchishpa carasha nishpami, 

chai huajcha runapaj shujlla ovejata japishpa huañuchishpa yanushpa cararca– 

nircami. 

5Chaimi Davidca nina sindirij shina chai charij runahuan p'iñarishpa Natantaca: –

¡Mandaj Diosca causajmi, chashna ruraj runaca huañunatajmi can! 

6Chai huajcha runata mana llaquishpa, paipaj ovejata huañuchishcamantaca, chai 

charij runaca chuscu cutinhuanmi cutichina can– nirca. 

7Chaimi Natanca Davidtaca: –¡Chai runa shinaca canllatajmari cangui! Israelcunata 

Mandaj Diosca cashnami nin: Ñucami cantaca israelcunata jatun mandaj cachun 

churarcani. Saulpaj maquimantapish cantaca ñucami quishpichircani. 

8Cambaj amopaj huasitapish paipaj huarmicunatapish, cambaj maquipimi churarcani. 

Israelcunatapish, judacunatapish mandachunmi churarcani. Chai cushcacuna ashalla 

cashca cajpipish, ñucallatajmi ashtahuan imatapish cuiman carcani. 

9Mandaj Diospaj ñaupajpi millaita rurashpa ¿ima nishpataj paipaj shimitaca, 

manapish ima cashcata shina rurarcanguiyari? Heteo Uriasta espadapi 

huañuchishpami, paipaj huarmitaca cambaj cachun japircangui. Paitaca 

amonitacunapaj espadapi huañuchunmi cacharcangui. 

10Heteo Uriaspaj huarmita cambaj huarmi cachun japinga raiculla ñucata yangapi 

churashcamantaca, cunanmantapacha cambaj huasi ucupurapica espadahuan llaquica 

manataj illangachu. 

11Ñuca Mandaj Diostajmi cashna nini: Cambaj quiquin huasi ucupurallamantatajmi 

canta llaquichichunca jatarichisha. Cambaj huarmicunataca quichushpami cambaj 

huasi ucupurallamantaj cujpi can ricucuita punlla luzpi chayaringa. 

12Canca pacallapimi chashna rurarcangui, ashtahuanpish ñucaca tucui israelcuna 

ricucunpi punlla luzmi chashna rurachisha ninmi nigri– nircami. 

13Shina nijpimi Davidca Natantaca: –Mandaj Diosta p'iñachishpamari juchallishcani– 

nijpi Natanpish Davidtaca: –Mandaj Diosca cambaj juchataca, ñami anchuchin mana 

huañunguichu. 

14Mandaj Diosta p'iñajcunaman paita c'amichishcamantaca huacharishca cambaj 

huahuaca huañungatajmi– nircami. 

15Natanca paipaj huasiman tigrarcallami. Mandaj Diosca Uriaspaj huarmi Davidpajta 

huachashca huahuatami unguchishpa anchayachishpa huañunallata rurarca. 

16Chaimi Davidca chai huahuamanta Diosta mañarca, ayunarca. Huasiman 

yaicushpaca tutapish pamballapimi sirishpa pacarirca. 

17Paipaj huasipi causaj cunaj yuyajcunaca pambamanta jatarichingapajmi 

Davidpajman rirca. Paica mana jatarisha nircachu. Paicuna micui nijpipish mana 

micurcachu. 

18Canchis punllapica chai huahuaca huañurcami. Davidpajta rurajcunaca, huahua 

huañushcata paiman yachaj chayachinataca mancharcacunami. “Huahua manaraj 

huañujpi ñucanchij paita imallatapish nishun nijpipish paica mana uyasha nircachu. 

Cunancarin huahuaca huañunmari nishpa huillajpicarin imapish tucungallatajmari” 

nishpami paicunapuralla ninacushpa mana huillashun nircacuna. 

19Davidca, paipajta rurajcuna paicunapuralla parlanacucujta ricushpami, huahuaca 

ñami huañushca yuyachin nishpa Davidca paipajta rurajcunataca: –¿Huahuachu 

huañun?– nijpi paicunaca: –Ari, huañunmi– nircacuna. 

20Chaimi Davidca, pambamanta jatarishpa armashpa mishquijllata ashnacujcunahuan 

churarishpa, shujtaj churanata churarishpa Mandaj Diospaj huasiman yaicushpa, paita 

adorarca. Chai q'uipaca paipaj huasiman shamushpa, micunata mañajpi micunata 

cujpica micurcami. 

21Chaipimi paipajta rurajcunaca: –¿Imatataj ruranguichu imamí? Huahua manaraj 

huañujpica ayunashpamari huacacurcanguilla. Huahua huañujpirajchu, cunanca 

jatarishpa micungui imamí– nircacuna. 

22Shina nijpimi Davidca: –Huahua manaraj huañujpica Taita Diosca ñucata 

llaquishpa, huahuata alliyachingapishchari nishpami ayunashpa huacacurcanilla. 

23Cunanca ñamari huañushca, tigrachimui tucuna cashpatajmari ayunacushallari. 

Paica ña mana tigramungachu ashtahuanpish ñucami paipajman risha– nircami. 

Salomón huacharishcami 

24Davidca, paipaj huarmi Betsabetaca cushichircami. Paipaj huarmi Betsabepajman 

rishpaca paihuanmi chayarinacurca. Chaimi Davidpajtaca shuj c'ari huahuata 

huacharca. Paitaca, Salomón shutitami shutichirca. Mandaj Diosca chai huahuata 

c'uyacushcataca, 

25profeta Natanta Davidman huillanaman cachashpami yachaj chayachirca. Chai 

huahuataca Mandaj Dios nishcata uyashpami Jedidías shutita shutichirca. 

Rabá pueblota David japishcami 
(1 Cr 20.1-3) 

26Joabca Amón llajtapi caj Rabapi causajcunahuan macanacushpami jatun mandaj 

mandashpa tiyana pueblota japirca. 

27Joabca Davidmanca: “Rabá pueblotami muyujta shayarishpa chai pueblopaj 

yacucunatapish ña japini. 

28Cai pueblotaca ñuca japishca nishpa ñuca shuti chai pueblopi ama tiyachun, 

canhuan saquirijcunata tandachishpa cai pueblo c'uchupi carpa huasicunata 

shayachishpa can japinaman shamui” nishpa huillachunmi huillajcunata cacharca. 

29Chaimi Davidca paihuan chaipi saquirishcacunata tucuita tandachishpa Rabaman 

rishpa, paicunahuan macanacushpa chai pueblotaca pai japirca. 

30Chai pueblota jatun mandajpajtaca coronatami quichurca. Chai coronaca shuj 

talento curitami pezarca. Sumaj rumicunahuan churashcami carca. Chaitaca Davidpaj 

umapimi churachirca. Chai pueblomantaca achca charinacunatapishmi llujshichirca. 

31Chai pueblopi causajcunatapish llujshichishpami, sierracunahuan, trillana 

fierrocunahuan, fierro hachacunahuan trabajachun churarca. Ladrillocunata cusana 

hornocunapi trabajachunpishmi churarca. Amón llajtapi tiyaj tucui pueblocunapi 

causajcunatapish chashnallataj rurachunmi churarca. Chashna rurashpaca Davidca 

tucui israelcunandij Jerusalenman tigrarcallami. 

2 SAMUEL 13 

Amnonca Tamarta japirishcami 

1Chai q'uipaca cashnami tucurca: Davidpaj churi Absalonca, Tamar shuti sumaj ñahui 

shuj panitami charirca. Paitaca Davidpaj churi Amnonmi yallitaj munarca. 

2Tamartaca c'arihuan manaraj chayarinacushca cajpi imata mana rurai tucushpami, 

Amnoca paipaj panita yallitaj munashcamantaca chai yuyailla tucushpa ungurca. 

3Amnonca paihuan alli apanacuj Jonadab runatami charirca. Jonadabpaj yayaca 

Davidpaj huauqui Simeami carca. Jonadabca, yachaj tucushca umaj runami carca. 

4Paimi Amnontaca: –Jatun mandajpaj churi ¿ima nishpataj punllanta ashtahuan 

ashtahuan irquiyashpa caticungui? ¿Manachu ñucaman huillai tucungui?– nijpi 

Amnonca: –Ñuca huauqui Absalonpaj pani Tamartamari yallitaj c'uyani– nirca. 

5Shina nijpimi Jonadabca: –Canca ungushca tucushpa camapi siriri. Cambaj yaya 

canta ricunaman shamujpica: Micunata yanushpa carachun ñuca pani Tamarta caiman 

cachapai. Ñuca ñaupajpitaj imata cashpapish yanushpa paipaj maquihuantaj carajpi 

micushapishchari ningui– nircami. 

6Chaimi Amnonca ungushca tucushpa camapi siririrca. Jatun mandaj paita ricunaman 

rijpica Amnonca: –Ñuca pani Tamar caiman shamuchunmi rogani. Pai ñuca ñaupajpi 

ishqui tortillata rurajpi paipaj maquimanta micungapaj– nirca. 

7Davidca Tamartaca: –Cambaj turi Amnonpaj huasiman rishpa, micunata caragri– 

nishpa huillachunmi Tamarpaj huasiman huillajta cacharca. 

8Tamarca paipaj turi Amnopaj huasiman rishpa, pai maipi siricunman chayashpaca, 

cutata japishpa chapushpami, paipaj ñaupajpi tortillacunata rurashpa cusarca. 

9Chaipimi sartenmanta tortillacunata llujshichishpa Amnonpaj ñaupajpi churarca. 

Amnonca mana micusha nishpami, ashtahuanpish tucui chai ucupi cajcunataca 

canllaman llujshichun mandajpi tucuicuna canllaman llujshircacuna. 

10Chaimi Amnonca Tamartaca: –Micunataca ñuca dormina ucuman apamui chaipi 

cambaj maquimanta japishpa micungapaj– nijpi Tamarca tortillacuna cusashcataca 

paipaj turi Amnón dormina ucuman aparca. 

11Micunata paiman cungapaj c'uchuyagrijpica paica Tamarta japishpaca: –Ñuca 

paniculla shamui, ñucahuan siririshun– nircami. 

12Shina nijpi Tamarca: –Ñuca turiculla, mana chaitaca rurashachu. Ñucataca ama 

llaquichichu. Israelpurapica chashnaca manataj ruranachu. Chashna millanayajtaca 

amataj ruraichu. 

13Can chashna ñucata llaquichijpica, ¿maipitaj ima tucugrishari? Canpish 

israelcunapurapica chai runaca yallitaj millai nishcami tucungui. Can ñucahuan 

cazarasha nishpaca, jatun mandajhuanraj rimagripai, paica mana jarcangachu– 

nircami. 

14Amnonca mana uyasha nircachu. Paica Tamarta yalli fuerzayuj cashcamantami, 

japishcahuan aisashpa paihuan siririrca. 

15Amnonca, chai q'uipaca yallitajmi p'iñanachirca. Ñaupaman munacushcata maihuan 

yallita p'iñanachishpami manataj ricunachirca. Chaimi Amnonca: –Jatari caimanta ri– 

nirca. 

16Shina nijpi Tamarca: –¿Ima nishpataj llujshichishpa cachasha ningui? Ñucata 

llujshichishpa cachashpacarin, ñucahuan siririshpa mana allita rurashcatapish yalli 

mana allitamari rurangui– nijpipish, Amnonca mana uyasha nishpami, 

17paipajta rurajta cayashpaca: –¡Cai huarmita canllaman llujshichishcahuan punguta 

huichcai!– nirca. 

18Tamarca murujlla churanata churashcami carca. Jatun mandajpaj manaraj c'arihuan 

chayarinacushca ushushicuna churarij shinallataj churarishcami carca. Amnonpajta 

rurajca Tamarta llujshichishcahuanmi punguta huichcarca. 

19Tamarca ushpata japishpami paipaj umapi shitarirca. Murujlla churanata 

churarishcatapish lliquirishpami, paipaj uma jahuapi maquicunata churashpa 

caparirishpa rirca. 

20Chaimi paipaj turi Absalonca: –¿Cambaj turi Amnonchu canhuan siririrca? Cambaj 

turillatajmi, upalla cailla panicu. Chaimantaca cambaj shungupi ama yallitaj llaquilla 

caichu– nirca. Tamarca nunca mana cushicuihuan caipajmi, paipaj turi Absalonpaj 

huasipi saquirirca. 

21Jatun mandaj Davidca tucui chaicunata uyashpaca, achcatami p'iñarirca. 

22Absalonca, paipaj huauqui Amnón paipaj pani Tamarta chashna llaquichishcamanta 

p'iña cashpapish, Amnontaca allitami rurashcangui mana nircachu. Mana allitami 

rurashcangui mana nircachu. 

Absalonca Amnonta huañuchishpa miticushcami 

23Ña ishqui huata q'uipaca Absalonca, Efraín pueblo c'uchullapi caj Baal-hazorpimi 

paipaj ovejacunata rutuchicurca. Chai micuimanmi Absalonca jatun mandajpaj 

churicunataca tucuicunata cayarca. 

24Jatun mandajpajman Absalón shamushpaca: –Cambajta ruraj ñucaca cunanmari 

ñuca ovejacunata rutuchicuni. Can jatun mandajtaca, tucui cambajta rurajcunandij 

cambajta ruraj ñucapajman shamuchunmi rogani– nircami. 

25Chaimi jatun mandajca Absalontaca: –Mana huahua, imata ruranacuna cambaj ama 

yalli cachun mana tucuicuna rinachu canchij– nirca. Absalón rinatajmi cangui 

nicujpipish, jatun mandajca manataj risha nishpami, cambaj jatun micuipica Dios alli 

pushashca cachun nirca. 

26Chaimi Absalonca: –Shinashpaca ñuca huauqui Amnontaca ñucanchijhuan richunmi 

rogani– nijpi jatun mandajca: –Amnontaca ¿imapajtaj canhuan richun ninguiyari?– 

nirca. 

27Absalón pushashataj nishpa manataj uyajpimi jatun mandajca Amnontapish, tucui 

caishuj churicunatapish paihuan richun saquirca. 

28Absalonca paipajta rurajcunataca: “Amnón ña vinohuan macharishpa paipaj 

shungupi cushicuihuan cajtaca alli chaparanguichij. Ña paita ñuca huañuchichij 

nijpica huañuchinguichijlla. Ñuca mandashca cashcamanta ama manchanguichijchu. 

Tucui fuerzahuan c'ari c'ari canguichij” nishpami rogashpa mandashca carca. 

29Absalonpajta rurajcunaca pai mandashca shinallatajmi Amnontaca rurarcacuna. 

Chaimi, jatun mandajpaj churicunaca tucuicuna jatarishcahuan paicunapaj quiquin 

mulacunapi tiyarishcahuan callpashpa miticugrircacuna. 

30Davidpaj churicuna ñanpiraj cajpimi: “Absalonca jatun mandajpaj churicunataca 

tucuicunatami huañuchishca shujllapish mana saquirishcachu” nishca Davidmanca 

uyarishca carca. 

31Davidca jatarishcahuanmi paipaj churarishcacunata lliquirishcahuan pambapi 

siririrca. Chaipi paihuan caj paipajta rurajcunapish paicunapaj churarishcacunatami 

lliquirircacuna. 

32Davidpaj huauqui Simeapaj churi Jonadabmi: –Ñuca amito, jatun mandajpaj tucui 

churicunata huañuchishca canataca ama yuyaichu. Amnonllatami huañuchishca 

canga. Paitaca Absalonmari paipaj pani Tamarta japirishpa llaquichishca 

punllamantapacha huañuchinata yuyacurca. 

33Chaimanta jatun mandaj ñuca amito, chashna nishcacuna chashnataj cana 

cashcataca cambaj shungupica amataj crichu. Jatun mandajpaj tucui churicuna 

huañushca canataca ama yuyaichu. Amnonllamari huañushca canga– nirca. 

34Absalonca miticushpami rirca. Chai q'uipaca chapashpa shayacuj moso huichilla 

ricushpaca, achca gentecuna paipaj huasha ladoman caj urcu c'uchu ñanta 

shamucujtami ricurca. 

35Jonadabca jatun mandajtaca: –Jatun mandajpaj churicunaca cambajta ruraj nishca 

shinallatajmi shamucuncuna– nircami. 

36Pai tucui rimancami jatun mandajpaj churicunaca chayamushpa caparishpa 

huacarcacuna. Jatun mandajpish, paipajta rurajcunapish yallitaj llaquirishpami jatunta 

huacarcacuna. 

37Absalonca, miticushpa rishpami Gesur pueblota jatun mandaj Amiudpaj churi 

Talmaipajman rirca. Davidca paipaj churimantaca huacacurcallami. 

38Absalonca Gesur puebloman chashna miticushpa rishpaca, quimsa huatatami 

chaipica carca. 

39Amnón huañushcata cungarishpa ña cushilla cashpaca, jatun mandaj Davidca 

Absalonta ricunaihuanmi carca. 

2 SAMUEL 14 

Joabca Absalontaca tigrachishpa pushamunata yuyashcami 

1Sarviapaj churi Joabca, jatun mandaj David Absalonta yallitaj ricunaihuan 

cashcatami yacharca. 

2Joabca yachaj tucushca shuj huarmita Tecoamanta pushamuchishpami chai 

huarmitaca: “Huañushcamanta churarinata churarishpa huañushcamanta llaquilla caj 

shina tucui. Mishquijllata ashnacujhuanpish ama churaringui. Maijan huañushcamanta 

achca huatacunata llaquilla cashca huarmi shina tucui. 

3Chashna tucushpa jatun mandajpajman yaicushpa ricurigrichunmi rogani. Chaipica 

caicunata cashna ningui” nishpami Joabca chai huarmitaca jatun mandajpaj ñaupajpi 

imallata nina cashcataca cutin cutin yachachishpa cacharca. 

4Tecoamanta caj huarmi jatun mandajpajman yaicushpaca, paita alli nishcata 

ricuchingapaj pambaman tupajta cumurishpami: –¡Jatun mandajlla, ñucata 

ayudahuai!– nirca. 

5Chaimi jatun mandajca: –¿Imataj tucungui?– nijpi, chai huarmica: –Ñuca cusaca 

huañurcami. Ñucaca viudamari cani. 

6Cambajta ruraj ñucaca ishqui churicunatami charircani. Chagrapi paicunapura 

p'iñanacushpa macanacushpami, pi mana ch'ichanchij tiyajpi shujca caishujta 

huañuchishca. 

7Cambajta ruraj ñucataca tucui ñuca familiacuna ñucata p'iñashpa jatarishpami, 

huauquita huañuchishcamanta paitapish huañuchingapaj huauquita huañuchijta 

ñucanchijman cui. Imalla charishcata japina cashcata japij canamantapish 

anchuchishun nicuncuna. Paicuna chashna rurashpaca rupacuj carbonta huañuchij 

shinami, ñuca cusapaj huahua huahuacuna tiyanata chingachishpa, ñuca cusapaj 

shutita chingachinga– nircami. 

8Chaimi jatun mandajca chai huarmitaca: –Cambaj huasiman rilla, canta ama 

llaquichichun ñami mandagrini– nirca. 

9Shina nijpipish, Tecoamanta caj huarmica jatun mandajtaca: –Jatun mandaj ñuca 

amito, imapish mana allica, ñuca jahua ñuca yayapaj huasi familia jahua cachun. 

Ashtahuanpish jatun mandaj, pai mandashpa tiyanaca ima juchachina illaj cachun– 

nircami. 

10Chaimi jatun mandajca: –Canta p'iñashpa rimajtaca ñucapajman pushamui. Cantaca 

mana ashtahuan p'iñachingachu– nirca. 

11Shina nijpipish chai huarmica: –Huañuchishcamanta huañuchishpa ama ashtahuan 

millaita rurashpa, ñuca churita ama chingachichun cambaj Mandaj Diosta 

mañachunmi rogani– nijpimi jatun mandajca: –Mandaj Diosca causajmi, cambaj 

churipaj uma ajchaca shujllapish pambamanca mana urmangachu– nirca. 

12Chaimi chai huarmica: –Ñuca amo jatun mandajlla, shuj shimillahuan cambajta 

ruraj ñuca rimachun saquichunmi rogani– nijpi jatun mandajca: –Rimailla– nirca. 

13Shina nijpi chai huarmica: –¿Ima nishpataj Diospaj agllashcacunata llaquichingapaj 

chashna yuyarircangui? Jatun mandaj chashna chai shimicunata rimashpaca, pai 

juchachishca canapajllatajmari chashna rimarin. Llajtamanta llujshichishpa 

cachashcata llajtaman tigrachun mana saquishpami chashna ruran. 

14Allpapi yacu tallirijpica, pi mana tandai tucunchu. Chashnallatajmi tucuicuna 

huañunataj canchij. Shina cajpipish Taita Diosca pita mana causaita quichunllachu. 

Ashtahuanpish llajtamanta llujshichishpa cachashcatapish paimanta ama ashtahuan 

caruyachun tigrachimunatami munan. 

15Tucuicuna ñucata manchachicujpimi ñuca amo jatun mandajtaca cai shimicunata 

ningapaj shamurcani. Caicunata cambajta ruraj huarmi mañashcata jatun mandajca 

uyashpa rurangapishchari nishpami shamurcani. 

16Ñucatapish ñuca churitapish Dios cushca llajtamanta ishquindijta chingachisha nicuj 

runapaj maquimanta, cambajta ruraj huarmi mañashcata uyashpa jatun mandajca 

quishpichingatajmi ninimi. 

17Cambajta ruraj ñucaca cashnapish ninimi: “Jatun mandaj ñuca amo ñuca 

mañashcata uyashpa ñucata cushichingami. Jatun mandaj ñuca amoca Diospaj ángel 

shina allitapish, mana allitapish alli ricushpa allichijmi. Chaimanta Mandaj Diosca 

canhuan cachun ninimi” nircami. 

18Chaimi Davidca chai huarmitaca: –Ñucami canta tapugrini. Chaitaca imata ama 

pacashpa chaitataj huillachunmi rogani– nijpi chai huarmica: –Tapuilla jatun mandaj 

ñuca amito– nirca. 

19Shina nijpi jatun mandajca: –Caicunataca ¿manachu Joabllataj yachachishpa 

cachajpi cashna nicungui?– nijpimi chai huarmica: –Jatun mandaj ñuca amo canca 

causacunguimi. Jatun mandaj ñuca amo nishcacunaca, ni alli ladoman ni lluqui 

ladoman mana pandachu. Cambajta ruraj Joabtajmari tucui caicunataca cutin cutin 

rimachishpa alli yachachishpa cambajta ruraj huarmitaca cambajman cacharca. 

20Can jatun mandajpaj yuyaita shujtajyachingapajmi cambajta ruraj Joabca chashna 

rurashpa cacharca. Cai pachapi ima tucucujta yachaj chayangapajca, ñuca amoca 

Diospaj ángel shina yachajmari cangui– nircami. 

21Chaimi jatun mandajca Joabtaca: –Ñucatajmi caitaca ruragrini. Cunanca ri, Absalón 

huambrata tigrachimugri– nirca. 

22Shina nijpi Joabca jatun mandajta, alli nishcata ricuchingapajmi pambaman tupajta 

cumurirca. Taita Dios allicunata cuchun nishpaca: –Cambajta ruraj ñucaca cambaj 

ñaupajpi alli ricurishcatami yachani. Jatun mandaj ñuca amoca cambajta ruraj ñuca, 

ima nishcatami rurashcangui– nircami. 

23Joabca jatarishcahuan rishpami, Absalontaca Gesur pueblomanta Jerusalenman 

pushanaman rirca. 

24Jatun mandajca Absalontaca: “Ñuca ñahuita ama ricuchun paipaj huasiman richun” 

nishpa huillachijpimi Absalonca jatun mandajpaj ñahuita mana ricushpa paipaj 

huasiman tigrarca. 

25Tucui Israelpica Absalón shina sumaj runaca mana tiyarcachu. Paica chaquimanta 

umacama ima mana allica mana carcachu. 

26Absalonca paipaj uma ajchataca yallitaj llashajllapimi, huata tucuripi huata tucuripi 

rutuchij carca. Chai ajchata jatun mandajpaj pezanapi pezajpica, ishqui kilo shinatami 

pezarca. 

27Absalonca quimsa churita, Tamar shuti shuj ushushitami charirca. Tamarca sumaj 

ñahui huarmimi carca. 

28Absalonca Jerusalenpi ishqui huatacunata cashpapish jatun mandajpaj ñahuitaca 

mana ricurcachu. 

29Absalonca jatun mandajpajman cachangapaj Joabta cayanaman cachajpica, paica 

mana shamusha nircachu. Absalón cutin cayanaman cachajpipish, Joabca mana 

shamusha nircachu. 

30Absalonca paipajta rurajcunataca: –Joabpaj chagraca ñuca chagra c'uchullapimari, 

paica chaipimi cebada chagrata charin. Chaiman rishpa ninata japichigrichij– nijpimi 

Absalonpajta rurajcunaca, Joabpaj chagrapi ninata japichinaman rircacuna. 

31Chaimi Joabca jatarishcahuan Absalonpaj huasiman rishpaca: –Cambajta 

rurajcunaca ¿ima nishpataj ñuca chagrapi ninata japichincunari?– nijpi, 

32Absalonca: –Ñucaca cantaca jatun mandajpajman rishpa cashna nichunmi cayaj 

cacharcani. Jatun mandaj: “¿Imapajtaj ñucataca Gesur pueblomanta pushanaman 

cacharcangui? Cashnalla canapaj randica ñucapajca chaillapitaj canami alli canman 

carca. Jatun mandajpaj ñahuitatajmi ricusha nini. Ñucapi ima mana alli tiyajpica 

huañuchi” ninmi nichunmi cantaca paipajman cachasha nircani– nircami. 

33Chaimi Joabca, jatun mandajpajman rishpa chaita yachaj chayachirca. Jatun 

mandajca Absalonta cayachijpi paica jatun mandajpajman shamushpami paipaj 

ñaupajpi pambaman tupajta cumurijpi jatun mandajca Absalontaca mucharca. 

2 SAMUEL 15 

Absalonca paipaj yaya Davidta quichushpa jatun mandaj tucusha yuyashcami 

1Chai q'uipaca cashnami tucurca: Absalonca carrocunayuj, caballocunayujmi tucurca. 

Paita ñaupashpa purij 50 runacunatapishmi charirca. 

2Absalonca utca jatarishpami, puebloman yaicuna pungu c'uchupi shayarishpa, cashna 

ruraj carca. Maijancuna p'iñanacushcamanta jatun mandaj allichichun paipajman 

shamujcunataca cayashpami: “¿Maijan pueblomantataj cangui?” nishpa tapuj chai 

shamujca: “Cambajta ruraj ñucaca Israelpaj aillucunamanta shuj aillumantami cani” 

nijmi carca. 

3Chaimi Absalonca: “Canca cashcata rurachun allitatajmari mañanaman 

shamucungui. Ashtahuanpish jatun mandajpajman chayajpimari chaita allichijca pi 

mana tiyan” nijmi carca. 

4Absalonca: “Cai llajtapi juez cachun ñucata churajpirajchari p'iñanacuicunata 

llaquicunata allichichun nishpa ñucapajman tucui shamujtaca, ima shina cashcatataj 

rurashpa allichiman” nijpishmi carca. 

5Maijanpish allillachu cangui nishpa paipajman c'uchuyashpa paipaj ñaupajpi 

cumurijpica, maquita chutashpa jatarichishpami muchaj carca. 

6Llaquicunata allichichun nishpa jatun mandajman shamujcunataca, tucui 

israelcunatami chashna ruraj carca. Chashnami Absalonca tucui israelcunapaj 

shunguta shuhuaj carca. 

7Ña chuscu huata tucujpimi, Absalonca jatun mandajtaca: –Ñucami Mandaj Diosman 

cuna tucushcata cusha nini. Chaitaca Hebronpi cugringapaj cachachunmi rogani. 

8Cambajta ruraj ñucaca Siria llajtapi caj Gesur pueblopi cashpami: Mandaj Dios 

ñucata Jerusalenman tigrachijpica, Mandaj Dios cambajtami rurasha nircani– nircami. 

9Chaimi jatun mandajca: –Shinashpaca, sumajta rilla– nijpi, Absalonca jatarishcahuan 

Hebronman rirca. 

10Absalonca tucui Israel aillucunamanmi: “Trompetapi tocashcata uyashpaca, 

Hebrontaca Absalonmi mandagrishca nishpa yuyanguichij” nichunmi huillajcunata 

ñaupachishpa cachashca carca. 

11Jerusalenmantaca 200 runacunami Absalón cayashca rircacuna. Paicunaca imapaj 

cashcata mana yachashpa alli shunguhuanmi rircacuna. 

12Absalonca Diosman sacrificiota cungapajca, Gilomanta gilonita Ahitofel runatami 

cayaj cacharca. Paica Davidman yuyaita cuj runami carca. Paihuan tucushpacarin 

Absalonca ashtahuanmi jatun mandajta c'ariyanata allichirca. Chaimi Absalonta 

catijcunapish ashtahuan ashtahuan mirarirca. 

Davidca Jerusalenmanta miticushpa rishcami 

13Huillashpa purij shuj runa Davidpajman shamushpami: Tucui israelcunamari 

Absalonpi shunguta churashpa paita caticuncuna– nishpa huillarca. 

14Chaimi, Davidca Jerusalenpi paihuan caj paipajta rurajcunataca: –¡Absalonpaj 

maquimantaca mana llushpiri tucushunchu! Jacuchij jatarishpa miticugrishunchij. 

Ñataj utca shamushpa japinman. Utca miticushpa rishunchij. Ñataj tucui ñucanchijta 

llaquichishpa espadahuan tucuicunata huañuchinman– nirca. 

15Jatun mandajpajta rurajcunaca: –Cambajta ruraj ñucanchijca ñucanchij amo jatun 

mandaj imata ruranata yuyarishcata rurangapaj caipimi canchij– nircacunami. 

16Chashna nijpica jatun mandajca tucui paipaj familiata catichishcami llujshishpa 

rirca. Jatun mandajca chunga paipaj caishuj huarmicunallatami huasita cuidachun 

saquishpa rirca. 

17Ña llujshishpa rishpaca, jatun mandajca tucui paihuan cajcunandijmi chai 

pueblomanta carupi ashacama shayarircacuna. 

18Tucui paipajta rurajcunami paipaj c'uchupi rircacuna. Cereteocunapish 

peleteocunapish tucui geteocunapish, Gatmantapacha chaquillahuan shamuj 600 

runacunapish jatun mandajta ñaupashcami rirca. 

19Chaipimi jatun mandajca, geteocunapura Itai runataca: –Canca ¿ima nishpataj 

ñucanchijhuan shamungui? Jatun mandajhuan saquirilla. Canca cambaj 

llajtamantapish llujshichishpa cachashca, caru llajtamanta shamushcallamari cangui. 

20Canca cainallamari shamurcangui. ¿Maitataj ñucanchijhuan rinatajmi cangui 

nishari? Ñucapish ri tucushca camallami rigrini. Canpish tigrailla. Cambaj 

huauquicunatapish tigrachishpa rilla. Mandaj Diosca c'uyaj, pajtachij canata cambaj 

tucui causaipi ricuchichun– nirca. 

21Itai runaca jatun mandajtaca: –¡Taita Diosca causacunmi, jatun mandaj ñuca 

amopish causacunguimi! Cambajta ruraj ñucaca huañungapajpish, causangapajpish 

jatun mandaj ñuca amo maipimi can, ñucapish chaipimi casha– nircami. 

22Shina nijpi Davidca Itai runataca: –Shinashpaca ringapaj pasai– nijpimi, geteo Itai 

runaca tucui paihuan cajcunandij, tucui paipaj familiandij pasarca. 

23Tucui chai llajtapi causajcunami caparishpa huacarcacuna. Davidhuan rijcunaca 

tucuicunami Cedrón yacuta ch'imbarcacuna. Jatun mandajpish ch'imbarcami. 

Tucuicunami shitashca pambaman rina ñanman ch'imbarcacuna. 

24Sadocpish Dioshuan ari ninacushcata huaquichina arcata apaj tucui levitacunandijmi 

ch'imbarca. Dioshuan ari ninacushca quillcata huaquichina arcataca Abiatarpaj 

c'uchupi tiyachishpami ch'imbarcacuna. Tucuicuna chai pueblomanta llujshishca 

q'uipami Abiatarpish chai arca c'uchumanta huichiyarca. 

25Jatun mandajca Sadoctaca: –Taita Diospaj arcataca puebloman tigrachilla. Mandaj 

Diospaj ñaupajpi ñuca alli ricurishca cajpica, paica ñucata ayudashpa arcatapish, 

paipaj carpa huasitapish cutin ricuchun tigrachimungami. 

26Ashtahuanpish: “Paipi ñuca mana alli ricurishca cajpica, paipi ima shinami alli, 

chaita rurailla caipimi cani”– nircami. 

27Jatun mandajca Sadoc curataca cashnapishmi nirca: –¿Manachu canca Dios 

huillachishcata huillaj cangui? Ahimaaspish, Abiatarpaj churi Jonatanpish imata ama 

manchashpa cancunahuan puebloman tigrachunlla. 

28Imalla tucucushcata cancuna ñucaman huillaj cachangacama shitashca 

pambacunallapimi cagrini– nircami. 

29Chaimi Sadocpish, Abiatarpish Diospaj arcataca Jerusalenman tigrachishpa chaipi 

saquirircacuna. 

30Davidca Olivocuna tiyaj huichitami uma ch'ungurishca, lluchu chaquilla huacaihuan 

huichiyarca. Tucui paihuan cajcunapish tucuicuna uma ch'ungurishcami huacaihuan 

llujshircacuna. 

31Chaipimi Davidmanca: “Ahitofelpish Absalonhuan cajcunahuan tucushpami, canta 

c'ariyanata allichicuncuna” nishpa Davidman huillarcacuna. Chaimi Davidca: 

“Mandaj Dioslla Ahitofel allichishcataca chingachihuai” nishpa mañarca. 

32Taita Diosta adorangapaj urcu puntaman David chayajpica, arquita, Husai runami 

paipaj churarishcatapish lliquirishca, umapipish allpata shitarishca tupanaman 

llujshijpi, 

33Davidca: –Can ñucahuan cajpica, ñucapajca ashtahuan llaquimi canga. 

34Canca Jerusalenllamantaj tigrashpa Absalontaca: Jatun mandajlla, ñucaca cambajta 

rurajmi casha nini. Ima shinami cunancama cambaj yayapajta rurarcani. 

Chashnallatajmi cunanca cambajta ruraj casha nini nigri. Chashna rurashpami, 

Ahitofel yuyaita cushcata ruracujtaca chingachingui. 

35Sadoc curapish, Abiatar curapish chaipimi canga. Canpish paicunahuan chaipi 

canguilla. Can chaipi cashpaca jatun mandajpaj huasipi imallata ruracujta uyashpaca, 

Sadoc curaman, Abiatar curaman huillangui. 

36Sadocpaj churi Ahimaaspish, Abiatarpaj churi Jonatanpish chaipimi paicunapaj 

yayacunahuan canga. Imallata rurasha nicujtaca, paicunaman huillaj cachanguilla– 

nirca. 

37Chaimi Davidhuan alli apanacuj Husai runaca Jerusalenman tigrarca. Pai ña 

chaiman chayacujpimi, Absalonpish Jerusalenman yaicurca. 

2 SAMUEL 16 

Davidca Siba runahuan parlanacushcami 

1Davidca urcu jahuapi cashpa ashtahuan chaininijllaman rijpimi, Mefi-bosetpajta ruraj 

Siba runaca ishqui burrota parejashcapi 200 tandata, 100 huangu chaquichishca uvata, 

chaquichishca 100 higotapish, shuj capachu vinotapish apachishca Davidta tupanaman 

llujshirca. 

2Chaipimi jatun mandajca Sibataca: –¿Imapajtaj caicunaca?– nijpi Siba runaca: –

Burrocunaca, jatun mandajpaj familiacuna tiyarishpa rinapajmi. Tandacunapish, 

chaquichishca uvacunapish jatun mandajpajta rurajcuna micunapajmi. Vinopish 

shitashca pambapi shaicujcuna ubyanapajmi– nirca. 

3Chaimi jatun mandajca: –¿Cambaj amopaj nietoca maipitaj?– nijpi, Siba runaca: –

Paica: Ñuca abuelo mandanataca cunan punllami tucui israelcuna ñucaman 

tigrachinga nishpami Jerusalenpi saquirirca– nircami. 

4Shina nijpimi jatun mandajca Siba runataca: –Mefi-boset tucui imalla 

charishcacunaca cunanca cambajmi– nijpi Siba runaca pambaman tupajta cumurishpa: 

–Jatun mandaj, ñuca amito cambaj ñaupajpica allimi ricurishcani– nirca. 

5Jatun mandaj Davidca, Bahurim llajtamanmi shamurca. Chaipica Saulpaj 

familiapuramanta shuj runami tupanaman llujshirca. Paica Gera runapaj churi Simei 

runami carca. Pai tupanaman llujshishpaca llaqui tucushca canman nishpami, 

6Davidtapish, paipajta rurajcunatapish, rumicunahuan shitarca. Jatun mandajhuan 

cajcunaca tucui gentecuna, tucui c'ari c'ari cajcunami, shujcunaca paipaj alli ladoman 

caishujcunaca paipaj lluqui ladoman carcacuna. 

7Chashna cajpipish Simei runaca llaqui tucushca canman nishpami: –¡Huañuchij 

millai runa, caimanta llujshishpa ri nirca! 

8Saulpaj randi mandangapajmi paipaj tucui huasi familiata yahuarta jicharcangui. 

Chaimantami Mandaj Diosca cantapish chashnallataj llaquichicun. Cunanca Mandaj 

Diosmi can mandanataca, cambaj churi Absalonpaj maquipi churashca. Canca 

huañuchij cashcamanta llaquita apanallatatajmi apacungui– nircami. 

9Chaimi Sarviapaj churi Abisaica jatun mandajtaca: –Cai huañushca allcutajlla runaca 

¿ima nishpataj jatun mandaj ñuca amotaca cashna llaqui tucushca canman nicunchu 

imamí? Paipaj umata cunantaj p'itingapaj ñucata cachai– nirca. 

10Jatun mandajca: –Sarviapaj churicuna, cancunaca mana chashna rurai 

tucunguichijchu. Mandaj Diosllataj Davidtaca llaqui tucushca canman nigri nijpi, 

llaqui tucushca canman nicungallatajmari. Chashna cajpica ¿pitaj paitaca imapajtaj 

chashna nicungui ni tucungari?– nircami. 

11Davidca Abisaitapish, tucui paipajta rurajcunatapish: –Ñucamanta llujshishca ñuca 

churillataj ñucata huañuchisha nishpa puricujpica, Benjaminpaj aillucarin chashna 

ningallatajmari. Llaqui tucushca canman nichun saquichijlla, Mandaj Diosllatajmi 

mandashca canga. 

12Pai llaqui tucushca canman nicujpipish, ñuca llaquita apacujta Mandaj Dios 

ricushpa pai llaquishpa, llaqui tucushca canman nishcataca alliman 

tigrachingapishchari– nircami. 

13Davidpish, paihuan cajcunapish paicuna ricushca ñanta ricujpica. Simei runaca, 

David ricun caishuj lado urcu quinritami imapish tucushca canman nihuan 

rumicunata, ñutu allpata shitaihuan rirca. 

14Jatun mandajpish tucui paihuan cajcunapish Jordán yacuman shaicushca 

chayashpami, chaipi samarircacuna. 

Jerusalenman Absalón yaicushcami 

15Absalonca tucui paita catijcunandij, Israel runacunandijmi Jerusalenman yaicurca. 

Ahitofelpish paihuanmi carca. 

16Chaipimi Davidhuan alli apanacuj arquita Husai runaca Absalonta tupanaman 

llujshishpaca: –¡Viva jatun mandaj, viva jatun mandaj!– nishpa caparirca. 

17Chaimi Absalonca Husaitaca: –Canhuan alli apanacujtaca ¿chashnachu pagui 

ningui? ¿Ima nishpataj canhuan alli apanacujllahuantaj mana rircanguiyari?– nijpi, 

18Husaica Absalontaca: –Paihuanca mana rishachu. Ñucaca Mandaj Diospish, tucui 

caipi cajcunapish, tucui Israel runacunapish agllashca jatun mandajhuanmi saquirisha. 

19¿Ñucaca pipajtataj ruracurcaniyari manachu cunanpish paipaj churipajta rurana 

cani? Cambaj yayapajta ima shinami rurarcani chai shinallatajmi cambajtapish 

rurasha– nircami. 

20Chaimi Absalonca Ahitofeltaca: –Shinashpaca ¿cunanca ñucanchij imata rurana 

cashcata yuyaita cui?– nirca. 

21Chashna nijpimi Ahitofelca, Absalontaca: –Tucui israelcuna cambaj yayata can 

p'iñashcatataj yachachunca, huasita cuidachun cambaj yaya saquishca paipaj caishuj 

huarmicunapi chayari. Chaimi tucui canta catijcunapish ashtahuan fuerzaringacuna– 

nirca. 

22Chaimi mandashpa tiyana huasi jahuata pambajllata rurashcapi Absalonpaj shuj 

carpa huasita shayachirca. Chaipimi Absalonca, paipaj yayapaj caishuj 

huarmicunahuanca tucui israelcuna ricucujpi chayarinacurca. 

23Chai punllacunapica, Ahitofelta imatapish tapujpi pai cutichishcacunaca, Mandaj 

Diostaj rimashpa cutichishca shinami carca. Ahitofel yuyaita cushcacunaca 

Davidpajpish, Absalonpajpish chashnami carca. 

2 SAMUEL 17 

Ahitofel yuyaita cushcataca Husai jarcashcami 

1Chashna cashpami Ahitofelca Absalontaca: –Ñucaca, 12.000 runacunata agllashpa, 

paicunahuan tucushpami cunan tutallataj Davidta catishpa rigrini. 

2Paitaca achca shaicushca, imata mana rurai tucuipaj cai hora chayashpami 

manchachisha. Chaipi paihuan tucui cajcuna miticushpa rijpimi, jatun mandajllata 

japishpa huañuchisha. 

3Chashna rurashpaca tucui israelcunatami cambajman tigrachimusha. Can 

mashcacushca shuj runa huañujpica, tucuicunami cambajman tigrashpa sumajta 

causangacuna– nirca. 

4Chashna yuyaita cushcaca Absalonpajpish, tucui israelcunata cunaj yuyajcunapaj 

yuyaipipish allimi yuyachirca. 

5Absalonca: –Cunanca arquita Husai runatapish cayachichij, pai ima yuyaita 

cushcatapish uyangapaj– nircami. 

6Husai runa Absalonpajman shamujpica Absalonca: –Ahitofelca cashna 

yuyaicunatami cun. Chaitaca rurashunchu manachu rurashun. ¿Canca imatataj 

ningui?– nircami. 

7Shina nijpi, Husaica Absalontaca: –Ahitofel cushca yuyaica, cunanca mana allichu. 

8Husai runaca cashnapishmi nirca: –Cambaj yayapish paihuan caj runacunapish c'ari 

c'aricuna cashcataca canllataj yachanguimi. Cunancarin mama osa paipaj huahuata 

quichushcamanta yallitaj p'iñarishca sachapi puricuj shinami canga. Cambaj yayaca 

macanacuipi ima shina canata alli yachajmi. Chaimanta cunan tutaca mana paihuan 

caj runacunahuanchu canga. 

9Ashtahuanpish paica cunanca shuj jutcupi cashpa, mana cashpaca mai shujtajpimi 

pacatucushpa chaparacunga. Chashna cashcamanta cambaj runacunaca punta 

macanacuipiraj paicunapaj maquipi urmajpica, maijan chaita uyajcunaca: Absalonta 

catijcunataca ñamari mishashca ningacunami. 

10Cambaj yayapish yallitaj fuerzayuj cashcata, paihuan caj runacunapish c'ari 

c'aricuna cashcataca tucui israelcunami yachancuna. Chaimanta leonpaj shungu shina 

c'ari c'ari runa cashpapish mancharishpa yuyai illaj tucushpa saquiringallacunami. 

11Ñucaca cai yuyaitami cuni: Danmanta callarishpa, Beersebacama tucui israelcunata 

cambajman tandachi. Mama cucha uripi tiyaj t'iyu allpa shina chai achcacunahuan 

tucushpami cantaj macanacunaman rina cangui. 

12Chashna rishpaca garhua tucui allpata urmaj shina tucuita tapashpaca cambaj 

yayataca maipi cajpipish japishunllami. Chashnami cambaj yayatapish tucui paihuan 

cajcunatapish shujllatapish mana saquishun. 

13Maijan pueblopi miticujpipish, tucui israelcuna chai puebloman huascacunahuan 

rishpami, chai pueblotaca yacuman sirijta aisashpa shuj rumillatapish mana 

saquishun– nircami. 

14Chaimi Absalonpish, tucui Israel runacunapish, arquita Husai runa yuyaita 

cushcamari Ahitofel yuyaita cushcata yalli alli nircacuna. Ahitofel yuyaita cushcaca 

yanga tucuchunmi Mandaj Diosllataj Husaitaca chashna nina yuyaita curca. Mandaj 

Diosca Absalonpaj jahuaman llaquicunata cachangapajmi chashna yuyaita cuchirca. 

15Chai q'uipami Husaica Sadoc shuti Abiatar shuti curacunataca: “Ahitofelca 

israelcunata cunaj yuyajcunamanpish, Absalonmanpish cashna chashna 

yuyaicunatami cun. Ashtahuanpish ñucaca shujtaj yuyaitami curcani. 

16Chashna cashcamanta Davidman cai huillanata cashna huillachun utca cachaichij: 

Cunan tutaca ashalla yacu ricun shitashca pamballapitajca ama saquirichijchu. 

Ashtahuanpish jatun mandajtapish, tucui paihuan cajcunatapish ama tucuchichun, 

Jordán yacuta ch'imbashpa caishuj ladoman tucuichij ninmi nishpa cachaichij” 

nircami. 

17Jonatanpish, Ahimaaspish, Rogel pugyu yacu c'uchupimi carcacuna. Paicunaca ama 

pi ricuchun nishpami, Jerusalenmanca mana yaicushcacuna carca. Paicunamanca shuj 

servij huarmi chaiman rishpa Jerusalenpi imalla tucushcata huillajpimi, paicunaca 

jatun mandaj Davidman huillagrircacuna. 

18Ashtahuanpish pacalla huillanaman ricujpipish, shuj huambra paicunata ricushpami 

Absalonman huillagrirca. Chaimi Jonatanhuan, Ahimaashuanca Bahurim pueblopi caj 

shuj runapaj huasiman callpashpa rishpa chaiman chayarcacuna. Chai runaca paipaj 

huasi canllapimi shuj pugyuta charirca. Paicunaca chai pugyu ucumanmi 

yaicurircacuna. 

19Chai q'uipami chai huasiyuj runapaj huarmica chai pugyu jahuapi linsota tendishpa 

chai jahuapica trillashca granota tendijpi, chaipi ima cashcataca mana yacharcacuna. 

20Absalonpajta rurajcuna chai huarmipaj huasiman chayashpaca: –¿Ahimaashuan, 

Jonatanhuanca maipitaj?– nishpa tapujpi chai huarmica: –Ñami ashalla yacu ricunta 

ch'imbashca canga– nijpi paicuna rishpa mashcashpapish mana japishpaca 

Jerusalenllamantajmi tigrarcacuna. 

21Mashcajcuna tigrashca q'uipa Ahimaaspish, Jonatanpish chai pugyu ucumanta 

llujshishpa rishpami, jatun mandaj Davidmanca: “Jatarishpa yacuta utca ch'imbaichij. 

Ahitofelca cancunata ima shinalla llaquichinatami yuyaita cushca” nishpa 

huillarcacuna. 

22Chaimi Davidpish tucui paihuan cajcunapish jatarishcahuan rishpa Jordán yacuta 

ch'imbarcacuna. Pacarinapajca shujllapish mana saquirishpami tucuicuna Jordán 

yacuta ch'imbarcacuna. 

23Ahitofelca pai yuyaita cushcacunata Absalón mana rurajpimi, paipaj burrota 

parejashcahuan paipaj causana pueblopi caj paipaj huasiman rirca. Chaiman 

chayashpaca paipaj huasipi ima shinalla canata allichishca q'uipaca sipi tucushpami 

huañurca. Paitaca paipaj yayata churashca jutcullapitajmi churarca. 

Davidca Mahanaim pueblopi cashcami 

24Absalón tucui israelcunandij Jordán yacuta ch'imbacujpica, Davidca ñami 

Mahanaimman chayarca. 

25Absalonca Joabpaj randica, Amasa runatami soldadocunata pushaj cachun churarca. 

Amasa runaca Itra shuti Israel runapaj churimi carca. Itra runaca, Nahas runapaj 

ushushi Abigailhuanmi chayarinacurca. Joabpaj mama Sarviaca Abigailpaj ñañami 

carca. 

26Israelcunahuan Absalonhuanca Galaadpimi carpa huasicunata shayachishpa 

tiyarircacuna. 

27Mahanaimman David chayashca q'uipami, Rabá pueblopi causaj amonita Nahaspaj 

churi Sobipish, Lodebarpi causaj Amielpaj churi Maquirpish, Galaadpi caj Rogelimpi 

causaj Barzilaipish, 

28Davidpajman tucui paihuan cajcunapajmanca: Camacunata, tasacunata, allpa 

mangacunata, trigota, cebadata, cutata, grano camchata, habasta, lentejata, garbanzo 

camchata, 

29sacha chuspipaj mishquita, huirata, ovejacunata, quezocunatapish paicuna micuchun 

apamurcacuna. Paicunaca yaricaihuan, yacunaihuanmi shitashca pambapica cashca 

canga nishpami apamurcacuna. 

2 SAMUEL 18 

Absalón huañushcami 

1Davidca tucui paihuan caj runacunata yupashpa ricushpaca, 1.000 runacunata, 100 

runacunata pushachunmi churarca. 

2Chai q'uipaca Davidca paicunata cachangapajca quimsapi chaupishpami, shuj 

mirgataca Joab pushachun churarca. Caishuj mirgataca, Abisai pushachunmi churarca. 

Abisaica Sarviapaj churi, Joabpaj huauquimi carca. Chaishuj mirgataca, Geteo Itai 

runa pushachunmi churarca. Chashna rurashpaca jatun mandajca: –Ñucapish 

macanacunaman cancunahuanmi llujshigrini– nirca. 

3Chaimi paicunaca: –Jatun mandajlla. Canca mana rinachu cangui. Canta p'iñajcunaca 

ñucanchij miticushpa rijpipish, ñucanchijllataca mana catingacunachu. Chaupi yalli 

ñucanchij huañujpipish paicunapajca mana ima cangachu. Canta huañuchijpica 

ñucanchijpura 10.000 runacunata huañuchishcata yallimari canga. Canca 

ñucanchijtaca cai pueblollamanta ayudai– nircacuna. 

4Shina nijpi jatun mandajca: –Ñucaca ima shinami cancunapi alli chaita rurashallami– 

nishpaca, jatun mandajca puebloman yaicuna pungu c'uchuman tucushpami 

shayarirca. Chaimi patsajpi, patsajpi, huarangapi, huarangapi chaupishcacunaca 

huashan huashan llujshishpa rircacuna. 

5Jatun mandajca chai macanacuiman cachacushpaca Joabtapish, Abisaitapish, 

Itaitapish: –Ñucata c'uyashpaca, Absalón huambrataca ama llaquichinguichijchu– 

nircami. Absalonta ama llaquichinguichij nishpa jatun mandaj soldadocunata 

pushajcunata mandacujtaca tucuicunami uyarcacuna. 

6Paicunaca israelcunahuan macanacungapaj rishpaca, Efrainpaj yuracuna tiyanpimi 

macanacurcacuna. 

7Chaipimi israelcunaca Davidpajta rurajcunapaj maquipi urmarcacuna. Chai punllaca 

chaipica jatun huañui tiyajpimi 20.000 runacuna huañurca. 

8Chai macanacuica, tucui llajtapimi mirarirca. Chai macanacuipica, sachami 

espadahuan huañuchishcacunatapish yalli huañuchirca. 

9Absalonca Davidpajta rurajcunahuanmi tuparca. Paica mulapi montashca 

ricushcamantami chai mulaca ramacuna junda encina yura ucuta rijpi, Absalonca yura 

ramapi cunga churarishpa huarcurishca saquirirca. Mulaca callpashpa rircallami. 

10Chaitaca shuj runa ricushpami, Joabmanca: –Ñucaca, Absalontaca shuj encina 

yurapi huarcurishcatami ricumuni– nijpi, 

11Joabca chai huillaj runataca: –Chaita can ricushpaca ¿ima nishpataj huañuchishpa 

pambaman mana shitamurcangui? Can chashna rurashca cajpica, ñucaca 

cushicushpami canmanca chunga siclo cullquita, shuj chumbillirina caratapish cuiman 

carcani– nirca. 

12Chaimi chai runaca Joabtaca: –Can ñucaman 1.000 siclo cullquita cuna cajpipish, 

jatun mandajpaj churitaca ñuca maquihuanca mana huañuchishachu. Ñucanchijca 

cantapish, Abisaitapish, Itaitapish, jatun mandaj mandashpa cachacushpaca, Absalón 

huambrataca ama tuparinguichij nijtami uyarcanchij. 

13Absalonta huañuchishca cashpaca ñuca causaita chingachingapajllami chashna 

ruraiman carcani. Ima rurashcapish jatun mandajpaj ñaupajpica mana pacalla 

saquirinchu. Ashtahuanpish canllatajpish ñucata llaquichijmi canguiman carca– 

nircami. 

14Shina nijpi Joabca: –Ñucaca mana canhuan yanga shayacushalla ninichu– 

nishcahuan quimsa flechacunata japishpa rishpami, Absalonpaj shungupi satirca. 

Absalonca encina yurapi huarcurishcalla manaraj huañushca cajpimi chashna rurarca. 

15Chai q'uipaca Joabpaj chunga escuderocunapish muyujta shayarishpami 

Absalontaca tucui huañuchircacuna. 

16Chai q'uipaca trompetapi Joab tocashpa jarcajpica, israelcunata catinataca 

saquircallacunami. 

17Absalonpaj cuerpota japishpaca, sacha chaupipi tiyaj shuj jatun jutcupi shitashpami, 

chai jahuapica rumicunata jatun montón tucujta shitarcacuna. Israelcunaca 

tucuicunami paicunapaj carpa huasicunaman miticushpa callparcacuna. 

18Absalonca pai causacushparajmi, jatun mandajpaj nishca pambapi shuj jatun pircata 

rurachirca. Chaipica paica ñucaca churita mana charinichu. Ñuca shuti ama 

chingarichun nishpami paipaj quiquin shutita chai pircapica churarca. Chai pircataca 

cunan punllacamami “Absalonpaj pirca” nincuna. 

19Chai q'uipami Sadocpaj churi Ahimaasca Joabtaca: –Jatun mandajmanca canta 

p'iñajpaj maquimantaca Mandaj Diosca ñami quishpichishca nishpa huillanaman 

callpasha– nirca. 

20Chaimi Joabca: –Cunanca ama huillanaman richu. Shujtaj punllacuna shujtaj imata 

huillanaman ringuillami. Cunanca jatun mandajpaj churi huañushcataca maitataj 

huillanaman ringuiyari– nircami. 

21Shina nishpaca, Joabca etiope runatami: –Tucui imalla ricushcata jatun mandajman 

can huillamugri– nijpi, etiope runaca Joabta alli nishcata ricuchingapaj paipaj 

ñaupajpi cumurishpaca callpashpa huillanaman rirca. 

22Sadocpaj churi Ahimaasca cutinllatajmi Joabtaca: –Ima tucungapajpish etiope 

runapaj cati catillapish huillanaman risha ninitajmi– nijpipish, Joabca: –Ñuca 

huahualla maitataj yangaca huillanaman callpanguiyari. Huillashcamanta japinataca 

imata mana japinguichu– nircami. 

23Shina nijpipish Ahimaasca: –Ima mana tiyana cajpipish, ñucaca huillanaman 

callpagrinitajmi– nijpimi Joabca: –Shinashpaca callpailla– nirca. Shina nijpi 

Ahimaasca, pambacunallata caj ñanta callpashpa rishpami, etíope runata mishashpa 

rirca. 

24Davidca, puebloman yaicuna pungupimi tiyacurca. Torremanta chapaj runaca pungu 

jahuapi caj torreman huichiyashpa huichilla ricushpaca, shujlla callpashpa 

shamucujtami ricurca. 

25Chaimi chapaj runaca caparishpa jatun mandajman huillajpi, jatun mandajca: –

Shujlla shamushpaca alli huillaitami apamucunga– nirca. Chai runa ñalla 

c'uchuyamucujpimi, 

26chapaj runaca shujtaj runapish callpashpa shamucujta ricurca. Chaimi chapaj 

runaca, pungupi chapaj runamanca: –Shujtaj runapishmari shujlla callpashpa shamun– 

nijpi, jatun mandajca: –Chai runapish huillaj runallatajmi canga– nirca. 

27Chai chapaj runaca cutinmi: –Callpashpa ña chayamucujca, Sadocpaj churi 

Ahimaaspaj callpaitami callpamucun– nijpi jatun mandajca: –Chai cashpaca alli 

runami, alli huillaihuanmi shamucunga– nirca. 

28Ahimaas c'uchuyamushpaca, caparishpami jatun mandajtaca: Sumaj causaimi tiyan 

nishpa, jatun mandajpaj ñaupajpi pambacama cumurishpaca: –Jatun mandaj ñuca 

amota c'ariyajcunata cambaj maquipi entregaj cambaj Taita Diosta alli nishca cachun– 

nirca. 

29Shina nijpi jatun mandajca: –¿Absalón huambraca allillachu?– nijpi, Ahimaasca: –

Can jatun mandajpajta ruraj Joab paipajta ruraj ñucata cambajman mandashpa 

cachacujpimi, jatun bullata uyarcani. Ima tucushcataca mana yachanichu– nircami. 

30Chaimi jatun mandajca: –Chaiman tucushpa chaillapi shayari– nijpi Ahimaasca, 

chainijman tucushpa chaipi shayarirca. 

31Chai q'uipaca etíope runa chayamushpami: –Jatun mandaj ñuca amopajca alli 

huillaitami apamuni. Mandaj Diosca canta p'iñashpa jatarij tucuicunapaj 

maquimantaca ñami quishpichin– nirca. 

32Shina nijpi jatun mandajca, etíope runataca: –¿Absalón huambraca allillachu?– nijpi 

etíope runaca: –Can jatun mandaj ñuca amota p'iñajcunaca, p'iñajcunapish, 

llaquichingapaj jatarijcunatapish tucuicuna chai huambra shinallataj tucushpaca allimi 

canman– nircami. 

33Chashna nishcata uyashpami, jatun mandajca musparijta llaquirishpa puebloman 

yaicuna pungu jahuapi caj huasi ucuman huichiyashpa, achcata huacarca. Pai ña 

huichiyacushpaca: “Ñuca huahua Absalonlla, ñuca huahualla ñuca huahua Absalonlla, 

cambaj randica ñucata huañuchishca cashparajchari alli canman carca. Ñuca huahua 

Absalonlla, ñuca huahua Absalonlla” nishpami huacarca. 

2 SAMUEL 19 

1Chaimi Joabmanca: Jatun mandajca llaquilla cana cashca shinallataj tucushpami, 

Absalonmantaca huacacun nishpa huillarcacuna. 

2Jatun mandaj David chashna llaquilla cana cashca shina tucushpa 

huacacushcamantami, chai punllaca mishashcamanta tucuicuna cushicuna cashca 

cashpapish cushicunaca llaquilla canaman tigrarca. 

3Chaimantami, chai punllaca Davidpaj soldadocunaca macanacuipi perdishpa 

miticushpa, shamucuj shina pingaihuan upajlla pacajlla chai pueblomanca 

yaicurcacuna. 

4Jatun mandajca ñahuita taparishcami, yallitaj caparishpa: “Ñuca huahua Absalonlla, 

Absalón ñuca huahualla, ñuca huahualla” nishpa huacacurca. 

5Joabca jatun mandaj maipi tiyacun huasiman yaicushpaca: –Cunanca canca cambaj 

causaitapish, cambaj churicunapaj causaitapish, cambaj ushushicunapaj causaitapish, 

cambaj huarmicunapaj causaitapish, cambaj caishuj huarmicunapaj causaitapish 

quishpichij cambajta rurajcunatamari jatunta pingaichingui. 

6Chashna rurashpaca canta p'iñajcunataca c'uyacushcata, canta c'uyajcunataca 

p'iñacushcatami ricuchingui. Mandajcunapish, cambajta rurajcunapish cambajca ima 

mana cashcatami ricuchingui. Tucui ñucanchij huañushca cajpipish Absalón causaj 

cashca cajpica, cunan punllaca cambajca cushicui cana cashcatami ricuchingui. 

7Cunanca jatarishpa canllaman llujshishpa cambajta rurajcunata imallatapish nishpa 

cushichi. Can mana chashna ninaman llujshijpica, Mandaj Diospish ricucunmi. 

Ricungui cunan tutallataj, shuj runallapish canhuanca manataj saquiringachu. 

Uchillamanta cunan caicama llaquicunata apashcata yalli llaquicunatami apangui– 

nircami. 

8Shina nijpi jatun mandajca jatarishcahuanmi puebloman yaicuna pungupi tiyarirca. 

Chaimi chai pueblopi tucui causajcunamanca: Jatun mandajca puebloman yaicuna 

pungupimi tiyacun nishpa huillajpi, tucui chai pueblopi cajcunaca jatun mandajpaj 

ñaupajman shamurcacuna. Absalonhuan caj israelcunaca paicunapaj carpa 

huasicunapimi miticugrishca carcacuna. 

Jerusalenman David tigrashcami 

9Israel aillucunaca tucuicunami achcata cashna parlanacurcacuna: “Jatun mandaj 

Davidca p'iñajcunapaj maquimantapish, filisteocunapaj maquimantapish 

ñucanchijtaca quishpichircami. Chashna cashca cashpapish Absalonta 

manchashcallamantami, cai llajtamantaca miticushpa rirca. 

10Ñucanchijta jatun mandaj cachun aceitehuan churashca Absalonca macanacuipimari 

huañushca. Jatun mandaj Davidllatataj mandaj cachun tigrachimunata saquishpaca, 

¿maitataj upallaca tiyacushunllari?” nircacunami. 

11Jatun mandajta paipaj mandana huasiman tigrachishun nishpa parlanacucujtaca, 

jatun mandajmanpish ñami yachaj chayachishcacuna carca. Chaimi jatun mandaj 

Davidca Sadoc curatapish Abiatar curatapish: “Jatun mandajta paipaj mandana 

huasiman tigrachinataca ¿ima nishpataj cancunaca q'uipayacunguichij?” nishpa Judá 

llajtata cunaj yuyajcunaman huillachun cacharca. 

12“Cancunaca ñuca tullu, ñuca aicha, ñuca huauquicunamari canguichij. Chashna 

cashca jahuamari jatun mandajta tigrachishunchij ninataca, q'uipayacunguichij 

nigrichun cacharca. 

13Amasa runatapish: ¿Manachu canpish ñuca tullu, ñuca aicha cangui? Cantaca 

Joabpaj randi tucui cambaj causaipi ñuca soldadocunata mandaj cachunmi churagrini. 

Mana chashna rurajpica ñucataca, Taita Dios jatunta llaquichichun ninmi nichij” 

nircami. 

14Chaita huillajpimi Judá llajtapi causajcunaca tucuicuna shuj shinalla shungu 

tucushpa, jatun mandajpajmanca: “Canpish, cambajta rurajcunapish tigramuichijlla” 

nishpa huillachun huillajcunata cacharca. 

15Jatun mandaj tigramushpaca, Jordán yacucamami shamurca. Judacunaca jatun 

mandajta tupashpa, Jordán yacuta ch'imbachingapajmi Gilgalman shamurcacuna. 

16Benjamín aillumanta caj Gera runapaj churi Bahurimmanta caj Simeipish, 

judacunandij utca uriyashpami jatun mandaj Davidta tupagrirca. 

17Semeihuanca Benjamín aillumanta caj 1.000 runacunapishmi shamurca. Saulpaj 

huasi familiapajta ruraj Siba runapish paipaj chunga pichca churicunata, paipajta ruraj 

ishqui chungacunata pushashcami Jordán yacuman chayarca. Paicunaca jatun mandaj 

manaraj ch'imbajpimi chai yacutaca ch'imbarcacuna. 

18Paica jatun yacu ricun maitami ch'imbanallata ch'imbashpami, jatun mandajpaj 

familiata ch'imbachishpa jatun mandajpi alli ricuringapaj ch'imbarca. Jordán yacuta 

jatun mandaj ña ch'imbajpica, Gera runapaj churi Simeica Davidpaj ñaupajpi 

cungurishpami, 

19jatun mandajtaca: –Jatun mandaj ñuca amo, can Jerusalenmanta llujshicui punlla 

cambajta ruraj ñuca mana allita rurashcataca cambaj yuyaipi ama charingui. Mana 

allita rurashcataca perdonapangui. 

20Cambajta ruraj ñucaca mana allita rurashcata rijsirinimi. Chaimi Josepaj huahua 

huahuapuramantaca, ñucaraj jatun mandaj ñuca amota tupanaman punta shamurcani– 

nircami. 

21Chaimi Sarviapaj churi Abisaica: –Mandaj Dios churashca jatun mandajta llaqui 

tucushca canman nishcamantaca, cai Simei runaca ¿maitataj mana huañuna cangari?– 

nirca. 

22Shina nijpi, Davidca: –Sarviapaj churicuna, cancuna ñucata p'iñajcuna tucuchunca 

cancunapajca ¿ima mana allitataj rurashcaniyari? Manachari ñucaca tucui israelcunata 

jatun mandaj cani. Chashna cajpica israelcunaca maijanpish mana huañungachu– 

nircami. 

23Chashna nishpaca jatun mandajca Simei runataca: –Canca mana huañunguichu. 

Chaica chashnatajmi canga– nircami. 

24Saulpaj churi Mefi-bosetpish, jatun mandajta tupanaman uriyarcami. Paica jatun 

mandaj Jerusalenmanta llujshishpa rishca punllamanta jatun mandaj ima mana 

tucushca alli tigrangacama chaquicunatapish mana maillashcachu, barbastapish mana 

p'icharishcachu, paipaj churanacunatapish mana tajshashcachu carca. 

25Mefi-boset jatun mandajta chasquingapaj Jerusalenman chayajpica jatun mandajca: 

–Mefi-boset ¿ima nishpataj mana ñucahuan rircangui?– nircami. 

26Chaimi Mefi-bosetca jatun mandajtaca: –Jatun mandaj, ñuca amito. Cambajta ruraj 

ñucaca cojo cashcamantamari burropi tiyarishpa can jatun mandajta tupangapaj risha 

nishpa burrota parejai nishpa mandarcani. Ñucapajta rurajmari ñucataca umarca. 

27Umashpa rishpamari cambajta ruraj ñucataca jatun mandaj ñuca amoman yanga 

llullashca. Chashna cajpipish jatun mandaj ñuca amoca, Taita Diospaj ángel shinami 

cangui. Canpi ima shinami alli chaita rurapailla. 

28Ñuca yayapaj huasi ucupuracunaca, tucuicunamari jatun mandaj ñuca amopaj 

ñaupajpica, huañuchishca canapajlla carcanchij. Chashna cajpipish cambajta ruraj 

ñucataca cambaj cajcunahuan micuj cachunmi cayashcangui. Chaimanta can jatun 

mandajtaca, sinchi shimihuan imata mana ashtahuan mañai tucunichu– nircami. 

29Chaimi jatun mandajca: –Ñucaca imata mana ashtahuan ni tucunichu. Canhuan 

Sibahuan chai allpacunataca ñuca nishca shinallataj chaupinacuichijlla– nirca. 

30Mefi-bosetca jatun mandajtaca: –Siba tucuita japichun saquilla. Jatun mandaj ñuca 

amo paipaj huasiman ima mana tucushca alli tigrashcami ñucapajca ashtahuan alli– 

nircami. 

31Galaadita Barzilaipish, Rogelimmantami uriyamurca. Paica Jordán yacu caishuj 

ladoman jatun mandajta minchacama ningapajmi jatun mandajhuan Jordán yacuta 

ch'imbarca. 

32Barzilaica 80 huatacunayuj yuyajmi carca. Paica yallitaj charij cashpami jatun 

mandaj Mahanaimpi cajpica, tucui imalla minishtirishcacunahuan ayudarca. 

33Jatun mandajca Barzilaitaca: –Ñucahuan jaculla. Jerusalenpica ñucapaj shinallataj 

cambajca ima mana illangachu– nircami. 

34Chaimi Barzilaica jatun mandajtaca: –Jatun mandajhuan Jerusalenman ñuca 

huichiyanapajca, achca huatacunallatapish causana cashpachu huichiyasha. 

35Ñami ñucaca 80 huatata charini. Ima alli cashcatapish ima mana alli cashcatapish ña 

mana yachai tucujmari cani. Cambajta ruraj ñucaca imata micushpapish, imata 

ubyashpapish alli cashcata mana alli cashcata mana yachai tucujmari cani. Cantaj 

c'aricuna, cantaj huarmicuna cantashcatapish mana alli uyanichu. Chashnaca cambajta 

ruraj ñucaca jatun mandaj ñuca amo llaquita apanapajllaca ¿maitataj rishari? 

36Cambajta ruraj ñucaca Jordán yacuta ch'imbancamallami, jatun mandajhuanca risha. 

¿Ima nishpataj jatun mandajca chai tucuicunataca ñucapajca rurasha ninguichu 

imamí? 

37Cambajta ruraj ñucataca ñuca causashca puebloman tigrachun saquilla. Ñuca 

huañujpica ñuca yayata, ñuca mamata maipi churashcallapitaj churachuncuna. 

Cambajta ruraj ñuca churi Quimam caipimi. Can jatun mandaj ñuca amoca paita 

pushahuai. Can imalla allita rurasha nicushcataca paipaj rurapai– nircami. 

38Shina nijpi jatun mandajca: –Shinashpaca Quimam ñucahuan cachun. Tucui imalla 

allicunata cambaj rurasha nicushcataca paipaj rurasha. Can paipaj rurachun nishpa 

mañashcamantami paipaj ruragrini– nircami. 

39Tucuicunami Jordán yacuta ch'imbarcacuna. Jatun mandajpish ch'imbarcami. 

Chaipimi Barzilaitaca jatun mandajca muchashpa Dios allicunata cuchun nijpi, 

Barzilaica paipaj huasiman tigrarca. 

40Jatun mandajca Gilgalmanmi rirca. Quimampish paihuanmi rirca. Tucui 

judiocunami jatun mandajhuan rircacuna. Israelcunapish shuj chaupimi jatun 

mandajhuan rircacuna. 

41Tucui Israel runacunapish jatun mandajpajman shamushpaca: –¿Ima nishpataj 

ñucanchij huauqui judacunalla can jatun mandajtapish, cambaj familiacunatapish, 

cambajta rurajcunatapish Jordán yacuta ch'imbachishpa pusharca?– nircami. 

42Shina nijpi tucui judacunaca tucui israelcunataca: –Jatun mandajca ñucanchij 

c'uchulla familiallataj cajpimi, chashna rurarcanchij. Chaita rurashcamantachu 

cancunaca ¿p'iñaringuichij? ¿Ñucanchijca jatun mandajpajtachu imata micushcanchij? 

¿Ima convidanatachu paipajta japishcanchij?– nircacunami. 

43Chaimi israelcunaca judacunataca: –Ñucanchijca chunga aillucuna cashcamantaca 

jatun mandajtaca ñucanchijmari yalli cuidana canchij. Chashna cashca jahuachu 

ñucanchijtaca ashallacunata shina yangapi churanguichij. Jatun mandajta 

tigrachimunataca ñucanchijmari punta parlanacurcanchij– nircacunami. Shina 

nijpipish judacunaca, israelcuna p'iñarishcata yalli p'iñarishpami paicunataca 

rimarcacuna. 

2 SAMUEL 20 

Seba runa mana allita ruranata yuyarishcami 

1Chaipica cashnami tucurca: Benjamín aillumanta caj Bicri runapaj churi Seba 

runami, Gilgalpi carca. Paica millai runami carca. Paimi trompetapi tocashpaca: 

“Ñucanchijca Davidpaj parteca mana cana canchijchu. Isaipaj churihuanca ima 

japinata mana charinchijchu. Tucui israelcuna quiquin carpa huasicunaman richijlla” 

nirca. 

2Chaimi tucui israelcuna Davidta catinata saquishpa Bicripaj churi Seba runata 

catircacuna. Chashna cajpipish judacunaca Jordán yacumanta Jerusalencama 

causajcunami paicunapaj jatun mandajta catircacuna. 

3Davidca Jerusalenman paipaj huasiman chayashpaca, paipaj huasita cuidachun 

saquishca chunga paipaj caishuj huarmicunataca huarmicunalla causanapi 

churashpami, tucui imalla minishtirishcacunata cushpa causarca. Davidca chai 

huarmicunapica ña mana chayarircachu. Paicunaca viudacuna shinami huañungacama 

huarmicuna causanapi causarcacuna. 

4Chai q'uipami, jatun mandajca Amasa runataca: –Judacunataca cunanmanta quimsa 

punllapaj caipi ñucapajman tandanacumuchun nigri. Chai punllaca canpish caipi 

cangui– nirca. 

5Amasa runaca judacunata jatun mandajpajman tandanacuichij nishpa huillanaman 

rishpaca, chaipi cangui nishca punllapajtajca uniyashcamantami mana chaipi carca. 

6Chaimi Davidca, Abisaitaca: –Bicripaj churi Seba runaca, Absalontapish yallimi 

llaquichigrin. Chaimanta cunanca cambaj amopajta rurajcunata pushashpa, paita 

catishpa ri. Ñataj sinchi pircayuj pueblocunaman yaicushpa miticunman. Chaipica 

ashtahuan llaquimi canga– nirca. 

7Shina nijpimi Abisaica Joabpaj runacunandij, cereteocunandij, peleteocunandij, tucui 

c'ari c'ari runacunandij Jerusalenmanta llujshishpa Bicripaj churi Seba runata 

llaquichingapaj catishpa rircacuna. 

8Gabaón c'uchupi tiyaj jatun rumiman ña paicuna c'uchuyagrijpimi, Amasa runaca 

Joabta tupanaman llujshirca. Joabca macanacuna churanata churarishca, chaitaca alli 

chumbillirishcami carca. Chai chumbillinapica espadata mana alli huaquichishcata 

huarcuchishcami carca. Chaimi chai espadaca pambaman urmarca. 

9Joabca Amasahuan tupashpaca: –Ñuca huauquicu ¿allillachu cangui?– nishpa, 

muchangapajmi alli lado maquihuanca Amasapaj barbaspi japirca. 

10Amasaca Joab paipaj maquipi espadata charicujmantaca mana cuidarircachu. 

Chaimi huijsapi espadata Joab satijpi tucui chunllullicuna pambaman tallirijpi, 

Amasaca Joab manaraj cutin espadahuan satijpi huañurca. Chaimantaca Joabca, paipaj 

huauqui Abisaindijmi Bicripaj churi Seba runata llaquichingapaj catishpa rircacuna. 

11Joabpaj runacunamanta shujmi Amasa runapaj c'uchupi shayarishpaca: –Joabtapish, 

Davidtapish maijanpish c'uyashpaca, Joabta catishpa richij– nirca. 

12Amasa runaca chaupi ñanpimi paipaj yahuarllapitaj singuricurca. Tucui chaita 

pasacujcuna ricushpaca, chaipimi shayarircacuna. Chaimi chai runaca tucuicuna 

chaipi shayarijta ricushpa, Amasataca ñanmanta ladoman shitashpa shuj churanahuan 

paipaj jahuapi shitarca. 

13Amasa runata ñanmanta anchuchishca q'uipa Joabta caticujcunaca, ña mana chaipi 

shayarircacunachu. Ashtahuanpish Bicripaj churi Seba runata cati japina yuyailla 

rircallacunami. 

14Seba runaca tucui Israel aillucunapaj llajtacunata purishpami, Abel-bet-maaca 

puebloman chayarca. Barimpi causajcunapish tandanacushpami Seba runata catishpa 

rircacuna. 

15Joabpaj runacuna Abel-bet-maaca puebloman chayashpaca, chai pueblo 

muyundijtami shayarircacuna. Paicunaca pueblo muyundij pircacunata 

urmachingapajmi baluarteta churashpa muyujta shayarircacuna. Joabhuan tucui 

cajcunaca pircata urmachingapajmi tucuicuna trabajarcacuna. 

16Chaimi yachaisapa shuj huarmi chai pueblo pirca jahuapi shayarishpaca: –¡Uyaichij, 

uyaichij, Joabtaca ñucahuan parlanacuchun caiman shamuchun huillaichij!– nishpa 

caparishpa rogarca. 

17Joab chai huarmipajman c'uchuyajpi chai huarmica: –¿Canchu Joab cangui?– nijpi 

paica: –Ari, ñucami Joab cani– nirca. Chaimi chai huarmica: –Cambajta ruraj ñuca 

ima nishcata uyahuai– nijpi Joabca: –Uyashallami– nirca. 

18Chai huarmi ni callarishpaca: –Ñaupaca: Maijanpish imata yachasha nishpaca, Abel 

pueblopi tapugrichij nijcunami carca. Chaipi tapushpami imatapish allichijcuna carca. 

19Israel llajtapica, cai pueblomari mana p'iñanacushpa causajcuna canchij. Chashna 

cashpa tucui israelcunapaj mama shina llajtatamari canca chingachisha nicungui. ¿Ima 

nishpataj Mandaj Dios cushcataca chingachisha ninguiyari?– nircami. 

20Chaimi Joabca: –¡Nunca, nunca ama chashna tucushca cachun! Ñucaca mana 

ñutuchishpa chingachingapajchu shamurcani. 

21Can yuyacushca shinaca mana chashnachu. Efraín urcumanta caj Bicripaj churi 

Seba runamari, jatun mandaj Davidta llaquichingapaj jatarishca. Chai runallata ñuca 

maquipi churai. Chaipica cai pueblota mana imata rurashpa rishallami– nijpimi, chai 

huarmica Joabtaca: –Shinashpaca Seba runapaj umataca cunanllatajmi cai pirca 

jahuamanta cancunapajman shitashun– nirca. 

22Chai huarmica yachaisapa cashcahuan tucuicunata tandachishpa parlajpica, Bicri 

runapaj churi Seba runapaj umata p'itishpami Joabpajman shitarcacuna. Chaimi 

Joabca trompetapi tocajpi tucuicuna chai pueblo c'uchumanta anchushpa paicunapaj 

quiquin carpa huasicunaman rircacuna. Joabpish jatun mandajpajman Jerusalenman 

tigrarcallami. 

David churashca mandajcunami 
(2 S 8.15-18; 1 Cr 18.14-17) 

23Chashna rurashca q'uipaca, Joabca tucui Israel soldadocunata mandajmi saquirirca. 

Joiadapaj churi Benaiaca cereteo, peleteo soldadocunata mandajmi tucurca. 

24Adoram runaca, tributota japijcunata mandajmi tucurca. Ahiludpaj churi Josafatca, 

imalla tucushcacunata quillcajmi tucurca. 

25Seva runaca jatun mandajpaj quillcajmi tucurca. Sadocpish Abiatarpish curacunami 

carca. 

26Jair pueblomanta caj Ira runapish, Davidpaj curami carca. 

2 SAMUEL 21 

Gabaonitacunata huañuchishcamanta paicunapish huañuchishcami 



662 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

1David mandacui punllacunapica quimsa huata jundatami yaricai tiyarca. Davidca 

Mandaj Diostami tapurca. Mandaj Diosca Davidmanca: “Saulpish, paipaj huasi 

ucupuracunapish gabaonitacunata huañuchishpa yahuarta jichashcamantami chashna 

llaquica tiyan” nircami. 

2Chaimi jatun mandajca gabaonitacunata cayashpa paicunahuan parlanacurca. 

(Gabaonitacunaca mana israelcunapurachu carca. Paicunaca amorreocunapuramanta 

shuj mirga saquirishcacunami carca. Paicunahuanmi israelcunaca paicunata mana 

llaquichinata ari nishcacuna carca. Chashna ari nishca cajpipish Saulca Israelpurapi, 

Judapurapi paicuna ama cachun nishpa mana ricunachishpami paicunataca 

huañuchina tucurca). 

3Gabaonitacunata David cayashpaca: –Cancunata Saúl llaquichishcamantaca ¿imatataj 

cancunapajca rurashari? Mandaj Diospaj pueblota cancuna cunanca alli cashca 

canguichijman nichunca ¿imata rurashpataj cancunataca cushichishari?– nircami. 

4Shina nijpi gabaonitacunaca: –Saúl, paipaj huasi ucupuracunahuan 

llaquichishcamantaca, cullquitapish, curitapish mana ninchijchu. Ni israelcunata pita 

mana huañuchun ninchijchu– nijpimi jatun mandajca: –Cancuna imatami ninguichij 

chaitami rurasha– nirca. 

5Shina nijpi paicunaca jatun mandajtaca: –Tucui Israel llajtapi ñucanchij ama 

tiyachun nishpa ñucanchijta p'iñashpa chingachinatami yuyarca. 

6Paipaj huahua huahuacunamanta canchis runacunatami ñucanchijman cuchun 

ninchij. Paicunataca Mandaj Dios agllashpa churashca Saulpaj Gabaa pueblopimi, 

Mandaj Diospaj ñaupajpi sipishun ninchij– nijpimi, jatun mandajca paicunata 

cancunaman cushallami nirca. 

7Davidca Saulpaj churi Jonatanhuanmi, cambaj familiataca imata mana rurashachu 

nishpa Mandaj Diospaj ñaupajpi ari ninacushca carca. Chaimi Jonatanpaj churi 

Saulpaj nieto Mefi-bosettaca perdonashpa gabaonitacunamanca mana curca. 

8Ashtahuanpish jatun mandajca Aja runapaj ushushi Rizpa huarmihuan Saúl charishca 

Armoni, Mefi-boset ishqui churicunatapish japishpami curca. Saulpaj ushushi 

Micalpaj pichca churicunatapishmi japishpa curca. Chai churicunataca Mehola 

pueblopi causaj Barzilai runapaj churi Adrielhuanmi charishca carca. 

9Paicunata gabaonitacunapaj maquipi cujpimi, gabaonitacunaca Mandaj Diospaj 

ñaupajpi shuj urcupi sipircacuna. Chaimi paicunaca canchistaj huañurcacuna. 

Paicunaca cebada cozicha callari punllacunapimi huañurca. 

10Chaimi Aja runapaj ushushi Rizpa huarmica shuj cañamazuta japishpa rumicunalla 

c'acapi tendishpa chaipi tiyarirca. Chai huarmica cebada cozicha callari 

punllamantapacha, tamya punllacuna chayamungacamami chai huañushca 

aichacunataca punllapish pajarocuna ama micuchun, tutapish ima sacha animalcuna 

ama micuchun chaipi carca. 

11Aja runapaj ushushi Rizpa chaipi tiyacujtami Davidmanca huillashca carca. Chai 

huarmica Saulpaj caishuj huarmimi carca. 

12Davidca Saulpaj tullucunata, Saulpaj churi Jonatanpaj tullucunatapishmi Galaadpi 

caj Jabes pueblomanta apanaman rirca. Paicunataca filisteocuna Gilboapi mishashpa 

huañuchishpami, Bet-san plaza pambapi huarcushcacuna carca. Chaipi 

huarcushcataca Galaadpi caj Jabes pueblomanmi shuhuashpa apashcacuna carca. 

13Davidca Saulpaj tullucunatapish, Saulpaj churi Jonatanpaj tullucunatapish 

chaimanta apamuchishpami, sipishcacunapaj tullucunatapish tandachishpa, 

14Saulpaj tullucunata, Saulpaj churi Jonatanpaj tullucunataca Benjaminpaj llajtapi caj 

Zelapi Saulpaj yaya Cista churashca jutcullapitaj churachirca. Jatun mandaj 

mandashca shinallatajmi tucuita rurarcacuna. Chashna rurajpimi, Taita Diosca 

paicunahuan p'iña cashcata saquishpa chai llajtapaj allicunata curca. 

Abisai runa Davidta ayudashpa quishpichishcami 

15Filisteocunaca cutinllatajmi israelcunahuan macanacungapaj jatarircacuna. Chaimi 

Davidca paipajta rurajcunandij macanacungapaj uriyarca. Chai macanacuipi 

filisteocunahuan macanacushpaca Davidca shaicurcami. 

16Yallitaj jatun runacunapuramanta caj Isbi-benob shuj runami chaipica carca. Paipaj 

lanzaca, 300 siclota pizaj broncemi carca. Paica mushuj espadatapish chumbillishcapi 

aparishcami carca. Davidta huañuchinata pai yuyacujpimi, 

17Sarviapaj churi Abisai Davidta ayudangapaj chayashpa chai filisteotaca 

chugrichishpa huañuchirca. Chaimi Davidtaca paipaj runacunaca: “Can huañujpica 

Israelpaj lámpara huañushca shina ama cachunca cunanmantapacha canca 

macanacuimanca ñucanchijhuanca manataj llujshinachu cangui” nishpa ari 

nichircacuna. 

Davidpaj runacuna yallitaj jatun runacunata huañuchishcami 
(1 Cr 20.4-8) 

18Chai q'uipapish Gob pueblopica, cutinmi filisteocunahuan israelcunahuanca 

macanacui tiyarca. Chaipica husatita Sibecai runami, Saf runata huañuchirca. Safca 

yallitaj jatun runacunapurapaj huahua huahuamantami carca. 

19Gob pueblopica cutinllatajmi israelcunahuan filisteocunahuanca macanacui tiyarca. 

Chaipica, Belenmanta caj Jaare-oregim runapaj churi Elhananmi, geteo Goliatta 

huañuchirca. Goliatpaj lanzaca ahuana telarpaj pilluna caspi shina racumi carca. 

20Chai q'uipaca yallitaj jatun runa tiyan Gat pueblopimi macanacui tiyarca. Paica 

maquicunapipish chunga ishqui dedocunata, chaquicunapipish chunga ishqui 

dedocunatami charirca. Tucuimanta yupajpica ishqui chunga chuscu dedocunatami 

charirca. Paipish yallitaj jatun runacunapurapaj huahua huahuamantami carca. 

21Israelcunata yanganchishpa c'amijpimi, paitaca, Davidpaj huauqui Simeapaj churi 

Jonatán huañuchirca. 

22Chashnami chai chuscu runacunaca Davidpaj maquipipish, paipajta rurajcunapaj 

maquipipish urmarcacuna. Chai chuscu runacunaca Gatpi causaj yallitaj jatun 

runacunapurapaj huahua huahuamantami carcacuna. 

2 SAMUEL 22 

Macanacuipi mishashpa David cantashcami 
(Sal 18.1-50) 

1Davidca tucui paita p'iñajcunapaj maquimantapish, Saulpaj maquimantapish 

quishpichishcamantami Mandaj Diostaca cai cantohuan, 

2cashna alabarca: “Mandaj Diosca ñuca miticuna jatun rumimari. Ñucata 

huaquichijmari, ñucata quishpichijmari. 

3Ñuca Taita Dioslla, ñuca pacatucunalla, paipimi shunguta churani. Paica ñuca 

escudomi. Tucuita rurai tucujhuan ñucata quishpichijmi. Tucuimanta yalli jahuaman 

ñuca miticunami. Ñuca quishpichijmi cangui. Llaquihuan cajpica canmi ñucata 

quishpichircangui. 

4Mandaj Diostami mañasha. Paica alabana cajmi. Canmantami ñucata 

p'iñajcunamantaca quishpirisha. 

5Yacu jahuajta jatarishpa tapaj shinami huañuica ñucataca pilluchirca. Millaicunaca 

jatun huaicuta yacu t'imburicuj shinami manchachirca. 

6Seolpaj laziyanaca, lazyashpami charicurca. Huañuipaj laziyanataca ñuca 

jahuapimari shitarca. 

7Chai llaquipi cashpami, Mandaj Diosta mañarcani. Ñuca Diostami caparircani. Ñuca 

caparishcataca paica paipaj huasimantami uyarca. Ñuca caparishcaca paipaj 

rinrincunamanmi chayarca. 

8Pambapish cuyurcami. Allpapish chujchurcami. Jahua pachata aparijcunapish 

cuyurircami. Pai p'iñarijpica tucuimi cuyurirca. 

9Paipaj singamantaca cushnimi llujshirca, paipaj shimimantaca tucuchij nina t'itacujmi 

llujshirca. Carboncunapish pai japichishcami lunyacurca. 

10Jahua pachata cumurichishpami uriyamurca. Paipaj chaqui ucupica, amsa amsami 

carca. 

11Paica shuj querubinpi tiyarishpami volarca. Huairapaj alaspi tiyarishpami volarca. 

12Paica paipaj muyundijta amsata churashpami pacatucurca. Yana yacu sangu 

p'uyumi muyushpa paitaca jarcarca. 

13Paipaj ñaupajmantaca achijnicujmi llujshirca. Chai achijnicujca carboncunata 

japichishpami nina lunyacujta rurarca. 

14Mandaj Diosca jahua pachamantami c'ulun nirca. Jahua pacha Diosca chashnami 

rimarca. 

15P'iñajcunataca paipaj puntajlla caspita shitashpami caita chaita cacharca. Paipaj 

relampacunata cachashpami chingachirca. 

16Mandaj Dios p'iñarishpa rimajpi pai singahuan p'ucujpica, mama cucha yacu 

asientopish, ricurircami. Cai pacha allpapaj shungupish ricunallami tucurca. 

17Diosmi ñucataca jahuamanta maquita chutashpa japihuarca. Millpucuj jatun 

yacumantami llujshichihuarca. 

18Ñucata p'iñaj c'ari c'aricunamantami quishpichirca. Ñucata p'iñajca ñucata yalli c'ari 

c'aricunami carca. 

19Paicunaca ñuca llaquihuan cai punllamari japishpa llaquichircacuna. Ashtahuanpish 

Mandaj Diosmi ñucataca ayudahuarca. 

20Ñucataca canmi jatun pambaman llujshichij shina quishpichircangui. Can munashca 

cajpimi quishpichircangui. 

21Ima shinami cashcata rurarcani, chai shinallatajmi Mandaj Diosca curca. Ñuca 

chuya maqui cashca shinallatajmi, paipish ñucaman cuna cashcata curca. 

22Ñucaca Mandaj Diospaj ñanpimi purircani. Millaita rurashpa Diosmantaca mana 

caruyashcanichu. 

23Tucui imalla pai mandashcacunaca ñuca ñaupajpimi. Can mandashcacunamantaca 

manataj caruyarcanichu. 

24Mana allita ruranamantaca huaquichirircanimi. Paipaj ñaupajpica ima pandata mana 

rurarcanichu. 

25Ñuca ima shinami cashcata rurarcani, chai shinallatajmi Mandaj Diosca ñucaman 

cuna cashcataca curca. Paipaj ñaupajpi ima shinami ñuca maqui chuya carcani, chai 

shinallatajmi cun. 

26Llaquij runamanca canpish llaquij cashcallatatajmi ricuchingui. Tucuita alli 

rurajpajca canpish allita ruranguimi. 

27Chuya cajmanca canpish chuya cashcallatatajmi ricuchingui. Llaquichijcunapajca 

canpish llaquichij cashcallatatajmi ricuchingui. 

28Llaquihuan cajcunataca canmi quishpichingui. Jatun tucushcacunata 

cumurichingapaj paicunataca cambaj ñahuica ricuracunmi. 

29Mandaj Dioslla, canca ñuca lamparami cangui. Ñuca Dioslla amsapi cajpipish 

canmi achijyachingui. 

30Canhuanca achca soldadocunatapish urata janajta cachashallami. Ñuca Dioshuanca 

jatun pircacunatapish urmachishpa llaquichingapaj yaicushallami. 

31Mandaj Diospaj ñanpica ima panda mana tiyanchu. Mandaj Diospaj shimica, 

rupachishpa tucui mapata anchuchishca cullqui shinami. Paipi shunguta churashpa 

shuyajcunapajca escudo shina pacajmi. 

32Mandaj Diosmanta shujtaj Diosca ¿pitaj tiyangari? Mandaj Diosllamari Diosca. 

¿Pitaj rumica cangari? Ñucanchij Diosmari chai rumica. 

33Taita Diosmi paipaj poderhuan chumbillichin. Paimi ñuca ñantaca allichishcata 

charin. 

34Paimi ñuca chaquicunataca taruga chaqui shina callpajta ruran. Jahua urcucunapi 

cajpipish ima manchai illajllatami charihuan. 

35Macanacungapaj ñuca maquicunata yachachijpish paimari. Bronce arcota ñuca 

rigrahuan muyurijta chutachunpish paimi fuerzata cun. 

36Ñucata quishpichij escudotapish canmi cungui. Cambaj c'uyaihuanmi 

jatunyachishcangui. 

37Canmi ñuca purichunpish ñantaca purinajllata rurashcangui. Chaimi ñuca 

chaquicunapish mana lluchcarishca. 

38Ñucata p'iñajcunataca catirashpami llaquichigrisha. Tucuitami tucuchisha. Tucuita 

tucuchingacama mana tigrashachu. 

39Ñuca tucuchijpica, ñuca ñutuchijpica manataj jataringacunachu. Ñuca chaqui 

ucupimi urmangacuna. 

40Jatun macanacuipi macanacuchunpish, fuerzatami chumbillichishcangui. Ñucata 

p'iñajcunataca, cumurichishpami ñuca maquipi churashcangui. 

41Ñucata p'iñajcunataca, tigrachishpami cacharcangui. Ñucata p'iñajcunata ñuca 

tucuchichunmi chashna rurarcangui. 

42Paicunaca caparicurcami. Pi mana quishpichircachu. Mandaj Diosta caparijpipish 

mana uyarcachu. 

43Ñutu allpa shina tucujtami cutarcani. Ñancunapi sirij lodota shinami sarurcani. 

Tucuimi ñutuchircani. 

44Ñuca llajtapi causajcuna p'iñacunmantapish quishpichircanguimi. Llajtacunata 

mandaj cachunmi ñucataca huaquichircangui. Mana rijsishca runacunami ñucapajta 

rurangacuna. 

45Mana rijsishcacunamari ñuca mandana ucupi tucungacuna. Ñuca rimajta uyashpaca 

cazungallacunami. 

46Mana rijsishcacunaca fuerza illajmi tucungacuna. Paicuna pacatucushca 

cashcamantapish chujchushpami llujshingacuna. 

47Mandaj Diosca, huiñaita causacuchunlla. Ñuca jatun rumica alli nishca cachun. 

Ñucata quishpichij Diosca jatunyachishca cachun. 

48Paica ñucata llaquichijcunata llaquichij Diosmi. Gentecunata ñuca ucupi churaj 

Diosmi. 

49Paica p'iñajcunapaj maquimanta ñucata quishpichijmi. Ñucata llaquichingapaj 

huaicashpa jataricujpipish ñucata paicunapaj jahuapi churajmi. Yallitaj millai runapaj 

maquimantami quishpichihuarcangui. 

50Mandaj Dioslla, chaimantaca tucui llajtacunapimi canmanta huillasha. Cambaj 

shutitaca cantacushallami. 

51Pai churashca jatun mandajtaca cushicushpami quishpichin. Pai churashca 

mandajtaca llaquicunllami. Davidtapish, paipaj huahuacunatapish huiñaitami chashna 

pushanga” nircami. 

2 SAMUEL 23 

Tucuri shimicunata David rimashcami 

1Cai shimicunaca ultimota David rimashcami: “Davidca Isaipaj churimi. Paica 

tucuicunapaj jahuapi churashca runami. Paitaca Jacobpaj Taita Diosmi mandaj cachun 

churarca. Israelcunapurapi mishqui cantota cantajca cai shimicunatami nin: 

2Mandaj Diospaj Espiritumi ñucataca rimachin. Paipaj shimica ñuca c'allupimi. 

3Israelcunapaj Taita Diosmari rimashca. Israelcunapaj pacatucuna Rumimi ñucaman 

cashna riman: Runacunapaj chaupipica, cashcata rurashpa mandajmi tiyanga. Taita 

Diosta manchashpami mandanga. 

4Tutamantapi achijlla luz shinami canga. Shuj tutamanta p'uyu illajpi inti lamyacuj 

shinami canga. Allpapi q'uihuata tamya huiñachij shinami canga ninmi. 

5Ñuca huasi familiaca Dioshuanca manamari chashnachu. Chashna cajpipish Mandaj 

Diosca ñucapajca huiñaipajmari ari nirca. Ñuca quishpirinata ñuca yuyashca shinaca 

manaraj sisachinchu. Chashna cashpapish tucui imapish ima shinalla canataca 

chashnataj tucuchun huaquichishcami. 

6Millaicunaca cashacunata p'itishpa shitashca shinami canga. P'itishca cashataca pi 

mana maquihuan japi tucunchu. 

7Maijanpish japisha nishpaca fierrohuan, mana cashpaca lanzahuanmi japincuna. 

Mana cashpaca chaillapitajmi tucui rupachincuna” nircami. 

Davidpaj c'ari c'ari soldadocunami 
(1 Cr 11.10-47) 

8Davidpaj c'ari c'ari runacunapaj shuticunaca caicunami: Tacmonita Joseb-basebetca 

soldadocunata mandajcunata mandajmi carca. Paimi shuj cutinca 800 runacunata 

huañuchirca. Chaimi paitaca, Adino-eznita nijcuna carca. 

9Chaipaj q'uipaca ahohitita, Dodo runapaj churi Eleazarmi carca. Paica 

filisteocunahuan David macanacungapaj tandanacushca cajpi israelcuna Davidta 

shitarijpipish Davidhuan saquirij quimsa c'ari c'ari runacunapuramanta shujmi carca. 

10Chaipimi Eleazar jatarishpaca filisteocunata paipaj maqui shaicungacama 

huañuchirca. Paipaj maquica espadata lutsashcapimi saquirirca. Chai punllapica 

Mandaj Diosmi paitaca jahualla mishachirca. Israelcunaca paicunata p'iñajcunata 

Eleazar imallata quichushcata japingapajllami, paipajman tigrarcacuna. 

11Eleazarpaj q'uipaca araritita Age runapaj churi Samami carca. Filisteocunaca ashalla 

allpa lentejacunahuan junda Lehipimi tandanacushca carca. Chaipipish israelcunaca 

filisteocunapaj ñaupajmanta miticushpa rircallami. 

12Chaipica Sama runami lenteja chagra chaupipi shayarishpa paica mana cuyurishpa 

jarcashpa filisteocunata huañuchirca. Paitapish Mandaj Diosmi jahualla mishachirca. 

13Quimsa chunga mandajcunamanta quimsami uriyamurcacuna. Paicunaca cozicha 

punllacunapi Adulam jutcupi David cajpi tupangapajmi shamurcacuna. Chai punllaca 

filisteocunapaj carpa huasicunaca Refaim pugru pambapimi carca. 

14Chaimi Davidca peña jutcupi miticushca carca. Filisteocunapaj cuidaj 

soldadocunami Belenpi carca. 

15Chaipi David yacunaihuan huañucushpami: “Belén pueblo pungu c'uchupi tiyaj 

pugyumanta yacuta maijan apamushpa ubyachijpichari alli canman” nirca. 

16Chashna nijpimi chai quimsa c'ari c'ari runacunaca, filisteocunapaj carpa huasicuna 

chaupita pasashpa rishpa, Belén pueblo pungu c'uchupi tiyaj pugyu yacuta 

llujshichishpa japishpa Davidpajman apamurcacuna. Davidca mana ubyasha nircachu. 

“Cai yacutaca Mandaj Diosmanmi cuni” nishpa tallishpami: 

17“Cai yacuta ñuca ubyanamantaca Mandaj Dios huaquichichun. Cai runacuna 

paicunapaj causaita cushpa, apamugrishca yacuta ubyashpaca, paicunapaj yahuarta 

ubyashca shinami canga” nishpami mana ubyasha nirca. Chai quimsa c'ari c'ari 

runacunami yacuta apamurcacuna. 

18Sarviapaj churi Joabpaj huauqui Abisaica, soldadocunata mandaj quimsa 

chungacunata mandajmi carca. Paipaj lanzahuan 300 runacunata huañuchijmari paica. 

Chaimantami paica chai quimsa runacuna shinallataj alli nishca tucurca. 

19Tucui caishujcunata yalli c'ari c'ari cashcamantami, chai quimsa chunga c'ari c'ari 

runacunata mandaj canata chasquirca. Chashna cashpapish puntapi caj caishuj quimsa 

c'ari c'aricuna shinatajca manataj cai tucurcachu. 

20Chai q'uipaca, Joiadapaj churi Benaiami carca. Joiadaca Cabseel pueblopi causaj 

imatapish mana manchashpa c'ari c'ari rurajmi carca. Benaiaca moabcunapaj ishqui 

leoncunatami huañuchirca. Paica rasucui punlla shuj jutcuman yaicushpami, shuj 

leonta huañuchirca. 

21Paica egipcio shuj jatun runatapishmi huañuchirca. Egipcio runaca paipaj maquipica 

shuj lanzata aisashcami carca. Benaiaca shuj caspihuan egipciopajman uriyamushpaca 

paipaj lanzallatataj quichushpami paipaj quiquin lanzallahuantaj huañuchirca. 

22Chashna rurashpami Joiadapaj churi Benaiaca, quimsa c'ari c'ari runacunamanta alli 

nishca tucurca. 

23Paica quimsa chungacunata yalli alli nishca tucushpapish, puntapi caj caishuj 

quimsa c'ari c'aricuna shinatajca mana cai tucurcachu. Paitaca Davidca, paita 

cuidajcunata mandaj cachunmi churarca. 

24Joabpaj huauqui Asaelca, quimsa chunga runacunapurapimi carca. Belenmanta caj 

Dodopaj churi Elhananpish, 

25harodita Samapish, harodita Elicapish, 

26paltita Helespish, tecoita Iquespish, 

27anatotita Abiezerpish, husatita Mebunaipish, 

28ahohita Salmonpish, netofatita Maharaipish, 

29netofatita Baanapaj churi Helebpish, Benjamín aillupuramanta caj Gabaamanta caj 

Ribaipaj churi Itaipish, 

30piratonita Benaiapish, Gaas jatun yacu c'uchumanta caj Hidaipish, 

31arbatita Abi-albonpish, Barhumita Azmavetpish, 

32saalbonita Eliabapish, Jasenpaj huahua huahuamanta Jonatanpish, 

33ararita Samapish, ararita Sararpaj churi Ahiampish, 

34Maacapaj churi Ahasbaipaj churi Elifeletpish, Gilomanta caj Ahitofelpaj churi 

Eliampish, 

35carmelmanta caj Hezraipish, arbitita Paaraipish, 

36Sobamanta caj Natanpaj churi Igalpish, gadmanta caj Banipishmi carca. 

37Amonita Selecpish, Beerotita Naharaipishmi carca. Paica Sarviapaj churi Joabpaj 

escudota apajmi carca. 

38Itritita Irapish, itritita Garebpish, 

39heteo Uriaspishmi carca. Tucui paicunaca quimsa chunga canchiscunami carca. 

2 SAMUEL 24 

Israelcuna mashna cashcata yachangapaj David yupashcami 
(1 Cr 21.1-27) 

1Mandaj Diosca israelcunahuan cutinllataj nina sindirij shina p'iñarishpami, 

Davidmanca israelcunapish, judacunapish mashna cashcata yupana yuyaita curca. 

2Jatun mandajca paihuan caj soldadocunata mandaj Joabtaca: –Tucui israelcuna 

mashna cashcata ñuca yachangapaj, Dan pueblomanta callarishpa, Beersebacama 

rishpa tucui Israel aillucunata yupamugri– nircami. 

3Chaimi Joabca jatun mandajtaca: –Jatun mandaj ñuca amito ¿imapajtaj israelcuna 

mashna cashcataca yachana yuyai tucurcanguiyari? Cambaj jatun mandaj Diosca pai 

agllashcacunataca cunan cashcamanta patsaj cutinhuan mirachishca alli canman. Jatun 

mandaj ñuca amoca chaita ricungacama causashca canguiman– nircami. 

4Ashtahuanpish jatun mandajca mana uyashpami Joabtapish, soldadocunata 

mandajcunatapish chaitaca ruranatajmi canguichij nirca. Joabca soldadocunata 

mandajcunandij, jatun mandajpaj ñaupajmanta llujshishpaca, tucui israelcunata 

yupangapaj quillcanamanmi rircacuna. 

5Paicunaca Jordán yacuta ch'imbashpaca, Gad pugru pambapi tiyaj Aroer uranijpi caj, 

Jazer pueblo c'uchupimi tiyarircacuna. 

6Chai q'uipaca Galaadman rishpami, ucu ladoman caj Hodsi pueblomanpish rircacuna. 

Chaimantaca Dan-jaanman, Sidón muyundij llajtacunamanpishmi rircacuna. 

7Chai q'uipaca sinchi pircayuj Tiro puebloman, heveocunapaj, cananeocunapaj tucui 

pueblocunamanpish rishpami, Judapi caj Neguev pamba Beerseba puebloman 

llujshircacuna. 

8Paicunaca iscun quilla, ishqui chunga punllacunata tucui Israel llajtata purishca 

q'uipami Jerusalenman tigrarcacuna. 

9Joabca tucui Israel llajtapi causajcunata quillcashpa yupashcatami jatun mandajman 

curca. Israelcunaca 800.000 runacunami carca. Paicunaca tucuicunami espadahuan 

macanacunalla c'ari c'aricuna carca. Judá aillupish, 500.000 runacunami carca. 

10Tucui israelcunata quillcashpa yupashca q'uipami Davidca, mana allita rurashcata 

paipaj shungupi yuyarishpa Mandaj Diostaca: –Cashna rurashpaca yallitaj mana 

allitami rurashcani. Mandaj Dioslla cambajta ruraj ñuca juchallishcata anchuchipailla 

nishpami rogani. Ñucaca upa shinami chashna rurashcani– nirca. 

11Tutamanta David ña jatarishca cajpimi, Dios huillachishcata Davidman huillaj Gad 

runaman Mandaj Diosca cai shimicunata cashna nishpa huillachirca: 

12“Davidpajman rishpa Mandaj Diosca cashnami nin nigri: Cambajca quimsatami 

rurasha nini. Chaicunamanta can shujta agllai. Chaita ñuca rurangapaj” nircami. 

13Gad runa Davidpajman rishpa yachaj chayachishpaca: –¿Cambaj llajtapi canchis 

huatacunapaj yaricai shamuchunchu munangui? ¿Mana cashpaca canta p'iñajcuna 

catirashpa llaquichijpi quimsa quillacunata miticushpa purinatachu munangui? ¿Mana 

cashpaca, quimsa punllacunata cambaj llajtapi jatun ungüi tiyachunchu munangui? 

Cunanca alli yuyari. Can imata agllashcatami ñucata cambajman cachajmanca 

huillagrisha– nirca. 

14Chaimi Davidca, Gad runataca: –Jatun llaquipimari cani. Mandaj Diosca yallitaj 

c'uyaj cashcamanta paipaj maquipi urmanatami munani. Runacunapaj maquipica 

mana urmasha ninichu– nirca. 

15Shina nijpimi Mandaj Diosca, chai tutamantamanta callarishpa pai llaquichisha 

nishca punllacama israelcunapajmanca jatun ungüita cacharca. Chaimi Danmanta 

callarishpa Beerseba pueblocama 70.000 runacuna huañurca. 

16Llaquichichun pai cachashca ángel Jerusalentapish chingachingapaj maquita 

chutagrijpica, Mandaj Diosca llaquichingapaj cachashcamanta llaquirishpami, chai 

runacunata huañuchicuj angeltaca: “Ña chailla, saqui” nirca. Mandaj Diospaj angelca, 

jebuseo Arauna runapaj parba c'uchupimi carca. 

17Gentecunata chingachicuj angelta ricushpami, Davidca Mandaj Diostaca: –

¡Ñucamari juchallircani. Ñucamari millaita rurarcani! Cai ovejacunaca ¿imatataj 

rurarcacunari? ¡Paicunata llaquichinapaj randica ñucata, ñuca yayapaj huasi 

ucupuracunata llaquichiyari!– nirca. 

Diospaj altarta David rurashcami 
(1 Cr 21.18-27) 

18Chai punllallatajmi Gad runa Davidpajman shamushpaca: –Jebuseo Arauna runapaj 

parba c'uchuman huichiyashpa chaipi Mandaj Diospaj shuj altarta rurai– nirca. 

19Davidca Gad runaman Mandaj Dios ima shina huillachishca shinallatajmi huichi 

rirca. 

20Arauna runaca jatun mandajpish paipajta rurajcunapish pai maipi canman 

shamucujtami ricurca. Chaita Arauna runa ricushpa tupanaman llujshishpaca jatun 

mandajpaj ñaupajpi cungurishpami pambaman tupajta cumurirca. 

21Chaipimi paica: –Jatun mandaj ñuca amito cambajta rurajpajmanca ¿imapajtaj 

shamurcanguiyari?– nijpi Davidca: –Israelcuna jatun llaquicunata apacushca 

tucurichun cambaj trillana pambata randishpa chaipi Mandaj Diospaj shuj altarta 

rurangapajmari shamurcani– nirca. 

22Chaimi Arauna runaca Davidtaca: –Japilla. Can jatun mandaj ñuca amopi ima 

shinami alli chaita rurailla. Mandaj Diosman cushpa tucui rupachingapaj 

huagracunapish shayacunmi. Yantapajpish trillana caspicunandij, yugondij japishpa 

Mandaj Diosman cushpa rupachilla. 

23Jatun mandajlla Arauna runaca tucui chaicunatami can jatun mandajmanca cuni– 

nircami. Arauna runaca jatun mandajtaca: –Mandaj Diosca canhuan p'iña 

cashcamanta alli tucungapishchari– nircapishmi. 

24Shina nijpipish jatun mandajca Arauna runataca: –Mashna valishcahuan mana 

randishpa shujtaj ñucaman cushcallataca Mandaj Diosman cushpa tucui rupachinataca 

mana rurasha ninichu. Chaimanta mashna valishcataca pagashataj ninimi– nishpami, 

Davidca trillana pambatapish huagracunatapish pichca chunga siclo cullquihuan 

randirca. 

25Chaipimi Davidca Mandaj Diospaj shuj altarta rurashpa, Diosman cushpa tucui 

rupachinatapish, Mandaj Dioshuan alli cangapaj cuna cashcatapish cushpa rupachirca. 

Chaimi Mandaj Diosca, cai pachamanta mañashcata uyashpa, israelcunata 

llaquichicun llaquitaca chaillapi parachirca. 

1 REYES 

1 REYES 1 

Davidca ña yallitaj yuyaj cashcami 

1Jatun mandaj David ña yallitaj yuyaj cajpica, cunujyachunmi churanacunahuan 

pilluchircacuna. Ashtahuanpish mana cunujyarcachu. 

2Chaimi paipajta rurajcunaca: “Jatun mandaj ñucanchij amota cuidachunpish, paipaj 

c'uchupi dormishpa paita cunujyachichunpish c'arihuan manaraj chayarinacushca 

solterata mashcaichij. Chaimi jatun mandaj ñucanchij amoca cunujyanga” nircacuna. 

3Shina nijpica tucui Israel llajtata, shuj sumaj solterata mashcashpa japishpami jatun 

mandajpajman pushamurcacuna. Paica sunamitapura Abisag shutimi carca. 

4Paica yallitaj sumaj solterami carca. Paimi jatun mandajta cunujyachishpa paipajta 

rurashpa causarca. Paipica jatun mandajca manataj chayarircachu. 

Adonías jatun mandaj tucusha nishcami 

5Haguit huarmipaj churi Adoniasmi: “Ñucami jatun mandaj cagrini” nishpa jatarirca. 

Paica carrocunayuj, caballopi tiyarishpa purij gentecunayuj, paita ñaupashpa purij 50 

runacunayujpishmi tucurca. 

6Paica Absalonpaj q'uipa huacharishca, sumaj ñahuiyujmi carca. Paipaj yaya Davidca 

Adoniastaca tucui paipaj causaipimi: “Ima mana allita rurajpipish mana llaquichij 

carca. ¿Ima nishpataj cashna rurangui, ima nishpataj chashna rurangui?” nishpallapish 

mana nijchu carca. 

7Sarvia huarmipaj churi Joabpish, Abiatar curapish shuj yuyaillami tucurcacuna. 

Paicunami Adoniastaca ayudarcacuna. 

8Shina cajpipish Sadoc curapish, Joiadapaj churi Benaiapish, profeta Natanpish, Simei 

runapish, Rei runapish, Davidhuan caj tucui jatuncunapish Adoniastaca mana 

catircacunachu. 

9Adoniasca, Rogel pugyu c'uchullapi caj Zohelet c'aca c'uchupimi ovejacunatapish, 

vacacunatapish, huirayashca animalcunatapish huañuchishpa jatun micuita rurarca. 

Chaimanca Adoniasca tucui paipaj huauquicuna caj jatun mandajpaj churicunatapish, 

jatun mandajpajta ruraj tucui Judá runacunatapishmi cayarca. 

10Ashtahuanpish Adoniasca profeta Natanta, Benaiata, Davidhuan caj jatuncunata, 

paipaj huauqui Salomontaca mana cayarcachu. 

11Chaita uyashpami Natanca, Salomonpaj mama Betsabetaca: –Jatun mandaj 

ñucanchij amo David mana yachajllapi Haguit huarmipaj churi Adonías jatun mandaj 

tucushcataca ¿manachu uyashcangui? 

12Riqui, cambaj causaitapish, cambaj churi Salomonpaj causaitapish cuidangapajca 

ñuca cunashcata uyashpa, 

13jatun mandaj Davidpajman rishpa cashna nigri: Jatun mandaj ñuca amito, ñucapaj 

q'uipaca cambaj churi Salomonmi ñuca tiyarinapi tiyarishpa mandanga. Chaica 

chashnatajmi canga nircanguimari. Cunanca ¿ima nishpataj Adonías ña 

mandacunyari? nigri. 

14Jatun mandajhuan can chashna parlacujpiraj ñucapish yaicushpami, can nicushcaca 

chashnataj cashcata huillasha– nircami. 

15Chaimi Betsabeca, jatun mandaj tiyacun ucuman yaicurca. Jatun mandajca, yallitaj 

yuyajmi carca. Paitaca sunamitapura Abisag shuti huarmimi cuidacurca. 

16Betsabeca jatun mandajta alli nishcata ricuchingapaj pambaman tupajta cumurijpimi 

jatun mandajca: –¿Ima ninatataj charingui?– nirca. 

17Chaimi Betsabeca: –Ñuca amito, cambajta ruraj ñucataca jatun Mandaj cambaj 

Diospaj shutipimi: Cambaj churi Salomonmi ñucapaj q'uipaca mandanga. Paimi ñuca 

jatun tiyarinapica tiyaringa, chaica chashnatajmi canga nircangui. 

18Ashtahuanpish cunanca Adoniasmari ña jatun mandaj tucushca. Chaitaca jatun 

mandaj ñuca amoca cunancama manaraj yachanguica. 

19Paica huagracunata, huirayashca animalcunata, achca ovejacunatami huañuchishca. 

Chaimanca can jatun mandajpaj tucui churicunata, Abiatar curata, soldadocunata 

mandaj Joabtapish cayashcami. Ashtahuanpish cambajta ruraj Salomontaca manamari 

cayashcachu. 

20Jatun mandaj ñuca amito, cambaj jatun tiyarinapi jatun mandaj can ñuca amopaj 

q'uipa pi tiyarinataca can jatun mandajllataj pita churajtami tucui israelcuna 

chaparacuncuna. 

21Can jatun mandaj ñuca amito can mana chashna churashpa cambaj ñaupa 

yayacunahuan dormijpica ñucatapish, ñuca churi Salomontapish 

huañuchingacunamari– nircami. 

22Betsabé huarmi jatun mandajhuan parlanacucujpirajmi, profeta Natanca chayarca. 

23Chaimi jatun mandajmanca: “Profeta Natanmi caipi” nishpa huillarcacuna. Jatun 

mandaj maipi canman paipish yaicushpaca, jatun mandajpaj ñaupajpi pambaman 

tupajta cumurishpami, 

24Natanca: –Jatun mandaj ñuca amito, Adoniastaca: Ñucapaj q'uipaca paimi 

mandanga, paimi ñuca jatun tiyanapica tiyaringa nishpaca canchu nircangui. 

25Adoniasca huagracunata, huirayashca animalcunata, achca ovejacunata 

huañuchingapajmi cunan uriyashca. Chaimanca can jatun mandajpaj tucui 

churicunata, soldadocunata mandajcunata, Abiatar curatapishmi cayashca. Paicunaca 

Adoniaspaj ñaupajpimi micushpa ubyashpa, ¡Viva, jatun mandaj Adonías! nishpa 

caparicuncuna. 

26Can jatun mandajpajta ruraj ñucatapish, Sadoc curatapish, Joiadapaj churi 

Benaiatapish, cambajta ruraj Salomontapish manamari cayashcachu. 

27¿Adonías mandaj tucuchunca jatun mandaj ñuca amochu mandashca canga imashi? 

Paipajta ruraj ñucanchijman mana yachaj chayachishpa, jatun mandaj ñuca amoca 

paipaj randi Adonías jatun mandaj cachun churashca canataca mana yuyanchijchu– 

nircami. 

Davidca jatun mandaj cachun Salomonta churashcami 

28Chaimi jatun mandaj Davidca: Betsabeta cayachijpi jatun mandajpajman Betsabé 

yaicushpaca, jatun mandajpaj ñaupajpi shayarirca. 

29Jatun mandajca: –Ñuca almata tucui llaquimanta quishpichij Mandaj Diosca 

causajmi. Paipaj ñaupajpimi cashna nini: 

30Israelcunata Mandaj Taita Diospaj ñaupajpi: Cambaj churi Salomonmi ñucapaj 

q'uipaca mandanga. Chaica chashnatajmi canga. Paimi ñuca jatun tiyarinapica ñucapaj 

randi tiyaringa nishcataca cunantajmi pajtachigrini– nirca. 

31Shina nijpi Betsabeca, jatun mandajta alli nishcata ricuchingapaj, jatun mandajpaj 

ñaupajpi pambaman tupajta cumurishpami jatun mandajtaca: –Jatun mandaj David 

ñuca amoca, huiñaita causashca cachun– nirca. 

32Jatun mandaj Davidca Sadoc curatapish, profeta Natantapish, Benaiapaj churi 

Joiadatapish cayachijpimi, paicunaca jatun mandajpaj ñaupajman yaicurcacuna. 

33Chaimi jatun mandajca: –Cancunapaj amopajta rurajcunata pushashpa ñuca mulapi 

ñuca churi Salomonta tiyachishpa Gihonman pushaichij. 

34Chaipimi Sadoc curahuan, profeta Natanhuanca Salomontaca aceitehuan churashpa 

israelcunata jatun mandajmi cangui nina canguichij. Trompetapi tocashpami: ¡Viva 

jatun mandaj Salomón! nina canguichij. 

35Chai q'uipaca paita catishca ringuichij. Paica ñuca jatun tiyarinapi tiyarishpami 

ñucapaj randi mandanga. Israelcunatapish, judacunatapish mandachunca paitami 

agllarcani– nircami. 

36Chaimi Joiadapaj churi Benaiaca jatun mandajtaca: –Can nishca shinataj cachun. 

Jatun mandaj ñuca amopaj Mandaj Taita Diospish chai shinallataj nishca cachun. 

37Mandaj Diosca jatun mandaj ñuca amohuan cashca shinallataj, Salomonhuanpish 

cashca alli cachun. Pai mandanataca jatun mandaj David ñuca amo 

mandacushcatapish ashtahuan yalli jatunyachishca cachun– nircami. 

38Shina nijpica Sadoc curapish, profeta Natanpish, Joiadapaj churi Benaiapish, 

cereteocunapish, peleteocunapish jatun mandaj Davidpaj mulapi Salomonta 

tiyachishpami Gihón pugyuman pushashpa uriyarcacuna. 

39Chaipimi Sadoc curaca, Diospaj carpa huasi ucupi caj aceitendij caj gachuta 

apashpa chai aceitehuan Salomonpaj umapi churashpa jatun mandajmi cangui nirca. 

Trompetacunapi tocajpimi, tucuicuna: “¡Viva, jatun mandaj Salomón!” nishpa 

caparircacuna. 

40Chai q'uipaca tucuicunami Salomonta catishca huichiyarcacuna. Paicunaca 

cantaihuan, flautacunapi tocaihuanmi jatunta cushicurcacuna. Paicuna 

caparishcacunaca allpa ucujta huashicucuj shinami carca. 

41Adoniaspish, pai cayashca paihuan cajcunapish ña tucui micucushpami, chashna 

bullashcata uyarcacuna. Trompetapi tocashcacunata Joab uyashpaca: –¿Ima bullataj 

pueblopica tiyanchu imamí?– nircami. 

42Joab chashna nicujpirajmi, Abiatar curapaj churi Jonatanca chaiman chayarca. 

Paitami Adoniasca: –Yaicui, canca c'ari c'ari runami cangui. Ima alli huillanata 

apamujmi cangui– nirca. 

43Chaipimi Jonatanca, Adoniasmanca: –Jatun mandaj David ñucanchij amoca, 

Salomontami jatun mandajtaj cachun churashca. 

44Jatun mandajca Sadoc curatapish, profeta Natantapish, Joiadapaj churi Benaiatapish, 

cereteocunatapish, peleteocunatapish Salomonhuanmi cachashca. Paicunami 

Salomontaca jatun mandajpaj mulapi tiyachishcacuna. 

45Sadoc curapish, profeta Natanpish, Gihonpimi Salomontaca aceitehuan churashpa 

jatun mandajmi cangui nishca. Chaimantami paicunaca yallitaj cushicuihuan 

huichiyancuna. Pueblopipish yallitaj bullacuncuna. Chai bullatami cancunaca 

uyashcanguichij. 

46Salomonpish mandashpa tiyana jatun tiyarinapimi ña tiyarishca. 

47Jatun mandajpajta rurajcunapish jatun mandaj David ñucanchij amota alli ninaman 

shamunchij nishpaca: Taita Diosca Salomonpaj shutitapish Davidpaj shutita yalli alli 

nishca cachun. Pai mandanatapish can mandacushcata yalli ashtahuan jatunyachishca 

cachun nishcacunami. Jatun mandajca, paipaj camapimi Taita Diosta adorarca. 

48Jatun mandajca cashnapishmi nishca: Cunan punlla ñuca jatun tiyarinapi ñucapaj 

randi mandaj cachun churaj, chai mandajta ñuca ñahuihuantaj ricuchun saquij 

israelcunata Mandaj Taita Diostaca alli nishca cachun nircami– nishpami huillarca. 

49Shina nijpica Adonías cayashca paihuan micucujcunaca mancharishpami 

jatarishcahuan tucuicuna paicunapaj quiquin ñanta rircacuna. 

50Adoniasca Salomonta manchashpami, jatarishcahuan rishpa altarpaj gachucunapi 

charirirca. 

51Chaimi Salomonmanca: –Adoniasca can jatun mandaj Salomonta manchashpami, 

altarpaj gachucunapi charirishpa shayacun. Paica: Can jatun mandaj Salomonpajta 

ruraj ñucata ama huañuchinata cunantaj ari nihuai ninmi– nishpami yachaj 

chayachircacuna. 

52Chaimi Salomonca: –Paica alli runa cajpica, paipaj umamanta shuj ajchallapish 

mana urmangachu. Ashtahuanpish paipi ima mana alli tiyashcata japijpica, paica 

huañungatajmi– nircami. 

53Jatun mandaj Salomonca, altarmanta Adoniasta pushamuchunmi cacharca. Adonías 

shamushpaca, jatun mandaj Salomonpaj ñaupajpimi cumurirca. Chaimi Salomonca: –

Cambaj huasiman ri– nirca. 

1 REYES 2 

Salomonta pai ima shina cachun David cunashcami 

1Davidca ña huañunalla cashpami paipaj churi Salomontaca cashna mandarca: 

2“Ñucaca cai allpamanta tucuicunallataj rina ñantami ña rigrini. Canca c'ari c'ari 

sinchi cangui. 

3Ima shina causanata Mandaj Taita Dios yachachishcacunataca paipaj ñanpi purishpa 

pajtachingui. Chaicunataca chaitataj pajtachichun nishcata pajtachishpa, mandashcapi 

nishcacunata, pajtachinguitaj nishca shinataj rurashpa, Dios ima shina cashca shina 

causachun nishcacunatapish alli ricurashca pajtachingui. Can imata rurajpipish 

maiman rijpipish tucui alli llujshichun, 

4Mandaj Dios ñucaman pai imallata cusha nishcata pajtachichunpishmi chashna 

rurana cangui. Paica ñucamanca: Cambaj huahuacuna tucui shunguhuan, tucui 

almahuan ñuca ñaupajpi chaitataj pajtachishpa ñuca ñanpi purijpica, cambaj huahua 

huahuacunaca israelcunata mandashpa tiyanapica mana illangachu nircami. 

5Sarviapaj churi Joab ñucata ima shina llaquichishcataca canllataj yachanguimi. Paica 

Israel soldadocunata mandaj ishqui runacunatami huañuchirca. Paicunaca Nerpaj 

churi Abner, Jeterpaj churi Amasami carca. Paicunataca Joabca macanacui punllapi 

huañuchishcamantami manapish macanacui punllapi, macanacui punllapi shina 

yahuarta jichachishpa huañuchirca. Chai yahuarhuanmi pai chumbillirishca carapish, 

paipaj chaquipi churashca pargatepish mapayarca. 

6Chashna rurashcamantaca alli yuyarishpa canpi ima shina alli cashcata ricushpa 

rurangui. Paitaca yuyajcama causashpa sumajta huañushpa Seolman uriyachunca ama 

saquingui. 

7Ashtahuanpish Galaadita Barzilaipaj churicunataca llaquishpa canhuan micuchun 

cayashpa cambaj mezapi carashpa charingui. Cambaj huauqui Absalonta miticushpa 

ñuca ricujpica paicunami ñucata llaquishpa ñucaman cararcacuna. 

8Bahurimmanta caj Benjaminpaj churi Gerapaj churi Simeipish canhuanmi. Paica 

Mahanaimman ñuca ricui punllami llaqui tucushca canman nishpa sinchita rimarca. 

Shina cashpapish paillatajmi Jordán yacupi ñucata tupanaman uriyarca. Chaipimi 

ñucaca paitaca Mandaj Diospaj shutipi: Manataj huañuchishachu nircani. 

9Ashtahuanpish paita llaquichinataca amataj saquingui. Canca yachaj runa 

cashcamanta paita imata rurana cashcataca yachanguimi. Pai puzujlla uma 

tucungacama causajpipish yahuaryachishpataj Seolman uriyachun saquingui” nircami. 

David huañushcami 
(1 Cr 29.26-30) 

10David paipaj ñaupa yayacunahuan dormijpica, paipaj pueblollapitajmi pambarca. 

11Davidca israelcunataca chuscu chunga huatacunatami mandarca. Canchis 

huatacunataca Hebronpimi mandarca. Quimsa chunga quimsa huatacunataca 

Jerusalenpimi mandarca. 

12Salomonca paipaj yaya David mandashpa tiyarinapimi tiyarirca. Pai mandacujpica 

pi mana cuyuchipajmi carca. 

Salomonca paita p'iñajcunata tucuchishcami 

13Haguit huarmipaj churi Adoniasca, Salomonpaj mama Betsabeta ricunaman 

shamujpimi paica: –¿Macanacuipajchu shamungui, allipajchu shamungui?– nijpi 

Adoniasca: –Ari, allipajmi shamuni– nirca. 

14Shina nishcahuanmi: –Shuj shimita ninatami charini– nijpi Betsabeca: –Imata 

cashpapish nilla– nirca. 

15Chaimi paica: –Mandaj canaca ñucapaj cashcataca yachanguimi. Tucui 

israelcunapish ñuca paicunata mandaj cachun chaparacujtaca yachanguimi. Mandaj 

Dios munashpa mandanata ñuca huauquiman cujpimi, mandaj canaca paipaj tucushca. 

16Cunanca ñucaca shuj mañanatami mañagrini, ama mana ninguichu– nijpi 

Betsabeca: –Imata cashpapish nilla– nirca. 

17Chaimi Adoniasca: –Jatun mandaj Salomontaca sunamitapura Abisag shuti 

huarmitaca ñuca huarmi cachun ñucaman cuchun nigrichunmi rogani. (Can chashna 

nijpica paica ari ningallami)– nirca. 

18Shina nijpi Betsabeca: –Allimi, can nishcata jatun mandajhuan rimashallami– 

nircami. 

19Betsabeca Adoniasmanta jatun mandaj Salomonhuan rimangapajmi shamurca. Jatun 

mandajca Betsabeta chasquingapaj jatarishpami paipaj ñaupajpi cumurirca. Chai 

q'uipaca paipaj tiyarinapi tiyarishpami, paipaj mamata tiyachingapaj shuj tiyarinata 

apamuchun mandarca. Chaimi paipaj mamaca paipaj alli ladoman tiyarirca. 

20Chaipimi Betsabeca: –Cantaca shuj uchilla mañaitami mañagrini. Ama mana 

ninguichu– nijpi, jatun mandajca: –Ñuca mamitalla, can ima nishcata mañailla, 

cushallami– nirca. 

21Chaimi Betsabeca: –Sunamitapura Abisag huarmita cambaj huauqui Adoniaspaj 

huarmi cachun paiman cui– nirca. 

22Shina nijpimi jatun mandaj Salomonca paipaj mamataca: –¿Ima nishpataj 

sunamitapura Abisag shuti huarmitaca Adoniaspaj huarmi cachun mañangui? ¿Ñuca 

mandanatapishchu paiman cuchun ningui? Paica ñuca jatun huauquimi. Abiatar 

curatapish, Sarviapaj churi Joabtapish ñami paillataj charicun– nirca. 

23Jatun mandaj Salomonca: “Adonías caita mañashcamanta ñuca paita mana 

huañuchijpica, ñucataca Taita Dios jatunta llaquichichun. Mandaj Diospaj shutipimi 

nini. Chashnatajmi rurasha” nircami. 

24“Ñuca yaya Davidman cambaj huahua huahuacunatami mandaj cachun churasha 

nishca shinallatajmi Mandaj Diosca Davidpaj jatun tiyanapica pi mana cuyuchipajta 

ñucata churarca. Pai Mandaj Diosca causajmi. Adoniasca cunantajmi huañunga” 

nircami. 

25Shina nishpami jatun mandaj Salomonca Joiadapaj churi Benaiataca, Adoniasta 

huañuchichun cachajpi paica Adoniasta japishcahuan llaquichishpa huañuchirca. 

26Jatun mandajca Abiatar curatapish: “Canpish huañunatajmi carcangui. Mandaj Jatun 

Diospaj arcata ñuca yaya Davidpaj ñaupajpi apashpa shamushcamanta, ñuca yaya 

llaquicunata apashca shinallataj tucui laya llaquicunata apashcamanta cantaca cunanca 

manaraj huañuchinichu. Chaimanta Anatotpi caj can japishca allpaman ri” nircami. 

27Chashnami Salomonca Abiatar curataca, Mandaj Diospaj cura cashpa ruranamanta 

anchuchishpa cacharca. Mandaj Dios Silo pueblopi Elipaj huahua huahuacuna llaqui 

tucuna cashcata huillashca pajtachunmi chashna tucurca. 

28Chashna tucushcataca Joabmanmi yachaj chayachirca. Joabca Absalonhuan mana 

shuj yuyailla tucushca cashpapish, Adoniashuan shuj yuyailla tucushcamantami, 

Mandaj Diospaj carpa huasiman miticushpa callpashpa rishpa chaipi caj altar 

gachucunapi charirayacurca. 

29Mandaj Diospaj carpa huasiman miticushpa rishpa altar c'uchupi Joab cajtaca 

Salomonmanmi yachaj chayachircacuna. Chaimi Salomonca Joiadapaj churi 

Benaiataca: Chaiman chayashcahuan Joabta llujshichigri nishpa cachajpimi, 

30Benaiaca Mandaj Diospaj carpa huasiman yaicushpa Joabtaca: –Jatun mandajca 

caimanta llujshichun ninmi– nijpi Joabca: –Mana llujshishachu. Caipimi huañusha– 

nijpi jatun mandajpajman Benaía tigrashpaca: Joab ima nishcata huillarca. 

31Chaimi jatun mandajca: –Pai nishca shina huañuchishpa pambai. Chashna 

rurashpami manapish huañuna cashcacunata Joab huañuchishpa yahuarta 

jichashcacunataca, ñucamantapish ñuca yayapaj huasi ucupuramantapish 

anchuchingui. 

32Chashna rurajpimi cashcata ruraj, paitapish yalli alli ishqui runacunata Joab 

huañuchishpa yahuarta jichashcataca Mandaj Diosca paipaj jahuallamantaj 

tigrachinga. Nerpaj churi Abnerca Israel soldadocunata mandajmi carca. Jeterpaj churi 

Amasaca Judapaj soldadocunata mandajmi carca. Paicunataca ñuca yaya David mana 

yachajllapimi espadahuan huañuchirca. 

33Chashna rurajpimi, chai ishqui runacunata huañuchishpa yahuarta jichashcaca 

Joabpaj jahuallamantaj tigranga. Paipaj huahua huahuacunapaj jahuapipish 

huiñaipajmi canga. Ashtahuanpish Davidpaj jahuapi, paipaj huahua huahuacunapaj 

jahuapi, paipaj huasi ucupuracunapaj jahuapi, paipaj mandana jahuapica Mandaj 

Diospaj sumaj causaimi huiñaita paicunahuan canga– nircami. 

34Shina nijpimi Joiadapaj churi Benaiaca huichi rishcahuan Joabta japishcahuan 

llaquichishpa huañuchirca. Paitaca shitashca pambapi caj paipaj huasipimi 

pambarcacuna. 

35Jatun mandajca, Joabpaj randi soldadocunata mandaj cachunca, Joiadapaj churi 

Benaiatami churarca. Abiatar curapaj randi cura cachunca, Sadoctami churarca. 

36Chai q'uipami jatun mandajca, Simei runata pushamuchishpaca: –Jerusalenpi shuj 

huasita rurashpa chaipi causai. Chaimantaca maiman ama llujshingui. 

37Chaimanta llujshishpa Cedrón yacuta ch'imbashpaca, chai punllallatajmi huañungui. 

Chaipi canta huañuchishpa yahuarta jichashcaca cambaj jahuallatajmi canga– nirca. 

38Chaimi Simeica jatun mandajtaca: –Can nishcaca allimi, jatun mandaj ñuca amo 

nishca shinallatajmi cambajta ruraj ñucaca rurasha– nircami. Simeica achca 

punllacunatami Jerusalenpi causarca. 

39Ña quimsa huatacuna q'uipami Simeipajta ruraj ishquicunaca jatun mandaj Aquis 

mandacun Gatpi miticugrircacuna. Aquisca Maacapaj churimi carca. Simei 

runamanca: “Cambajta rurajcunaca Gatpimi” nishpami huillarcacuna. 

40Chaimi Simeica paipaj burrota parejashpa paipajta rurajcunata mashcangapaj Gat 

pueblota jatun mandaj Aquispajman rirca. Pai rishpaca Gatpi caj paipajta 

rurajcunatami pushamurca. 

41Chaitami Salomonmanca Simei runaca Jerusalenmanta Gatman rishpa ña 

tigrashcata huillarcacuna. 

42Chaimi jatun mandajca Simeita pushamuchishpaca: –¿Manachu cantaca cai 

pueblomanta maiman ama llujshinata Mandaj Diospaj ñaupajpi ari nichircani? 

Caimanta llujshishpaca chai punllallatajmi huañungui nishpa mandajpica: Can 

nishcaca allimi, can imata nishcataca pajtachishami nircangui. 

43¿Ima nishpataj Mandaj Diospaj ñaupajpi ari nishcatapish, ñuca mandashcatapish 

mana pajtachircangui?– nircami. 

44Jatun mandajca, Simeitaca cashnapishmi nirca: –Tucui mana allita rurashpa ñuca 

yaya Davidta llaquichishcataca canllataj yachanguimi. Cambaj shungullatajpish 

huillacunmi. Chaitaca Mandaj Diosmi cambaj jahuallamantaj tigrachishca. 

45Ashtahuanpish jatun mandaj Salomonca alli nishcami canga. Davidpaj mandanaca 

Mandaj Diospaj ñaupajpica huiñaita pi mana cuyuchipajmi canga– nircami. 

46Shina nishpaca jatun mandajca Joiadapaj churi Benaiataca Simeita huañuchichunmi 

mandarca. Chaimi paica llujshishcahuan rishpa chugrichijpi, Simeica huañurca. 

Chashnami mandanaca Salomonpaj maquipi pi mana cuyuchipaj sinchi tucurca. 

1 REYES 3 

Faraonpaj ushushihuan Salomón cazarashcami 

1Salomonca Egiptota jatun mandaj Faraonpaj familiapurami tucurca. Paica Faraonpaj 

ushushita paipaj huarmi cachun japishpami, Davidpaj puebloman pusharca. Chai 

punllacunallatajmi paipaj huasitapish, Mandaj Diospaj huasitapish, Jerusalén 

muyundij jatun pircacunatapish tucui rurarca. 

2Chai huatacunacamaca Mandaj Diospaj huasi manaraj tiyajpimi, israelcunaca 

lomacunapi rurashca altarcunapi sacrificiota Diosman cujcuna carca. 

Salomonca yachaisapa canata cuchun Diosta mañashcami 
(2 Cr 1.1-13) 

3Salomonca paipaj yaya David chaitataj pajtachichun nishca shinallataj causashpami 

Mandaj Diostaca c'uyarca. Shina cashpapish lomacunapi rurashca altarcunapimi 

sacrificiotapish inciensotapish Diosman cushpa rupachirca. 

4Jatun mandajca Gabaonmanmi rirca. Chai lomapimi tucuimanta yalli alli nishca altar 

tiyarca. Chai altarpimi Salomonca huaranga animalcunata Mandaj Diosman cushpa 

tucui rupachij carca. 

5Gabaonpi Salomón cajpimi Mandaj Diosca shuj tuta muscuipi paiman ricurishpaca: 

“Can imata nishcata mañailla, ñucaca cushallami” nirca. 

6Shina nijpi Salomonca: “Cambajta ruraj ñuca yaya Davidca cambaj ñaupajpica mana 

nij tucushpalla, cashcatataj rurashpa, mana caita chaita yuyashpami cambaj ñaupajpi 

causarca. Chaimantami paitaca yallitaj c'uyashcangui. Chashna llaquij cashcataca pai 

mandashpa tiyanapi paipaj shuj churi tiyarichun saquishpami ricuchishcangui. Chaica 

cunan punllami pajtashca. 

7Jatun Mandaj ñuca Dioslla cunanca cambajta ruraj ñucataca canmari ñuca yaya 

Davidpaj randi jatun mandaj cachun churarcangui. Ñucaca huambraraj cashcamanta 

mandaj ima shina canataca mana yachanichu. 

8Cambajta rurajca can agllashcacunapaj chaupipimi. Paicunaca yallitaj achcacunami. 

Yallitaj achca cashcamanta pi mana yupai tucuipajmi. 

9Can agllashca yallitaj achcacunataca pitaj mandai tucungari. Can agllashcacunapajca 

maijanpajlla alli cashcata, mana alli cashcata alli ricushpa mandangapajca cambajta 

rurajmanca yachaita cuhuayari” nircami. 

10Salomón chashna mañashcaca Jatun Diospajca pai munashcami carca. 

11Chaimi Taita Diosca: “Unita causanatapish, achcata charij canatapish, canta 

p'iñajcunata chingachichunpish mana mañashcanguichu. Chashna mañashpaca canca 

pi mana mañashcatami mañashcangui. Ashtahuanpish imata nicujta alli uyarashpa 

allichingapaj alli yuyaiyuj canatami mañashcangui. 

12Can shinaca cambaj ñaupapish pi shujtajca mana tiyashcachu. Cambaj q'uipapish 

can shina shujtajca pi mana tiyangachu. Chaimanta can mañashca shinallatajmi 

curcani. Alli yuyaiyuj, yachaisapa canatami curcani. 

13Can mana mañajpipish achca charinacunata, jatunyachishca canatami curcani. Jatun 

mandajcunapurapica cambaj tucui causaipi can shina pi shujtajca mana tiyangachu. 

14Cambaj yaya David causashca shinallataj chaitataj pajtachingui nishcacunata 

pajtachishpa, ñuca mandashcacunata cazushpa causajpica cambaj causaitapish 

mirachishami” nircami. 

15Salomón rijcharishpaca muscucushcatami entendirca. Chaimi Jerusalenman rishpa 

Mandaj Dioshuan ari ninacushca quillcata huaquichina arca ñaupajpi Mandaj 

Diosman cushpa tucui rupachirca. Paihuan alli cangapajpish sacrificiocunatami curca. 

Paipajta ruraj tucuicunahuanpish jatun micuitami rurarca. 

Salomonca yachaisapapish achcata charijpish tucushcami 

16Chai punllacunami jatun mandajpajmanca huainayashcahuan causaj ishqui 

huarmicuna shamurca. 

17Paicunamanta shujmi: –¡Aij, ñuca amito! Ñucapish, cai huarmipish chai 

huasillapitajmi causanchij. Chai huasipi cashpami ñucaca shuj huahuata huacharcani. 

18Ñuca huachashca quimsa punlla q'uipami cai huarmipish huacharca. Ñucanchij 

ishquillami chai huasipica causanchij. Pi shujtajca chai huasipica mana causanchu. 

19Shuj tutami cai huarmipaj huahuaca dormicushpa mamallataj llapijpi huahuaca 

huañushca carca. 

20Chaimi paica chaupi tutata jatarishpa, cambajta ruraj ñuca dormicujpi ñuca c'uchupi 

siricuj ñuca huahuata japishpa paipaj huañushca huahuataca ñuca c'uchupi sirichishpa 

ñuca huahuataca paipaj c'uchupi sirichishpa siririshca carca. 

21Ña pacaricujpi jatarishpa ñuca huahuata chuchuchisha nijpica, huañushca 

huahuallami cashca carca. Ña pacarijpi alli ricujpica, mana ñuca huachashca 

huahuachu cashca carca– nircami. 

22Shina nijpimi caishuj huarmica: –Mana chashnachu. Causaj huahuaca ñucapajmi. 

Huañushca huahuami cambaj– nijpimi caishuj huarmica cutinllataj: –Mana 

chashnachu. Huañushca huahuami cambaj. Causaj huahuaca ñucapajmi– nishpa jatun 

mandajpaj ñaupajpi rimanacucurcacuna. 

23Chaimi jatun mandajca: “Cai huarmica: Causaj huahuaca ñucapajmi, huañushca 

huahuami cambaj ninmi. Shinallataj caishujpish: Mana chashnachu huañushca 

huahuami cambaj, causaj huahuaca ñucapajmi” ninmi. 

24Chashna nishpaca jatun mandajca: –Shuj espadata apamuichij– nijpimi, jatun 

mandajpajmanca shuj espadata apamurcacuna. 

25Espadata apamuncami jatun mandajca: –Causaj huahuata chaupita p'itishpa shuj 

chaupitaca shujman, caishuj chaupitaca caishujman cuichij– nirca. 

26Shina nijpi causaj huahuapaj mamaca: –¡Paipaj huahuamanta tucui shungumanta 

llaquirishpami jatun mandajtaca: ¡Aij, ñuca amito. Causaj huahuataca cai huarmiman 

cuilla. Ama huañuchichu!– nirca. Ashtahuanpish caishujca: –Ñucapajpish paipajpish 

ama cachun chaupilla!– nircami. 

27Chaimi jatun mandajca: –Causaj huahuataca ama huañuchichu nicuj huarmiman cui. 

Paimi paipaj mama– nirca. 

28Jatun mandaj chai p'iñanacuita chashna allichishcataca tucui israelcunami 

uyarcacuna. Imatapish cashcata rurashpa allichichun jatun mandajman Taita Dios 

yachaita cushcata ricushpami jatun mandajtaca mancharcacuna. 

1 REYES 4 

1Jatun mandaj Salomonca tucui israelcunatami mandarca. 

2Pai churashca mandajcunaca caicunami: Sadoc curapaj churi Azariasca curami carca. 

3Sisa runapaj churicuna Elihorefpish, Ahiaspish quillcajcunami carca. Ahiludpaj churi 

Josafatca quillcashcacunata huaquichijmi carca. 

4Joiadapaj churi Benaiaca, soldadocunata jatun mandajmi carca. Sadocpish, 

Abiatarpish curacunami carca. 

5Natanpaj churi Azariasca pueblocunapi churashca mandajcunata mandajmi carca. 

Natanpaj churi Zabudca curami carca. Jatun mandajman yuyaita cujmi carca. 

6Ahisar runaca mayordomomi carca. Abdapaj churi Adoniramca, sinchi trabajopi 

trabajajcunata mandajmi carca. 

7Salomonca tucui Israel llajtapica chunga ishqui mandajcunatami charirca. Paicunami 

jatun mandajpajpish paipaj huasi familiapajpish causanapajca apamujcuna carca. 

Paicunaca cada quillami huashan huashan apamunataj cajcuna carca. 

8Chaicunapaj shuticunaca caicunami: Hurpaj churitaca Efraín urcupi caj llajtata 

mandachunmi churarca. 

9Decarpaj churitaca Macaz llajtata, Saalbim llajtata, Bet-semes llajtata, Elón llajtata, 

Bet-hanán llajtata mandachunmi churarca. 

10Hesedpaj churitaca, Arubot llajtata mandachunmi churarca. Soco llajtatapish, Hefer 

tucui llajtatapish paillataj mandachunmi churarca. 

11Abinadabpaj churitaca, Dor llajtapi tiyaj tucui llajtacunata mandachunmi churarca. 

Paipaj huarmica Salomonpaj ushushi Tafatmi carca. 

12Ahiludpaj churi Baanataca Taanac llajtata, Meguido llajtata, Bet-seanpi caj tucui 

llajtacunata mandachunmi churarca. Chai llajtacunaca Jezrelmanta ura ladoman caj 

Saretán llajta c'uchullapimi carca. Bet-seanmanta callarishpaca Abelmeholacama 

caishuj ladoman caj Jocmeamcamami carca. 

13Geberpaj churitaca Galaadpi caj Ramot llajtata mandachunmi churarca. Galaad 

llajtallapitaj caj Manasespaj churi Jairpaj pueblocunatapish paillataj mandachunmi 

churarca. Basán llajtapi caj Argob llajtatapish paillataj mandachunmi churarca. Chai 

llajtaca sinchi pircacunayuj bronce aldabacunayuj canchis chunga jatun 

pueblocunayujmi carca. 

14Iddopaj churi Ahinadabtaca Mahanaim llajtata mandachunmi churarca. 

15Ahimaastaca Neftalí llajtata mandachunmi churarca. Paipish Salomonpaj ushushi 

Basemattami paipaj huarmi cachun japirca. 

16Husaipaj churi Baanataca Aser llajtata, Alot llajtata mandachunmi churarca. 

17Paruapaj churi Josafattaca, Isacar llajtata mandachunmi churarca. 

18Elapaj churi Simeitaca Benjamín llajtata mandachunmi churarca. 

19Uripaj churi Gebertaca, Galaad llajtapi caj llajtata, amorreocunata jatun mandaj 

mandacushca Sehón llajtapi caj llajtata, jatun mandaj Og mandacushca Basan 

llajtatapish paillataj mandachunmi churarca. Chai llajtapica, chai Geberllami mandaj 

carca. 

20Judacuna, israelcunaca mama cucha c'uchupi tiyaj t'iyu allpa shina yallitaj 

achcacuna micushpa, ubyashpa cushicujcunami carca. 

21Salomonca Éufrates yacumantaca filisteocunapaj llajtacamami tucui chai 

llajtacunata mandarca. Chai lindeca Egiptohuan tupanacuncamami carca. Tucui chai 

llajtacunami Salomonpaj tucui causaipi imalla cuna cashcata cushpa, paipajta 

rurashpa causarcacuna. 

22Salomón mandacui punllacunapica micunacunataca, punllantami quimsa chunga 

coro alli cutata, sujta chunga coro yangalla cutata, 

23huirayashca chunga huagracunata, michina ishqui chunga huagracunata, patsaj 

ovejacunata micungapaj allichijcuna carca. Tucui chaicunaca ciervo tarugacunata, 

gacela tarugacunata, corzo tarugacunata, huirayashca atillpacunata mana yupashcami 

chashna caj carca. 

24Salomonca Éufrates yacumanta inti huashicun ladoman caj llajtacunataca 

Tifsamanta callarishpa Gaza pueblocamami mandarca. Éufrates yacumanta inti 

huashicun ladoman caj tucui llajtata jatun mandajcunaca Salomonpaj ucupimi carca. 

Chai tucui muyundij llajtacunahuan macanacui mana tiyashcamantami cushicuihuan 

causarcacuna. 

25Salomón mandacui punllacunapica, judacunapish, israelcunapish Danmantaca, 

Beersebacamami tucuicuna uva chagracunayuj, olivos chagracunayuj imata mana 

manchashpa causarcacuna. 

26Salomonca paipaj caballocuna shayanapica, carrocunata aisachun 4.000 

caballocunatami charirca. Caballocunapi tiyarij 12.000 soldadocunatapishmi charirca. 

27Jatun mandaj Salomonpajpish, paihuan micungapaj mezapi tiyarijcuna 

micuchunpish cada quilla huashan huashanmi jatun mandaj churashca mandajcunaca 

imalla cuna cashcata apamujcuna carca. Chaimi paica ima mana illaj carca. 

28Caballocunapajpish, aparij animalcunapajpish cebadata, ujshatami Salomón maipi 

canman apamuchij carca. Paicunaca maijanpaj apamuna tucujpica huashan huashanmi 

apamujcuna carca. 

29Taita Diosca Salomonmanca yachaisapa canata, imata rurangapajpish jahualla allita 

yuyarij canatami curca. Chaimi paipaj shungupi yuyaicunaca mama cucha uripi tiyaj 

t'iyu shina yallitaj achca carca. 

30Salomonpaj yachaica inti llujshin ladoman caj jatun yachajcunapaj yachaitapish 

yalli, egipciocunapaj tucui jatun yachajcunapaj yachaitapish yallimi carca. 

31Salomonca tucui yachaisapacunatapish, ezraitapura caj yachaisapa Etan runatapish, 

Hemán, Calcol, Darda shuti Maholpaj yachaisapa churicunatapish yallitaj 

yachaisapami carca. Chaitaca tucui muyundij llajtacunapi causajcunami 

yacharcacuna. 

32Salomonca, 3.000 proverbios nishca shimicunata, 1.005 cantocunatami quillcarca. 

33Salomonca yuracunamantapish libanopi tiyaj cedro yuramanta callarishpaca, pata 

quinricunapi huiñaj hisopo yura ima shina cashcacamami yachachirca. 

Animalcunamantapish, tucui alasyuj animalcunamantapish, llucashpa purij 

animalcunamantapish, chalhuacunamantapishmi ima shina cashcata yachachirca. 

34Salomón yachaj cashca maillapi uyarishca llajtacunamantaca llajtapi 

causajcunapish, jatun mandajcunapish tucuicunami pai yachaj cashcata uyangapaj 

shamurcacuna. 

1 REYES 5 

Salomonhuan jatun mandaj Hiramhuan ari ninacushcami 
(2 Cr 2.1-8) 

1Salomontaca paipaj yaya Davidpaj randi jatun mandaj cachun aceitehuan churashcata 

uyashpami, Tiro llajtata jatun mandaj Hiramca, paipajta rurajcunata paipajman 

cacharca. Hiramca Davidtaca tucui causaipimi c'uyarca. 

2Salomonca Hiramman huillachunca cashna nishpami cacharca: 

3“Ñuca yaya Davidca muyundij llajtacunahuan macanacui tiyajpi Mandaj Dios paita 

p'iñajcunata paipaj chaqui ucupi churangacama macanacucushpa, Mandaj Taita 

Diospaj huasita mana shayachi tucushcataca canllataj yachanguimi. 

4Cunanca ñucata Mandaj Taita Diosmi maipi cashpapish sumajta causachun 

churashca. Ñucata p'iñajcunapish mana tiyanchu. Imata manchanapish mana tiyanchu. 

5Chaimi ñucaca, Mandaj Dios ñuca yaya Davidman nishca shinallataj ñucata Mandaj 

Taita Diospaj huasita shayachina tucurcani. Mandaj Diosca ñuca yayamanca: Cambaj 

mandanapica ñucami cambaj randi mandachun cambaj churita churasha. Paimi ñuca 

huasitaca shayachinga nishcami carca. 

6Cunanca, líbano urcupi tiyaj cedro yuracunata ñucapaj p'itichun mandai. Cambajta 

rurajcunata ayudachunca ñucapajta rurajcunata cachashallami. Ñucanchijpurapica, 

sidoniocuna shina caspicunata rurajcuna mana tiyashcataca canllataj yachanguimi. 

Cambajta rurajcuna trabajashcamanta can mashnata cuchun nijpipish ñuca 

cushallami” nichunmi cacharca. 

7Salomón imalla nishcata uyashpaca Hiramca jatunta cushicushpami: “Cai jatun 

pueblota mandachun Davidman yachaisapa churita cuj Mandaj Diosca alli nishca 

cachun” nirca. 

8Hiramca Salomonmanca: “Can imallata nishcacunataca ari ninimi. Cedro 

caspicunata, ciprés caspicunata can ima shina rurachun nishcataca rurashallami. 

9Chai caspicunataca ñucapajta rurajcunami, líbano urcumanta mama cuchacama 

apangacuna. Chaimantaca can maiman apachun nishcacamami balsacunapi churashpa 

mama cuchata cachasha. Chaipi pascajpi can apanguilla. Canpish ñuca mañashca 

shinallataj ñuca familiapaj micunata cachangui” nichunmi cacharca. 

10Hiramca Salomonmanca cedro caspicunata, ciprés caspicunataca Salomón 

munashca shinami curca. 

11Salomonpish Hirammanca, paipaj familiacuna micuchunca 20.000 coro trigota, 

ishqui chunga coro ashtahuan alli aceitetami curca. Chaitaca Salomonca Hirammanca 

huatantami cuj carca. 

12Mandaj Diosca Salomonmanca pai cusha nishca shinallatajmi yachaita curca. 

Hiramhuan, Salomonhuanca sumajta causangapaj ishquindij ari ninacushpami sumajta 

causarcacuna. 

13Jatun mandaj Salomonca, mirga mirga trabajachunmi 30.000 runacunata tucui 

Israelmanta tandachichirca. 

14Paicunataca cada quillami 10.000, 10.000 chaupishpa huashan huashan líbano 

urcuman cacharca. Chashnami paicunaca shuj quillataca líbano urcupi, ishqui 

quillataca paicunapaj huasipi carcacuna. Paicunataca Adonirammi pushaj carca. 

15Salomonca aparishpa trabajajcunatapish 70.000 runacunatami charirca. Urcupi 

rumicunata labrajcunatapish 80.000 runacunatami charirca. 

16Salomonca chaicunapaj jahuami imallata rurajcunata ricushpa mandajcunataca 

3.300 runacunata charirca. 

17Jatun mandajca huasita rurangapaj callaripi churangapajca, jatun rumicunata, sumaj 

valij rumicunata, labrashca rumicunatapishmi apamuchun mandarca. 

18Huasita shayachijcunaca, Salomonpaj runacunapish, Hirampaj runacunapish, 

Gebalmanta runacunapishmi carca. Paicunami huasita shayachingapajca caspicunata 

p'itishpa, rumicunata labrashpa allichircacuna. 

1 REYES 6 

Diospaj huasita Salomón shayachishcami 
(2 Cr 3.1-14) 

1Salomonca israelcunata ña chuscu huatata mandacushpami, chai huatapaj Zif shuti 

ishqui quillapi Diospaj huasita shayachinata callarirca. Israelcuna Egiptomanta 

llujshimushcaca chaicamaca 480 huatacunami carca. 

2Salomón shayachishca Mandaj Diospaj huasica, sunimanca ishqui chunga canchis 

metrota, anchomanca iscun metrotami charirca. Altomanca chunga quimsa metro 

chaupitami charirca. 

3Diospaj huasi ñaupajpi caj corredorca, sunimanca Diospaj huasi ucu ancho shina 

iscun metromi carca. Anchomanca chuscu metro chaupimi carca. 

4Salomonca Diospaj huasipaj ventanacunataca ucu ladomanca anchota, canlla 

ladomanca quichquitami rurachirca. 

5Diospaj huasi muyundijtapish chai patallapitaj pegachishpami shujtaj ucucunata 

rurachirca. Diospajlla ch'icanchishca ucu muyundijtapish chashnallatajmi muyundijta 

ucucunata rurachirca. 

6Callaripaj caj ucucunaca tucui muyundijpi caj ucucuna shinallatajmi anchomanca 

ishqui metro ishqui chunga pichca centímetro carca. Jahua chaupi altopi caj 

ucucunaca anchomanca ishqui metro canchis chunga centimetromi carca. Ashtahuan 

jahua altoman caj ucucunaca anchomanca quimsa metro chunga pichca centimetromi 

carca. Chai altibajo ucucunata rurangapaj caspicunata churangapajca, Diospaj huasi 

lado uripi caj pircacunaca callaripica ancho, tucurimanca ñañuyachishcami carca. 

Diospaj huasi pircataca ama jutcushpa caspita satichishpa churangapajmi chashna 

rurachirca. 

7Diospaj huasita ruracushpaca, rumicunataca labrashpa allichishca pircacushpa ña 

churanallatami apamurcacuna. Chaimantami huasita ruracunpica martillocunahuan, 

hachacunahuan, fierromanta rurashca ima shujtajcunahuan tacashcacunaca mana 

uyarirca. 

8Chaupi altibajo ucucunaman yaicuna punguca Diospaj huasi alli ladomanmi carca. 

Chaimanpish quimsa altibajoman yaicunapajpish muyushpa llujshina churutajlla 

gradacunami tiyarca. 

9Salomonca Diospaj huasita tucui pircashpaca cedro caspicunahuan, cedro 

tablacunahuanmi jahua c'atataca churarca. 

10Diospaj huasi muyundijpica, ishqui metro ishqui chunga pichca centímetro altota 

charij ucutami chai patallapitaj pegachishpa rurachirca. Chaitaca cedro 

caspicunahuanmi rurachirca. 

11Mandaj Diosca Salomontaca cashnami nirca: 

12“Can ruracun huasimantaca caitami nisha nini: Chaitataj pajtachichun nishpa ñuca 

nishca shinataj purishpa, ñuca pajtachinguitaj nishca shinataj rurashpa, ñuca 

mandashcacunata tucuita huaquichishpa chaicunapi nishca shinataj purijpica, cambaj 

yaya Davidman imallata nishcataca chaitatajmi cambajca pajtachisha. 

13Chai huasipi causashpami ñucaca israelcunapaj chaupipi causasha. Ñuca agllashca 

israelcunataca manataj saquishachu” nircami. 

14Salomonca chashnami chai huasitaca sumajta rurashpa tucuchirca. 

15Chai huasi ucu pata quinritaca pambamanta callarishpa, jahua caspicunaman 

tupajtami cedro tablacunahuan churarca. Pambatapish ciprés tablacunahuanmi 

churarca. 

16Chai huasi ashtahuan ucu c'uchumanca iscun metrota charij shuj ucutami 

pambamanta callarishpa jahua c'atacama cedro tablacunahuan rurarca. Chai ucutaca 

Diospajlla ch'icanchishca cachunmi rurarca. 

17Diospaj huasica Diospajlla ch'icanchishca ucumanta pungucamaca chunga pusaj 

metrotami charirca. 

18Diospaj huasi ucu patataca cedro tablacunahuan tucuita tapashcami carca. Chai 

tablacunapica, sachapi tiyaj calabazacunatajllata, sisa botoncunatajllata labrashcami 

carca. Cedro tablacunahuan tucuita tapashca cajpimi shuj rumillapish mana ricurirca. 

19Salomonca Mandaj Dioshuan ari ninacushca quillcata huaquichina arcata 

churangapajca, Diospajlla ch'icanchishca ucutaca sumaj ricunacunata churashpami 

allichirca. 

20Diospajlla ch'icanchishca ucuca chuscundij ladomanpish altomanpish iscun 

metrotami charirca. Chai ucutaca ashtahuan alli curihuanmi churarca. Cedromanta 

rurashca altartapish curillahuantajmi churarca. 

21Chashnami Salomonca Diospaj huasi ucutaca ashtahuan alli curihuan churashpa, 

Diospajlla ch'icanchishca ucuman yaicuna pungupipish curi cadenacunallatataj 

churarca. Tucuitami curihuan churarca. 

22Diospaj huasi ucutaca tucuitami curihuan churarca. Diospajlla ch'icanchishca 

ucuman yaicuna pungupi tiyaj altartapish tucuitami curihuan churarca. 

23Diospajlla ch'icanchishca ucupi churangapajca olivo caspimantami ishqui 

querubincunata rurarca. Chaicunaca ishquindijtajmi altomanca chuscu metro pichca 

chunga centímetro carca. 

24Chai querubinpaj shuj alasca, ishqui metro ishqui chunga pichca centimetrotami 

charirca. Caishuj alaspish ishqui metro ishqui chunga pichca centimetrollatatajmi 

charirca. Chashnami shuj alas puntamanta caishuj alas puntacamaca chuscu metro 

pichca chunga centimetrota charirca. 

25Caishuj querubinpaj alaspish chuscu metro pichca chunga centimetrotami charirca. 

Chai querubincunaca ishquindijtaj chai shinallatataj, chai valillatataj rurashcami 

carca. 

26Shuj querubinca altomanca chuscu metro pichca chunga centimetrotami charirca. 

Caishuj querubinpish chai shinallatatajmi charirca. 

27Chai querubincunatami Diospaj huasipi caj Diospajlla ch'icanchishca ucupi 

churarca. Shujpaj alasca pata quinriman tupajta chutashcami carca. Caishujpaj 

alaspish caishuj pata quinriman tupajta chutashcami carca. Chaupi ucupica, ishquindij 

querubincunapaj alaspura tupanacushcami carca. 

28Chai querubincunatapish, curillahuantajmi jahuata churarca. 

29Diospaj huasi tucui patacunapica ucutapish, jahuatapish tucui laya sumaj 

querubincunatajllata, palmera yuracunatajllata, sisa botoncunatajllata rurashpami 

churarca. 

30Diospajlla ch'icanchishca ucu pambatapish, Diospaj huasi ucu pambatapish 

curihuanmi churarca. 

31Diospajlla ch'icanchishca huasi ucuman yaicuna pungupi punguta churangapajca 

olivo caspimantami rurarca. Pungu jahuaman tiyaj caspipish, lado uriman shayaj 

caspicunapish pichca esquinacunayujmi carca. 

32Chai pungu hojacunaca ishquindijtajmi olivo caspimanta rurashca carca. Chai 

pungucunapica querubincunatajllata, palmera yuracunatajllata, sisa botoncunatajllata 

labrashpa rurashcami carca. Chaicunataca curihuanmi churarca. 

Querubincunatajllatapish, palmera yuracunatajllatapish curillahuantajmi churarca. 

33Diospaj huasiman yaicuna pungu quisyucunapish olivo caspita rurashca cuadradomi 

carca. 

34Chai pungu hojacunataca ciprés caspitami rurarca. Chai pungu hojacunaca 

ucumanpish, canllamanpish muyujllami carca. 

35Canllaman caj pungu hojacunapipish querubincunatajllata, palmera yuracunatajllata, 

sisa botoncunatajllata labrashpa rurashcami carca. Chai jahuataca tucuita curihuan 

churashcami carca. 

36Diospaj huasi chaupi canllapica labrashca rumicunatami quimsa filata churarca. 

Chai jahuapica shuj filataca cedro caspicunatami churarca. 

37Salomonca ña chuscu huatata mandacushpami, Zif shuti quillapi Mandaj Diospaj 

huasita shayachingapaj callari rumicunata churarca. 

38Chai huasitaca chunga shuj huatata mandacushpa Bul shuti pusaj quillapimi, 

imapajlla minishtirishca ucucunandij rurashpa tucuchirca. Chai huasitaca canchis 

huatapimi rurarca. 

1 REYES 7 

Salomonca paipaj huasicunatapish shayachishcami 

1Chai q'uipaca Salomonca, paipaj quiquin huasitami shayachirca. Chunga quimsa 

huatapimi tucuitaca tucuchirca. 

2Shinallataj Líbano nishca huasitapishmi shayachirca. Chai huasica sunimanca chuscu 

chunga pichca metro, anchomanca ishqui chunga ishqui metro ishqui chunga pichca 

centimetromi carca. Altomanca chunga quimsa metro pichca chunga centimetromi 

carca. Chai huasita rurangapajca chuscu filatami cedro caspi pilarcunata shayachirca. 

Chai jahuapica cedro caspicunallatatajmi quinriman sirichishpa churarca. 

3Chaipica quimsa fila pilarcunami carca. Cada filami chunga pichca, chunga pichca 

pilarcunata charirca. Tucuimantaca chuscu chunga pichca pilarcunami carca. Chai 

pilarcuna jahuapimi, caishuj pilarmanta caishuj pilarcama racu caspicunata quinriman 

quinriman sirichishpa chai jahuataca cedro tablacunata churarca. 

4Chai huasica quimsa fila ventanacunayujmi carca. Chai ventanacunaca quimsa filataj 

ch'imbapura, ch'imbapura rurashcami carca. 

5Chai pungucunata charij caspicunapish chuscundij ladotaj chai shinallataj racumi 

carca. Ventanacunapish, quimsa filataj ch'imbapura, ch'imbapurami carca. 

6Shinallataj pilarcunallahuanmi shujtaj huasita rurarca. Chai huasica sunimanca ishqui 

chunga ishqui metro pichca chunga centimetromi carca. Anchomanca, chunga quimsa 

metro pichca chunga centimetromi carca. Chai huasica punta shayachishca huasi 

ñaupajpimi shujtaj pilarcunahuan shujtaj caspicunahuan ch'icanta shayachishca carca. 

7Pi imata allichichun huillanaman shamujpi allichishpa tiyanapajpish shujtaj ucutami 

shayachirca. Chai huasitaca ucu pambamanta jahua c'atacamami tucuita cedro 

tablacunahuan churashca carca. 

8Salomonca pai causangapajpish chai huasi ucunij pambapimi, chai huasita shinallataj 

shujtaj huasita pilarcunallahuantaj shayachirca. Shinallataj faraonpaj ushushi paipaj 

huarmipajpish chai huasi shinallatataj shujtaj huasitami rurarca. 

9Tucui chai huasicunaca, callaripi churashca rumicunamantapacha, jahua tucuchinapi 

churashca rumicunacamami ucu ladopish, canlla ladopish achca valij rumicunahuan 

pircashca carca. Chai rumicunataca medishpa, sierracunahuan p'itishpa maipi churana 

cashcapi alli churashcami carca. Canllamanta callarishpaca, jatun patiocamami 

chashna rumicunahuan rurashca carca. 

10Callaripi churashca rumicunaca achca valij, jatun rumicunami carca. Chai 

rumicunaca sunimanca, maijanca chuscu metro, pichca chunga centímetro, maijanca 

quimsa metro sujta chunga centimetromi carca. 

11Chaimanta ashtahuan jahuacamapish achca valij rumicunata medishpa maillapi 

churana cashcapi churashcami carca. Chai jahuapica cedro caspicunahuan 

churashcami carca. 

12Chai jatun patio muyundijtaca Mandaj Diospaj huasi patio ucu lado pircata 

shinallataj labrashca rumicunahuan quimsa filata pircashcami carca. Shuj filataca 

cedro caspicunata churashcami carca. Chai huasi canllapi tiyaj huasipaj patiopish chai 

shinallatajmi carca. 

Salomonca Diospaj huasipi charinacunataca Tiro pueblomanta Hiramhuan 
rurachishcami 

(2 Cr 2.13-14; 3.15-17) 

13Jatun mandaj Salomonca, Tiro pueblopi causaj Hiram runatami pushanaman 

cacharca. 

14Hiramca, Neftalí aillupuramanta caj viudapaj churimi carca. Paipaj yayaca bronceta 

rurajmi carca. Paica Tiromantami carca. Chaimi Hirampish bronceta rurangapaj 

yachaisapa, alli yuyaiyuj yachaj carca. Jatun mandaj Salomonpajman Hiram 

shamushpaca, pai imalla rurachun nishcatami rurarca. 

15Paica ishqui jatun bronce pilarcunatami rurarca. Chai pilarcunaca sunimanca pusaj 

metro chunga centimetromi carca. Racumanca pichca metro, chuscu chunga 

centimetromi carca. 

16Chai pilarcuna umapi churangapajpish bronce ishqui capitelcunatami rurarca. 

Chaicunaca altomanca, ishqui metro ishqui chunga pichca centimetromi carca. 

17Pilar umapi churashca capitelcunata pilluchingapajpish linchitajllata ch'imbashcami 

carca. Chai linchitajlla filota huarcuchishcapish cadenacunatajllami carca. Chaicunaca 

cada capitelcunapajmi canchis carca. 

18Pilarcuna uma jahuapi churashca capitelcunata pilluchingapajca, granadacunatami 

linchi muyundijpi ishqui filata rurarca. Caishuj capitelpajpish chashnallatajmi rurarca. 

19Diospaj huasi canllapi rurashca huasi pilar puntapi churashca capitelcunaca shuj 

metro, pusaj chunga centimetromi carca. Chaicunaca lirio sisatajllami carca. 

20Chai ishqui pilar umapi churashca capitelcunaca 200 granadacunata linchi jahuapi 

ishqui filata muyuchishpa churashcami carca. Caishuj capitelpish chashnallatajmi 

carca. 

21Chai pilarcunataca, Diospaj huasi canllapimi shayachirca. Alli ladoman 

shayachishca pilartaca, Jaquín shutitami shutichirca. Lluqui ladoman shayachishca 

pilartaca Boaz shutitami shutichirca. 

22Chai pilarcuna uma jahuapica, lirio sisatajllata labrashpami churarca. Chashnami 

chai pilarcunata ruranataca tucuchirca. 

Diospaj huasipi imallata Salomón rurachishcami 
(2 Cr 4.1–5.1) 

23Chai q'uipaca yacuta churangapajmi, broncemanta shuj pailata rurarca. Chai pailaca 

anchomanca, chuscu metro chaupimi carca, muyujta medijpica chunga quimsa metro 

chaupimi carca. Altomanca ishqui metro, ishqui chunga pichca centimetromi carca. 

24Chai paila filo uranij tucui muyundijtami calabazatajllata ishqui filata rurashca 

tiyarca. Chai calabazatajllacunaca, cada metropimi ishqui chunga ishqui bolacuna 

tiyarca. Chaicunaca bronceta chai pailallahuantaj shujllata rurashcami carca. 

25Chai jatun pailaca, broncellamantataj rurashca chunga ishqui c'ari huagracunapaj 

jahuapimi tiyacurca. Chai huagracunaca quimsaca, huichiman ñahui, quimsaca uriman 

ñahui, quimsaca inti llujshin ladoman ñahui, quimsaca inti huashicun ladoman 

ñahuimi shayacurcacuna. Chai huagracunaca chai jatun paila paicunapaj jahuapi 

tiyacujpimi, umacunalla canllaman ricuricurca. 

26Chai pailaca, canchis centímetro chaupihuan racumi carca. Chai pailapaj shimica, 

lirio sisatajllata rurashcami carca. 2.000 bato yacutami apaj carca. 

27Shinallataj chunga bronce carretacunatami rurarca. Chaicunaca anchomanpish, 

largomanpish shuj metro, pusaj chunga pichca centimetromi carca. Altomanca shuj 

metro, quimsa chunga pichca centimetromi carca. 

28Chai carretacunaca cashnami carca: Chuscundij lado bronce marcocunata rurashpa 

chai jahuapica tablajlla broncecunata churashcami carca. 

29Carretacunapaj marcocunapi churashca tablajlla broncecunapica leoncunatajllata, 

huagracunatajllata, querubincunatajllatami rurashca carca. Chai marcocunapi 

leoncunatajllata, huagracunatajllata rurashca jahua ladomanpish ucu ladomanpish 

sisacunatajllata rurashcami tiyarca. 

30Chai carretacunaca chuscu esquinapimi bronceta rurashca chuscu ruedacunata 

charirca. Chai ruedacunapaj ejecunapish broncellatataj rurashcami carca. Chai chuscu 

isquinapica, broncellatataj rurashpa huichiman pasajta rurashcami carca. Chaicunataca 

tanqueta tiyachijpi ama huashicuchunmi chashna rurarca. 

31Chai tanquepaj shimica, chuscu chunga pichca centimetrohuan huichiman 

llujshirishca redondo shimimi carca. Chaimantami tanque shimi anchoca sujta chunga 

canchis centímetro chaupita charirca. Chai tanque shimitaca cuadrado marcocunahuan 

churashcami carca. Chai marcocunaca mana redondochu carca, cuadradomi carca. 

Chai marcocunapica sumaj ricunacunata rurashcami carca. 

32Carretapaj ruedacunaca carretapaj chuscu esquina ucu ladopimi carca. Chai 

ruedacunapaj ejecunaca moldepi rurashca cashcamanta carreta ucu ladollapitaj 

rurashcami carca. Ruedacunaca altomanca, sujta chunga canchis centímetro 

chaupitami charirca. 

33Carretapaj ruedacunaca, macanacuna carrocunapaj ruedacuna shinami carca. 

Ruedacunapish, ruedacunapi churashca rayos nishcacunapish, ruedacuna chaupipi caj 

cubo nishcacunapish, ejecunapish moldellapitaj bronceta rurashcami carca. 

34Tanqueta charichun chuscu esquinapi huichiman churashcacunaca, carretallapitaj 

shujllata rurashcami carca. 

35Chai tanque shimita quichquiyachinapaj marcocunaca chai tanquellamantataj 

moldepi rurashcami carca. Chai redondo shimi altoca, ishqui chunga ishqui 

centimetromi carca. 

36Chai tanque muyundij tablacuna shinapica, querubincunatajllata, leoncunatajllata, 

palmera yuracunatajllatami labrarca. Maillapi chashna ruranallapica tucuipimi 

chashna rurarca. Chai muyundijpipish, shujtaj ricunacunatami rurarca. 

37Chai chunga carretacunatami chai shinallatataj, chai medidallatataj chashnallataj 

labradota rurarca. 

38Broncellatatajmi chunga tanquecunatapish rurarca. Chai tanquecunaca cada 

tanquemi chuscu chunga bato yacuta apaj carca. Chaicunaca altomanca, shuj metro 

pusaj chunga centimetrotami charirca. Chai tanquecunataca chunga carretacunapimi 

shuj shuj churarca. 

39Chashna churashpaca chai tanquecunataca, Diospaj huasi c'uchupimi pichcataca alli 

ladoman, pichcataca lluqui ladoman churarca. Jatun pailataca, inti llujshin ura 

ladomanmi churarca. 

40Chai Hiram runaca pailacunatapish, tenazacunatapish, tazacunatapish 

broncellatatajmi rurarca. Mandaj Diospaj huasipaj chai charinacunataca tucuitami 

Salomón mandashca shinallataj tucuita rurashpa tucuchirca. 

41Ishqui pilarcunapish, chai pilar jahuapi churashca capitelcunapish, chaicunapi 

pilluchishpa churashca ishqui linchicunapish, pilarcunapaj umacunapi churana ishqui 

capitelcunapish, 

42pilarcuna uma jahuapi tiyaj capitelcuna umapi pilluchingapaj ishqui linchicunapi 

churashca 400 granadacunapish, cada linchipi ishqui filata huarcuchishca 

granadacunapish, 

43chunga cajoncunapish, chai cajoncunapi churashca chunga tanquecunapish, 

44jatun pailapish, chai pailata aparij chunga ishqui huagracunapish, 

45mangacunapish, palacunapish, tazacunapish jatun mandaj Salomonpaj Hiram 

rurashcami carca. Mandaj Diospaj huasipaj imalla charinacunapaj rurashcami carca. 

Tucui chaicunaca bronceta llambujllata rurashcami carca. 

46Tucui chaicunataca jatun mandajca Jordán yacu pambapi tiyaj Sucot pueblohuan 

Saretán pueblohuan chaupipi caj arcilla allpatami rurachirca. 

47Bronceta rurashca chai tucui charinacuna yallitaj achca cajpimi, Salomonca 

chaicuna mashnata pizashcataca mana yachasha nirca. 

48Salomonca, Mandaj Diospaj huasipi imalla cana cashcacunataca caicunatami 

rurachirca: Shuj curi altartapish, Diospajlla ch'icanchishca tandata churana shuj curi 

mezatapish, 

49Diospajlla ch'icanchishca ch'imbapurapi churangapajpish alli curimantami pichca 

candelerocunata rurachirca. Chaicunataca pichcataca alli ladoman, caishuj pichcataca 

lluqui ladomanmi churarca. Chai curi candelerocunapica sisatajllacunata, 

lamparacunatajllata, tenazacunatajllata curimanta rurashcami carca. 

50P'unducunatapish, rupashca mechacunata anchuchinacunatapish, tazacunatapish, 

uchilla cucharacunatapish, inciensota rupachinacunatapishmi alli curillamantataj 

rurachirca. Diospaj huasi ucupi caj Diospajlla ch'icanchishca ucuman yaicuna pungu 

quisyucunapish, Diospaj huasi ucuman yaicuna pungu quisyucunapish alli curihuan 

churashcami carca. 

51Mandaj Diospaj huasipi imalla tiyanacunataca jatun mandaj Salomón ima shina 

yuyarishca shinallatajmi, tucuita rurashpa tucuchirca. Salomonca, paipaj yaya David 

Mandaj Diosman cushca cullquitapish, curitapish, ima shujtajcunatapish Mandaj 

Diospaj huasiman apashpami, chaipi caj huaquichinapi huaquichirca. 

1 REYES 8 

Dioshuan ari ninacushca quillcata huaquichina arcata Diospaj huasiman Salomón 
apashcami 
(2 Cr 5.2-14) 

1Chai q'uipami Salomonca, israelcunata cunaj yuyajcunata, tucui aillucunata 

pushajcunata, tucui israelcunapaj huasi ucupuracunata pushajcunatapish Jerusalenpi 

paipaj ñaupajman tandachirca. Paicunataca Davidpaj pueblopi caj Sionmanta Mandaj 

Dioshuan ari ninacushca quillcata huaquichina arcata apamunapajmi tandachirca. 

2Chaimi jatun mandaj Salomonhuanca tucui israelcuna Sionpi tandanacurcacuna. 

Chaica huatapaj canchis Etanim quilla jatun fiestata rurana punllami carca. 

3Israelcunata cunaj yuyajcuna ña tucuicuna chayajpica, curacunaca Diospaj arcata 

apangapaj japishpaca, 

4Mandaj Diospaj arcataca, Mandaj Dioshuan tupanacuna carpa huasindij, chai carpa 

huasi ucupi Diospajlla caj imalla tiyashcacunandijmi aparcacuna. Tucui chaicunataca 

curacunahuan, levitacunahuanmi aparcacuna. 

5Jatun mandaj Salomonpish, tucui paihuan tandanacuj israelcunapish Diospaj arca 

ñaupajpimi ovejacunata huagracunata Diosman cushpa sacrificacurcacuna. 

Chaicunaca yallitaj achca cashcamanta mashna cashcata mana yachai tucuipaj, mana 

yupai tucuipajmi carca. 

6Chai q'uipami, curacunaca Mandaj Dioshuan ari ninacushca quillcata huaquichina 

arcataca, maipi churana cashcaman aparcacuna. Diospaj huasi ucupi caj Diospajlla 

ch'icanchishca ucuman yaicuchishpami querubincunapaj alas ucupi churarcacuna. 

7Chai querubincunapaj alasca, Diospaj arca jahuata chutashcami carca. Chashna 

cashpami, Diospaj arcatapish, Diospaj arcata aparina caspicunatapish taparca. 

8Chai arcata aparina caspicunaca, yallitaj jatun cashcamantami Diospajlla ucumantaca 

ricunalla carca. Chaica Diospajlla ch'icanchishca huasi ñaupajpimi carca. 

Ashtahuanpish canllamantaca mana ricunallachu carca. Cunancamami chaica 

chashnallataj tiyacun. 

9Chai arca ucupica, ima shujtajca mana tiyarcachu. Horeb urcupi cashpa Moisés 

churashca ishqui tablajlla rumicunallami tiyarca. Chaipica Mandaj Dios israelcunata 

Egiptomanta llujshichimushpa ari ninacushca quillcami carca. 

10Diospajlla ch'icanchishca ucumanta curacuna llujshijpica, Mandaj Diospaj huasipica 

p'uyumi jundarca. 

11Mandaj Dios sumaj cashca Mandaj Diospaj huasi ucupi jundajpimi, curacunaca 

Diospajta rurangapaj mana chai ucupi saquiri tucurcacuna. 

Salomonca Diospaj huasita Diosman mingashcami 
(2 Cr 6.1–7.10) 

12Chai q'uipami Salomonca: “Mandaj Diosca, amsa p'uyupimi causasha” nishcami. 

13Shina cajpipish ñucaca can causachunca, shuj huasitami shayachini. Chaipi huiñaita 

causachun nircami. 

14Shina nishpaca jatun mandajca, chaipi tandanacushca israelcunapajman 

muyurishpami Dios allicunata cuchun nirca. Tucui tandanacushca israelcunami chaipi 

shayacurcacuna. 

15Chaipimi Salomonca: “Israelcunata Mandaj Taita Diosca alli nishca cachun. Ñuca 

yaya Davidman pai imallata rurasha nishcataca paipaj maquihuanmi pajtachishca, 

nishpami cashna nirca: 

16Ñuca agllashca israelcunata Egiptomanta llujshichimui punllamantapacha Israel 

aillucunapurapica maijan aillupaj maijan pueblopi ñuca huasita shayachishpa chaipi 

ñuca shutita churachunca mana agllarcanichu. Ashtahuanpish David cantami ñuca 

pueblo Israelta pushaj cachun agllarcani nishcami carca. 

17Ñuca yaya Davidca, israelcunata Mandaj Taita Diospaj shutipi huasita 

shayachinatami paipaj shungupica yuyarca. 

18Chashna cajpipish Mandaj Diosca, ñuca yaya Davidtaca: Canca cambaj shungupica 

ñuca shutipi huasita shayachinatami yuyashcangui. Chai yuyaita charinaca allimi. 

19Shina cajpipish chai huasitaca mana canchu shayachingui. Ashtahuanpish cambaj 

lomo tullumanta llujshishca cambaj churimi ñuca shutipi chai huasitaca shayachinga 

nishcami carca. 

20Mandaj Diosca pai nishcataca pajtachishcami. Chaimantami ñucaca Mandaj Dios 

nishca shinallataj ñuca yaya Davidpaj randi shayarishpa israelcunata mandaj tucushpa 

jatun tiyarinapi tiyarircani. Israelcunata Mandaj Taita Diospaj shutipi shuj 

huasitapishmi shayachircani. 

21Chai huasi ucupica, arcata churangapajpishmi shuj uchilla ucuta rurarcani. Chai 

arcapica Egiptomanta llujshichimucuipi ñucanchij ñaupa yayacunahuan Mandaj 

Dioshuan ari ninacushca quillcami tiyacun” nircami. 

22Chai q'uipaca Salomonca, Mandaj Diospaj altar ñaupajpi, tucui israelcuna 

tandanacushcacunapaj ñaupajpi shayarishpa paipaj maquicunata jahua pachaman 

chutashpami, 

23cashna nirca: “Israelcunata Mandaj Taita Dios, canhuan ari ninacushca shina causaj, 

cambajta rurajcunata llaquishpa chaitataj pajtachijca jahua pachapipish cai 

pachapipish can Dios shinaca pi mana tiyanchu. 

24Cambajta ruraj ñuca yaya Davidman cambaj shimihuan cushatajmi nishcataca, 

cambaj maquihuantaj rurashpa pajtachijpimi, cunan punllaca chashna tucushca. 

25Israelcunata Mandaj Taita Dioslla, cunanca cambajta ruraj ñuca yaya Davidman 

cushatajmi nishcataca pajtachiyari. Canca paitaca: Cambaj huahua huahuacuna ñuca 

nishcata cazushpa, can purishca shinallataj ñuca ñaupajpi purijpica, israelcunata 

mandaj canamantaca cambaj huahua huahuacunaca manataj illangachu nishcami 

carcangui. 

26Israelcunata Mandaj Taita Dioslla, cambajta ruraj ñuca yaya Davidman cushatajmi 

nishcataca pajtachihuayari. 

27¿Taita Diosca allpa pachapica causangatajchu? Jahua pachacunapish, jahua 

pachamanta ashtahuan jahuaman caj jahua pachapish can causanapajca mana 

pajtaipajchu. Canta yuyarinapaj cachun ñuca shayachishca cai huasicarin ¿maitataj 

pajtangari? 

28Chashna cashpapish ñucata Mandaj Taita Dioslla, cambajta ruraj mañashcata, 

rogarishcata uyangapajca chaparacunguimi. Cambajta ruraj ñuca cambaj ñaupajpi 

cunan caparishpa mañashcata uyahuai. 

29Canca cai huasipimi causasha nircanguimi. Chaimanta tutapish punllapish cai 

huasita chapanataca ama saquihuaichu. Cambajta ruraj ñuca maipi cashpapish cai 

huasita ricushpa mañashcata uyangui. 

30Cambajta rurajpish, can agllashca israelcunapish cambaj huasita chapashpa 

mañashcataca, can causacunmanta uyashpa perdonapai. 

31Maijanpish shujtajta mana allita rurajpi, pai mana allita rurashcataca cai huasipi caj 

altar ñaupajpi huillachun nijpi huillanaman shamujpica, 

32chaipica canca jahua pachamanta uyashpami cambajta rurajcunataca, Diosta mana 

manchajtaca pai ima shina cashcata ricuchishpa chai mana allita rurashcataca paipaj 

jahuallamantaj tigrachishpa llaquichingui. Cashcata rurajtaca pai cashcata rurashcata 

ricuchishpa allita cupangui. 

33Can agllashca israelcunaca canta p'iñachishpa juchallishcamanta paicunata 

p'iñajcuna llaquichishca tucungachari. Chaipica canman cutirishpa, cambaj shutipi 

juchacunata huillashpa, canta mañashpa, rogashpa, cai huasipi huacashpa mañajpica, 

34jahua pachamanta uyashpa can agllashca israelcunapaj juchata perdonashpa, can 

paicunapaj ñaupa yayacunaman cushca llajtallamantaj tigrachinguimi. 

35Paicuna canta p'iñachishpa juchallijpi, jahua pachata huichcajpi mana tamyachijpi 

can llaquichishcamanta paicunapaj juchacunata cutirishpa, canman juchacunata 

huillashpa caimanta rogarijpica, 

36jahua pachamanta can uyashpa cambajta rurajcunapaj juchacunata, can agllashca 

israelcunapaj juchacunata perdonashpa, alli ñanpi purinata yachachishpa, paicunapaj 

allpacuna cachun can cushca allpacunapica tamyachinguimi. 

37Cai pachapi yaricai, ungüi, granocuna chaquiri, granocuna quilluyai, langostacuna, 

mana cashpaca piquicuna tiyajpi, maipi causacujpipish paicunata p'iñajcuna 

muyunchishca cajpi, ima llaquicunahuan, mana cashpaca ungüicunahuan cashpa, 

38maijan runa cashpa, mana cashpaca tucui israelcuna cashpa chai llaquicunahuan 

cashpa paipaj shungupi llaquirishpa, cai huasiman paicunapaj maquicunata chutashpa 

mañajpi, rogajpica uyanguimi. 

39Paicuna mañashcata jahua pacha can causacunmanta uyashpa paicunata 

perdonashpaca paicunapaj shungu ima shina cajta can yachashca shinallataj paicuna 

ima shina rurashca shinallatajmi tucuicunaman cungui. (Tucui runacunapaj 

shungutaca canllamari yachangui). 

40Ñucanchij ñaupa yayacunaman can cushca allpapi causajcunaca, tucui causaipi 

canta manchashpa causachunmi chashna rurangui. 

41Chashnallataj manapish Israel cajcuna cambaj shutita uyashpa caru llajtamanta 

shamushpaca, 

42cai huasipimi mañangacuna. (Paicunaca cambaj jatun shutita, cambaj maquica 

tucuita rurai tucuj cashcata, cambaj rigracunapish chutashca cashcata uyashcamantami 

chashna shamungacuna) 

43Paicuna mañashcataca quiquin causacun jahua pachamanta uyashpami, manapish 

Israel caj, quiquinta caparishpa mañashcataca uyangui. Tucui llajtapi causajcuna 

quiquinpaj shutita rijsishpaca, quiquin agllashca israelcuna shinallataj quiquinta 

manchachuncuna. Ñuca rurashca cai huasipi tucuicuna quiquinpaj shutita adorana 

cashcatapish entendichuncuna. 

44Quiquin agllashca israelcuna paicunata p'iñajcunahuan macanacunaman quiquin 

cachajpi rishpaca, maipi cashpapish quiquin agllashca pueblopi ñuca rurashca huasi 

ladoman ñahuita churashpa quiquin Mandaj Diosta mañajpica, 

45jahua pachamantami paicuna mañashcata, rogarishcata uyashpa ima shina cana 

cashcata rurachingui. 

46(Juchata mana ruraj runaca mana tiyanchu) Shina cajpipish quiquinta mana 

cazushpa juchallijpica, quiquinca paicunahuan p'iñarishpami caru llajtaman cashpa, 

c'uchulla llajtaman cashpapish prezu apachun paicunata p'iñajcunapaj maquipi 

churangui. 

47Paicunaca prezu apashca llajtapi cashpami, quiquin shungullapitaj mana allita 

rurashcamanta cutirishpaca, huananchijmi nishpa cashna nishpa mañangacuna: 

Juchallishcanchijmi, millaitami rurashcanchij, mapatami rurashcanchij ningacuna. 

48Paicunata p'iñajcuna prezu apashca llajtapi cashpami, paicunaca tucui shunguhuan, 

tucui almahuan quiquinman cutirishca cashpaca, paicunapaj ñaupa yayacunaman 

quiquin cushca llajta ladoman, quiquin agllashca pueblo ladoman, cai ñuca rurashca 

huasi ladoman ñahuita churashpa mañangacuna. 

49Paicuna mañashcata rogarishcata quiquin causacun jahua pachamanta uyashpami, 

paicunata mitsanata yuyaringui. 

50Quiquin agllashcacunataca tucui quiquin mandashcacunata p'aquishcata, imallata 

rurashpa quiquinta c'ariyashpa juchallishcacunata perdonashpami, paicunata prezu 

apashpa llaquichishpa causacujcunamanpish llaquina yuyaita cungui. 

51Paicunaca cambajlla cachun quiquin agllashcacunamari. Paicunataca quiquinmari 

fierro hornomanta shina Egiptomanta llujshichimurcangui. 

52Cambajta ruraj mañashcata, quiquin agllashca israelcuna rogarishcataca cambaj 

ñahuicunahuan ricuracunguimi. Paicuna ima mañashcatapish uyarangapajmi chashna 

cangui. 

53Mandaj Jatun Dioslla tucui cai pachapi cajcunapuramantami ñucanchijtaca 

cambajlla cachun ch'icanchircangui. Ñucanchij ñaupa yayacunata Egiptomanta 

llujshichimucushpa cambajta ruraj Moisesman nishca shinallatajmi rurarcangui” 

nircami. 

54Salomonca Mandaj Diosta mañanata, rogarinata tucuchishpaca, Mandaj Diospaj 

altar ñaupajpi maquicunata jahua pachaman chutashpa cungurishcamanta jatarishpa, 

55shayarishpaca tucui chaipi tandanacushca israelcunaman Mandaj Dios allicunata 

cushca cachun nishpaca sinchita caparishpami: 

56“Pai agllashca israelcunaman sumaj causaita cuj, pai tucui imalla nishca shinallataj 

pajtachij Mandaj Diostaca alli nishca cachun. Paipajta ruraj Moisesman 

huillachishcacunataca shuj shimillatapish mana saquishpami pai cusha nishca 

shinallataj tucuita pajtachishca. 

57Ñucanchijta Mandaj Taita Diosca, ñucanchijmanta ama ladoyashpa ama 

anchurishpa ñucanchij ñaupa yayacunahuan cashca shinallataj ñucanchijhuanpish 

cachun. 

58Ñucanchij ñaupa yayacunata mandashca shinallataj ñucanchijpish pai 

mandashcacunata, chaitataj pajtachichun nishcata pajtachishpa, pajtachinguitaj nishca 

shinataj rurashpa, tucui pai mandashcacunata pajtachingapaj ñucanchijtaca paita 

cazujcunata rurachun. 

59Paipajta rurajpajpish, pai agllashca israelcunapajpish imalla illashcapi cushpa 

ayudachunca, Mandaj Diospaj ñaupajpi imalla shimicunahuan mañashcacunaca 

tutapish, punllapish Mandaj Taita Diospaj c'uchupi cachun. 

60Chashna cajpimi, tucui cai pachapi causajcunaca Mandaj Diosca Taita Diostaj 

cashcata, pai shina pi shujtajca mana tiyashcata yachangacuna. 

61Chaimanta tucui shunguhuan ñucanchijta Mandaj Taita Diospajlla tucuichij. Cunan 

punlla ima shina ruracuj shinallataj chaitataj pajtachinguichij nishca shina purishpa, 

pai mandashcacunata cazunguichij” nircami. 

62Chashna nishpaca jatun mandajpish tucui israelcunapish paihuan tucushpami, 

Mandaj Diosman sacrificiocunata curcacuna. 

63Salomonca Mandaj Dioshuan alli cangapajmi sacrificiocunata curca. Chai 

sacrificiocunaca: 22.000 huagracuna, 120.000 ovejacunami carca. Chashnami jatun 

mandajpish, tucui israelcunapish Mandaj Diospaj huasitaca cambajlla cachun 

nircacuna. 

64Chai punllallatajmi jatun mandajca Mandaj Diospaj huasi ñaupajpi caj patiotapish 

Diospajlla cachun nirca. Chai patiopimi Mandaj Diosman cushpa tucui 

rupachinatapish, chaquishca granocunatapish, Dioshuan alli cangapaj cushca 

huiratapish paiman cushpa rupachirca. Mandaj Diospaj huasi ñaupajpi caj bronce 

altarca uchilla cashcamanta Diosman cushpa tucui rupachinapajpish, chaquishca 

granocunata cungapajpish, Dioshuan alli cangapaj cushca huirata rupachingapajpish 

mana pajtajpimi chaipi rupachirca. 

65Chai punllacunallatajmi Salomonca yallitaj achca tandanacushca tucui 

israelcunahuan canchis punllata fiestata rurarca. Paicunaca Hamat puebloman 

yaicunamanta callarishpaca, Egiptopi caj jatun yacucama causajcunami ñucanchij 

Mandaj Diospaj ñaupajpi tandanacurcacuna. Shujtaj canchis punllacunatapishmi 

fiestata rurarcacuna. Tucuimantaca chunga chuscu punllacunatami fiestata 

rurarcacuna. 

66Pusaj punllapica jatun mandaj Salomonca tucuicunatami caya minchacamachij 

nirca. Paicunapish jatun mandajtaca Dios allicunata cuchun nishpaca, paicunapaj 

huasicunamanca yallitaj cushijlla shungucunahuanmi tigrarcacuna. Mandaj Diosca 

paipajta ruraj Davidpajpish, pai agllashca israelcunapajpish achca allicunata 

cushcamantami chashna tigrarcacuna. 

1 REYES 9 

Taita Dioshuan Salomonhuan ari ninacushcami 
(2 Cr 7.11-22) 

1Mandaj Diospaj huasitapish, pai mandashpa tiyana huasitapish, pai imalla rurasha 

nicushcatapish Salomonca ña tucuchircami. 

2Mandaj Diosca Gabaonpi ricurishca shinallatajmi Salomonmanca cutin ricurirca. 

3Chaipi ricurishpaca Mandaj Diosca: “Ñuca ñaupajpi can mañashcata, rogarishcata 

uyarcanimi. Cai huasipi ñuca shuti huiñaipaj cachun, can rurashca cai huasitapish 

ñucapajlla cachun ch'icanchircanimi. Ñuca ñahuicunapish, ñuca shungupish 

punllantami chai huasipi canga. 

4Canca cambaj yaya David shinallataj tucui shunguhuan ñucapajlla tucushpa, 

imatapish cashcata rurashpa, tucui ñuca imalla rurangui nishcacunata rurashpa, 

chaitataj pajtachichun nishpa ñuca mandashcata pajtachishpa, pajtachinguitaj nishca 

shinataj rurashpa ñuca ñaupajpi purijpica, 

5israelcunata can mandanataca huiñaipaj cachunmi pi mana cuyuchipajta churasha. 

Cambaj yaya Davidman: Cambaj huahua huahuapuraca israelcunata mandajca mana 

illangachu nircanimi. Chai nishca shinallatajmi rurasha. 

6Cancunapish, cancunapaj huahua huahuacunapish rumi shungucuna tucushpa 

ñucamanta anchurishpa ñuca mandashcacunata mana huaquichishpa, chaitataj 

pajtachichun nishpa cancunaman cushca mandashcacunatapish mana huaquichishpa, 

ashtahuanpish shujtajcunapaj dioscunapajta rurangapaj rishpa paicunata adorajpica, 

7ñuca cancunaman cushca allpamantaca israelcunataca anchuchishami. Ñucapajlla 

cachun ch'icanchishca cai huasitapish ñuca ñaupajmanta anchuchishami. Chashna 

rurajpimi israelcunamantaca, tucui cai pachapi causajcunaca yuyachij shimicunata 

rimashpa asicungallacuna. 

8Cai huasica sumaj nishca cashca cashpapish, llaquinayaj siricujta ricushpaca, 

maijanpish chaita pasajca mancharishpa asishpami: ¿Ima nishpashi Mandaj Diosca cai 

llajtatapish cai huasitapish chashna rurarca? ningacunami. 

9Shina nijpica: Paicunapaj ñaupa yayacunata Egiptomanta llujshichimuj Mandaj 

Diosta saquishpa, shujtajcunapaj dioscunapajman rishpa paicunapaj maquicunata 

chutashpa adorashpa, paicunapajta rurashcamantami Mandaj Diosca paicunapaj 

jahuamanca tucui cai llaquita cachashca ningacunami” nircami. 

Salomonca shujtaj ruranacunatapish rurashcami 
(2 Cr 8.1-18) 

10Salomonca Mandaj Diospaj huasitapish, pai mandashpa tiyana huasitapish, 

ishquindijtami ishqui chunga huatacunapi tucuchirca. 

11Chai huasicunata ruranapajca, Tiro llajtata jatun mandaj Hirammi cedro 

caspicunatapish, ciprés caspicunatapish, curitapish, Salomón mashnata mañashcata 

apamurca. Chaicunamantaca jatun mandaj Salomonca Galileapi caj ishqui chunga 

pueblocunatami Hirammanca curca. 

12Salomón cushca pueblocunata ricungapajmi jatun mandaj Hiramca Tiromanta 

shamurca. Chai pueblocunata ricushpaca mana munarcachu. 

13Chaimi Hiramca: “Huauqui ¿Cai pueblocunatachu ñucamanca cushcangui imamí?” 

nircami. Chashna nishpaca chai pueblocuna tiyan llajtataca Cabul shutitami 

shutichirca. Cunancama chai shutillatajmi. 

14Hiramca jatun mandaj Salomonpajca 120 talento curitami cachashca carca. 

15Jatun mandaj Salomonca, Mandaj Diospaj huasita, pai mandashpa tiyana huasita 

rurangapaj, pugru pugrupi allpata jundachichingapaj, Jerusalén muyundij pircatapish 

rurangapaj, shinallataj Hazor pueblotapish, Meguido pueblotapish, Gezer 

pueblotapish shayachingapajmi gentecunata tandachishpa mirga mirgata churarca. 

16Egiptota jatun mandaj faraonca Gezerman huichiyashpa chai pueblota japishpami, 

tucui chaipi causaj cananeocunata huañuchishpa chai pueblotaca rupachirca. Chai 

pueblotaca cazarashcamanta cuna cashcatami paipaj ushushi Salomonpaj huarmiman 

curca. 

17Chaimi Salomonca, Gezer pueblota, ura ladoman caj Bet-horón pueblota, 

18Baalat pueblota, shitashca pambapi caj Tadmor pueblotapish allichirca. 

19Shinallataj Salomonca paipaj tucui imalla minishtirishcacunata huaquichina 

pueblocunataca, carrocunata huaquichinapajpish, caballocunapi tiyarij gentecuna 

causanapajpish, Jerusalenpipish, Libanopipish, tucui pai mandacun llajtacunapimi pai 

imallata rurasha nishcataca tucuita rurarca. 

20Amorreo, heteo, ferezeo, heveo, jebuseo nishcacunapura saquirishcacunatami 

chashna rurachirca. Paicunaca mana israelcunami carca. 

21Chaicunaca israelcuna mana tucuita huañuchishcacunapaj huahua huahuacunami 

carca. Paicunatami Salomonca tributota cuchishpa sinchita trabajachirca. Chaitaca 

cunan punllacamami chashna rurachicun. 

22Salomonca israelcunataca shujllatapish chashna sinchi trabajocunapica mana 

churarcachu. Paicunataca macanacuiman rijcuna cachun, paipajta rurajcuna cachun, 

paipaj q'uipa mandajcuna cachun, soldadocunata mandajcuna cachun, carrocunapi 

purij soldadocunata mandajcuna cachun, caballopi tiyarij soldadocunata mandajcuna 

cachunmi churarca. 

23Salomonca tucui chaicunapi imallata rurajcunata mandajcuna cachun ricujcuna 

cachunca 550 mandajcunatami churarca. 

24Faraonpaj ushushica Davidpaj pueblomantami Salomón chai huarmipaj rurashca 

huasiman huichi rirca. Salomonca pugru pugrupipish allpata jundachircami. 

25Mandaj Diospaj huasita tucui rurashpaca, Salomonca Mandaj Diospaj pai rurashca 

altarpimi cada huata quimsa cutin Mandaj Diosman cushpa tucui rupachinatapish, 

paihuan alli cangapaj sacrificiocunatapish cushpa rupachij carca. Mandaj Diospaj 

ñaupajpi caj inciensotapish rupachijmi carca. 

26Jatun mandaj Salomonca, Puca Cucha uripi caj Elot pueblo c'uchullapi caj Ezión-

geber pueblopimi barcocunatapish rurachirca. Chai puebloca Edom llajtapimi carca. 

27Hiramca chai barcocunapica mama cuchata alli rijsij barcocunata purichij paipajta 

rurajcunataca Salomonpajta rurajcunahuanmi cacharca. 

28Paicunami Ofir puebloman rishpa chaimantaca, 420 talentota pizaj curita japishpa 

jatun mandaj Salomonpaj apamurcacuna. 

1 REYES 10 

Sabá llajtata jatun mandaj huarmi Salomonta ricuj shamushcami 
(2 Cr 9.1-12) 

1Sabá llajtata jatun mandaj huarmica, Salomonca Mandaj Dios paiman yachaita cujpi 

yallitaj yachaisapa cashcata yachashpami, mana cutichi tucuipaj tapunacunata 

tapunaman shamurca. 

2Chai huarmica paita cuidaj achca runacunandijmi Jerusalenman shamurca. 

Mishquijllata ashnacujtapish, achca curitapish, sumaj rumicunatapish camellocunapi 

apachishcami shamurca. Salomonpajman shamushpaca, paipaj shungupi tucui 

imallata yuyacushcatami tapurca. 

3Jatun mandaj Salomonca tucui pai tapushcatami cutichirca. Shuj tapunallapish pai 

mana cutichi tucuipajca mana tiyarcachu. 

4Sabá llajtata jatun mandaj huarmica Salomonpaj yachai ima shina cashcatapish, pai 

mandashpa tiyana huasita ima shinalla rurashcatapish, 

5paipaj mezapi micunacunatapish, paipajta rurajcuna causana ucucunatapish, paipajta 

rurajcuna ima shina cashcatapish, paicuna churarishca ima shina cashcatapish, paipaj 

micunata pasachijcuna ima shina cashcatapish, Mandaj Diospaj huasipi Diosman 

cushpa ima shina tucui rupachij cashcatapish ricushpaca yallitajmi mancharirca. 

6Chaimi jatun mandajtaca: “Can yallitaj yachaisapa cashcatapish, imalla 

rurashcacunatapish ñuca llajtapi cashparaj uyashca shinaca chashnatajmi cashca. 

7Ñuca caiman manaraj shamushpaca, chashnataj canataca mana crircanichu. Cambaj 

yachaitapish, imalla rurashcacunatapish cunan ñuca ñahuihuantaj ricujpica, ñuca 

uyashca shinaca chaupillatapish mana huillashcacunachu. 

8Canhuan caj runacunapish, cambajta ruraj cai runacunapish, yachaisapa shimicunata 

rimajta punllanta uyashpaca cushijllami cangacuna. 

9Mandaj cambaj Taita Diosca, alli nishca cachun. Canca pai munashca cajpimi 

israelcunata mandaj cachun churarca. Mandaj Diosca israelcunata c'uyacujlla 

cashcamantami cashcata rurashpa paicunata mandachun cantaca churashca” nircami. 

10Chai huarmica jatun mandajmanca 120 talento curita, mishquijllata ashnacujcunata, 

sumaj rumicunatapish achcatami curca. Sabá llajtata jatun mandaj huarmi cushca 

shina yallitaj achca mishquijllata ashnacujcunataca pi manaraj Salomonpajca 

apamurcachu. 

11Ofir llajtamantapish Hirampaj jatun barcopimi, curita apamushcacuna carca. Ofir 

llajtallamantatajmi achca sándalo caspicunatapish sumaj rumicunatapish 

apamurcacuna. 

12Jatun mandajca sándalo caspicunataca balaustrecunata rurashpami Mandaj Diospaj 

huasipipish, pai mandashpa tiyana huasipipish churarca. Chai caspitaca tocanata 

yachajcunapajpish arpacunata, salteriocunatami rurarca. Jerusalenmanca sándalo 

caspicunataca chai shina yallitaj achcataca cutinca mana apamuncunachu, cunancama 

mana ricunchijllapishchu. 

13Jatun mandaj Salomonca Sabá llajtata jatun mandaj huarmimanca tucui imallata ña 

cushca cashpapish, chai huarmi ashtahuan mañajpica, pai imata nishcata tucui imata 

mañashcatami curca. Chai q'uipaca chai huarmica paipajta rurajcunandij paipaj 

llajtaman tigrarcallami. 

Salomonca yachaisapapish, yallitaj charijpish cashcami 
(2 Cr 9.13-24) 

14Salomonca huatantami, 666 talentota pezaj curita chasquij carca. 

15Chaica c'atushpa randishpa causajcunatapish, shujtaj llajtamanta apamushpa 

c'atujcunatapish, Arabia llajtata jatun mandajcunatapish, pai mandacun llajtapi 

churashca punta mandajcunatapish impuestota japishcata mana yupashcami chaica caj 

carca. 

16Jatun mandaj Salomonca 200 jatun escudocunatami curimanta rurachirca. Cada 

escudopimi, 600 siclo curita churachirca. 

17300 uchilla escudocunatapish curillamantatajmi rurachirca. Chai escudocunapica 

cada escudopi quimsa libra curitami churachirca. Jatun mandajca chai 

escudocunataca, Líbano nishca huasipimi churarca. 

18Jatun mandajca jatun tiyarinatapish marfilmantami rurachirca. Chaitaca alli 

curihuanmi jahuata llihuichirca. 

19Chai tiyarinaca sujta gradacunatami charirca. Chai tiyarinapi tiyarishpa huashaman 

arrimarina ladoca redondomi carca. Chai tiyarinapica shuj ladomanpish, caishuj 

ladomanpish rigracunatajllatami charirca. Chai rigratajllacunapica ishquindij ladoman 

shuj shuj leontajllacunata churashcami carca. 

20Gradacunapipish, ishquindij lado uripi chunga ishqui leontajllacunata churashcami 

carca. Shujtaj llajtacunapaj mandana huasicunapica, chai shina jatun tiyarinaca mana 

tiyarcachu. 

21Jatun mandaj Salomón ubyana vasocunapish, Líbano nishca huasipi tiyaj tucui 

platocunapish curimanta rurashcami carca. Cullquimanta rurashcacunaca ima mana 

tiyarcachu. Salomón mandacui punllacunapica cullquica yanga shinallami carca. 

22Jatun mandajca Tarsisman purij barcocunatami Hirampaj barcocunahuan tandalla 

mama cuchapi charirca. Chai barcocunapimi Tarsismantaca cada quimsa huatapi shuj 

cutin curita, cullquita, marfilta, monocunata, pavo realcunatapish apashpa shamujcuna 

carca. 

23Chashnami jatun mandaj Salomonca, tucui shujtaj llajtacunata jatun mandajcunata 

yalli charijpish, jatun yachajpish tucushpa catirca. 

24Salomonpaj shungupi Taita Dios yachaita churashcahuanca ima shina rimaj 

cashcata uyangapajca, tucui llajtapi causajcunami Salomonpaj ñahuita ricunata 

munarcacuna. 

25Salomonman cungapaj rijcunaca huatantami curimanta, cullquimanta rurashca 

charinacunata, churanacunata, macanacunacunata, mishquijllata ashnacujcunata, 

caballocunata, machucunata apajcuna carca. 

Salomonca carrocunata caballocunata randijpish c'atujpish cashcami 
(2 Cr 1.14-17; 9.25-28) 

26Salomonca carrocunata, caballopi tiyarij gentecunatapish ashtahuanmi tandachirca. 

Paica, 1.400 carrocunata, caballopi tiyarijcunatapish 12.000 gentecunatami charirca. 

Chaicunamanta shujcunataca carrocunata maillapi huaquichishca pueblocunapimi 

churarca. Caishujcunataca Jerusalenpimi pai jatun mandajta cuidachun churarca. 

27Jatun mandajca Jerusalenpica, yallitaj cullquiyujmi tucushpa catirca. Paipajca 

cullquica rumicuna shina yallitajmi tiyarca. Cedro caspicunatapish, Sefela pambapi 

tiyaj sacha higo yuracuna shina yallitaj achcatami charirca. 

28Jatun mandaj Salomonpaj randishpa c'atushpa purijcunaca caballocunatapish, 

linsocunatapish randishpa purijcuna cashcamantami, Egiptomantapish caballocunata, 

linsocunata Salomonpajca apamurcacuna. 

29Egipto llajtapica carroca, 600 cullquimi valij carca, caballoca 150 cullquimi valij 

carca. Chaicunataca Salomonpaj randishpa, c'atushpa purijcuna Egiptomanta 

apamujpimi heteocunata, Siriocunata jatun mandajcunaca paicunaman randijcuna 

carca. 

1 REYES 11 

Salomonca rurashcalla dioscunata adorashcami 

1Jatun mandaj Salomonca, faraonpaj ushushihuan cazarashca jahuami Moabmanta, 

Amonmanta, Edommanta, Sidonmanta, heteo mana Israel caj huarmicunatapish 

c'uyarca. 

2Mandaj Diosca israelcunataca: “Chai mana Israel huarmicunahuanca ama shujlla 

tucunguichij. Paicunapish cancunahuanca ama shujlla tucuchun, paicunaca paicunapaj 

dioscunapajman rishpa chai dioscunata adorana yuyaita cushpatajmi alli cangacuna” 

nishpami mandashca carca. Chashna nishca cajpipish Salomonca chai huarmicunata 

c'uyashpami paicunahuan tandanacurca. 

3Salomonpaj quiquin huarmicunaca 700mi carca. Caishuj huarmicunaca, 300mi 

carca. Chai huarmicunami Salomonpaj shungutaca, Diosmanta caruyachircacuna. 

4Salomón ña yuyaj cajpimi paipaj huarmicunaca shujtaj dioscunata catij tucushpa chai 

dioscunata adorachun yuyaita curca. Paica paipaj yaya David shina tucui shunguhuan 

Mandaj Diosman mana curishca cashcamantami chashna tucurca. 

5Chaimi Salomonca, Sidón llajtapi causajcunapaj Astoret dios nishca huarmi diosta, 

amonitacunapaj Milcom shuti millanana manapish diosta catirca. 

6Chashnami Salomonca, Mandaj Diospaj ñaupajpi millaita rurashpa, paipaj yaya 

David pajtachishca shinaca Mandaj Dios nishca shinatajca mana pajtachirca. 

7Chashna cashpami Salomonca Jerusalén ch'imbapurapi caj urcupi millanana 

manapish dios caj Moabitacunapaj Quemos nishca diospaj shuj altarta rurarca. 

Millanana manapish dios caj amonitacunapaj Moloc nishca diospajpish shuj altartami 

rurarca. 

8Mana Israel caj paipaj huarmicunapajpish tucuicunapajmi altarcunata rurarca. Chai 

huarmicunaca chai altarcunapimi, paicunapaj dioscunaman cushpa inciensota 

rupachishpa, sacrificiocunata cujcuna carca. 

9Israelcunata Mandaj Diosmanta Salomonpaj shungu anchurishcamantami Mandaj 

Diosca paihuan p'iñarirca. Salomonmanca ñaupaman ishqui cutin ricurishpami, 

10shujtajcunapaj dioscunataca ama catinguichu nishpa mandashca carca. 

Ashtahuanpish Salomonca, Mandaj Dios mandashcataca mana cazurcachu. 

11Chaimi Mandaj Diosca Salomontaca: “Canpi chashna mana alli yuyai 

tiyashcamantami ñucahuan ari ninacushcatapish p'aquishcangui. Chaitataj 

pajtachichun nishpa ñuca mandashcacunatapish mana cazushcangui. Chaimanta 

cunanca can mandanata quichushpami cambajta rurajman cusha. 

12Shina cajpipish cambaj yaya Davidta c'uyashcamantami can mandacujpirajca mana 

quichusha. Cambaj churi mandacujpimi mandanata quichushpa shujtajman cusha. 

13Mana tucui mandanatachu quichusha. Ñucapajta ruraj Davidta c'uyashcamanta ñuca 

agllashca Jerusalén pueblota c'uyashcamantaca shuj ailluta cambaj churi mandachun 

cushami” nircami. 

14Mandaj Diosca, Edom llajtata jatun mandajpaj churi Hadad, Salomonta p'iñaj 

cachunmi saquirca. 

15Edompi causajcunahuan David macanacucujpimi soldadocunata mandaj Joabca, 

chai macanacuipi huañushca israelcunata pambangapaj huichiyashpaca, 

edomitacunataca tucui c'aricunata huañuchishca carca. 

16Chaipica Joabca tucui edomita c'aricunata huañuchingacamami sujta quillata tucui 

israelcunandij chai llajtapi causashca. 

17Chaipimi Hadadca paipaj yayapajta ruraj edomita maijan c'aricunandij Egiptoman 

miticushpa rirca. Hadadca chai punllacunapica huambrarajmi carca. 

18Paicunaca Madianmanta jatarishpa rishpaca, Paranman shamushpami, chaipi causaj 

runacunata pushashpa Egiptoman chayarcacuna. Egiptota jatun mandaj faraonpajman 

chayajpimi, jatun mandajca paicunamanca huasitapish, micushpa causachun 

micunatapish, allpacunatapish curca. 

19Hadadca jatun mandaj Faraonpi alli ricurijpimi, paipaj huarmi Tahpenespaj ñañata 

Hadadpaj huarmi cachun curca. 

20Tahpenespaj ñañaca Genubat shuti churitami huacharca. Chai huahuataca 

Tahpenesca faraonpaj huasipimi chuchucunmanta raquirca. Genubatca faraonpaj 

huahuacunahuanmi faraonpaj huasipi causarca. 

21Hadadca Egiptopi cashpami, David paipaj ñaupa yayacunahuan ña dormishcata, 

soldadocunata mandaj Joabpish huañushcata yachaj chayarca. Chaimi faraontaca 

Hadadca: –Ñuca llajtamanmi tigrasha nini– nirca. 

22Shina nijpi faraonca: –¿Ima nishpari? Ñucahuan caipi cajpica imataj illan. ¿Ima 

nishpataj cambaj llajtaman rina tucurcangui?– nijpi Hadadca: –Ima mana illanchu. 

Shina cajpipish ñuca llajtamanca rishataj ninimi– nircami. 

23Taita Diosca, Eliadapaj churi Rezonmanpish Salomonta p'iñaj cana yuyaitami curca. 

Rezonca Soba llajtata jatun mandaj paipaj amo Hadad-ezerta miticushpami rishca 

carca. 

24Paica Hadad-ezerta c'ariyangapajmi gentecunata tandachirca. Shuhuacunata 

mandajpishmi tucushca carca. Chaicunata David huañuchijpimi, Rezonca Damascopi 

causagrirca. Chaipimi paitaca jatun mandaj cachun churarcacuna. 

25Siria llajtata mandaj Hadad llaquichishca jahuami, Rezonca Salomonpaj tucui 

causaipi israelcunataca p'iñarca. Siria llajtata mandajpish tucurcami. 

26Efraín llajtapi caj Sereda pueblomanta caj Nabatpaj churi Jeroboampish, Salomonta 

llaquichingapajmi jatarirca. Jeroboamca Salomonpajta rurajmi carca. Paipaj mamaca 

Zerúa shuti viuda huarmimi carca. 

27Salomón paipaj yaya Davidpaj pueblopi pugru pugrupi allpata jundachishpa, chai 

pueblo muyundijta pircachishcamantami Jeroboamca jatun mandaj Salomonhuanca 

p'iñarirca. 

28Jeroboamca c'ari c'ari imatapish rurashpataj alli caj runami carca. Salomonca 

Jeroboamtaca ima ruranapipish chai yuyailla tucuchingacamataj ruraj cajta ricushpami 

Josepaj huahua huahuacunapaj mandaj cachun mingarca. 

29Chai punllacunallatajmi Jeroboamca, Jerusalenmanta llujshicushpaca, Silo 

pueblomanta caj profeta Ahiashuan ñanpi tuparca. Ahiasca jahuata churarina mushuj 

churanahuan taparishcami carca. Paicuna ishquillami ñanpi carcacuna. 

30Chaipimi Ahiasca, pai taparishca mushuj churanata llujshichishcahuan chunga 

ishqui mirgata rurashpa, 

31Jeroboamtaca: “Cai chunga mirgaca cambajmi japi” nirca. Israelcunata Mandaj 

Taita Diosca: Salomón mandacunmanta chunga aillucunata quichushpami canman 

cushca. 

32Paica ñucapajta ruraj Davidta c'uyashcamanta, tucui Israel aillucunamanta ñuca 

agllashca Jerusalenta c'uyashcamantapish pai mandachunca shuj aillullatami saquini 

ninmi. 

33Salomonca sidoniocunapaj Astoret huarmi diosta, moabitacunapaj Quemos diosta, 

amonitacunapaj Moloc diosta adorashpami ñuca chaitataj pajtachichun nishcata mana 

pajtachishpa, pajtachinguitaj nishcatapish mana pajtachirca. Paipaj yaya David 

maiman mana anchurishpa, purishca shinaca mana ñuca ñanpi purishpami ñucamanta 

anchurirca. 

34Ñuca agllashca ñucapajta ruraj David ñuca mandashcacunata huaquichishcamanta, 

chaitataj pajtachichun nishcata huaquichishcamanta, paita c'uyashcamantami, 

Salomonpaj tucui causaipi pai mandachun saquisha. 

35Ashtahuanpish pai huañujpica paipaj churi mandacujpimi, chunga aillucunata 

quichushpa can mandachun cusha. 

36Ñuca shuti chaipi cachun, ñuca agllashca Jerusalenpi ñucapajta ruraj Davidpaj 

lámpara ñuca ñaupajmanta ama chingarichunmi, Salomonpaj churimanca shuj 

aillullata mandachun cugrini. 

37Cantaca ñucami mandaj cachun churasha. Canca israelcunata jatun mandajmi 

tucungui. Canca cambaj shungupi yuyashca shinami mandangui. 

38Canca ñuca imallata mandashcacunata uyashpa, ñuca ñanpi purijpi, ñucapajta ruraj 

David rurashca shina chaitataj pajtachichun nishcata, ñuca mandashcacunata 

huaquichishpa, mana maiman ch'icanyashpa chaitataj rurajpica, ñucaca canhuanmi 

casha. Davidpaj huahua huahuacunapaj mandanata pi mana cuyuchipajta churashca 

shinallatajmi, cambaj huahua huahuacunapaj mandanatapish pi mana cuyuchipajta 

churashpa israelcunataca cambaj maquipi churasha. 

39Salomón millaita rurashcamantami, Davidpaj huahua huahuacunataca llaquichigrini. 

Shina cashpapish, mana huiñaita llaquichicushallachu ninmi nircami. 

40Chaita yachashpami Salomonca Jeroboamta huañuchinata yuyaricujpi, Jeroboamca 

Egipto llajtata mandacun Sisacpajpi miticugrirca. Paica Salomón huañungacamami 

chaipi causarca. 

Salomón huañushcami 
(2 Cr 9.29-31) 

41Salomón ashtahuan imallata rurashcata, tucui imallata rurashcata, pai yachaj 

cashcata ashtahuan yachasha nishpaca Salomón imallata rurashcata quillcashca 

libropimi ricuna. 

42Salomonca Jerusalenpica tucui israelcunataca chuscu chunga huatacunatami 

mandarca. 

43Salomón ña paipaj ñaupa yayacunahuan dormijpica, paipaj yaya Davidpaj 

pueblollapitajmi pambarcacuna. Paipaj randica, paipaj churi Roboammi mandarca. 

1 REYES 12 

Israelcuna Roboamta c'ariyashcami 
(2 Cr 10.1–11.4) 

1Roboamca, jatun mandaj cachun paita churangapaj tucui israelcuna Siquempi 

tandanacujpimi, chaiman rirca. 

2Nabatpaj churi Jeroboamca, Salomonta miticushpa Egiptopi causacushpami, chaita 

yachaj chayarca. 

3Israelcuna Jeroboamta chaimanta shamuchun cayachijpimi, paica tucui 

israelcunahuan Roboampajman rishpaca: 

4–Cambaj yaya Salomonca, ñucanchijtaca yalli llashaj yugotami apachirca. Cunanca 

canca cambaj yaya llashaj yugota apachishcatapish, yallitaj sinchi ruranacunata 

rurachicushcatapish p'anguillayachiyari. Chashna rurajpica, cambajta rurashunllami– 

nircacunami. 

5Shina nijpimi Roboamca: –Cunanca richijlla, ñucahuan rimangapajca quimsa 

punllapi tigramunguichij– nijpica tucuicuna tigrashpa rircallacuna. 

6Chaimi jatun mandaj Roboamca, paipaj yaya Salomón causacujpi paipaj yayaman 

yuyaita cuj cunaj yuyajcunataca: –¿Ima shina cutichichuntaj cancunaca yuyaita 

cunguichij? nirca. 

7Shina nijpi paicunaca: –Can paicuna mañashcata uyashpa, paicunapaj allita rurashpa, 

sumaj shimicunahuan cutichijpica paicunapaj tucui causaipimi cambajta rurashpa 

causangacuna– nircacunami. 

8Ashtahuanpish Roboamca, cunaj yuyajcuna yuyaita cushcata mana uyashpami, 

paihuan igual huiñashca paihuan caj q'uipa huiñaicunata yuyaita cuchun mañarca. 

9Paicunataca: –Cambaj yaya yallitaj apachicushca yugomanta p'anguillayachi 

nishcataca, cancunaca ima shina cutichichuntaj yuyaita cunguichij– nircami. 

10Shina nijpica Roboamhuan igual huiñai q'uipa huiñaicunaca: –Cambaj yaya yallitaj 

llashaj yugota apachicushcataca, p'anguillayachiyari nijcunataca cashna rimai: 

Ñucapaj uchilla dedoca ñuca yayapaj huasha lomotapish yalli racumi. 

11Ñuca yaya llashaj yugota apachishca cajpica, ñucacarin cancunamanca ashtahuan 

yalli llashaj yugotami apachisha. Ñuca yaya cancunata azotishca cajpica, ñucacarin 

escorpioncunahuanmi llaquichisha niyari– nircacunami. 

12Jeroboamca jatun mandaj Roboam quimsa punllapi tigrangui nishca shinallatajmi, 

tucui israelcunahuan Roboampajman quimsa punllapi shamurca. 

13Chaipimi jatun mandajca, cunaj yuyajcuna yuyaita cushcata mana cazushpa, 

14q'uipa huiñaicuna yuyaita cushca shina sinchita cashna nishpa cutichirca: “Ñuca 

yaya yallitaj llashaj yugota apachishca cajpica, ñucacarin ashtahuan llashaj yugotami 

apachisha. Ñuca yaya azotishpa llaquichishca cajpica, ñucacarin 

escorpioncunahuanmi llaquichisha” nircami. 

15Mandaj Diosca, Nabatpaj churi Jeroboamman Silo pueblopi causaj Ahías runahuan 

huillachishcata pajtachina cajpimi, Roboamca israelcuna mañashcataca mana uyarca. 

16Israelcunaca paicuna mañashcata jatun mandaj mana uyajpimi, cashna nircacuna: 

“Ñucanchijca Davidpaj huahua huahuahuanca imata mana charinchijchu. Isaipaj 

huahua huahuahuan japinatapish imata mana charinchijchu. ¡Tucui israelcuna, 

cancunapaj carpa huasicunaman richijlla! ¡Davidpaj huahua huahuacunaca cancunapaj 

ailluta mandacuichijlla!” Nishpaca israelcunaca paicunapaj carpa huasicunaman 

tigrarcallacunami. 

17Chaimantami Roboamca, israelcunataca Judá llajtapi caj pueblocunapi 

causajcunallata mandashpa catirca. 

18Jatun mandaj Roboamca, mandaj Adoramtaca israelcunata sinchi ruranacunapi 

trabajachichun cachajpimi, paitaca israelcuna rumicunahuan shitajpi huañurca. 

Chaimi jatun mandaj Roboamca, carropi huichiyashcahuan Jerusalenman callparca. 

19Israelcunaca, Davidpaj huahua huahuapuramanta ch'icanyashpami, cunancama 

chashna causacuncuna. 

20Egiptomanta Jeroboam tigramushcata tucui israelcuna uyashpaca, paicuna 

tandandacushca ñaupajman cayachishpami tucui israelcunata mandaj cachun churarca. 

Davidpaj huahua huahuataca caishuj Israel aillucunaca, shujllapish mana 

catircacunachu. Judá aillullami paicunapaj huahua huahuapurapica saquirirca. 

21Roboam Jerusalenman shamushpaca, Judá ailluta Benjamín ailluta tandachishpami, 

180.000 ashtahuan alli macanacuj runacunata agllarca. Salomonpaj churi 

Roboamllataj tucui israelcunata mandangapaj, paipajman tigrachingapaj 

macanacungapajmi chashna tandachirca. 

22Ashtahuanpish Mandaj Diosca, Taita Diospaj Semaías runatami cashna nirca: 

23“Judá llajtata jatun mandaj Salomonpaj churi Roboamtapish, Judá aillutapish 

Benjamín aillutapish tucui caishujcunatapish cashna nigri: 

24Mandaj Diosca cashnami nin: Cancunapaj quiquin huauqui israelcunapajmanca ama 

richijchu, paicunahuanca ama macanacugrichijpishchu. Cancunapaj huasicunaman 

tigraichijlla. Ñucallatajmi ch'icanyashpa ishqui llajta tucuchun nircani nigri” nircami. 

Paicunaca Mandaj Dios nishcata uyashpami, Mandaj Dios nishca shinallataj 

paicunapaj huasiman tigrarcacuna. 

Jeroboamca ishqui curi bizicunata rurashcami 

25Jeroboamca, Efraín urcupi caj Siquem pueblota allichishpami chaipi causarca. 

Chaimanta llujshishpaca, Penuel pueblotami allichirca. 

26Jeroboamca paipaj shungupica: “Ñuca mandacun cai llajtaca, cutinllataj Davidpaj 

huahua huahuapura mandajpajmi tucuipaj yuyachin. 

27Cai israelcunaca Jerusalenpi caj Mandaj Diospaj huasipi sacrificiota cunaman 

huichiyacushpallaca, Judá llajtata jatun mandaj, paicunapaj amo Roboampajman 

paicunapaj shungucuna tigrarishpaca ñucata huañuchingacunami. Chashna rurashpaca 

Judá llajtata jatun mandaj Roboampajllamantajmi tigrangacuna” yuyarcami. 

28Chaita paiman yuyaita cujcunahuan parlanacushpaca, jatun mandajca ishqui curi 

bizicunata rurachishpami israelcunataca: “Israelcuna, cancunaca ñami achca cutin 

Jerusalenmanca puringuichij. Egipto llajtamanta cancunata llujshichimuj dioscunaca 

cunanca caipimari” nircami. 

29Chai bizicunataca shujtaca Bet-el pueblopi, caishujtaca Dan pueblopimi churarca. 

30Israelcunaca Bet-elpi causajcunamanta callarishpaca, Danpi causajcunacamami, 

chai bizita cungurishpa adorarcacuna. Chashnami juchallircacuna. 

31Jeroboamca lomacunapipish huasicunata rurachishpami, manapish levitapura 

runacunata curacuna cachun churarca. 

32Jeroboamca Judapi jatun fiestata ruraj cashca shinallatajmi huatapaj pusaj quilla 

chunga pichca punllapica, pai rurachishca shuj altarpi sacrificiota cushpa fiestata 

ruranata callarichirca. Jeroboamca Bet-elpimi, pai rurachishca bizicunaman 

sacrificiocunata curca. Bet-elpi caj lomacunapi pai rurachishca altarcunapica 

curacunatami churarca. 

33Chashnami Jeroboamca Bet-elpi caj pai rurachishca altarpica sacrificiocunata curca. 

Pusaj quilla chunga pichca punllapi paipaj quiquin shungupi yuyarishpa callarichishca 

quillapica, israelcunapaj fiestata rurashpami inciensota altarpi rupachingapaj 

huichiyarca. 

1 REYES 13 

Diosca paipaj runata Jeroboamta cunachun cachashcami 

1Bet-elpi caj altar c'uchupi inciensota rupachingapaj Jeroboam shayacujpimi, Mandaj 

Dios cachashca paipaj runa Judamanta chayamurca. 

2Paica Mandaj Diosllataj mandajpimi, chai altarta p'iñashpa cashna nishpa sinchita 

caparirca: “Altar, altar, Mandaj Diosca cashnami nin: Davidpaj huasi ucupuramantami 

Josías shuti huahua huacharinga. Paimi lomacunapi tiyaj altarcunapi inciensota 

rupachij curacunataca cambaj jahuallapitaj sacrificanga. Runacunapaj tullucunatapish 

cambaj jahuallapitajmi rupachingacuna ninmi” nircami. 

3Chai punllallatajmi, chai huillaj runaca pai huillacushca chashnataj tucuna cashcata 

ricuchingapajca: “Mandaj Diostaj rimashcata yachachunca cashnami ricuchigrini: Cai 

altarca p'aquirigrinmi. Chai jahuapi caj ushpapish, jicharigrinmi” nircami. 

4Jatun mandaj Jeroboamca Taita Diospaj runa Bet-elpi caj altarta p'iñashpa 

caparishcata uyashpami, chai altarmanta maquita chutashpaca: “¡Chai runata 

japichij!” nirca. Chutashca maquica chaquishca saquirijpimi, ña mana tandai tucurca. 

5Diospaj runa Mandaj Dios huillachijpi nishca shinallatajmi chai altar p'aquirijpi, 

altarpi caj ushpapish jicharirca. 

6Chashna tucujpimi jatun mandajca, Taita Diospaj runataca: –Ñuca maqui alli 

tucuchun canta Mandaj Taita Diosta ñucamanta rogashpa mañai– nijpi Diospaj runa, 

Mandaj Diosta mañajpica, jatun mandajpaj maquica ñaupa shinallataj alli 

saquirircallami. 

7Jatun mandajca Taita Diospaj runataca: –Jacu ñucahuan ñuca huasipi micungui, 

convidanatapish convidashami– nircami. 

8Ashtahuanpish Taita Diospaj runaca, jatun mandajtaca: –Cambaj huasipi tiyajcunata 

chaupita ñucaman cuna cajpipish, canhuanca manataj rishachu. Cai llajtapica manataj 

micushachu, yacutapish manataj ubyashachu. 

9Mandaj Diosmi ñucataca: Chai llajtapica ama micungui, yacullatapish ama ubyangui. 

Can rishca ñanllatatajpish ama tigrangui nishpa mandashpa cacharca– nircami. 

10Taita Diospaj runaca, Bet-elman maita shamushca ñanllatatajca mana tigrashpa 

shujtaj ñantami tigrarca. 

11Chai punllacunapica, shuj yuyaj profetami Bet-elpi causacurca. Chai runapaj 

churimi paimanca, Diospaj runa Judamanta shamushpa, Bet-elpi chai punlla imallata 

rurashcata huillarca. Jatun mandajman imallata nishcatapishmi huillarca. 

12Chaimi paipaj yayaca: –¿Maijan ñantataj rirca?– nijpi paipaj churicunaca, 

Judamanta shamushca Taita Diospaj runa mai ñanta tigrashcata ricuchircacuna. 

13Chai runaca paipaj churicunataca: –Burrota parejaichij– nijpimi, churicunaca 

burrota parejarcacuna. Chaimi paica burropi tiyarishpa, 

14Taita Diospaj runata catishpa rishpaca, shuj encina yura ucupi tiyacujta japishpaca: 

–¿Canchu Judamanta shamuj Taita Diospaj runa cangui? nijpi Taita Diospaj runaca: –

Ari chaimi cani– nirca. 

15Chaimi: –Jacu ñucahuan, ñuca huasipi micungui– nirca. 

16Ashtahuanpish Taita Diospaj runaca: –Canhuanca mana tigrai tucunichu. Manataj ri 

tucunichu. Cai llajtapica canhuanca micunatapish mana micushachu, yacutapish mana 

ubyashachu. 

17Taita Diosca ñucataca: Chai llajtapica ama micunguichu, yacutapish ama 

ubyanguichu. Can maita rishca ñanllatatajpish ama tigranguichu nircami– nircami. 

18Chaimi chai runaca: –Ñucapish can shinallataj, profetami cani. Mandaj Dios 

cachashca shuj angelmi ñucataca: Chai runataca cambaj huasiman pushashpa 

micunatapish carai, yacutapish ubyachi nirca– nishpami llullarca. 

19Shina nijpica chai yuyaj runahuan tigrashpami, paipaj huasipi micunatapish 

micurca, yacutapish ubyarca. 



711 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Mezapi paicuna micushpa tiyacujpimi, Mandaj Diosca chai tigrachimuj profeta 

runaman rimajpi, 

21profeta runaca Judamanta shamuj Taita Diospaj runataca caparishpa: –Mandaj 

Diosca cashnami nin: Mandaj Dios mandashcataca mana cazushcanguichu. Canta 

Mandaj Taita Dios quillcachishpa mandashcataca mana huaquichishcanguichu. 

22Ashtahuanpish Mandaj Dios ama tigrangui chaipica ama micungui, yacutapish ama 

ubyangui nishpa mandashca llajtamanmi tigrashpa micushcangui, yacutapish 

ubyashcangui. Chaimanta cambaj aichaca, cambaj ñaupa yayacunata churashcamanca 

mana ringachu ninmi– nircami. 

23Diospaj runa ña tucui micujpi, ubyajpica, chai runata tigrachimuj runaca burrotami 

parejarca. 

24Chai burropi Taita Diospaj runa tiyarishpa ricujpica, ñanpi shuj león tupashpami 

paitaca huañuchirca. Paipaj aichaca ñanpimi siricurca. Burropish leonpish huañushca 

cuerpo c'uchupimi shayacurcacuna. 

25Chaita ricuj runacunaca huañushca ñanpi siricujta, leonpish chai huañushca c'uchupi 

cajta ricushpami, yuyaj profeta maipi causan puebloman shamushpa huillarcacuna. 

26Taita Diospaj runata ñanmanta tigrachishpa pushaj profeta uyashpaca: “Taita 

Diospaj runa Mandaj Dios mandashcata mana cazushpa tigrashcamantamari Mandaj 

Diosca paitaca pai nishca shinallataj leonman cujpi cashtushpa huañuchishca canga” 

nircami. 

27Chashna nishpaca paipaj churicunata: “Shuj burrota parejaichij” nijpimi, paicunaca 

burrota parejarcacuna. 

28Pai rishpaca huañushca cuerpotaca ñanpi siricujta, burropish leonpish chai 

huañushcapaj c'uchupi shayacujtami japirca. Leonca huañushcataca mana 

micushcachu carca. Burrotapish imata mana rurashcachu carca. 

29Profeta runaca Taita Diospaj runa huañushcataca burropi churashpami aparca. 

Yuyaj profetaca yupashpa yupashpa huacashpa pambangapajmi pai causacun 

puebloman apamurca. 

30Paita churana cashca paipaj jutcupi paita churashpami: “Aij, ñuca huauquilla” 

nishpa yupashpa yupashpa huacarca. 

31Ña chai jutcupi churashpami paipaj churicunataca: –Ñuca tullucunapish Diospaj 

runapaj tullucuna tiyacun c'uchullapitaj cachun ñuca huañujpica cai jutcullapitaj 

churanguichij. 

32Mandaj Dios rimachijpi Bet-elpi caj altartapish p'iñashpa, Samaria llajtapi caj 

pueblocunapi tiyaj lomacunapi rurashca huasicunatapish p'iñashpa, pai caparishpa 

rimashcaca chashnatajmi tucunga– nircami. 

33Chashna tucuna cashcata yachashpapish Jeroboamca pai millaita ruracushca 

ñanmantaca mana anchurircachu. Ashtahuanpish israelcunataca lomacunapi rurashca 

altarcunapi curacuna cachun churashpa catircallami. Chai lomacunapi tiyaj 

altarcunapi curacuna cachunca maijanpish chai munaita charijcunataca pitapish 

churarcallami. 

34Jeroboam juchata rurashcamantaca paipaj huahua huahuacunapish chashnallatajmi 

juchallircacuna. Chaimi cai pachamantaca paipaj huahua huahuacunataca sapimanta 

llujshichij shina chingachirca. 

1 REYES 14 

Ahiasca Jeroboampaj huahua huahuacuna tucurinata huillashcami 

1Chai punllacunallatajmi Jeroboampaj churi Abiasca ungurca. 

2Jeroboamca, paipaj huarmitaca: –Jatari, Jeroboampaj huarmi cajta ama rijsichunca 

shujtaj huarmi shina churarishpa Silo puebloman ri. Chaipimi ñuca cai llajtata jatun 

mandaj tucunata huillaj profeta Ahiasca causan. 

3Cai ñucanchij huahua ima tucunata huillachunca paipajman ri. Paiman cungapajca 

chunga tandata, mishqui tandata, sacha chuspipaj mishquitapish shuj mangapi apashpa 

ri– nircami. 

4Jeroboampaj huarmica pai ima shina nishca shina rurashpami, Silo puebloman rishpa 

Ahiaspaj huasiman chayarca. Ahiasca yallitaj yuyaj cashcamantami, ña mana alli ricui 

tucurca. 

5Ashtahuanpish Mandaj Diosmi Ahiasmanca: “Jeroboampaj huarmica, ungushca 

siricuj paipaj huahua ima tucuna cashcata tapungapajmi shujtaj shina churarishpa 

shamunga. Pai shamujpica, cashna chashna nishpa cutichingui” nircami 

6Ahiasca chai huarmi paipaj huasi punguta yaicugrishpa paipaj chaquicuna sarushcata 

uyashpami: –Jeroboampaj huarmi, yaicui. ¿Ima nishpataj shujtaj huarmi shina 

churarishpa shamungui? Ñucaca canmanca jatun llaqui huillanata huillachishcatami 

huillagrini. 

7Jeroboampajman rishpa cashna nigri: Israelcunata Mandaj Taita Diosca cashnami 

nin: Cantaca ñucami israelcunapuramanta agllashpa ñuca agllashca israelcunata 

mandaj cachun churarcani. 

8Davidpaj huahua huahuapura mandacushcata quichushpami canman curcani. Canca 

manamari ñucapajta ruraj David shina rurashcanguichu. Paica tucui shunguhuanmi 

ñucata catirca. Paica ñuca ñahuimanta maiman mana anchurishpa ñuca 

mandashcacunata tucuita allita rurashpami causarca. 

9Ashtahuanpish canca cambaj ñaupa tiyaj mandajcunata yalli millaita rurashpami, 

ñucamanta anchurishpa shujtajcunapaj dioscunata rurashcangui. Canca curimantami, 

shujtajcunapaj dioscunatajllata rurashcangui. Chashna rurashpami ñucata p'iñachishpa 

ñucamanca cambaj huashata ricuchishcangui. 

10Chaimantami Jeroboampaj huahua huahuacunapajca jatun llaquita cachagrini. 

Jeroboampaj huasi ucu familiacunatapish paicunapajta rurajcuna cachunpish, mana 

rurajcuna cachunpish tucui c'aricunatami israelcunapuramanta chingachisha. 

Paicunataca jatun mapata p'ichashpa shitaj shinami tucuicunata chingachisha. 

11Jeroboampaj huahua huahuacunataca pueblopi huañujpica, allcucunami micunga. 

Pueblomanta carupi huañujpica, ullahuangacunami micunga. Mandaj Diostajmi 

chashna tucuchun nini ninmi nishpa huillangui. 

12Canca jatarishpa, cambaj huasiman rilla. Puebloman can ña yaicugrijpica, huahuaca 

ña huañungallami. 

13Paitaca tucui israelcunami yupashpa yupashpa huacashpa pambangacuna. 

Israelcunapaj Mandaj Diospaj ñaupajpica, Jeroboampaj huahua 

huahuacunapuramantaca paillami maijan maijan allicunata rurashca. Chaimanta 

paillatami Jeroboampaj huahua huahuataca huañujpi pambashca canga. 

14Israelcunata Mandaj Diosca pai Mandaj Diospaj randi mandachunca, shujtaj jatun 

mandajtami churanga. Chai mandajca Jeroboampaj huahua huahuacunataca, shuj 

punllallapimi tucuicunata huañuchinga. Chaitaca cunanllatajmi Mandaj Diosca 

ruranga. 

15Asera huarmi diostajllata rurashpa Mandaj Diosta p'iñachishcamantaca 

israelcunataca yacupi tiyaj carrizota shina caiman chaiman cuyuchishpami, paicunapaj 

ñaupa yayacunaman cushca allpamanta anchuchishpa Éufrates yacu chaininijman 

caita chaita cachanga. 

16Mandaj Diosca Jeroboampaj juchacunamantami israelcunataca chashna 

shujtajcunapaj maquipi churanga. Jeroboamca pai millaita rurashpami 

israelcunatapish millaita rurachirca– nircami. 

17Shina nijpica, Jeroboampaj huarmica jatarishcahuan rishpami, Tirsa puebloman 

shamurca. Ña huasiman chayashpa pungu chaqui caspipi sarushpa yaicugrijpica 

huahuaca huañurcallami. 

18Chai huañushca huahuataca Mandaj Dios paipajta ruraj profeta Ahiasman 

huillachishca shinallatajmi tucui israelcunaca yupashpa yupashpa huacashpa 

pambarcacuna. 

19Jeroboam ashtahuan imallata rurashcata, macanacuita ima shinalla rurashcata, Israel 

llajtata ima shina mandashcata ashtahuan yachasha nishpaca, israelcunata jatun 

mandajcuna imallata rurashcata quillcashca libropimi ricuna. 

20Jeroboamca, ishqui chunga ishqui huatatami israelcunataca mandarca. Paipaj ñaupa 

yayacunahuan pai dormijpica, paipaj randica paipaj churi Nadabmi mandarca. 

Judá llajtata Roboam mandashcami 
(2 Cr 12.1-16) 

21Salomonpaj churi Roboamca, Judá llajtatami mandarca. Paica chuscu chunga shuj 

huatayuj cashpami mandai callarirca. Mandaj Dios paipaj shutita chaipi churangapaj 

tucui Israel aillucunapuramanta agllashca Jerusalenpimi, chunga canchis huatata 

mandarca. Roboampaj mamaca, Amón llajtamanta Naama shutimi carca. 

22Judá llajtapi causajcunaca, Mandaj Diospaj ñaupajpica millaitami rurarcacuna. 

Paicunapaj ñaupa yayacuna rurashca juchacunatapish yalli juchacunata rurashpami 

Taita Diostaca p'iñachircacuna. 

23Tucui lomacunapi, tucui p'angasapa yura ucucunapimi, altarcunata, rumimanta 

imamanpish rijchajcunata, Asera huarmi diosman rijchajcunatapish rurarcacuna. 

24Mandaj Diosca sodomitacuna shinallataj millaita ruraj llajtacunataca israelcunapaj 

ñaupajmantami llujshichishpa cacharca. Israelcunapish paicuna shinallataj 

c'aricunapurallataj siririshpa millaita rurajcunami tucurca. 

25Jatun mandaj Roboam ña pichca huatacunata mandacujpimi, Egiptota jatun mandaj 

Sisac runaca Jerusalenpi causajcunahuan macanacungapaj huichiyashpaca, 

26Mandaj Diospaj huasipi tiyaj achca valij huaquichishcacunata, mandashpa tiyana 

huasipi tiyaj achca valij huaquichishcacunata tucuita llujshichishpa aparca. Salomón 

rurachishca curi escudocunatapish tucuitami aparca. 

27Jatun mandaj Roboamca, chai escudocunapaj randica bronce escudocunata 

rurachishpami, mandashpa tiyana huasi pungupi cuidaj soldadocunaman cuidachun 

curca. 

28Mandaj Diospaj huasiman yaicungapaj jatun mandaj rijpica, cuidaj soldadocunaca 

chai escudocunata apashpami, paihuan rijcuna carca. Chaimanta tigrashpaca 

cuidajcuna cuidacun ucullapitajmi churaj carca. 

29Roboam ashtahuan imalla rurashcata, tucui pai imalla rurashcata yachasha nishpaca, 

Judá llajtata jatun mandajcuna imalla rurashcata quillcashca libropimi ricuna. 

30Roboamhuan, Jeroboamhuanca tucui paicunapaj causaipimi macanacucujlla carca. 

31Roboam paipaj ñaupa yayacunahuan dormijpica, Davidpaj pueblopi paicunapaj 

ñaupa yayacunata churashcallapitajmi paitapish churarcacuna. Paipaj mamaca, Amón 

llajtamanta Naama shutimi carca. Roboampaj randica paipaj churi Abiammi 

mandarca. 

1 REYES 15 

Judá llajtata Abiam mandashcami 
(2 Cr 13.1-22) 

1Nabatpaj churi jatun mandaj Jeroboam chunga pusaj huatata israelcunata ña 

mandacujpimi, Abiamca, Judá llajtata mandai callarirca. 

2Abiamca Jerusalenpimi quimsa huatata mandarca. Paipaj mamaca Abisalompaj 

ushushi, Maaca shutimi carca. 

3Abiamca, paipaj yaya juchacunata rurashca shinallatajmi, juchacunata rurashpa 

purirca. Paica mana paipaj ñaupa yaya David shina, Mandaj Diostaca tucui 

shunguhuan cazurcachu. 

4Shina cajpipish Mandaj Taita Diosca, Davidta c'uyashcamantami lámpara nina mana 

huañuj shina tiyachun, paipaj huahua huahuacunataca huashan huashan Jerusalenpi 

mandachun saquirca. Chashnami Jerusalentaca chingarichun mana saquirca. 

5Davidca Mandaj Diospaj ñaupajpi paipaj ñanmanta mana anchurishpa pai 

mandashcacunata tucuita pajtachishpami, paipaj tucui causaipi maiman mana 

anchurishpa causarca. Davidca heteo Urías runata huañuchishpallami Taita Diostaca 

p'iñachirca. 

6Roboamhuan, Jeroboamhuanca tucui paicunapaj causaipimi, macanacucujlla carca. 

7Abiamhuan, Jeroboamhuanca macanacucujllami carca. Abiam ashtahuan imalla 

rurashcata, pai tucui imalla rurashcata ashtahuan yachasha nishpaca, Judá llajtata jatun 

mandajcuna imalla rurashcata quillcashca libropimi ricuna. 

8Abiam paipaj ñaupa yayacunahuan dormijpica, Davidpaj pueblopimi pambarcacuna. 

Abiampaj randica paipaj churi Asami mandarca. 

Judá llajtata Asa mandashcami 
(2 Cr 14.1-5; 15.16-19) 

9Jeroboam israelcunata ishqui chunga huatata ña mandacujpimi, Asa shuti jatun 

mandajca, Judá llajtata mandai callarirca. 

10Asaca Jerusalenpimi chuscu chunga huatata mandarca. Paipaj mamaca, 

Abisalompaj ushushi Maaca shutimi carca. 

11Asaca paipaj ñaupa yaya David shinallatajmi, Mandaj Diospaj ñaupajpica maiman 

mana anchurishpa causarca. 

12Asaca chai llajtamantaca sodomitacuna shina c'aripurallataj siririjcunata, paipaj 

ñaupa yayacunapaj rurashcalla dioscunatapish tucuitami anchuchirca. 

13Paipaj yayapaj mama Maaca shutitapish Asera huarmi diosta rurachishcamantami 

paitaca mandaj canamanta anchuchirca. Asaca paipaj mamapaj manapish dios cajtaca 

anchuchishpami Cedrón huaicupi rupachirca. 

14Ashtahuanpish lomacunapi tiyaj altarcunataca mana anchuchircachu. Shina 

cashpapish Asaca paipaj tucui causaipimi Mandaj Diosman curishca causarca. 

15Asaca paipaj yaya caitaca Mandaj Diosmanmi cuni nishcacunatapish, Mandaj 

Diosman pai cuna tucushcacunatapish: Curita, cullquita, shujtaj sumajcunatapishmi 

Mandaj Diospaj huasipi churarca. 

Asahuan Ben-adadhuan shuj yuyailla tucushcami 
(2 Cr 16.1-10) 

16Judata jatun mandaj Asahuan, Israel llajtata jatun mandaj Baasahuanca tucui 

causaipimi macanacucurcallacuna. 

17Baasaca Judá llajtapi causajcunahuan macanacungapaj huichiyashpaca, Judá llajtata 

jatun mandaj Asapajman pi ama llujshi tucuchun, pi ama yaicui tucuchunmi Ramá 

pueblo muyundijpica jatun pircata shayachirca. 

18Chaimi jatun mandaj Asaca, Mandaj Diospaj huasipipish, mandana huasipipish 

huaquichinacunapi saquirishca cullquita, curita japishpa paipajta rurajcunaman 

cushpa, Siria llajtata jatun mandaj Ben-adadman cuchun cacharca. Paipaj yayaca, 

Tabrimón shutimi carca. Tabrimonpaj yayaca, Hezión shutimi carca. Ben-adan 

Damascopi causacujpimi jatun mandaj Asaca: 

19“Cambaj yayahuan ñuca yayahuan shuj shinalla cashca shinallataj canpish ñucapish 

shuj yuyailla tucushun. Chaipajmi cullquita, curita cambajman cachani. Israel llajtata 

jatun mandaj Baasahuan ari ninacushcataca p'aquilla. Chaipica ñucata llaquichinataca 

saquingallami” nichunmi cacharca. 

20Ben-adadca, jatun mandaj Asa imalla nishcata allimi nishpami, israelcuna causan 

pueblocunata llaquichigrichun paipaj soldadocunata mandajcunata cacharca. 

Paicunami israelcunataca Ijonta, Danta, Abel-bet-maacata, tucui Cineret llajtata, 

Neftalipaj tucui llajtacunatapish quichurcacuna. 

21Chaita uyashpami, Baasaca Ramá pueblopi jatun pircata ruracushcata saquishpa 

Tirsa pueblopi causagrirca. 

22Chaimi jatun mandaj Asaca, Judá llajtapi causajcunataca shujllatapish mana 

saquishpa tucuicunata tandachishpa, Ramapi Baasa pircachicushca rumicunata, 

caspicunata chaimanta apashpa chaicunahuanca Benjamín llajtapi caj Geba pueblo 

muyundijpipish, Mizpa pueblo muyundijpipish jatun pircacunata rurachirca. 

Asa huañushcami 
(2 Cr 16.11-14) 

23Asa ashtahuan imalla rurashcata, pai c'ari c'ari cashcata, maijanlla pueblocunata 

rurashcata ashtahuan yachasha nishpaca, Judá llajtata jatun mandajcuna imalla 

rurashcata quillcashca libropimi ricuna. Asaca ña yuyaj cashpaca chaquicunami ungüi 

tucurca. 

24Asa paipaj ñaupa yayacunahuan dormijpica, Davidpaj pueblopimi paipaj ñaupa 

yayacunallahuantaj churarca. Paipaj randica paipaj churi Josafatmi mandaj tucurca. 

Israel llajtata Nadab mandashcami 

25Jatun mandaj Asa Judá llajtata ña ishqui huatata mandacujpimi, Jeroboampaj churi 

Nadabca Israel llajtata mandai callarirca. Nadabca, israelcunataca ishqui huatatami 

mandarca. 

26Nadabca Mandaj Diospaj ñaupajpica paipaj yaya millaita rurashpa purishca 

ñancunallapitaj purishpami, israelcunataca paipaj yaya juchallichishca shinallataj 

juchallichirca. 

27Isacarpaj aillupuramanta Ahiaspaj churi Baasami Nadabta llaquichingapaj jatarishpa 

filisteocunapaj llajtapi caj Gibetón pueblopi chugrichishpa huañuchirca. Nadab tucui 

israelcunandij Gibetón pueblota muyunchishca cajpimi, Baasaca c'ariyashpa 

Nadabtaca chashna huañuchirca. 

28Nadabtaca, Judá llajtata Asa quimsa huatata mandacui huatami Baasaca 

huañuchirca. Paita huañuchishpaca, paillatajmi Nadabpaj randi mandarca. 

29Baasa mandai callarishpaca, Mandaj Dios Silo pueblopi paipajta ruraj Ahiasman 

huillachishca shinallatajmi Jeroboampaj familiataca tucuita chingachingacama tucuita 

huañuchirca. 

30Jeroboamca juchallishpami, israelcunatapish pai juchallishca shinallataj 

juchallichishpa israelcunata Mandaj Diostaca yallitaj p'iñarichirca. Chaimantami 

paicunataca chashna huañuchichirca. 

31Nadab ashtahuan imalla rurashcata tucui imallata rurashcata ashtahuan yachasha 

nishpaca, israelcunata jatun mandajcuna imallata rurashcata quillcashca libropimi 

ricuna. 

32Asahuan, israelcunata jatun mandaj Baasahuanca tucui paicunapaj causaipimi 

macanacucujlla carca. 

Israel llajtata Baasa mandashcami 

33Ña quimsa huatata Judá llajtata Asa mandacujpimi, Ahiaspaj churi Baasaca Israel 

llajtata mandai callarirca. Paica ishqui chunga chuscu huatatami, Tirsa pueblopi 

mandarca. 

34Baasaca Jeroboam mana alli ñanpi purishpa israelcunata juchallichishca 

shinallatajmi mana alli ñanpi purishpa paipish Mandaj Diospaj ñaupajpica mana allita 

rurarca. 

1 REYES 16 

1Mandaj Diosca Hananipaj churi Jehutaca, Baasa runata llaquichinatami cashna 

huillachirca: 

2“Cantaca ñutu allpamanta jatarichishpami, ñuca agllashca israelcunata mandaj 

cachun churarcani. Ashtahuanpish canca Jeroboampaj ñanta purishpami, ñuca 

agllashca israelcunata juchallichingui. Chashnami canca cambaj juchacunahuan 

ñucataca p'iñachingui. 

3Baasa cantaca Nabatpaj churi Jeroboamta ima shinami paipaj huasi familiandij 

tucuchircani, chai shinallatajmi cantapish cambaj tucui huasi familiandij p'ichajta 

chingachigrini. 

4Baasapaj familiacuna pueblopi huañujpica allcucunami micunga. Pueblomanta 

carupi huañujpica ullahuangacunami micunga” nircami. 

5Baasa ashtahuan imalla rurashcata, pai imalla rurashcata, pai ima shina mandashcata, 

ashtahuan yachasha nishpaca israelcunata jatun mandajcuna imallata rurashcacunata 

quillcashca libropimi ricuna. 

6Baasa paipaj ñaupa yayacunahuan dormijpica, Tirsa pueblopimi pambarcacuna. 

Paipaj randica paipaj churi Elami mandarca. 

7Mandaj Diosca Hananipaj churi profeta Jehumanmi Baasapish, paipaj huasi 

familiapish ima tucunata huillachirca. Baasaca mana allicunata rurashpami, Mandaj 

Diostaca yallitaj p'iñachirca. Chaimantami Jeroboampaj huasi familiata tucui 

chingachishca shinallataj tucui chingachirca. 

Israel llajtataca Elata huañuchishpa Zimri mandashcami 

8Jatun mandaj Asa Judá llajtata ña ishqui chunga sujta huatata mandacujpimi, 

Baasapaj churi Elaca Israel llajtataca mandai callarirca. Paica ishqui huatatami, Tirsa 

pueblopi mandarca. 

9Ela runapaj carrocunapi purij chaupi soldadocunata mandaj paipajta ruraj Zimrica 

paita c'ariyanatami yuyarirca. Jatun mandaj Elaca, Tirsa pueblopi cashpami, paipaj 

mayordomo Arsa runapaj huasipi ubyashpa machashca cajpi, 

10Zimri shamushpaca paita chugrichishpa huañuchishpa paipaj randi mandarca. Jatun 

mandaj Asa ishqui chunga canchis huatata Judá llajtata mandacujpimi chashna 

tucurca. 

11Zimrica, jatun tiyanapi tiyarishpa mandai callarishpaca, Baasapaj huasi 

familiacunatapish, paihuan alli apanacujcunatapish shujllatapish mana saquishpami 

tucuicunata huañuchirca. 

12Zimrica chashnami Baasapaj tucui familiacunataca chingachirca. Mandaj Dios 

profeta Jehuman Baasa ima shina tucunata huillachishca shinallatajmi, 

13Baasapaj tucui juchacunamantapish, paipaj churi Elapaj juchacunamantapish 

chashna tucurca. Paicuna ima shinami juchallin chashnallatajmi israelcunatapish 

juchallichirca. Paicunaca manapish dios caj yangalla dioscunata adorashpami 

israelcunata Mandaj Diostaca p'iñachircacuna. 

14Ela ashtahuan imallata rurashcata, tucui pai imallata rurashcata ashtahuan yachasha 

nishpaca, israelcunata jatun mandajcuna imalla rurashcata quillcashca libropimi 

ricuna. 

15Jatun mandaj Asa, Judá llajtata ña ishqui chunga canchis huatata mandacujpimi, 

Zimrica Israel llajtata mandai callarirca. Paica canchis punllallatami Tirsa pueblopi 

mandarca. Israelcunaca filisteocunapaj llajtapi caj Gibetonpi causajcunahuan 

macanacungapaj rishpami, chaipi carpa huasicunata shayachishpa tiyacurcacuna. 

16Chaipi carpa huasicunata shayachishpa tiyacujcunaca: Zimrica jatun mandajta 

c'ariyashpa huañuchishcatami uyarcacuna. Chaimi chai punllallataj tucui Israel 

soldadocunaca macanacuna pamballapitaj soldadocunata mandaj Omrita israelcunata 

mandaj cachun churarcacuna. 

17Jatun mandaj Omrica Gibetonmanta tucui israelcunandij huichi rishpami, Tirsa 

pueblopi muyushpa shayarircacuna. 

18Zimrica chai pueblota ña japijta ricushpami, mandashpa tiyana huasiman yaicushpa 

chai huasitaca ninata japichishpa chai ucupi paipish huañurca. 

19Zimrica Mandaj Diospaj ñaupajpi millaita rurashpa juchallishcamanta, Jeroboam 

purishca ñancunapi purishcamanta, chashna pai juchallishpa israelcunata 

juchallichishcamantami chashna huañurca. 

20Zimri ashtahuan imalla rurashcata, jatun mandajta c'ariyashpa ima shina jatarishcata 

ashtahuan yachasha nishpaca, Israel llajtata jatun mandajcuna imallata rurashcata 

quillcashca libropimi ricuna. 

Israel llajtata Omri mandashcami 

21Israel llajtaca ishquipimi chaupirirca. Shuj chaupica Ginatpaj churi Tibnita catij 

tucushpami paita jatun mandaj cachun churashun nircacuna. Caishuj chaupica, Omrita 

catijmi tucurcacuna. 

22Omrita catijcunaca Ginatpaj churi Tibnita catijcunatami ashtahuan ashtahuan 

mishashpa catircacuna. Tibnica huañurcami. Omrica jatun mandajmi tucurca. 

23Jatun mandaj Asa Judá llajtata ña quimsa chunga shuj huatata mandacujpimi, 

Omrica israelcunata mandai callarirca. Sujta huatataca Tirsapimi mandarca. 

Tucuimantaca chunga ishqui huatatami mandarca. 

24Omrica, Semer shuti runamanmi, Samaria urcuta ishqui talento cullquipi randishpa, 

chai urcupica, shuj pueblota rurarca. Chai urcuta c'atuj runa Semer shuti 

cashcamantami, chai pueblotaca Samariata shutichirca. 

25Omrica, Mandaj Diospaj ñaupajpica, millaitami rurarca. Paipaj ñaupa jatun 

mandajcuna millaita rurashcatapish yalli millaitami rurarca. 

26Omrica Nabatpaj churi Jeroboam purishca ñancunapi purishpa, pai mana allita 

rurashca shinallataj mana allita rurashpa, Jeroboam israelcunata juchallichishca 

shinallataj israelcunata juchallichishpami, paicunapaj rurashcalla dioscunata 

adorashpa israelcunata Mandaj Taita Diostaca p'iñachirca. 

27Omri ashtahuan imalla rurashcata, tucui imallata rurashcata, c'ari c'ari cashcata, 

ashtahuan yachasha nishpaca, israelcunata jatun mandajcuna imalla rurashcata 

quillcashca libropimi ricuna. 

28Omri paipaj ñaupa yayacunahuan dormijpica Samariapimi pambarcacuna. Paipaj 

randica paipaj churi Acabmi mandarca. 

Israel llajtata Acab mandashcami 

29Jatun mandaj Asa, Judá llajtata ña quimsa chunga pusaj huatata mandacujpimi, 

Omripaj churi Acabca, Israel llajtata mandai callarirca. 

30Omripaj churi Acabca, israelcunataca ishqui chunga ishqui huatatami mandarca. Pai 

mandanaca Samariapimi carca. Omripaj churi Acabca, Mandaj Diospaj ñaupajpica, 

paipaj ñaupa jatun mandajcuna millaita rurashcatapish yalli millaitami rurarca. 

31Acabpaj yuyaipica Nabatpaj churi Jeroboam rurashca shinallataj millaita 

rurashcapish ima mana cashca shinami carca. Sidón llajtata jatun mandaj Et-baalpaj 

ushushi Jezabeltapish paipaj huarmi cachunmi japirca. Baal nishca diosta adorashpa 

paipajta rurajmi tucurca. 

32Samariapi Baalpaj huasita pai rurashcapipish Baalpaj shuj altartami rurarca. 

33Acabca Asera huarmi diostajllatapishmi rurarca. Chashna rurashpaca, israelcunata 

paipaj ñaupa jatun mandajcuna israelcunata Mandaj Taita Diosta p'iñachingapaj 

juchallishcatapish yallimi juchallirca. 

34Acab mandacui huatacunami, Bet-elpi causaj Hiel runaca, Jericó pueblota cutin 

shayachirca. Chai pueblota cutin shayachi callaricushpa punta rumita churacujpica, 

paipaj punta churi Abirampaj causaimi valirca. Chai pircapi pungucunata 

churacujpica, paipaj q'uipa churi Segubmi huañurca. Mandaj Dios Nunpaj churi 

Josuehuan huillachishcami pajtarca. 

1 REYES 17 

Israel llajtapi mana tamyanata Elías huillashcami 

1Galaadpi causajcunapuramanta tisbita Eliasca jatun mandaj Acabtaca: “Israelcunata 

Mandaj Taita Diosca causajmi. Ñucaca paipajtami rurani. Ñuca cutin tamyachun 

ningacama cai huatacunapica manataj tamyangachu, shullallapish manataj 

tiyangachu” nircami. 

2Mandaj Diosca, Eliastaca: 

3“Caimanta rishpa inti llujshin ladoman tigrarishpa, Jordán ch'imbapurapi caj Querit 

yacu huaicupi miticugri. 

4Chai yacuta ubyangui. Chaipi canman micunata carachunpish cuervo pajarocunatami 

mandarcani” nircami. 

5Eliasca, Mandaj Dios nishca shinallataj miticushpa rishpaca, Jordán ch'imbapurapi 

caj Querit yacu c'uchupimi causarca. 

6Elías chaipi cajpimi, cuervocunaca tutamantapish, chishipish tandata, aichata 

apamujcuna carca. Yacutaca chai yacu huaicumantami ubyaj carca. 

7Chai llajtata asha punllacunata ña manataj tamyajpimi, chai huaicu yacupish 

chaquirirca. 

Eliaspish, Sarepta llajtamanta viuda huarmipish 

8Mandaj Diosca Eliastaca: 

9“Jatari, Sidonpi caj Sarepta puebloman rishpa chaipi causagri. Chaipi causaj shuj 

viuda huarmitami canman micunata carachun ña mandarcani” nircami. 

10Shina nijpi Eliasca jatarishcahuanmi Sarepta puebloman rirca. Chai pueblo 

punguman ña chayashpaca, shuj viuda huarmi yantata tandacujta ricushpa, chai 

huarmita cayashpami paica: –Ñuca ubyangapaj shuj vasopi asha yacuta convidahuai– 

nirca. 

11Yacuta apanaman chai huarmi ña rigrijpimi, Eliasca: –Asha tandatapish 

apamupangui– nirca. 

12Chaimi chai huarmica: –Mandaj cambaj Diosca causajmi. Tanda cusashcataca mana 

charinichu. Shuj lutsai valilla cutallatami p'undupi charini. Aceitetapish ashallatami 

shuj mangapi charini. Chaicunahuan ñucapajpish, ñuca churipajpish tandata 

ruranaman yaicuringapajmi, cunanca cai ishquijlla yantata tandacuni. Chai tandata 

micushpaca huañushunllami– nircami. 

13Shina nijpi Eliasca: –Ama manchaichu. Can nishca shinallataj ruragrilla. Chai 

cutataca, ñucapajraj shuj uchilla tortillata rurashpa tullpapi cusashpa apamugri. Chai 

q'uipaca cambajpish, cambaj churipajpish ruranguillami. 

14Israelcunata Mandaj Taita Diosca: Cai pachapi pai tamyachingacama p'undupi tiyaj 

cutapish, mangapi tiyaj aceitepish mana ucuyangachu ninmi– nircami. 

15Viuda rishpaca Elías nishca shinallatajmi rurarca. Chaimi Eliaspish, viudapish, 

paipaj huasi familiapish achca punllacunata micurcacuna. 

16Mandaj Dios Eliasta huillachishca shinallataj chai p'undupi tiyaj cutapish, mangapi 

tiyaj aceitepish mana ucuyarcachu. 

17Tucui chaicuna q'uipami, chai huasiyuj huarmipaj churica ungushpa, yallitaj 

anchayashpa huañurca. 

18Chaimi chai huarmica Eliastaca: –Diospaj runa, ¿ñuca canta imata rurashca cajpitaj 

llaquichingui? Ñuca juchacunata ñucaman yuyachishpa, ñuca churita 

huañuchingapajllamari shamushcangui– nircami. 

19Shina nijpimi Eliasca: –Cambaj churita caiman apamui– nijpi, chai huarmica paipaj 

churita marcashpa Elías tiyacun jahua ucuman apashpa, Eliaspaj camapi churarca. 

20Chaipimi Eliasca Mandaj Diostaca: “Ñucata Mandaj Taita Dioslla, cai viuda 

huarmipaj huasipi ñuca pozashpa tiyacushca jahuachu paipaj churita huañuchishpa 

jatunta llaquichingui” nishpami caparishpa mañarca. 

21Shina nishpaca Eliasca huambrapaj jahuapi quimsa cutin siririshpami, Mandaj 

Diostaca: “Mandaj ñuca Taita Dioslla, cai huambrapaj almata paillamantaj tigrachi” 

nishpa caparishpa mañarca. 

22Elías mañashcata Mandaj Dios uyashpa chai huambraman almata tigrachijpimi 

paica causarirca. 

23Eliasca, pai tiyana jahua ucumanta chai huambrata marcashcahuan mama tiyacun 

ucuman uriyashpami: –¡Riqui, cambaj churica causajmari!– nishpa, paiman curca. 

24Chaimi chai huarmica Eliastaca: –Cunantajca cantaca, Diospaj runataj cashcata 

yachanimi. Cantaca Mandaj Diostajmi rimachicun– nircami. 

1 REYES 18 

Jatun mandaj Acabta ricunaman Elías tigrashcami 

1Ña achca punllacuna q'uipa quimsa huata tucujpimi, Mandaj Diosca Eliastaca: 

“Ñucaca cai llajtapica ñami tamyachigrini. Acabpajman rishpa paipi ricurigri” nirca. 

2Elías Acabpajpi ricurigri punllapica, Samariapica yallitaj yaricaimi tiyarca. 

3Acabca, paipaj mayordomo Abdiastami cayarca. Abdiasca, Mandaj Diosta tucui 

shunguhuan manchajmi carca. 

4Mandaj Diospaj profetacunata Jezabel huarmi huañuchicujpica, Abdiasca patsaj 

profetacunata japishpami pichca chungataca shuj jutcupi, caishuj pichca chungataca 

shujtaj jutcupi pacashpa, micunatapish cararca. Yacutapish curca. 

5Acabca Abdiasta cayashpaca: –Tucui cai llajtapi tiyaj yacu pugyu tiyancunapipish, 

yacu huaicucunapipish q'uihuacuna tiyanpishchari ricumugri. Caballocunata, 

mulacunata chaicunapi michishpa animalcuna illajlla ama saquiringapaj– nircami. 

6Maijan llajtacunallata mashcagrinata yuyarinacushpaca Acabca shuj ñanta, Abdiasca 

caishuj ñantami ch'icanyanacushpa rircacuna. 

7Ñanta ña ricushpami Abdiasca Eliashuan tupashpa paita rijsishpaca paipaj ñaupajpi 

pambaman tupajta cumurishpa: –¿Manachu canca ñuca amo Elías cangui?– nirca. 

8Shina nijpi Eliasca: –Ari, ñucatajmari cani. Cambaj amopajman rishpa Eliasca 

caipimi nishpa huillagri– nircami. 

9Chaimi Abdiasca: –¿Ima juchata rurashca cajpitaj, cambajta ruraj ñucataca Acab 

huañuchichun paipaj maquipi churasha ninguiyari? 

10Mandaj cambaj Taita Diosca causajmi. Tucui shujtaj llajtacunamanpish, tucui 

mandajcunapajmanpishmi ñuca amo Acabca canta mashcachun cacharca. Chai 

llajtacunata mashcashpa tigrajcunataca manatajchu ricurin nishpa allitaj tapujpimi 

manataj ricurinchu nishpa huillarcacuna. 

11Cunanca ¿ima nishpataj canca ñuca amomanca Eliasca caipimi nishpa huillagrichun 

ninguiyari? 

12Ashtahuanpish ñuca caimanta rishpa Acabman huillashpa tigranapajca, Mandaj 

Diospaj Espiritumi cantaca ñuca mana yachai tucuipaj mai shujtajman apanga. 

Chaipica canta mana japishpaca ñucatamari huañuchinga. Cambajta ruraj ñucaca, 

huambramantapachamari Mandaj Diosta tucui shunguhuan manchashpa causani. 

13Mandaj Diospaj profetacunata Jezabel huañuchicujpi, ñuca imallata rurashcataca 

can ñuca amomanca ¿manachari huillarcacunari? Mandaj Diospaj patsaj 

profetacunataca ñucamari pichca chungataca shuj jutcupi, caishuj pichca chungataca 

shujtaj jutcupi pacashpa, micunatapish cararcani, yacutapish curcani. 

14Cunanca ñucata huañuchichunmari ñuca amomanca Eliasca caipimi nishpa 

huillagrichun ningui– nircami. 

15Shina nijpi Eliasca: –Tucuita Mandaj Diosca causajmi. Paipaj ñaupajpimi cani: 

Cunantajca Acabpaj ñaupajpi ricurishami– nircami. 

16Chaimi Abdiasca Acabhuan tupanaman rishpa Elías chaipi cashcata huillajpi 

Acabca, Eliashuan tupanaman shamurca. 

17Acabca Eliasta ricushpaca: –¿Canca israelcunata muspachij Eliastajchu cangui?– 

nircami. 

18Shina nijpi Eliasca: –Mana ñucachu israelcunataca muspachircani. Ashtahuanpish 

canhuan, cambaj yayapaj huasi familiahuanmi Mandaj Dios mandashcacunata 

saquishpa, Baalcunata catishpa israelcunataca muspachircanguichij. 

19Cunanca tucui israelcunata Carmelo urcupi tandachichun cachai. Jezabel 

huarmipajpi micushpa causacuj Baalpaj 450 profetacunatapish, Asera diospaj 400 

profetacunatapish tandachichigri– nircami. 

Eliaspish Baalpaj profetacunapish 

20Shina nijpimi Acabca tucui israelcunatapish, Baalpaj profetacunatapish cayachishpa 

Carmelo urcupi tandachirca. 

21Chaipimi Eliasca, tucui chaipi cajcunapajman c'uchuyashpaca: –Callaripi 

ruracushcata saquishpamari ishquipajta rurajcuna tucushcanguichij. Chashna canataca 

¿maicamataj saquinguichij? Mandaj Dios Diostaj cajpica, paita catichigari. Mana 

cashpaca Baal diostaj cajpica, paita catichigari– nijpica, chaipi cajcunaca shuj 

shimillapish mana llujshircacunachu. 

22Eliasca cutinllatajmi tucui chaipi cajcunataca: –Mandaj Diospaj profetacunamantaca 

ñucallami saquirishcani. Ashtahuanpish Baalpaj profetacunaca, 450tami tiyan. 

23Cunanca ishqui huagracunata apamuichij. Chai ishquimantaca paicuna munashcata 

shujta japishpa, mirga mirgata p'itishpa, yanta jahuapi churachuncuna. Chashna 

churashpaca, ninataca ama japichichun. Ñucapish caishuj huagrata allichishpa yanta 

jahuapi churashpa ninataca mana japichishachu. 

24Cancunaca cancunapaj dioscunapaj shutipi mañanguichij. Ñucaca Mandaj Diospaj 

shutipimi mañasha. Mañashcata uyashpa ninata cachaj Diosmi Diostaj canga– nijpica 

tucuicunami: –Allitamari ningui– nircacuna. 

25Chaipimi Eliasca, Baalpaj profetacunataca: –Cancunaca achcacunami canguichij. 

Cancuna munashca huagrata shujta japishpa cancunaraj allichichij. Ninataca ama 

japichishpa cancunapaj dioscunapaj shutipi mañaichij– nircami. 

26Chaimi paicunaca Baalman cushca huagrata japishpa allichishpa altar jahuapi 

churashpa Baalpaj shutipi mañashpaca: “¡Baal ñucanchij mañashcata uyahuai!” 

nishpa, tutamantamanta chaupi punllacama mañarcacuna. Ashtahuanpish ima 

rimashca mana uyarircachu, pi imata mana cutichircachu. Paicuna rurashca altar 

muyundijtami caparishpa saltashpa puricurcallacuna. 

27Ña chaupi punlla tucujpimi, Eliasca chanzata rurashpa paicunataca: –Ashtahuan 

sinchita caparichij. Paica diostajmi. Imatamari yuyaricunga, mana cashpaca imatamari 

ruracunga, mana cashpaca mai ñantamari puricunga, mana cashpaca dormicungamari 

rijchachinamari– nirca. 

28Shina nijpi paicunaca ashtahuan sinchita caparishpami, paicuna ima shina ruraj 

cashca shinallataj cuchillocunahuan, uchilla lanzacunahuan chugririshpa yahuarsapa 

tucushpa yahuar shutucuj tucurcacuna. 

29Ña chaupi punlla q'uipapish, sacrificiota cuna horascamami paicunaca ashtahuan 

caparishpa catircacuna. Chashna caparicujpipish, pi mana uyarcachu. Pi imata mana 

cutichircachu. Ima rimashcapish mana uyarircachu. 

30Chaimi Eliasca tucui chaipi cajcunataca: –Ñucapajman c'uchuyamuichij– nijpi 

tucuicuna paipajman c'uchuyamujpi Eliasca Mandaj Diospaj altarta urmachishcata 

allichirca. 

31Eliasca chai altartaca, Jacobpaj churicuna chunga ishqui aillucuna cashca 

shinallatajmi, chunga ishqui rumicunata japishpa allichirca. Mandaj Diosmi 

Jacobtaca: “Cambaj shutica Israelmi canga” nishca carca. 

32Mandaj Diospajlla altarta chai rumicunahuan allichishpaca, chai altar muyundijpica 

uchilla larcatami rurarca. Chai larcaca, ishqui arroba granota apaipaj shinami carca. 

33Yantata chai altar jahuapi churashpaca huagrata mirga mirgata rurashpami chai 

yanta jahuapi churarca. 

34Eliasca: –Chuscu puñucunapi yacuta jundachichij. Chai yacutaca tucui 

rupachingapaj yanta jahuapi churashca aichapi tallichij– nishpami mandarca. Ña shuj 

cutin tallijpica: –Ishqui cutinhuan chashna ruraichij– nishpa mandajpimi, ishqui 

cutinhuan chashnallataj rurarcacuna. 

35Chashna tallijpica altar muyundijta yacu uriyashpami, chai larcapi jundarca. 

36Diosman animalta cushpa tucui rupachina horas tucujpica, profeta Eliasca altarman 

c'uchuyashpami: “Abrahampaj, Isaacpaj, Israelpaj Mandaj Taita Dioslla, Israel 

llajtapica canlla Dios cashcata cunantaj ricuchiyari. Ñuca cambajta ruraj cashcatapish, 

can mandajpi caita ruracushcatapish ricuchiyari. 

37Mandaj Dioslla, cai gentecunaca canca Mandaj Diostaj cashcata yachachun, can 

quiquin paicunapaj shunguta cambajman cutirichij cashcatapish yachachun ñuca 

mañashcata cutichiyari, cutichiyari” nircami. 

38Chaipi Mandaj Diospaj nina shamushpaca Diosman cushpa tucui rupachina aichata, 

yantata, rumicunata, chai mirga ñutu allpatapishmi tucui chingarijta rupachirca. Altar 

muyundij yacutapish tucui chaquijtami rupachirca. 

39Tucuicuna chaita ricushpaca pambaman tupajta cumurishpami: “¡Mandaj Diosmi 

Diostaj, Mandaj Diosmi Diostaj!” nircacuna. 

40Chaipimi Eliasca: –¡Baalpaj profetacunataca shujllapish ama miticushpa richun 

tucuicunata japichij!– nijpi paicunataca japircacuna. Ña japijpica Eliasca, Cisón shuti 

yacu huaicuman apashpami, chai profetacunataca cungata p'itirca. 

Tamyachichun Diosta Elías mañashcami 

41Chai q'uipami Eliasca Acabtaca: –Ñami achca tamya uyarimucun. Micugrilla 

ubyagrilla– nirca. 

42Shina nijpi Acabca micunaman ubyanaman huichiyarcallami. Eliasca Carmelo urcu 

puntaman huichiyashpami, pambaman tupajta cumurishpa cunguricuna jahuapi 

ñahuita churarca. 

43Chaipimi paipajta rurajtaca: –Huichiyashpa mama cuchata ricugri– nijpi chai runa 

huichiyashpa ricushpaca: –Ima mana ricurinchu– nijpi Eliasca: –Canchis cutincama 

cutin cutin ricumugri– nishpa mandarca. 

44Ña canchis cutin ricushpa tigrashpaca Eliaspajta rurajca: –Mama cucha chaupimanta 

maqui shungu valilla p'uyu huichiyamucujtami ricumuni– nijpimi Eliasca paipajta 

rurajtaca: –Acabpajman rishpa: Amaraj tamya shamushpa jarcajpi cambaj carrota 

caballoman aisachishpa, huasiman utca tigrai nigri– nirca. 

45Chaimi Acabca, paipaj carropi huichiyashcahuan, Jezreel puebloman tigrarca. 

Chaiman tigracujpimi, yana p'uyuta huaira apamujpica, punlla amsayashpa yallitaj 

tamyarca. 

46Mandaj Diospaj maquica Eliaspaj jahuapimi carca. Chaimi paica alli 

chumbillirishcahuan rishpaca Jezreel pueblomanca Acab manaraj chayajpi chayarca. 

1 REYES 19 

Horeb urcupi Elías miticugrishcami 

1Acabca paipaj huarmi Jezabelmanca, Elías imallata rurashcatapish, Baalpaj 

profetacunata espadahuan huañuchishcatapishmi tucuita parlarca. 

2Chaimi Jezabelca, Eliasta cashna nichun shuj huillajta cacharca: “Can chai 

profetacunata huañuchishca shinallataj cantapish ñuca mana caya cai horaspaj 

huañuchijpica, ñucataca ñuca dioscuna jatunta llaquichichun” ninmi nichunmi 

cacharca. 

3Chaita uyashpami Eliasca jatarishcahuan paipaj causaita quishpichingapaj Judapi caj 

Beersebapi miticunaman rirca. Chaiman chayashpaca paipajta rurajtaca chaipimi 

saquirca. 

4Paica ña shuj punllata shitashca pambata rishpami, enebro yura ucupi tiyarishpa ña 

huañunata munashpa: “Mandaj Dioslla, caicamallami causasha nini. Ñucaca ñuca 

ñaupa yayacunata yallica mana canichu. Ñuca causaita quichuhuailla” nirca. 

5Chaipimi enebro yura ucupi siririshpa dormicujpi shuj ángel paita cuyuchishpaca: 

“Jatari micui” nirca. 

6Shina nijpi pai ricunapajca paipaj sauna c'uchupica tullpapi cusashca shuj tandahuan, 

uchilla puñu yacuhuan tiyacushcatami ricurca. Chaita ricushpa tandata micushpa 

yacutapish ubyashpaca cutinmi dormirirca. 

7Mandaj Diospaj ángel cutinllataj tigrashpa cuyuchishpaca: “Purinaca achcarajmi 

illan. Jatari micui” nircami. 

8Shina nijpi jatarishpaca micurcami, yacutapish ubyarcami. Chai micunata 

micushpaca fuerzayuj tucushpami, chuscu chunga punllacunata, chuscu chunga 

tutacunata purishpa Diospajlla caj Horeb urcuman chayarca. 

9Chaiman chayashpaca, shuj jutcuman yaicushpami, chai tutaca chaipi pacarirca. 

Chaipimi Mandaj Diosca: “¿Imatataj caipica ruracungui, Elías?” nirca. 

10Shina nijpi Eliasca: “Tucuita Mandaj Taita Dios nishcata pajtachina yuyailla 

huañuricuj cashcamantami caipi tiyacupani. Israelcunaca pajtachingapaj ari nishcata 

mana cazushpamari, cambaj altarcunatapish tucui urmachircacuna. Profetacunatapish 

espadahuanmi huañuchircacuna. Ñucallamari saquirishcani. Cunancarin ñucatapish 

huañuchingapajmi mashcacuncuna” nircami. 

11Chaipimi Mandaj Diosca: “Canllaman llujshishpa, cai urcullapitaj ñuca ñaupajpi 

shayari” nirca. Mandaj Dios chashna nishpa pasajpica, yallitaj sinchi huaira 

shamushpami Mandaj Diospaj ñaupajpi chai urcutaca chaupirca. C'acayashcatapish 

t'unirca. Mandaj Diosca chai huairapica mana ricurircachu. Chai q'uipaca, allpa 

chujchuimi tiyarca. Mandaj Diosca allpa chujchuipipish mana ricurircachu. 

12Chai q'uipaca ninami ricurirca. Mandaj Diosca chai ninapipish mana ricurircachu. 

Chai q'uipaca, sumaj huairami allijlla huij huij nishpa uyarirca. 

13Chaita uyashpami Eliasca jahua churanahuan ñahuita ch'ungullirishpa, chai 

jutcumanta llujshishpa pungullapi shayarirca. Elías chaipi shayarijpimi: “¿Imatataj 

caipica ruracungui, Elías?” nishpa rimashca uyarirca. 

14Shina nijpi Eliasca: “Tucuita Mandaj Dios nishcata pajtachina yuyailla huañuricuj 

cashcamantami caipi cani. Israelcunaca pajtachingapaj ari nishcata mana 

cazushpamari, cambaj altarcunatapish tucui urmachircacuna. Profetacunatapish 

espadahuanmi huañuchircacuna. Ñucallamari saquirishcani. Cunancarin ñucatapish 

huañuchingapajmari mashcacuncuna” nircami. 

15Shina nijpi Mandaj Diosca: “Can maita shamushca ñanllatataj tigrashpa, shitashca 

pambapi caj Damasco puebloman ri. Chaiman chayashpaca Siria llajtata jatun mandaj 

cachun Hazaeltaca aceitehuan churangui. 

16Nimsi runapaj nieto Jehutaca, israelcunata jatun mandaj cachun aceitehuan 

churangui. Abel-mehola pueblomanta caj Safatpaj churi Eliseotaca, cambaj randi 

profeta cachun aceitehuan churangui. 

17Hazaelpaj espadamanta quishpirijtaca, Jehumi huañuchinga. Jehupaj espadamanta 

quishpirijtaca, Eliseomi huañuchinga. 

18Ñucaca Israelpica Baalta mana cungurij, mana muchaj, 7.000 runacunatami 

puchuchigrini” nircami. 

Profeta cachun Eliseota churashcami 

19Elías chaimanta tigrashpaca, Safatpaj churi Eliseo chunga ishqui yuntacunahuan 

yapucunmanmi chayarca. Caishujcunahuanca paita ñaupashpami yapucurcacuna, shuj 

yuntahuanca Eliseomi caticurca. Chaipimi Eliasca Eliseo paipaj ñaupajta pasacujpica 

paipaj jahua churanata Eliseopaj jahuapi churarca. 

20Chaimi Eliseoca, yuntata chaipi saquishcahuan Eliasta catishpa callpashpa 

shamushpaca: –Ñuca yaya mamata muchashpa caya minchacama nishpa, 

shamungacamalla shuyai. Chai q'uipaca canta catishallami– nirca. Shina nijpi Eliasca: 

–Shinashpaca rilla, imapaj cayashpa ñuca chashna rurashcataca ama cungaringuichu– 

nircami. 

21Shina nijpi Eliseo tigrashpaca, ishqui huagrata huañuchishpa, yapuna caspicunata 

yantashpami, aichata cusashpa tucuicunaman cararca. Chai q'uipaca Eliseoca, Eliasta 

catishpa rishpami, paipajta ruraj tucurca. 

1 REYES 20 

Siriocunata Acab mishashcami 

1Siria llajtata jatun mandaj Ben-adadca, paipaj tucui soldadocunatapish, paihuan alli 

apanacuj quimsa chunga ishqui jatun mandajcunatapish paicunapaj caballocunandij, 

carrocunandijmi tandachirca. Ña tandachishpaca, Samaria puebloman 

huichiyashpami, chai pueblo muyundijta shayarishpa macanacunalla tucurcacuna. 

2Ben-adadca, Israel llajtata jatun mandaj Acab maipi causacun puebloman huillashpa 

purijcunata cachashpaca: 

3“Ben-adadca: Cambaj cullquipish, cambaj curipish, cambaj huarmicunapish, cambaj 

ashtahuan alli churicunapish ñucapajmi” nichunmi cacharca. 

4Chaimi israelcunata jatun mandajca: “Can jatun mandaj ñuca amo nishca shinallataj 

ñucapish, ñuca tucui imalla charishcacunapish cambajmi” nirca. 

5Huillashpa purijcuna Ben-adadpajmanta, Acabpajman cutin tigrashpaca: “Ben-

adadca: Cambaj cullquita, cambaj curita, cambaj huarmicunata, cambaj churicunata, 

paiman cuchunmi cambajman cacharcani” ninmi nircacunami. 

6Caya cai horasllatajmi, ñucapajta rurajcunata cambajman cachasha. Paicunami 

cambaj huasipi imalla cajcunata, cambajta rurajcunapaj huasicunapi imalla cajcunata, 

quillcangacuna. Tucui can imalla charishca achca valijcunatapish japishpami 

apamungacuna ninmi nircacunapishmi. 

7Shina nijpi israelcunata jatun mandaj Acabca, chai llajtapi causaj tucui cunaj 

yuyajcunata cayachishpami: –Cai runaca ñuca huarmicunata, ñuca churicunata, ñuca 

cullquitapish, curitapish paiman cuchun nishpami paipaj runacunata cachashca carca. 

Chaita ari nishca jahuamari cunanca ashtahuan bullata mashcacun. Chaitaca ima shina 

canata alli yuyarishpa ricuichij– nircami. 

8Shina nijpimi cunaj yuyajcunapish, tucui chaipi cajcunapish: –Pai ima nishcataca 

ama uyaichu. Paiman cuchun nishcatapish ama cuichu– nircacuna. 

9Chaimi Acabca, Ben-adad cachashcacunataca: –Jatun mandaj ñuca amomanca: 

Cambajta ruraj ñucata ñaupaman mandashcataca rurashami. Ashtahuan shujtajtaca 

mana rurai tucunichu ninmi nigrichij– nircami. Chashna nijpi chai cachashcacuna 

rishpaca, pai nishca shinallatajmi huillagrircacuna. 

10Ben-adadca, cutinllatajmi Acabtaca: “Cai Samaria pueblota mana tucui 

chingachishpa ñuca soldadocuna lutsaj lutsaj ñutu allpata apanapajllapish saquijpica, 

ñucataca ñuca dioscuna jatunta llaquichichun ninmi nigrichij” nishpami cacharca. 

11Shina nijpimi israelcunata jatun mandajca: “Macanacuipaj allichirishca 

shayacushpallaca ama ña mishashca shina cushicuichu ninmi nigrichij” nishpa 

cacharca. 

12Chashna nijta uyashpami, Ben-adadca carpa huasicunapi caishuj jatun 

mandajcunahuan ubyashpa tiyacushpaca, paipajta rurajcunataca: –Allichirichij– nirca. 

Chaimi paicunaca Samariapi causajcunahuan macanacungapaj allichirircacuna. 

13Chashna allichiricujpimi israelcunata jatun mandaj Acabpajman shuj profeta 

shamushpaca: –Mandaj Diosca cashnami nin: Canta p'iñajcunaca achca cashcatami 

ricungui. Chashna cajpipish paicunamanca Mandaj Diosca Diostaj cashcata 

ricuchingapajmi, cunanca paicunataca cambaj maquipi churagrini ninmi– nishpami 

huillarca. 

14Chaimi Acabca: –¿Paicunataca picunahuantaj ñuca maquipi churagrin?– nijpi chai 

profetaca: –Mandaj Diosca: Cai llajtacunapi caj mandajcunapajta ruraj 

soldadocunahuanmi cambaj maquipi churasha ninmi– nijpimi Acabca: –

Macanacuitaca ¿maijantaj callarina?– nijpi chai profetaca: –Canmi callarina cangui– 

nirca. 

15Shina nijpi Acabca, llajtacunapi mandajcunapajta ruraj soldadocuna mashna 

cashcatami ricurca. Chaicunaca 232 soldadocunami cashca carca. Chai q'uipaca tucui 

israelcuna mashna cashcatami ricurca. Paicunaca 7.000mi cashca carca. 

16Ben-adadca paita ayudanaman shamushca quimsa chunga ishqui jatun 

mandajcunahuanmi carpa huasicunapi ubyashpa machashpa tiyacurcacuna. Acabca 

Ben-adadhuan macanacungapajca paipaj soldadocunandijmi chaupi punllata 

llujshirca. 

17Llajtacunata mandajcunapajta ruraj soldadocunami puntashpa llujshircacuna. Ben-

adad cachashca chapajcunaca: “Samariamantaca soldadocunami llujshimucuncuna” 

nishpami huillarcacuna. 

18Chaimi Ben-adadca: “Ñucahuan alli tucungapaj shamucujpipish, causajta japishpa 

apamunguichij. Macanacunaman shamucujpipish, causajta japishpa apamunguichij” 

nirca. 

19Llajtacunata mandajcunapajta ruraj soldadocuna ñaupashca llujshijpica, caishuj 

soldadocunapish paicunata catishcami llujshircacuna. 

20Israel soldadocunaca, paicunahuan macanacungapaj shamuj soldadocunataca 

tucuicunami shuj shuj huañuchircacuna. Siriocuna miticushpa callpajpipish 

israelcunaca catirashcami rircacuna. Siria llajtata jatun mandaj Ben-adadca, shuj 

caballopi tiyarishcami, caballocunapi tiyarij maijan soldadocunandij miticushpa rirca. 

21Shina cajpipish israelcunata jatun mandajca cati japishpami caballocunapi purij 

soldadocunatapish, carrocunapi purij soldadocunatapish huañuchishpa siriocunataca 

yallitaj jatunta llaquichirca. 

22Chai q'uipami israelcunata jatun mandajpajman profeta shamushpaca: –Riqui, Siria 

llajtata jatun mandajca, caimanta shuj huatapica cutinllatajmi canhuan 

macanacunaman shamunga. Chaimanta ima shina ruranata alli yuyarishpa alli 

allichirishpa sinchi tucui– nircami. 

23Siria llajtata jatun mandajpajta rurajcunaca: –Israelcunapaj dioscunaca 

urcucunapimari caj cashca. Chaimari ñucanchijtaca mishancuna. Paicunahuanca 

pambacunapi macanacushpaca ricunguichij ñucanchijmi mishashun– nircacunami. 

24Cunanca cashna rurai: Jatun mandajcunataca paicuna mandacushcamanta 

anchuchishpa paicunapaj randica soldadocunata mandajcunata jatun mandajcuna 

cachun churai. 

25Macanacuipi chingachishca achca soldadocuna valillatataj achca soldadocunata 

tandachi. Caballocunatapish, carrocunatapish chai valillataj tandachi. Chashna 

allichirishpa pambacunapi macanacushpaca ricungui israelcunataca ñucanchijmi 

mishashun– nircacunami. Chaita uyashpaca Ben-adadca paicuna yuyachishca shinami 

rurarca. 

26Shuj huata q'uipami, Ben-adadca pai mandacun Siria llajtapaj soldadocunaca 

mashna cashcata ricushpa, israelcunahuan macanacungapaj Afec pambaman 

shamurca. 

27Israelcunapish paicunapaj soldadocuna mashna cashcata ricushpami, paicuna imalla 

apana cashcata apashpa siriocunahuan macanacungapaj tupagrircacuna. Israelcunaca 

ishquipi chaupirishpami, carpa huasicunata shayachishpa siriocunapaj ch'imbapurapi 

ishqui canlla chivocuna valilla tiyarircacuna. Siriocunaca chai tucui pamba jundami 

carca. 

28Chaipimi israelcunata jatun mandajpajman Diospaj runa shamushpaca: –Mandaj 

Diosca cashnami nin: Siriocunaca ñucataca Mandaj Diosca, urcucunapi causaj 

Diosmi, mana pambacunapi causaj Dioschu nincunami. Chaimantami cai yallitaj 

achcacunataca cambaj maquipi churagrini. Chashna rurajpimi ñucataca Mandaj 

Diostaj cashcata yachangui ninmi– nircami. 

29Canchis punllacamami, caishujcunapish caishuj ladoman chaishujcunapish chaishuj 

ladoman carpa huasicunata shayachishpa ch'imbapura tiyacurcacuna. Ña canchis 

punlla tucujpi macanacushpaca israelcunaca siriocunataca chaquillahuan purij, 

100.000 runacunatami shuj punllallapi huañuchircacuna. 

30Chaipi mana huañuj maijancunaca Afec pueblopi miticugrijpimi, chai pueblo 

muyundij jatun pirca paicunapaj jahuapi urmashpa 27.000 siriocunata huañuchirca. 

Ben-adadpish chai pueblopi miticugrishpaca, shuj huasipi yaicushpami caishuj 

ucuman chaishuj ucuman miticushpa puricurca. 

31Chaipimi paipajta rurajcunaca: –Israel llajtata jatun mandajcunaca llaquij 

cashcatami uyanchij. Cunanca cañamazuta churarishpa, huascahuan cungapi 

huatarishpa israelcunata jatun mandajpajman jacuchij. Chashna rijpica rogarinmi 

nishpaca cambaj causaita quishpichingapishchari– nircacunami. 

32Shina nishpaca, cañamazuta churarishpa, huascahuan cungapi huatarishpa 

israelcunata jatun mandajpajman shamushpaca: –Cambajta ruraj Ben-adadca ñucata 

ama huañuchihuaichu nipanmi– nircacunami. Shina nijpica Acabca: –¿Paica 

causacunrajchu? Paica ñuca huauquimi– nircami. 

33Chashna nijpica, allitamari nicun yuyashpami paicunaca: –Ari, cambaj huauqui 

Ben-adadca causacunrajmi– nijpi Acabca: –Shinashpaca richij pushamugrichij– nirca. 

Ben-adad ña shamujpica, Acabca shuj carropimi huichiyachirca. 

34Chaipimi Ben-adadca Acabtaca: –Ñuca yaya cambaj yayata quichushca 

pueblocunataca canman tigrachishami. Samariapi ñuca yaya plazacunata rurashca 

shinallataj, canpish Damascopica plazacunata ruranguilla– nijpimi Acabca: –

Chashnataj ruranata pajtachingapaj ari ninacushpa Ben-adadtaca richun– saquircalla. 

35Chaipimi profeta canata yachacuj Diospaj runaca caishuj runataca Diosllataj 

rimachijpi: –Ñucata chugrichi– nijpi caishuj runaca mana chugrichisha nirca. 

36Chaimi profeta canata yachacujca: –Mandaj Dios mandashcata mana 

cazushcamanta, cantaca ñucamanta anchurishpa rijpimi shuj león huañuchinga– nirca. 

Paimanta anchurishpa rijpica shuj león tupashpami paitaca huañuchirca. 

37Chai q'uipaca, profeta canata yachacujca shujtaj runahuan tupashpami: –Ñucata 

chugrichihuai– nijpi, chai runaca huajtashpa chugrichirca. 

38Profeta canata yachacujca, ama rijsichun linsohuan ch'ungullirishpami jatun mandaj 

Acabta ñanpi shuyagrirca. 

39Jatun mandaj paipaj chaita ña pasagrijpica: –Can jatun mandajpajta ruraj ñucaca 

macanacuipimi carcani. Chaipimi ñucanchijpura shuj soldadoca, shujtaj soldadota 

prezu japimushpa ñucaman cushpaca: Cai soldadota cuidangui. Ima shinamanta 

miticushpa rijpica canmi paipaj randi huañungui, mana cashpaca shuj talento 

cullquitami cuna cangui nircami nishpami sinchita caparirca. 

40Shina cajpipish cambajta ruraj ñuca caita chaita ruracujpimari, chai soldadoca 

ñapish mana ricurinlla– nijpimi israelcunata jatun mandajca: –Canllataj mana alli 

cuidashcamantaca, can huillashca shinallataj llaqui tucunguillatajchari– nirca. 

41Ashtahuanpish ch'ungullirishca linsota anchuchijpimi israelcunata jatun mandajca, 

profetacunapuramanta shuj cashcata rijsirca. 

42Chaipimi profeta canata yachacujca Acabtaca: –Mandaj Diosca cashnami nin: Ñuca 

chingachina cashca runata cambaj maquimanta cacharishpa cachashcamantaca, canmi 

paipaj randi huañungui. Cambaj soldadocunami, paipaj soldadocunapaj randi 

huañungacuna ninmi– nircami. 

43Israelcunata jatun mandajca Samariapi caj paipaj huasimanmi llaquilla, p'iña rirca. 

1 REYES 21 

Acab Nabotpaj uva chagrata japishcami 

1Tucui chaicuna tucushca q'uipaca cashnami tucurca: Jezreel pueblopi causaj Nabotca 

Jezreel pueblollapitajmi Samariata jatun mandaj Acabpaj huasi c'uchullapi uva 

chagrata charirca. 

2Acabca Nabottaca: –Ñuca huasi c'uchullapi caj cambaj uva chagrayuj allpata 

ñucaman cui. Chaipi yacu granocuna tarpuna huertata rurangapaj. Chai allpamantaca 

ashtahuan alli uva chagrayuj allpatami cusha. Mana cashpaca canpi ashtahuan alli 

cana cajpica, chai allpamanta mashna cullquita nishcatami cusha– nircami. 

3Shina nijpimi Nabotca Acabtaca: –¡Ñuca yayapajta japishca allpata canman 

cunamantaca Mandaj Dios huaquichichun!– nirca. 

4Jezreelpi causaj Nabot runa ñuca yayacunapajta japishca allpataca mana cushachu 

nishcamantami Acabca llaquilla, p'iña paipaj huasiman shamushpa, camapi siririshpa 

ñahuita pataman churashpa mana micurca. 

5Paipaj huarmi Jezabel paipajman shamushpaca: –¿Ima nishpataj yallitaj llaquilla 

cangui? Mana micungui– nircami. 

6Chaimi Acabca: –Jezreelpi causaj Nabottamari, paipaj uva chagrayuj allpata 

ñucaman cui ñucaca cullquita cusha nircani. Mana cashpaca chai allpapaj randica uva 

chagrayuj ñuca allpata cusha nircanimi. Shina nijpi paica: Ñuca uva chagrayuj 

allpataca mana cushachu ninmari– nircami. 

7Paipaj huarmi Jezabelca: –¡Canca israelcunata jatun mandajtaj shina cangui! Jatari, 

micui, cushicui. ¡Jezreelpi caj Nabotpaj uva chagrayuj allpataca ñucami canman 

cusha!– nircami. 

8Chashna nishcahuan, Acabpaj shutipi quillcacunata rurashpami, jatun mandajpaj 

sortijashuan sellota churashpa, quillcacunataca, Nabot causacun Jezreel pueblota 

mandajcunamanpish, cunaj yuyajcunamanpish cuchun cacharca. 

9Chai quillcacunapica cashnami carca: “Ayunangapaj nishpa tucuicunata tandachichij. 

Nabottaca tucuicunapaj ñaupajpi churashpa, 

10Taita Diostapish jatun mandajtapish c'amircanguimi nichun ishqui millai runacunata 

paipaj ñaupajpi churanguichij. Chashna nijpica, paitaca pueblomanta canllaman 

llujshichishpa, rumicunahuan shitanguichij huañuchun” nircami. 

11Chai pueblopi causajcunaca, cunaj yuyajcunahuan, chai pueblopi causaj 

mandajcunahuan tucushpami, Jezabel huarmi ima shinalla quillcashpa cachashca 

shinallataj rurarcacuna. 

12Ayunangapaj nishpa tandachishpaca, Nabottaca tucuicunapaj ñaupajpimi 

churarcacuna. 

13Ishqui millai runacuna shamushpaca Nabotpaj ñaupajpimi tiyarircacuna. Chai millai 

runacunaca tucuicunapaj ñaupajpimi: “Nabotca Taita Diostapish, jatun mandajtapish 

c'amircami” nishpa juchachishpa huillajpi, Nabottaca pueblomanta canllaman 

llujshichishpa rumicunahuan shitajpi huañurca. 

14Chashna rurashpami Jezabel huarmimanca: “Nabotca rumicunahuan shitajpi ñami 

huañun” nishpa huillachun cacharcacuna. 

15Nabotca rumicunahuan shitajpi ñami huañun nijta Jezabel uyashpami Acabtaca: –

Jezreelpi caj Nabotpaj uva chagrayuj allpata cullquipi canman mana cusha nij 

Nabotca mana causacunchu huañushcamari. Cunanca jatari chai allpata japigrilla– 

nirca. 

16Acabca Nabot huañushcata uyashpami, Nabotpaj Jezreelpi caj uva chagrayuj allpata 

japingapaj jatarishcahuan utca rirca. 

17Chaimi tisbita Eliastaca Mandaj Diosca: 

18“Jatari Samariapi causashpa israelcunata jatun mandaj Acabhuan tupangapaj uriyai. 

Paica cunanca Nabotpaj uva chagrayuj allpapimi. Chaita japingapajmi paica 

Jezreelman uriyarca. 

19Paitaca cashna ningui: Mandaj Diosca cashnami nin: ¿Nabotta huañuchishpami 

paipaj allpataca can japircangui? Can chaita rurashcamantaca, paipaj yahuarta 

allcucuna lambishca cai pamballapitajmi cambaj yahuartapish allcucunallataj 

lambinga ninmi Mandaj Diosca ningui” nircami. 

20Acabca Eliastaca: –Ñucata p'iñaj runamari ñucata caipi japinaman shamushcangui– 

nijpimi Eliasca: –C'aturij shina Mandaj Diospaj ñaupajpi millaita ruracujpimari 

canhuan tupaj shamuni. 

21Mandaj Diosca cashnami nin: Cambaj jahuamanca jatun llaquitami apamuni. 

Acabpaj huahua huahuacunataca shuj c'arillatapish mana saquishpami, paipaj huasi 

familiacunataca tucuita chingachisha. Israelpica shujtajpajta rurashpa causajcuna 

cachun, mana rurashpa causajcuna cachunpish tucuitami chingachisha. 

22Ñucata mana cazushpa israelcunata millaita rurachishpa, ñucata 

p'iñachishcamantaca cambaj huasi ucu familiacunataca, Nabotpaj churi Jeroboampaj 

familiata, Ahiaspaj churi Baasapaj familiata shinallatajmi ruragrini ninmi. 

23Mandaj Diosca, Jezabel ima shina tucunatapish cashnami nin: Jezabeltaca Jezreel 

pueblo pirca muyundijpimi allcucuna micunga. 



733 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

24Acabpaj familiapura maijanpish pueblopi huañujcunataca, allcucunami micunga. 

Pueblomanta carupi huañujcunataca, ullahuangacunami micunga ninmi– nircami. 

25Acab shinatajca pi mana millaita rurarcachu. Paica paipaj huarmi Jezabel yuyaita 

cujpimi, c'aturij shina tucushpa Mandaj Diospaj ñaupajpi yallitaj millaita rurarca. 

26Acabpaj rurashcacunaca yallitaj millanayajmi carca. Paica amorreocuna ima 

shinalla ruraj cashca shina manapish dioscunata catishpami chashna tucurca. 

Amorreocunataca, chashna millaita rurajcuna cajpimi, Mandaj Diosca israelcunapaj 

ñaupajmanta anchuchishca carca. 

27Chashna nishcacunata Acab uyashpaca, pai churarishca churanataca lliquishpa 

cañamazuta churarishpa, ayunashpami, cañamazullapitaj dormishpa llaquilla purirca. 

28Chaimi Mandaj Diosca tisbita Eliastaca: 

29“¿Ñuca ñaupajpi Acab llaquirishpa cutirishca cajtaca ricunguichu? Chashna ñuca 

ñaupajpi cutirishcamanta pai causacujpirajca mana llaquichishachu. Paipaj churi 

mandacui punllapimi paipaj huasi familiataca llaquichisha” nircami. 

1 REYES 22 

Siriocuna Acabta mishanata Micaías huillashcami 
(2 Cr 18.1-34) 

1Siriocunahuan, israelcunahuanca quimsa huatatami mana macanacushpa 

causarcacuna. 

2Judá llajtata jatun mandaj Josafatca ña quimsa huatata mandacushpami, Israel llajtata 

jatun mandaj Acabta ricunaman rirca. 

3Chaipimi Israel llajtata jatun mandajca paipajta rurajcunataca: –Galaadpi caj Ramot 

pueblo ñucanchijpaj cashcataca, yachanguichijmi. Shina cajpipish Siria llajtata jatun 

mandajpaj maquimanta quichungapajca ñucanchijca imata mana rurashcanchijchu– 

nircami. 

4Chaipimi Josafattapish: –Galaadpi caj Ramotpi causajcunahuan macanacugringapaj, 

ñucahuan shamusha ninguichu– nijpi Josafatca Israel llajtata jatun mandajtaca: –

Ñucapish canpish shuj shinallami canchij. Ñuca soldadocunapish, ñuca 

caballocunapish cambaj cashca shinallatajmi– nirca. 

5Chai q'uipami Josafatca, israelcunata jatun mandajtaca: –Mandaj Dios imata nishcata 

tapuchunmi rogani– nirca. 

6Chaimi israelcunata jatun mandajca, 400 shina profetacunata tandachishpa: –

¿Galaadpi caj Ramotpi causajcunahuanca macanacugrishachu, mana cashpaca 

saquishallachu?– nijpi paicunaca: –Macanacugrilla, Mandaj Diosmi cambaj maquipi 

churanga– nircacuna. 

7Shina nijpipish Josafatca: –Cai llajtapica ¿manachu Mandaj Diospaj profeta shujtaj 

tiyan, paitapish tapushpa alli yachangapaj?– nircami. 

8Josafat chashna nijpimi, israelcunata jatun mandajca: –Imlapaj churi Micaías profeta 

tiyanrajmi, paitapish Mandaj Dios imata nishcata tapuchinchijmanchari. Paica shuj 

cutinllapish ima allita manamari huillanchu, ashtahuanpish llaquillatamari huillan. 

Chaimantami paitaca p'iñani– nijpi Josafatca: –Jatun mandaj ama chashna rimaichu– 

nirca. 

9Chaipimi israelcunata jatun mandajca paipajta ruraj shujta cayashpaca: –Imlapaj 

churi Micaiasta utca pushamugri– nirca. 

10Israelcunata jatun mandajpish, Judá llajtata jatun mandaj Josafatpish mandajcuna 

churana churanata churarishcami, Samariaman yaicuna pungu c'uchullapi caj plazapi 

jatun mandajcuna tiyarinapi tiyacurcacuna. Profetacunaca tucuicunami paicunapaj 

ñaupajpi huillacurcacuna. 

11Quenaanapaj churi Sedequiasca, fierro gachucunatami rurachishca carca. 

Chaimantaca: “Mandaj Diosca cashnami nin: Siriocunataca cai gachucunahuan 

sagmashpami tucuicunata huañuchingui ninmi” nishpami caparirca. 

12Profetacunapish tucuicunami chai shinallataj huillashpa jatun mandajtaca: 

“Galaadpi caj Ramotmanca huichiyailla. Mandaj Diosmari cambaj maquipi churashpa 

chai macanacuitaca mishachinga” nircacuna. 

13Micaiasta pushagrij huillaj runaca paitaca: –Caishuj profetacunaca tucuicunami 

jatun mandajtaca, mishanguimi nishpa cushichicuncuna. Canpish jatun mandajtaca, 

paicuna nishca shinallataj mishanguitajmi nishpa ashtahuan cushichingui– nircami. 

14Shina nijpimi Micaiasca: –Mandaj Diosca causajmi. Ñucaca Mandaj Dios imata 

huillachun nishcallatami huillasha– nirca. 

15Micaías jatun mandajpajman shamujpi jatun mandajca: –Micaías, Galaadpi caj 

Ramotpi causajcunahuan ¿macanacungapajca huichiyashunchu mana cashpaca 

saquishunllachu?– nijpimi Micaiasca: –Macanacungapaj huichiyailla 

mishanguichijmi. Mandaj Diosmi paicunataca can jatun mandajpaj maquipi 

churanga– nircami. 

16Chaimi jatun mandajca: –¿Mashna cutincamataj imatapish chashnataj cana cajllapi 

Mandaj Diospaj shutipica huillangui nicushallari?– nirca. 

17Shina nijpi Micaiasca: “Tucui israelcunatami michij illajlla ovejacuna shina 

urcucunapi caita chaita puricujta ricurcani. Chaimi Mandaj Diosca: Caicunaca mandaj 

illajllamari puricuncuna. Tucuicuna imata mana manchashpa paicunapaj 

huasicunaman tigrachunlla nirca” nircami. 

18Israelcunata jatun mandajca Josafattaca: –Chai runaca ñucapajca ima alli cana 

cashcataca mana huillangachu, ashtahuanpish llaqui cana cashcallatami huillanga 

nircanimi. ¿Manachu chashnallataj huillan?– nircami. 

19Chaimi Micaiasca: –Mandaj Dios imata nishcata uyayari. Mandaj Diostaca paipaj 

jatun tiyarinapi tiyacujtami ricurcani. Jahua pachapi paipajta rurajcunapish alli 

ladomanpish, lluqui ladomanpish paipaj c'uchupi cajtami ricurcani. 

20Mandaj Diosca paicunataca: Galaadpi caj Ramotman huichiyashpa Acab llaqui 

tucugrichunca ¿maijantaj chaipi macanacugrina yuyaita cushpa umanaman risha 

ninguichij? nijpi shujca shujta, caishujca shujtajtami ninacurca. 

21Mandaj Diospaj ñaupajman shuj espíritu shamushpami: Ñuca chai yuyaita cugrisha 

nijpi, Mandaj Diosca: ¿Ima shinataj umagringui? nirca. 

22Shina nijpi chai espirituca: Ñuca rishpaca, tucui profetacunatami llullachishpa 

huillachigrini nijpimi Mandaj Diosca: Can nishca shinallataj rurashpa umagrilla. 

Paitaca umai tucunguimi nirca. 

23Mandaj Diosmi cambaj tucui profetacunapaj shimiman llullachij espíritu richun 

saquirca. Mandaj Diosllatajmi can llaqui tucuchunpish nirca– nircami. 

24Chaimi Quenaanapaj churi Sedequiasca Micaiasta quijaduspi huajtashpaca: –Ñucapi 

caj Mandaj Diospaj Espirituca ¿maitataj cambajman rishpaca chashnaca 

huillachingari?– nirca. 

25Shina nijpimi Micaiasca: –Miticungapaj caishuj ucuman chaishuj ucuman huasi 

ucupi puricui punllami chashnataj cashcataca yachangui– nirca. 

26Chaimi israelcunata jatun mandajca: –Micaiasta japishpa pueblota mandaj 

Amonpajman, jatun mandajpaj churi Joaspajman apashpa, 

27cashna ninguichij: Cai runataca carcelpi churashpa macanacuita mishashpa ñuca 

tigramungacama, ashitajllata carashpa, yacutapish p'ichijllata cushpa huanachicuichij 

ninmi jatun mandajca nigrichij– nircami. 

28Shina nijpipish Micaiasca: “Macanacuita mishashpa alli can tigramushpaca, ñucaca 

Mandaj Dios manapish chashna huillachijpi chashna huillashcata yachangui” nircami. 

Chashna nishcahuanmi: “Tucuicunami cai nishcataca uyanguichij” nirca. 

29Israelcunata jatun mandajhuan, Judá llajtata jatun mandaj Josafathuanca Galaadpi 

caj Ramotmanmi huichiyarca. 

30Israelcunata jatun mandajca Josafattaca: –Ñucaca shujtaj churanata churarishpami 

macanacungapaj risha. Canca cambaj churanallatataj churarishca ringui– nishpaca 

israelcunata jatun mandajca, shujtaj churanata churarishpami macanacunaman rirca. 

31Siria llajtata jatun mandajca carrocunapi purij quimsa chunga ishqui paipaj 

soldadocunata mandajcunataca: “Israelcunahuanca soldadocunahuanpish, 

soldadocunata mandajcunahuanpish ama macanacunguichijchu. Ashtahuanpish 

paicunata jatun mandajllahuan macanacunguichij” nircami. 

32Siria llajtapaj carro soldadocunata mandajcuna Josafatta ricushpaca: “Caitajmari 

israelcunata jatun mandaj” ninacushpami paihuan macanacungapaj paipajman 

shamujpi, Judá llajtata jatun mandaj Josafatca caparirirca. 

33Siria llajtapaj carro soldadocunata mandajcunaca israelcunata jatun mandaj mana 

cashcata ricushpami, paitaca saquishpa rircallacuna. 

34Ashtahuanpish shuj soldadomi puntajlla caspita arcohuan yangalla shitajpi chai 

caspica israelcunata jatun mandaj churarishca fierro churana chaupita yaicushpa 

chugrichirca. Chaimi paipaj carrota apajtaca: –Chugrichishcamari cani. Carrota 

muyuchishpa cai macanacuimanta ñucata llujshichi– nirca. 

35Chai punllaca chai macanacuica ashtahuanmi sinchiyarca. Jatun mandajca paipaj 

carro jahuapimi siriocunapaj ñaupajpi carca. Ña chishiyaitaca huañurcallami. 

Chugrimantaca yahuarca carro cajonpi cuchayajtami llujshirca. 

36Inti ña huashicugrijpimi, carpa huasimanta shuj caparishpaca: “¡Tucuicuna quiquin 

pueblocunaman, quiquin llajtacunaman tigrashunchij!” nirca. 

37Jatun mandaj huañujpica, Samaria puebloman apamushpami Samariapi 

pambarcacuna. 

38Chai carrotaca Samariapi caj tanque yacupimi maillarcacuna. Acabpaj yahuartaca 

allcucunami lambirca. Chai tanque yacupica huainayashcahuan causaj huarmicunami 

armaj carca. Mandaj Dios ima shina huillachishca shinallatajmi tucurca. 

39Acab ashtahuan imallata rurashcata, tucui imallata rurashcata, pai mandana huasita 

marfilhuan rurashcata, maijanlla pueblocunata rurashcata ashtahuan yachasha 

nishpaca, israelcunata jatun mandajcuna imallata rurashcata quillcashca libropimi 

ricuna. 

40Acab huañushpa paipaj ñaupa yayacunahuan dormijpica, Acabpaj randica paipaj 

churi Ocoziasmi mandarca. 

Judá llajtata Josafat mandashcami 
(2 Cr 20.31-37) 

41Israelcunata Acab chuscu huatata ña mandacujpimi Asapaj churi Josafatca, Judá 

llajtata mandai callarirca. 

42Mandai callaringapajca Josafatca quimsa chunga pichca huatayujmi carca. 

Jerusalenpica ishqui chunga pichca huatatami mandarca. Paipaj mamaca, Silhi shuti 

runapaj ushushi Azuba shutimi carca. 

43Josafatca Mandaj Diospaj ñaupajpica imata mana pandashpami, paipaj yaya Asa 

purishca shinallataj mana maiman anchurishpa chai ñancunallapi purirca. Chashna 

ruraj cashpapish lomacunapi tiyaj altarcunapi israelcuna sacrificiota ruracushcamanta, 

inciensota rupachicushcamantaraj mana anchuchi tucurcachu. 

44Josafathuan israelcunata jatun mandajhuanca, mana p'iñanacushpa causanatami ari 

ninacurcacuna. 

45Josafat ashtahuan imalla rurashcata, pai c'ari c'ari cashcata, jatun macanacuicunata 

rurashcata ashtahuan yachasha nishpaca, Judá llajtata jatun mandajcuna imallata 

rurashcata quillcashca libropimi ricuna. 

46Josafatca paipaj yaya Asa mandacui punllacunapi saquirishca c'aripurallataj 

siririjcunataca p'ichajtami anchuchirca. 

47Chai huatacunaca Edom llajtapica jatun mandajca mana tiyarcachu. Jatun mandajpaj 

randi churashca mandajllami tiyarca. 

48Josafatca Tarsisman purij jatun barcocunatami rurarca. Chai barcocunapimi Ofir 

llajtamanta curita apanaman rina carca. Ashtahuanpish barcocuna Ezión-geberpi 

p'aquirijpimi mana rircacuna. 

49Chaimi Acabpaj churi Ocoziasca Josafattaca: “Ñucapajta rurajcunahuan, cambajta 

rurajcunahuan jatun barcocunapi cachashun” nircami. Ashtahuanpish Josafatca mana 

chaita rurasha nircachu. 

50Josafat huañushpa paipaj ñaupa yayacunahuan dormijpica, paipaj ñaupa yaya 

Davidpaj pueblopimi pambarcacuna. Paipaj randica paipaj churi Jorammi mandarca. 

Israel llajtata Ocozías mandashcami 

51Judá llajtata ña chunga canchis huatata jatun mandaj Josafat mandacui huatami, 

Acabpaj churi Ocoziasca, israelcunata mandai callarirca. Paica ishqui huatatami, 

Samariapi mandarca. 

52Ocoziasca, Mandaj Diospaj ñaupajpica mana allitami rurarca. Paipaj yaya purishca 

ñanllapitaj purishpa, paipaj mamapaj ñanllatataj catishpa, Nabatpaj churi Jeroboam 

purishca ñanllapitaj purishpami, israelcunataca juchallichirca. 

53Paica paipaj yaya shinallataj Baalpajta rurashpa chaita adorashpami israelcunapaj 

Mandaj Diostaca yallitaj p'iñachirca. 

2 REYES 

2 REYES 1 

Ocozías huañushcami 

1Jatun mandaj Acab huañushca q'uipami, moabitacunaca c'ari c'ari tucushpa 

israelcunahuan macanacungapaj jatarircacuna. 

2Ocoziasca Samariapi caj paipaj huasi shuj ventanamanta urmashpa ungushca 

cashpami: “¿Cai ungüimantaca alliyashachu, manachu alliyasha imashi? nishpa 

Ecronpi causajcunapaj Baal-zebub diosta tapugrichij” nishpa huillashpa purijcunata 

cacharca. 

3Chaimi Mandaj Diospaj angelca tisbita Eliastaca: “Jatari, Samaria pueblota jatun 

mandaj cachashca huillashpa purijcunahuan tupanaman huichiyashpa paicunataca: 

¿Israelpica Dios mana tiyajpichu, Ecronpi causajcunapaj Baal-zebub diosta 

tapunaman ricunguichij? 

4Chai diosta tapunaman cachashcamanta cunanca Mandaj Diosca: Camapi ungushca 

siricunmantaca mana jataringuichu huañunguitajmi. Chashnatajmi canga ninmi 

ningui” nircami. Chashna nijpica Elías rishpaca, chashnallatajmi huillarca. 

5Jatun mandajca pai cachashca huillashpa purijcuna ña tigrajpica: –¿Ima nishpataj 

utca tigramunguichij?– nircami. 

6Chaimi paicunaca: –Shuj runahuan tupajpimari paica: Cancunata cachaj jatun 

mandajpajman tigrashpa cashna nigrichij: Mandaj Diosca cashnami nin: ¿Israel 

llajtapica Dios mana tiyajpichu, Ecronpi causajcunapaj Baal-zebub diosta tapuchun 

cacharcangui? Chai diosta tapunaman cachashcamanta cunanca can siricun 

camamantaca mana jataringuichu, huañunguitajmi ninmi ninguichij nircami– 

nishpami huillarcacuna. 

7Chaimi jatun mandajca: –Cancunahuan tupashpa chashna nij runaca ¿ima layataj 

carca?– nirca. 

8Shina nijpi paicunaca: –Chai runaca millmayuj churanata churashca, carahuan 

chumbillirishcami carca– nijpimi, jatun mandajca: –Tisbita Eliasmari cashca canga– 

nirca. 

9Chashna nishcahuanmi pichca chunga soldadocunata mandaj shuj soldadotaca, pai 

mandacun soldadocunandij Eliaspajman cacharca. Paicuna Eliaspajman 

huichiyanapajca, Eliasca shuj urcu jahuapimi tiyacurca. Chaipimi soldadocunata 

mandajca: –Diospaj runa, jatun mandajca cantaca uriyamuchun ninmi– nirca. 

10Shina nijpi Eliasca pichca chunga soldadocunata mandajtaca: –Diospaj runataj ñuca 

cajpica, jahua pachamanta nina shamushpa cantapish, cambaj pichca chunga 

soldadocunatapish tucui rupachichun– nijpica jahua pachamanta nina shamushpami 

soldadocunata mandajtapish, paipaj pichca chunga soldadocunatapish tucui 

rupachirca. 

11Chashna tucujpipish jatun mandajca cutinllatajmi pichca chunga soldadocunata 

mandaj shujtaj soldadota pichca chunga soldadocunandij cacharca. Paipish Eliastaca: 

–Diospaj runa, jatun mandajca utca uriyamuchun ninmi– nircami. 

12Shina nijpi Eliasca: –Diospaj runataj ñuca cajpica, jahua pachamanta nina 

shamushpa candij cambaj pichca chunga soldadocunandij tucui rupachichun– nijpica, 

jahua pachamanta nina shamushpami, chai mandaj soldadotapish, paipaj pichca 

chunga soldadocunandij tucui rupachirca. 

13Chai ishquipaj q'uipapish, jatun mandajca pichca chunga soldadocunata mandaj 

shujtaj soldadotami, pai mandacun pichca chunga soldadocunandij Eliaspajman 

cacharca. Ishquipaj q'uipa cachashca soldado Eliaspajman huichiyashpaca: Eliaspaj 

ñaupajpi cungurishpami: –Diospaj runa, cambajta ruraj ñucapish, cambajta ruraj cai 

pichca chunga soldadocunapish cambaj ñaupajpi imapajllapish alli ricurijpica ama 

huañuchipaichu. 

14Ñucapaj ñaupa shamuj pichca chunga soldadocunata mandaj ishqui soldadocunataca 

jahua pachamanta nina shamushpami paicunapaj soldadocunandij tucui rupachishca. 

Cunanca ñuca causaita llaquishpa ama chingachihuaichu– nircami. 

15Shina nijpi Mandaj Diospaj angelca Eliastaca: –Ama manchashpa paihuan uriyailla– 

nijpimi Eliasca, jatarishcahuan chai soldadohuan jatun mandajpajman uriyarca. 

16Chaipica Eliasca: –Mandaj Diosca cashnami nin: ¿Canca Israelpica Dios illajpi 

shinamari, Ecronpi causajcunapaj Baal-zebub diosta tapuchun huillashpa purijcunata 

cacharcangui? Chashna cashcamantaca can siricun camamantaca, cunanca ña mana 

jataringuichu, huañunguitajmi ninmi– nircami. 

17Ocoziasca, Mandaj Dios huillachijpi Elías huillashca shinallatajmi huañurca. 

Ocoziasca, churicunata mana charishcamantami paipaj randica paipaj huauqui Joram 

mandarca. Judá llajtata Josafatpaj churi Joram ña ishqui huatata mandacujpimi 

chashna tucurca. 

18Ocozías ashtahuan imalla rurashcata, ashtahuan yachasha nishpaca Israel llajtata 

jatun mandajcuna imallata rurashcata quillcashca libropimi ricuna. 

2 REYES 2 

Eliasta jahua pachaman causajta apashcami 

1Eliasca, Mandaj Dios paita shuj acapanapi jahua pachaman apasha nijpimi, Eliasca 

Eliseohuan Gilgalmanta shamucurca. 

2Chaipimi Eliasca Eliseotaca: –Ñucataca Mandaj Diosca Bet-elmanmi cacharca. 

Cunanca canca caillapi saquiri– nijpi Eliseoca Eliastaca: –Mandaj Diosca causajmi. 

Canpish causajmi cangui. Canmantaca manataj saquirishachu– nijpica, Bet-elmanmi 

ishquindijllataj uriyarcacuna. 

3Chaipica profeta canata yachacuj Bet-elpi cajcuna Eliseota tupanaman llujshishpaca: 

–¿Canta yachachij Eliastaca, Mandaj Dios quichushpa cunan apana cashcataca 

yachanguichu?– nijpi Eliseoca: –Ari yachanimi. Chaitaca upalla caichijlla– nirca. 

4Eliasca cutinmi Eliseotaca: –Ñucataca Mandaj Diosca Jericomanmi cacharca. 

Cunanca canca caillapi saquiri– nijpi Eliseoca: –Mandaj Diosca causajmi. Canpish 

causacunguimi. Canmantaca manataj saquirishachu– nijpica Jericomanmi 

ishquindijllataj rircacuna. 

5Profeta canata yachacuj Jericopi cajcunapish Eliseopajman c'uchuyashpaca: –¿Canta 

yachachij Eliastaca, Mandaj Dios cunan quichushpa apana cashcataca 

yachanguichu?– nijpi Eliseoca: –Ari, chaitaca yachanillatajmi upalla caichijlla– 

nircami. 

6Chaipipish Eliasca cutinmi: –Ñucataca Mandaj Diosca Jordanmanmi cacharca. 

Cunantajca canca caillapi saquiripai– nijpi Eliseoca: –Mandaj Diosca causajmi. 

Canpish causacunguimi. Canmantaca manataj saquirishachu– nishpaca 

Jordanmanpish ishquindijllatajmi rircacuna. 

7Paicunaca Jordán yacu uripimi shayarircacuna. Chaipi cajpimi profeta canata 

yachacuj pichca chunga runacuna shamushpa, paicunapaj ch'imbanij carullapi 

shayarircacuna. 

8Chaipica Eliasca, paipaj jahua churanata japishpa doblashpa yacuta huajtajpimi, 

uriman huichiman yacu chaupirijpi chaquishca pambata ishquindij ch'imbarcacuna. 

9Ña ch'imbashpaca Eliasca Eliseotaca: –Cambaj c'uchumanta ñucata manaraj apajpi 

¿cambajca imatataj rurachun? ningui. Chaita mañai– nijpimi Eliseoca: –Canpi tiyaj 

espiritumantaca, canpi tiyajmanta yallihuan saquihuai– nirca. 

10Shina nijpi Eliasca: –Mana rurai tucuipajtamari mañangui. Shina cajpipish, cambaj 

c'uchumanta ñucata anchuchigrijpi ricushpaca, chaita chasquinguimi. Ashtahuanpish 

mana ricushpaca, mana chasquinguichu– nircami. 

11Paicuna chashna parlanacuihuan ricujpimi, nina lunyacuj caballocuna nina lunyacuj 

carrota aisashca shamushpa, ishqui ricujta ch'icanyachirca. Chaimi Eliasca shuj 

acapanapi jahua pachaman huichiyarca. 

12Chaita ricushpami Eliseoca: “¡Ñuca yayalla, ñuca yayalla! ¡Canca israelcunapaj 

macanacuna carro shina, paicunapaj caballocunapi tiyarij soldadocuna shinamari 

carcangui!” nishpa caparirca. Chai q'uipaca, Eliastaca cutinca ña mana ricurcachu. 

Eliseoca, pai churarishca churanataca lliquishpa, ishquitami rurarca. 

Eliseotaca Eliaspaj randi huillaj cachun churashcami 

13Chai q'uipaca, Eliasmanta urmashpa saquirishca churanata japishpami, Jordán 

yacullamantaj tigrashpa chai yacu uripi shayarirca. 



741 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

14Chaipimi, Eliasmanta urmashca churanata japishpa yacupi huajtashpaca: “Eliaspaj 

Taita Dios, Mandaj Dios ¿maipitaj canguiyari?” nishpa chai churanahuan yacuta cutin 

huajtajpi, chai yacuca ura ladoman janaj ladoman chaupirijpi, Eliseoca ch'imbarca. 

15Profeta canata yachacuj Jericomanta cajcuna, Jordán ch'imba ladoman shayacujcuna 

chaita ricushpaca: “Eliaspi tiyacushca espirituca, cunanca Eliseopimari tiyacun” 

ninacushpa paita tupanaman shamushpaca, paipaj ñaupajpimi cungurircacuna. 

16Chaipimi paicunaca: –Mandaj Diospaj Espíritu, canta yachachijta aparishpa ñataj 

mai urcupi, mai pugru pambapi shitagrishca canman. Cambajta rurajcunapurapica 

pichca chunga c'ari c'ari runacunami tiyanchij. Paicunata mashcanaman cachai– nijpi 

Eliseoca: –Pita ama cachaichijchu– nirca. 

17Chashna nijpipish “cachailla” nishpa nicujllapimi “shinashpaca cachaichigari” 

nirca. Chaimi paicuna pichca chunga runacunata cachajpi, paicuna rishpaca quimsa 

punllacama mashcashpapish, Eliastaca mana japircacuna. 

18Paicuna Jericoman Eliseopajman ña tigramujpica, Eliseoca: –¿Manachu ñucaca ama 

mashcagrichijchu nircani?– nircami. 

Jayaj yacuta Eliseo allichishcami 

19Chaipimi Jericopi causajcunaca Eliseotaca: –Riqui, quiquin ñuca amo ricushca 

shinaca cai pueblo tiyacun pambaca sumajmari. Ashtahuanpish yacucunaca mana 

allichu, allpapish ima granota mana p'ucunchu– nircacuna. 

20Chaimi Eliseoca: –Shuj mushuj mangata apamuichij. Chaipica cachita churaichij– 

nijpi paicunaca apamurcacuna. 

21Eliseoca, chaita japishpaca pugyucunaman rishpa, chai yacucunapi cachita 

shitashpaca: –Mandaj Diosca cashnami nin: Ñucami cai yacucunataca chuyayachini. 

Cunanca ña mana huañuchingachu, ña mana unguchingachu ninmi– nircami. 

22Chai yacucunaca Eliseo nishca shinallataj cunancamami chuya. 

23Chai q'uipaca Eliseoca Bet-elmanmi rirca. Pai ñanta huichiyacujpimi, chai 

pueblomanta huambracuna llujshishpaca: “¡Lluchu umamari huichiyacun, lluchu 

umamari huichiyacun!” nishpa, chanzata rurarcacuna. 

24Eliseo paicunata tigralla ricushpaca, Mandaj Diospaj shutipi llaqui tucushca canman 

nijpimi, sachamanta ishqui osocuna llujshishpa, chuscu chunga ishqui huambracunata 

cashtushpa mirga mirgata rurarca. 

25Eliseoca Bet-elmantaca, Carmelo urcumanmi rirca. Chaimantaca Samariamanmi 

tigrarca. 

2 REYES 3 

Israel llajtata Joram mandashcami 

1Judá llajtata Josafat ña chunga pusaj huatata mandacujpimi, Acabpaj churi Joramca 

israelcunata mandai callarirca. Paica chunga ishqui huatatami, Samariapi mandarca. 

2Paica paipaj yaya mama shina millaita mana rurashpapish, Mandaj Diospaj 

ñaupajpica millaita rurarcami. Shina cashpapish Baal diosman rijchajcunata paipaj 

yaya rurachishcataca anchuchircami. 

3Chashna rurashpapish Nabatpaj churi Jeroboam juchallishca shinallataj 

juchallishpami israelcunataca juchallichirca. Chashna juchata ruranamantaca mana 

anchurircachu. 

Moabitacunata mishanata Eliseo huillashcami 

4Moab llajtata jatun mandaj Mesa runaca animalcunayujmi carca. Paimi Israel llajtata 

jatun mandajmanca huatanta, 100.000 malta ovejacunata, 100.000 carnerocunata 

millmandijta pagaj carca. 

5Acab huañujpica, Moab llajtata jatun mandajca, israelcunata jatun mandajta 

c'ariyanata yuyarishpami jatarirca. 

6Chaimi israelcunata jatun mandaj Joramca, Samariamanta rishpaca, tucui israelcuna 

mashna cashcata ricurca. 

7Chashna rurashpaca Judá llajtata jatun mandaj Josafatpajmanmi: “Moab llajtata jatun 

mandajmi ñucahuan macanacungapaj jataricun. Paihuan macanacungapaj ¿ñucahuan 

risha ninguichu?” ninaman cacharca. Chaimi Judá llajtata jatun mandajca: “Ari 

rishallami. Ñucapish canpish shuj shinallami canchij. Ñuca soldadocunapish cambaj 

cashca shinallatajmi, ñuca caballocunapish cambaj cashca shinallatajmi. 

8¿Maijan ñantataj rishun?” nijpimi Joramca: “Edom llajtapi caj shitashca pamba 

ñantami rishun” nirca. 

9Chashna yuyarinacushpaca, israelcunata jatun mandajca Judá llajtata jatun 

mandajhuan, Edom llajtata jatun mandajhuan tucushpami Moab llajtata jatun 

mandajhuan macanacunaman llujshirca. Shitashca pamba ñanta muyushpa, ña canchis 

punllata purijpimi paicunata catishpa ricuj soldadocunapajpish, animalcunapajpish 

yacu tucurirca. 

10Chaipimi israelcunata jatun mandajca: –¡Jalachij! Ñucanchij quimsandij jatun 

mandajcunataca, Mandaj Diosca Moab llajtata jatun mandajpaj maquipi 

churangapajmari, pushamushca yuyachin– nirca. 

11Chaimi Josafatca: –Ñucanchij ima tucunata Mandaj Diosta, profetaman 

tapuchingapaj ¿manachu caicunapi Mandaj Diospaj maijan profeta causan?– nijpimi 

israelcunata jatun mandajpajta rurajcunapuramanta shujca: –Safatpaj churi Eliseomari 

caipi causan. Paica Eliaspajta rurajmari carca– nirca. 

12Shina nijpi Josafatca: –Paica Mandaj Diosta tapushpa pai ima nishcata 

huillangamari– nishpami israelcunata jatun mandajpish, Josafatpish, Edom llajtata 

jatun mandajpish Eliseopajman uriyarcacuna. 

13Eliseoca, israelcunata jatun mandajtaca: –Ñucaca canhuanca ¿imatataj chariniyari? 

Cambaj yaya cambaj mama tapuj cashca profetacunata tapugrilla– nijpimi 

israelcunata jatun mandajca: –Mandaj Diosmari ñucanchij cai quimsa jatun 

mandajcunataca, moabitacunapaj maquipi churangapaj tandachishca– nircami. 

14Shina nijpi, Eliseoca: –Tucuita Mandaj Diosca causajmi. Ñucaca paipaj ñaupajpimi 

cani. Judá llajtata jatun mandaj Josafatndij mana caipi cashca cajpica, can imata 

nijpipish mana rimaimanchu. Cambaj ñahuillatapish mana ricuimanchu carcani. 

15Shina cashpapish cunanca tocanata yachajta pushamuichij– nircami. Chai tocaj runa 

ña tocai callarijpimi, Mandaj Diospaj maquica Eliseopaj jahuaman shamujpi, 

16Eliseoca: –Mandaj Diosca cashnami nin: Cai pugru pambapi achca jutcucunata 

ruraichij. 

17Mandaj Diosca cashnami nin: Huairatapish mana ricunguichijchu. Tamyatapish 

mana ricunguichijchu. Shina cajpipish cai pugru pambapi yacu jundajpimi 

cancunapish, cancunapaj caballocunapish, cancunapaj animalcunapish ubyanguichij. 

18Mandaj Diosca pai rurai tucushcataca ashallatami rurashpa ricuchigrin. 

Moabitacunatapish cancunapaj maquipi churangami. 

19Chaimi cancunaca muyundijta pircacunayuj pueblocunata, tucui sumaj huasicunata 

urmachinguichij. Sumaj yuracunatapish urmachinguichijmi. Yacu pugyucunatapish 

chingachinguichijmi. Alli granota p'ucuj allpacunatapish rumicunahuan 

tapachinguichijmi ninmi– nircami. 

20Cayandij tutamanta sacrificiota cuna horaspi Edomman rina ñan ladomanta yacu 

shamushpaca profeta nishca shinallatajmi tucui pambata jundarca. 

21Moab llajtapi causajcunaca, jatun mandajcuna paicunahuan macanacungapaj 

huichiyamucujta uyashpami, macanacuiman ri tucuipaj cajcunataca tucuicunata 

tandachishpa Edom llajtahuan, paicunapaj llajtahuan tupanacunpi shayarircacuna. 

22Moabitacuna cayandij tutamanta jatarishpaca paicunapaj ch'imbapurapi caj yacuca 

inti lamyachishcamanta yahuar shina pucajlla cajtami ricurcacuna. 

23Chaita ricushpami paicunaca: “Jalachij, chaica espadacunahuan 

huañunacushcamanta yahuarmari, jatun mandajcunapura p'iñanacushpamari, 

paicunapurallataj macanacushpa huañuchinacushca yuyachin. ¡Moab runacuna, 

jacuchij paicuna imalla charishcacunata japishunchij!” ninacushpami rircacuna. 

24Moabitacuna israelcunapaj carpa huasicunaman chayajpica, israelcuna jatarishpaca 

paicunataca llaquinayajtami macashpa callpachircacuna. Paicuna miticushpa rijpipish 

israelcunaca catishpa huañuchishpami, 

25pueblocunatapish tucuita chingachirca. Tarpuna allpacunapipish rumicunata 

jundachircacuna. Yacu pugyucunatapish tucuimi tapachirca. Granota p'ucuj tucui 

yuracunatapish urmachircacunami. Kir-hareset pueblollatami mana urmachircacuna. 

Shina cajpipish huaracahuan macanacujcuna chai pueblo muyundijta shayarishpami 

tucui chingachircacuna. 

26Moab llajtata jatun mandajca, israelcuna paipaj soldadocunata mishajta ricushpami, 

espadahuan macanacuj paipaj 700 soldadocunata pushashpa, Edomta jatun 

mandajhuan macanacungapaj huichiyasha yuyashpapish mana huichiyai tucurca. 

27Chai jatun mandajca, paipaj randi jatun mandaj tucuna punta churita japishpa, chai 

pirca jahuapi paipaj diosman sacrificiota cushpami tucui rupachirca. Chashna yallitaj 

p'iñarishcata ricushpami israelcunaca paicunapaj llajtaman tigrarcallacuna. 

2 REYES 4 

Eliseoca viudapaj aceiteta mirachishcami 

1Profeta canata yachacujcunapaj shuj huarmimi: –Cambajta ruraj ñuca cusaca ñami 

huañurca. Cambajta ruraj paica Mandaj Diosta manchajmi carca. Chaitaca canllataj 

yachanguimi. Ashtahuanpish cullquita ñucanchijman mañachij runamari paipajta ruraj 

cachun ñuca ishqui churicunata apasha nicun– nishpami Eliseota caparirca. 

2Chaimi Eliseoca: –¿Cambajca ñucaca imatataj rurai tucuni? Cambaj huasipica 

¿imallatataj charingui?– nijpi chai huarmica: –Cambajta rurajca ñuca huasipica imata 

mana charinichu, shuj uchilla puñu aceitellatami charini– nirca. 

3Shina nijpimi Eliseoca: –Ri, cambaj c'uchullapi causajcunapaj chushaj puñucunata 

mashna tiyashcata mañagri. 

4Chaicunata apamushpaca cambaj churicunandij cambaj huasi ucupi huichcarishpa, 

can charicushca aceitetaca chai puñucunapi churai. Ña jundajpica puñutaca shujman 

ch'icanchishpa churashpa catingui– nircami. 

5Shina nijpi chai huarmi rishpaca paipaj churicunandijmi huasi ucupi yaicushpa 

huichcarirca. Chai puñucunataca paipaj churicuna pasachishpa catijpimi paica pai 

charicushca aceiteta churashpa catirca. 

6Tucui puñucunapi ña jundajpica, chai huarmica paipaj shuj churitami: –Ashtahuan 

puñucunata apamui– nijpi paipaj churica: –Ña mana ashtahuan puñucuna tiyanchu– 

nirca. Aceitepish pai charicushca puñumantaca ña mana ashtahuan llujshircachu. 

7Chai q'uipaca chaitaca Diospaj runaman huillajpimi paica: –Cunanca chai aceiteta 

c'atushpa, cullquita canman mañachijman pagagri. Puchushca cullquihuanca canpish, 

cambaj churicunapish micushpa churashpa causanguichij– nirca. 

Eliseopish sunamita huarmipish 

8Shuj punlla Eliseo Sunem pueblota pasacujpica, tucuicuna rijsishca alli nishca shuj 

huarmimi Eliseotaca micushpa ripai nicushpalla, paipaj huasiman yaicuchirca. Eliseo 

chai pueblota pasacushpaca chai huarmipaj huasipi micushpami purij carca. 

9Chai huarmica, paipaj cusataca: –Ñucanchij huasiman yaicushpataj pasaj runataca 

ima jucha illaj Diospaj runa cashcatami ricuni. 

10Chaimanta cunanca pai ima punlla cai ñucanchijpajta shamushpapish, caipi 

saquirishpa samarichunca, huasi jahuapi shuj uchilla ucuta rurashun. Chai ucupica 

shuj camahuan, shuj mezahuan, shuj tiyarinahuan, shuj lamparahuan churashun– 

nirca. 

11Shuj punlla Eliseo chaita shamushpaca chai jahua ucupi saquirishpa chaipimi 

dormirca. 

12Chaipi cashpami Eliseoca paipajta ruraj Giezi runataca huasiyuj huarmita 

cayanaman cachajpi chai huarmi paipajman shamujpi, 

13Eliseoca Giezi runataca: –Cai huarmitaca: Canca ñucanchijpajca allitami 

rurashcangui. Can chashna rurashcamanta ñucanchijpish cambaj imata rurachun 

nishpapish mañailla. ¿Cambajca imatataj rurachun ningui? Can munajpica jatun 

mandajhuan, mana cashpaca soldadocunata mandajhuan canmanta rimashunllami ni– 

nirca. Eliseopaj runa chashnallataj nijpimi chai huarmica: –Ñucaca ñuca llajta 

gentecunahuanca allimi causani– nirca. 

14Shina nijpi Giezi runaca chai huarmi nishca shinallataj Eliseoman huillajpimi 

Eliseoca: –Cunanca paipajca ¿imatataj rurashun?– nijpi Giezi runaca: –Paica 

huahuacunatamari mana charin. Cusapish ñamari yuyaj– nirca. 

15Chaimi Eliseoca: –Chai huarmita cayai– nijpi paipaj runa cayajpi chai huarmica 

Eliseo tiyacun huasi pungupi shayarijpi, 

16Eliseoca: –Shamuj huata cunan shina punllacunapica shuj c'ari huahuata 

marcashcami cangui– nijpi chai huarmica: –Taita Diospaj runa, ñuca amito, cambajta 

ruraj ñucataca ama chanzata rurahuaichu– nirca. 

17Chai huarmica chichushpa caishuj huatapajca Eliseo nishca punllacuna 

shinallapitajmi shuj c'ari huahuata huacharca. 

18Chai huahua huiñarishpa shuj punlla paipaj yaya cozichacujcunahuan cajpi chaiman 

rishpa, 

19chaipi cashpami paipaj yayataca: –¡Aij, ñuca umalla, ñuca umalla!– nijpi, yayaca 

paipajta ruraj shuj runataca: –Mamapajman apai– nirca. 

20Shina nijpi chai runaca marcashcahuan mamapajman apamujpimi, huahuaca chaupi 

punllacama mamapaj changapi tiyacushpa huañurca. 

21Chai huarmica Diospaj runa pozana ucuman huichiyashpa chai huahuata camapi 

sirichishpami punguta huichcashpa llujshirca. 

22Chai q'uipaca paipaj cusata cayashpami paitaca: –Diospaj runapajman rishpa utca 

tigramungapaj, ñucanchijpajta rurajta shuj burrohuan ñucahuan cachahuai– nirca. 

23Chaimi paipaj cusaca: –Llullu lunapish, samana punllapish mana canchu. Paita 

ricunamanca ¿imapajtaj risha ningui?– nijpi paica: –Ama sustarichu– nirca. 

24Burrota parejachishpami, paipajta ruraj runataca: –Ñaupashpa jaculla. Ñuca ñami 

chayanchij ningacama– nirca. 

25Chashna rishpaca Diospaj runa maipi can Carmelo urcumanmi rirca. Chai huarmi 

caruta shamujta ricushpami, Eliseoca paipajta ruraj Giezi runataca: –Riqui, chaitaca 

Sunem pueblopi causaj huarmimari shamucun. 

26Callpashpa tupagri. Paihuan tupashpaca: ¿Allillachu cangui? ¿Cambaj cusapish, 

cambaj churipish allillachu? ningui– nijpi chai runa tupashpa tapujpica chai huarmica: 

–Allillami canchij– nirca. 

27Diospaj runa maipi can urcuman chayashpaca, chai runapaj chaquicunapimi 

ugllarirca. Giezi runa chai huarmita anchuchingapaj c'uchuyajpimi Diospaj runaca: –

Saquilla, paica yallitaj llaquillamari shamushca. Pai imamanta chashna llaquilla 

cashcataca, Mandaj Diosca mana huillahuashcachu– nirca. 

28Chaimi chai huarmica: –Ñuca amito, cantaca manamari churiyuj canata 

mañarcanichu. ¿Manachu ñucaca ama chashna nishpa chanzata rurahuaichu nircani?– 

nirca. 

29Shina nijpi Eliseoca, Giezi runataca: –Chumbillirishpa, ñuca taunata japishpa chai 

huarmipaj huasiman ri. Ñanpi pi tupajpipish ama allillachu cangui ningui. Pi canta 

allillachu cangui nijpipish, upalla ringui. Ña chayashpaca huambrapaj ñahui jahuapi 

ñuca taunata churangui– nirca. 

30Shina nijpi huambrapaj mamaca: –Mandaj Diosca causajmi. Canpish 

causacunguimi. Cantaca manataj saquishpa rishachu– nircami. 

31Chaimi Eliseoca jatarishpa chai huarmindij q'uipata rirca. Giezi runaca paicunapaj 

ñaupa rishpami, chai huambrapaj ñahui jahuapi Eliseopaj taunata churarca. 

Huambraca mana rimarcachu, samaillapish mana llujshircachu. Chaimi chai runaca 

Eliseohuan tupangapaj shamushpaca: –Huambraca mana rijcharinchu– nirca. 

32Chai huasiman Eliseo shamushpaca paipaj camapi huañushca huambra 

siricunmanmi chayarca. 

33Eliseoca chai ucuman yaicushpa punguta huichcarishpaca, chai huambramantami 

Mandaj Diosta mañarca. 

34Chaipica Eliseoca paipaj shimitaca huambrapaj shimipi, ñahuicunatapish 

huambrapaj ñahuicunapi, maquicunatapish huambrapaj maquicunapi churashpami 

paipaj jahuapi siririrca. Chaimi huambrapaj aichaca cunujyai callarirca. 

35Eliseoca jatarishpami, caiman chaiman chai ucupi puricurca. Cutinllataj camaman 

huichiyashpa, huambrapaj jahuapi chashnallataj siririjpimi, chai huambraca canchis 

cutin jachij nishpa ñahuita pascarca. 

36Chaimi Eliseoca Giezi runata cayashpaca: –Cai huasiyuj huarmita cayai– nijpi, 

Giezi cayajpi chai huarmi shamujpica Eliseoca: –Jaica cambaj churi– nirca. 

37Chai huarmica chai ucuman yaicushcahuan Eliseopaj chaquiman urmashpaca 

pambaman tupajtami cumurirca. Chai q'uipaca paipaj churita pushashpa 

llujshircallami. 



747 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

Jayaj micunata Eliseo allichishcami 

38Eliseoca jatun yaricai tiyai punllacunami, Gilgalman tigrarca. Profeta canata 

yachacujcunapish paihuanmi carca. Chaipimi paipajta rurajtaca Eliseoca: “Jatun 

mangapi sumaj micunata profeta canata yachacujcunapaj yanui” nirca. 

39Profeta canata yachacujcunamanta shujmi yuyucunata pallanaman rishpaca, sacha 

calabazo yurata ricushpa, paipaj jahua churana junda calabazacunata japirca. Chaita 

apashpa tigrashpaca picashpami, micunata yanucun mangapi churarca. Chai ima 

cashcataca mana yacharcachu. 

40Chai runacuna micuchun carajpi paicuna probashpaca: –¡Diospaj runa, cai manga 

micuica huañuchigrinmi!– nishpami caparishpa mana micurcacuna. 

41Shina nijpimi Eliseoca: –Cutata apamuichij– nishpa cutata mangapi churashpaca: –

Cai mangapica ima mana allica ña mana tiyanchu. Paicunaman carailla– nirca. 

42Chaimanca Baal-salisamanta shuj runa shamushpami punta rurashca tandacunataca, 

cebada ishqui chunga tandata, punta p'ucushca llullu trigo caspacunata Diospaj 

runaman curca. Chaimi Eliseoca paipajta rurajtaca: –Caicunata gentecunaman carai– 

nirca. 

43Shina nijpi paipajta rurajca: –Caillataca, maitataj patsaj runacunamanca carashari– 

nijpimi Eliseoca: –Gentecuna micuchun carailla. Mandaj Diosca cashnami nin: Huijsa 

pajtajtami micungacuna, puchungapishmi ninmi– nirca. 

44Chaimi paipajta rurajca tucuicunaman cararca. Mandaj Dios nishca shinallatajmi 

tucuicuna huijsa pajtajta micurcacuna, puchurcapishmi. 

2 REYES 5 

Eliseopish Naamanpish 

1Naamanca, Siria llajtata jatun mandajpaj soldadocunata mandajmi carca. Siria 

llajtataca Mandaj Diosca Naamanmantami quishpichirca. Chaimi Siria llajtata jatun 

mandaj c'uyashca alli nishca carca. Naamanca yallitaj c'ari c'ari runami carca. 

Chashna cashpapish lepra ungüihuanmi carca. 

2Siriocunaca macanacunacunahuan allichirishpa shuhuangapaj llujshishpami, 

paicunaca Israelpuramanta shuj uchillaraj huarmi huambrata shuhuashpa apashcacuna 

carca. Chai huambraca Naamanpaj huarmipajta rurajmi tucurca. 

3Chai huambrami Naamanpaj huarmitaca: –Samariapi caj profetata, ñuca amo 

rogajpica lepra ungüimanta paica alliyachinmanmi– nirca. 

4Chaimi Naamanca paipaj amopajman yaicushpaca: –Israel llajtamanta shuj huarmi 

huambrami cashna chashna nishca– nishpami pai imalla nishcata parlarca. 

5Shina nijpi Siria llajtata jatun mandajca: –Shinashpaca, chaiman rilla. Ñucatajmi 

Israel llajtata jatun mandajpaj shuj quillcata cachasha– nijpimi Naamanca chunga 

talento cullquita, 6.000 mirga curita, chunga mudai churanacunata, 

6Israel llajtata jatun mandajpaj cashna nishpa cachashca quillcatapish apashpa rirca. 

Chaipica: “Ñucapajta ruraj Naamantaca lepra ungüimanta alliyachichunmi 

cambajman cachapani. Chaita rurachun mingashpami, cai quillcata cachani” nishcami 

carca. 

7Israel llajtata jatun mandaj chai quillcata rezashpaca, p'iñarishpa paipaj churanata 

lliquirishpami: –Ñucaca Dios shina causaita cui tucuj, causaita quichui tucuj cajpi 

shinamari, cai runataca lepra ungüimanta alliyachichun ñucapajman cachashca. 

¡Chashna rurashpaca ñucahuan p'iñanacungapaj mashcacushcatami ricuchin. Chaitaca 

cancunallataj ricunguichijmi!– nirca. 

8Diospaj runa Eliseo Israel llajtata jatun mandaj paipaj churanata lliquirishcata 

uyashpaca: “¿Ima nishpataj cambaj churanata lliquirircangui? Chai runataca 

ñucapajman shamui ni. Caiman shamushpami paica Israel llajtapica, profeta 

tiyashcata yachanga” nichunmi jatun mandajpajman cacharca. 

9Jatun mandaj chaita huillajpica Naamanca, paipaj caballocuna aisashca carrondij 

rishpami, Eliseopaj huasi pungupi shayarirca. 

10Chaimi Eliseoca Naamanman cashna nichun cacharca: “Jordán yacuman rishpa 

canchis cutin armagri. Chashna armashpaca cambaj aicha alli tucujpi lepramantaca 

chuya tucunguillami” nichunmi paipaj huillajta cacharca. 

11Shina nijpi Naaman p'iñarishpaca: –Ñucaca paitaj llujshishpa ñuca ñaupajpi 

shayarishpa Mandaj paipaj Diosta mañashpa maillapi lepra ungüi canpi paipaj 

maquita churashpami alliyachinga yuyarcanimari. 

12Damascopi caj Abana, Farfar jatun yacucunaca ¿manachari cai Israel llajtapi caj 

tucui yacucunata yalli alli? Chai yacucunapi armashpaca ¿manachu chuya saquiriman 

carcani?– nishpami p'iñarishpa tigrashpa rirca. 

13Ashtahuanpish paipajta rurajcuna paipajman c'uchuyashpaca: –Ñucanchij yayito, 

profeta ima sinchita rurachun mandashca cajpipish ruranguimanmi carca. Cunancarin 

cambaj ungüi anchurichunca armai nishcallataca ¿maitataj mana ruranguiyari?– 

nircacunami. 

14Chaimi Naamanca Jordanman uriyashpa Diospaj runa nishca shinallataj chai yacupi 

canchis cutin pambarirca. Paipaj aichaca uchilla huahuapaj aicha shina tucushpami 

chuya saquirirca. 

15Chai q'uipaca paipish, paihuan tucui cajcunapish Diospaj runapajman tigrashpa 

paipaj ñaupajpi shayarishpami: –Shujtaj llajtacunapica maipi mana Diostajca 

tiyashcachu. Israel llajtallapi Diostajca tiyashcatami cunantajca yachani. Cunanca 

cambajta ruraj canman cungapaj apamushcacunata chasquipai– nircami. 

16Shina nijpi Eliseoca: –Mandaj Diosca causajmi. Ñucaca paipaj ñaupajpimi cani. 

Manataj japishachu– nijpimi Naamanca imallatapish japihuaillari nirca. Shina 

nijpipish Eliseoca mana japircachu. 

17Chaimi Naamanca: –Shinashpaca cai llajtamanta allpata ishqui mulapi apachishpa 

aparingapaj cambajta rurajman cuhuai. Cambajta ruraj ñucaca cunanmantapacha 

shujtaj dioscunamanca mana ashtahuan sacrificiota cushpa tucui rupachishachu. 

Mandaj Diosllamanmi cusha. 

18Mandaj Diosca cambajta ruraj ñucataca caillata perdonachun: Jatun mandaj ñuca 

amo Rimón diospaj huasiman yaicushpa paita adorangapaj rijpimi paihuan rina 

tucunlla. Chaipi yaicushpami pai Rimón diosta adorangapajca ñuca rigra jahuapi 

taunaringa. Chaimari Rimón diospaj huasipi ñucapish cungurina tucunga. Chashna 

rurashcata Mandaj Diosca paipajta ruraj ñucata perdonashca cachun– nircami. 

19Shina nijpimi Eliseoca: –Ama manchashpa rilla– nijpi Naamanca chaimanta 

rishpaca ña caruta rirca. 

20Chaimi Diospaj runapajta ruraj Giezi runaca paipaj shungupi cashna yuyarirca: 

“Ñuca amoca, Siria llajtamanta Naamán runa paiman cungapaj apamushcataca mana 

japishpamari cachan. Mandaj Diosca causajmi. Ñucaca Naamanta cati japijta rishpa 

pai cusha nicushcacunata imallatapish mañamugrisha” nishpami, 

21Giezica Naamanta catishpa rirca. Naamanca paita catishpa callpacujta ricushpami, 

paita chasquingapaj carromanta uriyashpaca: –¿Tucui allillachu?– nirca. 

22Shina nijpi Giezi runaca: –Tucuimi alli. Ñuca amomari cashna nin: Profeta canata 

yachacuj huambraraj, ishqui runacunami Efraín urcumanta shamushpa cunanlla 

chayamuncuna. Paicunaman cungapaj shuj talento cullquita, ishqui mushuj churanata 

cushpa saquihuai nichunmi cachan– nircami. 

23Chaimi Naamanca: –Shinashpaca ishqui talento cullquita apai– nishpa Naamanca 

ishqui talento cullquita, ishqui mushuj churanacunandij ishqui muchilacunapi 

churashpa caicunatami apana cangui nishpa curca. Giezi runahuan richunca paipajta 

ruraj ishqui runacunahuanmi cacharca. 

24Ña chayashpaca pacallapimi Giezica, chai ishqui runacunapaj maquimanta japishpa, 

huasi ucupi huaquichirca. Chai q'uipaca paicunataca tigrachishpa cacharcallami. 

25Chaimantaca Giezica paipaj amo Eliseopaj ñaupajman yaicujpimi Eliseoca: –Giezi, 

¿maimantataj shamungui?– nijpi paica: –Cambajta ruraj ñucaca maiman mana 

rircanichu– nirca. 

26Shina nijpi Eliseoca: –Soldadocunata mandaj carromanta uriyashpa canhuan 

tupanaman tigracujpica, ñuca shunguca chaipimi carca. ¿Cunan punllaca cullquita, 

churanata, olivo chagracunata, uva chagracunata, ovejacunata, huagracunata, 

shujtajpajta ruraj c'aricunata, huarmicunata japinami yuyanguichu? 

27Chaimanta cunanca Naamanpaj lepra ungüica cambaj aichamanmi pasanga. Cambaj 

huahua huahuacunapishmi, tucui causaipi chai ungüihuan causangacuna– nircami. 

Shina nijpi Giezica tucui paipaj aicha rasu shina yurajlla lepra ungüillami Eliseopaj 

ñaupajmanta llujshirca. 

2 REYES 6 

Eliseoca hachata huambuchishcami 

1Profeta canata yachacujcunaca Eliseotaca: –Riqui, canhuan ñucanchij causacun cai 

huasica uchijllamari. 

2Chaimanta cunanca Jordanman rishpa jatun caspicunata shuj shuj apamushpa 

huasichishpa chaipi causashunchij– nijpimi Eliseoca: –Shinashpaca richigari– nirca. 

3Shina nijpimi paicunapuramanta shujca Eliseotaca: –Cambajta ruraj ñucanchijhuan 

jacupai– nijpi: –Shinashpaca ñucapish cancunahuan risha– nirca. 

4Eliseoca paicunahuan rishpaca Jordanman chayashpa yuracunatami p'itircacuna. 

5Yurata p'iticujpi shuj runapaj hacha yacupi huashicujpimi: –¡Aij, ñuca amito! ¡Chai 

hachaca mañashcallamari carca!– nishpa caparirca. 

6Chaimi Diospaj runaca: –¿Maipitaj huashicurca?– nijpi, chai runaca maipi 

huashicushcata ricuchijpi, Eliseoca caspita p'itishpa hacha huashicushcapi caspita 

shitashpa fierro hachata huambuchishpaca, 

7ña japi nijpi, chai runaca maquita chutashpa hachata japirca. 

Sirio soldadocunata Eliseo Samariaman apashcami 

8Siria llajta jatun mandajca, israelcunahuan macanacuita charishpami, paipajta 

rurajcunahuan maillapi carpa huasicunata shayachinata yuyarirca. 

9Chaimi Diospaj runaca, Israel llajtata jatun mandajmanca: “Riqui, Sirio 

soldadocunami chaimanca rin, chaitaca ama pasanguichijchu” nishpa huillachun 

cacharca. 

10Israel llajtata jatun mandajca, Diospaj runa huillashca ladomanmi ricujcunata 

cacharca. Siriocunamanta cuidaringapajmi tauca cutin cachacujlla carca. 

11Chaimi Siria llajtata jatun mandajca, paipaj shungupi caita chaita yuyashpa paipajta 

rurajcunata cayashpaca: –¿Maijan ñucanchijpuramantachu Israel llajtata jatun 

mandajpura tucushpa huashalla huillacun? ¿Manachu chaita huillai tucunguichij?– 

nirca. 

12Shina nijpi paipajta rurajcunamanta shujca: –Jatun mandaj ñuca amito, chaica mana 

chashnachu. Ashtahuanpish profeta Eliseomari Israelpi. Paimari Israel llajtata jatun 

mandajmanca can imallata nishcacunataca cambaj dormina ucupi pacallapi 

rimashcacunacama tucuita huillacun– nircami. 

13Chaimi jatun mandajca: –Chai runata japimuchun soldadocunata cachangapaj pai 

maipi cashcata yachamugrichij– nijpi paicunamanta shujca: “Paica Dotán 

pueblopimari” nishpa huillajpi, 

14jatun mandajca caballopi tiyarijcunatapish, carrocunatapish, achca 

soldadocunatapish chai puebloman cachajpi paicunaca tuta shamushpa chai pueblo 

muyundijpi shayarircacuna. 

15Diospaj runapajta ruraj cayandij tutamanta jatarishpa llujshishpaca, chai pueblo 

muyundijpica soldadocunapish, caballopi tiyarishca soldadocunapish, carrocunapish 

muyundijta shayacujta ricushpami, Eliseotaca: –Aij, ñuca amito cunanca ¿imataj 

rurashunri?– nirca. 

16Shina nijpimi Eliseoca: –Ama manchaichu, ñucanchijhuan cajcunamari 

paicunahuan cajcunata yalli– nirca. 

17Eliseoca: –Mandaj Dioslla, paipish ricuchun paipaj ñahuicunata pascapai– nishpami 

mañarca. Eliseopajta ruraj runapaj ñahuita Mandaj Dios pascajpica, Eliseo maipi can 

urcupica caballopi tiyarishca soldadocunapish, nina lunyacuj carrocunapish paipaj 

muyundijta chai loma junda cajtami ricurca. 

18Siriocuna paipajman uriyamujpica, Eliseoca Mandaj Diostaca: “Cai runacunataca 

ñahui mana ricujta rurapai” nishpami mañarca. Mandaj Diosca Eliseo mañashca 

shinallatajmi, ñahui mana ricujta rurarca. 

19Chashna cajpimi Eliseoca paicunataca: –Cai ñanca mana cancuna ricushcaman rina 

ñanchu. Cai pueblopish mana cancuna chayagrisha nicushca pueblochu. Ñucata 

catichij, ñucami cancuna mashcacushca runapajman pushasha– nishpami, Samaria 

puebloman pusharca. 

20Samariaman chayashpaca Eliseoca: “Mandaj Dioslla, cai gentecuna ricuchun 

paicunapaj ñahuicunata pascahuai” nishpa mañajpi, Mandaj Dios paicunapaj ñahuita 

pascajpica, Samaria pueblo chaupipi cashcatami ricurcacuna. 

21Israel llajtata jatun mandajca siriocunata ricushpami Eliseotaca: –Ñuca yayito 

¿paicunataca huañuchishachu?– nirca. 

22Shina nijpi Eliseoca: –Ama huañuchichu ¿cambaj espadahuan, cambaj arcohuan 

macanacuipi prezu japimushcataca huañuchinguimanllachu? Paicunata 

mandajcunapajman tigrachun micunatapish carashpa, yacutapish ubyachishpa 

cachailla– nircami. 

23Chaimi israelcunata jatun mandajca jatun micuita allichishpa paicunaman carashpa, 

ña micujpi, ubyajpica tigrachishpa cacharcalla. Paicunaca paicunata mandajpajmanmi 

tigrarcacuna. Chaimanta pachami siriocunaca macanacunacunahuan allichirishpa 

israelcunata quichungapajca ña manataj shamurcacuna. 

Eliseoca Samariapi ima tucunata huillashcami 

24Chai q'uipaca cashnami tucurca. Siria llajtata jatun mandaj Ben-adadca, paipaj tucui 

soldadocunata tandachishpami, Samariaman huichiyashpa chai pueblo muyundijta 

shayarircacuna. 

25Chashna muyundijta chapacushcamanta Samariapi jatun yaricai cajpimi, shuj burro 

umataca pusaj chunga cullquipi c'aturcacuna. Paloma cacataca, chaupi librallatami 

pichca cullquipi c'aturcacuna. 



752 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

26Chai punllacunapimi israelcunata jatun mandaj pirca jahuata puricujpi shuj 

huarmica: –¡Jatun mandaj ñuca amito, quishpichihuayari!– nishpa caparirca. 

27Shina nijpi jatun mandajca: –Mandaj Dios canta mana ayudajpica, ñucacarin 

maitataj ayudai tucushari. Trigo p'utsatapish, uvata capinatapish mana charinichu 

nishpaca, 

28jatun mandajca: ¿Imataj tucunguiyari?– nijpi, chai huarmica: –Cai huarmimari 

ñucataca: Cambaj churita cunan huañuchishpa micushun. Cayaca ñuca churita 

micushunllami nirca. 

29Shina nijpimi ñuca churitaca yanushpa micurcanchij. Cayandij punlla paipaj churita 

micungapaj caiman apamui nijpica, paica paipaj churita pacashpamari mana apamun– 

nircami. 

30Chai huarmi chashna nijta jatun mandaj uyashpaca, pai churarishca churanata 

lliquirishpa, pirca jahuata puricujpimi, ucutaca cañamazuta churashca cashcata 

tucuicuna ricurcacuna. 

31Jatun mandajca: “Safatpaj churi Eliseota cunan punllataj cungata mana p'itijpica, 

Mandaj Dios ñucata jatunta llaquichichun” nishpami sinchita caparirca. 

32Eliseoca paipaj quiquin huasipimi tiyacurca. Paihuanca tucui cunaj yuyajcunami 

chaipi tiyacurcacuna. Chaimanmi jatun mandajca, shuj runata cacharca. Chai huillaj 

runa manaraj paipajman chayajpimi, Eliseoca cunaj yuyajcunataca: –Huañuchij runa 

cachashca ñuca umata p'itinaman shamujtaca ¿manachu ricunguichij? Pai shamujta 

chaparashpa pai chayamujpica punguta huichcashpa ama yaicuchinguichij. Paipaj 

amopish paita catishpa shamucujpi paipaj chaqui sarushca uyarijtaca ¿manachu 

uyanguichij?– nircami. 

33Cunaj yuyajcunahuan Eliseo rimacujpirajmi huillaj runa paipajman chayamushpaca: 

–Cai llaquitaca, Mandaj Diosllatajmi cachashca. Chaimanta Mandaj Diostaca 

imapajtaj ashtahuan shuyanari– nirca. 

2 REYES 7 

1Shina nijpi Eliseoca: –Mandaj Dios nishcata uyai. Caya cai horas shinataca Samaria 

pueblo pungupica, shuj seah nishca ashtahuan alli cutami shuj siclo cullqui valicunga. 

Ishqui seah cebadapish shuj siclo cullquimi valicunga ninmi Mandaj Diosca– nircami. 

2Chaimi jatun mandajpaj alli maqui shina runaca, Diospaj runataca: –Mandaj Dios 

jahua pacha ventanacunata pascajpipish, mana can nishca shinatajca tucuipajchu 

yuyachin– nijpi Eliseoca: –Ñuca nishca shina tucujta cambaj quiquin ñahuihuan 

ricushpapish, chaitaca mana micunguichu– nirca. 

3Samariaman yaicuna pungupimi lepra ungüi japishca, chuscu runacuna 

tiyacurcacuna. Paicunaca caishuj chaishujmi: –¿Maitataj huañungacamaca caipi 

tiyacushunllari? 

4Puebloman yaicushpapish jatun yaricai tiyashcamantaca chaipipish 

huañushunllatajmi. Caipi tiyacushpallapish huañushunllatajmi. Chaipaj randica, sirio 

soldadocuna tiyacun carpa huasicunaman jacuchij. Paicuna mana huañuchijpica 

causashunmi, paicuna huañuchijpica huañushunllatajchari– ninacurcacuna. 

5Ña tutayacujpimi sirio soldadocunapaj carpa huasicunaman ringapaj jatarishpa 

rircacuna. Siriocunapaj carpa huasicunaman paicuna chayanapajca pi mana chaipi 

carcachu. 

6Mandaj Diosmi sirio soldadocunapaj rinrinpica macanacuna carretacunapi, 

caballocunapi huaranga huaranga soldadocuna shamujta uyachishca carca. Chaimi 

chai soldadocunaca: “Israelcunata jatun mandajca, heteocunata jatun 

mandajcunamanpish, Egiptota jatun mandajcunamanpish cullquita cushpamari, 

ñucanchijhuan macanacuchun pushamushca yuyachin” ninacurcacuna. 

7Chashna ninacushpaca, ña tutayacuitami jatarishcahuan, paicunapaj carpa 

huasicunatapish, caballocunatapish, burrocunatapish shitashpa miticushpa rircacuna. 

Paicunapaj causaita quishpichingapaj nishpami, carpa huasicunatapish ima shina 

cajtaca chashnata shitashpa miticushpa rircacuna. 

8Lepra ungüihuan cajcuna carpa huasicunaman chayashpaca shuj carpa huasiman 

yaicushpami micurcacuna ubyarcacuna. Chaimantaca cullquitapish, curitapish, 

churanacunatapish japishpami pacagrircacuna. Cutin tigrashpa shujtaj carpa huasiman 

yaicushpapish, chaimantapish chashnallataj apashpami pacagrircacuna. 

9Chai q'uipaca caishuj chaishujmi cashna ninacurcacuna: –Mana allitamari 

ruracunchij. Cunanca alli huillaita huillana punllapimari ñucanchijca upalla 

saquiricunchij. Pacaringacama mana huillagrishpaca, ñucanchijllatajmari llaqui 

tucushun. Chaipaj randica, cunantaj puebloman yaicushpa cai alli huillaitaca jatun 

mandajpaj huasipi huillashunchij– ninacurcacunami. 

10Chashna ninacushpa Samariaman shamushpaca, pueblo pungupi cuidajcunata 

caparishpami: –Ñucanchijmi sirio soldadocunapajman rircanchij. Chaipica pi mana 

cashcachu, rimashcallapish mana uyarinchu. Paicunapaj caballocuna, burrocunallami 

huatanapi huatashca shayacushca. Carpa huasicunapish ima shina shayachishcaca chai 

shinallatajmi shayacushca– nircacunami. 

11Chashna huillajpica pueblo pungupi cuidajcunaca, jatun mandaj mandashpa tiyana 

huasiman yaicushpami huillarcacuna. 

12Chaimi chai tutallataj jatun mandaj jatarishpaca, paipajta rurajcunataca: –Siriocuna 

imata ruracushcatami cancunaman huillagrini. Paicunaca ñucanchij yaricaihuan 

cashcata yachashcamantami ñucanchij cai pueblomanta llujshijpica, ñucanchijtaca 

causajta japishpa paicunaca cai puebloman shamungapaj paicunapaj carpa 

huasicunamanta llujshishpa maipi miticugrishcacuna canga– nircami. 

13Shina nijpimi, paipajta rurajcunamanta shuj runaca: –Shinashpaca, cai pueblopi 

manaraj huañushca caballocunamanta pichca caballocunapi maijancunata ricunaman 

cachashunri. Huañujpipish causajpipish, ima mana cangachu. Tucuicunami 

huañuncuna ñucanchijpish huañushunllatajmi– nirca. 

14Chaimi jatun mandajca ishqui caballo aisashca shuj carropi rishpa siriocunapaj 

carpa huasicunapi ricumugrichij nishpa cacharca. 

15Paicunaca Jordán yacucama rishpami, chai ñancunapica siriocunapaj 

churanacunapish, paicunapaj ima charinacunapish tucui ñancunapi siricujta 

ricurcacuna. Chaicunataca sirio soldadocunami, manchaihuan miticunaman 

callpacushpa shitashpa rishcacuna carca. Jatun mandaj cachashcacuna tigrashpaca, 

imallata ricushcataca tucuitami huillarcacuna. 

16Chaita huillajpi israelcuna rishpaca, siriocunapaj carpa huasicunapi imalla 

tiyashcatami llujshichishpa apamurcacuna. Chaicunatami Mandaj Dios huillachishca 

shinallataj shuj seah alli cutataca shuj siclo cullquillapi c'aturcacuna, ishqui seah 

cebadatapish shuj siclo cullquillapimi c'aturcacuna. 

17Jatun mandajca, paipaj alli maqui shina caj runataca pueblo pungupimi cuidachun 

churashca carca. Paica randijcuna pungu pambapi urmachishpa sarujpimi huañurca. 

Jatun mandaj Diospaj runapajman rijpi pai huillashca shinallatajmi huañurca. 

18Chaipica Diospaj runa nishca shinallatajmi tucurca: Diospaj runaca jatun 

mandajmanca: “Caya cai horasllatajmi Samaria pueblo pungupica, ishqui seah 

cebadataca shuj siclo cullquillapi, shuj seah alli cutataca, shuj siclo cullquillapi 

c'atungacuna” nircami. 

19Diospaj runa chashna nijpipish jatun mandajpaj alli maqui shina runaca: “Mandaj 

Dios jahua pacha ventanacunata pascajpipish, can nishca shinaca mana tucuipajchu 

yuyachin” nircami. Shina nijpica Diospaj runaca: “Ñuca nishca shina tucujta cambaj 

quiquin ñahuihuan ricushpapish, chaitaca mana micunguichu” nishcami carca. 

20Diospaj runa nishca shinallatajmi, chai runaca puebloman yaicuna pungupi 

randijcuna sarujpi huañurca. 

2 REYES 8 

Sunamita huarmi filisteocunapaj llajtamanta tigrashcami 

1Eliseoca, pai causachishca huambrapaj mamataca: “Mandaj Diosca cai llajtamanca 

yaricaitami cachagrin. Chai yaricaica canchis huatatami tiyanga. Chaimanta canpish, 

cambaj familiandij caimanta llujshishpa, maijan caishuj llajtacunapi causagri” 

nircami. 

2Chai huarmica Diospaj runa nishca shinallataj rurashpami, jatarishpa paipaj tucui 

familiacunandij rishpaca filisteocunapaj llajtapi canchis huatata causarca. 

3Canchis huatacuna q'uipami chai huarmica filisteocunapaj llajtamanta paipaj 

llajtaman tigrashpaca: “Ñuca huasita, ñuca allpacunata tigrachihuai” ningapaj jatun 

mandajpajman rirca. 

4Pai manaraj chayajpimi, jatun mandajca Diospaj runapajta ruraj Giezi runataca: 

“Mancharina allicunata Eliseo rurashcata parlai” nishca carca. 

5Shina nijpi Giezi runa jatun mandajman shuj huarmipaj churita Eliseo causachishcata 

parlacujpirajmi, pai parlacushca huarmica paipaj huasita, paipaj allpacunata 

tigrachichun ningapaj jatun mandajpajman chayajpi Giezi runaca: –Jatun mandaj ñuca 

amito, cai huarmitajmari carca. Paipaj churi cai huambratamari Eliseoca causachirca– 

nishpa huillarca. 

6Chaimi jatun mandaj chai huarmita tapujpi tucui ima shinalla cashcata ña parlajpi, 

jatun mandajca paipajta ruraj shuj runataca: “Cai huarmipaj tucui imalla cashcata cai 

llajtamanta pai llujshishca punllamanta cunancama chai allpacunapi imalla p'ucushca 

granocunamantapish tucuita tigrachichun mandai” nirca. 

Hazaelca Siria llajtata jatun mandaj tucushcami 

7Chai q'uipaca Eliseoca, Damascomanmi rirca. Chaipica Siria llajtata jatun mandaj 

Ben-adad ungushca cajpimi, paimanca: “Diospaj runamari caiman shamushca” nishpa 

huillarcacuna. 

8Chaimi jatun mandajca Hazaeltaca: –Diospaj runata imallahuanpish tupagri. Paitaca 

cai ungüimanta ñuca alliyana cashcata, mana alliyana cashcata Mandaj Diosta 

tapuchun ningui– nishpa mandarca. 

9Shina nijpimi Hazaelca, Damascopi imalla tiyashcata japishpaca chuscu chunga 

camellocunapi apachishpa Eliseohuan tupangapaj rirca. Paipajman chayashpaca: –

Siria llajtata jatun mandaj Ben-adadca, cambaj quiquin churi shinami. Paimi: Cai 

ungüimantaca ¿alliyashachu, manachu alliyasha? nishpa tapunaman cachan– nircami. 

10Chaimi Eliseoca: –Ungüimantaca alliyanguimi. Alliyashca cashpapish 

huañungallatajmi ninmi, Mandaj Diosca nigri– nirca. 

11Shina nishpaca, Diospaj runaca Hazaeltaca ñahui pucayashpa pingai 

tucungacamami ricurashpa saquirirca. Chai q'uipaca Diospaj runaca huacarcami. 

12Hazaelca Eliseotaca: –Ñuca amito ¿ima nishpataj huacangui?– nijpimi Eliseoca: –

Israelcunata can llaquichinata yachashcamantami huacani. Torrecunataca canmari 

rupachingui, q'uipa huiñaicunatapish espadahuanmi huañuchingui. Huahuacunatapish 

pircacunapi huajtashpami huañuchingui, chichu huarmicunatapish huijsatamari 

lliquingui– nirca. 

13Shina nijpi Hazaelca: –Cambajta ruraj ñucaca allcu shina yangallami cani. Maitataj 

chai jatun llaquitaca rurashari– nijpimi Eliseoca: –Mandaj Diosca Siria llajtata jatun 

mandaj can tucunatamari ricuchin– nirca. 

14Eliseopajmanta Hazael paipaj amopajman shamujpimi, jatun mandajca: –Eliseoca 

¿imatataj nin?– nijpi Hazaelca: –Ungüimantaca alliyanguitajmi ninmi– nirca. 

15Chai cayandij punllaca Hazael shuj linsota japishpa yacupi shutujyachishpa jatun 

mandaj Ben-adadpaj ñahuipi churajpimi, paica huañurca. Ben-adadpaj randica 

Hazaelmi mandaj tucurca. 

Judá llajtata Joram mandashcami 
(2 Cr 21.1-20) 

16Acabpaj churi Joram ña pichca huatata israelcunata mandacujpimi, Josafatpaj churi 

jatun mandaj Joramca, Judá llajtata mandai callarirca. 

17Joramca mandai callarinapajca quimsa chunga ishqui huatayujmi carca. Paica pusaj 

huatatami Jerusalenpi mandarca. 

18Joramca Israel llajtata jatun mandajcuna millaita rurashca ñancunallapitajmi purirca. 

Paipaj huarmi Acabpaj ushushi cashcamantaca, Acabpaj familiacuna millaita rurashca 

shinallatajmi Mandaj Diospaj ñaupajpica millaita rurarca. 

19Mandaj Diosca paipajta ruraj Davidta c'uyashcamanta, cambaj huahua 

huahuacunamanca huiñaipajmi lamparata churasha nishpa ari nishca carca. 

Chaimantami paicuna mana alli cajpipish, Judá llajtapi causajcunataca mana 

chingachisha nirca. 

20Judá llajtata Joram mandacujpimi, Edom llajtapi causajcunaca judacuna 

mandacunmanta cachariringapaj c'ariyashpa jatarircacuna. Paicunapurallamantatajmi 

quiquin mandajtapish churarcacuna. 

21Joramca paipaj tucui carrocunandijmi Zair puebloman rirca. Pai chaipi cajpimi 

edomitacunaca chai pueblo muyundijta shayarircacuna. Chaimi Joramca carro 

soldadocunata mandajcunandij tuta jatarishpa edomitacunata paicunapaj carpa 

huasicunaman callpachircacuna. 

22Chashna rurajpipish, edomitacunaca, Judá llajtata jatun mandajpaj maquimanta 

cacharirishpami, cunancama chashna causacuncuna. Libnapi causajcunapish chai 

huatallatajmi c'ariyashpa jatarircacuna. 

23Joram imalla rurashcata, tucui pai imalla rurashcacunata ashtahuan yachasha 

nishpaca Judá llajtata jatun mandajcuna imallata rurashcata quillcashca libropimi 

ricuna. 

24Joram paipaj yayacunahuan dormijpica, Davidpaj pueblopimi paipaj ñaupa 

yayacunapaj c'uchullapitaj churarca. Jorampaj randica paipaj churi Ocoziasmi 

mandarca. 

Judá llajtata Ocozías mandashcami 
(2 Cr 22.1-6) 

25Acabpaj churi jatun mandaj Joram israelcunata ña chunga ishqui huatata 

mandacujpimi, Judá llajtataca Jorampaj churi jatun mandaj Ocozías mandai callarirca. 

26Ocoziasca mandai callarinapajca ishqui chunga ishqui huatayujmi carca. Paica shuj 

huatatami Jerusalenpi mandarca. Paipaj mamaca, israelcunata jatun mandaj Omripaj 

nieta Atalía shutimi carca. 

27Ocoziasca Acabpaj familiapaj ñanllapitajmi purirca. Acabpaj huasi familiacuna 

millaita rurashca shinallatajmi Mandaj Diospaj ñaupajpica millaita rurarca. Acabpaj 

huasi familiapaj yerno cashcamantami cashna rurarca. 

28Ocoziasca, Acabpaj churi Joramhuan tucushpami, Siria llajtata jatun mandaj 

Hazaelhuan macanacungapaj Galaadpi caj Ramotman rirca. Chaipimi siriocunaca 

Joramta chugrichircacuna. 

29Jatun mandaj Joramca, Ramot ch'imbapurapi Siria llajtata jatun mandaj Hazaelhuan 

macanacuipi siriocuna chugrichishca chugricunata jambiringapajmi Jezreelman 

tigrarca. Chaimi Jorampaj churi Judá llajtata jatun mandaj Ocoziasca Acabpaj churi 

Joramta pai ungushca cajpi Jezreelpi ricunaman uriyarca. 

2 REYES 9 

Israelcunata mandaj cachun Jehuta churashcami 

1Profeta Eliseoca, profeta canata yachacujcunapuramanta shujta cayashpaca: –

Chumbillirishpa, cai botella aceiteta apashpa Galaadpi caj Ramotman ri. 

2Chaiman chayashpaca, Nimsipaj nieto Josafatpaj churi Jehuta mashcangui. 

Paipajman yaicushpaca paitaca huauquicunamanta ch'icanchishpa shujtaj ucuman 

pushashpa, 

3aceite botellata japishpa paipaj umapi tallishpaca: “Mandaj Diosca: Ñucami cantaca 

israelcunata jatun mandaj cachun aceiteta umapi churachini ninmi” ningui. Chashna 

nishpaca punguta pascashcahuan callpamunguilla– nircami. 

4Shina nijpimi profeta mosoca, Galaadpi caj Ramotman rirca. 

5Pai chayanapajca, soldadocunata mandajcuna tandanacushcami, tiyacushca carca. 

Chaimi paica: –Soldadocunata mandaj, canmanca shuj huillanatami huillanaman 

shamuni– nijpi Jehuca: –¿Maijan ñucanchijmanta huillasha ningui?– nijpi paica: –Can 

mandajmanmi huillasha nini– nirca. 

6Shina nijpi Jehuca jatarishcahuan rishpami, shuj ucuman paihuan yaicurca. Chai 

ucupimi chai huillaj runaca, aceiteta paipaj umapi tallishpaca: –Israelcunata Mandaj 

Diosca cashnami nin: Ñuca agllashca israelcunata jatun mandaj cachunmi, aceitehuan 

umapi churachini. 

7Canmi canta mandaj Acabpaj familiacunataca huañuchingui. Ñucapajta ruraj tucui 

profetacunatapish, Mandaj Diospajta rurajcunatapish paipaj huarmi Jezabel 

huañuchishpa yahuarta jichashcamantami chashna huañuchichisha ninmi. 

8Acabpaj huasi familiaca tucuimi chingaringa. Israelpica Acabpaj churicunapajta ruraj 

cachunpish, mana ruraj cachunpish tucuimi chingachisha. 

9Acabpaj huasi familiataca, Nabatpaj churi Jeroboampaj huasi familiata shina, 

Ahiaspaj churi Baasapaj huasi familiata shinallatajmi chingachigrini. 

10Jezabeltaca Jezreel pambapimi allcucuna micunga, paita pambajca pi mana 

tiyangachu ninmi– nishpaca, profetaca punguta pascashcahuanmi callparca. 

11Jehú chaimanta llujshishpa paipaj amopajta rurajcunapajman tigrajpica paicunaca: –

¿Sumaj causaichu tiyanga nin? Chai lococa ¿cambajmanca imapajtaj shamushcari?– 

nijpimi Jehuca: –Chai runataca cancunallataj rijsinguichijmi, pai imata huillashpa 

purij cashcatapish yachanguichijmi– nirca. 

12Shina nijpimi paicunaca: –Manapish imata yachanchijchu. Imata nishca cajpipish 

tucuita parlaillari– nijpi, paica Mandaj Diosca: –Cantaca israelcunata jatun mandaj 

cachun, ñucami aceitehuan churani ninmi nishpami rin– nirca. 

13Chaimi tucuicuna paicunapaj churanacunata llujshichishcahuan, Jehupaj jatun 

tiyanapi mantarcacuna. Chashna rurashpaca cornetacunapi tocashpami: “¡Jehuca jatun 

mandajmi!” nircacuna. 

Israel llajtata jatun mandaj Joramta Jehú huañuchishcami 

14Nimsipaj nieto Josafatpaj churi Jehuca, Joramta huañuchingapajmi israelcunahuan 

tandanacushpa parlanacurca. (Jatun mandaj Joramca tucui soldadocunahuanmi, 

Galaadpi caj Ramotpi causajcunata mitsashpa, Siria llajtata jatun mandaj Hazaelhuan 

macanacucurca. 

15Siriocunata jatun mandaj Hazaelhuan macanacucujpi siriocuna chugrichishcata 

jambiringapajmi, jatun mandaj Joramca Jezreel puebloman tigrashca carca). Joram 

chaipi cajpimi Jehuca paihuan cajcunataca: “Cancuna ñucata jatun mandaj cachun 

munashpaca, cai pueblomanta maijan rishpa Jezreelpi Joramman huillagrichunca ama 

saquinguichijchu” nircami. 

16Joramca ungushca cashcamanta Jezreelpi cajpimi, Jehuca paipaj carropi 

tiyarishcahuan Jezreelman rirca. Judá llajtata jatun mandaj Ocoziaspish, Joramta 

ricunaman uriyashcamantami chaipi carca. 

17Achca soldadocunahuan Jehú shamucujta ricushpami, Jezreel pueblo torrepi chapaj 

soldadoca: –Achca soldadocunami chaita shamucun– nishpa huillajpi Joramca: –Ima 

allipajchu shamucungui nishpa tapunaman shuj soldadota caballopi cachaichij– nirca. 

18Caballopi tiyarishca soldado rishpa Jehuhuan tupashpaca: –Jatun mandajmi canca 

ima allipajchu shamucungui nishpa tapuchun cachan– nijpi Jehuca: –Canca imapajtaj 

allipaj cashcata mana allipaj cashcata yachasha ningui, ñucata catishpa tigrai– nirca. 

Chaita ricushpami torrepi chapaj soldadoca: –Tupanaman cachashca soldadoca chaita 

shamucujcunahuan tupashpaca, mana tigrashpa ricurinchu– nishpa huillarca. 

19Chashna nijta uyashcahuanmi, jatun mandajca shujtaj soldadota caballopi cacharca. 

Chai soldadopish shamucujcunahuan tupashpaca: –Jatun mandajmi canca ima 

allipajchu shamungui nishpa tapunaman cachan– nijpi Jehuca: –Canca imapajtaj 

allipaj cashcata, mana allipaj cashcata yachasha ningui, ñucata catishpa tigrailla– 

nirca. 

20Chaita ricushpaca cutinllatajmi, torrepi chapaj soldadoca: –Tupanaman cachashca 

soldadoca, paicunahuan tupashpaca mana tigranchu. Carropi shamucujca, Nimsipaj 

nieto Jehumari yuyachin. Carrotaca pai purichij shinallatajmi, yallitaj 

callpachimucun– nishpami huillarca. 

21Chaimi israelcunata jatun mandaj Joramca: –Ñuca carrota caballota aisachichij– 

nijpi ña aisachijpica paica chai carropi, Judá llajtata jatun mandaj Ocoziaspish paipaj 

carropi huichiyashpa, Jehuta tupanaman llujshircacuna. Paicunaca Jezreelmanta caj 

Nabotpaj allpapimi Jehuhuan tuparcacuna. 

22Joramca Jehuta ricushpaca: –¿Jehú sumaj causai tiyachunchu shamungui?– nijpi 

Jehuca: –Cambaj mama Jezabel rurashcalla dioscunahuan huainayashpa, 

brujianacunata rurashpa causacujpica, ima sumaj causaitaj tiyangari– nircami. 

23Shina nijpimi Joramca, carrota aisaj caballocunata muyuchishcahuan callpashpa: –

¡Ocozías, Jehuca ñucanchijta huañuchingapajmari shamushca!– nirca. 

24Chashna callpacujpipish, Jehuca paipaj arcahuan puntajlla caspita shitajpimi, chai 

caspica Jorampaj huashapi yaicushpa corazonta pasashpa ñaupajman llujshijpi 

Joramca, paipaj carropi urmashpa huañurca. 

25Chaimi Jehuca, paipaj soldadocunata mandaj Bidcartaca: –Caita japishpa 

Jezreelmanta caj Nabotpaj allpapi shitagri. Mandaj Dios huillashcataca canllataj 

yuyaringuimi. Jorampaj yaya Acabpaj runacunahuan paipaj carropi ricujpimi, Mandaj 

Diosca pai huañuna cashcataca cashna nishpa huillarca: 

26Nabottapish paipaj churicunatapish yahuarta jichashpa huañuchijtami caina punllaca 

ricurcani. Chaimanta paitapish cai pamballapitajmi huañuchisha nircami Mandaj 

Diosca. Mandaj Dios nishca shinallataj Joramtaca, Nabotpaj allpapi shitai– nircami. 

Ocoziasta Jehú huañuchishcami 
(2 Cr 22.7-9) 

27Judá llajtata jatun mandaj Ocoziasca chaita ricushpami, huertapi caj huasiman rina 

ñanta miticushpa callparca. Chaimi Jehuca: –¡Paitapish catishpa rishpa, carrollapitaj 

chugrichichij!– nirca. Shina nijpica Ibleam c'uchupi caj Gurman rina huichipimi 

chugrichirca. Ocoziasca Meguidocama miticushpa callpashpa rishpami chaipi 

huañurca. 

28Chaimi paipajta rurajcunaca, shuj carropi churashpa Jerusalenman aparcacuna. 

Chaipica Davidpaj pueblopimi paipaj ñaupa yayacunata pambashca c'uchullapitaj pai 

rurachishca jutcupi churarcacuna. 

29Acabpaj churi Joram israelcunata ña chunga shuj huatata mandacujpimi, Ocoziasca 

Judá llajtata mandai callarirca. 

Jezabel huarmita huañuchishcami 

30Chai q'uipaca Jehuca Jezreelmanmi shamurca. Chaita uyashpami Jezabelca ñahuita 

pintarishpa, umata sumajta allichirishpa ventanaman llujshirca. 

31Puebloman yaicuna punguta Jehú yaicucujpimi Jezabelca: –¿Imanallataj cangui 

Zimri shina quiquin amota huañuchij?– nirca. 

32Shina nijpi Jehú huichilla ricushpaca: –¿Maijanllataj ñucapura canguichij?– nijpica, 

eunucocunamanta ishqui runacunachu, quimsa runacunachu imatajshimi, ventanata 

asomarishpa Jehuta urilla ricurcacuna. 

33Paicunatami Jehuca: –¡Chai huarmita cai pambaman shitaichij!– nijpi, paicuna 

Jezabelta pambaman shitajpica, paipaj yahuarca pata quinripipish, caballocunapipish 

tsiraparirca. Jehuca, chai huarmitaca caballocunahuanmi saruchirca. 

34Chai q'uipa Jehú chai puebloman yaicushpa micushca, ubyashca q'uipaca: –Dios 

p'iñashca chai huarmita japishpa pambagrichij. Ima shina cashca cashpapish, jatun 

mandajpaj ushushimari carca– nircami. 

35Paicuna pambangapaj rishpaca uma tulluhuan, chaqui, maquicunallahuanmi 

japircacuna. 

36Chaicunallata japishpa huillanaman tigrajpimi, Jehuca: –Mandaj Diosca paipajta 

ruraj tisbita Eliastaca: Jezabel huarmipaj aichataca Jezreelpaj allpapimi allcucuna 

micunga. 

37Paipaj aichaca Jezreelpaj allpapica jatun mapa shinami canga. Chashna cajpi paipaj 

aichataca pi mana rijsipajmi canga nishpami huillachirca– nircami. 

2 REYES 10 

Acabpaj huasi familiata Jehú tucui chingachishcami 

1Acabca, Samariapica canchis chunga churicunatami charirca. Chaimi Jehuca, 

Jezreelpi mandajcunapajpish, cunaj yuyajcunapajpish, Acabpaj churicunata 

cuidajcunapajpish quillcacunata rurashpa Samariaman cacharca. Chai 

quillcacunapica: 

2“Cancunaca cancunapaj amopaj churicunata, macanacuna carrocunata, caballocunapi 

tiyarij soldadocunata, macanacunacunatapishmi charicunguichij. Cancuna causacun 

pueblopish muyundijta alli jatun pircayujmari. Cai quillcacunata japishpa 

rezashcahuan, 

3cashna ruraichij: Cancunapaj amopaj churicunapuramanta alli yuyaiyuj, alli yachajta 

agllashpa paipaj yayapaj randi mandashpa tiyanapi tiyachichij. Chashna rurashpa 

cancunapaj amopaj huasi ucu familiata mitsangapaj shayarichij” nircami. 

4Chashna nishcata rezashpaca, achcata mancharishpami: “Ishquindij jatun 

mandajcunapish, Jehuhuanca mana ch'imbapurai tucurcacunachu. Ñucanchijllacarin 

maitataj Jehuhuanca ch'imbapurai tucushunri” ninacurcacuna. 

5Chaimi Acabpaj mayordomopish, chai pueblota mandajpish, cunaj yuyajcunapish, 

Acabpaj churicunata cuidajcunapish Jehuman cashna nichun cacharcacuna: 

“Ñucanchijca cambajta rurajcunami canchij. Tucui can imata mandashcata 

rurashunllami. Ñucanchijca jatun mandaj cachunca pita mana agllashunchu. Canpi 

ima shinami alli chaita rurailla” nichunmi cacharcacuna. 

6Chaimi Jehuca cutinllataj quillcashpaca: “Cancuna ñucapaj casha nishpa tucui ñuca 

mandashcata cazushun nishpatajca, cancunapaj amopaj churicunapaj umacunata 

apashpa caya cai horas shinallatataj cai Jezreelman ñucapajman shamunguichij” 

nishpami cacharca. Jatun mandajpaj canchis chunga churicunaca, paicunata huiñachij 

chai pueblota mandajcunahuanmi carcacuna. 

7Jehú cachashca quillcacuna paicunapajman chayajpica, jatun mandajpaj canchis 

chunga churicunata japishpa cungata p'itishpami, paicunapaj umacunataca 

canastacunapi churashpa Jezreelman cacharcacuna. 

8Huillashpa purij shuj runa Jehupajman shamushpaca: –Jatun mandajpaj churicunapaj 

umacunataca ñami apamuncuna– nijpimi Jehuca: –Pueblo pungupi ishqui montonta 

rurashpa, chaipi caya tutamantacama saquichij– nirca. 

9Cayandij tutamanta Jehú llujshishpa tucuicunapaj ñaupajpi shayarishpaca: –

Cancunaca ima mana allita mana rurarcanguichijchu. Ñuca amotaca ñucami 

shujtajcunahuan huashalla yuyarinacushpa huañuchircani. Cunan caicunataca ¿pitaj 

huañuchircari? 

10Acabpaj huasi familiacuna cashna chingarina cashcata Mandaj Diosca paipajta ruraj 

Eliasman huillachishcaca shujllapish pambaman mana urmashpa tucui 

pajtacushcataca yachanami canguichij– nirca. 

11Jehuca Jezreelpi saquirishcacunataca: Acabpaj tucui huasi ucu familiacunatapish, 

Acab churashca mandajcunatapish, paipaj tucui familiacunatapish, paipaj 

curacunatapish tucuicunatami shujllatapish mana saquishpa huañuchirca. 

12Chai q'uipami Jehuca Samariaman ringapaj jatarishpa ñanta rishpaca, michijcuna 

ovejacunata rutuna huasiman chayarca. 

13Chaipimi Jehuca, Judá llajtata jatun mandaj Ocoziaspaj huauquicunahuan tupashpa 

paicunataca: –Cancunaca ¿pitaj canguichij?– nijpi paicunaca: –Ocoziaspaj 

huauquicunami canchij. Ñucanchijca jatun mandaj Acabpaj churicunata, paipaj 

huarmi Jezabelpaj churicunatapishmi ricunaman shamurcanchij– nircacuna. 

14Chaimi Jehuca: –Caicunata causajta japichij– nijpi, paicunataca causajta japishpa, 

michijcuna ovejacunata rutuna huasi c'uchupi caj pugyu pambapi cungata p'itishpa 

huañuchircacuna. Chuscu chunga ishqui runacunatami, shujllatapish mana saquishpa 

huañuchircacuna. 

15Chaimanta rishpaca Jehuca, Recabpaj churi Jonadab paita mashcanaman 

shamucujpimi paihuan tuparca. Chaipi paita allillachu cangui nishpaca: –Ñuca ima 

shinami canhuan tucui shunguhuan alli cani. ¿Canpish chashnallatajchu ñucahuan 

cangui?– nijpi Jonadabca: –Ñucapish canhuanca chashnallatajmi cani– nirca. Chaimi 

Jehuca: –Shinashpaca, chashnataj cashpaca maquita cui– nijpi paica maquita curca. 

Chai q'uipaca paipaj carroman huichiyachishpami, 

16cashna nirca: –Jacu ñucahuan, ñucahuan rishpami Mandaj Diosta c'uyashcamanta 

paita mana cazujcunata yallitaj p'iñashpa ñuca imata rurajta cunan ricungui– 

nishpami, Jehuca Jonadabtaca paipaj carropi pushashpa rirca. 

17Jehuca Samariaman chayashpaca, Mandaj Dios Eliasta huillachishca shinallatajmi, 

Acabpaj puchushcaraj familiacunataca tucuicunata huañuchirca. 

Baalpajta rurajcunatapish Jehú chingachishcami 

18Chai q'uipaca, Jehuca chai pueblopi causaj tucuicunata tandachishpami: –Acabca 

Baalpajtaca ashallatami rurarca. Ñucaca paita yallimari Baalpajtaca ruragrini. 

19Chaimanta Baalpaj tucui profetacunata, paipajta ruraj tucuicunata, Baalpaj tucui 

curacunata shujllapish ama illachun tucuicunata tandachichij. Baalman sacrificiota 

cunataca achcatamari charini. Maijanpish chaiman mana shamujca huañungami– 

nirca. Chaitaca Jehuca Baalpajta rurajcunata umashpa, tucuicunata huañuchingapajmi 

chashna ruranata yuyarishca carca. 

20Shina nishpaca Jehuca: –Baalta yuyarishpa jatun fiestata rurangapaj shuj punllata 

ch'icanchichij– nijpimi, paicunaca pai nishca shina rurashpa tandachircacuna. 

21Huillajcunata tucui Israel llajtata cachashpa Jehú cayachijpimi, Baalpajta 

rurajcunaca shujllapish mana saquirishpa tucuicuna Baalpaj huasiman 

tandanacurcacuna. Chaimantami chai Baalta adorana huasipica, tucui c'uchucunacama 

jundarca. 

22Chaipimi Jehuca, Baalpajta rurajcunapaj churanacunata huaquichij runataca: –

Baalpajta tucui rurajcunapaj churanacunata surcui– nishpa mandajpi, chai runaca chai 

churanacunata surcushpa curca. 

23Jehupish, Recabpaj churi Jonadabpish Baalpaj huasiman yaicushpami, Baalpajta 

rurajcunataca: –Mandaj Diospajta rurajcuna ñataj maijancuna cai ucupi canman chaita 

ricuichij. Caipica Baalpajta rurajcunallami cana canguichij– nircacuna. 

24Paicuna Baalman sacrificiota cungapaj, cushpa tucui rupachingapaj chai ucuman 

yaicujpimi, Jehuca pusaj chunga runacunata canllaman churashpaca: –Cai ucupi 

cajcunata ñuca cancunapaj maquipi churashcata shujllatapish maijan mana 

huañuchijpica, cancunami paicunapaj randi huañunguichij– nirca. 

25Chai runacuna Baalman cushpa tucui rupachijpica, Jehuca cuidaj soldadocunatapish 

paicunata mandajcunatapish: –¡Yaicushpa chai runacunata shujllatapish ama 

saquishpa tucuicunata huañuchichij! nijpimi, chapacuj runacunaca paicunata 

mandajcunandij tucushpa shujllatapish llujshijta mana saquishpa tucuicunata 

huañuchishpa canllaman shitarcacuna. Chai q'uipaca, Baalpaj ch'icanchishca ucuman 

yaicushpami, 

26chai Baalpaj huasimantaca paiman rijchajta rurashcacunata llujshichishpa 

rupachircacuna. 

27Baal nishca rurashcalla diostapish ñutushpa, paipaj huasitapish urmachishpami, 

chaipica mapana huasita rurarcacuna. Cunancama chai shinallatajmi. 

28Chashnami Jehuca, Israel llajtamantaca Baalta chingachirca. 

29Chashna rurashpapish Jehuca Nabatpaj churi Jeroboam juchallishpa israelcunata 

juchallichishca shina juchallinataca mana saquircachu. Ashtahuanpish Bet-elpi caj, 

Danpi caj curi bizitaca mana urmachishpami adorashpa causarca. 

30Mandaj Diosca Jehutaca: “Tucui chaicunata chingachishpaca ñuca ñaupajpica 

allitami rurashcangui. Acabpaj huasi familiatapish ñuca shungu munashca shinami 

rurashcangui. Chashna rurashcamantaca cambaj churicunataca, chuscu huahua 

huahuacunacamami israelcunata mandachun saquisha” nircami. 

31Chashna nijpipish Jehuca, israelcunata Mandaj Dios mandashcacunataca tucui 

shunguhuan chaita pajtachina yuyaillaca mana pajtachircachu. Jeroboam juchallishpa 

israelcunata juchallichishca shina juchallinatapish mana saquircachu. 

32Chai huatacunallatajmi, Mandaj Diosca Israel llajtata uchillayachi callarirca. Chaimi 

Hazaelca, israelcunahuan macanacushpaca Siriahuan Israelhuan tupanacun 

allpacunataca, 

33Jordán yacumanta inti llujshin ladoman caj Galaad llajtata, Gadpaj llajtata, 

Rubenpaj llajtata, Manasespaj llajtata quichurca. Shinallataj Arnón yacu c'uchupi caj 

Aroer llajtamanta callarishpaca, Galaad, Basán llajtacamami quichurca. 

34Jehú ashtahuan imalla rurashcata tucui pai imallata rurashcata, pai c'ari c'ari 

cashcata ashtahuan yachasha nishpaca Israel llajtata jatun mandajcuna imallata 

rurashcata quillcashca libropimi ricuna. 

35Jehú paipaj ñaupa yayacunahuan dormijpica, Samaria pueblopimi pambarcacuna. 

Paipaj randica paipaj churi Joacazmi mandarca. 

36Jehuca ishqui chunga pusaj huatatami israelcunata mandashpa Samariapi causarca. 

2 REYES 11 

Atalía huarmi jatun mandaj tucusha nishcami 
(2 Cr 22.10–23.21) 

1Ocoziaspaj mama Ataliaca paipaj churi huañushcata yachashpa jatarishpaca, jatun 

mandajpaj tucui huahua huahuacunatami chingachirca. 

2Chaimi jatun mandaj Jorampaj ushushi Ocoziaspaj pani Josabaca jatun mandajpaj 

caishuj churicunata Atalía huañuchicujpi Ocoziaspaj churi Joastaca pacalla 

llujshichirca. Huahuata huiñachicuj huarmindij dormina ucupi pacajpimi paicunataca 

mana huañuchirca. 

3Chai huahuaca paita huiñachij huarmindijmi Mandaj Diospaj huasipi sujta huatata 

pacashca carca. Chai punllacunapica Atalía huarmimi chai llajtataca mandacurca. 

4Ña canchis huata tucujpimi, Joiada curaca patsaj soldadocunata mandajcunata, 

soldadocunata mandajcunata, cuidaj soldadocunatapish cayachishpa Mandaj Diospaj 

huasipi paicunahuan tandanacurca. Mandaj Diospaj huasi ucupi paicunata shuj 

yuyailla tucunata ari nichishpami, jatun mandaj Ocoziaspaj churitaca paicunaman 

ricuchirca. 

5Chaipimi paicunataca: “Samana punllapica cancunaca cashnami rurana canguichij. 

Cancunapuramanta quimsapi ch'icanchishca shuj mirgaca, mandana huasipimi 

cuidana canguichij. 

6Caishuj mirgaca, Shur pungupimi cuidana canguichij. Chaishuj mirgaca, cuidaj 

soldadocunapaj huasi huashanijman caj pungupimi cuidana canguichij. Mandana 

huasita pi ama imata rurachunmi chashna cuidana canguichij. 

7Samana punllapi jatun mandajpaj huasita mana cuidacuj caishuj ishqui mirgaca, 

Mandaj Diospaj huasita jatun mandajndijmi cuidana canguichij. 

8Chaipica tucuicuna macanacunacunata maquipi aisashca jatun mandajpaj muyujta 

shayaringuichij. Maijanpish cancunapaj chaupiman yaicusha nijpica, 

huañuchinguichijlla. Jatun mandaj maiman llujshijpipish, tigrashpa yaicujpipish 

paihuan puringuichij” nircami. 

9Chashna mandajpica patsaj soldadocunata mandajcunaca, Joiada cura mandashca 

shinallatajmi rurarcacuna. Soldadocunata mandajcunaca, cada shujmi samana punllapi 

maijanlla cuidana cashcatapish, chai punllapica maijanlla llujshina cashcatapish 

pushashca Joiada curapajman rircacuna. 

10Chaipimi Joiada curaca, Mandaj Diospaj huasipi huaquichishca tiyacuj jatun mandaj 

Davidpaj lanzacunatapish, escudocunatapish patsaj soldadocunata mandajman curca. 

11Cuidaj soldadocunaca macanacunacunata paicunapaj maquipi aisashcami, Diospaj 

huasi ucupica, alli lado patamantaca, lluqui lado patacama altar c'uchupi shayarishpa 

jatun mandajtaca muyunchishpa cuidacurcacuna. 

12Chaipimi Joiada curaca, jatun mandaj Ocoziaspaj churita llujshichishpa coronata 

churachishpa, jatun mandaj ima shina canata, ima shina mandana cashca quillcata 

cushpa, paipaj umapi aceiteta churashpa, jatun mandaj cachun churarca. Chai q'uipaca 

tucuicunami maquicunata huaracashpa: “¡Viva jatun mandaj!” nircacuna. 

13Tucui chaipi cajcuna bullacujta uyashpami, Atalía huarmi callpashpa rishpaca 

Mandaj Diospaj huasiman yaicushpa tucuicuna maipi canman chayarca. 

14Chaipica jatun mandajta churacujpi jatun mandaj shayana pilar c'uchupi jatun 

mandaj shayacujta, shujtaj mandajcunapish paipaj c'uchupi shayacujta, trompetapi 

tocajcunapish paipaj c'uchupi tocacujta, tucui chaipi cajcunapish cushicushpa 

trompetacunapi tocacujtami ricurca. Chaimi Atalía huarmica paipaj churanata 

lliquirishpa: –¡Huashallamari ñucata surcushcacuna!– nishpa caparirirca. 

15Ashtahuanpish Joiada curaca, patsaj soldadocunata mandajcunataca: –Mandaj 

Diospaj huasimanta chai huarmita canllaman llujshichichij. Maijanpish paita 

mitsajtaca espadahuan huañuchichij. Mandaj Diospaj huasipica, ama 

huañuchichijchu– nircami. 

16Chaimi Atalía huarmita japishpa jatun mandajpaj caballocunahuan chayana 

punguman chayachishpa chaipi huañuchircacuna. 

17Chai q'uipami Joiadaca, jatun mandajtapish, tucui gentecunatapish Mandaj Dios 

nishcata pajtachishpa causanata ari nichirca. Paicunaca Dios agllashca pueblo nishca 

cachunmi chashna ari nichirca. Jatun mandajpish ima shinalla mandanata, 

gentecunapish ima shina jatun mandajta cazunatami ari nichirca. 

18Chai llajtapi tucui causajcuna Baalpaj huasiman yaicushpaca, tucuitami 

urmachircacuna. Altarcunatapish, chaipi tiyaj dios nishcacunatapish tucuitami 

ñuturcacuna. Baalpaj Matán nishca curatapish chai altar ñaupajpimi huañuchircacuna. 

Joiada curaca Mandaj Diospaj huasipi cuidachun mirga soldadocunata chaipi 

saquishpaca, 

19patsaj soldadocunata mandajcunata, pichca chunga soldadocunata mandajcunata, 

cuidaj soldadocunata, tucui chai llajtapi cajcunatapishmi pusharca. Paicunami Mandaj 

Diospaj huasimanta jatun mandajtaca jatun mandajpaj huasita cuidajcuna yaicuna 

ñanta pushashpa jatun mandaj mandashpa tiyana huasiman chayachirca. Chaipimi 

jatun mandajca jatun mandajcuna mandashpa tiyanapi tiyarirca. 

20Chaipica tucui chai llajtapi causajcunami jatunta cushicurcacuna. Atalía huarmitaca 

jatun mandajpaj huasi c'uchupimi huañuchircacuna. Pai huañujpica, tucui chaipi 

causajcunami sumaj causaita charircacuna. 

21Joasca canchis huatayuj cashpami mandai callarirca. 

2 REYES 12 

Judá llajtata Joás mandashcami 
(2 Cr 24.1-27) 

1Israel llajtata Jehú ña canchis huatata mandacujpimi, Joasca Judá llajtata mandai 

callarirca. Paica chuscu chunga huatatami Jerusalenpi causashpa mandarca. Paipaj 

mamaca, Beersebamanta Sibia shutimi carca. 

2Joasca ima shina Dios munashca shina ruranata Joiada yachachijpica Joiadapaj tucui 

causaipimi Mandaj Diospaj ñaupajpica ima pandata mana rurashpa causarca. 

3Shina cashpapish, lomacunapi tiyaj altarcunapi israelcuna sacrificiota 

ruracushcamanta, inciensota rupachicushcamantarajca lomacunapi tiyaj altarcunataca 

mana anchuchi tucurcachu. 

4Joasca curacunataca: –Mandaj Diospaj huasiman Diospajlla cachun cungapaj 

apamushca cullquita, Diospaj imata rurasha nishpa mana pajtachishcamanta cuna 

cashca cullquita cushcacunatapish, cunata munashpa cushcacunatapish, tucuita 

Mandaj Diospaj huasiman apamushcacunata tandachishpa, 

5curacuna chasquichij. Chai cullquitaca, cada huasi familia apamushcacunata 

chasquishpa, Diospaj huasita maillata allichina cashcata, uchilla pungucunatapish 

allichichinguichij– nircami. 

6Shina nijpipish, curacunaca jatun mandaj Joás ishqui chunga quimsa huatata 

mandacui huatacamapish Diospaj huasita allichina cashcacunataca manaraj 

allichircacunachu. 

7Chaimi jatun mandaj Joasca curacunata mandaj Joiadata, caishuj curacunatapish 

cayashpaca: –Diospaj huasita allichina cashcataca ¿ima nishpataj manaraj 

allichinguichij? Diospaj huasita allichipaj apamujcunapaj cullquitaca cunanmantaca 

ña mana cancunachu chasquina canguichij. Cancuna chasquishpa 

charicushcacunatapish Diospaj huasita allichinapaj cuichij– nircami. 

8Shina nijpica curacunata jatun mandajca, cullquita cujcunapaj maquimanta japinata 

saquishpa, Diospaj huasitapish ña mana paicuna allichina tucurcacunachu. 

9Chaimi curacunata jatun mandaj Joiadaca, shuj cajonta japishpa chai cajonpaj tapata 

jutcushpa altarmanta alli ladoman churarca. Mandaj Diospaj huasiman apamujcuna 

apamushca cullquitaca pungupi cuidaj curacuna japishpami, chai cullquitaca chai 

cajonpi tucuita churajcuna carca. 

10Chai cajonpi achca cullqui ña tandarishcata ricushpaca jatun mandajpaj 

quillcajhuan, curacunata mandaj curahuan tucushpa shamushpami Mandaj Diospaj 

huasipi tiyacuj cullquitaca sacopi churashpa apashpa yupajcuna carca. 

11Chai yupashca cullquitaca Mandaj Diospaj huasita allichichun 

mingashcacunamanmi mashna minishtirishcata ricushpa cujcuna carca. Paicunami 

chai cullquitaca carpinterocunaman, imalla allichina cashcata allichijcunaman, 

12albañilcunaman, rumita labrajcunaman pagarcacuna. Mandaj Diospaj huasita 

allichinapaj caspicunata, labrashca rumicunata, ima shujtaj illashcacunatapishmi 

randijcuna carca. 

13Mandaj Diospaj huasita allichingapaj apamushca cullquihuanca, chai huasillapitaj 

charingapaj cullquimanta rurashca tasacunata, rupashca mechacunata 

anchuchinacunata, jatun tasacunata, trompetacunata, curimanta cullquimanta rurashca 

ima shujtaj charinacunataca mana rurachircacunachu. 

14Chai cullquitaca, Mandaj Diospaj huasita allichinapajlla apamushca cashcataca 

chaita allichijcunaman cujpimi, Mandaj Diospaj huasitaca allichircacuna. 

15Chai huasita allichichun mingashcacunaman cullquita yupashpa cujcunaca, 

mingashcacunaca cashcata rurajcuna cajpimi, mashna minishtirishcata cushcataca 

mashna cullqui tucurishcata ricuchichunca mana mañajcuna carca. 

16Juchamanta cushca cullquitapish, ima pandata rurashcamanta cushca cullquitapish, 

Mandaj Diospaj huasipajca mana apajcunachu carca. Chai cullquica curacunapajllami 

carca. 

17Chai punllacunallatajmi, Siria llajtata jatun mandaj Hazaelca Gatpi causajcunahuan 

macanacungapaj huichiyashpa macanacushpa chai pueblota japirca. Hazaelca 

Jerusalenpi causajcunahuan macanacungapaj huichiyanatapishmi yuyarca. 

18Chaimi Judá llajtata jatun mandaj Joasca, Mandaj Diospaj huasipi Diospajta 

ruranapaj churashca charinacunata llujshichirca. Chaicunataca Josafat, Joram, Ocozías 

paipaj ñaupa yaya jatun mandajcuna Judá llajtata mandacushpa chaipi churashcacuna, 

paillatajpish chaipi churashcacunami carca. Shinallataj Diospaj huasipi, mandana 

huasipi huaquichishca tiyacuj curitapishmi llujshichirca. Chai tucuita tandachishpa, 

Siria llajtata jatun mandaj Hazaelman cuchun cachajpimi, chaita japishpa Hazaelca, 

Jerusalenmanta anchurirca. 

19Joás ashtahuan imalla rurashcata, tucui pai imalla rurashcata ashtahuan yachasha 

nishpaca Judá llajtata jatun mandajcuna imallata rurashcata quillcashca libropimi 

ricuna. 

20Joastaca paipajta rurajcunallatajmi, shujtajcunahuan huashalla yuyarinacushpa, 

pugru pugrupi allpata jundachishpa rurashca huasipi huañuchircacuna. Sila 

puebloman uriyacujpimi, 

21Joastaca Simeatpaj churi Josacar, Somerpaj churi Jozabad paipajta rurajcunallataj 

chugrichishpa huañuchircacuna. Paitaca paipaj ñaupa yayacunata churashcallapitajmi, 

Davidpaj pueblopi churarcacuna. Paipaj randica paipaj churi Amasiasmi mandarca. 

2 REYES 13 

Israel llajtata Joacaz mandashcami 

1Ocoziaspaj churi Joas Judá llajtata ishqui chunga quimsa huatata ña mandacujpimi, 

Jehupaj churi Joacazca, Israel llajtata mandai callarirca. Paica chunga canchis 

huatatami Samariapi mandarca. 

2Paica, Mandaj Diospaj ñaupajpica, millaitami rurarca. Nabatpaj churi Jeroboam 

juchallishpa israelcunata juchallichishca shina juchallinataca Joacazca mana 

saquircachu. 

3Chashna rurajpimi Mandaj Diosca nina sindirij shina p'iñarishpa israelcunataca Siria 

llajtata jatun mandaj Hazaelpaj, paipaj churi Ben-adadpaj maquipi achca huatacunata 

llaquichichun churarca. 

4Chaimi Joacazca Mandaj Diosta mañarca. Siria llajtata jatun mandaj, israelcunata 

llaquichicujpi israelcuna llaquihuan cajta ricushpami Mandaj Diosca Joacaz 

mañashcata uyarca. 

5(Chaimi Mandaj Diosca Siria llajta runacuna llaquichicunmanta paicunata 

llujshichichunca shuj runata cacharca. Chai llaquimanta pai llujshichijpimi, 

israelcunaca paicunapaj quiquin huasicunapi ñaupa shinallataj sumajta causarcacuna. 

6Chashna cashpapish israelcunata millaita rurachij Jeroboampaj familiacuna 

juchallishpa israelcunata juchallichishca shina juchallinataca mana saquishpami 

paicuna rurashca shinallataj rurarcacuna. Asera huarmi diosman rijchajta 

rurashcatapish Samariamantaca mana anchuchircacunachu). 

7Siria llajtata jatun mandajmi Israel soldadocunataca, allpata shina rurashpa 

tucuchirca. Chaimantami Joacazpajca caballocunapi tiyarij pichca chunga 

soldadocuna, chunga carrocuna, chaquillahuan purij, 10.000 soldadocunalla 

saquirirca. 

8Joacaz ashtahuan imalla rurashcata, tucui pai imalla rurashcata, pai c'ari c'ari 

cashcata ashtahuan yachasha nishpaca Israel llajtata jatun mandajcuna imallata 

rurashcata quillcashca libropimi ricuna. 

9Joacaz paipaj ñaupa yayacunahuan dormijpica, Samariapimi pambarcacuna. Paipaj 

randica paipaj churi Joasmi mandarca. 

Israel llajtata Joás mandashcami 

10Jatun mandaj Joás quimsa chunga canchis huatata Judá llajtata ña mandacujpimi, 

Joacazpaj churi Joasca israelcunataca Samariapi mandai callarirca. Paica chunga sujta 

huatatami mandarca. 

11Joaspish, Mandaj Diospaj ñaupajpica millaitami rurarca. Nabatpaj churi Jeroboam 

juchallishpa israelcunata juchallichishca shina juchallinata mana saquishpami paicuna 

rurashca shinallataj rurashpa catirca. 

12Joás ashtahuan imalla rurashcata, tucui pai imalla rurashcata, Judá llajtata jatun 

mandaj Amasiashuan c'ari c'ari macanacushcata, ashtahuan yachasha nishpaca Israel 

llajtata jatun mandajcuna imallata rurashcata quillcashca libropimi ricuna. 

13Joás paipaj ñaupa yayacunahuan dormijpica, Israel llajtata jatun mandajcunata 

churashcallapitajmi Samariapi churarcacuna. Paipaj randica Jeroboammi mandarca. 

Eliseoca ña huañuna punllacunapi huillashcami 

14Eliseo ungushca ña huañunalla cajpimi, israelcunata jatun mandaj Joás paipajman 

uriyashpa paipaj ñaupajpica: –¡Ñuca yayalla, ñuca yayalla, canca israelcunapajca 

macanacuna carrocunata charishca shina, caballocunapi tiyarij soldadocunata 

charishca shinami carcangui!– nishpa huacarca. 

15Chaipimi Eliseoca: –Shuj arcota, puntajlla caspicunata japi– nijpi, paica shuj arcota, 

puntajlla caspicunata japirca. 

16Chaimi Eliseoca, israelcunata jatun mandajtaca: –Cambaj maquita arco jahuapi 

churai– nijpi paica arco jahuapi paipaj maquita churajpi Eliseopish jatun mandajpaj 

maqui jahuapi paipaj maquita churashpaca: 

17–Inti llujshin lado ventanata pascai– nijpi, jatun mandaj chai ventanata ña 

pascajpica, Eliseoca: –Cunanca puntajlla caspita shitai– nijpi jatun mandaj puntajlla 

caspita shitajpimi, Eliseoca: –Mandaj Diosca, cai puntajlla caspihuanmi, Siria llajta 

soldadocunataca mishachinga. Cai puntajlla caspihuanmi cancunataca, paicuna 

llaquichicunmanta llujshichinga. Canmari paicunataca, Afec pueblopi mishashpa 

tucuicunata huañuchingui– nircami. 

18Chashna nishpaca Eliseoca cutinllatajmi: –Chai puntajlla caspicunata japi– nijpi 

jatun mandaj japijpica Eliseoca: –Cunanca pambata huajtai– nijpimi jatun mandajca 

quimsa cutin huajtashpa shayarirca. 

19Chaimi Diospaj runa paihuan p'iñarishpaca: –Pichca cutinllapish, mana cashpaca 

sujta cutinllapish huajtashca cashpami, Siria llajta soldadocunataca shujllatapish mana 

saquishpa tucuita chingachinguiman carca. Ashtahuanpish cunanca siriocunataca 

quimsa cutinllami mishangui– nircami. 

20Eliseo huañujpi pambashca q'uipami, moabitacunaca macanacunacunahuan 

allichirishpa israelcunapajta shuhuangapaj shamurcacuna. Chaica huata callaripimi 

carca. 

21Chaipica shuj runacunami huañushca runata pambanaman ricushpaca, moabita 

shuhuacuna macanacunacunahuan allichirishcacuna shamucujta ñapish ricushpa, 

huañushca runataca Eliseota churashca jutcupi shitashcahuan callparcacuna. 

Huañushca runapaj aicha Eliseopaj tullucunapi tupashpaca, causarishpa jatarishpami 

shayarirca. 

22Siria llajtata jatun mandaj Hazaelca israelcunata Joacaz mandacui huatacunapica, 

tucui pai mandacui huatacunapimi israelcunataca llaquichirca. 

23Chaimi Mandaj Diosca paicunata llaquishpa c'uyashpa paicunaca llaquitamari 

apacuncuna nishpaca, Abrahamhuan, Isaachuan, Jacobhuan ari ninacushcata 

yuyarishpa, manataj tucuita chingachishachu nirca. Chashna nishpaca cunan 

punllacamami paipaj ñaupajmantaca mana tucui anchuchin. 

24Siria llajtata jatun mandaj Hazael huañujpica, paipaj randica paipaj churi Ben-

adadmi mandarca. 

25Ben-adadpaj yaya Hazaelmi, Joaspaj yaya Joacazhuan macanacushpa, Israel llajta 

pueblocunata quichushca carca. Joasmi Ben-adadhuan quimsa cutin macanacushpa 

mishashpa, chai pueblocunataca israelcunapajllataj cachun cutin tigra quichurca. 

2 REYES 14 

Judá llajtata Amasías mandashcami 
(2 Cr 25.1-28) 

1Joacazpaj churi Joás israelcunata ishqui huatata ña mandacujpimi, Judá llajtata jatun 

mandaj Joaspaj churi Amasiasca mandai callarirca. 

2Amasiasca mandai callarinapajca ishqui chunga pichca huatayujmi carca. Paica 

ishqui chunga iscun huatatami Jerusalenpi mandarca. Paipaj mamaca 

Jerusalenllamantataj Joadán shutimi carca. 

3Amasiasca, paipaj ñaupa yaya David rurashca shina mana rurashpapish Mandaj 

Diospaj ñaupajpica ima pandata mana rurarcachu. Paipaj yaya Joás rurashca shinami 

tucuita rurarca. 

4Chashna cashpapish Amasiasca, lomacunapi tiyaj altarcunataca israelcuna chaipi 

sacrificiocunata cucushcamanta, inciensota rupachicushcamantarajca lomacunapi tiyaj 

altarcunataca mana anchuchi tucurcachu. 

5Amasiasca pai ima shina mandanata tucuita allichishpami, paipaj yaya jatun 

mandajta huañuchij paipaj yayapajta rurajcunataca tucuicunata huañuchirca. 

6Moisés mandashcapi nishca shinallatajmi paipaj yayata huañuchijcunapaj 

churicunataca mana huañuchirca. Chai mandashcapica Mandaj Diosca: “Yaya 

mamapaj juchamantaca huahuacunataca ama huañuchingui. Huahuacunapaj 

juchamantapish, yaya mamataca ama huañuchingui. Maijanpish millaita rurajca, chai 

millaimantaca paimi huañunga” nicunmi. 

7Amasiasca cachi tiyan pugru pambapi, 10.000 edomitacunata huañuchishpami Sela 

pueblotaca quichurca. Chai pueblotaca, Jocteeltami shutichirca. Cunancama chai 

shutillatajmi. 

8Amasiasca, Joacazpaj churi Jehupaj nieto israelcunata jatun mandaj Joaspajmanca: 

“Ñahui ñahui ricunacungapaj shamui” nichunmi huillashpa purijcunata cacharca. 

9Ashtahuanpish israelcunata jatun mandaj Joasca Judá llajtata jatun mandaj 

Amasiasmanca: “Líbano urcupi tiyaj uchilla casha yurami, Líbano urcullapitaj tiyaj 

cedro yurataca: Cambaj ushushita ñuca churipaj huarmi cachun cui nichun cacharca. 

Shina nijpica chai Líbano urcupi causaj sacha animalcuna shamushpami chai casha 

yurataca sarushpa pasarcacuna. 

10Edom llajtataca misharcanguitajmari. Chaimantami cambaj shungupica jatun 

tucungui. Ashtahuanpish cushicushpa cambaj huasipi saquirilla. Cambajpish can 

mandacun llajtapaj llaquipajllatajca ¿ima nishpataj llaquita mashcacungui?” nichunmi 

cacharca. 

11Shina nijpipish, Amasiasca mana cazurcachu. Chaimi israelcunata jatun mandaj 

Joasca, Judá llajtapi caj Bet-semesman uriyashpa, Amasiashuan ñahui ñahui 

ricunacurca. 

12Chai macanacuipica, israelcunami Judá llajta soldadocunataca misharcacuna. 

Chaimi Judacunaca miticushpa, paicunapaj carpa huasicunaman callparcacuna. 

13Israel llajtata jatun mandaj Joasca chai Bet-semes pueblopimi, Judá llajtata jatun 

mandaj Amasiastaca prezu japirca. Amasiaspaj yayaca Joasmi carca. Joaspaj yayaca 

Ocoziasmi carca. Chai q'uipaca Jerusalenman shamushpami, Jerusalén muyundij jatun 

pircataca, 180 metrota urmachirca. Efraín pungumanta callarishpaca esquinapi caj 

pungucama urmachishpami, 

14Curitapish, cullquitapish, ima charinacunatapish, Mandaj Diospaj huasipi 

japishcatapish, mandana huasipi japishcacunatapish aparca. Jatun mandajpaj 

churicunatapish prezu japishpami Samariaman tigrarca. 

15Joás ashtahuan imalla rurashcata, tucui pai imalla rurashcata, pai c'ari c'ari cashcata, 

Judá llajtata jatun mandaj Amasiashuan macanacushcata ashtahuan yachasha nishpaca 

Israel llajtata jatun mandajcuna imallata rurashcata quillcashca libropimi ricuna. 

16Joás huañushpa paipaj ñaupa yayacunahuan dormijpica, Israel llajtata jatun 

mandajcunata churashcallapitajmi, Samariapi churarcacuna. Paipaj randica paipaj 

churi Jeroboammi mandarca. 

17Judá llajtata jatun mandaj Joaspaj churi Amasiasca, Israel llajtata jatun mandaj 

Joacazpaj churi Joás huañushca q'uipaca, chunga pichca huatahuanmi causarca. 

18Amasías ashtahuan imalla rurashcata ashtahuan yachasha nishpaca, Judá llajtata 

jatun mandajcuna imallata rurashcata quillcashca libropimi ricuna. 

19Amasiastaca, Jerusalenpimi shujcuna huashalla yuyarinacushpa huañuchishun 

nircacuna. Chaimanta Laquisman miticushpa rijpipish, catishpami chai pueblopi 

japishpa huañuchircacuna. 

20Paitaca caballocunapi Jerusalenman apashpami, Davidpaj pueblopi paipaj ñaupa 

yayacunata churashcallapitaj churarcacuna. 

21Judá llajtapi tucui causajcunaca, Amasiaspaj randi mandachunca paipaj churi 

Azariastami churarcacuna. Azariasca jatun mandaj tucunapajca, chunga sujta 

huatayujmi carca. 

22Amasías huañushpa paipaj ñaupa yayacunahuan dormijpica, Azariasmi Elat 

pueblota cutin shayachishpa Judá llajtallapajtaj cachun nirca. 

Q'uipa Jeroboam Israel llajtata mandashcami 

23Joaspaj churi Amasías Judá llajtata, chunga pichca huatata ña mandacujpimi, 

israelcunata jatun mandaj Joaspaj churi Jeroboamca Israel llajtata mandai callarirca. 

Paica chuscu chunga shuj huatatami Samariapi mandarca. 

24Jeroboamca Mandaj Diospaj ñaupajpica, millaitami rurarca. Nabatpaj churi 

Jeroboam juchallishpa israelcunata juchallichishca shina juchallinataca mana 

saquircachu. 

25Jeroboamca israelcunata Mandaj Dios paipajta ruraj Jonasman huillachishca 

shinallatajmi Israel llajtapaj lindecuna maillata cashcataca Hamat pueblo 

yaicunamanta callarishpaca, Arabá cuchacama allichishpa israelcunapajllataj cachun 

churarca. Jonasca Amitaipaj churi Gat-hefer pueblomanta profetami carca. 

26Israelcunaca shujtajpajta rurajcuna cashpapish, mana rurajcuna cashpapish jatun 

llaquihuan cajta, pi ayudajpish mana tiyashcatami Mandaj Diosca ricurca. 

27Mandaj Diosca Israel shutitaca cai pachamanta p'ichajta mana anchuchisha 

nishpami, Joaspaj churi Jeroboamta paicunata quishpichichun churarca. 

28Jeroboam ashtahuan imalla rurashcata, tucui pai imalla rurashcata, pai c'ari c'ari 

cashcata, jatun macanacuita rurashcata, Damasco pueblo, Hamat pueblo Judacunapaj 

cashcatapish cutin Israelpaj cachun tigrachishcata ashtahuan yachasha nishpaca Israel 

llajtata jatun mandajcuna imallata rurashcata quillcashca libropimi ricuna. 

29Jeroboam paipaj ñaupa yayacunahuan dormijpica, Israel llajtata jatun mandajcunata 

churashcallapitajmi churarcacuna. Paipaj randica paipaj churi Zacariasmi mandarca. 

2 REYES 15 

Judá llajtata Azarías mandashcami 
(2 Cr 26.3-5, 16-23) 

1Jeroboam Israel llajtata ishqui chunga canchis huatata ña mandacujpimi, Judá llajtata 

jatun mandaj Amasiaspaj churi Azariasca, Judá llajtata mandai callarirca. 

2Azariasca mandai callarinapajca chunga sujta huatayujmi carca. Pichca chunga 

ishqui huatatami, Jerusalenpi mandarca. Paipaj mamaca, Jerusalenllamantataj 

Jecoliasmi carca. 

3Azariasca, tucui imapipish paipaj yaya Amasías shinallatajmi Mandaj Diospaj 

ñaupajpica, ima pandata mana rurarca. 

4Shina cashpapish, lomacunapi tiyaj altarcunapi israelcuna sacrificiota 

ruracushcamanta, inciensota rupachicushcamantarajca lomacunapi tiyaj altarcunataca 

mana anchuchi tucurcachu. 

5Chaimi Mandaj Diosca, chai jatun mandajtaca huañungacama lepra ungüihuan 

llaquichirca. Paica ch'ican huasipimi pailla causarca. Paipaj churi Jotammi mandana 

huasipi imalla rurana cashcata mingui tucushpa tucui gentecunata mandarca. 

6Azarías ashtahuan imalla rurashcata, tucui pai imalla rurashcata ashtahuan yachasha 

nishpaca Judá llajtata jatun mandajcuna imallata rurashcata quillcashca libropimi 

ricuna. 

7Azarías paipaj ñaupa yayacunahuan dormijpica, ñaupa yayacunata 

churashcallapitajmi, Davidpaj pueblopi churarcacuna. Paipaj randica paipaj churi 

Jotammi mandarca. 

Israel llajtata Zacarías mandashcami 

8Azarías Judá llajtata quimsa chunga pusaj huatata ña mandacujpimi, Jeroboampaj 

churi Zacariasca, Israel llajtata mandai callarirca. Paica sujta quillallatami, 

israelcunataca mandarca. 

9Paica paipaj ñaupa yayacuna shinallatajmi Mandaj Diospaj ñaupajpica, millaita 

rurarca. Nabatpaj churi Jeroboam juchallishpa israelcunata juchallichishca shina 

juchallinataca mana saquircachu. 

10Paitaca Jabes runapaj churi Salummi, shujtajcunahuan huashalla yuyarinacushpa, 

tucuicunapaj ñaupajpi paita huañuchishpa pai mandaj tucurca. 

11Zacarías ashtahuan imalla rurashcata, ashtahuan yachasha nishpaca Israel llajtata 

jatun mandajcuna imallata rurashcata quillcashca libropimi ricuna. 

12Mandaj Diosca Jehutaca: “Cambaj churicunataca chuscu huahua 

huahuacunacamami israelcunata mandachun saquisha” nishcami carca. Chaica 

chashnatajmi pajtarca. 

Israel llajtata Salum mandashcami 

13Judá llajtata Uzías quimsa chunga iscun huatata ña mandacujpimi, Jabespaj churi 

Salumca Israel llajtata mandai callarirca. Paica shuj quillallatami Samariapi mandarca. 

14Pai mandacujpica, Gadi runapaj churi Manahemca, Tirsamanta Samariaman huichi 

shamushpami Jabespaj churi Salumtaca Samariapi huañuchishpa pai mandaj tucurca. 

15Salum ashtahuan imalla rurashcata, shujtajcunahuan huashalla yuyarinacushpa 

Zacariasta huañuchishcata ashtahuan yachasha nishpaca Israel llajtata jatun 

mandajcuna imallata rurashcata quillcashca libropimi ricuna. 

16Manahemca, Tifsa pueblotaca tucui chingachishpami chaipi imalla tiyashcatapish 

tucui aparca. Tirsa muyundijpi causajcunatapish chai pueblo punguta mana pascasha 

nijpimi chashnallataj rurashpa, chichu huarmicunatapish huijsacunata lliquirca. 

Israel llajtata Manahem mandashcami 

17Judá llajtata Azarías quimsa chunga iscun huatata ña mandacujpimi, Gadi runapaj 

churi Manahemca, Israel llajtata mandai callarirca. Paica chunga huatatami Samariapi 

mandarca. 

18Paica Mandaj Diospaj ñaupajpica, millaitami rurarca. Nabatpaj churi Jeroboam 

juchallishpa israelcunata juchallichishca shina juchallinataca paipaj tucui causaipi 

mana saquircachu. 

19Asiria llajtata jatun mandaj Pul runaca israelcunahuan macanacungapajmi 

shamurca. Chaimi Manahemca israelcunata mandachunca paillatataj churachun 1.000 

talento cullquita Pul runaman curca. 

20Asiria llajtata jatun mandajman chai tucui cullquita cunapajca Manahemca, 

israelcunataca ashtahuan charijcunatami cada shujta pichca chunga siclo cullquita 

mañarca. Chaita cujpica Asiria llajtata jatun mandajca, Israelpi mana saquirishpa 

tigrarcallami. 

21Manahem ashtahuan imalla rurashcata, tucui pai imalla rurashcata ashtahuan 

yachasha nishpaca Israel llajtata jatun mandajcuna imallata rurashcata quillcashca 

libropimi ricuna. 

22Manahem paipaj ñaupa yayacunahuan dormijpica, paipaj randica paipaj churi 

Pekaiami mandarca. 

Israel llajtata Pekaía mandashcami 

23Judá llajtata Azarías pichca chunga huatata ña mandacujpimi, Manahempaj churi 

Pekaiaca, Israel llajtata mandai callarirca. Paica ishqui huatatami Samariapi mandarca. 

24Paica Mandaj Diospaj ñaupajpica, millaitami rurarca. Nabatpaj churi Jeroboam 

juchallishpa israelcunata juchallichishca shina juchallinataca mana saquircachu. 

25Pekaiataca Remaliaspaj churi Peka, paipaj soldadocunata mandajllatajmi 

shujtajcunahuan huashalla yuyarinacushpa mandana huasipi Samariapi huañuchirca. 

Paihuanca Argob, Arie runacunatapishmi huañuchirca. Galaadmanta pichca chunga 

runacunahuan tucushpa huañuchishpami, Pekaca mandaj tucurca. 

26Pekaía ashtahuan imalla rurashcata, tucui pai imalla rurashcata ashtahuan yachasha 

nishpaca Israel llajtata jatun mandajcuna imallata rurashcata quillcashca libropimi 

ricuna. 

Israel llajtata Peka mandashcami 

27Judá llajtata Azarías pichca chunga ishqui huatata ña mandacujpimi, Remaliaspaj 

churi Pekaca, Israel llajtata mandai callarirca. Paica ishqui chunga huatatami 

Samariapi mandarca. 

28Peka runaca Mandaj Diospaj ñaupajpica, millaitami rurarca. Nabatpaj churi 

Jeroboam, juchallishpa israelcunata juchallichishca shina juchallinataca mana 

saquircachu. 

29Israel llajtata Peka mandacui huatacunami, Asiria llajtata jatun mandaj Tiglat-

pileser shamushpaca, Ijón, Abel-bet-maaca, Janoa, Cedes, Hazor, Galaad, Galilea 

llajtacunata, Neftalipaj tucui llajtacunatapish japishpa chaipi causajcunataca tucuita 

Asiriaman prezu aparca. 

30Uziaspaj churi Jotam, Judá llajtata ishqui chunga huatata ña mandacujpimi, 

Remaliaspaj churi Pekataca, Ela runapaj churi Oseas shujtajcunahuan huashalla 

yuyarinacushpa huañuchishpa pai mandaj tucurca. 

31Peka ashtahuan imalla rurashcata, tucui pai imalla rurashcata ashtahuan yachasha 

nishpaca Israel llajtata jatun mandajcuna imallata rurashcata quillcashca libropimi 

ricuna. 

Judá llajtata Jotam mandashcami 
(2 Cr 27.1-9) 

32Israel llajtata Remaliaspaj churi Peka ishqui huatata ña mandacujpimi, Uziaspaj 

churi Jotamca Judá llajtata mandai callarirca. 

33Jotamca mandai callarinapajca ishqui chunga pichca huatayujmi carca. Paica 

Jerusalenpimi chunga sujta huatata mandarca. Paipaj mamaca Sadocpaj ushushi 

Jerusami carca. 

34Jotamca, paipaj yaya Uzías shinallatajmi Mandaj Diospaj ñaupajpica, ima pandata 

mana rurarca. 

35Chashna cashpapish, lomacunapi tiyaj altarcunapi israelcuna sacrificiota 

ruracushcamanta, inciensota rupachicushcamantarajca lomacunapi tiyaj altarcunataca 

mana anchuchi tucurcachu. Mandaj Diospaj huasi jahua lado pungutaca Jotammi 

rurarca. 

36Jotam ashtahuan imalla rurashcata, tucui pai imalla rurashcata ashtahuan yachasha 

nishpaca Judá llajtata jatun mandajcuna imallata rurashcata quillcashca libropimi 

ricuna. 

37Chai huatacunallapitajmi Mandaj Diosca, Judá llajtapi causajcunata 

llaquichichunca, Siria llajtata jatun mandaj Rezinta, Remaliaspaj churi Pekata 

cachanata callarirca. 

38Jotam huañushpa paipaj ñaupa yayacunahuan dormijpica, ñaupa yayacunata 

churashcallapitajmi Davidpaj pueblopi churarcacuna. Paipaj randica paipaj churi 

Acazmi mandarca. 

2 REYES 16 

Judá llajtata Acaz mandashcami 
(2 Cr 28.1-27) 

1Remaliaspaj churi Peka, Israel llajtata chunga canchis huatata ña mandacujpimi, 

Jotampaj churi Acazca, Judá llajtata mandai callarirca. 

2Acazca mandai callarinapajca ishqui chunga huatayujmi carca. Paica Jerusalenpimi 

chunga sujta huatata mandarca. Paica Mandaj paipaj Diospaj ñaupajpica, paipaj ñaupa 

yaya David shina ima pandata mana rurajca mana carcachu. 

3Ashtahuanpish Israel llajtata jatun mandajcuna millaita rurashcallatatajmi rurarca. 

Ashtahuantajcarin israelcunata cai llajtapi churangapaj Mandaj Dios cai llajtamanta 

anchuchishca gentecuna millanana ruranacunata ruraj cashca shina rurashpami paipaj 

churita rurashcalla diosman cushpa rupachirca. 

4Shinallataj Acazca lomacunapi tiyaj altarcunapipish, urcucunapipish, uchilla 

lomacunapi tiyaj altarcunapipish, tucui p'angasapa yura ucucunapi tiyaj 

altarcunapipishmi sacrificiota cushpa inciensotapish rupachirca. 

5Siria llajtata jatun mandaj Rezinpish, Remaliaspaj churi Israel llajtata jatun mandaj 

Pekapish, Jerusalenpi causajcunahuan macanacungapaj huichiyashpami, Acazta 

japingapaj pueblo muyundijta shayarircacuna. Chashna rurashpapish chai pueblotaca 

mana japi tucurcacunachu. 

6Chai huatacunallatajmi, Edom llajtata jatun mandajca, Elat pueblota Edom 

llajtapajllataj cachun tigra japirca. Chaimi edomitacunaca Judá llajta runacunata 

Elatmanta llujshichishpa cachashpa, chaipi causangapaj shamushpa cunan punllacama 

chaipi causacuncuna. 

7Chaimi Acazca, Asiria llajtata jatun mandaj Tiglat-pilesertaca: “Cambajta ruraj 

ñucaca cambaj churi shinami cani. Shina cashcamanta Siria llajtata jatun mandajpaj 

maquimanta, Israel llajtata jatun mandajpaj maquimantapish mitsanaman 

huichiyamupai. Paicunami ñucahuan macanacungapaj jatarishcacuna” nichunmi 

paipaj randi parlanacujcunata cacharca. 

8Acazca Mandaj Diospaj huasipi tiyaj cullquita, curita, mandana huasipi tiyaj achca 

valijcunatapish japishpami, Asiria llajtata jatun mandajman cuchun cacharca. 

9Asiria llajtata jatun mandajca, Acaz mañashcata ari nishpami, Damascopi 

causajcunahuan macanacungapaj huichiyashpaca chai pueblota pai japishpa chaipi 

causajcunatapish Kirman prezu apashpa jatun mandaj Rezinta huañuchirca. 

10Jatun mandaj Acazca, Asiria llajtata jatun mandaj Tiglat-pileserhuan tupangapajmi 

Damascoman rirca. Chaipica jatun mandaj Acazca Damascopi tiyaj altarta ricushpaca, 

chai shinallatataj rurachun chai altar ima shina cashcata, ima shina rurashcata 

quillcashpami Urías curaman cuchun cacharca. 

11Urías curaca Damascopi caj altar ima shina cashcataca jatun mandaj Acaz, ima 

shina ruranata cachashca shinallatajmi rurarca. Jatun mandaj Acaz Damascomanta 

shamunapajca Urías curaca ñami tucuchirca. 

12Jatun mandajca, Damascomanta chayamushpa chai altarta ricushpa c'uchuyashpami, 

Diosman cushpa tucui rupachinataca chai altarpi Diosman curca. 

13Diosman cushca tucui rupachinatapish, chaquishca granota cushcatapish chaipimi 

rupachirca. Vinotapish chai altar jahuapimi tallirca. Dioshuan alli cangapaj cushca 

animalcunapaj yahuartapish chai altar jahuatami tsiraparca. 

14Mandaj Diospaj huasi ñaupajpica, bronce altarmi tiyarca. Chai altartaca Acazca, 

Mandaj Diospaj huasihuan, pai rurachishca mushuj altarhuan chaupipi cajpimi, 

mushuj altar janaj ladoman churarca. 

15Chaipimi jatun mandaj Acazca, Urías curataca: “Tutamantaman tucui rupachingapaj 

Diosman cushcatapish, chishipi Diosman cushca granocunatapish, jatun mandajpajta 

Diosman cushpa tucui rupachinatapish, Diosman jatun mandaj cushca chaquishca 

granocunatapish, tucui cai llajtapi causajcuna Diosman cushpa tucui rupachinatapish, 

paicuna cushca chaquishca granocunatapish chai altarpi rupachingui. Paicuna cushca 

vinocunatapish cai jatun altar jahuapi tallingui. Diosman cushpa tucui rupachishca 

animalpaj yahuartapish, sacrificiota cushca animalpaj yahuartapish cai altarllapitaj 

tsirapangui. Bronce altarca, Mandaj Diosta ñuca tapungapajllami canga” nirca. 

16Urías curaca, jatun mandaj Acaz mandashca shinallatajmi tucuita rurarca. 

17Chai q'uipaca jatun mandaj Acazca, carretapi yacu tanqueta huichi charicujcunata 

p'itishpami, chai tanquecunataca chaimanta anchuchirca. Shinallataj bronce 

huagracunapaj jahuapi tiyacuj bronce pailatapish anchuchishpami pambapi rumicuna 

jahuallapi churarca. 

18Asiria llajtata jatun mandaj mandashcata cazushpami, samana punllapi 

tandanacungapaj Diospaj huasi canlla ladoman shayachishca huasitapish, jatun 

mandajlla yaicuna ñantapish anchuchirca. 

19Acaz ashtahuan imalla rurashcata, ashtahuan yachasha nishpaca Judá llajtata jatun 

mandajcuna imallata rurashcata quillcashca libropimi ricuna. 

20Jatun mandaj Acaz paipaj ñaupa yayacunahuan dormijpica, ñaupa yayacunata 

churashcallapitaj Davidpaj pueblopimi churarcacuna. Paipaj randica paipaj churi 

Ezequiasmi mandarca. 

2 REYES 17 

Samaria pueblota urmachishpa israelcunata prezu apashcami 

1Judá llajtata jatun mandaj Acaz chunga ishqui huatata ña mandacujpimi, Elapaj churi 

Oseasca, Israel llajtata mandai callarirca. Paica iscun huatatami Samariapi mandarca. 

2Oseasca Israel llajtata paipaj ñaupa jatun mandajcuna millaita rurashca shina millaita 

mana rurashpapish Mandaj Diospaj ñaupajpica millaitami rurarca. 

3Oseashuan macanacungapajmi Asiria llajtata jatun mandaj Salmanasarca 

huichiyamurca. Oseasca paipajta ruraj tucushpami, tributota pagashpa causarca. 

4Ashtahuanpish Asiria llajtata jatun mandajca shujtajcunahuan huashalla 

yuyarinacushpa Oseas parlanacucujtami yacharca. Oseasca Egiptota So shuti jatun 

mandajpajmanmi paipaj randi parlanacujcunata cachashca carca. Shinallataj Asiria 

llajtata jatun mandajman ñaupa huatacunaman tributota cucushca shinapish ña mana 

curcachu. Chaimi jatun mandaj Salmanasarca Oseasta prezu japishpa carcelpi 

churarca. 

5Asiria llajtata jatun mandajca tucui Israel llajtata yaicushpami, Samaria muyundijta 

shayarishpa chaipica quimsa huatata tiyarcacuna. 

6Iscun huatata Oseas mandacujpimi, Asiria llajtata jatun mandajca Samaria pueblota 

japishpa chaipi causaj israelcunata prezu aparca. Paicunataca Halah pueblopi, Gozán 

jatun yacu c'uchupi caj Habor llajtapi, medocunapaj pueblocunapimi churarca. 

7Israelcunaca Egiptota jatun mandaj faraonpaj maquipi cajpi llujshichimuj Mandaj 

paicunapaj Diosta p'iñachishpa shujtaj dioscunata manchashcamantami chashna 

tucurca. 

8Paicunaca Mandaj Dios paicunapaj ñaupajmanta anchuchishca llajtacunapaj 

mandashcacunatapish, Israel llajtata jatun mandajcuna paicunapaj yuyaimanta 

rurashca mandashcacunatapishmi rurarcacuna. 

9Israelcunaca imapish mana allicunata pacalla rurashpami Mandaj paicunapaj Diosta 

p'iñachirca. Tucui paicunapaj pueblocunapi tiyaj lomacuna jahuapipish altarcunatami 

rurarcacuna. Chapana torrecunamanta callarishpaca, jatun pircayuj 

pueblocunacamami chai altarcunata rurarcacuna. 

10Shinallataj rumimanta imamanpish rijchajta rurashcacunatapish, Asera huarmi 

diostajlla rumi diostapish rurashpami tucui lomacunapi, tucui p'angasapa yura 

ucucunapi churarcacuna. 

11Lomacunapi tiyaj altarcunapica tucui chaicunapimi inciensota rupachircacuna. 

Mandaj Dios paicunapaj ñaupajmanta anchuchishca llajtacuna shinallataj rurashpami, 

ima ruranacunatapish yallitaj millaita rurashpa Mandaj Diostaca p'iñachircacuna. 

12Israelcunaca rurashcalla dioscunapajtami rurarcacuna. Mandaj Diosca paicunataca 

cancunaca chaicunataca amataj ruranguichij nishcami carca. 

13Mandaj Diosca israelcunatapish, Judá llajtapi causajcunatapish, 

profetacunahuanpish, paillataj ricuchishpa huillajta huillachishcahuanpish sinchita 

rimashpaca: “Cancunapaj millai ñancunata saquishpa ñucapajman cutirichij. 

Cancunapaj ñaupa yayacunaman ñuca mandashcacunata, pajtachinguitaj nishcacunata 

ñucapajta ruraj profetacunaman huillachishcacunata ima shina mandashca shinataj 

tucuita pajtachichij” nircami. 

14Paicunapaj ñaupa yayacunaca rumi shungu tucushpami Mandaj paicunapaj Diostaca 

mana crircacuna. Chai shinallatajmi paicunapish rumi shungu tucushpa mana 

cazurcacuna. 

15Mandaj Dios chaitataj pajtachichun nishcacunatapish, paicunapaj ñaupa 

yayacunahuan Mandaj Dios ari ninacushcacunatapish, Dios ima shina cashca shina 

causashpa ricuchinata mandashcatapish saquishpami, imapish mana canacunata 

rurashpa yanga tucurcacuna. Paicunapaj muyundij llajtacuna rurashcatami 

catircacuna. Mandaj Diosca paicuna shinaca amataj ruranguichijchu nishcami carca. 

16Ashtahuanpish paicunaca Mandaj paicunapaj Dios tucui mandashcacunata 

saquishpami, bronce ishqui bizi diosta, Asera huarmi diosman rijchajtapish 

rurarcacuna. Jahua pachapi tucui imalla tiyajcunatapish adorashpa, Baalpajtapish 

rurashpami, 

17paicunapaj churicunatapish, ushushicunatapish chai dioscunaman cushpa 

rupachircacuna. Adivinocunapish, brujocunapish tucushpami, Mandaj Diospaj 

ñaupajpi millaita ruranapaj curishpa paita p'iñachircacuna. 

18Chaimi Mandaj Diosca israelcunahuan yallitaj p'iñarishpa, paipaj ñaupajmanta 

tucuita anchuchirca. Judá aillullami saquirirca. 

19Ashtahuanpish Judá aillupish, Mandaj paicunapaj Dios mandashcacunataca mana 

huaquichircacunachu. Israelcuna paicunapaj yuyaimanta rurashca mandashcacunatami 

paicunapish rurarcacuna. 

20Chaimantami Mandaj Diosca, Israelpaj huahua huahuacunataca tucuita cungarishpa 

saquirca. Paipaj ñaupajmanta tucui anchungacamami llaquichishpa shuhuacunapaj 

maquipi churarca. 

21Israelcunata Davidpaj aillupuramanta ch'icanchijpica, paicunaca Nabatpaj churi 

Jeroboamtami jatun mandaj cachun churarcacuna. Chai Jeroboammi Mandaj Diospaj 

ñanmanta israelcunata anchuchishpa yallitaj juchata rurachirca. 

22Israelcunaca Jeroboam ima shinalla juchallishca juchacunallatatajmi rurashpa 

catirca. Chashna juchallinataca, 

23Mandaj Dios israelcunata paipaj ñaupajmanta tucui anchuchingacamami manataj 

saquishpa juchallicurcallacuna. Mandaj Diosca paipajta ruraj profetacunaman 

huillachishca shinallatajmi, israelcunataca Asiria llajtaman prezu apachun saquirca. 

Paicunaca cunan punllacamami chaipi causacuncuna. 

Israelcunapaj randi Asiria llajta runacunata Samariapi causachun churashcami 

24Asiria llajtata jatun mandajca Babilonia, Cuta, Ava, Hamat, Sefarvaim pueblocunapi 

causajcunata apashpami, Samariapi caj pueblocunapi israelcunapaj randi causachun 

churarca. Paicunami Samariataca paicunapajta rurashpa, chaipi caj pueblocunapi 

causarcacuna. 

25Chai runacuna causai callarijpica cashnami tucurca: Paicuna chaipi causai 

callarishpaca Mandaj Diostaca mana mancharcacunachu. Chaimi Mandaj Diosca 

paicunata huañuchichun leoncunata cachajpi paicunata huañuchirca. 

26Chaimi Asiria llajtata jatun mandajtaca: “Caimanta apashpa Samariapi caj 

pueblocunapi causachun can churashca gentecunaca chai llajtapaj Diospaj 

mandashcacunata ima shina pajtachinataca mana yachancunachu. Chaimari chai 

Diosca paicunata huañuchichun paicunapajman leoncunata cachashca. Chai llajtapaj 

Diospaj mandashcata mana yachashpa mana pajtachijpimi chashna rurashca” 

nircacunami. 

27Chaimi Asiria llajtata jatun mandajca: “Samaria llajtamanta cai Asiriaman 

apamushca maijan curata Samariaman rishpa chaipi causashpa chai llajtapaj Diospaj 

mandashcacunata ima shina pajtachina cashcata yachachichun cachaichij” nishpa 

mandarca. 

28Samaria llajtamanta Asiriaman prezu apashca shuj curami Samaria llajtaman cutin 

tigrashpa Bet-elpi causashpa chai gentecunata Mandaj Diosta ima shina manchashpa 

causanata yachachirca. 

29Chashna yachachijpipish, cada llajtamanta cajcunami paicuna maipi causacun 

pueblocunapica quiquinpaj dioscunata rurashpa, Samariacuna chaipi causacushpa 

lomacunapi rurashca uchilla huasicunapica chai dioscunata churarcacuna. 

30Babiloniamanta cajcunaca, Sucot-benot diosman rijchajtami rurarcacuna. Cuta 

llajtamanta cajcunaca, Nergal diosman rijchajtami rurarcacuna. Hamatmanta 

cajcunaca, Asima diosman rijchajtami rurarcacuna. 

31Aveocunaca Nibhaz, Tartac dioscunaman rijchajcunatami rurarcacuna. 

Sefarvaimmanta cajcunaca, paicunapaj Adramelec, Anamelec dioscunata 

adorangapajmi paicunapaj huahuacunata chai dioscunaman cushpa rupachircacuna. 

32Mandaj Diosta manchashpapish, ashtahuancarin lomacunapi tiyaj altarcunapi 

paicuna cushca sacrificiocunata paicunapaj dioscunaman cuchunmi 

paicunapurallatataj curacuna cachun agllashpa churarcacuna. 



780 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

33Chashnami chai shujtaj llajtacunamanta cachashca runacunaca, Mandaj Diosta 

manchanchij nishpapish, paicunapaj llajtapi cashpa ima shina ruraj cashca shinallataj 

paicunapaj dioscunallatataj adorashpa causarcacuna. 

34Paicunaca cunan punllacunacamallatajmi Mandaj Diosta mana manchashpa, 

chaitataj pajtachichun nishcatapish, pajtachinguitaj nishcatapish mana pajtachishpa 

ñaupa shinallataj ruracuncuna. Mandaj Dios Jacobpaj huahua huahuacunata Israel 

shutita shutichishpa mandashcacunata cushpa ima shina pajtachina cashcata 

mandashca shinaca mana pajtachincunachu. 

35Jacobpaj huahua huahuacunahuan Mandaj Dios ari ninacushpaca cashnami 

mandarca: “Shujtaj dioscunataca ama manchanguichij, ama adoranguichij, 

paicunapajtaca ama ruranguichij, chai dioscunamanpish ama sacrificiota cunguichij. 

36Ashtahuanpish Egiptomanta jatun poderhuan, paipaj maquihuan cancunata 

llujshichimuj pai Mandaj Diosllata manchanguichij, paillata adoranguichij, paillaman 

sacrificiota cunguichij. 

37Chaitataj pajtachingui nishcatapish, cancunapaj imalla rurana cashcatapish, 

mandashcatapish, mandashcacunatapish quillcachishpa cushcataca ama cungarishpa 

chaitataj pajtachina yuyailla tucushpa chaitataj pajtachingui. Shujtajcunapaj 

dioscunataca ama manchangui. 

38Ñuca cancunahuan ari ninacushcataca ama cungaringuichij, shujtajcunapaj 

dioscunataca amataj manchanguichij. 

39Ashtahuanpish Mandaj cancunapaj Diosllata manchanguichij. Paimi cancunata 

p'iñajcunapaj maquimantaca cacharichinga” nircami. 

40Shina nijpish paicunaca chaitaca mana uyarcachu. Paicuna ñaupa maipi 

causacushcapi ruraj cashca shinatajmi rurarcacuna. 

41Chashnami chai gentecunaca Mandaj Diosta manchanchij nishpapish, paicunapaj 

rurashcalla dioscunapajta rurarcacuna. Paicunapaj churicunapish, paicunapaj 

nietocunapish paicunapaj yayacuna ruraj cashca shinallatajmi cunan punllacunacama 

ruracuncuna. 

2 REYES 18 

Judá llajtata Ezequías mandashcami 
(2 Cr 29.1-2) 

1Elapaj churi jatun mandaj Oseas Israel llajtata quimsa huatata ña mandacujpimi, 

Acazpaj churi Ezequiasca, Judá llajtata mandai callarirca. 

2Ezequiasca mandai callarinapajca ishqui chunga pichca huatayujmi carca. Ishqui 

chunga iscun huatatami, Jerusalenpi mandarca. Paipaj mamaca, Zacariaspaj ushushi 

Abi shutimi carca. 

3Ezequiasca paipaj ñaupa yaya David tucui imatapish rurashca shinallatajmi, Mandaj 

Diospaj ñaupajpica ima pandata mana rurarca. 

4Ezequiasca lomacunapi tiyaj altarcunatapish anchuchircami. Rurashcalla 

dioscunatapish p'aquircami. Asera huarmi diosman rijchajcunatapish p'aquircami. 

Israelcunaca Moisés rurashca bronce culebrapaj ñaupajpi chai punllacama inciensota 

rupachicushcamantarajmi chai culebrataca ñuturca. Chai culebrataca, israelcunaca 

Nehustán nijcunami carca. 

5Ezequiasca israelcunata Mandaj Diosllapimi shunguta churarca. Judá llajtata jatun 

mandajcunaca, paipaj ñaupaman mandajcunapish, paipaj q'uipa mandajcunapish pai 

shinaca mana tiyarcachu. 

6Ezequiasca Mandaj Dios mandashcata Moisesman cushpa ima shinalla pajtachina 

cashcata mandashca shina huaquichishpa causashpami, Mandaj Diosllata catishpa 

paimantaca mana anchurirca. 

7Chashna cajpi Mandaj Dios Ezequiashuan cajpimi, Ezequías maiman rijpipish 

tucuipi alli llujshirca. Chashna cashpami Ezequiasca Asiria llajtata jatun mandajta 

c'ariyashpa ña mana ashtahuan paicunapajta rurarca. 

8Filisteocunatapish mishashpami, Gaza pueblocama llaquichishpa paicunapaj llajtapaj 

lindecunacama llaquichirca. Chapana torrecunatapish, muyundijta jatun pircayuj 

pueblocunatapish urmachircami. 

Samariapi causajcunata Asiriaman prezu apashcami 

9Ezequías Judá llajtata ña chuscu huatata mandacujpi, Elapaj churi Oseaspish Israel 

llajtata, ña canchis huatata mandacujpimi, Asiria llajtata jatun mandaj Salmanasarca 

Samariapi causajcunahuan macanacungapaj huichiyashpa Samaria muyundijta 

shayarishpa, 

10quimsa huatapica pai japirca. Ezequías Judá llajtata sujta huatata mandacujpi, 

Oseaspish Israel llajtata iscun huatata ña mandacujpimi jatun mandaj Salmanasarca 

Samariataca chashna japirca. 

11Asiria llajtata jatun mandajca, israelcunata Asiriaman prezu apashpaca, Halah 

pueblopi, Gozán jatun yacu c'uchupi caj Habor llajtapi, medocunapaj pueblocunapimi 

churarca. 

12Israelcunaca paicunapaj Mandaj Dios rimashcataca mana uyarcacunachu. 

Ashtahuanpish Mandaj Dioshuan ari ninacushcataca p'aquircacunami. Mandaj 

Diospajta ruraj Moisés mandashcacunatapish mana uyasha nircacunachu. Chai 

mandashcacunapi nishcacunata mana rurashun nishcamantami chashna tucurcacuna. 

Judá llajtaman Senaquerib yaicushcami 
(2 Cr 32.1-19; Is 36.1-22) 

13Judá llajtata Ezequías chunga chuscu huatata ña mandacujpimi, Asiria llajtata jatun 

mandaj Senaqueribca, Judá llajtapi caj sinchi pircayuj pueblocunapi causajcunahuan 

macanacungapaj huichiyashpa chai pueblocunataca pai japirca. 

14Chaimi Judá llajtata jatun mandaj Ezequiasca, Asiria llajtata jatun mandaj Laquis 

pueblopi cajpi: “Ñucaca mana allitamari rurashcani. Cunanca can imata rurachun 

nijpipish chaita rurashallami. Cai ñuca llajtamanta ripailla” nichun cacharca. Shina 

nijpimi Asiria llajtata jatun mandajca, Judá llajtata jatun mandaj Ezequiastaca, 300 

talento cullquita, quimsa chunga talento curita cuchun nijpi, 

15Ezequiasca, Mandaj Diospaj huasipi tiyacuj tucui cullquitapish, mandana huasipi 

huaquichishca tiyacuj achca valijcunatapish llujshichishpa curca. 

16Ezequiasca Mandaj Diospaj huasi pungucunata, pungu quisyucunata, paillataj 

curihuan llihuichishcacunata tucui llujshichishpami, Asiria llajtata jatun mandajman 

curca. 

17Chai q'uipaca Asiria llajtata jatun mandajca Laquis pueblomantaca Tartán, Rabsaris, 

Rabsaces mandajcunatami achca soldadocunahuan Ezequiaspajman cacharca. Paicuna 

Jerusalenman chayashpaca, chaipi causajcunahuan macanacungapajmi janaj ladoman 

caj tanqueman shamuj larca c'uchupi carpa huasicunata shayachishpa tiyarircacuna. 

Chaitami tajshajcunapaj allpaman rina ñan carca. 

18Chaipi cashpami, jatun mandaj Ezequiasta cayarcacuna. Paicunahuan tupangapajca 

mayordomo Eliaquimpish, quillcaj Sebnapish, quillcacunata huaquichij Joapishmi 

llujshircacuna. Eliaquimca Hilciaspaj churimi carca, Joaca Asafpaj churimi carca. 

19Paicunataca Rabsaces nishca mandajca: –Asiria llajtata jatun mandaj cashna nichun 

cachashcata Ezequiasman huillaichij: ¿Maijanpi shunguta churashpataj canca mana 

manchanguiyari? 

20Canca cambaj shimi rimarishcallahuanchu macanacuitaca c'ari c'ari 

soldadocunahuan shina jahualla mishanata yuyangui. ¿Maijanpi shunguta 

churashpataj ñucataca c'ariyasha ninguiyari? 

21Cantaca Egiptopaj chijtaricuj carrizopi taunaricujtami ricuni. Chai chijtaricuj 

carrizopi maijanpish taunarijpica, jahuaman pasajtami maquipi yaicunga. Egiptota 

jatun mandaj faraonpi shunguta churajcunaca tucuicunami chashna tucunga. 

22Ñucanchijta Mandaj Diospimi shunguta churanchij ninguichijmari. Chashna 

nishpaca ¿ima nishpataj lomacunapi paipaj tiyaj altarcunata anchuchishpa Ezequiasca 

judacunatapish, Jerusalencunatapish cai Jerusalenpi tiyaj altar ñaupajllapimi adorana 

ninyari? 

23Cunanca Asiria llajtata jatun mandaj ñuca amohuan shuj ruranata ari ninacui. Can 

2.000 caballopi tiyarij soldadocunata charijpica, ñucaca 2.000 caballocunata cusha. 

24Egiptopaj carrocunapi, caballopi tiyarij gentecunapi shunguta churashpapish, ñuca 

amopaj soldadocunata mandajpajta rurajllahuanpish mana ch'imbapura shayari 

tucunguichu. 

25Cai llajtata llaquichingapajca, manapish Mandaj Dios cachajpi shamushcataca ama 

yuyaichu. Mandaj Diosmari ñucataca: Chai llajtaman huichiyashpa tucui chingachi 

nirca ninmi nigrichij– nircami. 



783 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

26Shina nijpimi Hilciaspaj churi Eliaquimpish, Sebnapish, Joapish Rabsacestaca: –

Cambajta ruraj ñucanchijmanca arameo rimaipi rimahuayari, chai rimaita 

yachapanchijmi. Ama Judá llajta rimaipi rimahuaichu, tucui cai jatun pirca jahuapi 

tiyacujcunamari uyacuncuna– nircacuna. 

27Shina nijpipish, Rabsacesca: –Ñuca amoca mana cancunaman, cancunapaj 

amomanchu caitaca huillanaman cacharca. Ashtahuanpish chai jatun pirca jahuapi 

tiyacujcunamantajmari huillanaman cacharca. Paicunaca quiquin mapallatataj 

micungapaj, quiquin ishpallatataj cancunandij ubyangapajmi tiyacuncuna– nircami. 

28Chashna nishpaca Rabsacesca, alli shayarishpa Judá llajtapaj rimaipi sinchita 

caparishpami: –Asiria llajtata jatun mandaj imata nishcata uyaichij. 

29Paica cashnami nin: Ezequías umashcaca ama caichijchu. Paica ñuca maquimantaca 

cancunataca mana quishpichi tucungachu. 

30Ezequías cashna nishpa Mandaj Diospi shunguta churachishcapish ama caichijchu. 

Paica Mandaj Diosca quishpichingatajmi. Cai pueblotaca Asiria llajtata jatun 

mandajpaj maquipica manataj churangachu ningami. 

31Chashna nijpipish Ezequiastaca ama uyaichijchu. Ashtahuanpish Asiria llajtata jatun 

mandajca cashnami nin: Ñucata rogarishpa ñucahuan alli tucuichij. Chashna cashpaca 

quiquin uva chagracunamanta, quiquin higo yuracunamantami micunguichij, quiquin 

pugyucunamantami yacutapish ubyanguichij. 

32Cancunata ñuca cancunapaj llajta shinallataj llajtaman pushaj shamungacamami 

chashna micunguichij chashna ubyanguichij. Ñucaca cancunataca granocunapish, 

vinopish, micunapish, uvapish, aceiteta cuj olivos yuracunapish, sacha chuspipaj 

mishquipish tiyaj llajtamanmi pushasha. Chaipica allimi causanguichij mana 

huañunguichijchu. Mandaj Diosmi quishpichinga nishpa Ezequías nishcataca ama 

uyaichijchu. Paica cancunataca umacunllami. 

33Asiria llajtata jatun mandajpaj maquimantaca caishuj llajtacunapaj dioscunaca, 

mana quishpichi tucurcachu. 

34Hamatpaj, Arfadpaj dioscunaca ¿maipitaj quishpichircari? Sefarvaimpaj, Henapaj, 

Ivapaj dioscunapish ¿maipitaj quishpichircari? Chai dioscunaca Samariataca ¿maipitaj 

ñuca maquimantaca quishpichi tucurcacunari? 

35Mandaj Dios ñuca maquimanta cai Jerusalén pueblota quishpichingami nishpa 

shunguta churachunca, cai pachapi tiyaj dioscunaca ¿maijan diostaj paipaj llajtapi 

cajcunata ñuca maquimanta quishpichi tucushcari? ninmi– nircami. 

36Chashna nijpipish, chaipi cajcunaca imata mana cutichishpa upalla carcallacunami. 

Jatun mandaj Ezequiasllatajmi: “Ama imata cutichishpa upalla canguichijlla” nishpa 

mandashca carca. 

37Chai q'uipaca mayordomo Eliaquimpish, quillcaj Sebnapish, quillcacunata 

huaquichij Joapish, churanacunata lliquirishcacuna jatun mandaj Ezequiaspajman 

shamushpami Rabsaces imallata nishcata tucuita huillarcacuna. Eliaquimca, 

Hilciaspaj churimi carca. Joaca, Asafpaj churimi carca. 

2 REYES 19 

Senaqueribpaj maquimanta judacunata quishpichishcami 
(2 Cr 32.20-23; Is 37.1-38) 

1Chaita uyashpaca jatun mandaj Ezequiasca paipaj churanata lliquirishpa, cañamazuta 

churarishpami, Mandaj Diospaj huasiman yaicurca. 

2Ezequiasca mayordomo Eliaquimtapish, quillcaj Sebnatapish, curacunata pushaj 

curacunatapish cañamazuta churarishcacunatami, Amozpaj churi profeta Isaiaspajman 

richun cacharca. 

3Paicunataca: “Ezequiasca cashnami nin nigrichij: Cunan punllaca c'amishcamanta 

yallitaj jatun llaquihuan llapishcami canchij. Huahua ña huacharinalla cajpi huachacuj 

mana fuerzata charij shinami canchij. 

4Rabsaces nishca mandaj tucui imalla nishcacunata Mandaj cambaj Taita Dios 

uyashpa paicunahuan p'iñaringapishchari. Paitaca Asiria llajtata jatun mandaj paipaj 

amomi causaj Diosta p'iñashpa c'amichun cachashca. Mandaj cambaj Dios chaita ña 

uyashcami. Mana huañushpa puchushca caipi caj israelcunamanta Diosta mañapai 

ninmi” nichunmi cacharca. 

5Jatun mandaj Ezequiaspajta rurajcuna Isaiaspajman shamushpa chaita huillajpimi, 

6Isaiasca: “Cancunapaj amomanca cashna nigrichij: Mandaj Diosca cashnami nin: 

Asiria llajtata jatun mandajpajta rurajcuna ñucata p'iñashpa c'amishcata uyashpapish 

ama manchaichu. 

7Ñucami paipica, shuj espirituta churasha. Chaimi paica caita chaita ninacucun 

bullacuna uyarijpi paipaj llajtaman tigranga. Paitaca paipaj llajtallapitajmi espadahuan 

huañuchichisha ninmi nigrichij” nircami. 

8Rabsaces nishca mandaj tigrashpaca, Asiria llajtata jatun mandajtaca Libna pueblopi 

causajcunahuan macanacucunpimi japigrirca. Laquismanta Libnaman rishcata 

uyashpami chaiman rircalla. 

9Chaipi cashpami, Asiria llajtata jatun mandajca Etiopiata jatun mandaj Tirhaca 

paihuan macanacungapaj llujshimushcata yachaj chayarca. Chaimi paica 

Ezequiaspajman paipaj randi parlanacujcunata cutinllataj cachashpaca: 

10“Judá llajtata jatun mandaj Ezequiastaca cashna ningui: Can shunguta churacushca 

Dios, Jerusalentaca Asiria llajtata jatun mandajpaj maquipica mana churashachu 

nishpa cambaj Dios umashcaca ama caichu. 

11Asiria llajtata jatun mandajcuna tucui caishuj llajtacunata chingachishcataca 

canllataj uyashcanguimi. ¿Canllachu quishpirishami yuyacungui? 

12Ñuca ñaupa yayacunaca Gozán, Harán, Resefpi causajcunata, Edén llajtapi caj 

Telasarpi causajcunata llaquichicujpica, chai llajtacunapaj dioscunaca mana 

quishpichi tucurcacunachu. 

13Hamat, Arfad, Sefarvaim, Hena, Iva pueblocunata jatun mandajcunapish ¿cunanca 

maitagari? ninguichij” nishpami cacharca. 

14Ezequiasca jatun mandajpaj randi cachashcacunapaj maquimanta japishpa chai 

quillcata rezashca q'uipaca, Mandaj Diospaj huasiman huichiyashpami, Mandaj 

Diospaj ñaupajpi tendishpa churarca. 

15Ezequiasca Mandaj Diospaj ñaupajpica cashna nishpami mañarca: “Israelcunata 

Mandaj Dios, querubincunapaj chaupipimi causangui. Canllamari tucui cai pacha 

llajtacunapaj Dios cangui. Jahua pachatapish, cai pachatapish canmi rurarcangui. 

16Mandaj Dioslla, cantaj uyahuayari. Mandaj Dioslla cambaj ñahuita pascashpa 

ricuhuayari. Causaj Diosta c'amishpa, Senaquerib quillcashpa cachashca shimicunata 

uyahuayari. 

17Mandaj Dioslla, Asiria llajtata jatun mandajcunaca shujtaj llajtacunataca tucui ima 

tiyashcacunandij chingachircacunatajmari. 

18Paicunapaj dioscunataca ninapimi rupachircacuna. Chaicunaca mana diostaj cajpi, 

ashtahuanpish runacuna rurashca rumi dioscuna, caspi dioscuna cajllapimi cashna 

chingachircacuna. 

19Cunanca Mandaj Dios, ñucanchij Dioslla quishpichihuayari. Tucui cai pacha 

llajtacunapi causajcuna quiquin Mandaj Dioslla Diostaj cashcata yachachunmi chai 

jatun mandajpaj maquimanta quishpichichun rogani” nishpami mañarca. 

20Chaipimi Amozpaj churi Isaiasca, Ezequiasman cashna nichun cacharca: Mandaj 

Dios israelcunapaj Diosca: Asiria llajtata jatun mandaj Senaquerib imallata nishcata 

huillashpa, can ñucata mañashcataca uyanimi ninmi. 

21Senaquerib ima shina tucunata Mandaj Dios nishca shimicunaca caicunami: “Sionpi 

causajcunaca c'arita mana rijsij solteracuna shinami cantaca yanganchishpa 

asingacuna. Jerusalenpi causajcunaca umata cuyuchishpami cantaca callpachingacuna. 

22¿Pitataj mana alli shimicunahuan rimarcangui? ¿Pita p'iñashpataj c'amircangui? 

¿Pitataj caparirishpa c'ariyarcangui? ¿Pitataj jatun tucushca ñahuihuan ricurcangui? 

Israelcunapaj jucha illaj Diostami chashna rurarcangui. 

23Huillajcunata cachashpami, Mandaj Diostaca cashna c'amichircangui: Ñuca achca 

carrocunahuanca jatun urcucunamanmi huichiyashcani. Mana huichiyaipaj Líbano 

urcumanpish huichiyashcanimi. Chaipi caj jatun cedro yuracunatapish p'itishami. 

Ashtahuan alli sumaj cipres yuracunatapish p'itishami. Ashtahuan carupimi 

causagrisha. Tucui laya q'uihuacuna tiyan yuracuna junda pambacunapimi tiyacusha 

ninguimi. 

24Ñucallataj pugyuta allashpami shujtaj llajtacunapaj yacuta ubyarcani. Egiptopaj 

tucui jatun yacucunatapish ñuca chaquihuan sarushpami chaquichircani niricunguimi. 

25Chashna tucunata ñaupa huatacunaman ñuca rurashcataca ¿manachu uyarcangui? 

Chashna tucunataca ñaupa huatacunamanmi ñuca yuyaipi charircani. Chashna canata 

cunan ñuca callarichijpimi, canca muyundijta jatun pircayuj pueblocunata 

urmachishpa rumi montoncunallata saquircangui. 

26Chaimantami chai pueblocunapi causajcunaca fuerza illaj, musparishca yanga 

tucurcacuna. Paicunaca chagrapi tiyaj q'uihuacuna shina, llulluraj chagracuna shina, 

huasi jahuapi huiñashca q'uihua manaraj p'ucushpa chaquirij shinami tucurcacuna. 

27Ñucaca can ima shina cashcatapish tucuitami yachani. Imallata ruracushcatapish 

tucuitami yachani. Ñucata yallitaj p'iñacushcatapish yachanimi. 

28Ñucata p'iñashpa yallitajmi p'iñaringui. Chashna can jatun tucushcaca ñuca 

rinrinmanmi huichiyashca. Cunanca cambaj singapica fierro ipitami churachigrini. 

Cambaj shimipica frenotami amullichigrini. Chashna rurashpami, can maitami 

shamurcangui chai ñanllatataj tigrachishpa cachagrini” ninmi. 

29Cai nishcacuna chashnataj tucunata yachachunca can Ezequiasmanca 

caicunahuanmi ricuchigrini: “Cai huataca ñau granocunallatami micunguichij. Cati 

huatapish ñau granocunallatatajmi micunguichij. Ishqui huatapaj q'uipa huataca 

tarpunguichijmi, tandanguichijmi. Uvacunatapish tarpunguichijmi. Chai grano 

p'ucushcataca micunguichijmi. 

30Judapaj ailluca, miticushpa puchushcacunaca ucujtami sapiyanga. Jahuamanca alli 

granotami p'ucunga. 

31Jerusalenmantami mana huañushpa puchushcacuna llujshinga. Sión urcumantami 

quishpirishcacuna llujshinga. Tucuita Mandaj Diosca yallitaj c'uyaj cashpami chashna 

ruranga. 

32Chaimanta Asiria llajtata jatun mandajmantaca Mandaj Diosca cashnami nin: Cai 

pueblomanca mana yaicungachu, puntajlla caspillatapish mana shitangachu, escudota 

apashcapish mana shamungachu, cai pueblota llaquichingapaj baluartetapish mana 

shayachingachu. 

33Pai shamushca ñanllatatajmi, tigrashpa ringa. Cai pueblomanca manataj 

yaicungachu. Mandaj Diostajmi chashna nini. 

34Ñuca quiquinllatataj c'uyashcamanta, ñucapajta ruraj Davidta c'uyashcamanta, cai 

pueblo ama chingarichunca ñucami huaquichisha ninmi” nircami. 

35Chai tutallatajmi Mandaj Diospaj ángel, Asiria llajta soldadocunapaj carpa 

huasicunaman rishpaca, 185.000 soldadocunata huañuchirca. Cayandij tutamanta 

jatarishpa ricunapajca tucuimi huañushca aichacunalla siricurca. 

36Chaimi Asiria llajtata jatun mandaj Senaqueribca, Nínive puebloman tigrashpa 

chaipi saquirirca. 

37Chaipica cashnami tucurca: Senaqueribca Nisroc diospaj huasipi paipaj diosta 

adoracujpimi, Adramelec, Sarezer paipaj churicuna espadahuan huañuchishpa, 

paicunaca Ararat llajtapi miticugrircacuna. Senaqueribpaj randica paipaj churi Esar-

hadonmi mandarca. 

2 REYES 20 

Ezequías ungujpi Dios alliyachishcami 
(2 Cr 32.24-26; Is 38.1-22) 

1Chai punllacunapimi, Ezequiasca huañuna ungüihuan carca. Amozpaj churi, profeta 

Isaías paita ricunaman rishpaca: –Mandaj Diosca cashnami nin: Canca ña mana 

causanguichu, huañugringuimi, cambaj huasi ucu familia ima shina canata allichi 

ninmi– nircami. 

2Shina nijpica Ezequiasca pata ladoman muyurishpami Mandaj Diostaca cashna 

mañarca: 

3“Mandaj Dioslla, cantami rogani. Cambaj ñaupajpica mana nij tucushpalla tucui 

shunguhuan can munashcata rurashpa, cambaj ñaupajpi purishcata yuyarichunmi 

rogani” nishpami Ezequiasca yallitaj huacashpa mañarca. 

4Ezequías chashna mañajpica, Isaías manaraj mandana huasi canlla chaupita rijpimi, 

Mandaj Diosca Isaiastaca: 

5“Ñuca agllashcacunata mandaj Ezequiaspajman tigrashpa cashna ni: Cambaj ñaupa 

yaya Davidpaj Mandaj Diosca cashnami nin: Can mañashcatapish uyanimi. Can 

huacashcatapish ricunimi. Cantaca alliyachigrinimi, quimsa punllapica Mandaj 

Diospaj huasiman huichiyanguimi. 

6Cambaj causaitaca chunga pichca huatahuanmi mirachini. Cantapish, cai 

pueblotapish Asiria llajtapaj jatun mandajpaj maquimanta quishpichishami. Ñuca 

quiquinllatataj c'uyashcamanta, ñucapajta ruraj Davidta c'uyashcamantami chashna 

huaquichigrini ninmi nigri” nircami. 

7Shina nijpi Isaiasca: Higo ñutushcata japichij– nircami. Chaita japishpa carachapi 

churajpica alliyarcallami. 

8Ezequiasca Isaiastaca: –Mandaj Dios ñucata alliyachinatapish, ña quimsa punllapi 

paipaj huasiman huichiyanatapish ¿imata ricushpataj yachasha?– nishcami carca. 

9Shina nijpi Isaiasca: –Mandaj Diosca pai nishcataca pajtachingatajmi. Mandaj 

Diosmanta ricuchishcataca caitami ricungui. Can chaita yachangapajca ¿horasta 

ricuna gradacunapi chunga gradacunata llandu uriyachun ninguichu? Mana cashpaca, 

¿chunga gradacunata llandu huashaman tigrachun ninguichu?– nircami. 

10Shina nijpi Ezequiasca: –Chunga gradacunata llandu ñaupajman rinaca 

jahuallatajmari. Chunga gradacunata llandu huashaman tigranami sinchi– nircami. 

11Shina nijpi profeta Isaías Mandaj Diosta mañajpica, inti llandupi horasta ricungapaj 

Acaz rurachishca gradacunapica, llandutaca ña chunga gradacunata ñaupajman 

rishcatami huashaman tigrachirca. 

Babiloniamanta cachashcacunata Ezequías chasquishcami 
(2 Cr 32.27-31; Is 39.1-8) 

12Chai punllacunapimi, Baladanpaj churi Merodac-baladán Babilonia llajtata jatun 

mandajca, huillashpa purijcunataca quillcacunandij convidanacunandij 

Ezequiaspajman cacharca. Ezequías ungushca cashcata yachashpami cacharca. 

13Ezequiasca chai cushcacunata chasquishpaca, paipaj huasipi imalla 

huaquichishcacunataca, cullquita, curita, mishquijllata ashnacujcunata, ashtahuan alli 

aceiteta, macanacunacunata huaquichinacunata, paipaj huaquichinacunapi imalla 

tiyajcunatapish tucuitami paicunamanca ricuchirca. Ezequiasca paipaj huasipipish, pai 

mandacunpipish imata mana saquishpa tucuitami ricuchirca. 

14Profeta Isaías jatun mandaj Ezequiasta ricunaman shamushpaca: –¿Chai runacunaca 

maimantataj shamushcacuna, imatataj nincunari?– nijpi Ezequiasca: –Caru Babilonia 

llajtamantami shamushcacuna– nircami. 

15Shina nijpi Isaiasca cutinmi: –Cambaj huasipica ¿imatataj ricurcacuna?– nijpi 

Ezequiasca: –Ñuca huasipi tucui imalla tiyashcatami ricurcacuna. Ñucapaj 

huaquichinacunapi tiyajcunaca paicuna mana ricushcaca ima mana saquirinchu– 

nircami. 

16Shina nijpimi Isaiasca Ezequiastaca: –Mandaj Dios imata nishca cai shimicunata 

uyai: 

17Cambaj huasipi tucui imalla tiyajcunata, cambaj ñaupa yayacuna cunancama tucui 

imallata huaquichishcacunata Babilonia llajtaman apana punllacunami chayamucun. 

Imata mana saquishpami apangacuna ninmi Mandaj Diosca. 

18Canmanta llujshishca maijan cambaj churicunataca Babilonia llajtaman apajpi, 

paicunaca chai llajtata jatun mandajpaj huasipimi eunucocuna canga ninmi– nircami. 

19Shina nijpi Ezequiasca Isaiastaca: –Mandaj Dios canta ñucaman huillachishca 

shimicunaca allimi– nircami. Chashna nishpaca: –Ñuca causai punllacunallapish 

sumaj causai, ima manchai illaj canami tiyanga– nircami. 

Ezequías huañushcami 
(2 Cr 32.32-33) 

20Ezequías ashtahuan imalla rurashcata, pai c'ari c'ari cashcata, yacupaj jatun tanqueta 

rurashcata, allpa ucuta jatun jutcuta rurashpa yacuta puebloman apashcata, ashtahuan 

yachasha nishpaca Judá llajtata jatun mandajcuna imallata rurashcata quillcashca 

libropimi ricuna. 

21Ezequías paipaj ñaupa yayacunahuan dormijpica, paipaj randica paipaj churi 

Manasesmi mandarca. 

2 REYES 21 

Judá llajtata Manasés mandashcami 
(2 Cr 33.1-20) 

1Manasesca, Judá llajtata mandai callarinapajca chunga ishqui huatayujmi carca. 

Paica pichca chunga pichca huatatami, Jerusalenpi mandarca. Paipaj mamaca, 

Hepsiba shutimi carca. 

2Manasesca Mandaj Diospaj ñaupajpica, yallitaj millaitami rurarca. Mandaj Dios 

israelcunapaj ñaupajmanta llujshichishpa cachashca runacuna rurashca millanana 

ruranacunatami rurarca. 

3Lomacunapi tiyaj altarcunata paipaj yaya Ezequías urmachishcatami cutin 

shayachirca. Israel llajtata jatun mandaj Acab rurashca shinallatajmi, Baalpaj 

altarcunata rurachirca. Asera huarmi diosman rijchajtapishmi rurachirca. Jahua 

pachapi tucui imalla tiyajcunatapish adorarcami. Chaicunatami llaquihuai nishpa 

adorashpa mañarca. 

4Mandaj Diosca: “Jerusalenpi caj ñuca huasipimi ñuca shutitaca churani” nircami. 

Chai huasipipish altarcunata rurachircami. 

5Mandaj Diospaj huasi canllapipish, ishquindij ladopimi jahua pachapi tucui imalla 

tiyajcunapaj altarcunata rurachirca. 

6Manasesca paipaj churitapish rurashcalla diosman cushpami rupachirca. Imalla 

punllacunapi imalla tucunata yachaj canata, brujo canata, muspachij yumbu canata, 

adivinaj canata yachanatapishmi churarca. Chashna pai rurashcacunahuan yallitaj 

millaita mirachishpami Mandaj Diostaca p'iñachirca. 

7Mandaj Diosca Davidmanpish paipaj churi Salomonmanpish: Tucui israelcunapaj 

aillupuramanta agllashpa Jerusalenpi churashca ñuca huasipimi ñuca shutitaca 

huiñaipaj churani nircami. Chai huasipimi Manasesca, pai rurashca Asera huarmi 

diosman rijchajta churarca. 

8Diosca israelcunataca cancunapaj ñaupa yayacunaman cushca llajtamanta llujshishpa 

caita chaita llaquinayajta purichunca mana saquishachu. Ashtahuanca ñucapajta ruraj 

Moisesman ñuca cushca mandashcacunata cancunata mandashcataca tucuita chaitataj 

pajtachinguichijlla. 

9Chashna nishcataca israelcunaca mana uyarcacunachu. Ashtahuanpish Manasescarin 

Mandaj Dios israelcunapaj ñaupajmanta chingachishca llajtacuna rurashcatapish yalli 

millaitami rurachishpa catirca. 

10Chaimi Mandaj Diosca, paipajta ruraj profetacunaman huillachishpaca: 

11“Judá llajtata jatun mandaj Manasesca, ñaupa cai llajtapi causaj amorreocuna 

rurashcata yalli millanayajcunata rurashpami, paipaj rurashcalla dioscunahuan 

judacunata juchallichirca. 

12Chaimi Mandaj israelcunapaj Diosca: Jerusalencunapaj, judacunapajpish ñucami 

jatun llaquicunata apamuni. Cai llaquicunata uyajcunaca, ishquindij lado 

rinrincunatami nanachingacuna. 

13Samariata ricushca coldel-llahuantajmi Jerusalentapish ricusha. Acabpaj 

familiacunata ricushca plomadallahuantajmi Jerusalentapish ricusha. Jerusalentaca 

platota maillanahuan sobashpa maillashpa urisingaman churaj shinami p'ichasha. 

14Ñuca agllashcacunataca puchurijpipish paicunata p'iñajcunapaj maquipi 

churashpami, paicuna mirga mirgata rurashpa shitachun saquisha. 

15Egipto llajtamanta paicunapaj ñaupa yayacunata llujshichimushca 

punllamantapacha cunanca mana cazushpa ñuca ñaupajpi millaita rurashpa ñucata 

yallitaj p'iñachishcamantami llaquichigrini”. 

16Chai jahuami Manasesca ima mana allita manapish ruraj runacunata huañuchishpa, 

Jerusalenpica yallitaj yahuarta jundachirca. Chai jahuapishmi judacunataca Mandaj 

Diospaj ñaupajpi millai ricurichun pai juchallishca shinallataj juchallichirca. 

17Manasés ashtahuan imalla rurashcata, tucui pai imalla rurashcata, imalla 

juchacunata rurashcata ashtahuan yachasha nishpaca Judá llajtata jatun mandajcuna 

imallata rurashcata quillcashca libropimi ricuna. 

18Manasés paipaj ñaupa yayacunahuan dormijpica, mandana huasi c'uchupi caj Uza 

runapaj huertapimi pambarcacuna. Paipaj randica paipaj churi Amonmi mandarca. 

Judá llajtata Amón mandashcami 
(2 Cr 33.21-25) 

19Amonca Judá llajtata mandai callarinapajca ishqui chunga huatayujmi carca. Ishqui 

huatatami, Jerusalenpi mandarca. Paipaj mamaca, Jotba pueblomanta caj Haruz 

runapaj ushushi Mesulemetmi carca. 

20Amonca paipaj yaya Manasés rurashca shinallataj millaitami Mandaj Diospaj 

ñaupajpica rurarca. 

21Paipaj yaya purishca tucui ñancunallapitajmi purirca. Paipaj yaya servishca 

manapish dioscunapajta rurashpami chaicunata adorarca. 

22Paipaj ñaupa yayacunapaj Mandaj Diosta saquishpami, Mandaj Diospaj ñanpica 

mana purirca. 

23Jatun mandaj Amontaca paipajta rurajcunallataj huashalla shujtajcunahuan 

yuyarinacushpami, paipaj huasipi huañuchircacuna. 

24Huashalla yuyarinacushpa jatun mandaj Amonta huañuchijcunatapish, Judá llajtapi 

causajcunaca tucuicunata huañuchishpami, Amonpaj randica paipaj churi Josiasta 

mandachun churarcacuna. 

25Amón ashtahuan imalla rurashcata, ashtahuan yachasha nishpaca Judá llajta jatun 

mandajcuna imallata rurashcata quillcashca libropimi ricuna. 

26Amontaca, Uza runapaj huertapi caj jutcupimi churarcacuna. Paipaj randica paipaj 

churi Josiasmi mandarca. 

2 REYES 22 

Judá llajtata Josías mandashcami 
(2 Cr 34.1-2) 

1Josiasca, Judá llajtata mandai callarinapajca pusaj huatatami charirca. Paica, quimsa 

chunga shuj huatatami, Jerusalenpi mandarca. Paipaj mamaca, Boscat pueblomanta 

caj Adaía runapaj ushushi Jedidami carca. 

2Josiasca, paipaj ñaupa yaya David purishca shinallataj purishpami Mandaj Diospaj 

ñaupajpica ima pandata mana rurarca. Alli ladomanpish, lluqui ladomanpish mana 

anchurircachu. 

Dios mandashcata quillcashca librota tarishcami 
(2 Cr 34.8-33) 

3Josiasca Judá llajtata chunga pusaj huatata ña mandacushpami, Mesulampaj nieto 

Azaliapaj churi Safán quillcaj runataca, Mandaj Diospaj huasiman cashna nishpa 

cacharca: 

4–Curacunata jatun mandaj Hilciaspajman rishpa paitaca: Mandaj Diospaj huasiman 

israelcuna apamushca cullquita, pungupi cuidajcuna japishcata tandachi nigri. 

5Chaitaca Mandaj Diospaj huasita allichichichun mingashcacunapaj maquipi churai. 

Paicunaca Diospaj huasita imallata allichinapi churashcapi trabajacujcunaman, 

6carpinterocunaman, rumita labrajcunaman, albañilcunaman cuchun. Chai huasita 

allichingapaj caspicunatapish, labrashca rumicunatapish randichuncuna. 

7Huasita allichinapaj mingashcacunataca, cullquita ima shinalla apashcata 

ricuchichunca ama mañachun. Paicunaca imata mana pacaj alli shungu runacunami 

ningui– nircami. 

8Shina nijpimi curacunata jatun mandaj Hilciasca quillcaj Safán runamanca: “Mandaj 

Diospaj huasipimi mandashcacunata quillcashca librota japircani” nishpa Hilcías 

Safán runaman cujpi paica japishpa rezarca. 

9Quillcaj Safán runa jatun mandajpajman tigrashpaca, tucui ima shinalla cashcatami 

cashna huillarca: –Mandaj Diospaj huasiman apamushca cullquitaca cambajta 

rurajcunaca ñami paicuna japishpa Diospaj huasita imalla allichina cashcata 

allichichingapaj mingui tucujcunaman cuncuna. 

10Chai q'uipaca quillcaj Safán runaca, Hilcías curami cai librota cun– nishpami, jatun 

mandajpaj ñaupajpi rezarca. 

11Jatun mandajca mandashca libropi quillcashcata rezashcata uyashpaca, paipaj 

churanata lliquirishpami, 

12Hilcías curatapish, Safanpaj churi Ahicamtapish, Micaiaspaj churi Acbortapish, 

quillcaj Safán runatapish, jatun mandajpajta ruraj Asaiastapish cashna nishpa 

mandarca. 

13–Ñucatapish, Jerusalenpi causajcunatapish, tucui Judá llajtapi causajcunatapish 

Diospaj huasipi japishca cai libropi tiyacuj shimicunamanta Mandaj Dios imata nijta 

tapugrichij. Ñucanchij ñaupa yayacunaca, Mandaj Dios cushca cai shimicuna imallata 

nicushcatamari manataj uyashpa manataj cazushcacuna. Chashna rurashcamantaca, 

Mandaj Diosca ñucanchijhuanca nina sindirij shinami yallitaj p'iñarishca– nircami. 

14Shina nijpi Hilcías curapish, Ahicampish, Acborpish, Safanpish, Asaiaspish profeta 

Hulda huarmipajmanmi rircacuna. Chai huarmica, Harhaspaj nieto Ticvapaj churi 

Salumpaj huarmimi carca. Salumca jatun mandajpaj churanacunata cuidajmi carca. 

Chai huarmica q'uipata rurashca Jerusalenpimi causarca. Chaiman rishpami paicunaca 

paihuan parlanacurcacuna. 

15Chai huarmica cashnami nirca: –Israelcunata Mandaj Taita Diosca cashnami nin: 

Ñucata tapunaman cachaj runamanca cashna nigrichij: 

16Mandaj Diosca cashnami nin: Judá llajtata jatun mandaj chai libropi rezajpi 

llaquicuna tiyanata ricushca shinallatajmi cai llajtamanpish, chaipi tucui 

causajcunapajpish jatun llaquita apamugrini. 

17Paicunallataj ñucata saquishpa shujtajcunapaj dioscunaman cushpa inciensota 

rupachishpa, paicunapaj maquihuan tucui imatapish rurashpa ñucata yallitaj 

p'iñachishcamantaca cai llajtapi causajcunahuanca, ñucaca nina sindirij shinami 

yallitaj p'iñarircani. Chai ninaca manataj huañungachu. 

18Shina cajpipish Mandaj Diosta tapuchun ñucapajman cancunata cachaj Judá llajtata 

jatun mandajtaca cashna nigrichij: Israelcunata Mandaj Diosca cashnami nishca: 

Canca cai libropi tucui imalla nicushcata uyashpaca, 

19tucui shunguhuan chaipi cambaj yuyaita churashpami Mandaj Diospaj ñaupajpi 

cumurircangui. Cai llajtapish shitashca saquirinata, tucui chaipi causajcunapish 

llaquichishca canata huillashcatami uyarcangui. Chaita uyashpaca can churarishcata 

lliquirishpami, ñuca ñaupajpi huacarcangui. Chaita uyashpaca ñucapish cantaca 

llaquinimi ninmi Mandaj Diosca. 

20Chaimanta cai llajtaman ñuca apamushca tucui llaquicunataca cambaj ñahuicunaca 

mana ricungachu. Cantaca cambaj ñaupa yayacunahuan tandachingapajca ñuca 

munashca punllapimi pushasha. Cantaca sumajtami pambangacuna ninmi– nircami. 

Chashna nishcataca paicunaca tucuitami jatun mandajmanca huillagrircacuna. 

2 REYES 23 

1Shina nijpica jatun mandaj Josiasca, Judapi caj, Jerusalenpi caj cunaj yuyajcunata 

paipaj ñaupajman tandachichunmi mandarca. 

2Chai q'uipami jatun mandajca, Judapi tucui causajcunandij, Jerusalenpi tucui 

causajcunandij Mandaj Diospaj huasiman huichiyarca. Chaicunaca curacuna, 

profetacuna, uchillacunamanta callarishpaca jatuncunacamami tucuicuna 

huichiyarcacuna. Dioshuan ari ninacushca librota Mandaj Diospaj huasipi 

japishcatami tucuicunapaj ñaupajpi paicuna uyajta rezarca. 

3Ña rezashca q'uipaca jatun mandajca, pilar c'uchupi shayarishpami, Mandaj Diosllata 

catinata paihuan ari ninacushpaca, can mandashcacunataca huaquichishunmi, can ima 

shina cashcata ricuchishpa causachun nishcatapish pajtachishunmi, can chaitataj 

pajtachichun nishcatapish tucui shunguhuan tucui almahuanmi pajtachishun. Cai 

libropi quillcashpa pajtachingapaj ari ninacushcatapish pajtachishunmi nirca. Chaitaca 

tucuicunami allimi nishpa ari nircacuna. 

Rurashcalla dioscunata Josías chingachishcami 
(2 Cr 34.3-7) 

4Chai q'uipami jatun mandaj Josiasca, curacunata jatun mandaj Hilciastapish, q'uipa 

mandaj curacunatapish Diospaj huasi pungupi cuidajcunatapish: “Baalpaj, Aserapaj, 

jahua pachapi tiyaj luzerocunapaj imallata ruranacuna cashcata Mandaj Diospaj 

huasimanta llujshichichij” nirca. Shina nijpi llujshichishpaca Jerusalenmanta carupi 

caj Cedrón pambapimi rupachircacuna. Chai ushpataca, Bet-elpi shitachunmi 

cacharca. 

5Chai q'uipaca, rurashcalla dioscunapaj curacunatami anchuchirca. Chaicunaca Judapi 

caj lomacunapi, Jerusalén muyundijcunapi tiyaj altarcunapi inciensota rupachichun 

Judá llajtata jatun mandajcuna churashcami carca. Shinallataj Baalmanpish, 

intimanpish, lunamanpish, zodiaco nishcata ricuchijcunamanpish, jahua pachapi tiyaj 

tucui luzerocunamanpish inciensota cushpa rupachij curacunatapishmi anchuchirca. 

6Asera huarmi diosman rijchajtapish Mandaj Diospaj huasimanta llujshichichishpami 

Jerusalenmanta caruman caj Cedrón pugru pambaman apashpa chaipi rupachirca. Ña 

tucui ushpa tucujpica, huajchacuna huañujpi pambashca jahuatami shitachirca. 

7Mandaj Diospaj huasipi rurashcalla dioscunata adorana altarcunatapishmi 

urmachirca. Chaillapitaj huainayajcuna cashcatapishmi anchuchirca. Chaipica 

huarmicunami, Asera huarmi diospaj churanacunata ahuashpa tiyajcuna carca. 

8Judá llajta pueblocunapi caj tucui curacunatapish tandachishpami, lomacunapi tiyaj 

altarcunapi chai curacuna inciensota rupachina altarcunataca, Geba pueblomanta 

callarishpa, Beerseba pueblocama tucuita yangata rurarca. Pueblota mandaj Josuepaj 

nishca pungu c'uchupi tiyaj altarcunatapishmi urmachirca. Chai altarcunaca 

puebloman yaicuna pungu lluqui ladomanmi carca. 

9Lomacunapi tiyaj altarcunapaj curacuna cashca curacunaca, Jerusalenpi caj Mandaj 

Diospaj huasipi caj altarmanca mana huichiyarcacunachu. Chai curacunapurallami 

levadura illajlla tandata micujcuna carca. 



794 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

10Josiasca, Hinompaj churipaj pugru pambapi tiyaj Tofet altartapishmi yangata 

rurarca. Pi ama paicunapaj churita cashpa ushushita cashpa Moloc Diosman cushpa ña 

ama rupachichunmi chashna rurarca. 

11Judá llajtata jatun mandajcuna intiman cushca caballocuna Mandaj Diospaj 

huasiman yaicuna pungu ladopi shayacujcunatapishmi anchuchirca. Intiman cushca 

carrocunatapishmi rupachirca. Chaicunaca Natán-melec eunuco runa causacun huasi 

c'uchupimi carca. Chai runaca pueblo muyundij michina pambacunata cuidajmi carca. 

12Jatun mandaj Josiasca Acazpaj huasi jahuapi tiyaj altarcunatapishmi urmachirca. 

Chai altarcunataca Judá llajtata jatun mandajcunami rurachishca carca. Mandaj 

Diospaj huasi canlla ishquindij lado uripi Manasés rurachishca altarcunatapishmi 

urmachirca. Chai ñutushcacunataca Cedrón yacu huaicupimi shitarca. 

13Jatun mandaj Josiasca Jerusalén ch'imbapurapi caj chingarinapaj urcu alli ladopi caj 

altarcunatapishmi yangata rurarca. Chai altarcunataca israelcunata jatun mandaj 

Salomonmi sidoniocunapaj Astoret millanana rurashcalla diosta, moabitacunapaj 

Quemos millanana rurashcalla diosta, amonitacunapaj Milcom millanana rurashcalla 

diosta yuyarichun rurachishca carca. 

14Rumimanta imamanpish rijchajta rurashcacunatapish p'aquircami. Asera huarmi 

diosman rijchajcunatapish urmachircami. Chaicuna tiyashcapica huañushcacunapaj 

tullucunatami jundachirca. 

15Bet-elpi tiyaj altarcunatapish urmachircami. Nabatpaj churi Jeroboam lomacunapi 

altarcunata rurachishpa israelcunata juchallichishca altarcunatapish urmachircami. 

Lomacunapi tiyaj altarcunata urmachishpaca, ushpayajtami rupachirca. Asera huarmi 

diosman rijchajtapish rupachircami. 

16Josiasca tigralla ricushpaca, chai lomapica huañushcacunata churashca jutcucunata 

ricushpami, chai jutcucunamanta huañushcacunapaj tullucunata llujshichichishpa altar 

jahuapi rupachishpa chai altarcunataca yangata rurarca. Mandaj Dios paipaj runaman 

cashna tucuna cashcata huillachishca shinallataj pajtarca. 

17Chai q'uipaca Josiasca: –Chai pircaca ¿pita ricuchijtagari?– nijpi, chai pueblopi 

cajcunaca: –Chaipica Diospaj runata pambashcami. Paimi Judá llajtamanta 

shamushpa Bete-elpi caj lomacunapi caj altarcunata can cunan urmachina cashcataca 

huillarca– nircacunami. 

18Shina nijpi Josiasca: –Chai tullucunataca saquichijlla pi ama cuyuchinguichijchu– 

nirca. Chaimi paipaj tullucunapish, Samariamanta caj profetapaj tullucunapish pi 

mana cuyuchishca saquirirca. 

19Josiasca Samaria llajtapi caj pueblocunapi caj lomacunapi rurashcalla dioscunapaj 

huasicunatapish anchuchircami. Chaicunataca israelcunata jatun mandajcunami 

Mandaj Diosta yallitaj p'iñachingapaj rurachishca carca. Josiasca chaicunataca Bet-

elpi ima shinami chingachirca chai shinallatajmi rurarca. 

20Lomacunapi tiyaj altarcunapaj curacuna chaipi cajcunataca chai altarcuna 

jahuallapitajmi huañuchirca. Chai jahuapica gentecunapaj tullucunata rupachishpami 

Jerusalenman tigrarca. 

Pascua punlla micuita Josías rurachishcami 
(2 Cr 35.1-19) 

21Chai q'uipami jatun mandaj Josiasca tucui israelcunataca: “Cancunata Mandaj 

Dioshuan ari ninacushca cai libropi nicushca shinataj cancunata Mandaj Diosta 

yuyarishpa Pascuata ruraichij” nishpami mandarca. 

22Israelcunata juezcuna mandacui punllacunamanta pacha, chai juezcunapish, Israel 

llajtata jatun mandajcuna mandacui punllacunapish, Judá llajtata jatun mandajcuna 

mandacui punllacunapish chai shina Pascuataca mana rurarcacunachu. 

23Josías ña chunga pusaj huatata mandacujpimi, Mandaj Diosta yuyarishpa chai 

Pascuataca Jerusalenpi rurarcacuna. 

Josiasca tucui shunguhuantaj Diospajta rurashcami 

24Josiasca muspachij yumbucunatapish, adivinajcunatapish, terafín nishca 

dioscunatapish, tucui imapish millananacunataca Judá llajtapi, Jerusalén pueblopi pai 

ricushcacunataca tucuitami p'ichajta anchuchirca. Mandaj Diospaj huasipi Hilcías cura 

japishca libropi tiyacuj mandashcacunata tucui pajtachingapajmi, chashna rurarca. 

25Jatun mandaj Josías shina Moisés mandashcapi nishca shinataj tucui shunguhuan, 

tucui almahuan, tucui fuerzahuan mana alli ruracushcata saquishpa Mandaj Diospajlla 

tucujca pi mana tiyarcachu. Paipaj q'uipapish pi mana huacharircachu. 

26Josías chashna rurajpipish, Judá llajtata jatun mandaj Manasés yallitaj millaita 

rurashpa Mandaj Diosta yallitaj p'iñachishcamantaca, pai nina sindirij shina yallitaj 

jatunta p'iñarishcamantaca judacunahuanca mana alli tucusha nircachu. 

27Chashna cashpami Mandaj Diosca: “Judacunataca, israelcunata ñuca ñaupajmanta 

anchuchishca shinallatajmi anchuchisha. Ñuca agllashca pueblo Jerusalentaca 

shitashcatami saquigrini. Jerusalenpi caj huasipimi ñuca shutica canga nishcatapish 

anchuchigrinimi” nirca. 

Josías huañushcami 
(2 Cr 35.20-27) 

28Josías ashtahuan imallata rurashca, tucui pai imallata rurashcataca ashtahuan 

yachasha nishpaca Judá llajtata jatun mandajcuna imallata rurashcata quillcashca 

libropimi ricuna. 

29Chai punllacunallatajmi Egipto llajtata jatun mandaj Necao faraonca Asiria llajtata 

jatun mandajhuan tupangapaj Éufrates jatun yacu c'uchuman huichiyarca. Chaimi 

jatun mandaj Josiaspish paihuan macanacungapaj llujshirca. Chaipimi Egipto llajtata 

jatun mandajca, paita ricushcahuan Meguido pueblopi huañuchirca. 

30Chaipimi paipajta rurajcunaca shuj carropi churashpa, Meguidomanta huañushcata 

Jerusalenman apamushpa, pai rurachishca jutcullapitaj churarcacuna. Judá 

llajtacunaca Josiaspaj churi Joacazta jatun mandaj cachun aceitehuan umapi 

churashpami, paimi paipaj yayapaj randi jatun mandaj nishpa caparircacuna. 

Judá llajtata Joacaz mandashcami 
(2 Cr 36.1-4) 

31Joacazca, Judá llajtata mandai callarinapajca, ishqui chunga quimsa huatayujmi 

carca. Paica quimsa quillallatami Jerusalenpi mandarca. Paipaj mamaca, Libnamanta 

caj Jeremiaspaj ushushi Hamutal shutimi carca. 

32Joacazca, paipaj ñaupa yayacuna millaita rurashca shinallatajmi, Mandaj Diospaj 

ñaupajpica millaita rurarca. 

33Joacaztaca Jerusalenpi ama ashtahuan mandachunmi Necao faraonca Hamat llajtapi 

caj Ribla pueblopi prezu churarca. Chashna rurashpaca Judá llajtataca patsaj talento 

cullquita, asha curitami cuchirca. 

34Necao faraonca, Josiaspaj randi mandaj cachunca, Josiaspaj churi Eliaquimtami 

jatun mandaj cachun churarca. Eliaquimtaca, Joacim shutitami shutichirca. Joacaztaca 

Egiptomanmi aparca. Chaipimi paica huañurca. 

35Joacimca cullquitapish, curitapish faraón mashnata cuchun mandashca shinami 

curca. Faraón ima shina mandashca shina cullquita, curita cungapajca Judá llajtapi 

causajcuna mashna allpata charishcata ricushpa paicunata cobrashpami Necao 

faraonmanca cuj carca. 

Judá llajtata Joacim mandashcami 
(2 Cr 36.5-8) 

36Joacimca Judá llajtata mandai callarinapajca ishqui chunga pichca huatayujmi carca. 

Paica chunga shuj huatatami, Jerusalenpi mandarca. Paipaj mamaca, Ruma 

pueblomanta caj Pedaías runapaj ushushi Zebuda shutimi carca. 

37Joacimca, paipaj ñaupa yayacuna millaita rurashca shinallatajmi, Mandaj Diospaj 

ñaupajpica, millaita rurarca. 

2 REYES 24 

1Joacim mandacui huatacunami Babilonia llajtata jatun mandaj Nabucodonosorca, 

Judá llajtapi causajcunahuan macanacungapaj paipaj soldadocunandij huichiyarca. 

Joacimca Nabucodonosorpaj ucupi tucushpami quimsa huatacunata paipajta rurashpa 

causarca. Chashna causacushpapish Joacimca Nabucodonosorta c'ariyanata 

yuyarishpami jatarirca. 

2Mandaj Diosca paipajta ruraj profetacunaman judacunataca llaquichishatajmi nishca 

shinallataj llaquichingapajmi Caldeo soldadocunata, Sirio soldadocunata, Moab 

soldadocunata, Amón soldadocunata Joacimpajman cacharca. 

3Manasés tucui imalla juchacunata rurashpa Mandaj Diosta yallitaj 

p'iñachishcamantami judacunata paipaj ñaupajmanta anchuchingapaj chai llaquicunata 

Mandaj Dios cachajpi chai llaquicunaca shamurca. 

4Ashtahuancarin manapish ima mana allita rurajcunapaj yahuarta jichachishpa 

Jerusalenpi yahuarta jundachishcamantapishmi, Mandaj Diosca judacunataca mana 

perdonashpa chashna llaquitaca cacharca. 

5Joacim ashtahuan imallata rurashcata, tucui pai imallata rurashcata ashtahuan 

yachasha nishpaca Judá llajtata jatun mandajcuna imallata rurashcata quillcashca 

libropimi ricuna. 

6Joacim paipaj ñaupa yayacunahuan dormijpica, paipaj randica paipaj churi 

Joaquinmi mandarca. 

7Egipto llajtata jatun mandajca, Egipto jatun yacumanta, Éufrates jatun yacucama pai 

charicushcataca, Babilonia llajtata jatun mandaj tucui quichujpimi, Egipto llajtata 

jatun mandajca paipaj llajtamantaca manataj llujshij carca. 

Joaquinta pai churashca mandajcunatapish Babiloniaman prezu apashcami 
(2 Cr 36.9-10) 

8Joaquinca, Judá llajtata mandai callarinapajca chunga pusaj huatayujmi carca. Paica 

quimsa quillallatami, Jerusalenpi mandarca. Paipaj mamaca, Jerusalenllapitaj causaj 

Elnatanpaj ushushi, Nehusta shutimi carca. 

9Joaquinca, paipaj yaya tucui laya millaita rurashca shinallatajmi, Mandaj Diospaj 

ñaupajpica, millaita rurarca. 

10Pai mandacui huatacunami, Babilonia llajtata jatun mandaj Nabucodonosorpajta 

rurajcunaca, Jerusalenpi causajcunahuan macanacungapaj huichiyashpa pueblo 

muyujta shayarircacuna. 

11Babilonia llajtata jatun mandaj Nabucodonosorca paipajta rurajcuna Jerusalenta 

muyunchishca cajpimi chai puebloman chayarca. 

12Chaimi Judá llajtata jatun mandaj Joaquinca, paipaj mamandij, paipajta 

rurajcunandij, pai churashca mandajcunandij, caishuj mandajcunandij Babilonia 

llajtata jatun mandajpajman rishpa cambajta rurashunllami nishpa paiman curirca. 

Chaipimi Babilonia llajtata jatun mandajca paicunata prezu japirca. Babilonia llajtata 

jatun mandaj pusaj huatata ña mandacujpimi chashna tucurca. 

13Chai q'uipaca Mandaj Diospaj huasimantapish, mandashpa tiyana huasimantapish 

tucui imalla tiyashca achca valijcunatami llujshichirca. Israelcunata jatun mandaj 

Salomón Mandaj Diospaj huasipaj curimanta tucui imalla rurachishcacunatapish 

tucuitami p'aquirca. Mandaj Dios nishca shinallatajmi pajtarca. 

14Jerusalenpi causajcunataca tucuicunatami prezu aparca. Chaicunaca mandaj cachun 

churashcacuna, tucui c'ari c'aricuna, imatapish ruranata yachajcuna, herrerocuna, 

tucuimantaca 10.000 runacunatami prezu aparca. Shujllapish mana saquirircachu 

huajchacunallami saquirircacuna. 

15Nabucodonosorca jatun mandaj Joaquintaca, paipaj mamandij, paipaj 

huarmicunandij, pai churashca mandajcunandij, Judá llajtapi causaj achcata 

charijcunandijmi Jerusalenmanta Babiloniaman prezu aparca. 

16Alli macanacunata yachajcunaca 7.000 runacunami carca. Imatapish ruranata 

yachajcuna, herrerocunaca 1.000 runacunami carca. Tucui c'ari c'ari runacunata, 

macanacui tucuipaj runacunatapish tucuicunatami Babilonia llajtata jatun mandajca 

prezu aparca. 

17Chai q'uipaca, Babilonia llajtata jatun mandajca, Joaquinpaj tío Mataniastami 

Joaquinpaj randi jatun mandaj cachun churarca. Mataniastaca, Sedequiastami 

shutichirca. 

Judá llajtata Sedequías mandashcami 
(2 Cr 36.11-16; Jer. 52.1-3) 

18Sedequiasca, Judá llajtata mandai callarinapajca ishqui chunga shuj huatayujmi 

carca. Paica chunga shuj huatatami, Jerusalenpi mandarca. Paipaj mamaca, Libna 

pueblomanta caj Jeremiaspaj ushushi, Hamutal shutimi carca. 

19Sedequiasca, Joacim tucui laya millaita rurashca shinallatajmi, Mandaj Diospaj 

ñaupajpica, millaita rurarca. 

20Chashna rurajpimi Mandaj Diosca Jerusalenpi causajcunahuan, Judapi 

causajcunahuan yallitaj p'iñarishpaca paipaj ñaupajmanta llujshichishpa 

cachangacama p'iñarirca. Chai q'uipaca Sedequiasca, Babilonia llajtata jatun 

mandajtaca c'ariyashpami jatarirca. 

2 REYES 25 

Jerusalén pueblo urmashcami 
(Jer 39.1-7; 52.3-11) 

1Sedequías Judá llajtata iscun huatata ña mandacujpi, chai huatapaj chunga quillapi, 

chai quillapaj chunga punllapimi, Babilonia llajtata jatun mandaj Nabucodonosorca, 

Jerusalenta llaquichingapaj paipaj tucui soldadocunandij shamushpa chai pueblo 

muyundijta shayarircacuna. Chaipica tucui pueblo muyundijtami macanacungapaj 

torrecunata shayachircacuna. 

2Sedequías chunga shuj huatata mandacuncamami chai pueblo muyundijta 

muyunchishca carcacuna. 

3Chai huatapaj chuscu quilla iscun punllapica, Jerusalenpica ima micuna illajpi imata 

mana micuipajmi tucurcacuna. 

4Chaimi chai pueblopaj jatun pircata jutcushpaca macanacuj runacunaca tuta 

llujshishpa miticushpa rircacuna. Paicunaca caldeocuna chai pueblo muyujpi 

cajllapitajmi jatun mandajpaj huerta ladopi caj ishqui pircapaj punguman rina ñanta 

miticushpa rircacuna. Jatun mandajca Arabá pambaman rina ñantami rirca. 

5Chashna rijpipish Caldeo soldadocunaca jatun mandajta catishpa rishpami, Jericó 

pueblo pambapi prezu japircacuna. Tucui paipaj soldadocunaca caita chaitami 

rircacuna. 

6Jatun mandaj Sedequiasta prezu japishpaca, Babilonia llajtata jatun mandaj Ribla 

pueblopi cajpimi chaiman aparcacuna. Chaipimi Sedequiasta ima shina llaquichinata 

mandarca. 

7Sedequiaspaj churicunataca, Sedequías ricucujpimi cungata p'itichircacuna. 

Sedequiastaca ñahuicunata surcushpa, cadenacunahuan huatashpami Babiloniaman 

aparcacuna. 

Diospaj huasita urmachishpa judacunata prezu apashcami 
(2 Cr 36.17-21; Jer 39.8-10; 52.12-30) 

8Nabucodonosor Babilonia llajtata chunga iscun huatata ña mandacujpi, chai huatapaj 

pichca quilla, chai quillapaj canchis punllapimi, Babilonia llajtata jatun mandajpaj 

cuidaj soldadocunata mandaj, paipajta ruraj Nabuzaradanca Jerusalenman shamurca. 

9Paimi Mandaj Diospaj huasitapish, mandashpa tiyana huasitapish, Jerusalenpi caj 

huasicunatapish, jatun mandaj churashca mandajcunapaj huasicunatapish tucuita 

rupachirca. 

10Cuidaj soldadocunata mandaj Nabuzaradanhuan shamuj Caldeo soldadocunaca, 

Jerusalén muyundij jatun pircatapish urmachircacunami. 

11Chashna rurashca q'uipami, cuidaj soldadocunata mandaj Nabuzaradanca, 

Jerusalenpi mana huañushpa puchushcacunatapish, Babilonia llajtata jatun mandajpaj 

maquipi curishcacunatapish, imatapish ruranata yachajcunatapish Babiloniaman prezu 

aparca. 

12Chashna apashpapish cuidaj soldadocunata mandaj Nabuzaradanca, 

huajchacunallatami uva chagracunapi, allpapi trabajachun chaillapitaj saquirca. 

13Caldeocunaca Mandaj Diospaj huasipi caj ishqui jatun bronce pilarcunatapish 

p'aquishpa, Mandaj Diospaj huasipi caj carretacunatapish, chai jahuapi yacuta 

churanapaj churashca bronce pailatapish imallami bronce cajcunataca tucuitami 

Babiloniaman aparca. 

14Shinallataj mangacunatapish, paletacunatapish, rupashca mechacunata 

anchuchinacunatapish, cucharoncunatapish, broncemanta cajhuan imallata 

ruranacunataca chaipurallatami tucuita aparca. 

15Shinallataj inciensota rupachinacunatapish, jatun tazacunatapish, curimanta 

rurashcacunataca curipurallata, cullquimanta rurashcacunataca cullquipurallata 

tandachishpami, cuidaj soldadocunata mandajca tucuita aparca. 

16Mandaj Diospaj huasipaj Salomón rurashca ishqui jatun pilarcunata, yacuta churana 

pailata, chaita aparij carretacunapish mashnata pezashcataca mana yachai tucuipajmi 

carca. 

17Chai pilarca pusaj metro chunga centímetro altomi carca. Chai jahuapica quimsa 

chunga pichca centímetro altota charij broncemanta rurashca capitelmi tiyarca. Chai 

capitelca broncemanta rurashca linchitajllahuan pilluchishca, chai muyundijtapish 

broncemanta rurashca granadacunata huarcuchishcami carca. Caishuj pilarpish 

chashnallatataj rurashcami carca. 

18Cuidaj soldadocunata mandaj soldadoca, curacunata mandaj Seraías curata, paipaj 

cati mandaj Sofonías curata, platocunata cuidaj quimsa runacunatapishmi prezu 

aparca. 

19Chai pueblomantaca macanacunata alli yachajcunata mandaj soldadota, chai 

pueblopi caj jatun mandajman yuyaita cuj pichca runacunata, chai llajtapi 

causajcunapaj shuticunata quillcashpa charij punta quillcaj soldadota, chai 

pueblollapitaj caj sujta chunga c'aricunatapishmi prezu aparca. 

20Tucui chaicunatami cuidaj soldadocunata mandaj Nabuzaradanca, Babilonia llajtata 

jatun mandajpajman Ribla puebloman aparca. 

21Babilonia llajtata jatun mandajca Hamatpi caj Ribla pueblopimi paicunataca 

huañuchirca. Chashnami Judá llajtapi causajcunaca paicunapaj llajtamanta shujtaj 

llajtaman prezu apashca carca. 

Mana huañushpa puchushcacuna Judá llajtapi cajcunaca Egiptoman miticushpa 
rishcami 

(Jer 40.7-10; 41.1-3, 16-18) 

22Babilonia llajtata jatun mandaj Nabucodonosorca, mana huañushpa puchushca Judá 

llajtapi cajcunata mandachunca, Safanpaj nieto Ahicampaj churi Gedaliastami 

churarca. 

23Babilonia llajtata jatun mandajca, Judá pueblota mandaj cachunca Gedaliastami 

churashca nijta uyashpami, Judá llajta soldadocunata mandajcunapish tucui 

gentecunapish Mizpa puebloman Gedaliaspajman shamurcacuna. Paicunahuanca 

Netaniaspaj churi Ismael, Carea runapaj churi Johanan, Netofa pueblopi causaj 

Tanhumet runapaj churi Seraías, Maacamanta caj shuj runapaj churi Jaazaniaspishmi 

rircacuna. 

24Chaipimi Gedaliasca: “Caldeocunapajta rurashpa causanataca ama manchaichijchu. 

Cai llajtapi causashpa Babilonia llajtata jatun mandajpajta rurashpa causaichijlla. 

Chashna rurashpaca, allimi causanguichij” nishpami, soldadocunata 

mandajcunamanpish tucui paicunapaj cajcunamanpish chaica chashnatajmi canga 

nishpa ari nirca. 

25Gedalías canchis quillata ña mandacujpimi, Judá llajtata jatun mandajpaj 

familiapura caj Elisama runapaj nieto Netaniaspaj churi Ismaelca chunga 

runacunandij Mizpa puebloman shamurca. Chaipimi Gedaliastapish, Judá 

llajtallamantataj paihuan chaipi causacujcunatapish, paihuan caj Caldeocunatapish 

huañuchirca. 

26Caldeocunata manchashcamantami chai pueblopi causajcunaca uchillacunamanta 

callarishpa, jatuncunacama soldadocunata mandajcunandij Egiptoman rircacuna. 

Joaquintaca carcelmanta llujshichishpa Babilonia llajtapi alli nishcami 
(Jer 52.31-34) 

27Judá llajtata jatun mandaj Joaquín Babilonia llajtapi quimsa chunga canchis huatata 

ña prezu cajpimi, Babilonia llajtataca Evil-merodac mandai callarirca. Pai mandai 

callarishca chai huatapaj chunga ishqui quilla, chai quillapaj ishqui chunga canchis 

punllapimi, Judá llajtata jatun mandaj Joaquintaca prezumanta llujshichirca. 

28Chaipimi Evil-merodacca Judá llajtata jatun mandajtaca Babilonia llajtapi paihuan 

caj jatun mandajcunatapish yalli jatun mandaj canapi churashpa, sumaj 

shimicunahuan rimarca. 

29Chaimi Joaquinca prezupi tiyacushpa churashca churanata llujshichishpa, shujtaj 

churanata churarirca. Paica paipaj tucui causaipimi jatun mandajhuan micuj carca. 

30Jatun mandajca, Joaquinmanca punllantami pai micunapajca tucuita cuj carca. 

1 CRÓNICAS 

1 CRÓNICAS 1 

Adanpaj huahua huahuacunami 
(Gén 5:1–32) 

1Adanpaj churica Setmi, Setpaj churica Enosmi. 

2Enospaj churica Cainanmi, Cainanpaj churica Mahalaleelmi, Mahalaleelpaj churica 

Jaredmi. 

3Jaredpaj churica Enocmi, Enocpaj churica Matusalenmi, Matusalenpaj churica 

Lamecmi. 

4Lamecpaj churica Noemi, Noepaj churicunaca Sem, Cam, Jafetmi carca. 

Noepaj churicunapaj huahua huahuacunami 
(Gn 10.1-32) 

5Jafetpaj churicunaca: Gomer, Magog, Madai, Javán, Tubal, Mesec, Tiras shuti 

churicunami carca. 

6Gomerpaj churicunaca: Askenaz, Rifat, Togarma, shuti churicunami carca. 

7Javanpaj churicunaca: Elisa, Tarsis, Quitim, Dodanim shuti churicunami carca. 

8Campaj churicunaca: Cus, Mizraim, Fut, Canaán shuti churicunami carca. 

9Cuspaj churicunaca: Seba, Havila, Sabta, Raama, Sabteca shuti churicunami carca. 

Raamapaj churicunaca: Seba, Dedán shuti churicunami carca. 

10Cus runaca: Nimrod churitapishmi charirca. Paimi cai pachapica ashtahuan c'ari 

c'ari tucushpa catirca. 

11Mizraimpaj huahua huahuacunaca: Ludim, Anamim, Lehabim, Naftuhim, 

12Patrusim, Casluhim shuticunami carca. Paicunapuramantami filisteo nishcacuna, 

caftoreo nishcacuna llujshirca. 

13Canaanpaj punta churica Sidonmi. Q'uipa churica Hetmi carca. 

14Canaanpaj huahua huahuacunaca: Jebuseo, amorreo, gergeseo, 

15heveo, araceo, sineo, 

16arvadeo, zemareo, hamateo nishcacunami carca. 

17Sempaj churicunaca: Elam, Asur, Arfaxad, Lud, Aram, Uz, Hul, Geter, Mesec shuti 

churicunami carca. 

18Arfaxadca, Sela churitami charirca. Selaca, Heber churitami charirca. 

19Heberca, ishqui churicunatami charirca. Punta churica Pelegmi carca. Paitaca cai 

pachapi causajcuna ch'icanyari punllacunapi huacharishcamantami chashna 

shutichirca. Pelegpaj q'uipa huauquica Joctanmi carca. 

20Joctanca: Almodad, Selef, Hazar-mavet, Jera, 

21Adoram, Uzal, Dicla, 

22Ebal, Abimael, Seba, 

23Ofir, Havila, Jobab shuti churicunatami charirca. Tucui chaicunami Joctanpaj 

churicuna carca. 

Sem runapaj huahua huahuacunami 
(Gn 11.10-26) 

24Sempaj churica Arfaxadmi, Arfaxadpaj churica Selami. 

25Selapaj churica Hebermi, Heberpaj churica Pelegmi, Pelegpaj churica Reumi. 

26Reupaj churica Serugmi, Serugpaj churica, Nacormi, Nacorpaj churica Taremi. 

27Tarepaj churica Abrahammi carca. Paillatajmi Abraham shutipish carca. 

Ismaelpaj huahua huahuacunapish, Cetura huarmipaj huahua huahuacunapish 
(Gn 25.1-6, 12-18) 

28Abrahampaj churicunaca: Isaac, Ismael shuti churicunami carca. 

29Paicunapaj huahua huahuacunaca caicunami: Ismaelpaj punta churica Nebaiot 

shutimi carca. Q'uipa churicunaca Cedar, Abdeel, Mibsam, 

30Misma, Duma, Massa, Hadad, Tema, 

31Jetur, Nafis, Cedema shuti churicunami carca. Tucui chaicunami Ismaelpaj 

churicuna carca. 

32Abrahampaj caishuj huarmica Cetura shutimi carca. Chai huarmica: Zimram, 

Jocsán, Medán, Madián, Isbac, Súa shuti churicunatami charirca. Jocsanpaj 

churicunaca: Seba, Dedán shuti churicunami carca. 

33Madianpaj churicunaca: Efa, Efer, Hanoc, Abida, Elda shuti churicunami carca. 

Tucui chaicunami, Cetura huarmipaj huahua huahuacuna carca. 

Esaupaj huahua huahuacunami 
(Gn 36.1-43) 

34Abrahamca, Isaac churitami charirca. Isaacpaj churicunaca Esaú, Israel shutimi 

carca. 

35Esaupaj churicunaca: Elifaz, Reuel, Jeús, Jaalam, Coré shuti churicunami carca. 

36Elifazpaj churicunaca: Temán, Omar, Zefo, Gatam, Cenaz, Timna, Amalec shuti 

churicunami carca. 

37Reuelpaj churicunaca: Nahat, Zera, Sama, Miza shuti churicunami carca. 

38Seirpaj churicunaca: Lotán, Sobal, Zibeón, Aná, Disón, Ezer, Disán shuti 

churicunami carca. 

39Lotanpaj churicunaca: Hori, Homam shuti churicunami carca. Timnaca Lotanpaj 

panimi carca. 

40Sobalpaj churicunaca: Alván, Manahat, Ebal, Sefo, Onam shuti churicunami carca. 

Zibeonpaj churicunaca: Aja, Aná shuti churicunami carca. 

41Disonca, Aná runapaj churimi carca. Disonpaj churicunaca: Amram, Esbán, Itrán, 

Querán shuti churicunami carca. 

42Ezerpaj churicunaca: Bilhán, Zaaván, Jaacán shuti churicunami carca. Disanpaj 

churicunaca: Uz, Arán shuti churicunami carca. 

43Israelcunata jatun mandajcuna manaraj tiyajpimi, Edom llajtataca cai jatun 

mandajcuna mandarcacuna: Beor runapaj churi Belami mandarca. Paipaj puebloca 

Dinabami carca. 

44Bela huañujpica, Bosra pueblomanta caj Zerapaj churi Jobabmi, paipaj randi 

mandarca. 

45Jobab huañujpica, temanitacunapaj llajtamanta caj Husammi paipaj randi mandarca. 

46Husam huañujpica, Bedadpaj churi Hadadmi paipaj randi mandarca. Paimi Moab 

pambapi madianitacunata misharca. Paipaj puebloca Avitmi carca. 

47Hadad huañujpica, Masreca pueblomanta caj Samla runami, paipaj randi mandarca. 

48Samla huañujpica, Éufrates yacu c'uchupi tiyaj Rehobot pueblomanta caj Saulmi 

paipaj randi mandarca. 

49Saúl huañujpica, Acbor runapaj churi Baal-hananmi paipaj randi mandarca. 

50Baal-hanán huañujpica, Hadadmi paipaj randi mandarca. Paipaj puebloca Pai 

shutimi carca. Hadadpaj huarmica, Matred runapaj ushushi Mehetabelmi carca. 

Matredpaj yayaca Mizaab shutimi carca. 

51Hadad huañushca q'uipaca, Edom llajtataca caicunami mandarca: Timna, Alva, 

Jetet, 

52Aholibama, Ela, Pinón, 

53Cenaz, Temán, Mibzar, 

54Magdiel, Iram shuti mandajcunami mandarcacuna. Tucui chaicunami Edom 

llajtataca mandarcacuna. 

1 CRÓNICAS 2 

Israel nishca Jacobpaj huahua huahuacunami 
(Gn 35.22-26) 

1Yaya Israelpaj churicunaca caicunami: Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad, Aser shuticunami carca. 

Judapaj huahua huahuacunami 

3Judapaj churicunaca: Er, Onán, Sela shuticunami carca. Chai quimsa churicunataca 

cananeocunapura Súa shuti runapaj ushushipimi charirca. Judapaj punta churi Erca, 

Mandaj Diospaj ñaupajpica millaimi carca. Chaimi paitaca Diosllataj causaita 

quichurca. 

4Judaca paipaj nuera Tamarpica: Fares, Zera shuti churicunatami charirca. 

Tucuimantaca Judaca, pichca churicunatami charirca. 

5Farespaj churicunaca: Hezrón, Hamul shuticunami carca. 

6Zerapaj churicunaca: Zimri, Etán, Hemán, Calcol, Dara shuticunami carca. 

Tucuimantaca pichca churicunami carca. 

7Carmipaj churica: Acanmi carca. Paimi Taita Dios tucuita chingachichun nishcata 

japishpa israelcunataca musparina llaquipi churarca. 

8Azariasca Etanpaj churimi carca. 

9Hezronpaj churicunaca: Jerameel, Ram, Quelubai shuticunami carca. 

10Ramca, Aminadab churitami charirca. Aminadabca, Naasón churitami charirca. 

Naasonca Judá llajtata mandajmi carca. 

11Naasonca, Salmón churitami charirca. Salmonca, Booz churitami charirca. 

12Boozca, Obed churitami charirca. Obedca, Isaí churitami charirca. 

13Isaipaj punta churica, Eliabmi. Q'uipa churica, Abinadabmi. Ishquipaj q'uipa 

churica, Simeami. 

14Quimsapaj q'uipa churica Natanaelmi. Chuscupaj q'uipa churica Radaimi. 

15Pichcapaj q'uipa churica Ozemmi. Sujtapaj q'uipa churica Davidmi carca. 

16Paicunapaj panicunaca Sarvia, Abigail shuticunami carca. Sarviapaj churicunaca: 

Abisai, Joab, Asael shuti quimsa churicunami carca. 

17Abigailca, Amasa churitami charirca. Paipaj yayaca, ñaupa yaya Ismaelpaj huahua 

huahuapura Jeter runami carca. 

18Hezronpaj churi Calebca, Azuba paipaj huarmipica, Jeriot churitami charirca. Chai 

huarmipica: Jeser, Sobab, Ardón shuti churicunatapishmi charirca. 

19Calebca paipaj huarmi Azuba huañujpica, Efrata huarmitami paipaj huarmi cachun 

japirca. Chai huarmipica Hur shuti churitami charirca. 

20Hurca, Uri shuti churitami charirca. Urica, Bezaleel churitami charirca. 

21Hezronca, sujta chunga huatayuj cashpami, Galaadcunapaj yaya Maquirpaj 

ushushita paipaj huarmi cachun japirca. Paipica Segub churitami charirca. 

22Segubca, Jair churitami charirca. Paica Galaad llajtapica, ishqui chunga quimsa 

pueblocunatami charirca. 

23Shina cajpipish Gesurcuna, Aramcunami Jairpaj pueblocunatapish, Kenat 

pueblotapish, chai muyundij llajtacunatapish sujta chunga pueblocunata 

quichurcacuna. Tucui chaicunaca Galaadcunapaj yaya Maquirpaj huahua 

huahuacunami carca. 

24Caleb-Efratapimi Hezroca huañurca. Chai q'uipami paipaj huarmi Abiasca, Asur 

churita huacharca. Paica Tecoapaj yayami carca. 

25Hezronpaj punta churi Jerameelpaj churicunaca caicunami: Punta churica Rammi 

carca. Caishuj churicunaca Buna, Orén, Ozem, Ahías shuticunami carca. 

26Jerameelca, Atara shuti shujtaj huarmitapishmi charirca. Paihuanca Onam churitami 

charirca. 

27Jerameelpaj Ram shutui punta churica: Maaz, Jamín, Equer shuti churicunatami 

charirca. 

28Onampaj churicunaca: Samai, Jadami carca. Samaipaj churicunaca: Nadab, 

Abisurmi carca. 

29Abisurpaj huarmica, Abihail shutimi carca. Paica Ahbán, Molid shuti churicunatami 

charirca. 

30Nadabpaj churicunaca: Seled, Apaimmi carca. Seledca huahuacunata mana 

charishpami huañurca. 

31Isica Apaimpaj churimi. Sesanca Isipaj churimi. Ahlaica Sesanpaj churimi carca. 

32Samaipaj huauqui Jadapaj churicunaca: Jeter, Jonatanmi carca. Jeterca 

huahuacunata mana charishpami huañurca. 

33Jonatanpaj churicunaca: Pelet, Zazami carca. Chaicunami Jerameelpaj huahua 

huahuacuna carca. 

34Sesanca churicunataca mana charircachu, ushushicunallatami charirca. 

Ashtahuanpish Egipto llajtamanta Jarha shuti paipajta rurajtami charirca. 

35Sesanca paipajta rurajmanmi paipaj ushushitaca paipaj huarmi cachun curca. Paica 

Atai churitami charirca. 

36Ataica, Natán churitami charirca. Natanca Zabad churitami charirca. 

37Zabadca Eflal churitami charirca. Eflaldca Obed churitami charirca. 

38Obedca Jehú churitami charirca. Jehuca Azarías churitami charirca. 

39Azariasca Heles churitami charirca. Helesca Elasa churitami charirca. 

40Elasaca Sismai churitami charirca. Sismaica Salum churitami charirca. 

41Salumca Jecamías churitami charirca. Jecamiasca Elisama churitami charirca. 

42Jerameelpaj huauqui Calebca ishqui churicunatami charirca. Punta churica Mesami 

carca. Mesaca Zifpaj yayami carca. Calebpaj q'uipa churica Maresami carca. Paica 

Hebroncunapaj yayami carca. 

43Hebronpaj churicunaca: Coré, Tapúa, Requem, Sema shuti shuticunami carca. 

44Semaca, Raham churitami charirca. Rahamca Jorcoampaj yayami carca. Requemca, 

Samai churitami charirca. 

45Samaipaj churica Maonmi carca. Maonpaj churica, Bet-surmi carca. 

46Calebpaj caishuj huarmica Efaca Harán, Mosa, Gazez churicunatami charirca. 

Haranca, Gazez churitami charirca. 

47Jahdaipaj churicunaca: Regem, Jotam, Gesam, Pelet, Efa, Saaf shuticunami carca. 

48Calebpaj Maaca caishuj huarmica: Seber, Tirhana churicunatami charirca. 

49Saaf, Seva shuti churicunatapishmi charirca. Safca Madmanapaj yayami carca. 

Sevaca: Macbena, Gibeapaj yayami carca. Acsaca Calebpaj ushushimi carca. 

50Tucui chaicunami Calebpaj huahua huahuacuna carca. Efrata huarmipi Caleb 

charishca punta churica Hurmi carca. Hurpaj churicunaca: Sobalmi carca. Sobalca 

Quiriat-jearimpaj yayami carca. 

51Salmanami carca. Salmanaca Belenpaj yayami carca. Harefmi carca. Harefca Bet-

gaderpaj yayami carca. 

52Quiriat-jearimpaj yaya Sobalpaj huahua huahuacunaca manahetitacunapura 

chaupimi carca. Chaicunaca Haroepaj huahua huahuacunami carca. 

53Quiriat-jearimpaj huahua huahuacunaca itritacuna, futitacuna, sumatitacuna, 

misraitacunami carca. Chaicunapuramantaca zoratitacuna, estaolitacunami tucurca. 

54Salmapaj huahua huahuacunaca: Belenpi causajcunapish, Netofapi causajcunapish, 

Atrot-bet-joabpi causajcunapish, chaupi manahetitacunapish, zoraitacunapishmi carca. 

55Jabes pueblopi causaj quillcajcunapaj familiacunaca tirateocuna, simeateocuna, 

sucateocunapishmi carca. Chaicunaca Recabpaj huahuacunapaj ñaupa yaya 

Hamatmanta mirarishca ceneocunami carca. 

1 CRÓNICAS 3 

Davidpaj churicunami 
(2 S 3.2-5; 5.13-16; 1 Cr 14.3-7) 

1Davidca, Hebronpi causacushpaca cai churicunatami charirca: Amnón punta 

churitaca Jezreel pueblomanta caj Ahinoam huarmipimi charirca. Chaipaj q'uipaca, 

Danieltami charirca. Paitaca, Carmel pueblomanta caj Abigail huarmipimi charirca. 

2Ishquipaj q'uipa churica Absalonmi carca. Paitaca, Gesur llajtata jatun mandaj 

Talmaipaj ushushi Maacapimi charirca. Quimsapaj q'uipa churica Adoniasmi carca. 

Paitaca, Haguit huarmipimi charirca. 

3Chuscupaj q'uipa churica Sefatiasmi carca. Paitaca, Abital huarmipimi charirca. 

Pichcapaj q'uipa churica Itreammi carca. Paitaca Egla paipaj huarmipimi charirca. 

4Davidca, chai sujta churicunataca Hebronpi causacushpami charirca. Chaipica 

canchis huata, sujta quillatami mandarca. Jerusalenpica quimsa chunga quimsa 

huatatami mandarca. 

5Jerusalenpi cajpica: Simea, Sobab, Natán, Salomón cai chuscu churicunami 

huacharirca. Paicunapaj mamaca Amiel runapaj ushushi Bet-súa huarmimi carca. 

6Iscun shujtaj churicunatapishmi charirca. Chaicunaca: Ibhar, Elisama, Elifelet, 

7Noga, Nefeg, Jafía, 

8Elisama, Eliada, Elifelet shuticunami carca. 

9Tucui chaicunami Davidpaj churicuna carca. Davidpaj caishuj huarmicunapi 

charishca churicunata mana yupashcami chaica carca. Tamarca paicunapaj panimi 

carca. 

Salomonpaj huahua huahuacunami 

10Salomonpaj huahua huahuacunaca caicunami: Salomonpaj churica, Roboammi, 

Roboampaj churica Abiasmi, Abiaspaj churica Asami, Asapaj churica Josafatmi. 

11Josafatpaj churica Jorammi, Jorampaj churica Ocoziasmi, Ocoziaspaj churica 

Joasmi. 

12Joaspaj churica Amasiasmi, Amasiaspaj churica Azariasmi, Azariaspaj churica 

Jotammi. 

13Jotampaj churica Acazmi, Acazpaj churica Ezequiasmi, Ezequiaspaj churica 

Manasesmi. 

14Manasespaj churica Amonmi, Amonpaj churica Josiasmi. 

15Josiaspaj churicunaca. Punta churica Johananmi, q'uipa churica Joacimmi. Ishquipaj 

q'uipa churica Sedequiasmi, quimsapaj q'uipa churica Salummi carca. 

16Joacimca Jeconías churitami charirca. Jeconiasca Sedequías churitami charirca. 

17Jeconiaspaj churicunaca: Asir, Salatiel, 

18Malquiram, Pedaías, Senazar, Jecamías, Hosama, Nedabías shuticunami carca. 

19Pedaiaspaj churicunaca: Zorobabel, Simei shuti churicunami carca. Zorobabelpaj 

churicunaca: Mesulam, Hananías shuti churicunami carca. Paicunapaj pani 

Selomitpishmi carca. 

20Zorobabelca: Hasuba, Ohel, Berequías, Hasadías, Jusab-hesed shuti pichca 

churicunatapishmi charirca. 



809 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

21Hananiaspaj churicunaca: Pelatías, Jesaías shuticunami carca. Jesaiaspaj churica 

Refaiasmi, Refaiaspaj churica Arnanmi, Arnanpaj churica Abdiasmi, Abdiaspaj 

churica Secaniasmi carca. 

22Secaniaspaj churica Semaiasmi carca. Semaiaspaj churicunaca: Hatús, Igal, Barías, 

Nearías, Safat shuti sujta churicunami carca. 

23Neariaspaj churicunaca: Elioenai, Ezequías, Azricam shuti quimsa churicunami 

carca. 

24Elioenaipaj churicunaca: Hodavías, Eliasib, Pelaías, Acub, Johanán, Dalaías, Anani 

shuti canchis churicunami carca. 

1 CRÓNICAS 4 

Judapaj huahua huahuacunami 

1Judapaj churicunaca: Fares, Hezrón, Carmi, Hur, Sobal shuticunami carca. 

2Sobalpaj churica Reaiami. Reaiapaj churica, Jahatmi carca. Jahatca: Ahumai, Lahad 

shuti churicunatami charirca. Chaicunapaj huahua huahuacunami zoratitacuna carca. 

3Etam runapaj churicunaca: Jezreel, Isma, Ibdas shuticunami carca. Paicunapaj 

panica, Haze-lelponi shutimi carca. 

4Penuelca, Gedorpaj yayami carca. Ezerca, Husapaj yayami carca. Paicunaca Efrata 

huarmipaj punta churi Hurpaj huahua huahuacunami carca. Hurca Belenpaj yayami 

carca. 

5Tecoapaj yaya Asurca: Hela, Naara shuti ishqui huarmicunatami charirca. 

6Naara huarmipica: Ahuzam, Hefer, Temeni, Ahastari shuti churicunatami charirca. 

Chaicunami Naara huarmipaj churicuna carca. 

7Hela huarmipica: Zeret, Jezoar, Etnán shuti churicunatami charirca. 

8Cos runaca Anub, Zobeba shuti churicunatami charirca. Harumpaj churi Aharhelpaj 

familiacunapish paimanta mirarishcacunami carca. 

9Jabes runami, tucui imapipish paipaj huauquicunata yalli carca. Paipaj mamaca: 

“Jatun nanaihuanmari huacharcani” nishpami, Jabesta shutichirca. 

10Jabes runaca israelcunapaj Taita Diostaca: “Cambaj allicunata ñucaman cuhuayari. 

Ñuca llajtata mirachihuai. Ñuca ama ima llaquita apangapaj cambaj maquipi ñucata 

huaquichihuai” nishpami mañarca. Chashna mañajpica, Diosca pai mañashca shinami 

rurarca. 

11Suapaj huauqui Quelubca, Mehir shuti churitami charirca. Mehirca, Estonpaj 

yayami carca. 

12Estonca, Bet-rafa, Paseah, Tehina shuti churicunatami charirca. Tehina runaca, 

Nahas pueblota callarichij yayami carca. Reca puebloca chai huahua huahuacunapaj 

pueblomi. 

13Cenazpaj churicunaca: Otoniel, Seraías shuticunami carca. Otonielpaj churicunaca: 

Hatat, 

14Meonotai shuticunami carca. Meonotaica, Ofra shuti churitami charirca. Seraiasca 

Joab churitami charirca. Joabca Carisim pugru pambapi causajcunapaj yayami carca. 

Chaicunaca imatapish ruranata yachajcunami carca. 

15Jefonepaj churi Calebpaj churicunaca: Iru, Ela, Naam shuticunami carca. Elapaj 

churica Cenaz shutimi carca. 

16Jehalelelpaj churicunaca: Zif, Zifa, Tirías, Asareel shuticunami carca. 

17Esdrasca: Jeter, Mered, Efer, Jalón, María, Samai, Isba shuti huahuacunatami 

charirca. Isbaca, Estemoapaj yayami carca. 

18Esdrasca, Jehudaía paipaj huarmipica: Jered, Heber, Jecutiel shuti churicunatami 

charirca. Jeredca, Gedorpaj yayami carca. Heberca, Socopaj yayami carca. Jecutielca, 

Zanoapaj yayami carca. Chaicunaca faraonpaj ushushi Bitia huarmihuan Mered 

cazarashpa charishca churicunami carca. 

19Hodiaspaj huarmica, Nahampaj panimi carca. Chai huarmipaj churicunaca ishquimi 

carca. Shujca, Garma pueblopi causaj Keilapaj yayami carca. Caishujca, Maaca 

pueblopi causaj Estemoapaj yayami carca. 

20Simonpaj churicunaca: Amnón, Rina, Ben-hanán, Tilón shuticunami carca. Isipaj 

churicunaca: Zohet, Benzohet shuticunami carca. 

21Judapaj churi Selapaj churicunaca: Er, Laada shuticunami carca. Erca, Lecapaj 

yayami carca. Laadaca, Maresapaj yayami carca. Chaicunapaj huahua huahuacunaca, 

Bet-asbea pueblopimi linota ahuashpa causarcacuna. 

22Joacimca, Cozeba pueblopi causaj runacunahuanpish, Joás, Saraf shuti 

runacunahuanpish rishpami, Moab llajtata mishashpa Lehem puebloman tigrarcacuna. 

Chaitaca ñaupamanta tiyaj quillcacunapimi huillacun. 

23Chai runacunaca allpa mangacunata rurashpami, chagracuna chaupicunapi, 

muyundijta pircashca chaupicunapi causajcuna carca. Paicunaca jatun mandajpajta 

rurashpami, chaicunapi causajcuna carca. 

Simeonpaj huahua huahuacunami 

24Simeonpaj churicunaca: Nemuel, Jamín, Jarib, Zera, Saúl shuticunami carca. 

25Saulca Salumpaj yayami carca. Salumca Mibsampaj yayami carca. Mibsamca 

Mismapaj yayami carca. 

26Mismapaj churica Hamuelmi carca. Hamuelpaj churica Zacurmi carca. Zacurpaj 

churica Simeimi carca. 

27Simeica chunga sujta churicunata, sujta ushushicunatami charirca. Ashtahuanpish 

paipaj huauquicunaca mana achca churicunata charishcamantami, Judapaj huahua 

huahuacuna shinaca mana mirarirca. 

28Simeonpaj churicunaca: Beerseba, Molada, Hazar-sual, 

29Bilha, Ezem, Tolad, 

30Betuel, Horma, Siclag, 

31Bet-marcabot, Hazar-susim, Bet-birai, Saaraim shuti pueblocunapimi causarcacuna. 

Israelcunata David mandangacamami chaicunapi causarcacuna. 

32Chai pueblocuna muyundijpi caj Etam, Aín, Rimón, Toquén, Asán shuti pichca 

pueblocunapipishmi causarcacuna. 

33Chai tucui pueblocunaca, muyundij llajtacunandijmi Baal shuti pueblocama 

paicunapaj carca. Chai pueblocunapimi paicunaca causarcacuna. Paipaj huahua 

huahuacunapish tucui chaicunami carca. 

34Mandajcunaca caicunami carca: Mesobab, Jamlec, Amasiaspaj churi Josías, 

35Joel, Josibiaspaj churi Jehú, Josibiaspaj yaya Seraías, Seraiaspaj yaya Asiel, 

36Elioenai, Jaacoba, Jesohaía, Asaías, Adiel, Jesimiel, Benaía, 

37Ziza, Zizapaj yaya Sifi, Sifipaj yaya Alón, Alonpaj yaya Jedaías, Jedaiaspaj yaya 

Simri, Simripaj yaya Semaiaspishmi carca. 

38Chai shutichishcacunaca, tucuicunami quiquin familiata mandajcuna carca. 

Paicunapaj huahua huahuacunaca yallitaj achcatami mirarircacuna. 

39Paicunaca paicunapaj animalcunapaj michinata mashcashpami inti llujshin ladoman 

caj Gedor puebloman yaicuna pugru pambacama chayarcacuna. 

40Chaipica achca allpa alli michina q'uihuacuna tiyan pi mana ima nishca sumajta 

causana llajtatami japircacuna. Chaipica Cam runapaj huahua huahuacunami 

causashcacuna carca. 

41Simeonpaj huahua huahuacunaca, ña caipi shutichishcacunami jatun mandaj 

Ezequías Judá llajtata mandacui punllacunapi chai llajtaman shamushpa Cam runapaj 

huahua huahuacunapura runacunata huañuchishpa carpa huasicunatapish, 

chugllacunatapish tucui chingachishpa chaicuna causacushca llajtapica, cunancama 

paicuna causacuncuna. Paicunapaj animalcunapaj michina q'uihua alli 

tiyashcamantami, chaipi causagrircacuna. 

42Shinallataj Simeonpaj huahua huahuacunamanta 500 runacunaca Seir urcumanmi 

rircacuna. Paicunaca paicunapurallamantataj Pelatías, Nearías, Refaías, Uziel shuti 

runacunata paicunata pushaj cachun churashpami rircacuna. Chai pushajcunaca Isipaj 

churicunami carca. 

43Paicuna rishpaca, mana huañushpa saquirishca amaleccunata tucuicunata 

huañuchishpami, chaipica cunancama paicuna causancuna. 

1 CRÓNICAS 5 

Rubenpaj huahua huahuacunami 

1Rubenca yaya Israelpaj punta churimi carca. Ashtahuanpish paica paipaj yayapaj 

camapi millaita rurashcamantami punta churi cashcamanta japina cashcataca mana 

japirca. Punta churi cashpa pai japina cashcataca yaya Israelpaj churi Josepaj 

churicunami japircacuna. Rubenca ña mana punta churi shina saquirircachu. 

2Ashtahuanpish Judami, tucui huauquicunapaj punta huauqui tucushpa catishpa tucui 

paicunata mandaj tucurca. Shina cashpapish, punta churi japina cashcataca, 

Josemanmi curca. 

3Israelpaj punta churi Rubenpaj churicunaca: Hanoc, Falú, Hezrón, Carmi 

shuticunami carca. 

4Joelpaj huahua huahuacunaca: Joelpaj churica Semaiasmi, Semaiaspaj churica 

Gogmi, Gogpaj churica Simeimi, 

5Simeipaj churica Micaiami, Micaiapaj churica Reaiami, Reaiapaj churica Baalmi, 

6Baalpaj churica Beerami carca. Beera runaca rubenitacunata mandajmi carca. 

Paitami, Asiria llajtata jatun mandaj Tiglat-pileserca prezu aparca. 

7Beerapaj huahua huahuacunapish, cada familiami paicunapaj shuticunataca 

quillcachishcata charircacuna. Paicunata mandajcunaca: Jeiel, Zacarías, 

8Bela shutimi carcacuna. Belaca, Azazpaj churimi, Azazca Semapaj churimi, Semaca 

Joelpaj churimi carca. Belaca, Aroer pueblopimi causaj carca. Paipaj huahuacunaca 

Nebo pueblocama, Baal-meón pueblocamapishmi causarcacuna. 

9Galaad llajtapi paicunapaj animalcuna ashtahuan mirarijpimi, inti llujshin 

ladomanca, Éufrates jatun yacu caininijpi tiyaj shitashca pambahuan tupanacuncama 

causagrircacuna. 

10Jatun mandaj Saúl mandacui punllacunapi Rubenpaj aillu agarenocunahuan 

macanacugrijpimi, agarenocuna paicunapaj maquipi urmajpi mishashpa Galaad 

llajtamanta inti llujshin ladoman paicunapaj quiquin carpa huasicunata churashpa 

causai callarircacuna. 

Gadpaj huahua huahuacunami 

11Gadpaj huahua huahuacunaca, Rubenpaj huahua huahuacuna causacun llajta 

ch'imbapurapi caj Basán llajtapimi, Salca pueblocama causarcacuna. 

12Basanpi cajcunapaj punta mandajca, Joelmi carca. Q'uipa mandajca, Safanmi carca. 

Chaipaj q'uipa mandajca, Jaanaimi carca. Chaipaj q'uipa mandajca, Safatmi carca. 

13Paicunapaj ñaupa yayacunamanta mirarimushca quiquinpuracunaca: Micael, 

Mesulam, Seba, Jorai, Jacán, Zía, Heber shuti canchis runacunami carca. 

14Tucui caicunami Abihail runapaj churicuna carca. Abihailca Huripaj churimi, 

Hurica Jaroapaj churimi, Jaroaca Galaadpaj churimi, Galaadca Micaelpaj churimi, 

Micaelca Jesisaipaj churimi, Jesisaica Jahdopaj churimi, Jahdoca Buzpaj churimi 

carca. 

15Abdielpaj churi Ahimi tucui chaicunapaj familiacunata mandaj carca. Abdielca, 

Gunipaj churimi carca. 

16Tucui chaicunami Galaad, Basán shuti llajtacunapi, chai muyundij llajtacunapipish 

causarcacuna. Sarón shuti michina pambacunapipishmi, chai tucui pambacunapi 

causarcacuna. 

17Cada quiquin familiacunapurata yupanaca, jatun mandaj Jotam Judá llajtata, jatun 

mandaj Jeroboamca Israel llajtata mandacui punllacunapimi carca. 

Rubenpaj, Gadpaj aillucunamantapish, Manasespaj chaupi aillumantapish 

18Rubenpaj, Gadpaj aillucunapish, Manasespaj chaupi aillupish macanacunata alli 

yachaj, c'ari c'aricunami carca. Escudocunata, espadata, arcota apashpami 

macanacuiman llujshijcuna carca. Tucui paicunaca, 44.760 soldadocunami carca. 

19Paicunami agarenocunahuanpish, Jeturpaj huahua huahuacunahuanpish, Nafispaj 

huahua huahuacunahuanpish, Nodabpaj huahua huahuacunahuanpish 

macanacurcacuna. 

20Paicunaca chaupi macanacuipi cashpa Taita Diosta caparishpa mañashpa paipi 

shunguta churajpimi, Taita Diosca ayudarca. Chaimi agarenocunaca paicunahuan 

tucushpa macanacungapaj shamujcunandij paicunapaj maquipi urmarca. 

21Chaipica paicunapaj animalcunataca 50.000 camellocunata, 250.000 ovejacunata, 

2.000 burrocunata apashpa, gentecunatapish 100.000tami prezu aparcacuna. 

22Chai macanacuipica Taita Dios macanacujpimi, achcacuna huañurcacuna. 

Paicunaca paicunata shujtaj llajtaman prezu apangacamami chai runacuna 

causacushca llajtacunapi causarcacuna. 

23Manasespaj chaupi ailluca, yallitaj mirarishpami paicunaca Basán urcumanta Baal-

hermón pueblocama causarcacuna. Senir pueblota muyushpa, Hermón urcucamami 

causarcacuna. 

24Paicunapaj ñaupa yayacunapaj huahua huahuacunata mandajcunaca: Efer, Isi, Eliel, 

Azriel, Jeremías, Hodavías, Jahdiel shuticunami carca. Tucui paicunami tucuicuna 

rijsishca, c'ari c'ari alli soldadocuna carca. Quiquinpurallata mandajcunapishmi carca. 

25Ashtahuanpish paicunaca paicunapaj ñaupa yayacunapaj Taita Diosta c'ariyashpami 

paicunapaj ñaupajmanta Mandaj Dios anchuchishca runacunapaj rurashcalla 

dioscunata catishpa chai dioscunahuan huainayashpa causarcacuna. 

26Chaimantami israelcunapaj Diosca, asiriocunata jatun mandaj Pul nishca Tiglat-

pileserta israelcunahuan macanacuna yuyaita curca. Pul nishca Tiglat-pilesermi 

Rubenpaj, Gadpaj aillucunata, Manasespaj chaupi aillutapish prezu apashpa Halah, 

Habor shuti llajtacunapi, Hara, Gozán shuti jatun yacu c'uchupi caj llajtacunapipish 

causachun churarca. Chaipimi cunan punllacama causacuncuna. 

1 CRÓNICAS 6 

Levipaj huahua huahuacunami 

1Levipaj churicunaca: Gersón, Coat, Merari shuticunami carca. 

2Coatpaj churicunaca: Amram, Izhar, Hebrón, Uziel shuticunami carca. 

3Amrampaj churicunaca: Aarón, Moisés shuticunami carca. María shuti 

ushushipishmi carca. Aaronpaj churicunaca: Nadab, Abiú, Eleazar, Itamar 

shuticunami carca. 

4Eleazarca Finees churitami charirca. Fineesca Abisúa churitami charirca. 

5Abisuaca Buqui churitami charirca. Buquica Uzi churitami charirca. 

6Uzica Zeraías churitami charirca. Zeraiasca Meraiot churitami charirca. 

7Meraiotca Amarías churitami charirca. Amariasca Ahitob churitami charirca. 

8Ahitobca Sadoc churitami charirca. Sadocca Ahimaas churitami charirca. 

9Ahimaasca Azarias churitami charirca. Azariasca Johanán churitami charirca. 

10Johananca Azarías churitami charirca. Chai Azariasmi Jerusalenpi Salomón 

rurashca Diospaj huasipica, Diospajta ruraj cura carca. 

11Azariasca Amarías churitami charirca. Amariasca Ahitob churitami charirca. 

12Ahitobca Sadoc churitami charirca. Sadocca Salum churitami charirca. 

13Salumca Hilcías churitami charirca. Hilciasca Azarías churitami charirca. 

14Azariasca Seraías churitami charirca. Seraiasca Josadac churitami charirca. 

15Mandaj Dios Judacunata, Jerusalencunata Nabucodonosorman prezu apachishpa 

anchuchicui punllacunapimi, chai Josadac curatapish prezu aparca. 

16Levipaj churicunaca: Gersón, Coat, Merari shuticunami carca. 

17Gersonpaj churicunaca: Libni, Simei shuticunami carca. 

18Coatpaj churicunaca: Amram, Izhar, Hebrón, Uziel shuticunami carca. 

19Meraripaj churicunaca: Mahli, Musi shuticunami carca. Levimanta mirarishca 

huahua huahuacunaca tucui chaicunami carca. 

20Gersonpaj churica Libnimi. Libnipaj churica Jahatmi. Jahatpaj churica Zimami. 

21Zimapaj churica Joami. Joapaj churica Iddomi. Iddopaj churica Zerami. Zerapaj 

churica Jeatraimi carca. 

22Coatpaj huahua huahuacunaca: Coatpaj churica Aminadabmi. Aminadabpaj churica 

Coremi. Corepaj churica Asirmi. 

23Asirpaj churica Elcanami. Elcanapaj churica Ebiasafmi. Ebiasafpaj churica Asirmi. 

24Asirpaj churica Tahatmi. Tahatpaj churica Urielmi. Urielpaj churica Uziasmi. 

Uziaspaj churica Saulmi carca. 

25Elcanapaj churicunaca: Amasai, Ahimot shuticunami carca. 

26Ahimotpaj churica Elcanami. Elcanapaj churica Zofaimi. Zofaipaj churica Nahatmi. 

27Nahatpaj churica Eliabmi. Eliabpaj churica Jerohammi. Jerohampaj churica 

Elcanami carca. 

28Samuelpaj churicunaca: Punta churica Vasni, q'uipa churica Abías shuticunami 

carca. 

29Meraripaj huahua huahuacunaca caicunami: Meraripaj churica Mahlimi. Libnipaj 

churica Simeimi. Semeipaj churica Uzami. 

30Uzapaj churica Simeami. Simeapaj churica Haguiami. Haguiapaj churica Asaiasmi 

carca. 

Diospaj carpa huasipi cantachun David churashca cantajcunami 

31Diospaj arcata Jerusalenman apamushpa chaillapi cachun carpa huasita 

shayachishpa chai huasipi tonocunata pushachun David churashcacunaca caicunami. 

32Paicunami Mandaj Dioshuan tupangapaj tandanacuna carpa huasi ñaupajpi 

cantocunahuan Diospajta rurajcuna carca. Mandaj Diospaj huasita Jerusalenpi 

Salomón rurangacamami chashna rurajcuna carca. Ña chai huasita shayachijpipish, 

ima shinami ñaupaman carpa huasi ñaupajpi Diospajta ruracurcacuna, chashnallatajmi 

ruracurcallacuna. 

33Chaipi paicunapaj churicunahuan cantocunapi Diospajta rurashpa ayudajcunaca 

caicunami: Coatpaj huahua huahuapuramantaca, cantanata yachaj Hemán runami 

chaipi caj carca. Hemanca Joelpaj churimi. Joelca Samuelpaj churimi. 

34Samuelca Elcanapaj churimi. Elcanaca Jerohampaj churimi. Jerohamca Elielpaj 

churimi. Elielca Toapaj churimi. 

35Toaca Zufpaj churimi. Zufca Elcanapaj churimi. Elcanaca Mahatpaj churimi. 

Mahatca Amasaipaj churimi. 

36Amasaica Elcanapaj churimi. Elcanaca Joelpaj churimi. Joelca Azariaspaj churimi. 

Azariasca Sofoniaspaj churimi. 

37Sofoniasca Tahatpaj churimi. Tahatca Asirpaj churimi. Asirca Ebiasafpaj churimi. 

Ebiasafca Corepaj churimi. 

38Coreca Izharpaj churimi. Izharca Coatpaj churimi. Coatca Levipaj churimi. Levica 

yaya Israelpaj churimi carca. 

39Hemán runapaj alli maqui ladomanca, paipaj huauqui Asafmi caj carca. Asafca 

Berequiaspaj churimi. Berequiasca Simeapaj churimi. 

40Simeaca Micaelpaj churimi. Micaelca Baasiaspaj churimi. Baasiasca Malquiaspaj 

churimi. 

41Malquiasca Etnipaj churimi. Etnica Zerapaj churimi. Zeraca Adaiapaj churimi. 

42Adaiaca Etanpaj churimi. Etanca Zimapaj churimi. Zimaca Simeipaj churimi. 

43Simeica Jahatpaj churimi. Jahatca Gersonpaj churimi. Gersonca Levipaj churimi 

carca. 

44Hemán runapaj lluqui maqui ladomanca, paipaj huauqui Meraripaj huahua 

huahuacunami caj carca. Paicunaca: Etanca Quisipaj churimi. Quisica Abdipaj 

churimi. Abdica Malucpaj churimi. 

45Malucca Hasabiaspaj churimi. Hasabiasca Amasiaspaj churimi. Amasiasca 

Hilciaspaj churimi. 

46Hilciasca Amsipaj churimi. Amsica Banipaj churimi. Banica Semerpaj churimi. 

47Semerca Mahlipaj churimi. Mahlica Musipaj churimi. Musica Meraripaj churimi. 

Merarica Levipaj churimi carca. 

48Levitapurallataj paicunapaj caishuj huauquicunataca, Mandaj Dioshuan tupangapaj 

tandanacuna carpa huasipi, Diospajta imallata rurana cashcata rurachunmi 

churarcacuna. 

Aaronpaj huahua huahuacunami 

49Aarón, paipaj churicunandijca Diosman cushpa tucui rupachina altar jahuapimi 

sacrificiocunata cujcuna carca. Shinallataj mishquijllata ashnajcunata rupachina altar 

jahuapipish inciensotami rupachijcuna carca. Diospajlla ch'icanchishca ucupipish 

tucui imallata rurana cashca shinallatajmi ruraj carca. Taita Diospajta ruraj Moisés 

mandashca shinallatajmi israelcunapaj juchamantaca Taita Diosman cujcuna carca. 

50Aaronpaj huahua huahuacunaca: Aaronpaj churica Eleazarmi. Eleazarpaj churica 

Fineesmi. Fineespaj churica Abisuami. 

51Abisuapaj churica Buquimi. Buquipaj churica Uzimi. Uzipaj churica Zeraiasmi. 

52Zeraiaspaj churica Meraiotmi. Meraiotpaj churica Amariasmi. Amariaspaj churica 

Ahitobmi. 

53Ahitobpaj churica Sadocmi. Sadocpaj churica Ahimaasmi carca. 

Levitacuna maijanlla pueblocunapi causashcami 
(Jos 21.1-42) 

54Caipica, Aaronpaj huahua huahuapura levitacunaman maijanlla pueblocunata 

cushcatapish, paicunaman cushca allpacuna maillata cashcatapishmi huillacun. 

Allpacunata cungapaj ña sorteajpica, Coatpaj huahua huahuacunapajmi puntaca 

urmarca. 

55Chashnami paicunamanca Judapi caj Hebrón pueblota, chai muyundij michina 

allpacunandij curcacuna. 

56Jefonepaj churi Calebmanpish, pueblondij, muyundij allpacunandijmi curcacuna. 

57Judá llajtapica, Aaronpaj huahua huahuacunamanca, mana huañuchina yuyaihuan 

cashpapish huañuchishpa miticuna Hebrón pueblotami curca. Shinallataj Libna 

pueblotapish muyundij michina allpacunandij, Jatir pueblotapish muyundij michina 

allpacunandij, Estemoa pueblocunatapish muyundij michina allpacunandij, 

58Hilén pueblotapish muyundij michina allpacunandij, Debir pueblotapish muyundij 

michina allpacunandij, 

59Asán pueblotapish muyundij michina allpacunandij, Bet-semes pueblotapish 

muyundij michina allpacunandijmi curcacuna. 

60Benjamín aillupaj llajtapica Geba pueblotapish muyundij michina allpacunandij, 

Alemet pueblotapish muyundij michina allpacunandij, Anatot pueblotapish muyundij 

michina allpacunandijmi curcacuna. Coatpaj huahua huahuacunamanca paicunapura 

mashna familia cashcapajmi tucuimantaca chunga quimsa pueblocunata chaupishpa 

curcacuna. 

61Coatpaj huahua huahuapurallataj caj caishuj familiacunapaj sorteajpica, Manasespaj 

chaupi aillupaj llajtapimi chunga pueblocuna paicunapaj urmarca. 

62Gersonpaj huahua huahuacunamanca paicunapura mashna familia cashcapajmi, 

chunga quimsa pueblocunata curcacuna. Chai pueblocunaca Isacarpaj, Aserpaj, 

Neftalipaj llajtacunapipish, Manasespaj chaupi aillu causacun Basán llajtapipishmi 

carca. 

63Meraripaj huahua huahuacunamanpish paicunapura mashna familia cashcapajmi 

chunga ishqui pueblocunata sorteashpa curcacuna. Chai pueblocunaca Rubenpaj, 

Gadpaj, Zabulonpaj aillucunapaj llajtacunapimi. 

64Israelcunami Levipaj huahua huahuacunamanca, tucui chai pueblocunata muyundij 

michina allpacunandij curcacuna. 

65Judapaj, Simeonpaj, Benjaminpaj aillucunapaj llajtacunapica, ña huillashca chai 

pueblocunatami sorteashpa curcacuna. 

66Coatpaj huahua huahuacunamanca, Efraín aillupaj llajtapimi pueblocunataca, 

muyundij michina allpacunandij curcacuna. 

67Miticuna Siquem pueblotami, muyundij michina allpacunandij curcacuna. Chai 

puebloca Efraín urcupimi. Shinallataj Gezer pueblotapish muyundij michina 

allpacunandij, 

68Jocmeam pueblotapish muyundij michina allpacunandij, Bet-horón pueblotapish 

muyundij michina allpacunandij, 

69Ajalón pueblotapish muyundij michina allpacunandij, Gat-rimón pueblotapish 

muyundij michina allpacunandijmi curcacuna. 

70Coatpaj huahua huahuapura maijan familiacunamanca, maipi causana pueblota 

manaraj japijcunamanca Aner pueblotapish muyundij michina allpacunandij, Bileam 

pueblotapish muyundij michina allpacunandijmi curcacuna. Chai pueblocunaca, 

Manasespaj chaupi aillu causacun llajtapimi. 

71Gersonpaj huahua huahuacunamanca, Manasespaj chaupi aillupaj Basán llajtapimi 

Golán pueblotapish muyundij michina allpacunandij, Astarot pueblotapish muyundij 

michina allpacunandij curcacuna. 

72Shinallataj Isacar aillupaj llajtapi caj Cedes pueblotapish muyundij michina 

allpacunandij, Daberat pueblotapish muyundij michina allpacunandij, 

73Ramot pueblotapish muyundij michina allpacunandij, Anem pueblotapish muyundij 

michina allpacunandijmi curcacuna. 

74Aser aillupaj llajtapica Masal pueblotapish muyundij michina allpacunandij, Abdón 

pueblotapish muyundij michina allpacunandij, 

75Hucoc pueblotapish muyundij michina allpacunandij, Rehob pueblotapish muyundij 

michina allpacunandijmi curcacuna. 

76Neftalí aillupaj llajtapica Galilea llajtapi caj Cedes pueblotapish muyundij michina 

allpacunandij, Hamón pueblotapish muyundij michina allpacunandij, Quiriataim 

pueblotapish muyundij michina allpacunandijmi curcacuna. 

77Meraripaj huahua huahuacuna paicuna causana pueblota manaraj japijcunamanca 

Zabulón aillupaj llajtapimi Rimón pueblota muyundij michina allpacunandij, Tabor 

pueblota muyundij michina allpacunandij curcacuna. 

78Rubén aillupaj llajtapica, Jordanmanta chaininijman caj Jericopi inti llujshin 

ladoman caj shitashca pambapimi Beser pueblotapish muyundij michina 

allpacunandij, Jaza pueblotapish muyundij michina allpacunandij, 

79Cademot pueblotapish muyundij michina allpacunandij, Mefaat pueblotapish 

muyundij michina allpacunandij curcacuna. 

80Gad aillupaj llajtapica, Galaad llajtapi caj Ramot pueblotapish muyundij michina 

allpacunandij, Mahanaim pueblotapish muyundij michina allpacunandij, 

81Hesbón pueblotapish muyundij michina allpacunandij, Jazer pueblotapish muyundij 

michina allpacunandijmi curcacuna. 

1 CRÓNICAS 7 

Isacarpaj huahua huahuacunami 

1Isacarpaj churicunaca: Tola, Fúa, Jasub, Simrón shuti chuscu churicunami carca. 

2Tolapaj churicunaca: Uzi, Refaías, Jeriel, Jahmai, Jibsam, Semuel shuticunami carca. 

Paicunaca paicunapaj ñaupa yayacunamanta mirarishca paicunapaj quiquin 

familiacuna mandajcunami carca. Tolapaj huahua huahuacunaca David mandacujpica, 

22.600 soldadocunami macanacunata alli yachaj c'ari c'aricuna carca. 

3Uzipaj churica Israhiasmi. Israhiaspaj churicunaca: Micael, Obadías, Joel, Isías 

shuticunami carca. Tucuimantaca paicunaca pichca mandajcunami carca. 

4Paicunaca achca huarmicunayuj cashpa achca huahuacunata charishpami tauca 

huahua huahuacunapura tucurca. Paicunaca macanacunata alli yachaj 36.000 

runacunami carca. 

5Isacarmanta mirarimushcacunata paicunapaj quiquinpurallata yupajpica 87.000 c'ari 

c'ari runacunami carca. 

Benjaminpaj huahua huahuacunami 

6Benjaminpaj churicunaca: Bela, Bequer, Jediael shuti quimsa churicunami carca. 

7Belapaj churicunaca: Ezbón, Uzi, Uziel, Jerimot, Iri shuti pichca churicunami carca. 

Paicunaca paicunapaj ñaupa yayacunamanta mirarimushcacunata mandajcuna, 

macanacunata alli yachajcunami carca. Paicunapaj huahua huahuacunata yupajpica 

22.034 runacunami carca. 

8Bequerpaj churicunaca: Zemira, Joás, Eliezer, Elioenai, Omri, Jerimot, Abías, 

Anatot, Alamet shuticunami carca. Tucui paicunami Bequerpaj churicuna carca. 

9Paicunapaj ñaupa yayacunamanta mirarimushca huahua huahuacunata, quiquin 

familiacunata mandajcunata yupajpica, 20.200 c'ari c'ari runacunami carca. 

10Jediaelpaj churica Bilhanmi. Bilhanpaj churicunaca: Jeús, Benjamín, Aod, 

Quenaana, Zetán, Tarsis, Ahisahar shuticunami carca. 

11Tucui paicunami Jediaelpaj huahua huahuacuna carca. Quiquin familiacunata 

mandajcunapish, c'ari c'ari runacunapishmi carca. Macanacunaman llujshijcunaca 

17.200 runacunami carca. 

12Hirpaj churicunaca: Supim, Hupim shuticunami carca. Aherpaj churica Husimmi 

carca. 

Neftalipaj huahua huahuacunami 

13Bilha huarmipi Neftalí charishca churicunaca: Jahzeel, Guni, Jezer, Salum 

shuticunami carca. 

Manasespaj huahua huahuacunami 

14Manasesca Siria llajtamanta caj caishuj huarmipica Asriel, Maquir shuti 

churicunatami charirca. Maquirca, Galaadpaj yayami carca. 

15Maquirca Hupim, Supim runacunapaj pani Maacatami paipaj huarmi cachun japirca. 

Galaadpaj q'uipapish Maquirca, Zelofehad churitami charirca. Zelofehadca 

ushushicunallatami charirca. 

16Maquirca, Maaca huarmipica shuj churitami charirca. Paitaca Perestami shutichirca. 

Perespaj huauquica Seresmi carca. Serespaj churicunaca: Ulam, Requem shuticunami 

carca. 

17Ulampaj churica Bedanmi carca. Tucui chaicunaca Maquirpaj churi Galaadpaj 

huahua huahuacunami carca. Maquirca Manasespaj churimi carca. 

18Maquirpaj pani Hamolequetca Isod, Abiezer, Mahala shuti churicunatami charirca. 

19Semidapaj churicunaca: Ahián, Siquem, Likhi, Aniam shuticunami carca. 

Efrainpaj huahua huahuacunami 

20Efrainpaj churicunaca: Efrainpaj churica Sutelami. Sutelapaj churica Beredmi. 

Beredpaj churica Tahatmi. Tahatpaj churica Eladami. Eladapaj churica Tahatmi. 

21Tahatpaj churica Zabadmi. Zabadpaj churica Sutelami. Sutelapaj churica Ezermi. 

Ezerpaj churica Eladmi carca. Ashtahuanpish Efrainpaj churicunata Gat 

pueblomantataj cajcunami paicunapaj animalcunata quichugrijpi huañuchircacuna. 

22Paicuna huañushcamantami paicunapaj yaya Efrainca, achca punllacunata llaquilla 

cashcata ricuchij churanata churashca purirca. Chaimi paipaj huauquicunaca 

cushichinaman shamujcuna carca. 

23Chai q'uipa paipaj huarmipi chayarijpi chichushpami shuj c'ari huahuata huacharca. 

Paipaj huasipi llaquilla cai punllacunapi huacharijpimi chai huahuataca, Beriata 

shutichirca. 

24Beriapaj ushushica, Seerami carca. Paimi janajman caj Bet-horón pueblotapish, 

uraman caj Bet-horón pueblotapish, shinallataj Uzen-seera pueblotapish shayachirca. 

25Beriapaj huahua huahuacunaca: Beriapaj churica Refami. Refapaj churica Resefmi. 

Resefpaj churica Telahmi. Telahpaj churica Tahanmi, 

26Tahanpaj churica Laadanmi. Laadanpaj churica Amiudmi. Amiudpaj churica 

Elisamami, 

27Elisamapaj churica Nunmi. Nunpaj churica Josuemi carca. 

28Paicuna causanapaj japishca llajtaca Bet-el pueblomi muyundij llajtacunandij 

paicunapaj carca. Inti llujshin ladomanca, Naarán pueblomi paicunapaj carca. Inti 

huashicun ladomanca, Gezer pueblomi muyundij llajtacunandij paicunapaj carca. 

Siquem pueblopish, Gaza pueblocamami muyundij llajtacunandij paicunapaj carca. 

29Manasespaj huahua huahuacunapaj llajta c'uchupi caj Bet-seán muyundij 

llajtacunapish, Taanac muyundij llajtacunapish, Meguido muyundij llajtacunapish, 

Dor muyundij llajtacunapish paicunapajmi carca. Yaya Israelpaj churi Josepaj huahua 

huahuacunaca, tucui chai llajtacunapimi causarcacuna. 

Aserpaj huahua huahuacunami 

30Aserpaj churicunaca: Imna, Isúa, Isúi, Bería shuticunami carca. Sera shuti 

ushushitapishmi charirca. 

31Beriapaj churicunaca: Heber, Malquiel shuticunami carca. Malquielca Birzavitpaj 

yayami carca. 

32Heberca: Jaflet, Somer, Hotam shuti churicunatami charirca. Paicunapaj panica 

Suami carca. 

33Jafletpaj churicunaca: Pasac, Bimhal, Asvat shuticunami carca. Tucui chaicunami 

Jafletpaj churicuna carca. 

34Semerpaj churicunaca: Ahí, Rohga, Jehúba, Aram shuticunami carca. 

35Paipaj huauqui Helempaj churicunaca: Zofa, Imna, Seles, Amal shuticunami carca. 

36Zofapaj churicunaca: Súa, Harnefer, Súal, Beri, Imra, 

37Beser, Hod, Sama, Silsa, Itrán, Beera shuticunami carca. 

38Jeterpaj churicunaca: Jefone, Pispa, Ara shuticunami carca. 

39Ulapaj churicunaca: Ara, Haniel, Rezia shuticunami carca. 

40Tucui chaicunami Aserpaj huahua huahuacunaca carca. Paicunaca paicunapaj ñaupa 

yayacunamanta mirarishcacunata mandajcuna, agllashcacuna, macanacunata alli 

yachajcuna, q'uipa mandajcunata mandajcunami carca. Paicunapaj ñaupa 

yayacunamanta mirarimushcacunata yupashpa ricujpica, macanacunata alli 

yachajcunaca 26.000 runacunami carca. 

1 CRÓNICAS 8 

Benjaminpaj huahua huahuacunami 

1Benjaminpaj punta churica Bela, q'uipaca Asbel, chaipaj q'uipaca Ahara, 

2chaipaj q'uipaca Noha, chaipaj q'uipaca Rafa shuti churicunami carca. 

3Belapaj churicunaca: Adar, Gera, Abiud, 

4Abisúa, Naamán, Ahoa, 

5Gera, Sefufán, Hiram shuticunami carca. 

6Aodpaj churicunaca caicunami carca. Paicunaca paicunapaj ñaupa yayacunamanta 

mirarishcacunata mandashpa Geba pueblopi causacujta Manahatpi causachun 

churashca caicunami: 

7Naamán, Ahías, Gera shuticunami carca. Gera runami tucui paicunataca pusharca. 

Gera runaca Uza, Ahiud shuti churicunatami charirca. 

8Saharaim runaca Husim shuti, Baara shuti paipaj huarmicunata shitashca q'uipaca, 

Moab llajtapimi shujtaj churicunata charirca. 

9Saharaim runaca Hodes shuti huarmihuan cazarashpaca chai huarmipica: Jobab, 

Sibia, Mesa, Malcam, 

10Jeúz, Saquías, Mirma shuti churicunatami charirca. Tucui paicunami Saharaim 

runapaj huahuacuna, quiquin familiacunata mandajcuna carca. 

11Saharaimca Husim huarmipica, Abitob, Elpaal shuti churicunatami charirca. 

12Elpaalpaj churicunaca: Heber, Misam, Semed shuticunami carca. (Semed runami 

Ono pueblotapish chai muyundij llajtacunandij, Lod pueblotapish chai muyundij 

llajtacunandij shayachirca). 

13Ajalón pueblopi causaj paicunapaj quiquinpurallata mandaj Bería, Sema shuti 

runacunami Gatpi causajcunata llujshichishpa cacharcacuna. 

14Ahío, Sasac, Jeremot, 

15Zebadías, Arad, Ader, 

16Micael, Ispa, Joha shuti runacunaca Beriapaj churicunami carca. 

17Zebadías, Mesulam, Hizqui, Heber, 

18Ismerai, Jezlías, Jobab shuti runacunaca Elpaalpaj churicunami carca. 

19Jaquim, Zicri, Zabdi, 

20Elienai, Ziletai, Eliel, 

21Adaías, Beraías, Simrat shuti runacunaca Simeipaj churicunami carca. 

22Ispán, Heber, Eliel, 

23Abdón, Zicri, Hanán, 

24Hananías, Elam, Anatotías, 

25Ifdaías, Peniel shuti runacunaca Sasacpaj churicunami carca. 

26Samserai, Seharías, Atalías, 

27Jaresías, Elías, Zicri shuti runacunaca Jerohampaj churicunami carca. 

28Paicunaca paicunapaj ñaupa yayacunamanta mirarishca quiquin familiacunata 

mandajcunami carca. Jerusalenpimi causarcacuna. 

Saulpaj familiacunami 
(1 Cr 9.35-44) 

29Gabaón pueblopica, Abigabaón shuti runami causarca. Paipaj huarmica Maaca 

shutimi carca. 

30Paipaj punta churica, Abdón shutimi carca. Chaipaj q'uipa churicunaca: Zur, Cis, 

Baal, Nadab, 

31Gedor, Ahío, Zequer shuticunami carca. 

32Miclot runaca Simea churitami charirca. Tucui paicunapish, Jerusalenllapitajmi 

paicunapaj huauquicunapaj ch'imbapurapi causarcacuna. 

33Nerca Cis churitami charirca. Cisca Saúl churitami charirca. Saulca: Jonatán, 

Malquisúa, Abinadab, Es-baal shuti churicunatami charirca. 

34Jonatanpaj churica, Merib-baal shutimi carca. Merib-baalca Micaía churitami 

charirca. 

35Micaiapaj churicunaca: Pitón, Melec, Tarea, Acaz shuticunatami charirca. 

36Acazca Joada churitami charirca. Joadaca Alemet, Azmavet, Zimri shuti 

churicunatami charirca. Zimrica Mosa churitami charirca. 

37Mosaca Bina churitami charirca. Binapaj churica Rafami. Rafapaj churica Elasami. 

Elasapaj churica Azelmi carca. 

38Azelca, sujta churicunatami charirca. Paicunaca: Azricam, Bocru, Ismael, Searías, 

Obadías, Hanán shuti churicunami carca. Tucui paicunami Azelpaj huahua 

huahuacuna carca. 

39Azelpaj huauqui Esecpaj punta churica, Ulammi carca. Q'uipa churica Jehusmi 

carca. Ishquipaj q'uipa churica, Elifeletmi carca. 

40Ulampaj churicunaca puntajlla caspita shitanata alli yachaj, c'ari c'ari 

soldadocunami carca. Paicunaca achca churicunatami charirca. Chai churicunapish 

achca churicunatami charircacuna. Ulampaj churicunandij nietocunandijca, 150 

runacunami carca. Tucui chaicunami Benjaminpaj huahua huahuacuna carca. 

1 CRÓNICAS 9 

1Israelcunataca paicunapaj punta yayamanta callarishpa huashan huashan mashna 

cashcata yupashpaca, Israel llajtata jatun mandajcunapaj librocunapimi quillcashpa 

churashca. Judacunaca Diosta c'ariyashcamantami Babilonia llajtaman prezu apashca 

carcacuna. 

Babiloniamanta Jerusalenman tigrashcacunami 
(Neh 11.1-24) 

2Babiloniamanta tigramushpa paicunapaj allpacunapi, paicunapaj pueblocunapi punta 

causai callarijcunaca Israelcuna, curacuna, levitacuna, Diospaj huasipi Diospajta 

rurajcunami carcacuna. 

3Jerusalenpica Judapaj huahua huahuacuna, Benjaminpaj huahua huahuacuna, 

Efrainpaj huahua huahuacuna, Manasespaj huahua huahuacunami tigrashpa causai 

callarircacuna. 

4Judapaj huahua huahuapuracunamantaca, Utai runami shamurca. Utaica Amiudpaj 

churimi. Amiudca Omripaj churimi. Omrica Imripaj churimi. Imrica Bani runapaj 

churimi. Bani runaca Farespaj huahua huahuapurami carca. Faresca, Judapaj churimi 

carca. 

5Silomitacunapuramantaca, punta churi Asaiasmi, paipaj churicunandij tigramurca. 

6Zerapaj huahua huahuapuramantaca, Jeuel runami paipaj huauquicunandij shamurca. 

Tucuimantaca 690 runacunami tigramurcacuna. 

7Benjaminpaj huahua huahuapuramantaca, Salú runami shamurca. Saluca 

Mesulampaj churimi. Mesulamca Hodaviaspaj churimi. Hodaviasca Asenuapaj 

churimi carca. 

8Shinallataj Jerohampaj churi Ibneiaspish, Uzipaj churi Ela runapishmi 

shamurcacuna. Uzica Micripaj churimi. Sefatiaspaj churi Mesulampishmi shamurca. 

Sefatiasca Reuelpaj churimi. Reuelca Ibniaspaj churimi carca. 

9Chai huahua huahuapurallataj cajcunaca, 956 runacunami shamurcacuna. Tucui 

paicunaca ñaupa yayacunamanta mirarishca quiquin familiacunata mandajcunami 

carca. 

10Curacunapuramantaca Jedaías, Joiarib, Jaquín, 

11Azarías shuti curacunami shamurcacuna. Azariasca Hilciaspaj churimi. Hilciasca 

Mesulampaj churimi. Mesulamca Sadocpaj churimi. Sadocca Meraiotpaj churimi. 

Meraiotca Ahitobpaj churimi carca. Ahitobca Diospaj huasipi, Diospajta ruraj 

curacunata mandaj curami carca. 

12Shinallataj Adaía curapishmi shamurca. Adaiaca Jerohampaj churimi. Jerohamca 

Pasurpaj churimi. Pasurca Malquiaspaj churimi. Adielpaj churi Masai curapishmi 

shamurca. Adielca Jazerapaj churimi. Jazeraca Mesulampaj churimi. Mesulamca 

Mesilemitpaj churimi. Mesilemitca Imerpaj churimi carca. 

13Chai huahua huahuapurallataj caj, 1.760 curacunapishmi shamurcacuna. Tucui 

paicunami paicunapaj ñaupa yayacunamanta mirarishca quiquin familiacuna 

mandajcuna carca. Paicunaca tucuicunallatajmi, Diospaj huasipi imalla rurana 

cashcataca chaitataj rurajcuna carca. 

14Levitacunapuramantaca, Hasubpaj churi Semaiasmi shamurca. Hasubca Azricampaj 

churimi. Azricamca Hasabiaspaj churimi. Hasabiasca Meraripaj huahua 

huahuapurami carca. 

15Bacbacar, Heres, Galal, Matanías shuti levitacunapishmi shamurcacuna. Mataniasca 

Micaiapaj churimi. Micaiaca Zicripaj churimi. Zicrica Asafpaj churimi carca. 

16Semaiaspaj churi Obadiaspishmi tigramurca. Semaiasca Galalpaj churimi. Galalca 

Jedutunpaj churimi. Asapaj churi Berequiaspishmi tigramurca. Asaca Elcanapaj 

churimi carca. Elcanaca netofatitacuna causan muyundij llajtacunapimi causarca. 

17Pungupi cuidajcunapuramantaca Salum, Acub, Talmón, Ahimán shuti runacunapish 

paicunapaj huauquicunandijmi tigramurcacuna. Salumca paicunata mandajmi carca. 

18Diospaj huasiman jatun mandaj yaicuna pungupi cuidajcunaca cunancama 

paicunallatajmi. Chai levitacunaca inti llujshin ladopi caj pungupimi, cuidajcuna 

carca. 

19Salumpish, paipaj yaya Corepaj caishuj huahuacunapish Diospaj huasiman yaicuna 

pungucunapi cuidajcunami carca. Paicunapaj ñaupa yayacunapish, Mandaj Dioshuan 

tupangapaj tandanacuna carpa huasi pungupi cuidashpami imalla rurana cashcata 

chaitataj rurajcuna carca. Salumca, Corepaj churimi. Coreca Ebiasafpaj churimi. 

Ebiasafca Corepaj churimi carca. 

20Diospaj huasita ñaupa cuidajcunata mandajca, Eleazarpaj churi Fineesmi carca. 

Mandaj Diosca Fineeshuanmi carca. 

21Meselemiaspaj churi Zacariasca, Mandaj Dioshuan tupangapaj tandanacuna carpa 

huasi pungupi cuidajmi carca. 

22Diospaj huasi pungupi cuidajcuna cachun agllashcacunaca tucui chaicunami carca. 

Paicunapaj ñaupa yayacunamanta mirarishcacunata paicunapaj llajtacunapi yupajpica 

212 runacunami carca. Chaicunataca Davidhuan Dios huillachishcata huillaj 

Samuelhuanmi cuidajcuna cachun churarcacuna. 

23Chashnami paicunapish, paicunapaj huahua huahuacunapish, Mandaj Diospaj huasi 

pungupipish, Mandaj Diospaj carpa huasi pungupipish huashan huashan cuidajcuna 

carca. 

24Pungupi cuidajcunaca chuscu ladomanmi carcacuna. Inti llujshin ladomanpish, inti 

huashicun ladomanpish, janaj ladomanpish, ura ladomanpishmi cuidajcuna carca. 

25Paicuna causan muyundij llajtacunapi causacuj paicunapaj huauquicunami paicuna 

cuidaj cashca shinallataj huashan huashan cada canchis punllapi paicunata ayudashpa 

cuidangapaj shamujcuna carca. 

26Pungupi cuidajcunata mandajcunaca chuscu levitacunami carca. Paicunaca Diospaj 

huasi ucucunatapish, Diospaj huasi ucupi tiyaj achca valijcunatapish cuidajcunami 

carca. 

27Paicunaca Diospaj huasita cuidanataj cashcamanta, tutamantacunapish pungucunata 

pascana cashcamantami Diospaj huasi muyundijllapitaj causajcuna carca. 

28Paicunamanta maijancunaca, Diospajta ruranapaj imalla cajcunata cuidajcunami 

carca. Chai charinacunataca, paicunami yupashpa cujcuna carca. 

Huaquichingapajpish, yupashpallatajmi chasquijcuna carca. 

29Shujcunaca Diospaj huasipi tiyaj platocunata, tucui imalla charinacunata, cutata, 

vinota, aceiteta, inciensota, mishquijllata ashnacujcunatapish cuidajcunami carca. 

30Curacunapaj maijan churicunaca mishquijllata ashnacujcunata rurajcunami carca. 

31Levitacunapuramanta Matatiasca Corepaj huahua huahuapura Salumpaj punta 

churimi carca. Paica Diosman cushcacunata sartenpi cusajmi carca. 

32Coatpaj huahuacunamanta maijancunaca Coatpaj huauquicunandijmi samana 

punllacunapi Diosman cushpa mezapi filajllata churana tandacunata rurajcuna carca. 

33Shinallataj cantajcunapish, levita familiacunata mandajcunapishmi tiyarca. 

Paicunaca Diospaj huasi muyundijpi caj ucucunapimi causajcuna carca. Paicunaca 

tutapish punllapish chaipi Diosta cantana cashcamantami, ima shujtajtaca mana rurai 

tucujcuna carca. 

34Tucui chaicunami paicunapaj ñaupa yayacunamanta mirarishca quiquinpura 

levitacunata mandajcuna carca. Chai mandajcunaca Jerusalenpimi causarcacuna. 

Saulpaj familiacunami 
(1 Cr 8.29-40) 

35Gabaonpica, Gabaonpaj yaya Jehiel runami causarca. Paipaj huarmica Maaca 

shutimi carca. 

36Punta churica, Abdonmi carca. Q'uipa churicunaca Zur, Cis, Baal, Ner, Nadab, 

37Gedor, Ahío, Zacarías, Miclot shuticunami carca. 

38Miclotca, Simeam shuti churitami charirca. Tucui paicunami Jerusalenllapitaj, 

paicunapaj huauquicunapaj ch'imbapurapi causarcacuna. 

39Nerca Cis churitami charirca. Cisca Saúl churitami charirca. Saulca: Jonatán, 

Malquisúa, Abinadab, Es-baal shuti churicunatami charirca. 

40Jonatanpaj churica, Merib-baalmi carca. Merib-baalca Micaía churitami charirca. 

41Micaiapaj churicunaca: Pitón, Melec, Tarea, Acaz shuticunami carca. 

42Acazca Jara shuti churitami charirca. Jaraca: Alemet, Azmavet, Zimri shuti 

churicunatami charirca. Zimrica Mosa shuti churitami charirca. 

43Mosa runaca Bina shuti churitami charirca. Binaca Refaiaspaj churimi carca. 

Refaiasca Elasapaj churimi carca. Elasaca Azelpaj churimi carca. 

44Azelca, sujta churicunatami charirca. Paicunaca: Azricam, Bocru, Ismael, Searías, 

Obadías, Hanán shuti churicunami carca. Chaicunaca Azelpaj churicunami carca. 

1 CRÓNICAS 10 

Saulpish paipaj churicunapish huañushcami 
(1 S 31.1-13) 

1Filisteocunaca israelcunahuanmi macanacurcacuna. Israelcunaca filisteocunata 

miticushpa rishpaca Gilboa urcupimi huañurcacuna. 

2Filisteocunaca Saultapish, paipaj churicunatapish catishpa rishpaca, Jonatán, 

Abinadab, Malquisúa shuti Saulpaj churicunatami huañuchircacuna. 

3Chai macanacuica ashtahuan tucushpami, flechacunahuan shitajcunaca Saulpi 

shitajpi, Saulca flechacunahuan chugrichishca cashpa, 

4paipaj escudota apajtaca: “Circuncisionta mana rurashca runacuna shamushpa ñucata 

ama asichun, paicunapaj espadahuan ama huañuchichun cambaj espadata surcushpa 

huañuchi” nirca. Shina nijpipish Saulpaj escudota apajca yallitaj manchaihuan 

cashpami mana huañuchisha nirca. Chaimi Saulca paipaj espadallatataj japishpa 

paillataj satirishpa huañurca. 

5Saúl huañujta ricushpami, paipaj escudota apaj runapish paipaj espadallahuantaj 

satirishpa huañurca. 

6Chashnami Saulpish, paipaj quimsa churicunapish, paipaj huasi familiapish tandalla 

paihuan huañurcacuna. 

7Pugru pambapi causaj israelcunaca Israel soldadocuna miticushpa callpashcata, 

Saulpish paipaj churicunapish huañushcata ricushpami, paicuna causacun 

pueblocunata shitashpa callpashpa miticugrircacuna. Chaimi filisteocunaca chai 

pueblocunaman shamushpa chaipi causai callarircacuna. 

8Chai cayandij punllami filisteocunaca, huañushcacunapaj churanacunata 

llujshichinaman rishpaca, Saulpish paipaj churicunapish huañushca chutajllata 

siricujta Gilboa urcupi japircacuna. 

9Chaipimi, Saulpaj umata p'itishpa, paipaj macanacunatapish llujshichishpa 

aparcacuna. Chaicunahuanmi huillajcunataca filisteocunapaj tucui llajtacunapi 

causajcunamanpish paicunapaj rurashcalla dioscunata yuyarina huasicunapipish, 

ricuchishpa huillashpa cushichichun cacharcacuna. 

10Saulpaj macanacunataca paicunapaj rurashcalla dioscunapaj huasipimi 

churarcacuna. Paipaj umataca, Dagón diospaj huasipimi huarcurcacuna. 

11Galaadpi caj Jabes pueblopi causaj israelcunaca, filisteocuna Saulta imallata 

rurashcata yachaj chayashpami, 

12tucui c'ari c'ari runacuna jatarishpa Saulpaj cuerpotapish, paipaj churicunapaj 

cuerpocunatapish chai Jabes Galaadman apashpa paicunapaj tullucunataca Jabes 

pueblopi caj encina yura ucupi pambashpa canchis punllacunata ayunarcacuna. 

13Saulca Mandaj Diosta c'ariyashpa juchallishcamantami chashna huañurca. Paica 

Mandaj Dios imalla nishcacunata mana huaquichishpa ashtahuanpish adivinaj 

huarmita tapushpa, 

14Mandaj Diostaca mana tapushcamantami, Mandaj Diosca Saultaca chashna 

huañuchishpa, pai mandanataca Isaipaj churi Davidman curca. 

1 CRÓNICAS 11 

Davidtaca tucui Israel aillucunata jatun mandaj cachun churashcami 
(2 S 5.1-5) 

1Tucui Israel aillucuna Hebronpi Davidhuan tandanacushpaca: “Caipi cajcunaca 

tucuicunami cambaj tullu, cambaj aicha canchij. 

2Saúl ñucanchijpaj jatun mandaj cajpipish, israelcunataca canmari macanacuiman 

pushaj carcangui. Canllatajmari tigrachimuj carcangui. Mandaj cambaj Diosmi 

cantaca: Canmi ñuca agllashca tucui israelcunataca michingui. Ñuca agllashca 

israelcunataca canmi mandangui nishcami” nircacunami. 

3Israelcunata tucui cunaj yuyajcunapish Hebronmanmi jatun mandajpajman 

shamurcacuna. Chaipimi jatun mandajca paicunahuanpish Hebronpica Mandaj 

Diospaj ñaupajpi ari ninacurcacuna. Chaipimi paicunaca Mandaj Dios Samuelta 

huillachishca shinallataj israelcunata jatun mandaj cachun Davidtaca aceitehuan 

churarcacuna. 

Davidca sinchi pircayuj Sión pueblota japishcami 
(2 S 5.6-10) 

4Chai q'uipaca Davidca tucui israelcunandijmi Jebús nishca Jerusalenman rirca. 

Chaipica jebuseocunami causacurcacuna. 

5Jebuspi causajcunaca Davidtaca: “Caimanca mana yaicunguichu” nircacunami. 

Shina nicujpipish Davidca, sinchi pircayuj Siontaca paimi japirca. Chai puebloca 

cunanca Davidpaj pueblomi. 

6Chaipimi Davidca: “Jebuseocunahuan macanacungapaj maijanpish ñaupashpa rishpa 

mishajtaca uma cachun, soldadocunata mandaj cachunmi churasha” nirca. Shina 

nijpimi, Sarvia huarmipaj churi Joabca ñaupashpa rishpa macanacunaman 

huichiyarca. Chaimantami paitaca, soldadocunata mandaj cachun churarca. 

7Davidca sinchi pircayuj pueblopimi causarca. Chaitaca: “Davidpaj pueblo” nishpami 

shutichirca. 

8Chai pueblo muyundijtaca pugru pugrupi allpata jundachishcamanta callarishpaca, 

chai pueblo muyundij jatun pirca c'uchucamami pueblota rurachirca. Caishuj mirga 

pueblotaca, Joabmi allichirca. 

9Tucuita Mandaj Diosca Davidhuanmi carca. Davidca tucuipimi ñaupajman rirca. 

Tucuicuna jatunyachishcami carca. 

Davidpaj c'ari c'ari soldadocunami 
(2 S 23.8-39) 

10Davidpaj c'ari c'ari soldadocunaca caicunami: Paicunami tucui israelcunahuan 

shujlla tucushpa Davidtaca jatun mandaj cachun churashpa paipaj mandanapi 

ayudarcacuna. Mandaj Dios nishca shinallatajmi rurarcacuna. 

11Davidpaj c'ari c'ari runacunaca caicunami: Hacmonipaj churi Jasobeam, paica 

quimsa chunga c'ari c'aricunata pushajmi carca. Paimi shuj cutinca paipaj lanzahuan 

300 soldadocunata huañuchirca. 

12Paipaj q'uipaca, ahohitapuramanta Dodopaj churi Eleazarmi carca. Paipish chai 

quimsa ashtahuan c'ari c'aricunapurami carca. 

13Eleazarca Davidhuanmi Pas-damim pambapi carca. Chai pambapica filisteocunami 

israelcunahuan macanacungapaj tandanacushca carca. Chaipica shuj mirga allpa 

cebadahuan jundami tiyarca. Chai macanacuimanta israelcuna filisteocunapaj 

ñaupajmanta miticushpa callpajpimi, 

14Davidhuan Eleazarhuanca chagra chaupipi shayarishpa macanacushpaca 

filisteocunata misharcacuna. Mandaj Diosmi paicunataca jahualla mishachirca. 



829 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

15Quimsa chunga mandajcunamanta quimsami Adulam jutcupi Davidhuan tupangapaj 

chai c'acacunaman uriyamurcacuna. Filisteocunapaj carpa huasicunaca Refaim pugru 

pambapimi carca. 

16Chaimi Davidca sinchi jutcupi miticushca carca. Filisteocunapaj cuidaj 

soldadocunami Belenpi carca. 

17Chaipi David yacunaihuan huañucushpami: “¡Belén pueblo pungu c'uchupi tiyaj 

pugyumanta yacuta maijan apamushpa ubyachijpichari alli caiman!” nirca. 

18Shina nijpimi, chai quimsa c'ari c'ari runacunaca filisteocunapaj carpa huasi 

chaupita rishpa, Belén pueblo pungu c'uchupi tiyaj pugyu yacuta llujshichishpa 

japishpa Davidpajman apamurcacuna. Ashtahuanpish Davidca mana ubyasha 

nircachu. “Cai yacutaca Mandaj Diosmanmi cuni” nishpa tallishpami: 

19“Cai yacuta ñuca ubyanamantaca Mandaj Dios huaquichichun. Cai runacunaca 

paicunapaj causaita cushpa apamugrishca yacuta ubyashpaca, paicunapaj yahuarta 

ubyashca shinami canga” nishpami mana ubyasha nirca. Chai quimsa c'ari c'ari 

runacunami yacutaca apamurcacuna. 

20Sarviapaj churi Joabpaj huauqui Abisaica, soldadocunata mandaj quimsa 

chungacunata mandajmi carca. Paipaj lanzahuan 300 runacunata huañuchijmari paica. 

Chaimantami paica chai quimsa runacuna shinallataj alli nishca tucurca. 

21Tucui caishujcunata yalli c'ari c'ari cashcamantami, chai quimsa chunga c'ari 

c'aricunata mandaj canata chasquirca. Chashna cashpapish, puntapi caj caishuj quimsa 

c'ari c'aricuna shinatajca manataj cai tucurcachu. 

22Chai q'uipaca Joiadapaj churi Benaiami carca. Joidaca Cabseel pueblopi causaj 

imatapish mana manchashpa c'ari c'ari rurajmi carca. Benaiaca moabcunapaj ishqui 

leoncunatami huañuchirca. Rasucui punlla shuj jutcuman yaicushpapish shuj leontami 

huañuchirca. 

23Paillatajmi ishqui metro ishqui chunga cintímetro altota charij egipcio runatapish 

huañuchirca. Egipcio runaca ahuana telarpaj pilluna caspi shina racu shuj lanzata 

aisashcami carca. Benaiaca shuj caspihuan egipcio runapajman uriyashpaca chai 

lanzata quichushpami, paipaj quiquin lanzallahuantaj huañuchirca. 

24Chashna rurashpami Joiadapaj churi Benaiaca quimsa c'ari c'ari runacunamanta alli 

nishca tucurca. 

25Paica quimsa chungacunata yalli alli nishca tucushpapish, puntapi caj caishuj 

quimsa c'ari c'aricuna shinatajca mana cai tucurcachu. Paitaca Davidca paita 

cuidajcunata mandaj cachunmi churarca. 

26C'ari c'ari caj soldadocunaca caicunami: Joabpaj huauqui Asaelpish, Belenmanta caj 

Dodopaj churi Elhananpish, 

27haroditapuramanta caj Samotpish, pelonitapuramanta caj Helespish, 

28tecoitapuramanta caj Iquespaj churi Ira runapish, anatotitapuramanta caj 

Abiezerpish, 

29husatitapuramanta caj Sibecaipish, ahohitapuramanta caj I-laipish, 

30netofatitapuramanta caj Maharaipish, netofatitapurallamantataj caj Baanapaj churi 

Heledpish, 

31Benjaminpaj huahua huahuapura Gabaamanta caj Ribaipaj churi Itaipish, 

piratonitapuramanta caj Benaiapish, 

32Gaas jatun yacu c'uchumanta caj Huraipish, arbatitapuramanta caj Abielpish, 

33barhumitapuramanta caj Azmavetpish, saalbonitapuramanta caj Eliabapish, 

34gizonitapuramanta caj Hasempaj churicunapish, araritapuramanta caj Sagepaj churi 

Jonatanpish, 

35araritapuramanta caj Sacarpaj churi Ahiampish, Urpaj churi Elifalpish, 

36mequermanta caj Heferpish, pelonitapuramanta caj Ahiaspish, 

37carmelmanta caj Hezronpish, Ezbaipaj churi Naaraipish, 

38Natanpaj huauqui Joelpish, Hagraipaj churi Mibharpish, 

39amonitapuramanta caj Selecpish, Sarviapaj churi Joabpaj escudota apaj 

beerotitapuramanta caj Naharaipish, 

40itritapura caj Ira runapish, chai pueblollamantataj caj Garebpish, 

41heteopuramanta caj Uriaspish, Ahlaipaj churi Zabadpish, 

42rubenitacunata mandaj rubinitapuramanta caj Sizapaj churi Adinapish paihuan caj 

quimsa chunga runacunapish, 

43Maacapaj churi Hananpish, mitnitamanta caj Josafatpish, 

44astarotmanta caj Uziaspish, aroermanta caj Hotampaj Sama, Jehiel shuti 

churicunapish, 

45Simripaj churi Jediaelpish, tizmanta caj Johapaj huauquipish, 

46mahavitapuramanta caj Elielpish, Elnaampaj Jerebai, Josavía shuti churicunapish, 

moabmanta caj Itmapish, 

47mesobamanta caj Eliel, Obed, Jaasiel shuti runacunapishmi chashna c'ari c'ari 

runacuna carcacuna. 

1 CRÓNICAS 12 

Davidpaj soldadocunami 

1Davidca Cispaj churi Saulta miticushpami, Siclagpi causacurca. Pai chaipi cajpipish, 

jatun macanacuicunapi paita ayudangapajca, tauca c'ari c'ari soldadocunami paihuan 

tandanacungapaj chaiman rircacuna. 

2Chai soldadocunaca arcocunata apashcacunami carca. Puntajlla caspita shitanatapish, 

rumita huaracahuan shitanatapish alli maquihuanpish, lluqui maquihuanpish shitanata 

alli yachajcunami carca. Benjaminpaj aillupi Saulpaj huasi ucupuracunaca caicunami: 

3Chai soldadocunata mandajca Ahiezermi carca. Paipaj q'uipaca Joasmi mandarca. 

Paicunaca Gabaamanta caj Semaapaj churicunami carca. Shinallataj Azmavet runapaj 

Jeziel, Pelet shuti churicunapish, Anatotmanta caj Beracapish, Jehupishmi carca. 

4Gabaonmanta caj Ismaiasca quimsa chunga c'ari c'ari caj soldadocunata yalli c'ari 

c'arimi carca. Paicunapurapi mandajmi carca. Shinallataj Jeremías, Jahaziel, Johanan, 

Gederamanta caj Jozabad, 

5Eluzai, Jerimot, Bealías, Semarías, Harufmanta caj Sefatías, 

6Elcana, Isías, Azareel, Joezer, Jasobeampishmi carca. Paicunaca Corepaj huahua 

huahuapurami carca. 

7Gedormanta caj Jeroham runapaj Joela, Zebadías shuti churicunapishmi carca. 

8Gad aillumantapish taucacunami David miticushpa tiyacun shitashcapi caj peña 

jutcuman rircacuna. Chai runacunaca macanacunata alli yachaj, c'ari c'ari runacuna 

escudohuanpish, lanzahuanpish alli macanacujcunami carca. Paicunapaj ñahuicunaca 

leoncunapaj ñahui shinami carca. Urcucunapi purij tarugacuna shina yallitaj 

callpajcunami carca. 

9Chaicunaca caicunami carca: Puntaca Ezer, ishquipica Obadías, quimsapica Eliab, 

10chuscupica Mismana, pichcapica, Jeremías, 

11sujtapica Atai, canchispica, Eliel, 

12pusajpica Johanán, iscunpica Elzabad, 

13chungapica Jeremías, chunga shujpica Macbanai c'ari c'ari runacunami carca. 

14Tucui chaicunaca Gadpaj huahua huahuapura soldadocunallatataj mandajmi carca. 

Tucuipaj q'uipa churica patsaj soldadocunata mandajmi carca. Punta churica 1.000 

soldadocunata mandajmi carca. 

15Chai runacunami huatapaj punta quilla tamya punllacunapi Jordán yacu mirarishpa 

lado pambacunacama jundashca cajpipish ch'imbashpa pugru pambacunapi 

causajcunataca inti llujshin ladoman, inti huashicun ladoman callpachishpa 

cacharcacuna. 

16Shinallataj Benjaminpaj, Judapaj huahua huahuacunapuramanta maijancunapishmi 

David miticushpa tiyacun peña jutcunaman rircacuna. 

17Paicunata tupanaman David llujshishpaca: “Sumaj causai tiyachun ñucata 

ayudanaman shamushca cajpica, ñucapish cancunahuanca shuj yuyaillami tucusha. 

Ashtahuanpish ñuca pita jatun llaquita mana rurashca cajpipish ñucata p'iñajcunapaj 

maquipi churangapaj shamushca cajpica, ñucanchij ñaupa yayacunapaj Diosllataj 

ricushpa cancunata llaquichichun” nircami. 

18Chaipimi quimsa chungacunata mandaj Amasaica, Diospaj Espíritu japijpi cashna 

nirca: “David cambajmi canchij. Isaipaj churi canhuanmi canchij. Cambajca sumaj 

causai, sumaj causai tiyachun. Canta ayudajcunapajpish sumaj causai tiyachun. 

Cantaca Taita Diosmari ayudacun” nirca. Chashna nijpimi Davidca, paicunata 

chasquishpa soldadocunata mandajcunapurapi churarca. 

19Shinallataj Manasespaj aillucunamanta maijancunapishmi Davidhuan 

tandanacugrircacuna. Saulhuan macanacungapaj filisteocuna rijpica Davidpish 

filisteocunahuanmi rirca. (Ashtahuanpish filisteo soldadocunata mandajcuna 

tandanacushpa yuyarinacushpami: “Davidca ñucanchijta huañuchishpa ñucanchij 

umacunata apashpa paipaj amo Saulpi alli ricurigringallatajmari”) nishpa tigrachishpa 

cachajpimi Davidca mana ayudarca. 

20Siclagman David tigrajpi paihuan tandanacugrij Manasés aillupuramanta 

soldadocunaca: Adnas, Jozabad, Jediaiel, Micael, Jozabad, Eliú, Ziletai shuticunami 

carca. Paicunaca Manasespaj aillumanta paicunapurallataj huaranga huaranga 

soldadocunata mandajcunami carca. 

21Paicunaca macanacunata alli yachaj, c'ari c'ari soldadocunami carca. Chashna 

cashpami paicunaca shuhuacuna shamujpica, Davidta ayudarcacuna. Paicunataca 

soldadocunata mandajcuna cachunmi churarca. 

22Mandaj Diospaj soldadocuna shina achcacuna tucungacamami Davidta 

ayudangapajca punllanta ashtahuan ashtahuan soldadocuna shamuj carca. 

Davidpaj soldadocuna mashna cashcami 

23Hebronpi David cajpimi, Mandaj Dios nishca shinallataj Saúl mandacushcapi 

Davidta churangapaj achca soldadocuna shamurcacuna. Soldadocunata mandajcuna 

macanacunapaj allichirishcacunaca caicunami: 

24Judapaj aillumantaca macanacunalla allichirishcacunaca escudotapish, lanzatapish 

apashca 6.800 soldadocunami shamurcacuna. 

25Simeonpaj aillumantaca, macanacunalla allichirishca c'ari c'ari 7.100 soldadocunami 

shamurcacuna. 

26Levipaj aillumantaca, 4.600 soldadocunami shamurcacuna. 

27Shinallataj Aaronpaj huahua huahuacunata mandaj Joiadapish 3.700 

soldadocunandijmi shamurca. 

28Paicunahuanca Sadocpish, paipaj yayapaj familiacunata mandaj ishqui chunga 

ishqui runacunapishmi shamurca. Sadocca, q'uipa huiñai c'ari c'ari fuerzasapami 

carca. 

29Chai punllacunacamaca achcacuna paicunapaj aillupura caj Saulpaj familiahuan alli 

apanacucushcamantarajmi, Benjaminpaj aillumantaca 3.000 soldadocunalla 

shamurcacuna. 

30Efraín aillumantaca, 20.800 c'ari c'ari soldadocunami shamurcacuna. Paicunaca 

c'ari c'aricuna paicunapaj yayapaj huasi ucupurapipish alli nishcacunami carcacuna. 

31Manasespaj chaupi aillumantaca, 18.000 soldadocunami shamurcacuna. Paicunaca 

jatun mandaj cachun Davidta churanaman pilla rina cashcata shuticunata quillcashpa 

cachashcacunami carca. 

32Isacarpaj aillumantaca, 200 mandajcunami shamurcacuna. Paicunaca imalla 

tucucujta entendishpa israelcunaman imallata ruranata yuyaita cujcunami carca. Chai 

nishcacunataca tucuicunami uyajcuna carca. 

33Zabulón aillumantaca, 50.000 soldadocunami shamurcacuna. Paicunaca 

macanacunapaj allichirishcacuna, tucui laya macanacunata apashcacuna, ima shujtajta 

mana yuyashpa macanacuna yuyaillami shamurcacuna. 

34Neftalí aillumantaca soldadocunata mandaj 1.000 soldadocunami, 37.000 

soldadocunata pushashpa, lanzacunahuan, escudocunahuan shamurcacuna. 

35Dan aillumantaca, macanacunapaj allichirishca 28.600 soldadocunami 

shamurcacuna. 

36Aser aillumantaca, macanacunapaj allichirishca, macanacunalla 40.000 

soldadocunami shamurcacuna. 

37Jordán yacu ch'imbanijmantapish 120.000 soldadocunami tucui laya 

macanacunacunata apashca shamurcacuna. Paicunaca Rubenpaj, Gadpaj 

aillucunamantapish, Manasespaj chaupi aillumantapishmi carca. 

38Macanacunata yachaj tucui chai runacunami macanacunapaj allichirishcacuna 

tucuicuna shuj yuyailla Davidta israelcunata jatun mandaj cachun churangapaj 

Hebronman shamurcacuna. Tucui caishuj israelcunapish jatun mandaj cachun Davidta 

churangapajca, shuj yuyaillami carcacuna. 

39Tucui chai soldadocunami Davidhuan micushpa, ubyashpa quimsa punllata 

Hebronpi carcacuna. Paicuna micuchunca Hebronpi causaj israelcunallatajmi 

micunataca allichishcacuna carca. 

40Israelpica jatun cushicui tiyajpimi, chai c'uchulla llajtacunapi causajcunapish, 

shinallataj Isacarpaj, Zabulonpaj, Neftalipaj aillucunapish cutata, higo tandacunata, 

uvata chaquichishcacunata, vinota, aceitetapish burrocunapi, camellocunapi, 

mulacunapi, huagracunapi apachishpa apamurcacuna. Huagracunatapish, 

ovejacunatapish achcatami apamurcacuna. 

1 CRÓNICAS 13 

Davidca Diospaj arcata Jerusalenman apanata yuyarishcami 

1Chai q'uipami Davidca, 1.000 soldadocunata mandajcunata, patsaj soldadocunata 

mandajcunata, tucui caishuj mandajcunata tandachishpa tapushpaca, 

2Davidca tandanacushca tucui israelcunatapish: “Ñucanchij Mandaj Diospaj munai 

cajpi, cancunapi alli ricurijpica, Israel tucui llajtacunapi saquirishca ñucanchij 

huauquicunata cayanaman cachashun. Paicunapaj pueblopi caj muyundij michina 

allpacunapi paicunahuan causacuj curacunatapish, levitacunatapish tucuicunata 

ñucanchijhuan tandanacuchun cayanaman cachashun, 

3nishpa tandachishpaca ñucanchij Taita Diospaj arcataca Saúl mandacui 

punllamantami chaipi saquishcanchijlla. Cunanca ñucanchijhuan caipi cachun 

apamushunchij” nircami. 

4Chashna nishcaca chaipi tucui tandanacushcacunapi alli ricurijpimi, chashna 

ruranaca allimi nircacuna. 

Davidca Diospaj arcata Jerusalenman ima shina apanata yuyarishcami 
(2 S 6.1-11) 

5Shina nijpica, Davidca Diospaj arcata Quiriat-jearimmanta apamugringapajca, Egipto 

llajtahuan tupanacunpi caj Sihor pueblopi causajcunamanta callarishpaca, Hamat 

puebloman yaicuna c'uchucunapi causajcunacamami tucui israelcunata tandachirca. 

6Chaimantaca Davidca tucui israelcunandijmi, Judapi caj Baala nishca Quiriat-jearim 

puebloman huichiyarca. Mandaj Taita Diospaj arcata apamungapajmi rirca. Chai arca 

jahuapi querubincunapaj chaupipimi tucuita Mandaj Diosca causan. Chaipimi imata 

cashpapish paiman mañana. 

7Abinadabpaj huasimanta Diospaj arcata llujshichishpaca mushuj carropi churashpami 

aparcacuna. Uza, Ahío shuti runacunami chai carrota maillata rinata ñaupashpa 

ricurcacuna. 

8Davidpish tucui israelcunapish Diospaj ñaupajpica tucui fuerzahuan 

cantashcacunahuan, arpacunapi, salteriocunapi, tamborilcunapi, cimbalocunapi, 

trompetacunapi tocashpa jatunta cushicushpami ricurcacuna. 

9Quidonpaj trillana patioman chayashpaca, huagracuna ñitcajpimi, Uza runaca, arca 

ama urmachun paipaj maquihuan japirca. 

10Chaimi Mandaj Diosca Uza runahuanca nina sindirij shina p'iñarirca. Mandaj 

Diospaj arcata tuparishcamantami Taita Diosca paitaca huañuchijpi, Diospaj ñaupajpi 

huañurca. 

11Uza runata Mandaj Dios huañuchishcamantaca, Davidca achcatami llaquirirca. 

Chaimi chai pambataca, Pérez-uzata shutichirca. Cunancama chai shutillatajmi. 

12Davidca, Taita Diosta manchashcamantami chai punllaca: “Diospaj arcataca ñuca 

huasimanca maitataj apashari” nirca. 

13Chaimantami Davidca Diospaj arcataca Davidpaj pueblopi caj paipaj huasimanca 

mana apashpa, geteo Obed-edompaj huasiman aparca. 

14Diospaj arcaca quimsa quillatami Obed-edompaj huasipi carca. Mandaj Diosca, 

Obed-edommanpish paipaj huasi ucu familiamanpish achca allicunatami carca. 

1 CRÓNICAS 14 

Hiramca paipaj randi parlajcunata Davidpajman cachashcami 
(2 S 5.11-12) 

1Tiro pueblota jatun mandaj Hiramca, paipaj randi parlanacujcunatami Davidpajman 

cacharca. Davidpaj huasita shayachichunpish cedro caspicunata, albañilcunata, 

carpinterocunatapishmi cacharca. 

2Chaimi Davidca israelcunata jatun mandaj cachun Mandaj Dios churashca cashcata, 

pai agllashca tucui israelcunata pai mandacuntaca jatunyachishcatapish yacharca. 

Jerusalenpi David cashpa charishca churicunami 
(2 S 5.13-16; 1 Cr 3.5-9) 

3Davidca, Jerusalenpipish paipaj quiquin huarmi cachunca shujtaj huarmicunata 

japircarajmi. Chai huarmicunapipish ashtahuan churicunata, ushushicunata 

charircarajmi. 

4Jerusalenpi huacharishca Davidpaj churicunaca caicunami: Samúa, Sobab, Natán, 

Salomón, 

5Ibhar, Elisúa, Elpelet, 

6Noga, Nefeg, Jafía, 

7Elisama, Eliada, Elifelet shuticunami carca. 

Filisteocunata David mishashcami 
(2 S 5.17-25) 

8Tucui israelcunata jatun mandaj cachun Davidta aceitehuan churashcatami, 

filisteocunaca yachaj chayarca. Chaimi tucui filisteocuna Davidta mashcanaman 

huichiyarcacuna. David chaita yachashpaca paicunahuan macanacungapajmi rirca. 

9Filisteocuna shamushpaca, Refaim pugru pambapimi rigarishpa tiyarircacuna. 

10Chaimi Davidca Mandaj Diostaca: –¿Filisteocunahuanca macanacugrishachu? 

¿Paicunataca ñuca maquipi churanguichu?– nishpa tapujpi Mandaj Diosca Davidtaca: 

–Huichiyailla, paicunataca ñucami cambaj maquipi churasha– nirca. 

11Shina nijpi David huichiyashpaca, Baal-perazim pambapi macanacushpa paicunata 

mishashpami Davidca: “Taita Diosca jatun yacu jatun pircata t'unij shinami ñucata 

p'iñajcunataca ñuca ñaupajmanta anchuchin” nishpami, chai pambataca Baal-

perazimta shutichirca. 

12Filisteocunaca paicunapaj rurashcalla dioscunata chaipi shitashpami rircacuna. 

Davidca, chaicunataca rupachichircami. 

13Filisteocunaca cutinllataj shamushpa, chai pugru pambapi rigarishpa tiyarijpimi, 

14Davidca Taita Diosta cutinllataj tapujpi Taita Diosca: –Ch'imbapura 

macanacungapajca ama huichiyaichu. Ashtahuanpish paicunapajman shamungapajca 

bálsamo yuracuna tiyan ch'imbanijpi muyundijta shayaringuichij. 

15Bálsamo yuracuna puntacunata puricuj shina salajnijta uyashpaca, macanacunaman 

llujshinguichijlla. Taita Diosmi canta ñaupashpa rishpa filisteocunapaj 

soldadocunataca huañuchinga– nircami. 

16Davidca Taita Dios mandashca shinallataj rurashpami, filisteocunapaj 

soldadocunataca Gabaonmanta callarishpa Gezercama huañuchirca. 

17David tucui rurashcacunaca tucui llajtacunapimi huashan huashan yacharirca. 

Mandaj Diosca tucui shujtaj llajtacunamanmi Davidta manchana yuyaita curca. 

1 CRÓNICAS 15 

Davidca Diospaj arcata Jerusalenman apashcami 
(2 S 6.12-23) 

1Davidca paipaj pueblopimi, paipaj quiquin huasicunata shayachirca. Diospaj arcata 

churangapajpish sumajta allichishpami arpa huasita shayachirca. 

2Chaipimi Davidca: “Diospaj arcataca pipish mana apanallachu. Levitacunallami apai 

tucun. Mandaj Diospaj arcata apachunpish, tucui paicunapaj causaipi paipajta 

rurachunpish Mandaj Diosca paicunatami agllashca” nircami. 

3Chai q'uipami Davidca pai sumajta allichishcaman Mandaj Diospaj arcata apachun 

tucui israelcunata Jerusalenpi tandachirca. 

4Shinallataj Davidca Aaronpaj huahua huahuacunatapish, levitacunatapishmi 

tandachirca. 

5Coatpaj huahua huahuacunapuramantaca paicunata pushaj Urielca, 120 

levitacunahuanmi shamurca. 

6Meraripaj huahua huahuacunapuramantaca paicunata pushaj Asaiasmi, 220 

levitacunahuan shamurca. 

7Gersonpaj huahua huahuacunapuramantaca paicunata pushaj Joelmi, 130 

levitacunahuan shamurca. 

8Elizafanpaj huahua huahuacunapuramantaca paicunata pushaj Semaiasmi, 200 

levitacunahuan shamurca. 

9Hebronpaj huahua huahuacunapuramantaca paicunata pushaj Elielmi, pusaj chunga 

levitacunahuan shamurca. 

10Uzielpaj huahua huahuacunapuramantaca paicunata pushaj Aminadabmi, 112 

levitacunahuan shamurca. 

11Davidca Sadoc, Abiatar curacunatapish, Uriel, Asaías, Joel, Semaías, Eliel, 

Aminadab shuti levitacunatapish cayashpami, 

12paicunataca: “Cancunaca levitacunapaj familiacunata pushajcunami canguichij. 

Chaimanta ñuca sumajta allichishcapi israelcunata Mandaj Taita Diospaj arcata 

churangapaj cancunapish, cancunapaj huauquicunapish tucuicuna allichirishpa ima 

mapa illajlla tucuichij. 

13Sarunca cancuna mana chashna rurashcamantami ñucanchijta Mandaj Diosca 

huañuchirca. Mana pai mandashca shina rurajpimi chashna rurarca” nircami. 

14Shina nijpimi, israelcunata Mandaj Taita Diospaj arcata apangapajca curacunapish, 

levitacunapish allichirishpa ima mapa illajlla tucurcacuna. 

15Chai q'uipami levitacunaca Mandaj Dios mandajpi Moisés mandashca shinallataj, 

chai arcataca huanduna caspicunapi churashpa paicunapaj rigra jahuapi 

apamurcacuna. 

16Shinallataj Davidca levitacunata mandajcunataca: “Salteriocunapi, arpacunapi, 

cimbalocunapi tocashpa cantashpa cushicushpa richun, cancunapuramanta agllashpa 

churaichij” nircami. 

17Shina nijpi levitacunata mandajcunaca caicunatami agllarcacuna: Joelpaj churi 

Hemanta, paipaj familiapura Berequiaspaj churi Asafta, Meraripaj huahua 

huahuacunapuramantaca Cusaiaspaj churi Etantami agllashpa churarcacuna. 

18Paicunata ayudajcuna cachunca Zacarías, Jaaziel, Semiramot, Jehiel, Uni, Eliab, 

Benaía, Maasías, Matatías, Elifelehu, Micnías shuti levitacunatami agllarcacuna. 

Pungupi cuidajcuna cachunca Obed-edom, Jeiel shuti levitacunatami agllarca. 

19Hemán, Asaf, Etán shuti levitacunaca bronce cimbalocunapi tocajcunami carca. 

20Zacarías, Aziel, Semiramot, Jehiel, Uni, Eliab, Maasías, Benaía shuti levitacunaca 

salteriocunapi ñañujlla tonocunata tocajcunami carca. 

21Matatías, Elifelehu, Micnías, Obed-edom, Jeiel, Azazías shuti levitacunaca 

arpacunapi racu tonota tocajcunami carca. 

22Chai tucui cantajcunata imalla tonocunapi cantanata yachachishpa pushachunca 

levitacunata mandaj Quenaniastami churarcacuna. Paica tonocunatapish, 

cantachinatapish alli yachajmi carca. 

23Diospaj arcata cuidajcunaca Berequías, Elcana shuti levitacunami carca. 

24Sebanías, Josafat, Natanael, Amasai, Zacarías, Benaía, Eliezer shuti curacunaca 

Diospaj arca ñaupajpi trompetacunapi tocajcunami carca. Obed-edom, Jehías shuti 

levitacunapish Diospaj arcata cuidajcunami carca. 

25Davidpish, israelcunata cunaj yuyajcunapish, huaranga huaranga soldadocunata 

mandaj soldadocunapish cushicuihuanmi Obed-edompaj huasimanta Mandaj Dios 

paicunahuan ari ninacushca quillcata huaquichina arcata apanaman rircacuna. 

26Mandaj Dioshuan ari ninacushca quillcata huaquichina arcata apacujpi paicunata 

Dios ayudashcamantaca canchis jatun huagracunata, canchis carnerocunatami 

Diosman cushpa huañuchircacuna. 

27Davidpish, arcata apacuj levitacunapish ashtahuan alli linomanta rurashca churanata 

churashcacunami carca. Shinallataj cantaj levitacunapish, chai cantajcunata pushaj 

Quenaniaspish chashnallataj churanata churashcami carca. Davidca linomanta 

rurashca efodtapish churashcami carca. 

28Chashnami Mandaj Dioshuan ari ninacushca quillcata huaquichina arcata 

apacushpaca, tucui israelcuna cushicuihuan caparishpa, bocinacunapi, 

trompetacunapi, cimbalocunapi, salteriocunapi, arpacunapipish sinchita tocashpa 

aparcacuna. 

29Mandaj Dioshuan ari ninacushca quillcata huaquichina arcahuan Davidpaj 

puebloman chashna ña chayacujpica, jatun mandaj Davidca Mandaj Diospaj ñaupajpi 

jahuata saltashpa tushuihuan shamucujtami, Saulpaj ushushi Micalca huasi shuj 

ventanamanta ricurca. Chaimantami paipaj shungupica Davidtaca p'iñarca. 

1 CRÓNICAS 16 

1Diospaj arcata chashna apamushpaca, David ñaupaman shayachishca carpa huasi 

chaupi pambapimi churarcacuna. Chaipimi Davidca Taita Diosman cushpa tucui 

rupachinatapish cushpa rupachirca, Dioshuan alli cangapajpish paipaj ñaupajpi curca. 

2Davidca Diosman cushpa tucui rupachinatapish cushpa rupachishpa, Dioshuan alli 

cangapaj cushca q'uipaca, tucui israelcunataca tucuita Mandaj Diospaj shutipimi alli 

cashca canguichijman nirca. 

3Chai q'uipaca tucui israelcunamanmi c'aricunamanpish, huarmicunamanpish cada 

shujman shuj tandahuan, mirga aichahuan, chaquishca uvata rurashca shuj tandahuan 

cararca. 

4Davidca, Mandaj Diospaj arca ñaupajpi Diospajta rurachunmi, levitapuramanta 

agllashpa churarca. Paicunataca israelcunata Mandaj Taita Diosta yuyachichun, 

tucuicunapaj juchacunata paiman huillashpa mañachun, pagui nishpa 

alabachunpishmi chaipi churarca. 

5Paicunaca, puntaca Asafmi carca. Chai q'uipaca: Zacarías, Jeiel, Semiramot, Jehiel, 

Matatías, Eliab, Benaía, Obed-edom, Jeiel shuti levitacunami carca. Paicunaca 

salteriocunapi, arpacunapi tocajcunami carca. Asafca cimbalocunapi tocajmi carca. 

6Shinallataj Benaía, Jahaziel curacunaca Taita Dioshuan ari ninacushca quillcata 

huaquichina arca ñaupajpi, punllanta trompetacunapi tocajcunami carca. 

Diosta pagui nishpa cantangapaj David rurashca Salmomi 
(Sal 105.1-15; 96.1-13; 106.47-48) 

7Davidca, chai punllami Asaftapish, paihuan cantaj caishujcunatapish, Mandaj Diosta 

pagui nishpa cashna cantachun punta cutin mandarca: 

8“Mandaj Diostaca alabaichigari, paitaca pagui nichigari. Pai imallata rurashcataca, 

pueblocunapi yachaj chayachichigari. 

9Mandaj Diostaca cantaichigari. Salmocunahuan cantaichigari. Jatun 

mancharinacunata pai rurashcataca huillaichigari. 

10Jucha illaj Diospaj shutimanta cushicuichigari. Mandaj Diosta mashcajcunapaj 

shunguca cushicuchun. 

11Mandaj Diostapish, paipaj podertapish mashcaichigari. Punllanta paita 

mashcaichigari. 

12Mancharinacunata pai rurashcata yuyarichigari. Pi mana rurai tucuipajta 

rurashcatapish yuyarichigari. Pai mandashca shimicunatapish yuyarichigari. 

13Mandaj Diospajta ruraj Israelpaj huahua huahuacunamari canguichij. Pai agllashca 

Jacobpaj huahua huahuacunamari canguichij. 

14Mandaj Diosca ñucanchij Diosmari. Paipaj shimicunaca tucui cai pachapimari. 

15Pai ari nishcataca huiñaita manataj cungaringachu. Pai mandashca shimicunapish 

huaranga huaranga huahua huahuacunapaj shamucungallami. 

16Abrahammanmari chashnatajmi rurasha nirca. Isaacmanpish rurashatajmi nishpami 

huillarca. 

17Chaitaca pajtachinacungapaj nishpa Jacobman cushcami. Israelcunapaj ari nishcaca 

huiñaipajmi canga, 

18nishpaca: Canaán llajtataca canmanmi cusha. Cambaj allpa cachunmi cusha nircami. 

19Paicuna ashacunalla cai punllacunapi, chai llajtacunapica pasajcunalla shina cai 

punllacunapimi chashna nirca. 

20Paicunaca llajtan llajtanmi purirca. Ch'ican ch'ican mandacun llajtacunamanmi rirca. 

21Paicunata pi llaquichichunca Diosca mana saquircachu. Ashtahuanpish paicunata 

c'uyashcamantami, chai llajtacunata jatun mandajcunata llaquichij carca. 

22Ñuca agllashcacunataca ama tuparichijchu. Ñuca profetacunataca, ama 

llaquichichijchu nircami. 

23Mandaj Diostaca, tucui cai pachapi causajcuna cantaichigari. Pai mishachij 

cashcataca punllanta huillaichigari. 

24Pai jatun cashcataca, tucui gentecunapaj chaupipi cantaichigari. Mancharinacunata 

ruraj cashcataca tucui pueblocunapi huillaichigari. 

25Mandaj Diosca jatunmari, alabashca cana Diosmari. Shujtaj dioscuna shinaca mana 

canchu. Paica manchanataj Diosmari. 

26Tucui pueblocunapaj dioscunaca, mana diostajchu. Ashtahuanpish Mandaj Diosca, 

jahua pachatapish ruraj Diosmari. 

27Paipaj ñaupajpica alabanapish, cushicunapishmi tiyan. Pai causacunpica, tucuita 

rurai tucunapish, cushicuipishmi tiyan. 

28Pueblocunapi causajcuna Mandaj Diosmanca alli nishca canata cuichigari. Jatunmi 

cangui, tucuita rurai tucujmi cangui nishcata cuichigari. 

29Mandaj Diospaj shutitaca alli nina cashca shinataj alli nichij. Paiman cuna cashcata 

apashpa, paipaj ñaupajman shamuichij. Jucha illaj sumaj Mandaj Diospaj ñaupajpi 

cungurichij. 

30Tucui cai pachapi causajcuna Mandaj Diospaj ñaupajpi chujchuichij. Cai pacha ama 

cuyurichunca paimi sinchita churarca. 

31Jahua pachapish cushicuichij. Cai pachapish cushicuichij. “Ñucanchij mandajca 

Mandaj Diosmi” nishpa llajtacunapi huillaichij. 

32Mama cuchapish, chaipi imalla tiyajpish huajiaichij. Allpapish, chaipi imalla 

tiyajcunapish cushicuichij. 

33Shinallataj tucui yuracuna Mandaj Diospaj ñaupajpi cantaichij. Paica cai pachata 

mandanamanmari shamucun. 

34Mandaj Diosta mañaichij, paica allimari. Paipaj c'uyaica huiñaipajmi. 

35Cashna nichigari: Ñucanchijta quishpichij Dios, quishpichihuayari. Cambaj jucha 

illaj shutita huillangapaj. Cambaj cantocunapi cushicungapaj. Tucui llajtacunamanta 

llujshichishpa tandachihuayari. 

36Israelcunata Mandaj Taita Diosca huiñaimanta huiñaicama cajmi. Paitaca alli nishca 

cachun” nircami. Shina nijpica tucuicunami: “Chashna cachun” nishpa, Mandaj 

Diosta alabarcacuna. 

Diospaj arcata cuidaj levitacunami 

37Davidca Mandaj Dioshuan ari ninacushca quillcata huaquichina arca ñaupajpi, 

punllanta Mandaj Diospaj imallata rurana cashcata rurajcuna cachunca Asafta, paipaj 

huauquicunandijtami chaipi saquirca. 

38Obed-edomtaca paipaj aillullamantataj caj sujta chunga pusaj runacunandijmi carpa 

huasi pungupi cuidajcuna cachun saquirca. Jedutunpaj churi Obed-edomtapish, Hosa 

runatapish pungupi cuidaj cachunllatajmi saquirca. 

39Sadoc curataca, caishuj curacunandijmi, Mandaj Diospaj carpa huasipi Diospajta 

rurachun Gabaón lomapi tiyaj altarpi saquirca. 

40Chishipish tutamantapish Mandaj Diosman animalcunata cushpa tucui rupachina 

altar jahuapi punllanta rupachishpa Mandaj Diosman cuchunmi chaipi saquirca. Ima 

shinalla ruranata Mandaj Dios israelcunata mandashca shinallatajmi rurana carca. 

41Paicunahuanca Hemanpish, Jedutunpish, cantachun pillata agllashcacunata ñajaman 

ña huillashcacunandijmi chaipi carcacuna. Paicunataca: “Mandaj Diospaj c'uyaica 

huiñaipajmi” nishpa cantajcuna cachunmi churashca carca. 

42Chai cantajcuna Diosta alabashpa cantacujpi trompetacunapi, cimbalocunapi, shujtaj 

tocanacunapipish tocachunca Hemanta, Jedutuntami churarca. Jedutunpaj 

churicunataca, pungupi cuidajcuna cachunmi churarca. 

43Chai q'uipaca tucuicuna cada quiquin huasiman tigrarcallacunami. Davidpish, paipaj 

huasi familiata Dios allicunata cuchun ningapaj tigrarcallami. 

1 CRÓNICAS 17 

Taita Diosca Davidmanca bendiciashami nishcami 
(2 S 7.1-29) 

1Davidca paipaj huasipi ña causacushpami, profeta Natantaca: –Riqui, ñucaca cedro 

caspicunahuan rurashca huasipimari causacuni. Mandaj Diospaj arcaca linsocunahuan 

shayachishca ucullapimari tiyacun– nirca. 

2Chaimi Natanca Davidtaca: –Cambaj shungupi imallata yuyarishcataca chaita 

rurailla. Taita Diosca canhuanmari– nirca. 

3Chai tutallatajmi Taita Diosca Natantaca: 

4“Ñucapajta ruraj Davidpajman rishpa cashna nigri: Mandaj Diosca cashnami nin: 

Ñuca causana huasitaca mana canchu shayachingui. 

5Egiptomanta israelcunata llujshichimui punllamanta cunan punllacamaca, 

huasicunapica mana causamushcanichu. Ashtahuanpish carpa huasicunallapimi shuj 

tucurijpica shujpi, chai tucurijpipish shujtajpi causarcani, llajtacunapipish caipi 

chaipimi causarcani. 

6Tucui chaicunapi israelcunahuan puricushpaca, paicunataca ima shimicunata mana 

rimashcanichu. Ñuca israelcunata michinaman cachacushpapish Israelcunapaj 

juezcunataca ñucapaj huasita cedro caspicunahuan ruraichij nishpa maijanta mana 

nishcanichu. 

7Chaimanta cunanca ñucapajta ruraj Davidtaca cashna nigri: Tucuita Mandaj Diosca 

cashnami nin: Ovejacunata michishpa, ovejacunapaj corralpi cuidashpa puricujta 

japishpami, ñuca israelcunata mandaj cachun churarcani, 

8chaimantami can maita puricujpipish canhuan carcani. Canta p'iñajcunatapish cambaj 

ñaupajmantaca, tucuicunatami anchuchircani. Canmanca jatun shutitami curcani. Cai 

pachapi jatun mandajcuna shinallataj jatun mandaj cachunmi churarcani. 

9Ñuca israelcunapajca shuj llajtatami paicunapajtaj cachun curcani. Chaipi 

causachunmi paicunataca yurata tarpuj shina churarcani. Chaimantaca pi manataj 

cuyuchingachu. Millaicunapish callari punllapi shina mana llaquichingachu. 

10Ñuca agllashca israelcunata mandaj cachun juezcunata churashca punllamanta 

cunancamami llaquichircacuna. Shina cajpipish canta p'iñajcunataca cumurichishami. 

Mandaj Diosca caitapish canmanca yachaj chayachinmi. Canpica huasitami 

shayachinga. 

11Cambaj causai tucurijpi, cambaj ñaupa yayacunahuan can samaricujpica, cambaj 

q'uipaca cambaj huahua huahuacunapuramantami shuj mandajta churasha. Paica 

cambaj huahua huahuacunamantami llujshinga. Paitaca paipaj mandana huiñaipaj 

cachunmi churasha. 

12Paimi ñuca huasitaca shayachinga. Pai mandashpa tiyanataca ñucami huiñaipaj 

churasha. 

13Ñucaca paipaj yayami casha, paica ñuca churimi canga. Paimantaca ñuca c'uyaitaca 

mana cambaj ñaupa mandajmanta shina anchuchishachu. 

14Ashtahuanpish ñuca huasipipish, ñuca mandanapipish huiñaita causachunmi 

churasha. Pai mandanaca pi mana cuyuchipaj huiñaipajmi canga ninmi nigri” nircami. 

15Natanca tucui cai shimicunata, muscuipi shina tucui ricushcacunataca chai 

shinatajmi Davidmanca huillarca. 

16Chashna nijpi jatun mandaj David yaicushpa, Mandaj Diospaj ñaupajpi 

shayarishpaca: “Ñucata Mandaj Taita Dios, ñucaca ¿pitaj caniyari? Ñuca huasi 

familiapish ¿pitaj cajpi ñucanchijtaca caicama pushamunguiyari? 

17Taita Dioslla, cai tucuita rurashcaca cambajca mana achca shinami cashca. Chai 

jahuamari cambajta ruraj ñuca huasi ucupuracuna q'uipa punllacunapi ima shina 

canatapish rimashcangui. Ñucatapish ima alli runata shinamari alli nihuangui, Mandaj 

Taita Dioslla. 

18Cambajta ruraj ñucata chashna alli nijpica, cambajta ruraj Davidca ¿imatataj 

ashtahuan nishari? Cambajta ruraj ñucataca tucuitami rijsingui. 

19Mandaj Dioslla, cai jatun ruranacunataca cambajta ruraj ñucata c'uyashcamanta, 

cambaj shungu yuyashca shina rurashpami, cambajta ruraj ñucamanca yachaj 

chayachishcangui. 

20Mandaj Dioslla, can shinaca pi mana tiyanchu. Can imallata rurashcata ñucanchij 

uyashca shina shujtaj Diosca mana tiyanchu. 

21Cai pachapica can agllashca israelcuna shinapish shujtajcunaca mana tiyanchu. Can 

jatun Diosca paicunallatamari cambajlla cachun agllarcangui. Chashna jatun 

allicunata rurashpami, canca jatun cashcata ricuchishpa pi mana rurai tucuipaj 

mancharinacunata rurashpa paicunataca Egiptomanta llujshichimushcangui. Cai 

llajtapi causacushca shujtajcunata llujshichishpa cachashpami, paicunataca caipi 

churashcangui. 

22Cambaj israelcunataca canllataj agllashpamari huiñaipaj cambaj cachun 

churarcangui. Mandaj Dioslla canca paicunapaj Diosmari tucushcangui. 

23Cunanca Mandaj Dioslla, cambajta ruraj ñucamanpish, ñuca huahua 

huahuacunamanpish huiñaipaj imallata rurasha nishcataca chaitataj pajtachinguilla”. 

24Cambaj shutitaca huiñaita jatunyachicuchunlla. Paicunaca: “Tucuita Mandaj Diosca 

israelcunapaj Diosmi. Chai Diosmari israelcunapaj Dios” nichun. Cambajta ruraj 

Davidpaj huahua huahuacunaca cambaj ñaupajpica cambajlla sinchicuna cachun. 

25Can ñuca Diosmi cambajta ruraj ñucamanca canpica huasitami shayachisha 

nircangui. Chaimantami cambajta ruraj ñucaca, cambaj ñaupajpi tucui shunguhuan 

canta mañani. 

26Mandaj Taita Dios canca Diostajmi cangui. Cambajta ruraj ñucaman allicunata 

cunataca cambaj shimihuantajmi rimashcangui. 

27Cambajta rurajpaj huahua huahuacunaca huiñaita cambaj ñaupajpi cambajlla cachun 

paicunataca can alli nichunmi rogani. Mandaj Dios ima shinami rurasha nircangui 

chai shinallataj can alli nishcahuanca huiñaipaj alli nishca cachun nircami. 

1 CRÓNICAS 18 

Davidca maijanlla llajtacunata japishcami 
(2 S 8.1-14) 

1Tucui chaicuna q'uipaca Davidca filisteocunata mishashpa, cumurichishpami Gat 

pueblotaca muyundij pueblocunandij quichujpi filisteocunaca Davidpaj ucupi 

tucurcacuna. 

2Moabitacunatapish misharcami. Paicunapish Davidpajta rurajcuna tucushpa, imalla 

cuna cashcata cushpami causarcacuna. 

3Davidca Soba llajtata jatun mandaj Hadad-ezertapish Hamat pueblopimi misharca. 

Hadad-ezerca Éufrates jatun yacu c'uchupi caj llajtata cutinllataj paipaj cachun 

japinaman rijpimi chashna misharca. 

4Davidca paicunapajtaca 1.000 carrocunatami japirca. Caballocunapi tiyarishpa 

purijcunataca 7.000 runacunata, chaquillahuan purijcunataca 20.000 runacunatami 

prezu japirca. Caballocunataca patsaj carrocunata aisanapaj pajtallata saquishpami, 

caishuj caballocunataca tucuicunata garroncunapi p'itircacuna. 

5Soba llajtata jatun mandaj Hadad-ezerta ayudangapajmi Damascomanta 

siriocunapish shamurcacuna. Chai siriocunatapish Davidca 22.000 runacunatami 

huañuchirca. 

6Davidca Siriapi caj Damascopica chapaj soldadocunatami churarca. Siriocunaca 

Davidpaj ucupi tucushpa paipajta rurajcuna tucushpami, tributota cushpa 

causarcacuna. David maipi macanacunaman rijpipish Mandaj Diosca mishachijllami 

carca. 

7Davidca jatun mandaj Hadad-ezerpajta rurajcuna apamushca curi escudocunata 

japishpaca Jerusalenmanmi apamurca. 

8Davidca Hadad-ezerpaj Tibhat, Cun shuti pueblocunamantaca achca broncetapishmi 

japirca. Chai broncehuanmi Salomonca, yacuta churana jatun pailatapish, jatun 

pilarcunatapish, Diospaj huasipi imalla charinacunatapish rurachirca. 

9Hamat pueblota jatun mandaj Toica, Soba llajtata jatun mandaj Hadad-ezerpaj tucui 

soldadocunata David chingachishcatami yachaj chayarca. 

10Toica Hadad-ezerhuanca ñaupamanmi macanacuj cashca carca. Hadad-ezerta David 

mishashcamantaca Toica paipaj churi Adorantami allillachu cangui, alli nishca cachun 

nichun Davidpajman cacharca. Cullquimanta imalla rurashcacunata, broncemanta 

imalla rurashcacunatapish cushpami Adorantaca Davidpajmanca cacharca. 

11Chaicunataca jatun mandaj Davidca Edom llajtapi causajcunata, Moab llajtapi 

causajcunata, amonitacunata, filisteocunata, amalecitacunata quichushca cullquihuan 

curihuan tandachishpami Mandaj Diospaj ch'icanchishpa churarca. 

12Sarviapaj churi Abisaipish, Cachi tiyan pugru pambapimi Edommanta caj, 18.000 

runacunata ñuturca. 

13Davidca Edom llajtapica, tucuipimi chapaj soldadocunata churarca. Tucui 

edomitacunami Davidpajta rurajcuna tucurcacuna. David maiman rijpipish Mandaj 

Diosmi paitaca mishachircalla. 

David churashca mandajcunami 
(2 S 8.15-18; 20.23-26) 

14Davidca, tucui israelcunatami mandarca. Paica cashcata rurashpami tucui 

israelcunataca mandarca. 

15Sarviapaj churi Joabca soldadocunata mandajmi carca. Ahiludpaj churi Josafatca 

quillcacunata huaquichijmi carca. 

16Ahitobpaj churi Sadoc, Abiatarpaj churi Abimelecca curacunami carca. Savsa 

runaca quillcajmi carca. 

17Joiadapaj churi Benaiaca, cereteocunata, peleteocunata mandajmi carca. Davidpaj 

churicunaca paipaj c'uchullapi mandajcunami carca. 

1 CRÓNICAS 19 

Amonitacunata siriocunata David mishashcami 
(2 S 10.1-19) 

1Tucui chaicuna q'uipaca, amonitacunata jatun mandaj Nahasmi huañurca. Paipaj 

randica paipaj churimi mandarca. 

2Chaimi Davidca: “Ñucami Nahaspaj churi Hanunhuanca, paipaj yaya ñucahuan alli 

cashca shinallataj paihuanpish llaquishcata ricuchigrini” nishpami paipaj yaya 

huañushcamanta cushichingapaj Davidca paipajta ruraj maijancunata cacharca. 

Davidpajta rurajcuna amonitacunapaj llajtaman Hanunta cushichinaman chayajpica, 

3chai llajtata q'uipa mandajcunaca jatun mandaj Hanuntaca: “¿Cambaj yuyaipica 

Davidca paipajta rurajcunata cachashpaca cambaj yaya huañushcamanta canta 

cushichichun cachashcatachu yuyangui? ¿Manachu Davidpajta rurajcunaca can ima 

shina cashcata purij shinalla ricunaman, tapunaman, cai llajtata rijsinaman shamushca 

canga?” nircacunami. 

4Shina nijpimi Hanunca, Davidpajta rurajcunata japishpa shuj lado barbasta tucui 

raspashpa, churanacunatapish shuj lado uritaca siqui patacama lliquishpa paicunataca 

tigrachishpa cacharca. 

5Paicuna tigrajpica paipaj runacunata imallata rurashpa cachashcata Davidman yachaj 

chayachijpimi, paicunaca yallitaj pingaihuan cana cashcata yachashpa jatun mandajca 

maijancunata tupanaman cachashpaca: “Cutinllataj barbas huiñangacama Jericopi 

saquirichij. Barbas huiñajpica tigramunguichijllami” ninaman cacharca. 

6Amonitacunapish, jatun mandaj Hanunpish chaimanta David paicunahuan p'iña 

cashcata yachashpami, Mesopotamiapi causaj, Siriapi causaj, Maacapi causaj, Sobapi 

causaj, caballocunapi tiyarij gentecunatapish, carrocunatapish, pagashpa 

pushamuchun 1.000 talento cullquita cacharcacuna. 

7Chaimi paicunaca 32.000 carrocunatapish, jatun mandaj Maacatapish, paipaj tucui 

soldadocunandij japirca. Paicuna shamushpaca Medeba ch'imbapurapimi carpa 

huasicunata shayachishpa tiyarircacuna. Amonitacunapish paicunapaj 

pueblocunamanta llujshishpa paicunahuan tandalla tucushpami macanacunaman 

shamurcacuna. 

8Chaita David uyashpaca, c'ari c'ari tucui soldadocunahuanmi Joabta cacharca. 

9Amonitacunaca macanacungapaj llujshishpaca, israelcunapaj puebloman yaicuna 

pungullapimi macanacunalla tucushpa shayarircacuna. Paicunahuan shamuj jatun 

mandajcunapish shujtaj pambapimi carcacuna. 

10Joabca ñaupaj ladomantapish, huasha ladomantapish amonitacuna quimimugrijta 

ricushpami, israelcunapuramantaca ashtahuan alli soldadocunata agllashpa 

siriocunahuan macanacungapaj macanacunalla tucushpa shayarirca. 

11Caishuj soldadocunataca amonitacunahuan macanacunallata rurashpa 

shayachishpami, paipaj huauqui Abisaiman cushpa cashna nirca: 

12“Siriocuna ñucata mishagrijpica, can ayudanaman shamungui. Amonitacuna canta 

mishagrijpica, ñucami canta ayudanaman shamusha. 

13Taita Diospaj agllashcacunamanta ñucanchij pueblomantaca c'ari c'ari cailla, c'ari 

c'ari cashunlla. Mandaj Dios paipaj ima shina alli canapaj rurachunlla” nircami. 

14Shina nijpi, Joabca paihuan caj israelcunahuanmi siriocunahuan macanacungapaj 

c'uchuyagrirca. Ashtahuanpish siriocunaca paicunapaj ñaupajmanta miticushpa 

rircallacunami. 

15Amonitacunaca siriocuna miticushpa rijta ricushpaca, paicunapish Joabpaj huauqui 

Abisaipaj ñaupajmanta miticushpa rishpami, puebloman yaicurcacuna. Chai q'uipaca 

Joabca, Jerusalenman tigrarcallami. 

16Siriocunaca israelcuna paicunata mishajpimi Éufrates yacu chaininij llajtapi causaj 

siriocunata cutinllataj pushanaman cacharca. Chaicunata mandajca Hadad-ezerpaj 

soldadocunata mandaj Sofacmi carca. 

17Chaita Davidman huillajpica, tucui israelcunata tandachishpami Jordán yacuta 

ch'imbashpa paicunapajman shamurca. Chaipimi paicunataca macanacunalla tucushpa 

shayarichun mandarca. Macanacunalla tucushpa shayarishca soldadocunata 

macanacuichij nishpa David mandajpimi, paicunaca siriocunahuan macanacurcacuna. 

18Ashtahuanpish siriocunaca israelcunapaj ñaupajmantami miticushpa callparca. 

Chaipica Davidca carrocunapi caj 7.000 soldadocunata, chaquillahuan purij 40.000 

soldadocunatami huañuchirca. Soldadocunata mandaj Sofactapishmi huañuchirca. 

19Hadad-ezerta ayudanaman shamujcunaca israelcuna mishajpimi, paicunaca 

Davidhuan alli tucushpa paipajta rurajcuna tucurcacuna. Chaimanta pachami 

siriocunaca amonitacunataca mana ayudashun nircacuna. 

1 CRÓNICAS 20 

Rabá pueblota David japishcami 
(2 S 12.26-31) 

1Chai q'uipa huataca cashnami tucurca: Cozicha punllacuna tucurijpi, jatun 

mandajcuna macanacuiman llujshina punllapimi, Joabca paipaj soldadocunahuan 

llujshishpa amonitacunata chingachishpa, Rabá pueblomanpish rishpa chai pueblota 

muyujta shayarishpaca, chai pueblopi causajcunahuan macanacushpa Rabá 

pueblotapish chingachirca. Davidca Jerusalenpimi carca. 

2Chaimi Davidca, Rabá pueblota jatun mandajpaj umamanta coronata quichurca. Chai 

coronaca shuj talento curitami pezarca. Chaipica, sumaj rumicunami tiyarca. Chaitaca 

Davidpaj umapimi churachirca. Chai pueblomantaca achca charinacunatapishmi 

llujshichirca. 

3Chai pueblopi causajcunatapish llujshichishpami, sierracunahuan, trillana 

fierrocunahuan, hachacunahuan trabajachun churarca. Davidca amonitacunapaj tucui 

pueblocunapi causajcunatapish chashnallatajmi rurarca. Chai q'uipaca, Davidca tucui 

israelcunandijmi Jerusalenman tigrarca. 

Davidpaj runacuna yallitaj jatun runacunata huañuchishcami 
(2 S 21.18-22) 

4Chai q'uipaca cashnami tucurca: Gezer pueblopi filisteocunahuan macanacui 

tiyajpimi, husatitapuramanta caj Sibecai runaca yallitaj jatun runacunapaj huahua 

huahuapura Sipai runata huañuchishpa paicunata cumurichirca. 

5Chai q'uipapish cutinllataj filisteocunahuan macanacui tiyajpimi, Jairpaj churi 

Elhananca geteopuramanta caj Goliatpaj huauqui Lahmi runata huañuchirca. 

Lahmipaj lanzaca, ahuana telarpaj pilluna caspi shina racumi carca. 

6Jatun runa causan Gat pueblopica cutinllatajmi jatun macanacui tiyarca. Chai runaca 

chaquicunapipish, maquicunapipish shujta dedocunatami charirca. Tucuimantaca 

ishqui chunga chuscu dedocunatami charirca. Paica yallitaj jatun runacunapaj huahua 

huahuapuramantami carca. 

7Paica israelcunata yanganchishpa c'amijpimi, Davidpaj huauqui Simeapaj churi 

Jonatán paita huañuchirca. 

8Chai runacunaca Gat pueblopi causaj yallitaj jatun runacunapaj huahua 

huahuapuramantami carca. Paicunami Davidpaj maquipipish, paipajta rurajcunapaj 

maquipipish urmarcacuna. 

1 CRÓNICAS 21 

Israelcuna mashna cashcata yachangapaj David yupashcami 
(2 S 24.1-25) 

1Satanasca israelcunata p'iñashpa jatarishpami, Davidmanca israelcuna mashna 

cashcata yupana yuyaita curca. 

2Chaimi Davidca Joabtapish, israelcunata mandajcunatapish: –Tucui israelcuna 

mashna cashcata ñuca yachangapaj, Beersebamanta callarishpa, Dan pueblocama 

rishpa tucui israelcunata yupamugri– nirca. 

3Shina nijpi Joabca: –Jatun mandaj ñuca amo, Mandaj Diosca israelcunataca cunan 

mashna cashcamanta patsaj cutihuan mirachishca cachun. Cambajta ruraj tucui 

caicunaca ¿manachu tucuicuna can ñuca amopajllataj? Ñuca amo ¿imapajtaj chaita 

ruranata yuyarircanguiyari? Israelcunapaj jahuapi jucha cachunchu chashna rurasha 

ningui– nircami. 

4Joab chashna nijpipish jatun mandajca chashna rurachuntaj nishpa mandajpimi, 

Joabca tucui Israel llajtata rishpa, paicunata yupagrirca. Ña Jerusalenman tigrashpaca, 

Davidmanca israelcuna mashna cashcata yupashcataca, 

5tucui Israelpica, macanacuiman llujshinalla runacunaca shuj millón cien mil 

tiyashcata, Judá llajtapipish macanacuiman llujshinalla runacunaca 470.000 

tiyashcatami yupashcata curca. 

6Tucui chaicunaca Levipaj, Benjaminpaj aillucunata mana yupashcami chaica carca. 

Jatun mandaj chaita rurachun mandashcaca, Joabpica millanana cajpimi, chai 

aillucunataca mana yuparca. 

7David chashna rurashcaca Taita Diospajca manataj munashca cajpimi, israelcunata 

llaquichirca. 

8Chaimi Davidca Taita Diostaca: –Chashna rurashpaca yallitaj jatun juchatami 

rurashcani. Mandaj Dioslla cambajta ruraj ñuca juchallishcata anchuchipailla 

nishpami rogani. Ñucaca upa shinami chashna rurashcani– nircami. 

9Chashna mañajpimi, Mandaj Diosca, Dios huillachishcata Davidman huillaj Gad 

runata cashna Davidman huillachirca: 

10“Davidpajman rishpa Mandaj Diosca cashnami nin nigri: Cambajca quimsatami 

rurasha nini. Chaicunamanta can shujta agllai. Chaita ñuca rurangapaj” nircami. 

11Shina nijpi Gad runa Davidpajman shamushpaca: –Mandaj Diosca cashnami nin: 

12¿Cambaj llajtapi quimsa huatacunapaj yaricai shamuchunchu munangui? ¿Mana 

cashpaca canta p'iñajcuna mishajpi quimsa quillacunata miticushpa purinatachu 

munangui? ¿Mana cashpaca, quimsa punllacunata Mandaj Diospaj espada ungüihuan 

llaquichichunchu munangui? Chaitaca Mandaj Diospaj angelmi tucui Israel llajtapi 

ñutuchinga. Cunanca chaitaca can agllai. Can imata agllashcata ñucata cambajman 

cachajman huillagringapaj– nircami. 

13Shina nijpi Davidca, Gad runataca: –Jatun llaquipimari cani. Mandaj Diosca yallitaj 

c'uyaj cashcamanta paipaj maquipi urmanatami munani. Runacunapaj maquipica 

mana urmasha ninichu– nircami. 

14Chashna nijpi Mandaj Dios Israelcunaman chai ungüita cachajpimi, 70.000 

runacuna huañurca. 

15Mandaj Diosca, Jerusalenpi causajcunata ñutuchingapajca angeltami cacharca. Chai 

ángel ñutucujta Mandaj Dios ricushpaca, yallitaj llaqui cajpimi, ñutucuj angeltaca: 

“Ña chailla, saqui” nirca. Mandaj Diospaj angelca, jebuseocunapura caj Ornán 

runapaj parba c'uchupimi carca. 

16David huichilla ricushpaca, huaquichinamanta espadata llujshichishpa Jerusalén 

puebloman espadata chutashpa, jahua pachahuan cai pachahuan chaupipi Mandaj 

Diospaj ángel shayacujtami ricurca. Chaimi Davidpish, cunaj yuyajcunapish 

cañamazuta churarishcacuna pambaman tupajta cumurishpa, 

17Davidca, Taita Diostaca: –Ñucamari israelcunata yupachijca cani. Ñucamari 

juchallijca cani. Ñucamari millaita rurajca cani. Cai ovejacunaca ima millaita mana 

rurarcachu. Cunanca Mandaj Dioslla cambaj maquihuan llaquichicushcaca ñuca 

jahuapi, ñuca yayapaj huasi familia jahuapi urmachun. Cai ungüitaca paicunapaj 

jahuamanca ama cachapaichu– nishpami mañarca. 

Diospaj altarta David rurashcami 
(2 S 24.18-25) 

18Chaimi Mandaj Diospaj angelca Gad runataca: “Chai jebuseocunapura caj Ornán 

runa trillana patioman huichiyashpa, Mandaj Diospaj shuj altarta rurachun ninmi 

nishpa Davidman huillagri” nirca. 

19Shina nijpimi Davidca Gad runaman Mandaj Dios ima shina huillachishca 

shinallataj rurangapaj huichi rirca. 

20Ornanca trigota trillacushpa tigralla ricushpaca angeltami ricurca. Paihuan chaipi caj 

chuscu churicunaca pacatucurcacunami. 

21Ornán runa trillacunman David ña chayagricujpimi, Davidta Ornán ricushpaca, 

trillacunmanta llujshishpa paipaj ñaupajpi cumurirca. 

22Chaipimi Davidca Ornantaca: –Israelcuna huañucun pararichun Mandaj Diospajlla 

cachun chaipi shuj altarta rurangapaj cai trillana patiotaca cuilla. Mashna valijpipish 

chaita cushallami– nirca. 

23Chaimi Ornanca Davidtaca: –Cambaj cachun japilla. Jatun mandaj ñuca amopi ima 

shinami alli, chaita rurailla. Mandaj Diosman cushpa tucui rupachingapaj 

huagracunapish shayacunmi. Yantapajpish trillana caspicuna chaipimi. Diosman 

cungapaj trigopish chaipimi. Tucuitami cuni– nirca. 

24Shina nijpi jatun mandaj Davidca Ornantaca: –Mana, ashtahuanpish mashna 

valishcata pagashpami randisha nini. Cambaj cashcataca Mandaj Diosmanca mana 

cusha ninichu. Shujtaj cushcallatapish Mandaj Diosman cushpa mana rupachisha 

ninichu– nircami. 

25Chashna nishpaca Davidca, Ornanmanca chai pamba allpamantaca, 600 siclo 

curitami curca. 

26Davidca, chaipi Mandaj Diospaj shuj altarta rurashpami, paiman tucui 

rupachingapaj cunatapish, Mandaj Dioshuan alli cangapaj cunatapish cushpa Mandaj 

Diosta mañarca. Mandaj Diosca pai mañashcataca tucui rupachingapaj cushca altar 

jahuaman jahua pachamanta ninata cachashpami cutichirca. 

27Mandaj Dios mandajpimi, angelca espadata huaquichinapi huaquichirca. 

Diospaj huasita shayachingapaj allpata randishcami 

28Davidca, jebuseocunapura caj Ornán runa trillanapi, Mandaj Diosta mañajpi, pai 

mañashcata Mandaj Dios cutichishcata ricushpami, paiman sacrificiocunata curca. 

29Shitashca pambapi Moisés rurashca Mandaj Diospaj carpa huasipish, Diosman 

cushpa animalcunata tucui rupachina altarpish chai punllacunapica Gabaón lomapimi 

carca. 

30Mandaj Diospaj angelpaj espadata ricushpa yallitaj manchaihuan cashcamantami 

Davidca, Taita Diosta tapungapajca chaimanca mana ri tucurca. 

1 CRÓNICAS 22 

1Chaimantami Davidca: “Mandaj Taita Diospaj huasipish, israelcuna paiman cushpa 

tucui rupachina altarpish caipimi cana can” nirca. 

Davidca Diospaj huasita shayachingapaj tucuita allichishcami 

2Chai q'uipami Davidca Israel llajtapi causaj, mana Israel runacunata tandachichishpa, 

Taita Diospaj huasita shayachingapaj rumicunata labrajcuna cachun paicunamanta 

maijancunata agllashpa churarca. 

3Chai huasipaj pungucunata clavanapaj clavocunata ruranapaj, chai pungucunapaj 

bisagracunata rurangapajpish achca fierrocunatami rurarca. Broncetapish mana pizai 

tucuipaj yallitaj achcatami rurarca. Cedro caspicunatapish, mana yupai tucuipaj 

yallitaj achcatami allichirca. 

4Cedro caspicunataca Sidón, Tiro llajtacunapi causajcunami yallitaj achcata 

apamurcacuna. 

5Chaimi Davidca: “Mandaj Diospaj huasitaca tucui llajtapi causajcuna alli nishca cana 

cashcamanta jatun, sumaj huasitamari shayachina. Ñuca churi Salomonca chairaj 

huambrarajmari. Chaimanta cunanca imalla minishtirinata allichisha” nishpami 

manaraj huañushpa tucuita yallitaj achcata allichirca. 

6Davidca paipaj churi Salomonta cayashpa israelcunata Mandaj Taita Diospaj huasita 

shayachingui nishpami mandarca. 

7Chashna nishpaca Davidca Salomontaca: “Ñuca huahualla, Mandaj Diospajlla 

cachun paipaj huasitaca ñuca shayachinatami ñuca shungupi yuyarcani. 

8Ashtahuanpish Mandaj Dios rimashpamari ñucataca: Canca jatun macanacuicunata 

rurashpa achca yahuartamari jicharcangui. Cai pachapi causajcunapaj yahuarta ñuca 

ñaupajpi chashna achcata jichashcamantaca ñuca huasitaca mana canchu 

shayachingui. 

9Riqui cambajca shuj churimi huacharinga. Muyundij llajtacunapi causajcunaman 

mana p'iñanacushpa sumajta causana yuyaita ñuca cujpimi, paica mana p'iñanacushpa 

sumajta causaj runa canga. Chaimantami paica Salomón shuti canga. Paipaj tucui 

causaipimi, israelcunataca sumaj causaita cushpa samachisha. 

10Paimi ñuca shutipi huasita shayachinga. Paica ñuca churimi canga, ñucapish paipaj 

yayami casha. Israelcunata pai mandaj cachunca ñucami pi mana cuyuchipajta 

huiñaipaj churasha nircami. 

11Cunanca ñuca huahualla, Mandaj Dios canta pai nishca shinallataj paipaj huasita 

can rurachunca Mandaj Diosca canhuan cashca cachun. 

12Israelcunata can mandacujpica Mandaj Diospaj mandashcapi nishca shinataj 

mandachun Mandaj Diosllataj alli yuyaita, alli yachaita cushca cachun. 

13Ña can mandacushpaca, Mandaj Dios israelcunata mandachun Moisesman cushca 

chaitataj pajtachichun mandashcata, pajtachinguitaj nishca shina ruranata chai 

yuyailla pajtachijpica, tucuipimi alli canga. Ama manchashpa sinchi sinchi cangui. 

Ama mana rurai tucushcata yuyashpa shaicurij shina saquiringuichu. 

14Riqui, ñucaca sinchita trabajashpami, Mandaj Diospaj huasita shayachingapajca, 

100.000 talento curita, shuj millón talento cullquita, broncehuan, fierrohuancarin 

yallitaj achca cajpi mana yupashcatami achcata tandachircani. Caspicunatapish, 

rumicunatapish ñami tandachircani. Canpish ashtahuan tandachinarajmi cangui. 

15Rumita labrajcunata, albañilcunata, carpinterocunata, tucui laya imacunatapish alli 

ruranata yachajcunatami achcacunata charingui. 

16Curipish, cullquipish, broncepish, fierropish yallitaj achcami tiyacun. Cunanca ña 

jatarishpa, rurai callarilla. Mandaj Dios canhuan cachun” nircami. 

17Chashnallatajmi Davidca israelcunata q'uipa mandajcunataca paipaj churi 

Salomonta ayudachun cashna mandarca: 

18“Maipi cajpipish sumaj causaita cuj cancunata Mandaj Taita Diosca ¿manachu 

cancunahuan? Paimari cai llajtapi causajcunataca ñuca maquipi churarca. 

Chaimantami tucui cai llajtacunaca Mandaj Diospaj maquipipish, pai 

agllashcacunapaj maquipipish tiyacun. 

19Chaimanta cunanca tucui shunguhuan, tucui almahuan cancunata Mandaj Taita 

Diosta mashcaichij. Mandaj Dioshuan ari ninacushca quillcata huaquichina 

arcatapish, Diospajlla ch'icanchishca charinacunatapish Mandaj Taita Diospaj shutipi 

shayachishca huasipi churangapaj Mandaj Taita Diospaj huasita utca shayachichij” 

nircami. 

1 CRÓNICAS 23 

Davidca levitacunata imalla ruranacunapi churashcami 

1Davidca ña yallitaj yuyaj cashpami, paipaj churi Salomontaca paimi israelcunata 

jatun mandaj nishpa churarca. 

2Israelcunata mandajcunata, curacunata, levitacunatapishmi tandachirca. 

3Chaipica levitacunataca, quimsa chunga huatayujmanta huichiman cajcunatami 

yuparcacuna. Paicunata shujllancama yupajpica 38.000 levitacunami tiyashca carca. 

4Chai tucuicunamantaca Mandaj Diospaj huasipi imalla rurana cashcata rurachunca 

24.000 levitacunatami churarca. 6.000 levitacunataca mandajcuna cachunpish, 

juezcuna cachunpishmi churarca. 

5Pungupi cuidajcuna cachunca, 4.000 levitacunatami churarca. Mandaj Diosta 

tocanacunahuan alabanapaj David rurachishca tocanacunahuan Mandaj Diosta 

cantachunpish 4.000 levitacunatami churarca. 

6Davidca chai ruranacunapica, ñaupa yaya Levipaj Gersón, Coat, Merari shuti 

churicunapaj huahua huahuacunataca chaipurallata ch'icanchishpami ch'ican ch'ican 

ruranacunapi churarca. 

7Gersonpaj huahua huahuacunamantaca Laadán, Simei shuticunami carca. 

8Laadanca, quimsa churitami charirca. Punta churica, Jehielmi carca. Q'uipa 

churicunaca Zetam, Joel shuticunami carca. 

9Simeipish quimsa churicunatami charirca. Chaicunaca Selomit, Haziel, Harán 

shuticunami carca. Paicunami Laadanpaj huahua huahuapura quiquinpurallatataj 

mandajcuna carca. 

10Simeipaj churicunaca: Jahat, Zina, Jeús, Bería shuti chuscu churicunami carca. 

11Jahatca punta churimi carca. Q'uipa churica Zinami carca. Ashtahuanpish Jeús 

runahuan, Beria runahuanca mana achca huahuacunata charishcamantami paicunataca 

ishquindijta shuj familiata shinalla yupashca carca. 

12Coatca, chuscu churicunatami charirca. Paicunaca: Amram, Izhar, Hebrón, Uziel 

shuticunami carca. 

13Amrampaj churicunaca: Aarón, Moisés shuticunami carca. Aarontaca, ashtahuan 

Diospajlla cajcunapi Mandaj Diospajllata rurachunmi ch'icanchirca. Mandaj Diospaj 

ñaupajpi inciensota rupachichun, paipaj shutipi bendiciachunmi ch'icanchirca. 

Aaronpish paipaj huahuacunapish huiñaita chaillatataj rurajcuna cachunmi 

ch'icanchirca. 

14Diospaj runa Moisespaj huahua huahuacunataca Levipaj ailluhuan chagrushpami 

paicunahuan churarca. 

15Moisespaj churicunaca Gersón, Eliezer shuticunami carca. 

16Gersonpaj churica, Sebuelmi carca. Paica mandajmi carca. 

17Eliezerca, Rehabías shuti churitami charirca. Rehabiasca mandajmi carca. Eliezerca 

shujtaj churicunataca mana charircachu. Ashtahuanpish Rehabiasca achca 

churicunatami charirca. 

18Izharpaj churica, Selomitmi carca. Paica mandajmi carca. 

19Hebronpaj churicunaca caicunami: Punta churica Jerías. Paica mandajmi carca. 

Q'uipa churica Amarías. Ishquipaj q'uipaca Jahaziel. Quimsapaj q'uipaca Jecamán 

shuticunami carca. 

20Uzielpaj churicunaca caicunami: Punta churica Micaías. Paica mandajmi carca. 

Q'uipa churica Isiasmi carca. 

21Meraripaj churicunaca: Mahli, Musi shuticunami carca. Mahlipaj churicunaca: 

Eleazar, Cis shuticunami carca. 

22Eleazarca churicunata manataj charishpami huañurca. Ushushicunallatami charirca. 

Chai ushushicunataca paicunapaj yayapaj huauqui Cispaj churicunami paicunapaj 

huarmi cachun japircacuna. 

23Musi runapaj churicunaca: Mahli, Edar, Jeremot shuti quimsa churicunami carca. 

24Tucui chaicunami Levipaj huahua huahuacuna carca. Paicunapaj ñaupa 

yayacunamanta mirarimushca huahua huahuacunata, quiquin familiacunata 

mandajcunata yupashpaca, ishqui chunga huata yallita charijcunamanta huichimanmi 

shuticunata quillcarcacuna. Paicunami Diospaj huasipi imalla rurana cashcapi 

trabajajcuna carca. 

25Davidca cashnami nishca carca: “Israelcunata Mandaj Taita Diosmi pai agllashca 

israelcunamanca sumaj causaita cushca. Paica Jerusalenpimi huiñaipaj causanga. 

26Chaimanta levitacunaca Diospaj carpa huasitapish, paipajta ruranapaj caj 

charinacunatapish ña mana ashtahuan caiman chaiman apacunachu canga” nishcami 

carca. 

27David ña huañunalla punllacunapi cashpa levipaj huahua huahuacunataca q'uipata 

ima shinalla canapaj ishqui chunga huatayujmanta huichiman yupaichij nishca 

shinallatajmi yuparcacuna. 

28Paicunaca Mandaj Diospaj huasipica caicunata rurangapajmi saquirijcuna carca. 

Mandaj Diospaj huasi canllapi, Mandaj Diospaj huasi canllapi tiyaj ucucunapi, 

imapish Diospajlla cajcunata chuyayachinapi, Diospaj huasi ucupi imalla rurana 

cashcata ruranapimi saquirijcuna carca. Paicunataca Aaronpaj huahua huahuacunami 

mandaj carca. 

29Diospaj ñaupajpi tandata churangapajpish, Diosman cushca animalta huañuchishpa 

ashtahuan alli cutahuan cungapajpish, levadura illaj ñañujlla jatun tortillacunata 

rurangapajpish, Diosman cushpa sartenpi cusangapajpish, Diosman cushpa 

camchangapajpish, medinacunata, pizanacunata ricungapajpishmi saquirijcuna carca. 

30Mandaj Diosta chishipish, tutamantapish pagui nishpa cantashpa punllanta 

alabanapajpish, 

31Samana punllacunapipish, mushuj luna punllacunapipish, shujtaj jatun 

punllacunapipish Mandaj Diosman animalcunata cushpa tucui rupachingapajpishmi 

saquirijcuna carca. Chai punllacunapi mashna animalcunata cuna cashcata 

cungapajpish, cada animalta ima shinalla cuna cashca shina cungapajpish, 

32Dioshuan tupana carpa huasitapish, Diospajlla ch'icanchishca ucutapish 

cuidangapajmi saquirijcuna carca. Mandaj Diospaj huasipi imalla rurana cashcata 

ruraj Aaronpaj huahua huahuacuna Levipurallatajmi paicunataca mandarcacuna. 

1 CRÓNICAS 24 

1Aaronpaj huahua huahuacunapish mirga mirgapi ch'icanchishpa churashcami 

carcacuna. Aaronpaj churicunaca: Nadab, Abiú, Eleazar, Itamar shuticunami carca. 

2Nadabhuan, Abiuhuanca huahuacunata manaraj charishpami, paicunapaj yaya 

manaraj huañujpi huañurca. Chaimantami cura canataca Eleazarhuan, Itamarllahuan 

japircacuna. 

3Davidca, Eleazarpaj huahua huahuapura Sadoc curahuan, Itamarpaj huahua 

huahuapura Ahimelec curahuan tucushpami, Diospajta ruranapica huashan huashan 

rurashpa catichun curacunataca churarcacuna. 

4Eleazarpaj huahua huahuapura mandajcunami, Itamarpaj huahua huahuapura 

mandajcunata yalli achcacuna carca. Eleazarpaj huahua huahuacunataca, paicunapaj 

ñaupa yayacunapaj huahua huahuacunata quiquinpurallata mandachunca chunga 

sujtacunatami churarca. Itamarpaj huahua huahuacunataca paicunapaj ñaupa 

yayacunapaj huahua huahuacunata quiquinpurallata mandachunca pusaj 

mandajcunatami churarca. 

5Eleazarpaj huahua huahuacunapish, Itamarpaj huahua huahuacunapish Diospajlla 

ch'icanchishca ucupipish, Diospaj huasipipish mandajcuna tiyashcamantami chai 

mandanapica ishquindij aillumantataj sorteashpa churarca. 

6Levitacunapuramanta caj Natanaelpaj churi Semaiasca quillcajmi carca. Paimi jatun 

mandajpaj, q'uipa mandajpaj, Sadoc curapaj, Abiatarpaj churi Ahimelecpaj, ñaupa 

yayacunamanta mirarishca quiquinpuralla caj curacunata mandajcunapaj, 

levitacunapaj ñaupajpi paicunapaj shuticunata quillcashpa, Eleazarpaj huahua 

huahuacunapajpish, Itamarpaj huahua huahuacunapajpish sorteashpa ima horalla 

turno pajtashcapaj cashna churarca. 

7Punta sorteajpica Joiaribpajmi urmarca. Ishquipica Jedaiaspajmi urmarca. 

8Quimsapica Harimpajmi urmarca. Chuscupica Seorimpajmi urmarca. 

9Pichcapica Malquiaspajmi urmarca. Sujtapica Mijaminpajmi urmarca. 

10Canchispica Cospajmi urmarca. Pusajpica Abiaspajmi urmarca. 

11Iscunpica Jesuapajmi urmarca. Chungapica Secaniaspajmi urmarca. 

12Chunga shujpica Eliasibpajmi urmarca. Chunga ishquipica Jaquimpajmi urmarca. 

13Chunga quimsapica Hupapajmi urmarca. Chunga chuscupica Jesebeabpajmi 

urmarca. 

14Chunga pichcapica Bilgapajmi urmarca. Chunga sujtapica Imerpajmi urmarca. 

15Chunga canchispica Hezirpajmi urmarca. Chunga pusajpica Afsespajmi urmarca. 

16Chunga iscunpica Petaiaspajmi urmarca. Ishqui chungapica Hezequielpajmi 

urmarca. 

17Ishqui chunga shujpica Jaquinpajmi urmarca. Ishqui chunga ishquipica Gamulpajmi 

urmarca. 

18Ishqui chunga quimsapica Delaiapajmi urmarca. Ishqui chunga chuscupica 

Maaziaspajmi urmarca. 

19Mandaj Diospajta huashan huashan rurashpa catichunca chaicunatami churarca. 

Mandaj Diospaj huasiman yaicushpa ruranapajca paicunapaj ñaupa yaya Aaronta 

israelcunata Mandaj Dios mandashca shinallatajmi rurarcacuna. 

20Levipaj huahua huahuapurallataj Diospajta ruranata manaraj japijcunaca caicunami: 

Amrampaj huahua huahuapuramantaca Subael. Subaelpaj huahua huahuapuramantaca 

Jehediasmi carca. 

21Rehabiaspaj huahua huahuapuramantaca Isías. Paica mandajmi carca. 

22Izharpaj huahua huahuapuramantaca Selomot. Selomotpaj huahua 

huahuapuramantaca Jahatmi carca. 

23Hebronpaj huahua huahuacunaca: Jerías, paipaj q'uipaca Amarías. Chaipaj q'uipaca 

Jahaziel. Chaipaj q'uipaca Jecamanmi carca. 

24Uzielpaj huahua huahuapuramantaca Micaía. Micaiapaj huahua huahuapuramantaca 

Samir, 

25Micaiapaj huauquipaj huahua huahuapuramantaca Isías. Isiaspaj churi 

Zacariaspishmi carca. 

26Meraripaj huahua huahuacunaca: Mahli, Musi shuticunami carca. Jaaziaspaj churi 

Beno runapishmi carca. 

27Meraripaj huahua huahuapuramanta Jaaziaspaj churicunaca: Beno, Soham, Zacur, 

Ibri shuticunami carca. 

28Mahlipaj churica: Eleazarmi carca. Paica huahuacunataca mana charircachu. 

29Cispaj churica Jerameelmi carca. 

30Musipaj churicunaca: Mahli, Edar, Jerimot shuticunami carca. Paicunami 

paicunapaj ñaupa yayacunamanta mirarimushca levitacuna carca. 

31Paicunapish jatun mandaj Davidpaj, Sadoc curapaj, Ahimelec curapaj, ñaupa 

yayacunamanta mirarishca quiquinpuralla caj curacunata mandajcunapaj, 

levitacunapaj ñaupajpimi Aaronpaj huahua huahuapura levitacuna shinallataj 

sorteashpa paicunapaj yayacunata mandajmanta callarishpaca, q'uipa 

huauquicunacama sorteashpa Diospajta ruranapi yaicurcacuna. 

1 CRÓNICAS 25 

Tocajcunamantapish, cantajcunamantapish 

1Davidca, soldadocunata mandajcunahuan tucushpami Asafpaj, Hemanpaj, Jedutunpaj 

huahua huahuacunataca cantashpa Diospajta rurachun ch'icanchishpa churarca. 

Paicunataca arpacunapi, salteriocunapi, cimbalocunapi tocashpa, Diospajta 

rurachunmi churarca. Tonocunahuan Diospajta ruranapajtaj caj runacuna mashna 

cashcaca caicunami: 

2Asafpaj churicunapuramantaca: Zacur, José, Netanías, Asarela shuticunami carca. 

Asafpaj churicunataca paicunapaj yaya Asafllatajmi yachachishpa pushaj carca. Paica 

jatun mandaj huillai nijpimi Dios ima nishcata huillaj carca. 

3Jedutunpaj churicunapuramantaca: Gedalías, Zeri, Jesaías, Hasabías, Matatías, Simei 

shuti sujta churicunami carca. Paicunata yachachishpa pushajca, paicunapaj yaya 

Jedutunllatajmi carca. Paica arpapi tocashpami, Mandaj Diosta pagui nishpa, 

alabashpa Dios ima nishcata huillaj carca. 

4Hemanpaj churicunapuramantaca: Buquías, Matanías, Uziel, Sebuel, Jeremot, 

Hananías, Hanani, Eliata, Gidalti, Romanti-ezer, Josbecasa, Maloti, Hotir, Mahaziot 

shuticunami carca. 

5Tucui paicunami Dios huillachishcata jatun mandajman huillaj Hemanpaj churicuna 

carca. Hemanta c'ari c'ari cashcata ricuchingapajmi chunga chuscu churicunata, 

quimsa ushushicunata Taita Diosca paimanca curca. 

6Mandaj Diospaj huasipi cimbalocunapi, salteriocunapi, arpacunapi tocashcahuan 

cantashpa Diospajta ruracujpica, paicunapaj yaya Hemanmi dirijirca. Asaftapish, 

Jedutuntapish, Hemantapish jatun mandaj Davidmi mandaj carca. 

7Mandaj Diosta cantachun yachachishcacuna ña alli cantajcunata tucuicunata mashna 

cashcata yupajpica 288 runacunami carca. 

8Paicunapish Diospajta ruranapi yaicungapajca sorteashpami yuyajcunapajpish, 

chairajcunapajpish, yachachijcunapajpish, yachacujcunapajpish huashan huashan 

rurashpa catingapaj yaicuna tucurcacuna. 

9Punta sorteajpica asafita Josepajmi urmarca. Ishquipica Gedaliaspajmi urmarca. 

Paipaj huauquicunandij, churicunandijca chunga ishquimi carca. 

10Quimsapica Zacurpajmi urmarca. Paipaj churicunandij, paipaj huauquicunandijca 

chunga ishquimi carca. 

11Chuscupica Izripajmi urmarca. Paipaj churicunandij, paipaj huauquicunandijca 

chunga ishquimi carca. 

12Pichcapica Netaniaspajmi urmarca. Paipaj churicunandij, paipaj huauquicunandijca 

chunga ishquimi carca. 

13Sujtapica Buquiaspajmi urmarca. Paipaj churicunandij, huauquicunandijca chunga 

ishquimi carca. 

14Canchispica Jesarelapajmi urmarca. Paipaj churicunandij, huauquicunandijca 

chunga ishquimi carca. 

15Pusajpica Jesahiaspajmi urmarca. Paipaj churicunandij, huauquicunandijca chunga 

ishquimi carca. 

16Iscunpica Mataniaspajmi urmarca. Paipaj churicunandij, huauquicunandijca chunga 

ishquimi carca. 

17Chungapica Simeipajmi urmarca. Paipaj churicunandij, huauquicunandijca chunga 

ishquimi carca. 

18Chunga shujpica Azareelpajmi urmarca. Paipaj churicunandij, huauquicunandijca 

chunga ishquimi carca. 

19Chunga ishquipica Hasabiaspajmi urmarca. Paipaj churicunandij, 

huauquicunandijca chunga ishquimi carca. 

20Chunga quimsapica Subaelpajmi urmarca. Paipaj churicunandij, huauquicunandijca 

chunga ishquimi carca. 

21Chunga chuscupica Matatiaspajmi urmarca. Paipaj churicunandij, 

huauquicunandijca chunga ishquimi carca. 

22Chunga pichcapica Jeremotpajmi urmarca. Paipaj churicunandij, huauquicunandijca 

chunga ishquimi carca. 

23Chunga sujtapica, Hananiaspajmi urmarca. Paipaj churicunandij, huauquicunandijca 

chunga ishquimi carca. 

24Chunga canchispica Josbecasapajmi urmarca. Paipaj churicunandij, 

huauquicunandijca chunga ishquimi carca. 

25Chunga pusajpica Hananipajmi urmarca. Paipaj churicunandij, huauquicunandijca 

chunga ishquimi carca. 

26Chunga iscunpica Malotipajmi urmarca. Paipaj churicunandij, huauquicunandijca 

chunga ishquimi carca. 

27Ishqui chungapica Eliatapajmi urmarca. Paipaj churicunandij, huauquicunandijca 

chunga ishquimi carca. 

28Ishqui chunga shujpica Hotirpajmi urmarca. Paipaj churicunandij, 

huauquicunandijca chunga ishquimi carca. 

29Ishqui chunga ishquipica Gidaltipajmi urmarca. Paipaj churicunandij, 

huauquicunandijca chunga ishquimi carca. 

30Ishqui chunga quimsapica Mahaziotpajmi urmarca. Paipaj churicunandij, 

huauquicunandijca chunga ishquimi carca. 

31Ishqui chunga chuscupica Romanti-ezerpajmi urmarca. Paipaj churicunandij, 

huauquicunandijca chunga ishquimi carca. 

1 CRÓNICAS 26 

Diospaj huasi pungupi cuidajcunapish Diospaj huasipi imalla rurana cashcata 
rurajcunapish 

1Pungupi cuidajcuna cachun ch'icanchishpa churashcacunaca caicunami: 

Coreitapuramanta caj Asafpaj huahua huahuapura Corepaj churi Meselemiasmi 

yaicurca. 

2Meselemiaspaj churicunaca: Punta churi Zacarías, ishquipica Jediael, quimsapica 

Zebadías, chuscupica Jatniel, 

3pichcapica Elam, sujtapica Johanan, canchispica Elioenaimi yaicurca. 

4Obed-edompaj churicuna: Puntaca Semaías, ishquipica Jozabad, quimsapica Joa, 

chuscupica Sacar, pichcapica Natanael, 

5sujtapica Amiel, canchispica Isacar, pusajpica Peultaimi yaicurca. Taita Diosmi 

Obed-edommanca allicunata curca. 

6Obed-edompaj churi Semaiaspish huahuacunata charircami. Paicunaca paicunapaj 

ñaupa yayacunapaj huasi familiata mandajcuna, c'ari c'ari, fuerzasapa runacunami 

carca. 

7Semaiaspaj churicunaca: Otni, Rafael, Obed, Elzabad shuticunami carca. 

Paicunapurallataj caj Eliú, Samaquías fuerzasapa runacunapishmi carca. 

8Tucui paicunami Obed-edompaj huahua huahuacuna carca. Paicunaca paicunapaj 

huahuacunapish, paicunapurallataj cajcunapish, Diospajta ruranapajca fuerzasapa c'ari 

c'aricunami carca. Obed-edompaj huahua huahuacunaca sujta chunga ishquimi carca. 

9Meselemiaspaj huauquicunapish, churicunapish, chunga pusaj c'ari c'ari runacunami 

carca. 

10Merari runapaj huahua huahuapuramanta Hosa runapaj churica: Simrimi carca. 

Paica mandajmi carca. (Simri runataca mana punta churi cajpipish, paipaj yayaca 

mandaj cachunmi churarca). 

11Chaipaj q'uipaca Hilcías. Quimsapica Tebalías. Chuscupica Zacariasmi carca. 

Hosapaj huauquicunapish, churicunapish chunga quimsami carca. 

12Tucui paicunapuramanta pungupi huashan huashan cuidashpa paipajta rurachunca 

cuidajcunata mandajcunatapish, pai mandana runacunatapish cashnami ch'icanchirca. 

13Cada pungupi maijanlla cuidana cashcata yachangapajca, paicunapaj ñaupa 

yayacunapaj huasi familia mashna cashca shinallatajmi yuyajcunapajpish 

chairajcunapajpish suerteta rurarca. 

14Inti llujshin ladopi caj pungupi cuidachun sortejpica, Selemiaspajmi urmarca. 

Selemiaspaj churi alli cunaj Zacariaspaj sortejpica, janaj lado pungupi cuidanami 

urmarca. 

15Obed-edompajca, ura lado pungupi cuidanami urmarca. Paipaj churicunapajca, 

Diospaj huasipi charinacunata huaquichina ucuta cuidanami urmarca. 

16Supimpaj, Hosapajca inti huashicun ladopi caj Salequet pungupi cuidanami 

urmarca. Chaillatatajmi huichiman rina ñan tiyan. Cuidajcunataca huashan huashan 

cashnami churashca carca: 

17Inti llujshin lado pungupica, punllanta sujta levitacunami cuidana carca. Janaj lado 

pungupica punllanta chuscumi cuidana carca. Ura lado pungupipish punllanta 

chuscullatajmi cuidana carca. Diospaj huasipi tiyaj huaquichina ucucunatapish ishqui 

ishquimi cuidana carca. 

18Inti huashicun ladoman caj ucupi imalla charinacunata huaquichinapica ishquimi 

cuidana carca. Ñan ladomanca chuscumi cuidana carca. 

19Chashnami Corepaj, Meraripaj huahua huahuacunataca, mailla pungupi cuidana 

cashcapi churarcacuna. 

20Levitacunapurallataj caj Ahiastaca Diospaj huasipi tiyaj achca valijcunata, 

Diospajlla ch'icanchishca achca valijcunata cuidachunmi saquircacuna. 

21Gersonpaj churi Laadanpaj huahua huahuacunapaj ñaupa yayacunamanta mirarishca 

quiquinpurallata mandajcunaca jehielitacunami carca. 

22Jehielipaj churicunandij, Zetam paipaj huauqui Joeldijca Mandaj Diospaj huasipi 

tiyaj achca valijcunatami cuidana tucurca. 

23Amrampaj, Izharpaj, Hebronpaj, Uzielpaj huahua huahuapuramantaca, 

24Moisespaj churi Gersonpaj huahua huahuapura caj Sebuelmi Mandaj Diospaj 

huasipi tiyaj achca valijcunata cuidajcunata mandaj carca. 

25Paipaj huauqui Eliezerpaj churica Rehabiasmi. Rehabiaspaj churica Jesaiasmi. 

Jesaiaspaj churica Jorammi. Jorampaj churica Zicrimi. Zicripaj churica Selomitmi 

carca. 

26Selomit paipaj huauquicunandijca, jatun mandaj David, ñaupa yayacunamanta 

mirarishca quiquinpurallata mandajcuna, 1.000 soldadocunata mandajcuna, patsaj 

soldadocunata mandajcuna, tucui soldadocunata mandajcunapish Diospajlla 

ch'icanchishpa cushca achca valijcunata cuidajcunami carca. 

27Chaicunataca macanacuipi mishashpa japishcacunatami, paicunaca Mandaj Diospaj 

huasita allichingapaj ch'icanchishcacuna carca. 

28Shinallataj Dios huillachishcata huillaj Samuel, Cispaj churi Saúl, Nerpaj churi 

Abner, Sarviapaj churi Joabpish maijan shujtajcunapish Diospajlla ch'icanchishpa 

cushcacunatami Selomit paipaj huauquicunandijca cuidana carca. 

29Izharpaj huahua huahuapura Quenanías paipaj churicunandijca, israelcunapurapi 

mandajcuna, juezcunami carca. Paicunaca Diospaj huasipica, mana imata ricunapaj 

carcachu. 

30Hebronpaj huahua huahuapura Hasabiasca, paipaj familiapurallataj, 1.700 c'ari c'ari 

runacunahuanmi Jordán yacumanta inti huashicun ladoman causaj israelcunataca 

Diospajta rurajcunatapish, jatun mandajpajta rurajcunatapish mandajcuna carca. 

31Hebronpaj huahua huahuacunataca, Jeriasmi mandacurca. Hebronpaj huahua 

huahuacunataca paicunapaj ñaupa yayacunamanta mirarishcacunata paicunapurallata 

ch'icanyachishcacunataca Davidca, ña chuscu chunga huatacunata mandacushpami, 

paicunapaj shuticunata quillcashpaca, Galaad llajtapi caj Jazer pueblopi 

causajcunapurapi alli yuyaiyuj, c'ari c'ari runacuna tiyashcata japirca. 

32Jeriaspaj huauquicunapish chashnallataj c'ari c'ari 2.700 runacunami carca. 

Paicunatami jatun mandaj Davidca Rubenpaj, Gadpaj aillucunatapish, Manasespaj 

chaupi aillutapish mandachun churarca. Paicunami Taita Diospajta rurajcunata, jatun 

mandajpajta rurajcunatapish mandajcuna carca. 

1 CRÓNICAS 27 

Davidpajta ima shinalla rurashcami 

1Jatun mandaj David israelcunata mandachun churashca mandajcunaca caicunami: 

Ñaupa yayacunamanta mirarishca quiquinpuralla caj soldadocunata mandajcuna, 

1.000 soldadocunata mandajcuna, patsaj soldadocunata mandajcunami carca. Chai 

mandajcunami huatanta, cada quilla jatun mandajpajta rurangapaj shamujcunataca 

yaicujcunatapish llujshijcunatapish ricujcuna carca. Chunga ishquipi 

ch'icanchishcacunaca cada mirgapimi 24.000, 24.000 soldadocuna carca. 



860 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

2Huatapaj punta quillapi shamuj, 24.000 soldadocunata mandajca Zabdielpaj churi 

Jasobeammi carca. 

3Paica Farespaj huahua huahuapura, punta quillapi shamuj soldadocunata 

mandajcunata mandajmi carca. 

4Ishqui quillapi shamuj 24.000 soldadocunata mandajca Ahoha pueblomanta caj 

Dodaimi carca. Paipaj soldadocunata paipaj q'uipa mandajca, Miclotmi carca. 

5Quimsa quillapi shamuj, 24.000 soldadocunataca curacunata mandaj Joiadapaj churi 

Benaiami mandaj carca. 

6Chai Benaiami quimsa chunga soldadocunapuramanta ashtahuan c'ari c'ari, chai 

quimsa chunga soldadocunallatataj mandajpish carca. Yaya mandacun 

soldadocunapurapica Amisabad paipaj churipishmi carca. 

7Chuscu quillapi shamuj, soldadocunataca Joabpaj huauqui Asaelmi mandaj carca. 

Paipaj q'uipaca paipaj churi Zebadiasmi mandaj carca. Pai mandacun mirga 

soldadocunapish 24.000mi carca. 

8Pichca quillapi shamuj, soldadocunataca Izrai pueblomanta caj Samhutmi mandaj 

carca. Pai mandacun mirga soldadocunapish 24.000mi carca. 

9Sujta quillapi shamuj, soldadocunataca Tecoamanta caj Iquespaj churi Irami mandaj 

carca. Pai mandacun mirga soldadocunapish 24.000mi carca. 

10Canchis quillapi shamuj, soldadocunataca Pelon pueblomanta Efrainpaj huahua 

huahuapura caj Helesmi mandaj carca. Pai mandacun mirga soldadocunapish 

24.000mi carca. 

11Pusaj quillapi shamuj, soldadocunataca Husat pueblomanta caj Zerapaj huahua 

huahuapura Sibecaimi mandaj carca. Pai mandacun mirga soldadocunapish 24.000mi 

carca. 

12Iscun quillapi shamuj, soldadocunataca Anatot pueblomanta caj Benjaminpaj 

huahua huahuapura Abiezermi mandaj carca. Pai mandacun mirga soldadocunapish 

24.000mi carca. 

13Chunga quillapi shamuj, soldadocunataca Netofat pueblomanta caj Zerapaj huahua 

huahuapura Maharaimi mandaj carca. Pai mandacun mirga soldadocunapish 

24.000mi carca. 

14Chunga shuj quillapi shamuj, soldadocunataca Piratón pueblomanta caj Efrainpaj 

huahua huahuapura Benaiami mandaj carca. Pai mandacun mirga soldadocunapish 

24.000mi carca. 

15Chunga ishqui quillapi shamuj, soldadocunataca Netofat pueblomanta caj 

Otonielpaj huahua huahuapura Heldaimi mandaj carca. Pai mandacun mirga 

soldadocunapish 24.000mi carca. 

16Israel aillucunata mandajcunaca caicunami: Rubén aillutaca, Zicripaj churi 

Eliezermi mandaj carca. Simeón aillutaca, Maacapaj churi Sefatiasmi mandaj carca. 

17Leví aillutaca Kemuelpaj churi Hasabiasmi mandaj cara. Aaronpaj huahua huahua 

curacunataca Sadocmi mandaj carca. 

18Judá aillutaca, Davidpaj huauqui Eliumi mandaj carca. Isacar aillutaca, Micaelpaj 

churi Omrimi mandaj carca. 

19Zabulón aillutaca, Abdiaspaj churi Ismaiasmi mandaj carca. Neftalí aillutaca, 

Azrielpaj churi Jerimotmi mandaj carca. 

20Efraín aillutaca, Azaziaspaj churi Oseasmi mandaj carca. Manasespaj chaupi 

aillutaca, Pedaiaspaj churi Joelmi mandaj carca. 

21Galaad llajtapi caj Manasespajllataj caishuj chaupi aillutaca Zacariaspaj churi 

Iddomi mandaj carca. Benjamín aillutaca, Abnerpaj churi Jaasielmi mandaj carca. 

22Danpaj aillutaca, Jerohampaj churi Azareelmi mandaj carca. Tucui chaicunami 

Israel aillucunata mandajcuna carca. 

23Mandaj Diosca israelcunataca, jahua pachapi tiyaj luzerocunata shina mirachisha 

nishcamantami Davidca, ishqui chunga huatayujcunataca mana yupachirca. 

24Sarviapaj churi Joab israelcunata yupai callarijpi, israelcunapajca jatun llaqui 

shamujpimi mana tucui yuparca. Chaimantami jatun mandaj David imallata 

rurashcata quillcashcacunapica israelcuna mashna cashcaca mana quillcashca tiyan. 

25Adielpaj churi Azmavetca, jatun mandajpaj tucui imalla achca valijcunata cuidajmi 

carca. Shinallataj chagrata rurana allpacunapipish, pueblocunapipish, pueblocuna 

muyundij llajtacunapipish, torrecunapipish granocunata huaquichijcunataca Uziaspaj 

churi Jonatanmi mandaj carca. 

26Jatun mandajpaj chagrata rurajcunataca, Quelubpaj churi Ezrimi mandaj carca. 

27Uva chagracunata rurajcunataca, Ramá pueblomanta Simeimi mandaj carca. Uvata 

capishcata huaquichinacunapi huaquichijcunataca Sifmot pueblomanta Zabdimi 

mandaj carca. 

28Sefela pambapi tiyaj olivo yura chagracunapi, higo chagracunapi trabajajcunataca 

Geder pueblomanta Baal-hananmi mandaj carca. Olivo aceiteta huaquichijcunataca, 

Joasmi mandaj carca. 

29Sarón llajtapi huagracunata michijcunataca, Sarón pueblomanta caj Sitraimi mandaj 

carca. Pugru pambacunapi huagracunata michijcunataca Adlaipaj churi Safatmi 

mandaj carca. 

30Camellocunata michijcunataca, Ismaelpaj huahua huahuapura Obilmi mandaj carca. 

Burrocunata michijcunataca, Meronot pueblomanta caj Jehediasmi mandaj carca. 

31Ovejacunata michijcunataca agarenopura Jazizmi mandaj carca. Tucui paicunami 

jatun mandaj Davidpaj haciendapi imallata rurajcunataca tucuita alli ricushpa 

mandajcuna carca. 

32Davidpaj tío Jonatanca Davidman yuyaita cushpa cunaj, alli yuyaiyujpish, 

quillcajpishmi carca. Hacmonipaj churi Jehielca jatun mandajpaj churicunahuanmi caj 

carca. 

33Ahitofelpish, jatun mandajman yuyaita cushpa cunajmi carca. Arquitacunapura 

Husaica, jatun mandajhuan alli apanacujmi carca. 

34Ahitofel mandacushcataca Benaiapaj churi Joiadahuan, Abiatarhuanmi japircacuna. 

Joabca, jatun mandajpaj tucui soldadocunata mandajmi carca. 

1 CRÓNICAS 28 

Salomonca paipaj yaya Davidpaj randi mandashcami 

1Davidca, israelcunata tucui mandajcunatami Jerusalenpi tandachirca. Aillucunata 

mandajcunata, jatun mandajpajta rurangapaj quillanta shamuj soldadocunata 

mandajcunata, 1.000 soldadocunata, patsaj soldadocunata mandajcunatapish, paipaj 

haciendapi cuidajcunata mandajcunatapish, paipaj imalla charishcacunata, paipaj 

churicunapaj imalla charishcacunata cuidajcunata mandajcunata, paipaj tucui 

soldadocunamanta yalli alli nishca ashtahuan c'ari c'ari soldadocunatapishmi 

tandachirca. 

2Chaipi jatun mandaj David shayarishpaca: “Ñuca huauquicuna, ñuca llajtacuna caita 

uyaichij: Ñucaca Mandaj Dios ñucanchijhuan ari ninacushca quillcata huaquichina 

arcata ama maiman cuyuchingapaj, ñucanchij Dios paipaj chaquita chaipi 

churachunpishmi, shuj huasita shayachisha nircani. Chai huasita shayachingapajca 

ñami tucuita tandachircani. 

3Ashtahuanpish ñucataca Taita Diosmari: Canca jatun macanacuicunata rurashpa 

achca yahuarta jichaj cashcamanta ñuca shuti chaipi cachun huasitaca mana canchu 

shayachingui nirca. 

4Shina cajpipish, israelcunata Mandaj Taita Diosca ñuca yayapaj tucui huasi 

ucupuramanta agllashpami huiñaipaj israelcunata jatun mandaj cachun churahuashca. 

Chashna rurangapajca Judá aillutamari tucui Israelcunata mandaj cachun agllashca. 

Judá aillumantaca ñuca yayapaj huasi ucupuracunatamari agllarca. Ñuca yayapaj 

huasi ucupuramantaca tucui israelcunata jatun mandaj cachunca ñucatamari 

munashca. 

5(Mandaj Diosca ñucamanca, achca churicunatami cuhuarca). Cunanca chai tucui 

ñuca churicunapuramantaca, israelcunata mandanapi tiyarichunca ñuca churi 

Salomontamari agllashca. 

6Mandaj Diosca ñucataca: Cambaj churi Salomonmi ñuca huasitapish, chai huasi 

canllacunatapish ruranga. Paica ñuca churimi canga. Ñucapish paipaj yayami casha. 

7Ñuca mandashcacunata, pajtachinguitaj nishcacunata tucui fuerzahuan cunan 

punllacama pajtachicuj shina pajtachijpica, paipaj mandanataca pi mana 

anchuchipajtami huiñaipaj churasha nircami. 

8Cunanca Mandaj Diospajlla tandanacushca cai tucui israelcunapaj ñaupajpi, Mandaj 

Dios uyacunpimi cashna nini: Cai sumaj llajtamanta ama anchuchichun, cancunapaj 

huahua huahuacunapajpish huiñaipaj herenciata saquingapajca, Mandaj Dios ima 

shina causanata yachachishpa mandashcatami alli ricurashpa pajtachina canguichij. 

9Salomón, ñuca huahualla. Cambaj yayapaj Diosmantaca pajta anchuringuiman. 

Tucui shunguhuan tucui munaihuan paipajta rurangui. Pai Mandaj Diosca 

tucuicunapaj shunguta callarishpami ricun. Imata ruranata yuyacushcatapish tucuitami 

yachan. Can paita mashcashpaca japinguimi. Can paimanta anchurijpica paipish 

cantaca shitashcatami saquinga. 

10Riqui, Mandaj Diosmi cantaca paipajlla ch'icanchishca ucupi cachun huasita 

rurachun agllarca. Chaimanta cunanca tucui fuerzahuan rurailla” nircami. 

11Chashna nishpami Davidca, paipaj churi Salomonmanca, Diospaj huasi canlla 

ladoman caj ucucunata, huaquichina ucucunata, Diospaj huasi muyundijta shayachina 

altibajoyuj ucucunata, Diospajlla huasi ucutapish juchamanta cushca yahuarta 

tsirapana ucutapish ima shinalla rurana cashcata dibujashcata curca. 

12Shinallataj Mandaj Diospaj huasi canlla muyundijpi ima shinalla rurana cashcata, 

Diospaj huasi muyundij ucucunapi ima shinalla rurana cashcata, Diospaj huasiman 

apamushcacunata huaquichina ucucunata ima shinalla rurana cashcata, Diospajlla 

ch'icanchishcacunata huaquichinapaj ima shinalla rurana cashcata yuyarishcata 

dibujashcatami curca. 

13Mandaj Diospaj huasipi Diospajta rurangapaj huashan huashan shamuj curacunapaj, 

levitacunapaj ucucunatapish, Mandaj Diospaj huasipi Diospajta rurangapaj imalla 

charinacunata huaquichina ucucunata rurachunpishmi dibujashcata curca. 

14Shinallataj Diospaj huasipi Diospajta rurangapaj tucui laya charinacunata 

rurachunpish curita, cullquitaca pajtatami pizashpa curca. Curimanta rurana 

cashcapajca curita, cullquimanta rurana cashcapajca cullquitami pizashpa curca. 

15Candelerocunatapish, chaipi churana lamparacunatapish rurana curitaca 

pizashcatami curca. Cullqui candelerocunata, chaipi churana lamparacunata 

rurachunpish cullquitaca, jatun candelerocunapajpish, uchilla candelerocunapajpish 

mashna yaicunata pizashcatami curca. Cada candeleropi mashna lámpara tiyanata 

ricushpami, pajtanata pizashpa curca. 

16Shinallataj Diospajlla ch'icanchishca tandata churana mezacunata rurachunpish, 

cada mezapaj mashna yaicuna cashcata pizashpami curita curca. Cullqui mezacunata 

rurachunpish cullquitaca pizashcatami curca. 

17Trinchecunatapish, lavacaracunatapish, tazacunatapish, copacunatapish 

curillamantataj rurachunmi ashtahuan alli curita pizashcata curca. Curi 

tazacunapajpish, cullqui tazacunapajpish cada tazapaj mashna yaicunatami curitapish, 

cullquitapish pizashcata curca. 

18Chashnallataj inciensota rupachina altarta rurachunpish, Mandaj Dioshuan ari 

ninacushca quillcata huaquichina arcata alashuan tapashpa tiyaj querubincunapaj 

carrota rurachunpish, tucuimanta yalli alli curitami pizashpa curca. 

19Shina nishpaca Davidca: “Tucui caicunata ima shinalla ruranataca, Mandaj Diosmi 

paipaj maquihuan rurashpa ñucamanca ricuchirca. Paimi ima shinalla ruranata alli 

yachachishpa ñucaman curca” nircami. 

20Davidca paipaj churi Salomontaca cashnapishmi nirca: “Ama mana rurai 

tucushachu yuyangui. Tucui fuerzahuan rurai callarilla. Ama manchangui. Ama 

shaicungui. Mandaj Diosca canhuanmi canga. Mandaj Dios ñuca Diosca paipaj 

huasita tucui can rurangacama cantaca mana saquingachu. Canmantaca mana 

anchuringachu. 

21Mirga mirga ch'icanchishca curacunapish, levitacunapish Diospaj huasiman huashan 

huashan shamushpa Diospajta rurangapajca cambaj maquipimi. Paicunaca tucui imata 

ruranapipish canhuanmi canga. Shinallataj tucui imatapish ruranata yachaj, alli 

yuyaiyujcunapish tiyanmi. Tucui mandajcunapish, tucui israelcunapish tucuicunami 

can mandashcata rurangacuna” nircami. 

1 CRÓNICAS 29 

1Chai q'uipami jatun mandaj Davidca, tucui chaipi tandanacushcacunataca: “Taita 

Diosca ñuca churi Salomonllatami agllashca. Paica chairaj huambrarajmari. 

Ashtahuanpish Mandaj Taita Diospaj huasita shayachinaca sinchimari. Chai huasica 

mana runapajchu, ashtahuanpish Mandaj Diospajmari. 

2Ñucaca tucui yuyaihuanmi, ñuca Diospaj huasita shayachingapajca, tucuita 

tandachircani. Curimanta rurana cashcapajca curita, cullquimanta rurana cashcapajca 

cullquita, broncemanta rurana cashcapajca bronceta, fierromanta rurana cashcapajca 

fierrota, caspimanta rurana cashcapajca caspitami tandachircani. Shinallataj ónice 

rumicunatapish, shujtaj sumaj rumicunatapish, yana rumicunatapish, tucui laya color 

rumicunatapish, tucui laya sumaj rumicunatapish, mármol rumicunatapishmi achcata 

tandachircani. 

3Mandaj Diospaj huasita shayachinata munashcamantaca paipaj huasita 

shayachingapaj tucui chaicunata tandachishca jahuapish ñuca quiquinpaj 

huaquichishca curita cullquitapishmi cuni. Chaicunataca: 

4Mandaj Diospaj huasi pata quinrita llihuinapajmi Ofirmanta apamushca 3.000 

talento curita, 7.000 talento ashtahuan alli cullquitapish cuni. 

5Curihuan rurana cashcapajca curita, cullquihuan rurana cashcapajca cullquitami cuni. 

Chaicunahuanmi imatapish ruranata yachajcunaca sumajta rurangacuna. 

¿Cancunamanta maijantaj cunan punllaca Mandaj Diospaj huasipaj shungumanta 

ofrendata cushun ninguichij?” nircami. 

6Chashna nijpica familiacunata mandajcunapish, Israel aillucunata pushajcunapish, 

1.000 soldadocunata mandajcunapish, patsaj soldadocunata mandajcunapish, jatun 

mandajpaj haciendapi imallata rurajcunata mandajcunapish quiquin shungu yuyashca 

shinami Diosman curcacuna. 

7Paicunaca Diospaj huasipajca, 5.000 talento curita, 10.000 dracma curita, 10.000 

talento cullquita, 18.000 talento bronceta, 5.000 talento fierrotapishmi curcacuna. 

8Sumaj achij nicuj rumicunata charijcunapish, Diospaj huasipi huaquichinapajmi, 

Gersonpaj huahua huahuapura Jehielman curcacuna. 

9Mandaj Diosmanca tucui shunguhuan tucui munaihuan cujpimi, tucui chaipi 

cajcunaca cushicurcacuna. 

10Jatun mandaj Davidpish achcata cushicushpami, tucui chaipi tandanacushcacunapaj 

ñaupajpi Mandaj Diosta allimari cangui nishpaca: “Mandaj Taita Dioslla, canmari 

ñucanchij ñaupa yaya Israelpaj Dios cangui. Can Diostaca huiñai huiñaita alli nishca 

cachun. 

11Mandaj Dioslla, jatun canapish, tucuita rurai tucuj canapish, sumaj canapish, mishaj 

canapish, alli nishca canapish cambajmi. Jahua pachapi imalla tiyajcunapish, cai 

pachapi imalla tiyajcunapish cambajmi. Mandaj Dioslla mandanapish cambajmi. Can 

Mandaj Diosca tucuicunata cazuchijmi cangui. 

12Charij canapish, sumaj canapish canmantami shamun. Canmi tucuicunata 

cazuchingui. Fuerzapish, tucuita rurai tucuj canapish cambaj maquipimi. 

Tucuicunaman jatun canata, imatapish rurai tucuj canata cunaca cambaj maquipimi. 

13Chaimantami cunanca ñucanchij Dios cambaj sumaj shutita alabanchij, cambaj 

sumaj shutita alli ninchij. 

14Ñucapish, ñuca mandacun cai tucuicunapish cai tucuicunata ñucanchij cusha 

nishcamanta canman cungapajca ¿pitaj canchigari? Tucui imapish cambajmi. Cambaj 

maquimanta japishcallatami canman cunchij. 

15Cambaj ñaupajpica ñucanchij ñaupa yayacuna shinallataj shujtaj llajtamanta 

shamushcacunalla, ñanta pasajcuna shinallami canchij. Ñucanchij causaipish cai 

pachapica, llandu shina ñapish chingarijllami. 

16Ñucanchijta Mandaj Taita Dioslla, cambaj jucha illaj shuti chai huasipi cachun 

shayachingapaj cai tucuitaca cambaj maquimanta japishpami cambaj cachun 

tandachircanchij. Tucui chaica cambajmi. 

17Ñuca Dioslla, canca ñucanchij shungupi yuyashcataca callarishpami ricucungui. 

Alli cajllatami munangui, chaitaca yachanimi. Chaimantami ñuca tucui shunguhuan 

cunata munashcamanta tucui caicunataca canman curcani. Shinallataj cunan caipi 

tandanacushca can agllashcacunapish mana llaquishpa, tucui shunguhuan cai tucuita 

canman cujta ricushpaca cushicunimi. 

18Ñucanchij ñaupa yaya Abrahampaj, yaya Isaacpaj, yaya Israelpaj Mandaj Taita 

Dioslla can agllashca cai tucuicunapaj shungutaca cashna paicunapaj quiquin 

munaihuantaj canman cushpa huiñaipaj chai yuyailla canata cungui. Can yuyailla 

cachun paicunapaj shungupi yuyachipangui. 

19Chashnallataj ñuca churi Salomonmanpish can mandashcacunata, can ima shina 

cashcata ricuchishpa causanata, chaitataj pajtachichun nishcata pajtachinata, tucui 

imalla rurana cashcata ruranata, cambaj huasita shayachichunpish alli shunguta 

cupangui. Chai huasita shayachichunca ñami imalla minishtirishcataca allichircani” 

nircami. 

20Chashna nishca q'uipami Davidca, tucui chaipi tandanacushcacunataca: “Cunanca 

cancunata Mandaj Taita Diosta allimari cangui nichij” nirca. Shina nijpica 

tucuicunami paicunapaj ñaupa yayacunata Mandaj Diostaca allimari cangui nishpa, 

Mandaj Diospaj ñaupajpipish, jatun mandaj Davidpaj ñaupajpipish cungurishpa 

adorarcacuna. 

21Chai cayandij punllaca Mandaj Diosman sacrificiocunata cushpami, 1.000 

bizicunata, 1.000 carnerocunata, 1.000 c'ari ovejacunatapish vinota tallishpa tucui 

rupachircacuna. Tucui israelcuna cushca achca sacrificiocunatapishmi curcacuna. 

22Chai punllaca, jatunta cushicushpami Mandaj Diospaj ñaupajpica micurcacuna, 

ubyarcacuna. Shinallataj Davidpaj churi Salomontapish Mandaj Diospaj ñaupajpimi 

cutinllataj jatun mandaj cashpa churana cashca churanata churachishpa aceitehuan 

umapi churarcacuna. Sadoctapish curacunata mandaj cachunmi churarcacuna. 

23Chaimi Salomonca, Mandaj Dios cushca mandanapica, paipaj yaya Davidpaj randi 

tiyarirca. Paica tucui imapipish allimi carca. Tucui israelcunami cazurcacuna. 

24Tucui mandajcunapish, c'ari c'ari cajcunapish, jatun mandaj Davidpaj tucui caishuj 

churicunapishmi, jatun mandaj Salomonta alli nishpa cazushunmi nircacuna. 

25Mandaj Diosca Salomontaca, pai mandacunpica tucui imata ruranapipish allita 

rurachishpami tucui israelcunapaj ñaupajpi yallitaj jatunyachirca. Israelcunata paipaj 

ñaupa mandaj cashca jatun mandajcunaca chashnataca pi mana charircacunachu. 

David huañushcami 
(1R 2.10-12) 

26Isaipaj churi Davidca, chashnami tucui israelcunata mandarca. 

27Davidca tucuimantaca chuscu chunga huatacunatami israelcunata mandarca. 

Canchis huatacunataca, Hebronpimi mandarca. Quimsa chunga quimsa 

huatacunataca, Jerusalenpimi mandarca. 

28Paica achcata charij, tucuicuna alli nishca achca huatacunata causashpa yallitaj 

yuyaj cashpami huañurca. Pai huañujpica, paipaj churi Salomonmi paipaj randi 

mandarca. 

29Jatun mandaj David callarimanta huañungacama imallata rurashcacunaca Dios 

huillachishcata huillaj Samuel parlashpa quillcashca libropi, profeta Natán parlashpa 

quillcashca libropi, Dios huillachishcata huillaj Gad parlashpa quillcashca 

libropipishmi quillcashca tiyacun. 

30Chai quillcashcacunapica, pai ima shina mandaj cashcapish, pai ima shina cazuchij 

cashcapish, paipi imalla tucushcacunapish, tucui israelcuna imalla tucushcacunapish, 

pai maillata mandacun llajtacuna imalla tucushcacunapishmi quillcashca tiyacun. 

2 CRÓNICAS 

2 CRÓNICAS 1 

Salomonca yachaisapa canata cuchun Taita Diosta mañashcami 
(1 R 3:3–15) 

1Davidpaj churi Salomonca, paita Mandaj Dios paihuan cajpimi, tucuita mandai 

callarirca. Mandaj Diosmi paitaca mandanapica, pi mana cuyuchipajta shina rurarca. 

2Chaimi Salomonca tucui israelcunata Jerusalenman cayarca. 1.000 soldadocunata 

mandajcunata, patsaj soldadocunata mandajcunata, juezcunata, tucui Israel aillucunata 

mandajcunata, quiquin familiacunata mandajcunatapishmi tandachirca. 

3Chashna tandachishpaca, tucui chaicunahuanmi Gabaonpi caj lomapi tiyaj altarman 

rirca. Dioshuan tupana carpa huasi chaipi tiyacujpimi, chaiman rirca. Chai carpa 

huasitaca Diospajta ruraj Moisesmi, shitashca pambapi rurashca carca. 

4Taita Diospaj arcataca Davidmi, Quiriat-jearimmanta Jerusalenman apamushca 

carca. Chai arcata churangapajca, Jerusalenpimi shuj carpa huasita shayachishca 

carca. 

5Bronce altartaca, Hurpaj churi Uripaj churi Bezaleelmi rurashca carca. Chai 

altarpishmi Gabaonpi carca. Mandaj Diospaj carpa huasi ñaupajpimi tiyacurca. Diosta 

tapungapajmi Salomonca, tucui tandanacushcacunandij Gabaonman rirca. 

6Salomón chaiman chayashpaca, Mandaj Dioshuan tupana carpa huasi ñaupajpi caj 

altarman huichiyashpami, huaranga animalcunata Mandaj Diosman cushpa tucuita 

rupachirca. 

7Chai tutallatajmi Taita Diosca, Salomonman muscuipi ricurishpaca: “Can imata 

nishcata mañailla, ñucaca cushallami” nirca. 

8Shina nijpi Salomonca, Taita Diostaca: “Canca ñuca yaya Davidtaca, yallitajmi 

c'uyashcangui. Chaimi ñucataca, paipaj randi mandachun churashcangui. 

9Mandaj Taita Dioslla cunanca ñuca yaya Davidman nishcata pajtachipayari. Ñuca 

mandachun can cushcacunaca, t'iyu allpa shina yallitaj achcacunamari. Canmari chai 

tucuicunapaj jatun mandaj cachun churahuashcangui. 

10Cai tucuicunapaj ñaupajpi tiyashpa mandai tucungapajca canllataj yachaisapa 

cantapish, alli yuyaitapish cuhuaiyari. Can agllashca yallitaj achcacunataca pitaj 

mandai tucungari” nircami. 

11Shina nijpi Taita Diosca, Salomontaca: “Canca chaillatami munashcangui. Achcata 

charij canatapish, ima allicunatapish, alli nishca canatapish, canta p'iñajcunata 

chingachichunpish, canman uni causaita cuchunpish mana mañashcanguichu. 

Ashtahuanpish can mandachun cushca ñuca agllashcacunata mandai tucungapaj 

yachaisapa canata, alli yuyaita cuchunllami mañashcangui. 

12Chashna cashcamantaca yachaisapa canatapish, alli yuyaitapish cunimi. Chai 

jahuami achca allicunata cushpa charijta rurasha, alli nishcatapishmi rurasha. Can 

japinapaj tiyacuj shinataca, cambaj ñaupa tiyaj jatun mandajcunapish pi mana 

charircachu. Cambaj q'uipapish pi mana charingachu” nircami. 

13Chai q'uipaca Gabaonmantaca, Dioshuan tupana carpa huasimanta Jerusalenman 

tigramushpami israelcunataca mandai callarirca. 

Salomonca carrocunata caballocunata randijpish c'atujpish cashcami 
(1 R 10.26-29; 2 Cr 9.25-28) 

14Salomonca carrocunata, caballopi tiyarij gentecunatapish ashtahuanmi tandachirca. 

Paica 1.400 carrocunata, caballopi tiyajcunatapish 12.000 gentecunatami charirca. 

Chaicunamanta shujcunataca, carrocunata maillapi huaquichishca pueblocunapimi 

churarca. Caishujcunataca Jerusalenpimi pai jatun mandajta cuidachun churarca. 

15Jatun mandajca Jerusalenpica yallitaj cullquiyuj curiyujmi tucushpa catirca. 

Paipajca cullquipish curipish rumicuna shina yallirajmi tiyarca. Cedro 

caspicunatapish, Sefela pambapi tiyaj sacha higo yuracuna shina yallitaj achcatami 

charirca. 

16Salomonpajca caballocunatapish, ashtahuan alli linsocunatapish paipaj randijcunami 

Egiptomantaca ñaupaman mañashpa randimujcuna carca. 

17Egipto llajtapica carrotaca 600 cullquipimi randijcuna carca. Caballotaca, 150 

cullquipimi randijcuna carca. Chaicunataca Salomonpaj randishpa c'atushpa 

purijcunamanmi Egiptomanta apamujpi heteocunata, siriocunata jatun mandajcunaca 

paicunaman randijcuna carca. 

2 CRÓNICAS 2 

Salomonhuan jatun mandaj Hiramhuan ari ninacushcami 
(1 R 5.1-18; 7.13-14) 

1Salomonca Mandaj Diospaj huasitapish, pai mandashpa tiyana huasitapishmi 

shayachina tucurca. 

2Chaita rurachingapajca, urcupi rumicunata labrachunmi 80.000 runacunatami 

churarca. Ashtachunca 70.000 runacunatami churarca. Chaita ruracuj runacunata 

mandachunca, 3.600 q'uipucunatami churarca. 

3Salomonca, Tiro llajtata jatun mandaj Hiramman, huillachunca cashna nishpami 

cacharca: “Ñuca yaya Davidhuan rurashca shinallataj rurashun. Paimanca, pai 

mandashpa causana huasita shayachichunmi, cedro caspicunata cacharcangui. 

4Ñucaca ñucata Mandaj Taita Diospajlla cachunmari, shuj huasita shayachisha nini. 

Chaipimari mishquijllata ashnaj inciensota cushpa paipaj ñaupajpi rupachisha nini. 

Shinallataj paipajlla ch'icanchishca tandatapishmi churasha nini. Chashnallataj 

samana punllacunapipish, shujtaj tucui punllacunapi tutamantapish, chishipishmi 

animalcunata paiman cushpa tucui rupachisha nini. Mushuj luna punllacunapipish, 

ñucanchijta Mandaj Taita Diosmanta yuyarina shujtaj jatun punllacunapipishmi 

animalcunata paiman cushpa tucui rupachisha nini. Chaicunaca israelcunapajca, 

huahua huahuacuna ruracunallamari. 

5Paipajca shuj jatun huasitamari shayachisha nini. Ñucanchij Diosca tucui dioscunata 

yalli jatun Diosmi. 

6Jahua pacha yallitaj jatun cashcahuanpish pai causanapajca, mana pajtaipajchu. 

Paipaj huasitatajcarin ¿pitaj shayachi tucungari? Ñucacarin paipaj huasita 

shayachingapajca, ima mana canichu. Inciensota paipaj ñaupajpi rupachingapajllami, 

paipaj cachun chai huasita shayachigrini. 

7Ñuca yaya Davidca curimanta, cullquimanta, broncemanta, fierromanta ima 

charinacunata ruranatapish morado, puca, azul linsocunahuan imacunata ruranatapish 

yachajcunatami cai Jerusalenpipish, Judapipish ñuca maquipi saquirca. Chai 

runacunahuan chaicunata rurachunca chai ruranacunata alli yachaj runata cachapai. 

8Shinallataj Líbano urcumantapish, cedro caspicunata, ciprés caspicunata, sándalo 

caspicunata cachai. Cambajta rurajcunaca, Líbano urcupi caspicunata p'itinata allimi 

yachancuna. Cambajta rurajcunataca, ñucapajta rurajcuna ayudagringallami. 

9Chashnami Diospajca, jatun sumaj huasita ñuca shayachingapaj achca caspicunata 

allichingacuna. 

10Caspicunata p'iticuj cambajta rurajcunamanca, 20.000 coros trigota, 20.000 coros 

cebadata, 20.000 bato vinota, 20.000 bato aceitetapishmi cusha” nichunmi cacharca. 

11Chaita huillajpimi, Tiro llajtata jatun mandaj Hiramca, cashna quillcashpa 

Salomonpaj cacharca: “Mandaj Diosca pai agllashca israelcunata c'uyashcamantami 

cantaca paicunata jatun mandaj cachun churashca” nircami. 

12Hiramca, cashnapishmi nirca: “¡Israelcunata Mandaj Taita Diosca alli nishca 

cachun. Paimi jahua pachatapish, cai pachatapish rurarca. Pai Mandaj Diospaj 

huasitapish, mandashpa tiyana huasitapish shayachichunca, paillatajmari jatun mandaj 

Davidmanca cashna yachaj, alli yuyaiyuj, alli umayuj yuyaisapa churita cushca! 

13Cambaj ruranacunata rurachunca alli yachaj, alli yuyaiyuj Hiram-abi runatami 

cambaj cachani. 

14Paica Dan aillupuramanta shuj huarmipaj churimi. Paipaj yayaca cai Tiro 

pueblomantami carca. Hiramca curimanta, cullquimanta, broncemanta, fierromanta 

imatapish ruranata alli yachajmi. Shinallataj rumihuanpish, caspihuanpish, morado 

linsohuanpish, amsa puca linsohuanpish, azul linsohuanpish, lino linsohuanpish, tucui 

imatapish ruranata alli yachajmi. Ima laya charinacunata sumaj ricunacunata rurachun 

nijpipish, paiman mingajpica rurangallami. Chai ruranacunata yachaj cambaj 

runacunahuanpish cambaj yaya ñuca amo David charishca yachaj runacunahuanpish 

chai ruranacunapi churanguilla, paica rurangallami. 

15Cunanca can ñuca amitoca can cusha nishca trigotapish, cebadatapish, aceitetapish, 

vinotapish cambajta ruraj ñucanchijpaj cachapailla. 



871 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

16Shinallataj ñucanchijca Líbano urcupica, can mashna mañashca caspicunata 

p'itishunllami. Chai caspicunataca balsacunapi churashpami, Jope pueblocama mama 

cuchapi huambuchishpa apamushun. Chaimantaca canllataj Jerusalenman 

ashtanguilla” nishpami, quillcashpa cachashca carca. 

17Chai q'uipami Salomonca, Israel llajtapi causaj mana israelcunataca tucuicunata 

yupachirca. Paipaj yaya Davidpish ñami paicunataca yupachishca carca. Chai 

runacunaca, 153.000 runacunami tiyashca carca. 

18Chai runacunamantaca, 70.000 runacunatami ashtanapi churarca. Urcupi 

rumicunata labrachunca, 80.000 runacunatami churarca. 3.600 runacunataca, chai 

runacunata ricushpa trabajachichunmi churarca. 

2 CRÓNICAS 3 

Diospaj huasita Salomón shayachishcami 
(1 R 6.1-38) 

1Salomonca, Jerusalenpi caj Moriah shuti urcupimi, Mandaj Diospaj huasita shayachi 

callarirca. Chai urcuca jebuseocunapura Ornán runa trillana pambami carca. Chai 

pamballapitajmi Salomonpaj yaya Davidmanca, Mandaj Dios ricurishca carca. 

Chaimantami Davidca, Diospaj huasita shayachingapajllataj allichishca carca. 

2Salomonca, israelcunata ña chuscu huatata mandacushpami, chai huatapaj ishqui 

quilla, ishqui punllapi chai huasita shayachi callarirca. 

3Salomonca Mandaj Diospaj huasita shayachingapajca, cashnami callari rumicunata 

churarca: Sunimanca, ishqui chunga canchis metromi carca. Anchomanca, iscun 

metromi carca. 

4Diospaj huasi corredorca, sunimanca tucui chai huasi ancho shinallataj iscun 

metromi carca. Diospaj huasica altomanca pichca chunga chuscu metromi carca. 

Salomonca chai ñaupajllapi caj ucu pata quinricunataca, alli curihuanmi jahuata 

churachirca. 

5Diospaj huasi ucutaca, ciprés tablacunahuanmi churachirca. Chai tablacunapica 

palmera yuracunatapish, cadenacunatapishmi rurachirca. Chai jahuataca, tucuimanta 

yalli alli curihuanmi churachirca. 

6Shinallataj achij nicuj sumaj rumicunahuanmi, chai ucu pata quinricunapica sumaj 

ricunacunata rurachirca. Chai ruranacunapica, Parvaim llajta curitami churarca. 

7Diospaj huasi tucui ucutami curihuan churachirca. Jahua quinriman churashca jatun 

caspicunatapish, pungu umbral caspicunatapish, pungucunatapish, pata 

quinricunatapishmi curihuan jahuata churarca. Pata quinricunapica, querubincunatami 

rurachirca. 

8Shinallataj chai huasi ucullapitajmi, Diospajlla ch'icanchishca shuj ucuta rurachirca. 

Chai ucuca sunimanca, Diospaj huasi corredor shinallataj iscun metromi carca. 

Anchomanpish iscun metrollatajmi carca. Chai ucutapish, ashtahuan alli curihuanmi 

churachirca. Chai ucuta sumajta rurangapajca, 600 talento curimi yaicurca. 

9Clavocunataca shuj siclota pezajmanta callarishpa, pichca chunga siclota 

pezajcamami tucui laya curi clavocunata rurachirca. Shinallataj altibajo 

ucucunatapishmi curihuan churachirca. 

10Diospajlla ch'icanchishca ucupica, ishqui querubincunatami caspimanta rurachirca. 

Chaicunatapishmi curihuan jahuata churachirca. 

11Chai querubincunapaj alascunaca, ishquindijpaj alascunami iscun metro tucurca. 

Ishqui metro, ishqui chunga pichca centímetro caj shuj alashuanca, chai ucu pata 

quinripimi tupacurca. Chai valillataj caj caishuj alashuanca, caishuj querubinpaj alas 

puntapimi tupacurca. 

12Shinallataj caishuj querubinpaj ishquindij alascunapish ishqui metro, ishqui chunga 

pichca centimetromi carca. Chai querubinpish shuj alashuanca, chai ucu pata 

quinripimi tupacurca. Caishuj alashuanca, caishuj querubinpaj shuj alaspimi 

tupacurca. 

13Chai ishqui querubincunaca, alascunata chutashcami shayacurcacuna. Chashnami 

tucuimantaca iscun metro alascuna tucurca. Shinallataj Diospajlla ucu ladoman 

ñahuimi shayacurcacuna. 

14Shinallataj chai ucuta jarcachingapajca, azul linsohuan, morado linsohuan, amsa 

linsohuan, lino linsocunahuanmi cortinacunata rurachirca. Chai linsocunapipish 

querubincunatami puchcacunahuan bordachirca. 

Ishqui jatun pilarcunata rurachishcami 
(1 R 7.15-22) 

15Salomonca, Diospaj huasi ñaupajpi churangapajmi, ishqui jatun pilarcunata 

rurachirca. Chai pilarcunaca altomanca chunga pichca metro, canchis chunga pichca 

centimetromi carca. Chai pilarcunapaj puntapi caj capitelcunaca, ishquindijllatajmi 

ishqui metro, ishqui chunga pichca centímetro carca. 

16Chashnallataj Diospaj huasipi cadenacunata rurachishpami, chai jatun pilarcuna 

jahuapi caj capitelcunapi muyuchishpa churarca. Shinallataj granadacunatami patsajta 

rurachirca. Chaicunataca chai capitelcunapi caj cadenacunapimi muyujta huarcurca. 

17Jatun pilarcunataca, Diospaj huasi ñaupajpimi, shujtaca alli ladoman, shujtaca lluqui 

ladoman churarca. Alli ladoman churashca pilartaca, Jaquín shutitami shutichirca. 

Lluqui ladoman churashca pilartaca, Boaz shutitami shutichirca. 

2 CRÓNICAS 4 

Diospaj huasipi imallata Salomón rurachishcami 
(1 R 7.23-51) 

1Salomonca, broncellamantatajmi shuj altarta rurachirca. Chai altarca largomanca, 

iscun metro, anchomanpish iscun metrollatajmi carca. Altomanca, chuscu metro 

chaupimi carca. 

2Shinallataj yacuta churangapajpish broncemanta shuj pailatami rurachirca. Chai 

pailaca anchomanca chuscu metro chaupimi carca, muyujta medijpica chunga quimsa 

metro chaupimi carca. Altomanca ishqui metro ishqui chunga pichca centimetromi 

carca. 

3Chai paila filo uranij tucui muyundij quinritaca, calabazacunatajllata ishqui filata 

rurashcami tiyarca. Cada chuscu chunga pichca centimetropimi, chunga calabazacuna 

tiyarca. Chai calabazacunatajllataca, pailallahuantajmi shujllata rurashca carca. 

4Chai jatun pailaca, broncellamantataj rurashca chunga ishqui c'ari huagracunapaj 

jahuapimi tiyacurca. Chai huagracunaca quimsaca huichiman ñahui, quimsaca uriman 

ñahui, quimsaca inti llujshin ladoman ñahui, quimsaca inti yaicun ladoman ñahuimi 

shayacurcacuna. Chai huagracunaca chai jatun paila paicunapaj jahuapi tiyacujpimi, 

umacunalla canllaman ricuricurca. 

5Chai pailaca, canchis centímetro chaupihuan racumi carca. Chai pailapaj shimica, 

lirio sisatajlla rurashcami carca. 3.000 bato yacutami apaj carca. 

6Shinallataj maillangapaj yacuta charingapajmi, broncellamantataj chunga malta 

tanquecunata rurarca. Chai tanquecunataca, Diospaj huasi c'uchupimi pichcataca alli 

ladoman, pichcataca lluqui ladoman churarca. Chai tanquecunapi apamushca 

yacuhuanca, tucui rupachingapaj Diosman cushca animalcunapaj aichatami 

maillajcuna carca. 

7Shinallataj curimantami, chunga candelabrocunata rurarca. Chaicunataca Diospaj 

huasi ucupimi pichcataca alli ladoman, pichcataca lluqui ladoman churarca. 

8Chunga mezacunatapish rurashpami, chai mezacunataca Diospaj huasi ucullapitaj 

pichcataca alli ladoman, pichcataca lluqui ladoman churarca. Curillamantatajmi patsaj 

jatun tasacunata rurarca. 

9Shinallataj curacunapajpish uchilla ucuta, tucuicuna shayanapajpish jatun ucutami 

rurarca. Chai ucu pungucunataca, broncehuanmi jahuata churarca. 

10Jatun pailataca Diospaj huasi alli ladopica, inti llujshin uranij ladomanmi churarca. 

11Hiram runallatajmi mangacunatapish, palacunatapish, tazacunatapish rurarca. 

Chashnami Hiram runaca, Mandaj Diospaj huasipaj chai charinacunataca tucuita 

Salomón mandashca shinallataj rurashpa tucuchirca. 

12Ishqui jatun pilarcunapish, cordoncunapish, pilarcuna jahuapi caj capitelcunapish, 

ishqui jatun bolacunapish, chai capitelcunapi muyuchishpa churashca 

linchitajllacunapishmi carca. 

13Shinallataj pilarcuna uma jahuapi tiyaj capitelcuna umapi pilluchingapaj ishqui 

linchicunapi churashca, 400 granadacunatapish paimi rurarca. 

14Carretacunatapish, chai carretacunapi churashca tanquecunatapishmi pai rurarca. 

15Yacuta churana jatun pailatapish, chai pailata aparicuj chunga ishqui 

huagracunatapish, 

16mangacunatapish, palacunatapish, trinchecunatapishmi rurarca. Jatun mandaj 

Salomonca, Mandaj Diospaj huasipajca, ashtahuan alli broncemantami tucui chai 

charinacunataca Hiram-abi runaman rurachirca. 

17Tucui chaicunataca Jordán yacu pambapi tiyaj Sucot pueblohuan, Seredata 

pueblohuan chaupipi caj arcilla allpatami rurachirca. 

18Salomonca yallitaj achca charinacunatami broncemanta rurachirca. Chashna achca 

cashcamantami mana pezachirca. 

19Chashnami Salomonca, Taita Diospaj huasipaj tucui charinacunata rurachirca. Curi 

altartapish, Diospajlla ch'icanchishca tandata churana mezacunatapish, 

20candelabrocunatapish, chaicunapi churana lamparacunatapishmi rurachirca. 

Chaicunaca ashtahuan alli curimanta rurashcami carca. Chai candelabrocunahuan 

lamparacunahuanca, Diospajlla ch'icanchishca ucu ñaupajpimi, mandashcapi nicushca 

shinallataj ninata japichishpa charijcuna carca. 

21Sisatajllacunata rurashcacunapish, lamparacunapish, tenazacunapish ashtahuan alli 

curimanta rurashcami carca. 

22Rupashca mechacunata anchuchinacunapish, jatun tazacunapish, cucharacunapish, 

inciensota rupachinacunapish alli curillamantataj rurashcami carca. Chaicunatapishmi 

rurachirca. Diospajlla ch'icanchishca ucu pungucunatapish, Diospajlla ucu 

pungucunatapish, punta jatun pungucunatapish curillamantatajmi rurarca. 

2 CRÓNICAS 5 

1Chashnami Salomonca, Mandaj Diospaj huasipi tiyachun, chai tucui charinacunata 

rurachirca. Salomonca, paipaj yaya David Mandaj Diosman cushca cullquitapish, 

curitapish, tucui imalla charinacunatapish Mandaj Diospaj huasiman apashpami, 

chaipi caj huaquichinapi huaquichirca. 

Diospaj ari ninacushca quillcata huaquichina arcata Diospaj huasiman Salomón 
apashcami 
(1 R 8.1-11) 

2Chai q'uipami Salomonca israelcunata cunaj yuyajcunata, tucui aillucunata 

pushajcunata, tucui israelcunapaj quiquin familiacunata mandajcunatapish Jerusalenpi 

tandachirca. Paicunataca Davidpaj pueblopi caj Sionmanta Mandaj Dioshuan ari 

ninacushca quillcata huaquichina arcata apamungapajmi tandachirca. 

3Chaimi jatun mandaj Salomonhuanca huatapaj canchis quillapi, huatanta yuyarina 

fiesta punllapi tucui israelcuna tandanacurcacuna. 

4Israelcunata cunaj yuyajcuna ña tucuicuna chayajpica, levitacunaca, Diospaj arcata 

apangapaj japishpaca, 

5Mandaj Diospaj arcataca, Mandaj Dioshuan tupanacuna huasindij, chai carpa huasi 

ucupi imalla tiyashcacunandijmi aparcacuna. Tucui chaicunataca curacunahuan, 

levitacunahuanmi aparcacuna. 

6Jatun mandaj Salomonpish, tucui paihuan tandanacuj israelcunapish Diospaj arca 

ñaupajpimi, ovejacunata huagracunata Diosman cushpa sacrificarcacuna. Chaicunaca 

yallitaj achca cashcamanta mashna cashcata mana yachai tucuipaj, mana yupai 

tucuipajmi carca. 

7Chai q'uipami curacunaca, Mandaj Dioshuan ari ninacushcata quillcata huaquichina 

arcataca, maipi churana cashcaman yaicuchircacuna. Chaipica Diospaj huasi ucupi caj 

Diospajlla ch'icanchishca ucuman yaicuchishpami querubincunapaj alas ucupi 

churarcacuna. 

8Chai querubincunapaj alasca Diospaj arca jahuata chutashcami carca. Chashna 

cashpami Diospaj arcatapish, Diospaj arcata aparina caspicunatapish, tuparca. 

9Chai arcata aparina caspicunaca, yallitaj suni caspicunami carca. Chaimantami 

Diospajlla ch'icanchishca ucu ñaupajpi caj ucumantaca ricunalla carca. Chashna 

cashpapish canllamantaca mana ricurijchu carca. Cunancama chashnallatajmi tiyacun. 

10Chai arca ucupica, ima shujtajca mana tiyarcachu. Horeb urcupi cashpa Moisés 

churashca ishqui tablajlla rumicunallami tiyarca. Chaipica Mandaj Dios israelcunata 

Egiptomanta llujshichimushpa ari ninacushca quillcami carca. 

11Curacunaca Diospajlla ch'icanchishca ucumanta llujshircacunami. (Chaipi caj tucui 

curacunallatajmi Diospajta rurangapaj allichirishcacuna carca. Shina cashpapish 

chaipi paipajta ruranaman huashan huashan shamuna cashca shinaca manaraj 

ruracurcacunachu. 

12Asaf, Hemán, Jedutún shuti levitacunapish paicunapaj churicunandij, caishuj 

levitacunandijmi altar ñaupajpi lino churanacunata churashca shayacurcacuna. Tucui 

paicunaca cantaj levitacunami carcacuna. Paicunaca cimbalocunahuan, 

salteriocunahuan, arpacunahuanmi carca. 120 curacunapishmi trompetacunapi 

tocashpa paicunahuan shayacurcacuna). 

13Chashna tucuicuna chaipi cashpaca trompetacunapipish, cimbalocunapipish, shujtaj 

tocanacunapipishmi shuj shinalla tocashpa, cantashpa, Mandaj Diostaca pagui nishpa 

alabarcacuna. Paicuna chashna cantacujpica caishujcunaca: “Mandaj Diosta 

cantaichij, paica allimi. Pai llaquij canaca huiñai huiñaipajmi” nishpami cantarcacuna. 

Chashna cantacujpimi Mandaj Diospaj huasipica p'uyu jundarca. 

14Mandaj Diospaj sumaj cashca Mandaj Diospaj huasi ucupi jundajpimi, curacunaca 

Diospajta rurangapaj mana chai ucupi saquiri tucurcacuna. 

2 CRÓNICAS 6 

Salomonca Diospaj huasita Diosman mingashcami 
(1 R 8.12-66) 

1Chai q'uipami Salomonca: “Mandaj Diosca amsa p'uyupimi causasha nishcami. 

2Shina cajpipish ñucaca can causachunca shuj huasitami shayachini. Chaipi huiñaita 

causachun” nircami. 

3Shina nishpa jatun mandajca, chaipi tandanacushca israelcunapajman muyurishpami 

Taita Dios allicunata cuchun nirca. Tucui tandanacushca israelcunami chaipi 

shayacurcacuna. 

4Chaipimi Salomonca: “Israelcunata Mandaj Taita Diosca alli nishca cachun. Ñuca 

yaya Davidman pai imallata rurasha nishcataca paipaj maquihuanmi pajtachishca, 

nishpami cashna nirca: 

5Ñuca agllashcacunata Egiptomanta llujshichimui punllamantapacha Israel 

aillucunapurapica maijan aillupaj maijan pueblota ñuca huasita shayachishpa chaipi 

ñuca shutita churachunca mana agllarcanichu. Shinallataj ñuca agllashca israelcunata 

pushaj cachunpish, maijanta mana agllarcanichu. 

6Shina cashpapish cunanca ñuca tiyana cachunca, cai Jerusalentami agllarcani. 

Shinallataj Davidtami ñuca pueblo israelta pushaj cachun agllarcani nishcami carca. 

7Ñuca yaya Davidca, israelcunata Mandaj Taita Diospaj shutipi huasita 

shayachinatami paipaj shungupica yuyarca. 

8Chashna cajpipish, Mandaj Diosllatajmi ñuca yaya Davidtaca: Canca cambaj 

shungupica ñuca shutipi huasita shayachinatami yuyashcangui. Cambaj shungupi 

chaita yuyashpaca, allitamari yuyashcangui. 

9Shina cajpipish chai huasitaca mana canchu shayachingui. Ashtahuanpish cambaj 

lomo tullumanta llujshishca cambaj churimi ñuca shutipi chai huasitaca shayachinga 

nishcami carca. 

10Mandaj Diosca pai nishcataca pajtachishcami. Chaimantami ñucaca pai nishca 

shinallataj, ñuca yaya Davidpaj randi shayarishpa israelcunata mandaj tucushpa jatun 

tiyarinapi tiyarircani. Israelcunata Mandaj Taita Diospaj shutipi shuj huasitapishmi 

shayachircani. 

11Cai huasi ucupica, Mandaj Diosllataj israelcunahuan ari ninacushca quillcata 

huaquichishca tiyacun arcatami churarcani” nircami. 

12Chai q'uipaca Salomonca, Mandaj Diospaj altar ñaupajpi, tucui israelcuna 

tandanacushcacunapaj shayarishpami, maquicunata huichi chutarca. 

13Pai shayaringapaj broncemanta rurashca jahuapimi shayacurca. Chuscundij 

ladollamantajmi ishqui metro, ishqui chunga pichca centímetro ancho carca. 

Altomanca shuj metro, quimsa chunga pichca centimetromi carca. Chai shayanataca 

paillatajmi chai chaupi huasi canllapi churashca carca. Chai jahuapimi tucui 

israelcuna tandanacushcacunapaj ñaupajpi cungurishpami, maquicunata jahua 

pachaman huichi chutashpa cashna nirca: 

14“Israelcunata Mandaj Taita Dios, canhuan ari ninacushca shina causaj, cambajta 

rurajcunata llaquishpa chaitataj pajtachijca jahua pachapipish, cai pachapipish can 

Dios shinaca pi mana tiyanchu. 

15Cambajta ruraj ñuca yaya Davidman cambaj shimihuan cushatajmi nishcata cambaj 

maquihuantaj rurashpa pajtachijpimi, cunan punllaca chashna tucushca. 

16Israelcunata Mandaj Taita Dioslla, cunanca cambajta ruraj ñuca yaya Davidman 

cushatajmi nishcataca pajtachiyari. Canca paitaca: Cambaj huahua huahuacuna ñuca 

nishcata cazushpa causajpi, can purishca shinallataj ñuca ñaupajpi purijpica, 

israelcunata mandaj canamantaca cambaj huahua huahuacunaca manataj illangachu 

nishcami carcangui. 

17Israelcunata Mandaj Taita Dioslla, cambajta ruraj Davidman cushatajmi nishcataca 

pajtachihuayari. 

18¿Taita Diosca allpa pachapica runacunahuanca causangatajchu? Jahua 

pachacunapish, jahua pachamanta ashtahuan jahuaman caj jahua pachapish can 

causanapajca, mana pajtaipajchu. Canta yuyarinapaj cachun ñuca shayachishpa cai 

huasicarin ¿maitataj pajtangari? 

19Chashna cashpapish ñucata Mandaj Taita Dioslla, cambajta ruraj ñuca mañashcata, 

rogarishcata uyangapajca ricuracunguimi. Cambajta ruraj ñuca cambaj ñaupajpi 

caparishpa mañacushcata uyahuai. 

20Canca cai huasipimi causasha nircanguimi. Chaimanta tutapish, punllapish cai 

huasita chapanataca ama saquihuaichu. Cambajta ruraj ñuca maipi cashpapish cai 

huasita ricushpa mañashcata uyangui. 

21Cambajta ruraj ñucapish, can agllashca tucui israelcunapish cambaj huasita 

chapashpa mañashcataca, can causacun jahua pachamanta uyashpa perdonapai. 

22Maijanpish shujtajta mana allita rurajpi, pai mana allita rurashcataca cai huasipi caj 

altar ñaupajpi huillachun nijpi huillanaman shamujpica, 

23chaipica canca jahua pachamanta uyashpami cambajta rurajcunataca, Diosta mana 

manchajtaca pai ima shina cashcata ricuchishpa chai mana allita rurashcataca paipaj 

jahuallamantaj tigrachishpa llaquichingui. Cashcata rurajtaca pai cashcata rurashcata 

ricuchishpa allita cupangui. 

24Can agllashca israelcunaca, canta p'iñachishpa juchallishcamantaca paicunata 

p'iñajcuna llaquichishca tucungachari. Chaipica canman cutirishpa, cambaj shutipi 

juchacunata huillashpa, canta rogashpa cai huasipi cambaj ñaupajpi mañajpica, 

25jahua pachamanta uyashpa, can agllashca israelcunapaj juchacunata perdonashpa, 

can paicunaman cushca, can paicunapaj ñaupa yayacunaman cushca llajtallamantaj 

tigrachinguimi. 

26Shinallataj paicuna canta p'iñachishpa juchallijpi, jahua pachata huichcajpi mana 

tamyachijpi, can llaquichishcamanta paicunapaj juchacunata cutishpa canman 

juchacunata huillashpa cai huasiman tigrarishpa canta mañajpica, 

27jahua pachamanta can uyashpa cambajta rurajcunapaj juchacunata, can agllashca 

israelcunapaj juchacunata perdonashpa, alli ñanpi purinata yachachishpa, paicunapaj 

allpacuna cachun can cushca allpacunapica tamyachinguimi. 

28Cai llajtapica yaricaipish, ungüicunapish tiyangachari. Mana cashpaca granocunata 

inti chaquichingachari. Mana cashpaca huaira quilluyangachari. Mana cashpaca 

langostacuna, piquicuna shamushpa chagracunata llaquichingachari. Mana cashpaca 

ñucanchijta p'iñajcuna ñucanchijhuan macanacungapaj shamushpa pueblocuna 

muyundijpi chapangachari. Mana cashpaca ima shujtaj llaqui cashpa, ungüi 

cashpapish japingachari. 

29Maijan runa cashpa, mana cashpaca tucui israelcuna cashpa chai llaquicunahuan 

cashpa paipaj shungupi nanachishpa llaquirishpa, cai huasiman tigrarishpa, paicunapaj 

maquicunata chutashpa mañajpi, rogarijpica uyanguimi. 

30Paicuna mañashcata jahua pacha can causacunmanta uyashpa, paicunata 

perdonashpaca paicunapaj shungu ima shina cajta can yachashca shinallataj, paicuna 

ima shina rurashca shinallatajmi tucuicunaman cungui. Tucui runacunapaj shungutaca 

canllamari yachangui. 

31Ñucanchij ñaupa yayacunaman can cushca allpapi causajcunaca, tucui causaipi 

canta manchashpa causachunmi chashna rurangui. 

32Manapish Israel cajcuna cambaj shutita uyashpa, cambaj maquica tucuita rurai tucuj 

cashcata, cambaj rigracunapish chutashca cashcata uyashpa caru llajtamanta 

shamushpaca, cai huasiman tigrarishpami mañangacuna. 

33Paicuna mañashcataca can causacun jahua pachamanta uyashpami, manapish Israel 

caj canta caparishpa mañashcataca uyangui. Tucui llajtapi causajcuna cambaj shutita 

rijsishpaca, can agllashca israelcuna shinallataj canta manchachuncuna. Ñuca rurashca 

cai huasipi tucuicuna cambaj shutita adorana cashcatapish entendichuncuna. 

34Can agllashca israelcuna, paicunata p'iñajcunahuan macanacunaman can cachajpi 

rishpaca, maipi cashpapish, can agllashca pueblopi cambaj shutipi ñuca rurashca huasi 

ladoman ñahui Mandaj Diosta mañajpica, 

35canca jahua pachamantami paicuna mañashcata, rogarishcata uyashpa, paicunata 

mitsangui. 

36(Juchata mana ruraj runaca mana tiyanchu) Shina cajpipish canta mana cazushpa 

juchallijpica, canca paicunahuan p'iñarishpami caru llajtaman cashpa, c'uchulla 

llajtaman cashpapish, prezu apachun paicunata p'iñajcunapaj maquipi churangui. 

37Paicunaca prezu apashca llajtapi cashpami, quiquin shungullapitaj mana allita 

rurashcamanta cutirishpaca, huananchijmi nishpa cashna nishpa mañangacuna: 

Juchallishcanchijmi, millaitami rurashcanchij, mapatami rurashcanchij ningacuna. 

38Paicunata prezu apajcunapaj llajtapi cashpami, paicunaca tucui shunguhuan tucui 

almahuan canman cutirishca cashpaca, paicunapaj ñaupa yayacunaman can cushca cai 

llajta ladoman, can agllashca pueblo ladoman, cai ñuca rurashca cai huasi ladoman 

ñahuita churashpa mañangacuna. 

39Paicuna mañashcata, rogarishcata can causacun jahua pachamanta uyashpami, can 

agllashcacunataca canta mana cazushpa llaquichishcata perdonashpa mitsapangui. 

40Ñuca Dioslla, canta caipi mañashcataca, cambaj rinrinhuan uyarapangui, cambaj 

ñahuihuan chaparangui. 

41Mandaj Taita Dioslla, cunanca can tucuita rurai tucuj cashcata ricuchina arcahuan 

can tiyana huasiman jacupai. Mandaj Dioslla, cambajta ruraj curacunaca 

quishpirishcahuanca churanata churarishca shina cachun. Cambajllacunaca 

tucuicunallataj can cushca allicunahuan cushicushpa causachun. 

42Mandaj Taita Dioslla, can agllashpa churashca jatun mandajtapish, ama shitashpa 

saquinguichu. Cambajta ruraj Davidta c'uyashcataca yuyaripangui” nircami. 

2 CRÓNICAS 7 

1Salomón chashna mañajpica, jahua pachamantami nina shamurca. Chai ninami 

Diosman cushca animalcunapaj aichataca tucui rupachirca. Diospaj huasipica, pai 

Mandaj Diospaj sumaj cashcami jundarca. 

2Mandaj Diospaj sumaj cashca Mandaj Diospaj huasipi jundajpimi curacunaca mana 

yaicui tucurcacuna. 

3Ninapish, Mandaj Diospaj sumaj cashcapish jahua pachamanta chai huasi jahuaman 

uriyamucujtaca, tucui israelcuna ricushpami cungurishpa, rumicunata churashca 

pambaman tupajta cumurircacuna. Shinallataj Mandaj Diostaca: “Paica allimari, pai 

llaquij canaca huiñai huiñaipajmi” nishpami adorarcacuna, alabarcacuna. 

4Chashna nishpaca jatun mandajpish, tucui israelcunapish paihuan tucushpami, 

Mandaj Diosman animalcunata cushpa huañuchircacuna. 

5Jatun mandajca, 22.000 c'ari huagracunata, 120.000 ovejacunatami Diosman cushpa 

rupachircacuna. Chashnami jatun mandajpish, tucui israelcunapish Diospaj huasitaca 

cambajlla cachun nircacuna. 

6Curacunaca, paicuna rurana cashcallatatajmi rurarcacuna. Levitacunapish Mandaj 

Diosta cantangapaj tocanacunapi tocarcacunami. Chai tocanacunataca, jatun mandaj 

Davidmi rurachishca carca. Chai tocanacunapi tocachishpami Davidca: “Pai llaquij 

canaca huiñai huiñaipajmi” nishpa, paicunahuan cantaj carca. Tucui israelcuna chaipi 

shayacujpica, curacunaca levitacunahuan ch'imbapurami trompetacunapi tocarcacuna. 

7Salomonca, Mandaj Diospaj huasi ñaupajpi caj patiotapishmi Diospajlla cachun 

nirca. Chai patiopimi, Mandaj Diosman cushca tucui rupachinatapish, Diosman 

cushca chasquishca granocunatapish, Dioshuan alli cangapaj cushca huiratapish 

paiman cushpa rupachirca. Salomón rurachishca bronce altarca Diosman cushpa tucui 

rupachinatapish, granocunatapish rupachingapajca mana pajtarcachu. 

8Salomonca yallitaj achca tandanacushca tucui israelcunahuanmi canchis punllata 

fiestata rurarca. Paicunaca Hamat puebloman yaicunmanta callarishpaca, Egiptopi caj 

jatun yacucama causajcunami tandanacurcacuna. 

9Punta canchis punllapica, Mandaj Diospaj huasitami Diospajlla cachun nircacuna. 

Caishuj canchis punllapica, jatun punllacunata yuyarina cashcamantami, chaitapish 

rurashpa cushicurcacuna. Chai cayandij punllaca, shuj jatun fiestatami rurarcacuna. 

10Huatapaj canchis quilla ishqui chunga quimsa punllapica jatun mandajca, tucui 

israelcunatami caya minchacamachij nirca. Mandaj Diosca Davidpajpish, paipaj churi 

Salomonpajpish, pai agllashca israelcunapajpish achca allicunata cushcamantami, 

tucuicuna jatunta cushicushpa paicunapaj huasicunaman tigrarcacuna. 

Taita Dioshuan Salomonhuan ari ninacushcami 
(1 R 9.1-9) 

11Salomonca, Mandaj Diospaj huasitapish, pai mandashpa tiyana huasitapish, chai 

huasicunapi tucui imalla ruranata yuyarishcatapish tucuitami alli rurashpa tucuchirca. 

Tucuillatajmi alli llujshirca. 

12Chai q'uipami Mandaj Diosca, Salomonman tuta ricurishpa cashna nirca: “Can 

mañashcataca uyanimi. Cai huasitapish, animalcunata ñucaman cushpa caipi 

rupachina cachunmi agllarcani. 

13Ñuca agllashca israelcunataca mana tamyachishpa, mana cashpaca chagracunata 

llaquichichun langostacunata cachashachari, mana cashpaca ungüita cachashachari. 

14Ñuca agllashcacunamanmi ñuca shutita apachun curcani. Ñuca chai llaquicunata 

cachashpa llaquichijpica, paicuna mana allita ruracushcata saquishpa tucui 

shunguhuan nanarishpa ñucata yuyarishpa mañajpica, jahua pachamanta uyashami. 

Paicunapaj juchacunata perdonashami. Shinallataj paicunapaj allpapi tucui imapish 

mirachun bendiciashami. 

15Cunanmantapachaca cai huasipi mañashcataca uyarashami. 

16Cunanca cai huasipi ñuca shuti huiñaipaj cachunmi agllarcani. Ñuca ñahuicunapish 

ñuca shungupish punllantami chai huasipi canga. 

17Canpish cambaj yaya David shinallataj tucui ñuca imalla rurangui nishcacunata 

rurashpa chaitataj pajtachichun nishpa ñuca mandashcata pajtachishpa pajtachinguitaj 

nishca shinataj rurashpa ñuca ñaupajpi purijpica, 

18israelcunata can mandanataca huiñaipaj cachunmi pi mana cuyuchipajta churasha. 

Cambaj yaya Davidman: Cambaj huahua huahuapuraca israelcunata mandajca mana 

illangachu nircanimi. Chai nishca shinallatajmi rurasha. 

19Ashtahuanpish ñuca chaitataj pajtachichun nishpa cancunaman cushca 

mandashcacunatapish mana cazushpa ñucamanta anchurishpa shujtajcunapaj 

dioscunapajta rurangapaj rishpa paicunata adorajpica, 

20ñuca cancunaman cushca allpamantaca israelcunataca anchuchishami Ñucapajlla 

cachun ch'icanchishca cai huasitapish ñuca ñaupajmanta anchuchishami. Chashna 

rurajpimi israelcunamantaca tucui cai pachapi causajcunaca yuyachij shimicunata 

rimashpa asicungallacuna. 

21Sumaj nishca cashca cashpapish cai huasica, llaquinayaj siricujta ricushpaca 

maijanpish chaita pasajca mancharishpami: ¿Ima nishpashi Mandaj Diosca cai 

llajtatapish, cai huasitapish chashna rurarca? ningacuna. 

22Shina nijpica: Paicunapaj ñaupa yayacunata Egiptomanta llujshichimuj Mandaj 

Taita Diosta saquishpa, shujtajcunapaj dioscunapajman rishpa chai dioscunata 

adorashpa, chaicunapajta rurashcamantami Mandaj Diosca paicunapaj jahuamanca 

tucui cai llaquita cachashca ningacunami” nircami. 

2 CRÓNICAS 8 

Salomonca shujtaj ruranacunatapish rurashcami 
(1 R 9.10-28) 

1Salomonca, Mandaj Diospaj huasitapish, pai mandashpa tiyana huasitapish ishqui 

chunga huatapimi shayachirca. 

2Chai q'uipami, Hiram paiman cushca pueblocunata allichirca. Chashna allichishpaca 

israelcunatami chaipi causachun churarca. 

3Chai q'uipaca, Soba llajtapi caj Hamat pueblopi causajcunahuan macanacushpa 

mishashpami, chai pueblotapish japirca. 

4Shinallataj shitashca pambapi caj Tadmor pueblotapish, granocunata huaquichina 

pueblocunatapishmi allichirca. Granocunata huaquichina pueblocunatapish, Hamat 

pueblo c'uchullapitajmi ñaupaman ña rurashca carca. 

5Shinallataj janaj lado Bet-horón pueblotapish ura lado Bet-horón pueblotapishmi 

allichirca. Chai pueblocunaca muyundijta jatun pircacunayuj, aldabacunata churashca 

jatun pungucunayujmi carca. 

6Chashnallataj Salomonca Baalat pueblotapish, tucui imallata minishtirishcacunata 

huaquichina pueblocunataca carrocunata huaquichinapajpish, caballocunapi tiyarij 

gentecuna causanapajpish, Jerusalenpipish Libanopipish, tucui pai mandacun 

llajtacunapimi pai imallata rurasha nishcataca tucuita rurarca. 

7Heteo, amorreo, ferezeo, jebuseo nishcacunapura saquirishcacunatami chashna 

rurachirca. Paicunaca mana israelcunami carca. 

8Chaicunaca israelcuna mana tucuita huañuchishcacunapaj huahua huahuacunami 

carca. Paicunatami Salomonca, impuestota pagachishpa charirca. Chaitaca cunan 

punllacamami chashna rurachicun. 

9Salomonca israelcunataca shujllatapish sinchi trabajocunapica mana churarcachu. 

Paicunataca macanacuiman rijcuna cachun, paipajta rurajcuna cachun, soldadocunata 

mandajcuna cachun, carrocunapi purij soldadocunata mandajcuna cachun, caballopi 

tiyarij soldadocunata mandajcuna cachunmi churarca. 

10Salomonpajta ruracuj runacunataca, 250 runacunami mandaj carca. 

11Salomonca, faraonpaj ushushi paipaj huarmitaca, Davidpaj pueblomantaca paipaj 

cachun shayachishca huasimanmi pusharca. Salomonca, israelcunata jatun mandaj 

Davidpaj huasipi paipaj huarmi causanaca, mana alli cana cashcatami yuyarca. 

Mandaj Diospaj arca tiyashca huasicunaca Diospajlla cashcamantami chaimanta 

anchuchirca. 

12Salomonca, Mandaj Diospaj paillataj rurashca altarpimi, Mandaj Diosman cushpa 

tucui rupachij carca. Chai altarca, Diospaj huasiman yaicuna corredor ñaupajpimi 

carca. 

13Moisés mandashcapi nicushca shinallatajmi, imata yuyarina fiesta punlla cajpipish, 

chai punllapi rupachina animalta rupachij carca. Samana punllacunapi mushuj luna 

punllacunapi, huatanta yuyarina quimsa ch'ican ch'ican fiesta punllacunapimi chashna 

rupachij carca. Chai fiesta punllacunaca: Levadura illajlla tandacunata micuna 

punllacuna, semana fiesta punllacuna, yura ramacunahuan ramadacunata rurana 

punllacunami carca. 

14Shinallataj curacunatapish Diospajta rurachunca, paipaj yaya David mandashca 

shinallatajmi huashan huashan shamushpa paipajta rurachun churarca. 

Levitacunatapish, curacunahuan Diosta alabachunpish, punllanta paicuna imallata 

rurana cashcata rurachunpishmi, chai ruranacunallapitaj churarca. Diospaj huasi 

punguta cuidajcunatapish tucui pungucunapimi, huashan huashan shamushpa cuidana 

cashca shinallataj churarca. Diospajta ruraj Davidllatajmi, chashna mandashca carca. 

15Curacunapish, levitacunapish, cullquimanta imallata rurashcatapish chashna 

tucuitami jatun mandaj David mandashca shinallataj rurarcacuna. 

16Salomonca pai imallata rurana cashcataca, Mandaj Diospaj huasipaj callari 

rumicunata churashca punllamantapacha tucui shayachingacamami tucuita rurachirca. 

Chashnami Mandaj Diospaj huasitaca tucui shayachirca. 

17Chai q'uipami, Edom llajtapi caj Ezión-geber, Elot shuti pueblocunaman rirca. Chai 

pueblocunaca Puca Cucha uripimi. 

18Hiramca, paipaj barcocunapica mama cuchata alli rijsij barcocunata purichij paipajta 

rurajcunataca, Salomonpajta rurajcunahuanmi cacharca. Paicunami Ofir puebloman 

rishpa chaimantaca, 450 talentota pezaj curita japishpa jatun mandaj Salomonpaj 

apamurcacuna. 

2 CRÓNICAS 9 

Sabá llajtata jatun mandaj huarmi Salomonta ricuj shamushcami 
(1 R 10.1-13) 

1Sabá llajtata jatun mandaj huarmica, jatun mandaj Salomón yallitaj yachaisapa 

cashcata yachashpami, mana cutichi tucuipaj tapunacunata tapunaman Jerusalenman 



883 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

shamurca. Chai huarmica paita cuidaj, achca runacunandijmi shamurca. Mishquijllata 

ashnacujtapish, achca curitapish, sumaj rumicunatapish camellocunapi apachishcami 

shamurca. Salomonpajman shamushpaca, paipaj shungupi tucui imallata 

yuyacushcatami tapurca. 

2Jatun mandaj Salomonca tucui pai tapushcatami cutichirca. Shuj tapunallapish pai 

mana cutichi tucuipajca mana tiyarcachu. 

3Sabá llajtata jatun mandaj huarmica, Salomonpaj yachai ima shina cashcatapish pai 

mandashpa tiyana huasita ima shinalla rurashcatapish, 

4paipaj mezapi tiyaj micunacunatapish, paipajta rurajcuna causana ucucunatapish, 

paipajta rurajcuna ima shina cashcatapish, paicuna churarishca ima shina 

cashcatapish, paipaj micunata pasachijcuna ima shina cashcatapish, Mandaj Diospaj 

huasiman ima shina yaicuj cashcatapish ricushpaca yallitajmi mancharirca. 

5Chaimi jatun mandajtaca: “Can yallitaj yachaisapa cashcatapish, imalla 

rurashcacunatapish, ñuca llajtapi cashparaj uyashca shinaca chashnatajmi cashca. 

6Ñuca caiman manaraj shamushpaca, chashnataj canataca mana crircanichu. Cambaj 

yachaitapish imalla rurashcacunatapish cuna ñuca ñahuihuantaj ricujpica ñuca 

uyashca shinaca chaupillatapish mana huillashcacunachu. 

7Canhuan caj runacunapish, cambajta ruraj cai runacunapish yachaisapa shimicunata 

rimajta punllanta uyashpaca, cushijllami cangacuna. 

8Mandaj cambaj Taita Diosca alli nishca cachun. Canca pai munashca cajpimi 

israelcunata mandaj cachun churarca. Mandaj Diosca israelcunata c'uyacujlla 

cashcamantami cashcata rurashpa paicunata mandachun churashca” nircami. 

9Chai huarmica jatun mandajmanca, 120 talento curita, mishquijllata ashnajcunata, 

sumaj rumicunatapish achcatami curca. Sabá llajtata jatun mandaj huarmi cushca 

shina yallitaj achca mishquijllata ashnajcunataca, pi manaraj jatun mandaj 

Salomonpajca apamurcachu. 

10Shinallataj Hirampajta rurajcunami Salomonpajta rurajcunahuanca, Ofir llajtamanta 

curita sándalo caspicunata, sumaj rumicunatapish apamurcacuna. 

11Jatun mandajca sándalo caspicunahuanca Mandaj Diospaj huasipipish, pai 

mandashpa tiyana huasicunapipish gradacunatami rurarca. Chai caspitaca tocanata 

yachajcunapajpish arpacunata, salteriocunatami rurarca. Chashna caspicunataca 

Judapica shuj cutinllapish mana ricushcacunachu carca. 

12Jatun mandaj Salomonca, Sabá llajtata jatun mandaj huarmimanca, tucui imallata ña 

cushca cashpapish, chai huarmi ashtahuan mañajpica pai ima nishcata tucui imata 

mañashcatami curca. Chai q'uipaca chai huarmica, paipajta rurajcunandij paipaj 

llajtaman tigrarcallami. 

Salomonca yachaisapapish yallitaj charijpish cashcami 
(1 R 10.14-29; 2 Cr 1.14-17) 

13Salomonca huatantami, 666 talento curita chasquij carca. 

14Chaica c'atushpa randishpa causajcunatapish, shujtaj llajtamanta apamushpa 

c'atujcunatapish, Arabia llajtata jatun mandajcunatapish, pai mandacun llajtapi 

churashca mandajcuna Salomonpaj curita, cullquita apamushcacunatapish mana 

yupashcami chaica caj carca. 

15Jatun mandaj Salomonca 200 jatun escudocunatami curimanta rurachirca. Cada 

escudocunatami 600 siclo ashtahuan alli curita tacachishpa rurachirca. 

16300 uchilla escudocunatapish curillamantatajmi rurachirca. Chai escudocunaca cada 

escudomi, 300 siclo ashtahuan alli curihuan rurashca carca. Jatun mandajca chai 

escudocunataca, Líbano nishca huasipimi churarca. 

17Jatun mandajca jatun tiyanatapish marfilmantami rurachirca. Chaitaca alli 

curihuanmi jahuata llihuichirca. 

18Chai tiyarinaca sujta gradacunatami charirca. Chai tiyanapi tiyarishpa chaquita 

churangapajpish, curimanta rurashcami tiyarca. Maquicunata samachinacunatapish 

ishquindij ladomanmi charirca. Ishquindij ladopimi, shuj shuj leoncunata rurashca 

shayacurca. 

19Chai sujta gradacunapipish, ishquindij lado uripi chunga ishqui leontajllacunata 

churashcami carca. Shujtaj llajtacunapaj mandashpa tiyana huasicunapica, chai shina 

jatun tiyarinaca mana tiyarcachu. 

20Jatun mandaj Salomonpaj huasipi tiyaj tucui platocunapish, líbano nishca huasipi 

tiyaj tucui platocunapish curimanta rurashcami carca. Salomón mandacui 

punllacunapica cullquica yanga shinallami carca. 

21Jatun mandaj Salomonca paipaj jatun barcocunahuanmi Hirampajta rurajcunataca, 

Tarsis llajtaman cachaj carca. Chai barcocunapimi Tarsismantaca cada quimsa huatapi 

shuj cutin curita, cullquita, marfilta, monocunata, pavo realcunatapish apashpa 

shamujcuna carca. 

22Chashnami jatun mandaj Salomonca, tucui shujtaj llajtacunata jatun mandajcunata 

yalli charijpish, jatun yachajpish tucushpa catirca. 

23Taita Dios Salomonman yachaita cushcahuan ima shina rimaj cashcata uyangapajca, 

tucui llajtapi causajcunami Salomonpaj ñahuita ricunata munarcacuna. 

24Salomonman cungapaj rijcunaca huatantami curimanta, cullquimanta rurashca 

charinacunata, churanacunata, macanacunacunata, mishquijllata ashnajcunata, 

caballocunata, machucunata apajcuna carca. 

25Salomonca paipaj caballocuna shayachunpish, carrocunata churangapajpish, 4.000 

huasicunatami charirca. Caballopi tiyarijcunatapish 12.000 gentecunatami charirca. 

Chaicunamanta shujcunataca carrocunata maillapi huaquichishca pueblocunapimi 

churarca. Caishujcunataca Jerusalenpimi pai jatun mandajta cuidachun churarca. 

26Salomonca, Éufrates jatun yacumantaca filisteocunapaj llajtacama chai tucui 

llajtacunata jatun mandajcunatami mandaj carca. Shinallataj Egipto llajtahuan 

tupanacuncamami mandaj carca. 

27Jatun mandajca Jerusalenpica yallitaj cullquiyujmi tucushpa catirca. Paipajca 

cullquica rumicuna shina yallitajmi tiyarca. Cedro caspicunatapish, Sefela pambapi 

tiyaj sacha higo yuracuna shina yallitaj achcatami charirca. 

28Salomonpajca, caballocunataca Egipto llajtamantapish, tucui caishuj 

llajtacunamantapishmi apamujcuna carca. 

Salomón huañushcami 
(1 R 11.41-43) 

29Salomón ashtahuan imallata rurashcamantaca, Dios ricuchishcata huillaj Natán 

quillcashcapi, profeta Ahías ñaupaman huillashpa quillcashcapi, Dios ricuchishcata 

huillaj Iddo quillcashcapipishmi callarimantapacha tucuita quillcashca tiyacun. 

Ahiasca, Silo pueblopimi causarca. Paicunapaj quillcacunapica, Nabatpaj churi 

Jeroboammanta huillashcapishmi tiyacun. 

30Salomonca, Jerusalenpica tucui israelcunataca chuscu chunga huatacunatami 

mandarca. 

31Salomón paipaj ñaupa yayacunahuan dormijpica, paipaj yaya Davidpaj 

pueblollapitajmi pambarcacuna. Paipaj randica, paipaj churi Roboammi mandarca. 

2 CRÓNICAS 10 

Israelcuna Roboamta c'ariyashcami 
(1 R 12.1-24) 

1Roboamca, jatun mandaj cachun paita churangapaj tucui israelcuna Siquempi 

tandanacujpimi, chaiman rirca. 

2Nabatpaj churi Jeroboamca, Salomonta miticushpa Egipto causacushpami, chaita 

yachaj chayarca. Chaimi Egiptomanta tigramurca. 

3Israelcuna Jeroboamta chaimanta shamuchun cayachijpimi, paica tucui 

tandanacushca israelcunahuan Roboampajman rishpaca: 

4–Cambaj yaya Salomonca ñucanchijtaca, yalli llashaj yugotami apachirca. Cunanca 

canca cambaj yaya llashaj yugota apachishcatapish, yallitaj sinchi ruranacunata 

rurachicushcatapish p'anguillayachiyari. Chashna rurajpica, cambajtaca 

rurashunllami– nircacunami. 

5Shina nijpi Roboamca: –Cunanca richijlla, ñucahuan rimangapajca quimsa punllapi 

tigramunguichij– nijpica tucuicuna tigrashpa rircallacunami. 

6Chaimi Jatun mandaj Roboamca, paipaj yaya Salomón causacujpi paipaj yayaman 

yuyaita cuj cunaj yuyajcunataca: –¿Ima shina cutichichuntaj cancunaca yuyaita 

cunguichij?– nirca. 

7Shina nijpi paicunaca: –Can paicuna munashcata rurashpa alli charijpi, paicunapaj 

allita rurashpa sumaj shimicunahuan cutichijpica, paicunapaj tucui causaipimi 

cambajta rurashpa causangacuna– nircacunami. 

8Shina nijpipish Roboamca, cunaj yuyajcuna yuyaita cushcata mana uyashpami, 

paihuan igual huiñashca paihuan caj q'uipa huiñaicunatapish yuyaita cuchun mañarca. 

9Paicunataca: –¿Cambaj yaya yallitaj apachicushca yugomanta p'anguillayachi 

nishcataca, cancunaca ima shina cutichichuntaj yuyaita cunguichij?– nircami. 

10Chashna nijpica Roboamhuan igual huiñai q'uipa huiñaicunaca: –Cambaj yaya 

yallitaj llashaj yugota apachicushcataca, p'anguillayachiyari nijcunataca cashna rimai: 

Ñucapaj uchilla dedoca, ñuca yayapaj huasha lomotapish yalli racumi. 

11Ñuca yaya llashaj yugota apachishca cajpica, ñucacarin cancunamanca ashtahuan 

yalli llashaj yugotami apachisha. Ñuca yaya cancunata azotishca cajpica, ñucacarin 

escorpioncunahuanmi llaquichisha ninguiyari– nircacunami. 

12Jeroboamca jatun mandaj Roboam quimsa punllapi tigrangui nishca shinallatajmi 

tucui israelcunahuan Roboampaj quimsa punllapi shamurca. 

13Chaipimi jatun mandaj Roboamca, israelcunataca cunaj yuyajcuna yuyaita cushcata 

mana cazushpa, 

14q'uipa huiñaicuna yuyaita cushca shina sinchita cashna nishpa cutichirca: “Ñuca 

yaya yallitaj llashaj yugota apachishca cajpica, ñucacarin ashtahuan llashaj yugotami 

apachisha. Ñuca yaya azotishpa llaquichishca cajpica, ñucacarin 

escorpioncunahuanmi llaquichisha” nircami. 

15Mandaj Diosca, Nabatpaj churi Jeroboamman Silo pueblopi causaj Ahías runahuan 

huillachishcata pajtachina cajpimi, Roboamca israelcuna mañashcataca mana uyarca. 

16Israelcunaca paicuna mañashcata jatun mandaj Roboam mana uyajpimi, tucuicuna 

cashna nircacuna: “Ñucanchijca Davidpaj huahua huahuahuanca imata mana 

charinchijchu. Isaipaj huahua huahuahuan japinatapish imata mana charinchijchu. 

¡Tucui israelcuna, cancunapaj carpa huasicunaman richijlla! ¡Davidpaj huahua 

huahuacunaca cancunapaj aillucunata mandacuichijlla!” Nishpaca israelcunaca 

paicunapaj carpa huasicunaman tigrarcallacunami. 

17Chaimantami Roboamca, israelcunataca Judá llajtapi caj pueblocunapi 

causajcunallata mandashpa catirca. 

18Jatun mandaj Roboamca, sinchi ruranacunapi mandaj Adoramta israelcunapajman 

cachajpimi, paitaca rumicunahuan shitajpi huañurca. Chaimi jatun mandaj Roboamca, 

carropi huichiyashcahuan Jerusalenman callparcalla. 

19Israelcunaca, Davidpaj huahua huahuapuramanta c'hicanyashpami, cunancama 

chashna causacuncuna. 

2 CRÓNICAS 11 

1Roboam Jerusalenman shamushpaca, Judá ailluta, Benjamín ailluta tandachishpami, 

180.000 ashtahuan alli macanacuj runacunata agllarca. Roboamllataj tucui 

israelcunata mandangapaj, paipajman tigrachingapaj macanacungapajmi chashna 

tandachirca. 

2Ashtahuanpish Mandaj Diosca, Taita Diospaj Semaías runatami cashna nirca: 

3“Judá llajtata jatun mandaj Salomonpaj churi Roboamtapish, Judá aillutapish, 

Benjamín aillutapish cashna nigri: 

4Mandaj Diosca cashnami nin: Cancunapaj quiquin huauqui israelcunapajmanca ama 

huichiyaichijchu, paicunahuanca ama macanacugrichijpishchu. Ñucallatajmi 

ch'icanchircani, tucuicuna cancunapaj huasicunaman tigraichijlla ninmi nigri” 

nircami. Paicunaca Mandaj Dios nishcata uyashpami Mandaj Dios nishca shinallataj 

paicunapaj huasicunaman tigrarcacuna. 

Roboam charijyashcami 

5Roboamca, Jerusalenpimi mandashpa causarca. Paica Judá llajta ashtahuan sinchi 

cachunmi, pueblocuna muyundijta jatun pircacunata rurarca. 

6Belén, Etam, Tecoa, 

7Bet-sur, Soco, Adulam, 

8Gat, Maresa, Zif, 

9Adoraim, Laquis, Azeca, 

10Zora, Ajalón, Hebrón shuti pueblocuna muyundijpimi jatun pircacunata rurarca. 

Chai pueblocunaca Benjamín llajtapi, Judá llajtapimi carca. 

11Shinallataj jatun torrecunatapishmi ashtahuan sinchita rurachirca. Chaicunapi 

cuidachun soldadocunata churashpaca, paicunapaj micunatapish, aceitetapish, 

vinotapishmi curca. 

12Tucui pueblocunapajmi escudocunatapish, lanzacunatapish curca. Chashna tucuita 

allichishpami Roboamca Judá llajtata, Benjamín llajtata mandarca. 

13Israel llajtapi causacushca tucui curacunapish, levitacunapishmi maillapi 

causacushcamantaca Roboamhuan tandanacungapaj Jerusalenman shamurcacuna. 

14Jeroboam, paipaj churicunahuanmi curacunatapish, levitacunatapish, Diospajta 

ruracushcamanta llujshichircacuna. Chaimantami paicunaca Israelmantaca, michina 

allpacunatapish, ima shujtaj charishcacunatapish shitashpa, Judapi caj caishuj 

pueblocunapipish, Jerusalenpipish causanaman shamurcacuna. 

15Jeroboamca paillatajmi lomacunapi tiyaj altarcunapajpish, supaicunapajpish, pai 

rurachishca bizi dioscunapajpish shujtaj curacunata churarca. 

16Israelcunata Mandaj Diosta tucui shunguhuan catisha nijcunaca, tucui 

aillucunapurallamantatajmi levitacunata catishpa Jerusalenman shamurcacuna. 

Paicunapish, paicunapaj ñaupa yayacunapaj Mandaj Diosmanmi sacrifiocunata 

cungapaj shamurcacuna. 

17Chashnami Judá llajtatapish, Salomonpaj churi jatun mandaj Roboamtapish quimsa 

huatacamaca pi mana cuyuchipaj shinata rurarcacuna. Roboamca quimsa 

huatacamallami David shina, Salomón shina Diosta cazushpa causarca. 

18Roboamca, Abihail huarmipi David charishca Jerimot shuti churipaj ushushi 

Mahalattami paipaj huarmi cachun japirca. Abihailca, Eliabpaj ushushimi carca. 

Eliabca, Isaipaj churimi carca. 

19Mahalat huarmihuan Roboam charishca churicunaca: Jeús, Semarías, Zaham 

shuticunami carca. 

20Mahalathuan cazarashca q'uipami, Absalonpaj ushushi Maacata paipaj huarmi 

cachun japirca. Chai huarmihuanca: Abías, Atai, Ziza, Selomit shuti churicunatami 

charirca. 

21Roboamca quiquin huarmicunataca, chunga pusaj huarmicunatami charirca. Caishuj 

huarmicunataca, sujta chunga huarmicunatami charirca. Quiquin 

huarmicunapuramantapish, caishuj huarmicunapuramantapish yallica, Absalonpaj 

ushushi Maacatami yallitaj c'uyarca. Huahuacunataca tucuimantaca ishqui chunga 

pusaj churicunata, sujta chunga ushushicunatami charirca. 

22Roboamca, Maaca huarmipi charishca churi Abiastami, jatun mandaj cachun 

churanata munarca. Chaimantami paitaca tucui huauquicunata mandachun churarca. 

23Tucui churicunatami Judá llajtapi, Benjamín llajtapi caj pueblocunaman cacharca. 

Paicunaman cushca pueblocunaca, muyujta jatun pircacunayujmi carca. Chai 

pueblocunapi churashpami, achca allicunatapish curca. Shinallataj achca 

huarmicunahuanmi cazarachirca. Alli yuyarishpami, chai tucuita rurarca. 

2 CRÓNICAS 12 

Sisacca Judá llajtahuan macanacushcami 
(1 R 14.21-31) 

1Roboamca, ñami tucuita alli mandacurca. Chashna pi mana imata nipaj shina 

cajpimi, Roboamca Mandaj Dios cushca mandashcataca mana ashtahuan pajtachishpa 

catirca. Chaita ricushpaca, tucui israelcunapishmi chashnallataj rurarcacuna. 

2Mandaj Diosta mana cazushcamantami, Jatun mandaj Roboam mandacushca ña 

pichca huatacunata tucujpica, Egiptota jatun mandaj Sisac shamushpa Jerusalenpi 

causajcunahuan macanacurca. 

3Sisac runaca, 1.200 carrocunahuan, caballocunapi tiyarishca, 60.000 

runacunahuanpishmi shamurca. Shinallataj Libia llajtamantapish, 

suquienoscunatapish, Etiopía llajtamantapish mana yupai tucuipaj yallitaj achca 

soldadocunatapishmi Egipto llajtamanta apamurca. 

4Tucui chaicunahuan Judaman shamushpami, muyundijta jatun pircacunayuj 

pueblocunapi causajcunahuan macanacushpa mishashpaca, Jerusalenmanpish 

chayarca. 

5Chaimi profeta Semaiasca, Roboampajman rirca. Jatun mandaj Sisac 

macanacunaman shamushcamantami, Judá llajtapi causajcunata tucui 

mandajcunapish, Jerusalenpi Roboamhuan tandanacushcacuna carca. Tucui 

paicunatapish, Roboamtapishmi Semaiasca cashna nirca: –Mandaj Diosca cashnami 

nin: Cancunami ñucamanta anchurircanguichij. Chaimantami cunanca ñucapish 

cancunataca, Sisacpaj maquipi churagrini ninmi– nircami. 

6Shina nijpica israelcunata mandajcunapish, jatun mandajtaca: –Mandaj Diosca 

cashcatamari rurashca– nishpa, tucui shunguhuan llaquirircacuna. 

7Chaimantami Mandaj Diosca, Semaiastaca: “Paicuna mana allita rurashcamantaca, 

llaquirijta ricunimi. Chaillamantami mana llaquichigrini. Ashtahuanpish ñallami cai 

llaquimanta llujshichigrini. Jerusalenpi causajcunahuan ñuca p'iñarishca cashpapish, 

ña mana Sisacta cachashpa llaquichigrinichu. 

8Shina cashpapish, cunanca paipajta rurajcunami cagringuichij. Chashnami cancunaca 

ñucapajta rurashpa causanapish, shujtaj llajtacunata jatun mandajcunapajta rurashpa 

causanapish ima shina cashcata yachanguichij” nishpami huillachirca. 

9Egiptota jatun mandaj Sisacca, Jerusalenman huichiyashpami, Mandaj Diospaj 

huasipi tiyaj achca valij huaquichishcacunata, mandashpa tiyana huasipi tiyaj achca 

valij huaquichishcacunataca tucuita aparca. Salomón rurachishca curi 

escudocunatapishmi tucuita aparca. 

10Chai escudocunapaj randica Jatun mandaj Roboamca, bronce escudocunata 

rurachishpami, mandashpa tiyana huasi pungupi cuidaj soldadocunaman cuidachun 

curca. 

11Mandaj Diospaj huasiman jatun mandaj rijpica, cuidaj soldadocunaca chai 

escudocunata apashpami paihuan rijcuna carca. Chai q'uipaca, cuidajcuna cuidacun 

ucullapitajmi churagrijcuna carca. 

12Roboamca chashna tucui shunguhuan llaquirishcamantami, Mandaj Diosca paihuan 

yallitaj p'iñarishca cashpapish alli tucurca. Chaimantami mana tucuita chingachirca. 

Judá llajtapi causajcuna mana allita ruracujpipish, alli causai tiyarcami. 

13Mandaj Diosca paita yuyarinapaj cachunca, tucui Israel aillucunapaj 

pueblocunamantaca Jerusalentami agllashca carca. Jatun mandaj Roboamca 

mandanata allichishpami, chai pueblollapitaj mandashpa catirca. Paica mandai 

callarinapajca, chuscu chunga shuj huatayujmi carca. Chunga canchis huatatami 

Jerusalenpi mandarca. Paipaj mamaca, amonitapuramanta Naama shutimi carca. 

14Roboamca millaitami rurashpa causarca. Mandaj Diostaca, mana tucui shunguhuan 

mashcanata yuyarcachu. 

15Roboam ashtahuan imallata rurashcataca, profeta Semaiaspish, Dios ricuchishcata 

huillaj Iddopishmi quillcarcacuna. Chai quillcacunaca huasi ucupurata quillcana 

librocunahuanmi tiyacun. Roboamca Jeroboamhuanca, tucui causaipimi 

macanacujcuna carca. 

16Roboam paipaj ñaupa yayacunahuan dormijpica, Davidpaj pueblopimi 

pambarcacuna. Paipaj randica, paipaj churi Abiasmi mandarca. 

2 CRÓNICAS 13 

Judá llajtata Abías mandashcami 
(1 R 15.1-8) 

1Jatun mandaj Jeroboam, chunga pusaj huatata israelcunata ña mandacujpimi, Abíasca 

Judá llajtata mandai callarirca. 

2Abiasca Jerusalenpimi quimsa huatata mandarca. Paipaj mamaca, Gabaa 

pueblomanta caj Urielpaj ushushi Micaiasmi carca. Abiaspishmi Jeroboamhuan 

macanacurca. 

3Abiasca, 400.000 ashtahuan alli runacunahuanmi Jeroboamca macanacui callarirca. 

Shinallataj Jeroboamca Abiashuan macanacungapajmi, 800.000 ashtahuan alli 

soldadocunahuan shayarirca. 

4Chaita ricushpami Abiasca, Efraín urcucunapi caj Zemaraim urcupi ch'imbapura 

shayarishpa cashna nirca: “Jeroboampish, tucui israelcunapish uyaichij. 

5Mandaj Taita Diosca Davidmanpish, paipaj huahua huahuacunamanpishmi 

israelcunata mandanataca mana shujtajyachipajta ari ninacushca carca. Chaitaca tucui 

cancunallataj allimi yachanguichij. 

6Chaita yachashca jahuami, Davidpaj churi Salomonpajta ruraj Jeroboamca, paipaj 

amota c'ariyarca. Chashna c'ariyajpica Nabatpaj churi Jeroboamhuanca, 

7puricujlla q'uilla, millai runacunami tandanacurcacuna. Paicunahuan tucushpami, 

Salomonpaj churi Roboamta c'ariyashpa mana cazurcacuna. Huambraraj cashcamanta 

mana c'ari c'ari cashpami, paicunataca mana cazuchi tucurca. 

8¿Cunanhuanpishchu Davidpaj huahua huahuapura mandajtaca, mana cazushpa 

c'ariyashun nicunguichij? Paicunataca Mandaj Diosllatajmari mandachun churarca. 

¿Cancunaca yallitaj achcacunapura cashcamanta, shinallataj cancunapaj dioscuna 

shina cachun Jeroboam rurashca bizicunata charishcallamantachu Mandaj Diostaca 

mana cazushun ninguichij? 

9Cancunaca Aaronpaj huahua huahuapura curacunatapish, levitacunatapishmi 

cancunapaj llajtamanta llujshichishpa cacharcanguichij. Mandaj Diospajta ruraj 

curacunata, levitacunata chashna llujshichishpa cachashpaca, shujtaj llajta runacuna 

shinallatajmari chai dioscunapaj curacuna cachun pitapish churashcanguichij. 

Maijanpish shuj bizita, canchis carnerocunata cushpa, chai manapish dios cajcunapaj 

curacuna tucunaman shamuchunmari chashna ruranguichij. 

10Ashtahuanpish ñucanchijpajca, Mandaj Diosmari ñucanchij Dios. Ñucanchijca 

paimantaca manataj anchurinchijchu. Shinallataj Aaronpaj huahua huahuapura 

curacunallatajmari, Mandaj Diospajta ruracuncuna. Paicunata ayudajcunapish 

levitacunallatajmari. 

11Paicunami tucui tutamantacunapish, chishicunapish Mandaj Diosman cushpa tucui 

rupachincuna. Inciensotapishmi paiman cushpa rupachincuna. Shinallataj Diospajllata 

rurangapaj ch'icanchishca, ima mapa illaj mezapimi tandacunata pai Diosman cushpa 

churancuna. Curimanta rurashca candeleropi caj lamparacunapipish, tucui 

chishicunami ninata japichincuna. Chashnami ñucanchijca, ñucanchijta Mandaj Taita 

Dios imallata mandashcataca pajtachinchij. Ashtahuanpish cancunaca paimanta 

anchurishcanguichijmari. 

12Jalachij israelcuna, ñucanchijtaca Taita Diosmari mandacun. Shinallataj 

cancunahuan ñucanchij macanacugrichunca, pai Diospajta ruraj curacunamari 

trompetacunapi sinchita tocangapaj ñucanchijhuan shayacun. Chashna 

cashcamantaca, ama cancunapaj yayacunata Mandaj Taita Dioshuanca 

macanacunaman shamuichijchu. Paitaca mana mishai tucunguichijchu” nircami. 

13Chashna nijpipish Jeroboamca, shuj mirga soldadocunatami huashamanta rishpa, 

paicunahuan macanacuchun cacharca. Ashtahuan achca soldadocunahuanmi, Judá 

soldadocunahuan macanacungapaj ñaupaj ladota shamurca. Huashatapishmi 

shamurcacuna. 

14Judá soldadocuna tigrarishpa ricushpaca huashatapish, ñaupajtapish soldadocuna 

shamucujtami ricurcacuna. Chaimantami Judá llajta soldadocunaca Mandaj Diosta 

mañarcacuna, curacunapish trompetacunapi tocarcacuna. 

15Judá soldadocuna macanacungapaj shayaringapaj caparijpica, Mandaj Diosca 

Jeroboamta israelcunataca, Abiasta Judá soldadocunatami mishachirca. 

16Israelcunaca, Mandaj Dios paicunata Judá soldadocunapaj maquipi churashpa 

mishachijpimi callparcacuna. 

17Chai macanacuipica, Abiashuan paipaj soldadocunahuanca, 500.000 ashtahuan alli 

soldadocunatami israelcunataca huañuchircacuna. 

18Chashna rurajpimi israelcunataca, chai huatacunaca cumurichircacuna. 

Ashtahuanpish Judapi causajcunaca, paicunapaj ñaupa yayacunata Mandaj Taita 

Diospi shunguta churashcamantami, c'ari c'ari tucurcacuna. 

19Abiasca Jeroboamhuan ashtahuan macanacushpami, Bet-el pueblotapish chai 

muyundij llajtacunandij, Jesana pueblotapish chai muyundij llajtacunandij Efraín 

pueblotapish chai muyundij llajtacunandij quichurca. 

20Jeroboamca, Judá llajtata jatun mandaj Abías causacujpica, maillata ñaupaman pai 

mandacushcataca, mana cutin mandai tucurcachu. Chashna causacujpica 

Jeroboamtaca, Mandaj Diosllatajmi huañuchirca. 

21Ashtahuanpish Abiasca tucuita alli mandashpami, mandanapica pi mana cuyuchipaj 

tiyarca. Paica chunga chuscu huarmicunata, ishqui chunga ishqui churicunata, chunga 

sujta ushushicunatami charirca. 

22Abías ashtahuan imallata rurashcata imallata nishcapish profeta Iddo 

quillcashcapimi tiyacun. 

2 CRÓNICAS 14 

Judá llajtata Asa mandashcami 
(1 R 15.9-12) 

1Abías paipaj ñaupa yayacunahuan dormijpica, Davidpaj pueblopimi pambarcacuna. 

Paipaj randica paipaj churi Asami mandarca. Pai mandacui punllacunapica chunga 

huatatami gentecunata sumajta causarcacuna. 

2Asaca, Mandaj Diospaj ñaupajpica, maiman mana anchurishpami causarca. 

3Paica rurashcalla dioscunata yuyarina altarcunatapish, lomacunapi tiyaj 

altarcunatapish tucuimi urmachirca. Shinallataj dioscunata rurashca rumicunatapish 

p'aquircami. Asera huarmi diosman rijchajcunatapish tucuitami tucuchirca. 

4Chashna rurashpaca, Judá llajtapi causajcunataca, paicunapaj ñaupa yayacunata 

Mandaj Diosman cutirishpa pai cushca mandashcata pajtachichunmi mandarca. 

5Judapi caj tucui pueblocunamantami lomacunapi tiyaj altarcunatapish chingachirca. 

Chashna rurashpami pai mandacushpaca, pihuan mana macanacushpa sumajta 

causarca. 

6Mandaj Dios sumaj causaita cujpimi, chai huatacunapica maijan llajtahuanpish mana 

macanacurca. Chaimantami Asaca chai huatacunapica, Judapica, muyundijta jatun 

pircacunayuj pueblocunata rurachirca. 

7Chaicunata rurangapajca, Asaca Judapi causajcunataca: “Jalachij, ñucanchijta 

Mandaj Taita Diosca ñucanchij paiman cutirijpimari sumaj causaita cuhuan. Paimari 

tucui shujtaj llajtacunapi causajcuna ama p'iñachichun jarcashca. Chaimantami cai 

llajtataca, ñucanchijllataj charicunchij. Chashna cashcamantaca, cai pueblocuna 

muyundijta jatun pircacunata, torrecunata rurashunchij. Chai pircacunapica, 

aldabacunayuj jatun pungucunata churashunchij” nircami. Chashna nishpa chashna 

ruranata callarishpaca, tucuitami utca rurarcacuna. 

8Asaca Judá aillumantaca, 300.000 soldadocunatami charirca. Chai soldadocunaca 

escudocunahuan, lanzacunahuan allichirishcacunami carca. Benjamín aillumantaca, 

280.000 soldadocunatami charirca. Chai soldadocunaca escudocunahuan, 

arcocunahuan allichirishcacunami carca. 

9Paicunahuan macanacungapajmi, Etiopía llajtata mandaj Zera shuti jatun mandajca, 

1.000.000 soldadocunahuan, 300 carrocunahuan, Maresa puebloman chayamurca. 

10Paicuna chaiman shamujpimi, Asaca macanacungapaj paipaj soldadocunahuan 

tupanaman rirca. Chashna rishpaca, chai Maresa pueblo c'uchullapi caj Sefata pugru 

pambapimi shayarirca. 

11Chaipimi Asaca, paita Mandaj Diostaca cashna caparishpa mañarca: “¡Mandaj Taita 

Dioslla, can ayudashpallami achca soldadocuna cajpipish mishachingui! Ashacunalla 

cajpipish, can ayudashpaca mishachinguillami. Chaimantami ñucanchijta Mandaj, can 

Taita Diosllapi shungutaca churanchij. Ñucanchijta ayudahuaiyari. Cambaj 

shutipimari, cai soldadocunahuan macanacunaman shamunchij. Can Mandaj Diosmari 

ñucanchij Dios cangui. Canhuan macanacungapajca pipish mana shayari tucuipaj 

cashcata ricuchiyari” nishpami mañarca. 

12Chashna mañajpimi Mandaj Diosca, Asataca Judapi causaj paipaj soldadocunahuan 

mishachirca. Paicuna mishajpimi, Etiopía llajta soldadocunaca callparcacuna. 

13Asaca paipaj soldadocunahuanca, Gerar pueblocama catishpami, chai 

soldadocunataca shujllatapish mana saquishpa tucuicunata huañuchircacuna. 

Chashnami chai soldadocunapaj maquipi urmashpaca, shujllapish causaihuan mana 

saquirirca. Chaicunata huañuchishpaca, chaicuna charishca yallitaj achca 

charinacunatami japircacuna. 

14Chai q'uipaca, Gerar pueblo c'uchupi caj tucui pueblocunapi causajcunahuanmi 

macanacurcacuna. Chai pueblocunapi tucui causajcunapish Mandaj Diostaca 

yallitajmi mancharcacuna. Judá llajta soldadocunaca chai pueblocunamantapish, 

imalla tiyashcacunatami quichushpa aparcacuna. Chai pueblocunapi causajcunaca 

yallitaj charijcunami carca. 

15Shinallataj chai llajtallapitajmi, animalcunata cuidajcunatapish huañuchishpa achca 

ovejacunatapish, camellocunatapish apashpa rircacuna. Chai tucuita apashpami, 

Jerusalenman tigrarcacuna. 

2 CRÓNICAS 15 

Asaca tucuicunallahuantaj Diosman cutirishcami 
(1 R 15.13-15) 

1-2Macanacuimanta Asa tigracujpi Obedpaj churi Azarías tupashpaca, Diospaj 

Espíritu japijpimi cashna nirca: “Can Asapish, Judá soldadocunapish, Benjamín 

soldadocunapish caita uyaichij. Mandaj Diosca cancuna paimanta mana 

anchurishcamantaca, paipish cancunahuanmi. Cancuna paita mashcashpaca, 

japinguichijmi. Ashtahuanpish cancuna paimanta anchurijpica, paipish cancunamanta 

anchuringami. 

3Ña unitamari cancunaca causaj Dios illajlla causacurcanguichij. Shinallataj Diospajta 

ruranata yachachij curacuna illajllapishmi causacurcanguichij. 

4Shina cashpapish llaquipi cashpaca, israelcunata Mandaj Diosman cutirishpa paita 

manchashcacunami. Chashna rurajpica paica uyashcami. 

5Chai huatacunapica pipish mana sumajta causai tucurcachu. Ashtahuanpish tucui cai 

llajtacunapi causajcunami huasipi cashpapish, ñanpi cashpapish manchaihuan 

purircacuna. 

6Taita Diosllatajmi tucui laya llaquicunata cachashpa, yallitaj manchachij carca. Chai 

manchaihuan musparishpami, shuj llajtapi causajcunaca caishuj llajtapi causajcunata, 

shuj pueblopi causajcunaca caishuj pueblopi causajcunata huañuchishpa tucuchinacuj 

carca. 

7Shina cajpipish cancunaca ama manchaichijchu, c'ari c'ari caichij. Diospajta 

rurashcamantaca chasquinguichijmari” nircami. 

8Obedpaj churi profeta Azarías, Dios chashna huillachun nishcata huillajpica Asaca, 

c'ari c'ari cana yuyaita japishpami, chai p'iñanana rurashcalla dioscunataca tucui Judá 

lajtamanta Benjamín llajtamanta anchuchirca. Shinallataj Efraín llajta urcucunapi pai 

japishca pueblocunamantapishmi, chai dioscunataca anchuchirca. Chashna 

rurashpaca, Mandaj Diospaj huasi corredor ñaupajpi tiyaj Diospaj altartami allichirca. 

9Chai q'uipaca tucui Judá llajtapi, Benjamín llajtapi causajcunatapish, Efraín 

llajtamanta, Manasés llajtamanta, Simeón llajtamanta shamushpa, chai Judá llajtapi 

causacujcunatapishmi tandachirca. Paicunata Mandaj Dios Asahuan cajta ricushpami, 

Israel llajtamantaca chashna achcacuna Judá llajtapi causanaman shamurcacuna. 

10Jatun mandaj Asaca Judá llajtataca, ñami chunga pichca huatata mandacurca. Chai 

huatapaj quimsa quillapimi, Jerusalenpica tandanacurcacuna. 

11Chai tandanacui punllaca macanacuipi quichumushcatami, 700 c'ari 

huagracunatapish, 7.000 ovejacunatapish, Mandaj Diosman cushpa huañuchircacuna. 

12Chashna rurashpaca, shuj yuyailla tucushpami, paicunapaj ñaupa yayacunata 

Mandaj Diosta tucui shunguhuan, tucui almahuan yuyarishpa mashcanata ari 

nircacuna. 

13Israelcunata Mandaj Diosta mana catisha nijca c'ari cashpa, huarmi cashpa, uchilla 

cashpa, jatun cashpapish huañunami can nircacunami. 

14Sinchita shuj shinalla caparishpami, Mandaj Diosmanca ari nircacuna. Shinallataj 

trompetacunapi, bocinacunapipishmi tocarcacuna. 

15Tucui shunguhuantaj Mandaj Diosta mashcashpa, tucui munaihuantaj 

catishcamantami, Judapi causajcunaca tucuicuna cushicurca. Tucui paicuna 

mashcashcamantaca, Mandaj Diosca paicunapi japi tucurcami. Chaimantami Mandaj 

Diosca, paicunapaj tucui llajtapi sumaj causaita curca. 

16Jatun mandaj Asaca paipaj mama Maacataca, paillatajmi jatun mandaj shina 

cashcamantaca anchuchirca. Asera huarmi diosman rijchajtapishmi chaimanta 

anchuchirca. Shinallataj Asaca, chai huarmi diostajllatapish p'aquishpami, Cedrón 

huaicupi rupachirca. 

17Ashtahuanpish Israel llajtamantaca, lomacunapi tiyaj altarcunataca mana 

anchuchircachu. Asaca paipaj tucui causaipimi, Mandaj Diosta tucui shunguhuan 

cazushpa causarca. 

18Asaca Diosman paipaj yaya cushca curitapish, cullquitapish, paillataj cushca 

curitapish, cullquitapish, shujtaj charinacunatapish Diospaj huasipimi churarca. 

19Chaimantami quimsa chunga pichca huatata Asa mandangacamaca, macanacui 

mana ashtahuan tiyarca. 

2 CRÓNICAS 16 

Asahuan Ben-adadhuan shuj yuyailla tucushcami 
(1 R 15.16-22) 

1Jatun mandaj Asa Judá llajtata, quimsa chunga sujta huatata ña mandacujpimi, 

Baasaca Judá llajtapi causajcunahuan macanacungapaj huichiyashpaca, Judá llajtata 

jatun mandaj Asapajman pi ama llujshi tucuchun, pi ama yaicui tucuchun Ramá 

pueblo muyundijpica jatun pircata shayachirca. 

2Chaimi jatun mandaj Asaca, Mandaj Diospaj huasipipish, mandashpa tiyana 

huasipipish huaquichinacunapi tiyacuj cullquita, curita llujshichishpa, Siria llajtata 

jatun mandaj Ben-adadman cashna nishpa cuchun, Damasco puebloman cacharca: 

3“Cambaj yayahuan ñuca yayahuan shuj shinalla cashca shinallataj, canpish ñucapish 

shuj yuyailla tucushun. Chaipajmi cullquita, curita cambajman cachani. Israel llajtata 

jatun mandaj Baasahuan ari ninacushcataca p'aquilla. Chaipimi, ñucataca 

llaquichinataca saquingallami” nircami. 

4Ben-adadca, jatun mandaj Asa imalla nishcata allimi nishpami, israelcuna causan 

pueblocunata llaquichigrichun paipaj soldadocunata mandajcunata cacharca. 

Paicunami israelcunataca Ijón, Dan, Abel-maim shuti pueblocunatapish, Neftalí 

llajtatapish granocunata huaquichina pueblocunatapish quichurcacuna. 

5Chaita uyashpami Baasaca, Ramá pueblopi jatun pircata ruracushcata saquishpa 

rirca. 

6Chaimi jatun mandaj Asaca Judá llajtapi tucui causajcunahuan Ramá puebloman 

rishpa, Ramapi Baasa pircachicushca rumicunata, caspicunataca chaimanta apashpa, 

chaicunahuanca Geba, Mizpa shuti pueblocunapi jatun pircacunata rurachirca. 

7Chai punllacunami Dios ricuchishcata huillaj Hanani runaca, Judá llajtata jatun 

mandaj Asapajman shamushpa cashna nirca: “Canca canta Mandaj Dios ayudachun 

paipi shunguta churanapaj randica, Siria llajtata jatun mandajtamari ayudachun 

mañashcangui. Chaimi Siria llajtata jatun mandajpaj soldadocunaca, cambaj 

maquimanta quishpirishpa rishcacuna. 

8Etiopía, Libia llajta soldadocunaca yallitaj achcacunami carca. Shinallataj 

macanacuna carrocunatapish, caballocunatapishmi charircacuna. Mandaj Diospi 



896 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

shunguta churashcamantami, paica chai tucui achca soldadocuna cajpipish, cambaj 

maquipi churarca. 

9Mandaj Diosca tucui shunguhuan paita cazujcunapaj allita rurashpa, tucuita rurai 

tucuj cashcata ricuchingapajmi, tucui cai pachata ricuracun. Canca yuyai illaj shinami 

Siria llajtata jatun mandajhuan alli canata ari ninacushcangui. Chashna 

rurashcamantaca cunanmantapachaca, ashtahuanmi canhuan macanacungapaj 

shamungacuna” nircami. 

10Chashna nijpica yallitaj p'iñarishpami, Asaca Dios ricuchishcata huillajtaca carcelpi 

churarca. Asaca chai huatacunaca, Judapi causajcunataca taucacunatami llaquichirca. 

Asa huañushcami 
(1 R 15.23-24) 

11Asa ñaupaman ashtahuan imallata rurashcata, q'uipata imallata rurashcata ashtahuan 

yachasha nishpaca Judá llajtata jatun mandajcuna, Israel llajtata jatun mandajcuna 

imallata rurashcata quillcashca libropimi ricuna. 

12Asaca ña quimsa chunga iscun huatata mandacushpami, chaquicuna ungüi tucushpa 

yallitaj anchayarca. Chashna ungushpaca, Mandaj Diosta mashcanapaj randica, 

jambijcunallatami mashcarca. 

13Asaca chuscu chunga shuj huatata mandacushpami paipaj ñaupa yayacunahuan 

tandanacugrirca. 

14Pai huañujpica, shuj ataudpimi churarcacuna. Chai ataudpica, mishquijllata ashnaj 

tucui laya jambicunatami jundachircacuna. Chai jambicunaca, mishquijllata ashnaj 

jambicunata ruranata alli yachajcuna rurashcami carca. Ataudpi churashpaca, Asataca 

Davidpaj pueblopi paillataj rurachishca pambana jutcupimi churarcacuna. Chai 

punllaca paita yuyarishpami, huañui punllapi imata rupachina cashcata achcata 

rupachircacuna. 

2 CRÓNICAS 17 

Judá llajtata Josafat mandashcami 

1Asapaj randica paipaj churi Josafatmi, Judá llajtataca mandarca. Paica c'ari c'ari 

tucushpami, israelcunataca cumurichirca. 

2Paica Judá llajtapi caj pueblocunapica, muyundijta jatun pircacunayuj 

pueblocunapimi soldadocunata churarca. Shinallataj chapaj soldadocunatapishmi Judá 

llajtapica churarca. Efraín llajtapi caj pueblocunata israelcunata paipaj yaya Asa 

quichushca pueblocunapipishmi, cuidaj soldadocunata churarca. 

3Josafatca mandai callarishpaca, paipaj ñaupa yaya David rurashca shinami Diosta 

cazushpa allita rurashpa causarca. Baal dioscunataca mana catircachu. Chaimantami 

Mandaj Diosca paihuan carca. 

4Paipaj Diosta catishpami, mana caishuj israelcuna shina causarca. Ashtahuanpish 

Dios mandashcacunatami cazuj carca. 

5Chaimantami Mandaj Diosca, mandanapica pi mana cuyuchipajta charirca. Judá 

llajtapi causajcunaca tucuicunami ima allicunatapish curcacuna. Chaimantami yallitaj 

charijpish, tucuicuna alli nishcapish tucurca. 

6Mandaj Dios ayudajpimi, Josafatca Mandaj Diospajllata rurashpa causarca. 

Lomacunapi tiyaj altarcunatapish, Asera huarmi diosman rijchajcunatapish Judá 

llajtamantaca tucuita anchuchirca. 

7Ña quimsa huatata mandacushpami, paipajta ruraj Ben-hail, Abdías, Zacarías, 

Natanael, Micaías shuti mandajcunataca Judá llajtapi caj pueblocunapi causajcunaman 

Diosmanta yachachichun cacharca. 

8Paicunahuan yachachichunca, Semaías, Netanías, Zebadías, Asael, Semiramot, 

Jonatán, Adonías, Tobías, Tob-adonías shuti levitacunatami cacharca. Shinallataj 

Elisama, Joram shuti curacunatapishmi cacharca. 

9Tucui paicunami Judá llajtapi causajcunamanca, Mandaj Dios mandashcata 

quillcashca librota apashpa, tucui pueblocunata purishpa yachachircacuna. 

10Chaimantami Judá llajta muyundijpi caj tucui llajtacunapi causajcunaca, Mandaj 

Diosta yallitaj mancharcacuna. Chaimantami Josafathuan macanacunatapish 

mancharcacuna. 

11Filisteocunaca Josafatmanca convidanacunatapish, impuesto cullquitapishmi 

curcacuna. Shinallataj arabecunaca animalcunatapish, 7.700 carnerocunatapish, 7.700 

c'ari chivocunatapishmi huatanta cujcuna carca. 

12Chashna cujpimi Josafatca ashtahuan, ashtahuan charijyashpa alli nishca tucurca. 

Paica Judá llajtapica torrecunatapish, granocunata huaquichina pueblocunatapishmi 

rurarca. 

13Tucui Judá llajtapimi, achca allicunata charirca. Jerusalenpipish yallitaj c'ari c'ari 

soldadocunatami charirca. 

14Chai soldadocunaca, maijanlla yayacunapaj huahua huahuacuna cashcata ricujpica 

caicunami: Judá aillupaj huaranga huaranga soldadocunata mandajca, Adnasmi carca. 

Paica ashtahuan c'ari c'ari, 300.000 soldadocunatami mandaj carca. 

15Caishuj mandaj soldadoca, Johananmi carca. Paica, 280.000 soldadocunatami 

mandaj carca. 

16Caishuj mandajca, Zicripaj churi Amasiasmi carca. Paimi Mandaj Diospajta 

rurangapajca paipaj quiquin munaihuan ari nirca. Paica, 200.000 c'ari c'ari 

soldadocunatami mandaj carca. 

17Benjamín aillumantaca, Eliadami mandaj carca. Paica, 200.000 soldadocunata 

mandaj, c'ari c'ari mana manchaj soldadomi carca. Chai soldadocunaca arcocunahuan, 

escudocunahuan allichirishcacunami carca. 

18Chaipaj q'uipa mandajca, Jozabadmi carca. Paica macanacungapaj allichirishca, 

180.000 soldadocunatami mandaj carca. 



898 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

19Tucui chaicunami jatun mandaj Josafatpajta rurajcuna carca. Judá llajtallapitajmi, 

muyundijta jatun pircacunayuj pueblocunapipish cuidaj, shujtaj soldadocunata 

charirca. 

2 CRÓNICAS 18 

Siriocuna Acabta mishanata Micaías huillashcami 
(1 R 22.1-40) 

1Josafatca yallitaj charij, tucuicuna alli nishcami carca. Paica Acabpaj familiami 

tucurca. 

2Josafatca, unipimi Acabta ricunaman Samaria puebloman rirca. Pai chayajpimi 

Acabca, achca ovejacunatapish huagracunatapish huañuchishpa jatun micuita rurashpa 

paihuanpish, paihuan shamujcunahuanpish micurca. Chashna rurashpami Acabca, 

Josafattaca, Galaadpi caj Ramotpi causajcunahuan macanacunaman ñucaman ishqui 

tucushpa jaculla nishpa ari nichirca. 

3Chaipimi Israel llajtata jatun mandaj Acabca, Judá llajtata jatun mandaj Josafattaca: 

–¿Galaadpi caj Ramot pueblopi causajcunahuan ñucahuan macanacugringapaj 

shamusha ninguichu?– nijpica Josafatca: –Ñucapish canpish shuj shinallami canchij. 

Ñuca soldadocunapish cambaj soldadocuna cashca shinallatajmi. Chashna 

cashcamantaca, canhuan rishunllami. 

4Shinallataj Josafatca, Israel llajtata jatun mandajtaca: –Mandaj Dios imata nishcata 

tapuchunmi rogani– nirca. 

5Shina nijpimi israelcunata jatun mandajca, 400 profetacunata tandachishpaca: –

¿Galaad llajtapi caj Ramot pueblopi causajcunahuan macanacugrishunchu, mana 

cashpaca saquishallachu?– nirca. Shina nijpi paicunaca: –Macanacugrilla, Diosmi 

cambaj maquipi churanga– nircacuna. 

6Shina nijpipish Josafatca: –Cai llajtapica ¿manachu Mandaj Diospaj profeta shujtaj 

runapish tiyan, paitapish tapushpa alli yachangapaj?– nircami. 

7Josafat chashna nijpimi, israelcunata jatun mandajca: –Imlapaj churi Micaías profeta 

tiyanrajmi, paitapish Mandaj Dios imata nishcata tapunchijmanchari. Paica shuj 

cutinllapish ima allita manamari huillashcachu, ashtahuanpish llaquillatamari huillan. 

Chaimantami paitaca p'iñani– nijpi, Josafatca: –Jatun mandaj ama chashna rimaichu– 

nirca. 

8Shina nijpi israelcunata jatun mandajca, paipajta ruraj shujta cayashpaca: –Imlanpaj 

churi Micaiasta pushamugri– nirca. 

9Israelcunata jatun mandajpish, Judá llajtata jatun mandaj Josafatpish mandajcuna 

churana churanata churarishcami, Samaria puebloman yaicuna pungu c'uchullapi caj 

plazapi jatun mandajcuna tiyarinapi tiyacurcacuna. Profetacunaca tucuicunami 

paicunapaj ñaupajpi huillacurcacuna. 

10Quenaanapaj churi Sedequiasca, fierro gachucunatami rurachishca carca. 

Chaimantami: “Mandaj Diosca cashnami nin: Siriocunataca, cai gachucunahuan 

sagmashpami tucuicunata huañuchinga ninmi” nircami. 

11Pai chashna nijpica, tucui caishuj profetacunapishmi: “Galaadpi caj Ramot 

puebloman huichiyailla. Mandaj Diosmari cambaj maquipi churashpa chai 

macanacuita mishachinga” nircacuna. 

12Micaiasta pushagrij huillaj runaca paitaca: –Caishuj profetacunaca tucuicunami 

jatun mandajtaca, mishanguimi nishpa cushichicuncuna. Canpish jatun mandajtaca 

paicuna nishca shinallataj mishanguitajmi nishpa ashtahuan cushichingui– nircami. 

13Shina nijpica Micaiasca: –Mandaj Diosca causajmi. Ñucaca Mandaj Dios imata 

huillachun nishcallatami huillasha– nishpa, Micaías jatun mandajpajman shamujpimi, 

14jatun mandajca: –Micaías, Galaadpi caj Ramot pueblopi causajcunahuan 

¿macanacungapajca huichiyashunchu mana cashpaca saquishallachu?– nijpi 

Micaiasca: –Macanacungapaj huichiyailla mishanguichijmi. Cancunapaj maquipimi 

churashca cangacuna– nircami. 

15Shina nijpi jatun mandajca: –¿Mashna cutincamataj imatapish chashnataj cana 

cajllapi Mandaj Diospaj shutipica huillangui nicushallari?– nircami. 

16Shina nijpi Micaisca: –Tucui israelcunatami, michij illajlla ovejacuna shina 

urcucunapi caita chaita puricujta ricurcani. Chaimi Mandaj Diosca: Caicunaca mandaj 

illajllamari puricuncuna. Tucuicuna paicunapaj quiquin huasicunaman imata mana 

manchashpa tigrachunlla nirca– nircami. 

17Shina nijpi israelcunata jatun mandajca Josafattaca: –Chai runaca ñucapajca ima alli 

cana cashcataca mana huillangachu, ashtahuanpish llaqui cana cashcallatami huillanga 

nircanimi. ¿Manachu chaillatataj huillan?– nirca. 

18Shina nijpi Micaiasca: –Mandaj Dios imata nishcata uyayari. Ñucaca Mandaj 

Diostaca paipaj jatun tiyarinapi tiyacujtami ricurcani. Jahua pachapi paipajta 

rurajcunapish alli ladomanpish, lluqui ladomanpish cajtami ricurcani. 

19Chaipimi Mandaj Diosca paicunataca: Galaadpi caj Ramot puebloman huichiyashpa 

israelcunata jatun mandaj Acab llaqui tucugrichunca ¿maijantaj chaipi macanacugrina 

yuyaita cushpa umanaman risha ninguichij? nijpi shujca shujta, caishujca shujtajtami 

ninacurca. 

20Chashna ninacucujpi Mandaj Diospaj shuj espíritu shamushpami: Ñuca chai yuyaita 

cugrisha nijpi Mandaj Diosca: ¿Ima shinataj umagringui? nirca. 

21Shina nijpi chai espirituca: Ñuca rishpaca, tucui profetacunatami llullachishpa 

huillachigrini nijpimi Mandaj Diosca: Can nishca shinallataj rurashpa umagrilla. 

Paitaca umai tucunguimi nirca. 

22Mandaj Diosmi cambaj tucui profetacunapaj shimiman llullachij espíritu richun 

saquirca. Mandaj Diosllatajmi can llaqui tucuchunpish nirca– nircami. 

23Chaimi Quenaanapaj churi Sedequiasca, Micaiasta quijaduspi huajtashpaca: –

Mandaj Diospaj Espirituca ñucamanta anchurishpaca ¿maitataj cambajman rishpaca 

chashnaca huillachingari?– nirca. 

24Shina nijpi Micaiasca: –Miticungapaj caishuj ucuman caishuj ucuman huasi ucupi 

puricui punllami chashnataj cashcataca yachangui– nirca. 

25Shina nijpi israelcunata jatun mandajca: –Micaiasta japishpa, pueblota mandaj 

Amonpajman, jatun mandaj churi Joaspajman apashpa, 

26cashna ninguichij: Cai runataca carcelpi churashpa macanacuita mishashpa ñuca 

mishashpa tigramungacama, ashitajllata carashpa, yacutapish p'ichijllata cushpa 

huanachicuichij ninmi jatun mandajca nigrichij– nircami. 

27Shina nijpipish Micaiasca: –Macanacuita mishashpa alli can tigramushpaca, ñucaca 

Mandaj Dios manapish chashna huillachijpi chashna huillashcataca yachangui– 

nircami. Chashna nishcahuanmi: “Tucuicunami cai nishcata uyanguichij” nirca. 

28Israelcunata jatun mandajhuan, Judá llajtata jatun mandaj Josafathuanca Galaadpi 

caj Ramot pueblomanmi huichiyarcacuna. 

29Chaipimi israelcunata jatun mandajca Josafattaca: –Ñucaca shujtaj churanata 

churarishpa macanacungapaj risha. Canca mandashpa tiyana cambaj churanallatataj 

churashpa ringui– nishpami, israelcunata jatun mandajca shujtaj churanata 

churarishpa macanacunaman rirca. 

30Siria llajtata jatun mandajca, carrocunapi purij paipaj soldadocunata 

mandajcunataca: “Israelcunahuanca soldadocunahuanpish soldadocunata 

mandajcunahuanpish ama macanacunguichijchu. Ashtahuanpish israelcunata jatun 

mandajllahuan macanacunguichij” nircami. 

31Siria llajtapaj carrro soldadocunata mandajcuna Josafatta ricushpaca: “Paimi 

israelcunata jatun mandaj” ninacushpami, paihuan macanacungapaj chaupipi 

churarcacuna. Chaimi Josafatca, quishpichihuai nishpa Diosta mañarca. Chashna 

mañajpica Mandaj Diosca, chai soldadocunata paimanta anchuchircami. 

32Siria llajtapaj carro soldadocunata mandajcunaca israelcunata jatun mandaj mana 

cashcata ricushpami, Josafattaca mana ashtahuan catircacuna. 

33Ashtahuanpish shuj soldadomi, puntajlla caspita arcohuan yangalla shitajpi, chai 

caspica israelcunata jatun mandajca, churarishca fierro churana chaupita yaicushpa 

chugrichirca. Chaimi paipaj carrota apajtaca: –Chugrichishcamari cani. Carrota 

aisacuj caballocunata muyuchishpa, cai macanacuimanta ñucata llujshichi– nirca. 

34Sirio soldadocunahuan ch'imbapurashpami, chai punllaca israelcunata jatun 

mandajca, paipaj carrollapitaj shayashpa cainarca. Chaimi chai punllaca, sinchita 

macanacurcacuna. Jatun mandajca, inti huashicugrijpimi huañurca. 

2 CRÓNICAS 19 

Profeta Jehuca Josafatta rimashcami 

1Judá llajtata jatun mandaj Josafatca, Jerusalenpi caj paipaj huasimanca ima mana 

tucushpa allimi tigrarca. 

2Pai chayajpica Hananipaj churi, Dios ricuchishcata huillaj Jehú tupanaman 

llujshishpami cashna nirca: “Diosta mana manchaj runatamari ayudanaman 

rishcangui. Mandaj Diosta p'iñajcunahuanmari apanacungui. Chashna 

rurashcamantaca, cunanca Mandaj Diosca canhuan p'iñarishcami. 

3Shina cashpapish, cai Judá llajtamanta Asera huarmi diosman rijchajcunata 

anchuchishpaca, cambaj tucui shunguhuantajmi Mandaj Diosta mashcarcangui. 

Chaillamantami can alli cashcataca ricushca” nircami. 

Juezcunata Josafat churashcami 

4Josafatca, Jerusalén pueblopimi causarca. Shina cashpapish Beerseba 

pueblomantapacha, Efraín urcucamami tucui Judá llajtapi causajcunata ricushpa purij 

carca. Chashna purishpami, paicunapaj ñaupa yayacunata Mandaj Diosman cutirichun 

yachachij carca. 

5Shinallataj Judá llajtapi caj pueblocunapica, muyundijta jatun pircayuj tucui 

pueblocunapimi juezcunata churarca. 

6Chai juezcunataca: “Ima ruranapi cancunata churashcataca alli yuyaringuichij. 

Cancunaca mana maijan runapaj randichu mandacunguichij. Ashtahuanpish Mandaj 

Diospaj randimari mandanguichij. Cancuna imata ricuna cajpipish, Diosmi 

cancunahuan canga. 

7Cancunaca Mandaj Diosta manchashpa causanguichij. Ñucanchijta Mandaj Taita 

Diosca manapish llaquichina cajta llaquichichunpish, ñahuita ricushpalla 

mitsachunpish, camaricunata huashalla japishpa mitsachunpish mana munanchu. 

Chashna cashcamantaca, cancuna rurana cashcataca alli yuyaihuan ruranguichij” 

nircami. 

8Shinallataj Josafatca ima tiyajpipish, Mandaj Dios mandashca shina mandachunmi 

Jerusalenpica levitacunatapish curacunatapish caishuj israelcunapaj familiacunata 

mandaj yayacuna cachun churarca. Tucui pueblocunapi mandajcunata churashca 

q'uipami, Jerusalenman tigrarcacuna. 

9-10Chaipica paicunatapish cashnami mandarca: “Caishuj pueblocunapi causaj 

cancunapaj huauquicuna imata cancunaman huillanaman shamujpipish, cancunaca 

Mandaj Diosta tucui shunguhuan, mana nij tucushpalla manchashpami, alli ricushpa 

allichina canguichij. Huañunacui tiyajpipish tucui mandashcacunata, imallata rurai 

nishcata, quillcachishcacunata, huillachishcacunata ricuchishpami rimana canguichij. 

Chashnami Mandaj Diosta ama p'iñachichun yachachina canguichij. Chashna 

rurajpimi cancunahuanpish, cancunapaj huauquicunahuanpish Diosca mana 

p'iñaringa. Cancunapish mana juchachishca canguichijchu. 

11Amarías curami, Mandaj Diospajta ruranapica, tucuita mandanga. Ñucapajta 

ruranapica, Judapaj huahua huahuacunata mandaj Zebadiasmi mandanga. Paica 

Ismaelpaj churimi. Shinallataj levitacunapish cancunapaj randi, Diospajta rurangapaj 

caipimi cangacuna. Cancuna imallata rurana cashcataca tucuicuna chai yuyai 

ruranguichij. Caicunata alli rurajtaca, Mandaj Diosmi pushanga” nircami. 

2 CRÓNICAS 20 

Josafatca moabitacunatapish amonitacunatapish mishashcami 

1Chai q'uipami Moabpi causajcunapish Amonpi causajcunapish chai Amón 

llajtallapitaj causaj shujtajcunapish tandanacushpa Josafathuan macanacunaman 

shamurcacuna. 

2Chaitaca shujtajcunami Josafatmanca, cashna nishpa huillagrircacuna: “Cachisapa 

Cucha ch'imbanijmantapish, Siria llajtamantapishmari canhuan macanacungapaj 

yallitaj achcacuna shamushca. Tucui paicunaca Hazezon-tamar nishca En-gadi 

pueblopimi tiyacuncuna” nishpami huillarcacuna. 

3Chaita huillajpica Josafatca manchashpami, Mandaj Diosman huillangapaj 

shunguhuantaj llaquirirca. Chashna llaquirishpaca, tucui Judá llajtapi 

causajcunamanmi mana micushpa Diosta mañachun huillajcunata cacharca. 

4Chashna huillajpica, Judá llajtapi causajcunaca tandanacushpami, Mandaj Diostaca 

ayudahuai nishpa mañarcacuna. Shinallataj tucui Judá llajta pueblocunapi 

causajcunapishmi, Mandaj Diostaca ayudahuai nishpa mañangapaj Jerusalenman 

shamurcacuna. 

5Josafatca, Judá llajtamanta shamushpa tandanacushcacunapaj ñaupajpipish, 

Jerusalenllapitaj causajcunapaj ñaupajpipishmi, Mandaj Diospaj huasi mushuj patiopi 

shayarirca. 

6Chaipi shayarishpami cashna nirca: “Ñucanchij yayacunata Mandaj Taita Dioslla, 

canca jahua pachapi causaj Diosmari cangui. Canmari tucui llajtacunata 

mandajcunandij cambaj maquipi charicungui. Mishana fuerzaca cambaj maquipimari, 

canhuanca pi mana shayari tucunchu. 

7Ñucanchij Dioslla, canmari cai llajtapi causajcunataca, can agllashca israelcunapaj 

ñaupajpi shamushpa cai llajtamanta llujshichishpa cachashcangui. Chashna 

rurashpaca cai llajtataca, cutinca ama shujtajcunapaj cachunmi canhuan alli apanacuj 

Abrahampaj huahua huahua israelcunaman cushcangui. 

8Chaimantami cai llajtapi causashcacuna. Shinallataj canta yuyarinapajmi cai huasita 

shayachishpa cashna nishcacuna: 

9Ñucanchijpaj ima llaqui shamungachari, mana cashpaca imamanta llaquichingapaj 

shujtajcunata espadahuan cachangachari, mana cashpaca ima ungüita, mana cashpaca 

yaricaita cachangachari. Chashna cajpica can caipi cashcamantaca, (cai huasimanmi) 

cambaj ñaupajman shamushun. Caiman shamushpami, llaquipi cashcamanta 

caparishpa mañashun. Chashna mañajpica, can uyashpa, chai llaquicunamanta 

llujshichinguimi nishcacunami. 

10Chaimanta cunanca canllataj ricunguimi. Amonpi, Moabpi causajcunapish, Seir 

urcupi causajcunapishmi shamushcacuna. Egiptomanta israelcuna shamucujpica, 

chaicunapaj llajtata pasachunca mana munashcachu carcangui. Ashtahuanpish 

paicunamanta caruta rishpa, ama llaquichichunmi mandashca carcangui. 

11Chashna allita rurashcamantaca, cunanca mana allitamari cutichincuna. 

Ñucanchijpaj cachun can cushca cai llajtamanta llujshichishpa cachangapajmari 

shamushcacuna. 

12Ñucanchij Dioslla, paicuna chashna rurashcamantaca, can llaquichiyari. Chai tucui 

achcacunami ñucanchijhuan macanacungapaj shamushcacuna, ñucanchijca chai 

tucuicunahuanca mana shayari tucunchijchu. Imatapish mana rurai tucunchijchu. 

Ashtahuanpish canllatami chaparacunchij” nircami. 

13Tucui Judá llajtapi causajcunami Mandaj Diospaj ñaupajpi paicunapaj 

huarmicunandij, uchilla huahuacunandij, jatun huambracunandij shayacurcacuna. 

14Zacariaspaj churi Jahazielpish chaipimi carca. Zacariaspaj yayaca Benaiami carca. 

Benaiapaj yayaca Jeielmi. Jeielpaj yayaca Mataniasmi carca. Paica Asaf shuti 

levitapaj huahua huahuapurami carca. Chai Jahazieltami chai tandanacuipica, Mandaj 

Diospaj Espíritu japirca. 

15Chaimantami cashna nirca: “Tucui Judá llajtapi causajcunapish, cai Jerusalenpi 

causajcunapish, can jatun mandaj Josafatpish caita uyaichij: Mandaj Diosca cashnami 

nin: Chai tucui achcacunata ricushpapish ama manchaichijchu, ama chujchuichijchu. 

Cai macanacuipica, mana cancuna macanacugringuichijchu, ñucamari macanacugrini. 

16Paicunahuan shayarinaman caya uriyanguichij. Paicunaca Sis nishca huichitami 

huichiyangacuna. Jeruel shuti shitashca pamba uranij huaicupimi tupanguichij. 

17Cunanpica mana cancuna macanacunachu canguichij, ashtahuanpish casijlla 

shayanguichijlla. Chashnami ñucataj cancunata quishpichijta ricunguichij. Judá 

llajtapi causajcunapish, Jerusalenpi causajcunapish ama manchaichijchu, ama 

huashayaichijchu. Cayataj tupanaman llujshichij. Mandaj Dios ñucatajmi 

cancunahuan casha ninmi” nircami. 

18Chashna nijpimi Josafatca, Mandaj Diospaj ñaupajpica pambaman tupajta 

cumurirca. Shinallataj tucui Judá llajtamanta tandanacushcacunapish, Jerusalenpi 

causajcunapishmi chashnallataj pambaman tupajta cumurishpa, Mandaj Diosta 

jatunyachircacuna. 

19Chashnallataj Coatpaj huahua huahuapura levitacunahuan, Corepaj huahua 

huahuapura levitacunahuan jatarishpami, israelcunata Mandaj Taita Diostaca, cunga 

pajtashcata caparishpa alabarcacuna. 

20Chai cayandij tutamanta jatarishpaca, Judá llajtamanta tandanacushcacunandij, 

Jerusalenpi causajcunandijmi Josafatca, Tecoa shitashca pambaman rirca. Chaiman 

ricushpami paica shayarishpa cashna nirca: “Judá llajtamanta tandanacushcacunapish, 

Jerusalenpi causajcunapish uyaichij. Cancunata Mandaj Taita Diospi shunguta 

churaichij. Ima mana tucunguichijchu, pai ima nishcata huillajcuna huillashcatapish 

crichij, mishanguichijtajmi” nircami. 

21Chaipi tandanacushcacunahuan parlanacushca q'uipami, macanacunacunahuan 

allichirishca soldadocuna llujshicujpica, shujtajcunataca sumaj ricunacunahuan 

rurashca churanacunata churarishpa cantashpa, Mandaj Diosta alabachun churarca. 

Paicunataca: “Mandaj Diosta jatunyachichij, paica huiñaita c'uyajmari” nishpami 

cantachun nirca. 

22Paicuna Mandaj Diosta alabashpa cantai callarijpica, Mandaj Diosca Judá llajtapi 

causajcunahuan macanacunaman shamushca Amón runacunatapish, Moab 

runacunatapish, Seir urcumanta shamushcacunatapishmi paicunapurallataj 

chapanacushpa huañuchinacuchun churarca. Chaimantami paicunapurallataj caishuj 

chaishuj huañuchinacurcacuna. 

23Amón, Moab llajta runacunaca Seir urcu runacunatami huañuchircacuna. Paicunata 

ña tucuchishpaca, paicunapurallatajmi huañuchinacurcacuna. 

24Chashna tucushca q'uipami, Judá soldadocunaca shitashca pambapi caj torreman 

shamurcacuna. Chaimantami achca soldadocuna pambapi huañushca siricujta 

ricurcacuna. Shujllapish mana causaj saquirishca carcachu. 

25Chaita ricushpami Josafatca, chai soldadocuna imalla charishcata japinaman paipaj 

soldadocunandij rirca. Chai huañushcacunapajtaca achca charinacunatapish, 

churanacunatapish, sumaj ricunacunatapishmi achcata japircacuna. Yallitaj achca 

charinacuna cashcamantami, mana apai tucujta japircacuna. Quimsa punllatami 

chaicunataca tandashpa cainarcacuna. 

26Chai quimsa punllapaj cayandij punllaca, Beraca shuti pugru pambapi 

tandanacushpami, Mandaj Diosta alli nircacuna. Chaimantami chai pambataca, Beraca 

shutita shutichircacuna. Cunancama chai shutillatajmi. 

27Mandaj Dios paicunata p'iñajcunamanta quishpichishpa cushichishcamantami, tucui 

Judá soldadocunapish, Jerusalén pueblo soldadocunapish Josafatta ñaupachishpa, 

cushicuihuan Jerusalenman tigramurcacuna. 

28Jerusalenpica salteriocunahuan, arpacunahuan, trompetacunahuanmi Mandaj 

Diospaj huasiman shamurcacuna. 

29Israelcunata p'iñajcunahuan Mandaj Dios macanacushpa mishashcataca, tucui 

llajtacunapi causajcunami uyarcacuna. Chaita uyashpaca, tucui chaicunami Mandaj 

Diostaca yallitaj mancharcacuna. 

30Tucui muyundij llajtacunapi causajcuna llaquichinamanta Taita Dios huaquichishpa 

sumaj causaita cujpimi, Josafat mandacujpica mana macanacui tiyarca. 

Judá llajtata Josafat mandashcami 
(1 R 22.41-50) 

31Cashnami Josafatca, Judá llajtapica mandarca: Josafatca Judá llajtata mandai 

callarinapajca, quimsa chunga pichca huatayujmi carca. Paica ishqui chunga pichca 

huatatami Jerusalenpi mandarca. Paipaj mamaca, Silhi shuti runapaj ushushi Azubami 

carca. 

32Josafatca Mandaj Diospaj ñaupajpica, imata mana pandashpami, paipaj yaya Asa 

purishca shinallataj mana maiman anchurishpa chai ñancunallapi purirca. 

33Chashna ruraj cashpapish lomacunapi tiyaj altarcunataca mana anchuchircachu. 

Judá llajtapi causajcunapish, paicunapaj ñaupa yayacunapaj Diosmanca manataj tucui 

shunguhuan cutirircacunachu. 

34Josafat ashtahuan imallata rurashcacunaca, Hananipaj churi Jehú jatun mandaj Jehú 

quillcachishcapimi tucui tiyacun. Jehumantaca Israel llajtata jatun mandajcuna 

imallata rurashcata quillcashcapimi huillacun. 

35Taita Dios quishpichishpa chai tucuita rurashca q'uipami, Judá llajtata jatun mandaj 

Josafatca, israelcunata jatun mandaj Ocoziashuan apanacunata ari ninacurca. 

Ocoziasca, Diosta manataj manchajmi carca. 

36Paihuan apanacui callarishpami Josafatca, Tarsis puebloman cachangapaj ishqui 

tucushpa, Ezión-geber pueblopi jatun barcocunata rurachirca. 

37Chaimantami Maresa pueblopi causaj Dodava runapaj churi Eliezerca, Josafattaca: 

“Ocoziashuan can apanacushpa shuj shinalla tucushcamantaca, can rurashcacunataca 

Mandaj Dios tucuchigrinmi” nishpami rimarca. Pai nishca shinallataj chai jatun 

barcocuna p'aquirijpimi, Tarsis pueblomanca mana ri tucurcacuna. 

2 CRÓNICAS 21 

Judá llajtata Joram mandashcami 
(2 R 8.16-24) 

1Josafat paipaj ñaupa yayacunahuan dormijpica, Davidpaj pueblopi chai yayacunata 

pambashcallapitajmi pambarcacuna. Paipaj randica paipaj churi Jorammi mandarca. 

2Paipaj huauquicunaca: Azarías, Jehiel, Zacarías, Azarías, Micael, Sefatías 

shuticunami carca. Tucui chaicunami Judá llajtata jatun mandaj Josafatpaj churicuna 

carca. 

3Tucuicunamanmi paicunapaj yaya Josafatca achca curita, cullquita, ima sumaj 

charinacunata, jatun pircacunayuj pueblocunatapish Judá llajtapi cushca carca. Judá 

llajtata mandanataca, Joram paipaj punta churi cashcamantami, paiman cushca carca. 

4Joramca, paipaj yayapaj randi mandanapi tiyarishpa, ña tucuita mandai callarishpaca, 

paipaj tucui huauquicunatami espadahuan huañuchirca. Israelcunata 

mandajcunapuramanta maijancunatapishmi huañuchirca. 

5Joramca mandai callarinapajca quimsa chunga ishqui huatayujmi carca. Paica 

Jerusalenpica pusaj huatatami mandarca. 

6Paica Israel llajtata jatun mandajcuna millaita rurashca ñancunallapitajmi purirca. 

Paipaj huarmi Acabpaj ushushi cashcamantaca Acabpaj familiacuna millaita rurashca 

shinallatajmi Mandaj Diospaj ñaupajpica millaita rurarca. 

7Mandaj Diosca canman cambaj huahua huahuacunamanca huiñaipajmi lamparata 

churasha nishpami ari nishca carca. Chaimantami Mandaj Diosca Davidpaj huahua 

huahua jatun mandajcunataca, mana chingachisha nirca. 

8Judá llajtata Joram mandacujpimi, Edom llajtapi causajcunaca judacuna 

mandacunmanta cachariringapaj, c'ariyashpa jatarircacuna. Paicunapurallamantatajmi 

quiquin mandajtapish churarcacuna. 

9Chaimantami Joramca pai churashca mandajcunahuanpish, paipaj carrocunahuanpish 

macanacunaman rircacuna. Chaimantaca tuta jatarishpami, Edom llajtamanta 

shamushpa paicunapaj muyundijta chapacujcunataca macanacushpa misharcacuna. 

Paicunapaj carrocunapi purij soldadocunata mandajcunatapishmi misharcacuna. 

10Shina cajpipish, edomitacunaca, Judá llajtata jatun mandajpaj maquimanta 

cacharichishpami cunancama chashna causacuncuna. Chai huatallapitajmi Libna 

pueblopi causajcunapish, pai mandacunmanta cacharirircacuna. Paipaj ñaupa 

yayacunata Mandaj Diosta cungarishcamantami, chashna tucurca. 

11Chashna mana mishai tucushca jahuami, Joramca Judá llajtapica lomacunapi 

altarcunata rurarca. Chaita rurashpami Jerusalenpi causajcunataca, rurashcalla 

dioscunata catishpa huainayachirca. Tucui Judá llajtapi causajcunatami, chai 

dioscunapi yuyaita churachirca. 

12Chaimantami profeta Elías cachashca shuj quillcata paipajman chayachircacuna. 

Chai quillcapica cashnami nicurca: “Cambaj ñaupa yaya Davidta Mandaj Diosca 

cashnami nin: Canca mana cambaj yaya Josafat shinapish, cai Judá llajtallatataj jatun 

mandaj cambaj abuelo Asa shinapish causarcanguichu. 

13Ashtahuanpish Israel llajtata jatun mandajcunatami catircangui. Judá llajtapi 

causajcunatapish, Jerusalenpi causajcunapishmi Acabpaj familiacuna rurashca 

shinallatataj millaita rurachircangui. Millai ñanpi churashpami huainayachircangui. 

Chaita rurashca jahuamari canta yalli alli caj cambaj tucui huauquicunatapish, cambaj 

yayapaj tucui familiacunatapish huañuchircangui. 

14Chashna rurashcamantaca Mandaj Diosca can mandana tucui runacunatapish, 

cambaj huauquicunatapish, cambaj huarmicunatapish, can tucui imallata 

charishcacunatapish jatun ungüihuanmi llaquichigri. 

15Cantapish jatun ungüicunahuanmi llaquichigrin. Cambaj huijsa tugyashpa, 

chunllullicuna tallirijtami ungungui” ninmi nishpa huillashpami, quillcashpa 

cachashca carca. 

16Mandaj Diosca chashna huillachishca q'uipami filisteocunapipish, Etiopía llajtapi 

causajcunahuan caj arabecunapipish Joramta p'iñana yuyaita churarca. 

17Chaimantami tucui chaicunaca Judá llajtapi causajcunahuan macanacungapaj 

huichiyarcacuna. Chaipi causajcunata mishashpami, jatun mandajpaj huasipi tucui 

imalla tiyashcatapish, paipaj huahuacunatapish, paipaj huarmicunatapish aparcacuna. 

Paipaj churicunapuramantaca, tucuicunapaj q'uipa churi Joacazllatami saquirca. 

18Chai q'uipami Mandaj Diosca, Joramtaca ña mana alliyaipajta chunllullicunapi 

unguchirca. 

19Ña ishqui huata shina unita ungushca cajpimi, huijsa cara ismujpi chunllullicuna 

llujshirca. Chai ungüihuanmi jatun nanaita apashpa huañurca. Pai huañujpica, paipaj 

ñaupa yayacuna huañui punlla rupachishca shina paita yuyarishpa ima rupachina 

cashcata mana rupachircacunachu. 

20Paica quimsa chunga ishqui huatayuj cashpa mandai callarishpaca, pusaj huatatami 

Judá llajtataca Jerusalenpi mandarca. Paica pi mana llaquishcami huañurca. Paitaca 

Davidpaj pueblopi pambashpapish, jatun mandajcunata pambana jutcucunapica mana 

pambarcacunachu. 

2 CRÓNICAS 22 

Judá llajtata Ocozías mandashcami 
(2 R 8.25-29) 

1Jerusalenpi causajcunaca jatun mandaj Jorampaj randica, paipaj churi Ocoziastami 

Judá llajtata jatun mandaj cachun churarcacuna. Ocoziasca tucuicunapaj q'uipa 

churimi carca. Tandanacushca shuhuacuna arabecunahuan shamushpami, carpa 

huasicunapi tiyacujpi Jorampaj tucui punta churicunata huañuchircacuna. 

Chaimantami jatun mandaj cachunca, Ocoziasta churarcacuna. 

2Ocoziasca, mandai callaringapajca chuscu chunga ishqui huatayujmi carca. Paica 

shuj huatatami Jerusalenpi mandarca. Paipaj mamaca, Omripaj nieta Ataliami carca. 

3Pai cunashpami, Ocoziasmanca Diosta mana manchashpa millaita rurana yuyaita 

curca. Chaimantami paica Acabpaj familiacuna rurashca millai ñantapish catirca. 

4Paipaj yaya huañushca q'uipami, paitaca Acabpaj familiacunaca, mana alli yuyaita 

cushpa, Diosmanta anchuchircacuna. Chaimantami Ocoziasca, Acabpaj familiata 

catishpa, Mandaj Diospaj ñaupajpica, paicuna shinallataj millaita rurashpa causarca. 

5Ocoziasca paicuna cunashcata uyashpami, israelcunata jatun mandaj Acabpaj churi 

Joramhuan tucushpa Siria llajtata jatun mandaj Hazaelhuan macanacungapaj Galaadpi 

caj Ramot puebloman rirca. Chaipimi siriocunaca Joramta chugrichircacuna. 

6Paicuna macanacugrijpica, Siria llajta soldadocunami Joramtaca chugrichircacuna. 

Siria llajtata jatun mandaj Hazaelhuan chai Ramot pueblopi macanacuipi 

chugrichijpica, Joramca jambiringapajmi Jezreelman tigrarca. Chaimi Jorampaj churi 

Judá llajtata jatun mandaj Ocoziasca Acabpaj churi Joramta pai ungushca cajpi 

Jezreelpi ricunaman uriyarca. 

Ocoziasta Jehú huañuchishcami 
(2 R 9.27-29) 

7Taita Diosca Ocoziastaca, Joramta ricugri punllami huañuchina cashca carca. Mandaj 

Diosca Nimsipaj churi Jehutami, Acabpaj tucui familiata huañuchichun agllashca 

carca. Ocoziasca, Jorampajman chayashcahuanmi Jehuhuan tupangapaj 

Joramllahuantaj llujshirca. 

8Jehuca chai punllaca, Taita Diosllataj huañuchichun mandashcamantami, Acabpaj 

familiacunata huañuchicurca. Chaita ruracushpaca, Judá llajtapi causajcunata 

mandajcunahuanpish, Ocoziaspaj familiacunahuanpish tuparca. Tucui chaicunaca 

Ocoziaspajta rurajcunami carca. Tucui paicunatapishmi huañuchirca. 

9Ocoziasca, Samaria pueblopimi miticugrishca carca. Chaimantami mashcashpa 

japishpaca, Jehupajman pushamushpa chaipi huañuchishpa pambarcacuna. Paipaj 

abuelo Josafatca mana nij tucushpalla, tucui shunguhuanmi Mandaj Diosta catirca 

nishpallami, Ocoziastaca pambarcacuna. Chashna huañuchijpimi Ocoziaspaj 

familiacunamantaca, paipaj randi mandangapaj shujllapish mana saquirirca. 

Atalía huarmi jatun mandaj tucusha nishcami 
(2 R 11.1-21) 

10Ocoziaspaj mama Ataliaca, paipaj churi huañushcata yachashpa jatarishpaca, Judá 

llajtata jatun mandajpaj tucui huahua huahuacunatami chingachirca. 

11Chaimi jatun mandaj Jorampaj ushushi Josabetca, jatun mandaj Ocoziaspaj caishuj 

churicunata Atalía huañuchicujpi Ocoziaspaj churi Joastaca pacalla llujshichirca. Chai 

huahuataca, huahuata huiñachicuj huarmindijmi ishquitataj jahua altopi tiyaj shuj 

ucupi pacajpi Atalía huarmica, chai huahuataca mana huañuchirca. Josabetca 

Ocoziaspaj yaya, jatun mandaj Jorampaj ushushimi carca. Paica Joiada curapaj 

huarmimi carca. 

12Chai huahuaca paita huiñachij huarmindijmi Mandaj Diospaj huasipi sujta huatata 

pacashca carca. Chai punllacunapimi Atalía huarmi chai llajtata mandacurca. 

2 CRÓNICAS 23 

1Ña canchis huata tucujpimi, Joiada curaca patsaj soldadocunata mandajcunata cayaj 

cacharca. Chai mandajcunaca caicunami: Jerohampaj churi Azarías, Johananpaj churi 

Ismael, Obedpaj churi Azarías, Adaiapaj churi Maasías Zicripaj churi Elisafatpishmi 

carca. Paicunata tandachishpaca, paihuan shuj yuyailla tucuchunmi ari nichirca. 

2Chai soldadocunami, Judá llajtapi caj tucui pueblocunamanta levitacunata 

Jerusalenman pushamurcacuna. Shinallataj familiacunata pushajcunatapishmi 

tucuicunata Jerusalenman pushamurcacuna. 

3Tucuicuna chaipi tandanacushpami, Diospaj huasipica tucuicuna shuj yuyailla 

tucurcacuna. Joiada curaca, paicunataca: “Jatun mandaj Ocoziaspaj churica caipimi. 

Paimi Mandaj Dios Davidman: Cambaj huahua huahuacunataca mandanamanta 

manataj anchuchishachu nishca shinallataj, jatun mandaj canga. 

4Cunanca caita ruraichij: Samana punllapi Diospajta ruranaman shamuj curacuna, 

levitacunaca quimsapi c'hicanchishpa, shuj mirgaca Diospaj huasi pungupi cuidaichij. 

5Caishuj mirgaca, mandashpa tiyana huasipi cuidagrichij. Caishuj mirgaca, callari 

rumicuna shuti pungupi cuidanguichij. Chashnallataj tucui caishujcunaca, Diospaj 

huasi ñaupaj ucupi cachun. 

6Diospaj huasimanca, Diospajta ruraj curacuna, levitacunalla yaicunguichij, pi 

shujtajca ama yaicuchun. Diospajta rurangapaj allichirishca cashcamanta, 

paicunallami yaicunga. Caishujcunaca Mandaj Diosmanta cuidanguichij. 

7Levitacunaca tucuicuna macanacunacunata maquipi aisashca jatun mandajpaj 

muyujta shayaringuichij. Maijanpish Diospaj huasi ucuman yaicusha nijpica, 

huañuchinguichijlla. Jatun mandaj maiman llujshijpipish, tigrashpa yaicujpipish 

paihuan puringuichij” nircami. 

8Levitacunapish, Judá llajtapi causaj tucui caishujcunapish, Joiada cura mandashca 

shinallatajmi rurarcacuna. Mandaj levitacunaca cada samana punllapi Diospajta 

rurajcunapish, semanata tucuchishpa llujshicujcunapishmi, paicuna mandacun 

levitacunahuan carcacuna. Joiada curaca, semanata tucuchishpa ricujcunatapish mana 

richun saquircachu. 

9Chaipimi Joiada curaca, Taita Diospaj huasipi huaquichishca tiyacuj jatun mandaj 

Davidpaj lanzacunatapish, escudocunatapish, patsaj soldadocunata mandajman curca. 

10Chai q'uipaca tucui chaipi cajcunaca paicunapaj maquipi espadacunata aisashcami, 

Diospaj huasi pungu ñaupajpica alli lado c'uchumantaca, lluqui lado c'uchucama, altar 

muyundijta shayarishpa jatun mandajtaca cuidacurcacuna. 

11Chaipimi Joiada curaca jatun mandaj Ocoziaspaj churita llujshichishpa coronata 

churachishpa, jatun mandaj ima shina canata, ima shina mandana cashca quillcata 

cushpa, paipaj umapi aceiteta churashpa jatun mandaj cachun churarca. Chai q'uipaca 

tucuicunami: “¡Viva jatun mandaj!” nishpa caparircacuna. 

12Jatun mandaj nishpa achcacuna caparishpa callpacujta uyashpami, Atalía huarmica 

Mandaj Diospaj huasipi tucui tandanacushcacunapajman rirca. 

13Chaipica, Diospaj huasiman yaicunapi caj pilar c'uchupi, jatun mandaj shayacujta, 

shujtaj mandajcunapish shayacujta, trompetapi tocajcunapish paipaj c'uchupi 

tocacujta, tucui chaipi cajcunapish cushicushpa bocinacunapi tocacujta, Diosta 

cantajcunapish tocanacunapi tocashpa, Diosta alabashpa cantacujtami ricurca. Chaimi 

Atalía huarmica paipaj churanata lliquirishpa: –¡Huashallamari ñucata 

surcushcacuna!– nishpa caparirirca. 

14Chaimi Joiada curaca, patsaj soldadocunata mandajcunata chai ucumanta 

llujshichishpaca: –Mandaj Diospaj huasimanta chai huarmita canllaman llujshichichij. 

Maijanpish paita mishajtaca espadahuan huañuchichij. Mandaj Diospaj huasipica ama 

huañuchichijchu– nirca. 

15Chai soldadocunaca Atalía huarmita japishpami caballocunata llujshichina punguta 

llujshichishpa, mandashpa tiyana huasiman apashpa chaipi huañuchircacuna. 

16Chai q'uipaca Joiada curaca, tucui chaipi cajcunatapish, jatun mandajtapish Mandaj 

Diospajllata rurashpa causachun ari nichirca. 

17Chai llajtapi causajcuna Baalpaj huasiman yaicushpaca tucuitami urmachircacuna. 

Chaipi tiyaj altarcunatapish, rurashcalla dioscunatapish urmachishpa tucuimi 

ñuturcacuna. Baalpaj Matán nishca curatapish chai altar ñaupajllapitajmi 

huañuchircacuna. 

18Joiada curaca, Mandaj Diospaj huasipica curacunata, levitacunatami imalla rurana 

cashcapi churarca. Davidca Mandaj Diospaj huasipica curacunata, levitacunatami 

Moisés mandashca quillcapi nicushca shinallataj Diosman animalcunata cushpa tucui 

rupachinaman huashan, huashan shamuchun mandashca carca. Shinallataj David 

mandashca shina cushicushpa cantachunmi churashca carca. 

19Mandaj Diospaj huasiman yaicuna pungucunapipishmi cuidajcunata churarca. Ima 

mana allita rurashca cashpa manaraj allichirishca cajtaca, ama chai ucuman yaicujta 

saquichunmi, chaipipish cuidachun churarca. 

20Chai q'uipaca, Mandaj Diospaj huasimantaca patsaj soldadocunata 

mandajcunahuanpish, mandajcunapura cajcunahuanpish, Judá llajtapi causajcunata 

mandajcunahuanpish, tucui chaipi cajcunahuanpishmi jatun mandajtaca mandashpa 

tiyana huasiman ñaupaj lado punguta pusharcacuna. Chashna pushashpami jatun 

mandajtaca, jatun tiyanapi tiyachircacuna. 

21Chashna rurashpaca, tucuicunami jatunta cushicurcacuna. Ataliata espadahuan 

huañuchishcamantami, Jerusalenpi causajcunaca casijlla saquirircacuna. 

2 CRÓNICAS 24 

Judá llajtata Joás mandashcami 
(2 R 12.1-21) 

1Joasca mandai callarinapajca canchis huatayujmi carca. Paica chuscu chunga 

huatatami, Jerusalenpi mandarca. Paipaj mamaca, Beersebamanta Sibia shutimi carca. 

2Joasca Joiada curapaj tucui causaipimi Mandaj Diospaj ñaupajpica ima pandata mana 

rurashpa causarca. 

3Joiadaca Joastaca, ishqui huarmihuanmi cazarachirca. Chai huarmicunahuanmi paica 

churicunata, ushushicunata charirca. 

4Ña unita mandacushpami, Joasca Mandaj Diospaj huasita allichinata yuyarirca. 

5Chaita allichingapajmi curacunata, levitacunata tandachishpa cashna nirca: “Judá 

llajtapi caj tucui pueblocunaman richij. Cancunapaj Diospaj huasita allichingapajca, 

chai pueblocunapi causaj israelcunata cullquita mañashpa tandachigrichij. Caitaca 

utca ruraichigari” nircami. Chashna mandajpipish levitacunaca, mana utca 

rircacunachu. 

6Chaimantami jatun mandajca, curacunata mandaj Joiada curata cayashpa cashna 

nirca: –Mandaj Diospajta ruraj Moisesca tucui israelcunatami, Dioshuan ima shinalla 

causanata yachachishca quillca tiyana carpa huasipajca, cullquita cuchun mandashcata 

churashca carca. Chashna cuna cashca cullquitaca ¿imamantataj Judá llajtapi 

causajcunatapish, Jerusalenpi causajcunatapish mañashpa apamuchun levitacunataca 

mana cachangui? 

7Mandaj Diospaj huasipica, ima mana tiyanchu. Diosta mana manchaj Atalía 

huarmimi paita catijcunahuan tucushpa, chai huasipi tiyaj tucui charinacunataca, 

paicunapaj rurashcalla dioscunapaj tucuita apashcacuna– nircami. 

8Chashna nishpami jatun mandajca, shuj arcata rurachirca. Chai arcataca Mandaj 

Diospaj huasi ñaupaj canlla ladomanmi pungu c'uchupi tiyachircacuna. 

9Chai q'uipaca tucui Judá llajtapipish, Jerusalenpipishmi: “Mandaj Diospajta ruraj 

Moisesca, shitashca pambapimi israelcunataca Mandaj Diosman cullquita cuchun 

mandashca. Pai mandashca shinallataj, mashnata cuna cashcata apamuichij” nishpa 

huillarcacuna. 

10Chashna nijpica tucui mandajcunapish, tucui caishujcunapishmi cuna cashcata 

cushicuihuan cugrishpa, chai arcapi jundachijcuna carca. 

11Chashna jundajpimi levitacunaca, jatun mandajpaj quillcajpajman chai arcata 

apajcuna carca. Chashna apashpa ricuchishpami, curacunata mandaj curallataj chaita 

ricuchun churashca quillcaj runaca, chai arcamantaca cullquita llujshichij carca. Chai 

ishquindij runacuna ricushpa cullquita llujshichishca q'uipaca, chai arcataca 

tiyanallapitajmi saquijcuna carca. Punllanta chashna rurashpami, achca cullquita 

tandajcuna carca. 

12Jatun mandajhuan, Joiada curahuanmi chai cullquitaca, Mandaj Diospaj huasita 

allichichicujcunaman cujcuna carca. Chai cullquihuanca paicunaca rumicunata 

labrajcunatapish, carpinterocunatapish apamushpami, Mandaj Diospaj huasita 

allichichircacuna. Fierromanta, broncemanta ima charinacunata ruranata 

yachajcunatapish apamushpami, chai huasita allichichircacuna. 

13Diospaj huasita allichichun mingashcacuna ña allichi callarishpaca, utcami 

tucuchircacuna. Tucuitami alli allichishpa, mushujta shinallataj saquircacuna. 

Chashnami tucuita allichishpa saquircacuna. 

14Ña tucui allichijpi mana tucurishca cullquitaca, jatun mandajman, Joiada 

curapajmanmi apamurcacuna. Chai cullquihuanca paicunaca Mandaj Diospaj huasipi 

charingapajmi charinacunata rurachircacuna. Diospaj huasipi Diospajta 

rurangapajpish, animalcunata Diosman cushpa tucui rupachinapi charinacunatapishmi 

rurachircacuna. Mortero nishcacunata, cucharacunata, vasocunatami curimantapish, 

cullquimantapish rurachircacuna. Joiada cura causacujpica, Mandaj Diospaj huasipi 

animalcunata Diosman cushpa tucui rupachinataca mana saquircacunachu. 

15Joiada curaca, 130 huatayuj, yallitaj yuyaj cashpami huañurca. 

16Pai dormijpica Davidpaj pueblopimi, jatun mandajcunata pambashca c'uchupi 

pambarcacuna. Paica israelcunapajpish, Diospajpish, Diospaj huasipajpishmi allita 

rurarca. Chaimantami paitaca chaipi pambarcacuna. 

17Joiada cura huañushca q'uipaca, Judá llajtata mandajcuna jatun mandajpajman 

shamushpami, tucuicuna paita cazunata ari nircacuna. Paicuna shamushpa 

cunashcataca jatun mandajca cazurcallami. 

18Paicunapaj ñaupa yayacunata Mandaj Taita Diospaj huasitaca shitashpami 

saquircacuna. Chaimantaca Asera huarmi diostajllacunatapish, shujtaj rurashcalla 

dioscunapajtapishmi rurarcacuna. Chashna millaita rurashcamantami, Mandaj Diosca 

Judá llajtapi causajcunahuanpish, Jerusalenpi causajcunahuanpish p'iñarirca. 

19Chashna p'iñarishpapish Mandaj Diosca, paiman cutirichun nishpa huillachunmi, 

profetacunata cacharca. Ashtahuanpish paicunaca profetacuna huillashcataca mana 

cazurcacunachu. 

20Chaimantami Joiada curapaj churi Zacariasca, Diospaj Espíritu japijpi rishpaca, 

tucuicuna ricunallapi shayarishpa cashna nirca: “Mandaj Taita Diosca cashnami nin: 

¿Ima nishpataj ñuca mandashcacunata mana cazunguichij? ¿Ima nishpataj 

cancunallataj llaquita mashcanguichij? ¡Cancuna ñucamanta anchurishcamantaca, 

ñucapish cancunamanta anchurishami! ninmi” nircami. 

21Chashna huillajpica, ashtahuanpish paicunaca tucuicunami paita llaquichinata 

yuyarinacurcacuna. Chashna yuyarinacushpaca, jatun mandaj huañuchichun nijpimi, 

Mandaj Diospaj huasi canllapi Zacariastaca rumicunahuan shitarcacuna. 

22Zacarías ña huañushpaca: Cashna rurahuashcataca “Mandaj Dios ricuchun, paillataj 

imatapish nichun” nircami. Jatun mandaj Joasca, Zacariaspaj yaya Joiada paihuan 

tucuipi alli cashcataca mana yuyarishpa, Zacariastaca huañuchircallami. 

23Huata callari quillami, Siria llajta soldadocunaca jatun mandaj Joashuan 

macanacunaman shamurcacuna. Judá llajtaman yaicushpa Jerusalenmanpish ña 

chayamushpaca, Judá llajtapi causajcunata tucui mandajcunatami huañuchircacuna. 

Chai q'uipaca imalla tiyajta quichushpami, Damascota jatun mandajpajman 

cacharcacuna. 

24Judá llajtamanca Siria llajta soldadocunaca, shuj mirgallami shamushcacuna carca. 

Shina cajpipish Mandaj Diosca, Judá llajtapi causajcuna paimanta 

anchurishcamantami, paicunataca achca soldadocunata chai ashalla soldadocunapaj 

maquipi churarca. Chashnami Joastaca, paita llaquichina cashca shinallataj jatunta 

llaquichircacuna. 

25Chai siriocunaca, Joastaca achcata chugrichishpa anchatami saquircacuna. Chashna 

saquijpica, pai churashca mandajcunallatajmi huashalla yuyarinacushpa, paipaj 

camallapitaj huañuchircacuna. Joiada curapaj churi Zacariasta huañuchishcamantami, 

chashna huañuchircacuna. Chai q'uipaca, Davidpaj pueblopimi pambarcacuna. Shina 

cashpapish, mana jatun mandajcunata pambashcapi pambarcacunachu. 

26Huashalla yuyarinacushpa paita huañuchijcunaca: Amonitapura caj Simeatpaj churi 

Zabadhuan, moabitapura caj Simritpaj churi Jozabadhuanmi carca. 

27Joaspaj churicunamantapish achca impuestocunata japishcamantapish, Diospaj 

huasita allichishcamantapish, jatun mandajcuna imallata rurashcata quillcashcapimi 

tucui quillcashca tiyacun. Joaspaj randica paipaj churimi Amasiasmi mandarca. 

2 CRÓNICAS 25 

Judá llajtata Amasías mandashcami 
(2 R 14.1-22) 

1Amasiasca, mandai callaringajca ishqui chunga pichca huatayujmi carca. Paica 

ishqui chunga iscun huatatami Jerusalenpi mandarca. Paipaj mamaca 

Jerusalenllamantataj Joadán shutimi carca. 

2Amasiasca, Mandaj Diospaj ñaupajpica, ima pandata maan rurarcachu. Shina 

cashpapish, mana tucui shunguhuantaj allita rurarcachu. 

3Amasiasca, pai ima shina mandanata tucuita allichishpami, paipaj yaya jatun 

mandajta huañuchij paipaj yayapajta rurajcunataca tucuicunata huañuchirca. 

4Moisés mandashcapi nishca shinallatajmi paipaj yayata huañuchijcunapaj 

churicunataca mana huañuchirca. Chai mandashcapica Mandaj Diosca: “Yaya 

mamapaj juchamantaca huahuacunaca mana huañungachu. Huahuacunapaj 

juchamantapish, yaya mamaca mana huañungachu. Maijanpish millaita rurajca, chai 

millaimantaca paimi huañunga” nicunmi. 

5Amasiasca Judá aillumantapish, Efraín aillumantapish, tucui c'aricunatami 

tandachirca. Chashna tandachishpaca paicunapurallamantataj, 1.000 soldadocunata 

mandajcunata, patsaj soldadocunata mandajcunatami Judá aillutapish, Benjamín 

aillutapish mandaj cachun churarca. Chai q'uipaca, ishqui chunga huatayujmanta 

huichimanmi mashna c'aricuna tiyashcata yupachirca. Chaicunaca macanacuiman 

llujshinalla shina agllashcacunami, 300.000 runacuna tiyashca carca. Chaicunaca 

lanzata, escudotami charircacuna. 

6Chai jahuami Amasiasca, Israel llajtamantaca patsaj talento cullquita cushpa, 

100.000 c'ari c'ari soldadocunata apamurca. 

7Chai soldadocunata apamujpica, Diospaj runa paipajman shamushpami cashna nirca: 

–Mandaj Diosca tucui Efraín aillu israelcunamanta anchurishcami. Chashna 

cashcamantaca jatun mandajlla, Israel soldadocunahuanca ama tandanacuichu. 

8Chai soldadocunata cambaj soldadocunahuan tandachishpa achca soldadocunata 

rurashpa macanacuiman rijpica, Diosca canta p'iñajcunapaj maquipi churangami. Pai 

Diosllamari mishachi tucun, mana cashpaca urmachi tucunpish– nircami. 

9Shina nijpi, Amasiasca Diospaj runataca: –Israel soldadocunamanca, patsaj talento 

cullquitamari curcani. Chai cullquimantaca ¿imatataj rurasha?– nirca. Shina nijpica 

Diospaj runaca: –Mandaj Diosca chaita maihuan yallitapishmari canmanca cui tucun, 

saquilla– nircami. 

10Chashna nijpimi Amasiasca, Efraín aillupuramanta apamushca soldadocunataca 

paimanta ch'icanyashpa, paicunapaj huasicunaman tigrachun mandarca. Chashna 

mandajpica yallitaj p'iñarishpami, Judá llajtapi causajcunata llaquichina yuyaihuan 

paicunahuan huasicunaman tigrashpa rircacuna. 

11Amasiasca, c'ari c'ari cana yuyaita japishpami, Cachisapa pugru Pambaman paipaj 

soldadocunahuan rishpaca, Seir llajta soldadocunahuan macanacurca. Chai 

macanacuipica, 10.000 soldadocunatami huañuchirca. 

12Judá llajta soldadocunaca, chai Seir llajtamanta cajcunallatatajmi shujtaj 10.000 

soldadocunata japishpami peña jahuaman aparcacuna. Chaimanta singuchijpimi, 

chaicuna ñuturishpa huañurcacuna. 

13Paicuna chashna ruracujpica, Amasías tigrachishpa cachashca Israel soldadocunaca 

Judá llajtapi caj pueblocunapi causajcunatami, Samaria pueblomanta Bet-horón 

pueblocama jatunta llaquichircacuna. 3.000 runacunata huañuchishpami, achca 

charinacunata shuhuashpa aparcacuna. Jatun macanacuiman mana paicunata apashpa, 

paicunapaj huasicunaman tigrachishpa cachashcamantami chashna rurarcacuna. 

14Amasiasca chai Seir llajtapi causaj edomitacunahuan macanacushpa mishashpaca, 

chai runacunapaj dioscunatami apamurca. Chaicunataca paipaj dioscunaca cachun 

charishpami cungurirca. Shinallataj inciensotapish cushpami rupachij carca. 

15Chaimi Mandaj Diosca nina sindirij shina p'iñarishpa, profetataca, Amasiasta cashna 

nichun cacharca: –¿Ima nishpataj canca chai llajtapi causajcunapaj dioscunataca 

mañangui? Chai dioscunaca paicunataca cambaj maquimantapish mana quishpichi 

tucurcacunachu– nircami. 

16Profeta chashna nijpica, jatun mandajca: –¿Cantaca jatun mandajta cunaj cachunchu 

churarcacuna imatagari? Canca imata mana ninachu cangui. ¿Ima nishpataj canllataj 

huañuita mashcangui?– nircami. Chashna nijpica, profetaca caillatami nirca: –Ñuca 

cunashcata mana cazushpa, cashna millaita rurashcamantaca Diosca cantaca 

chingachishatajmi nircami. Chaitaca yachanimi– nircami. 

17Chashna nijpipish, Judá llajtata jatun mandaj Amasiasca, shujtajcunahuan 

yuyarinacushpami, Israel llajtata jatun Mandaj Joastaca: “Shamui, ñahui ñahui 

ricunacungapaj” nichunmi huillashpa purijcunata cacharca. Joasca, Jehupaj churi 

Joacazpaj churimi carca. 

18Chashna huillajpica israelcunata jatun mandaj Joasca, Judá llajtata jatun mandaj 

Amasiasmanca: “Líbano urcupi tiyaj uchilla casha yurami, Líbano urcullapitaj tiyaj 

cedro yurataca: Cambaj ushushita ñuca churipaj huarmi cachun cui nichunmi 

cacharca. Ashtahuanpish chai Líbano urcupi causaj sacha animalcuna shamushpami, 

chai casha yurataca sarushpa pasarcacuna. 

19Canca: Edom llajta runacunata mishamurcanimi nishpami, cambaj shungupica jatun 

tucushpa cushicungui. Shina cashpapish cambaj huasillapitaj saquirilla. Cambajpish, 

can mandacun Judá llajtapaj llaquipajllatajca ¿ima nishpataj llaquita mashcacungui?” 

nichunmi cacharca. 

20Chashna nijpipish, Amasiasca mana cazurcachu. Judá llajtapi causajcunaca, Edom 

llajtapi causacujpaj dioscunatami mañarcacuna. Chaimanta Taita Diosllataj paicunata 

p'iñaj Joaspaj maquipi churasha nishcamantami, chashna mana uyarca. 

21Chashna mana uyajpimi, Israel llajtata jatun mandaj Joasca Amasiashuan 

macanacungapajca, Judá llajtallapitaj caj Bet-semes puebloman huichiyarca. 

22Chai macanacuipica israelcunami Judá llajta soldadocunata misharcacuna. 

Chaimantami tucuicuna miticushpa paicunapaj carpa huasicunaman callparcacuna. 

23Israel llajtata jatun mandaj Joasca, chai Bet-semes pueblopimi Judá llajtata jatun 

mandaj Amasiastaca prezu japirca. Amasiasca, Joacazpaj churi Joaspaj churimi carca. 

Chaimantaca Jerusalenman shamushpami Jerusalén muyundij jatun pircataca, 180 

metrota urmachirca. Efraín pungumanta callarishpa esquinapi caj pungucamami 

urmachirca. 

24Shinallataj Diospaj huasipi huaquichishca tucui curitapish, cullquitapish, imalla 

charinacunatapish, mandashpa tiyana huasipi tiyaj achca valij 

huaquichishcacunatapishmi llujshichishpa aparca. Chaicunataca Obed-edom shuti 

runami cuidaj carca. Shinallataj mandajcunapaj churicunatapish apashpami, 

Samariaman tigrarca. 

25Joaspaj churi Amasiasca, Judá llajtata jatun mandajmi carca. Paica Joacazpaj churi 

Joas huañushca q'uipaca, chunga pichca huatahuan causarcarajmi. Joasca Israel 

llajtata jatun mandajmi carca. 

26Amasías ashtahuan imallata rurashcacunata ashtahuan yachasha nishpaca, Judá 

llajtata jatun mandajcuna, Israel llajtata jatun mandajcuna imallata rurashcata 

quillcashca libropimi ricuna. 

27Mandaj Diosmanta Amasías anchurijpica, chai punllacunallatajmi Jerusalenpica, 

shujcuna huashalla yuyarinacushpa huañuchishun nircacuna. Amasías chaimanta 

Laquisman miticushpa rijpipish catishpami, chai pueblopi japishpa huañuchircacuna. 

28Paitaca caballocunapi Jerusalenman apamushpami, Judapaj pueblopi paipaj ñaupa 

yayacunapaj c'uchupi pambarcacuna. 

2 CRÓNICAS 26 

Judá llajtata Uzías mandashcami 
(2 R 14.21-21; 15.1-7) 

1-2Amasías huañujpica, Judá llajtapi causajcunaca tucuicuna shuj yuyailla tucushpa, 

paipaj churi Uziastami paipaj randi jatun mandaj cachun churarcacuna. Uziasca 

chunga sujta huatayujllami carca. Uziasca paipaj yaya huañushca q'uipa mandai 

callarishpaca, Judá llajtapajllataj cachunmi Elot shuti pueblota allichirca. 

3Uziasca mandai callarinapajca chunga sujta huatayujmi carca. Pichca chunga ishqui 

huatatami Jerusalenpi mandarca. Paipaj mamaca Jerusalenllamantataj Jecoliasmi 

carca. 

4Uziasca tucui imapipish paipaj yaya Amasías shinallatajmi, Mandaj Diospaj 

ñaupajpica, ima pandata mana rurarca. 

5Zacariasca causashcacamaca, Taita Dios yuyaillami causarca. Zacariasca, muscuipi 

shina Taita Dios ricuchishcata alli yachajmi carca. Shinallataj Mandaj Diospish, Uzías 

paillata mañajpica, tucuipimi alli pusharca. 

6Uziasca, filisteocunahuan macanacugrishpaca Gat, Jabnia, Asdod shuti pueblocuna 

muyundij jatun pircacunatami urmachirca. Chaimantaca Asdod pueblo c'uchupipish, 

filisteocunapajllataj caj caishuj llajtacunapipishmi pueblocunata rurarca. 

7Taita Diosca, Uziastaca filisteocunahuan macanacuipipish, Gur-baal pueblopi causaj 

arabecunahuan macanacuipipish, amonitacunahuan macanacuipipishmi mishachirca. 

8Amonitacunaca, Uziasmanmi convidanacunata cujcuna carca. Uzías chai 

llajtacunacama mandashpa cazuchij cajtaca, Egiptohuan tupanacunpi caj llajtacamami 

yachaj chayarcacuna. 

9Jerusalenpica, esquinapi caj pungupipish, pugru pambaman llujshina pungupipish, 

caishuj esquinapipishmi torrecunata rurarca. Tucui muyundij jatun pircatapishmi 

ashtahuan sinchita rurarca. 

10Shitashca pambapipishmi torrecunata rurarca. Achca animalcunata 

charishcamantami, Sefela pambacunapipish, caishuj pambacunapipish achca 

pugyucunata rurashpa yacutapish surcurca. Shinallataj urcucunapipish, alli p'ucuj 

pamba allpacunapipishmi uva chagracunatapish, shujtaj chagracunatapish achcata 

charirca. Paica chagracunata ruranata achcata munashcamantami, chashna rurarca. 

11Uziasca jatun macanacuipajca, achca soldadocunatami charirca. Chai soldadocunaca 

macanacuimanca, jatun mandajpaj quillcaj Jeielpish, Maasías mandajpish mandashpa 

quillcashca shinallatajmi, mirga mirga llujshijcuna carca. Chai soldadocunataca, jatun 

mandajllataj churashca mandajcunapuramanta Hananías mandajmi mandaj carca. 

12Tucui soldadocunata mandaj, ashtahuan c'ari c'ari caj soldadocunaca, 2.600 

soldadocunami carca. 

13Chai soldadocunaca: Alli macanacunata yachaj, 307.500 c'ari c'ari soldadocunatami 

mandajcuna carca. Chaicunami p'iñajcunahuanca, jatun mandaj Uziasmanta 

macanacujcuna carca. 

14Uziasca, chai tucui soldadocunapajmi escudocunatapish lanzacunatapish umapi 

churarina fierro cascocunatapish, cuerpopi churarina fierro churanacunatapish, 

arcocunatapish, rumicunata shitangapaj huaracacunatapish rurachirca. 

15Shinallataj Jerusalenpipish, macanacuipajmi alli yachajcunahuan jatun 

macanacunacunata rurachirca. Chai macanacunacunataca, torrecunapimi churarca. 

Shinallataj baluartecunatapishmi churarca. Chaicunahuanmi chai jahuamantaca 

puntajlla caspicunatapish, jatun rumicunatapish shitashpa macanacuj carca. Pai 

chashna yachaj cashcataca, caru llajtacunapi causajcunapishmi yachaj chayarcacuna. 

Taita Diosmi paitaca, tucuipi alli pushashpa chashna jatunta rurarca. 

16Uziasca, ña tucuita mandai callarishpaca, jatun tucushpami llaqui tucurca. Paita 

Mandaj Taita Diosta c'ariyashpami, Mandaj Diospaj huasi ucuman yaicushpaca 

inciensota rupachina altarpi inciensota rupachirca. 

17Chashna ruranaman yaicujpica paita catishpami, Mandaj Diospajta ruraj Azarías 

curaca c'ari c'ari pusaj chunga curacunahuan yaicurca. 

18Paicunami jatun mandaj Uziastaca, p'iñarishpataj cashna nircacuna: “Uzías, Mandaj 

Diosman inciensota cushpa rupachinaca mana cambaj ruranachu. Aaronpaj huahua 

huahua curacunallami caitaca rurai tucun. Paicunaca caita ruranapajtaj Diospajlla 

ch'icanyachishca cashpallami, caitaca rurancuna. Diospajlla ucumanta llujshi. ¿Ima 

nishpataj chashna mana allita rurashpaca, canta Mandaj Diosta p'iñachinaman 

shamunguiyari? Chashna rurashcamantaca, Diosca mana alli ningachu” nircacunami. 

19Chashna nijpica Uziasca, curacunahuanca yallitajmi p'iñarirca. Paica Mandaj 

Diospaj huasi ucupica inciensota rupachina altar ñaupajpimi, inciensota rupachinapi 

inciensota aisashca shayacurca. Chaipi shayacushpa curacunahuan p'iñarijpica, tucui 

curacunapaj ñaupajpimi, paipaj frentepi lepra ungüi llujshirca. 

20Curacunata Mandaj Azariaspish, caishuj curacunapish, paipaj ñahuita ricushpaca, 

frentepi lepra llujshishcatami ricurcacuna. Chaimantami chai ucumanta 

llujshichircacuna. Uziasca Mandaj Dios llaquichishcamantami, chai ucumantaca 

paillatajpish utca llujshirca. 

21Jatun mandaj Uziasca huañungacamami, chai lepra ungüihuan causarca. 

Chaimantami pai jatun mandajca, lepra ungüi japishcacuna shinallataj shuj ucupi 

pailla causarca. Mandaj Diospaj huasiman cutin yaicuchunpish, ña mana 

saquircacunachu. Pai chashna ungushca cajpica, Jotam shuti paipaj churimi Judá 

llajtataca paipaj randi mandarca. 

22Uzías ashtahuan imallata rurashcataca, Amozpaj churi profeta Isaiasmi callarimanta 

tucuricama quillcarca. 

23Uzías paipaj ñaupa yayacunahuan dormijpica: “Caica lepra ungüihuanmi carca” 

nishpami, paipaj yayacunata pambashca c'uchulla jutcupi pambarcacuna. Paipaj 

randica paipaj churi Jotammi mandarca. 

2 CRÓNICAS 27 

Judá llajtata Jotam mandashcami 
(2 R 15.32-38) 

1Jotamca, mandai callarinapajca ishqui chunga pichca huatayujmi carca. Paica chunga 

sujta huatatami Jerusalenpi mandarca. Paipaj mamaca, Sadocpaj ushushi Jerusami 

carca. 

2Jotamca, paipaj yaya Uzías shinallatajmi Mandaj Diospaj ñaupajpica, ima pandata 

mana rurarca. Shina cashpapish, Mandaj Diospaj huasimanca mana yaicurcachu. 

Ashtahuanpish Judá llajtapi causajcunaca millaita rurashpa catircallami. 

3Jotammi, Mandaj Diospaj huasi ñaupaj punguta rurachirca. Shinallataj ashtahuan 

jatun pirca jahuapipish ashtahuanmi pircachirca. 

4Judá llajtapi caj urcucunapica, shujtaj pueblocunatapishmi rurachirca. Miticuna jatun 

torrecunatapishmi yura chaupicunapi rurachirca. 

5Amón llajtapi causajcunata jatun mandajhuan macanacushpapish, paimi misharca. 

Chaimantami Amón llajtapi causajcunaca, chai huataca patsaj talento cullquita, 

10.000 coro trigota, 10.000 coro cebadatapishmi curcacuna. Caishuj ishqui 

huatapipish, quimsa huatapipish chashnallatajmi curcacuna. 

6Jotamca, Mandaj Diospaj ñaupajpi allita rurashpa causashpami, tucui imapipish alli 

carca. 

7Jotam ashtahuan imallata rurashcata, soldadocunahuan rishpa macanacushcata, ima 

shujtajta rurashcata ashtahuan yachasha nishpaca, Israel llajtata jatun mandajcuna, 

Judá llajtata jatun mandajcuna imallata rurashcata quillcashca libropimi ricuna. 

8Jotamca, mandai callarinapajca ishqui chunga pichca huatayujmi carca. Paica chunga 

sujta huatatami Jerusalenpi mandarca. 

9Jotam huañushpa paipaj ñaupa yayacunahuan dormijpica, Davidpaj pueblopimi 

pambarcacuna. Paipaj randica paipaj churi Acazmi mandarca. 

2 CRÓNICAS 28 

Judá llajtata Acaz mandashcami 
(2 R 16.1-20) 

1Acazca, mandai callarinapajca ishqui chunga huatayujmi carca. Paica chunga sujta 

huatatami Jerusalenpi mandarca. Paica Mandaj Diospaj ñaupajpica, paipaj ñaupa yaya 

David shina ima pandata mana rurajca mana carcachu. 

2Ashtahuanpish Israel llajtata jatun mandajcuna millaita rurashcallatatajmi rurarca. 

Shinallataj fierrota yacuyachishpami, Baal dioscunaman rijchajcunata rurachirca. 

3Chai rurashcalla dioscunaman cushpami, Hinompaj churicunapaj pambapi inciensota 

rupachij carca. Israelcunata cai llajtapi churangapaj Mandaj Dios cai llajtamanta 

anchuchishca gentecuna millanana ruranacunata ruraj cashca shina rurashpami 

paicunapaj churita rurashcalla diosman cushpa rupachircacuna. 

4Shinallataj Acazca lomacunapi tiyaj altarcunapipish, urcucunapipish, uchilla 

lomacunapi tiyaj altarcunapipish, tucui p'angasapa yura ucucunapi tiyaj 

altarcunapipishmi sacrificiota cushpa inciensotapish rupachirca. 

5Chaimantami paita Mandaj Diosca, Siria llajtata jatun mandajpaj maquipi churarca. 

Siriocuna mishashpaca, Judá llajtapi causajcunataca achcacunatami Damasco 

puebloman prezu aparcacuna. Mandaj Diosllataj Israel llajtata jatun mandajpaj 

maquipipish churajpimi, israelcunapish Judá llajtapi causajcunahuan macanacushpaca 

achcacunata huañuchishpa misharcacuna. 



919 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

6Remaliaspaj churi Peka soldadocarin, paipaj soldadocunahuanca shuj punllallapimi 

Judá llajtapi causajcunataca, 120.000 soldadocunata huañuchirca. Paicunapaj ñaupa 

yayacunata Mandaj Diosmanta anchurishcamantami, c'ari c'aricuna cajpipish, chai 

tucuita huañuchircacuna. 

7Efraín llajtamanta caj Zicri soldadomi, jatun mandaj Acazpaj churi Maasiastapish, 

mandana huasita ricuj Azricam mandajtapish, jatun mandajpaj q'uipa tucui mandanata 

ricuj Elcanatapish huañuchirca. 

8Chai tucuita huañuchishca jahuami, Israel soldadocunaca Judá llajtapi causajcunataca 

prezu aparcacuna. Chai apashcacunaca huarmicunandij, c'ari huahuacunandij, huarmi 

huahuacunandij tandachishpa yupajpica, 200.000mi carca. Shinallataj achca 

charinacunatapishmi Samaria puebloman aparcacuna. 

9Chai Samaria pueblopica, profeta Obed runami causarca. Paimi Samaria puebloman 

tigracuj soldadocunahuan tupashpaca cashna nirca: –Cancunapaj ñaupa yayacunata 

Mandaj Diosca p'iñarishpallami, Judá llajtapi causajcunataca, cancunapaj maquipi 

churashca. Chashna rurajpica cancunaca jahua pachaman chayajta yallitaj 

p'iñarishpamari, achcacunata huañuchishcanguichij. 

10Chai jahuamari Judá llajtapi, Jerusalén pueblopi causajcunataca c'aricunatapish, 

huarmicunatapish cancunapajta rurachun apamushcanguichij. ¿Cancunaca manachari 

cancunata Mandaj Diostaca p'iñachircanguichigari? 

11Chashna cashcamantaca, ñuca nishcata cazuichij, prezu apamushca cancunapaj 

quiquin huauquicunataca tigrachishpa cachaichij. Mandaj Diosca paicunata cashna 

llaquichishcamantaca, yallitajmari cancunahuanca p'iñarishca– nircami. 

12Efraín llajta soldadocunata mandajcunaca: Johananpaj churi Azariaspish, 

Mesilemotpaj churi Berequiaspish, Salumpaj churi Ezequiaspish, Hadlaipaj churi 

Amasapishmi carca. Paicunami chai huillaj chashna nijpica, macanacuimanta tigraj 

soldadocunapaj ñaupajpi shayarishpaca, 

13cashna nircacuna: –Prezu apamushcacunataca, ama caiman yaicuchimuichijchu. 

Chashna rurashpaca, Mandaj Diospaj ñaupajpica, yallitaj millaita rurajcunamari 

ricurishun. Cancuna yuyacushcata rurashpaca tucui ñucanchijpaj juchacunatamari 

ashtahuan mirachinguichij. Diosca yallitajmari israelcunahuanca p'iñaringa– 

nircacunami. 

14Chashna nijpica, soldadocunaca prezu apamushcacunataca cacharircacunami. 

Shinallataj paicunallatataj quichumushca charinacunatapish mandaj soldadocunapaj 

ñaupajpi, tucui caishujcunapaj ñaupajpimi tigrachircacuna. 

15Chai q'uipaca, ña ñaupaman shuticunata huillashca mandajcunami prezu 

apamushcacunatapish, paicunallatataj quichumushca charinacunatapish 

tigrachircacuna. Paicunami chai apashcacunapurapi lluchulla cajcunamanca churanata 

churachircacuna. Pargate illajlla cajcunamanpish pargatetami churachircacuna. 

Shinallataj cararcacunapish, ubyachircacunapishmi, chugririshcacunatapish 

aceitehuan jambircacunami. Chashna rurashpaca, mana puri tucujcunatapish, 

burrocunapi tiyachishpami, palmera yuracuna tiyan pambapi caj Jericó pueblopi 

saquigrircacuna. Chaipimi chai prezu apashcacunataca, paicunapaj familiacunaman 

tigrachishpa saquircacuna. Chai q'uipami, Samariaman tigrarcacuna. 

16Chai punllacunallatajmi jatun mandaj Acazca, Asiria llajtata jatun 

mandajcunapajmanca: “Ayudahuai” nichun nishpa maijancunata cacharca. 

17Edom llajtapi causajcunami Judá llajtaman shamushpa paicunahuan cutin 

macanacushpa mishashca carca. Paicunapish taucacunatami prezu apashcacuna carca. 

18Shinallataj filisteocunapish, Judá llajtapi caj Sefela pamba pueblocunapi 

causajcunatapish, Neguev llajtapi caj pueblocunapi causajcunatapishmi 

huañuchishcacuna carca. Chai pueblocunaca Bet-semes, Ajalón, Gederot shuti 

pueblocunami. Shinallataj Soco, Timna, Gimzo shuti pueblocunatapish muyundij 

llajtacunandijmi quichushcacuna carca. Chashna quichushpaca paicunami chai 

pueblocunapi causangapaj tiyarishcacuna carca. 

19Israel llajtata jatun mandaj Acazca, paipaj shungu munashca shinataj millaita 

rurashpami, Mandaj Diostaca manataj cazushpa yallitaj p'iñachirca. Chaimantami 

Judá llajtapi causaj israelcunataca, chashna llaquichishpa cumurichirca. 

20Asiria llajtata jatun mandaj Tiglat-pileserpish ayudanapaj randica, macanacushpa 

ashtahuan llaquichinamanmi shamurca. 

21Acazca Mandaj Diospaj huasimantapish, mandana huasimantapish, mandajcunapaj 

huasicunamantapish achca valij charinacunata llujshichishpami, Asiria llajtata jatun 

mandajmanca curca. Chashna cujpipish, chai jatun mandajca mana ayudarcachu. 

22Jatun mandaj Acazca, chashna llaquipi cashpapish ashtahuan millaita rurashpami, 

Mandaj Diostaca ashtahuan p'iñachirca. 

23Paica llaquipi cashpaca, Damasco pueblopi causajcunapaj dioscunamanmi 

animalcunata cushpa huañuchirca. Chai diosllatajmi paita llaquipi churarca. Paica: 

“Chai dioscunaca chai llajtata jatun mandajcunataca ayudarcami. Ñucapish animalta 

cushpa huañuchisha, ñucatapish ayudahuangami” yuyashpami chashna rurarca. 

Ashtahuanpish chai dioscunata cungurishcamantami paillatajpish, tucui israelcunapish 

jatun llaqui tucurcacuna. 

24Acazca, Diospaj huasipi tiyaj charinacunata tandachishpaca, tucuimi ñuturca. 

Diospaj huasi pungucunatapish ña mana ashtahuan pi yaicuchun huichcarcami. 

Chashna rurashpaca, Jerusalén pueblo tucui esquinacunapimi shujtaj altarcunata 

rurachirca. 

25Judá llajtapi caj tucui caishuj pueblocunapipishmi, shujtajcunapaj dioscunaman 

inciensota cushpa rupachingapaj altarcunata rurachirca. Chashna rurashpami paipaj 

ñaupa yayacunata Mandaj Diostaca yallitaj p'iñachirca. 

26Paipaj causaipi ashtahuan imallata rurashcataca Judá llajtata jatun mandajcuna 

imallata rurashcata, Israel llajtata jatun mandajcuna imallata rurashcata quillcashca 

libropimi ricuna. 

27Acaz huañushpa paipaj ñaupa yayacunahuan dormijpica, Jerusalén pueblollapitajmi 

pambarcacuna. Shina cashpapish, Israel llajtata jatun mandajcunata pambashcapica, 

mana pambarcacunachu. Paipaj randica paipaj churi Ezequiasmi mandarca. 

2 CRÓNICAS 29 

Judá llajtata Ezequías mandashcami 
(2 R 18.1-3) 

1Ezequiasca, mandai callarinapajca ishqui chunga pichca huatayujmi carca. Paica 

ishqui chunga iscun huatatami Jerusalenpi mandarca. Paipaj mamaca, Zacariaspaj 

ushushi Abiasmi carca. 

2Ezequiasca, paipaj ñaupa yaya David tucui imatapish rurashca shinallatajmi, Mandaj 

Diospaj ñaupajpica ima pandata mana rurarca. 

3Paica mandai callarishca huata punta quillapimi, Mandaj Diospaj huasi pungucunata 

pascashpa tucuita allichirca. 

4Chai q'uipaca curacunata, levitacunata cayashpami, inti llujshin ladoman caj 

tandanacuna pambapi tandachirca. 

5Chaipimi cashna nirca: “Jalachij levitacuna, cancunapaj ñaupa yayacunata Mandaj 

Diospajta rurangapaj allichirichij, paipaj huasitapish tucui mapata llujshichishpa 

Diospajllata ruraichij. Diospaj ucumantaca, juchahuan mapa cajtaca tucui 

llujshichishpa shitaichij. 

6Ñucanchij yayacunaca paita mana cazushpa c'ariyarcacunami. Paicunaca ñucanchijta 

Mandaj Diosmanta anchurishpami, paipaj ñaupajpica millaita rurarcacuna. Mandaj 

Diospaj cai huasimantaca ñahuita shujman churashpami, paimanpish huashata 

ricuchircacuna. 

7Shinallataj Diospaj huasi ñaupaj ucu pungutapish huichcarcacunami. 

Lamparacunatapish huañuchircacunami. Inciensota Diosman cushpa rupachinatapish 

saquircacunami. Ñucanchij israelcunapaj Diosman sacrificiocunata cushpa paipaj 

huasipi tucui rupachinatapish saquircacunami. 

8Chaimantami Mandaj Dios p'iñarishpaca, Judapi Jerusalenpi causajcunataca, 

mancharina jatun llaquipi churashca. Cunanca shujtajcunaca chaita ricushpa 

asicujtaca, cancunallataj quiquin ñahuihuan allimi ricucunguichij. 

9Ñucanchij yayacunaca paicunallataj mana cazushcamantami, jatun macanacuipi 

huañurcacuna. Chaillamantatajmi ñucanchij churicunatapish, ushushicunatapish, 

ñucanchij huarmicunatapish chai mishajcunaca prezu aparcacuna. 

10Chaimantami cunanca ñucanchij israelcunata Mandaj Dios ñucanchijhuan ama 

ashtahuan p'iña cachun, paita cazunata ari ninatami yuyarircani. 

11Chashna cashcamantaca, Mandaj Diospajta ruranataca ama q'uillacuichijchu, 

huahuacuna. Paica cancunataca paipajta chai yuyai rurachunpish, inciensota paiman 

cushpa rupachichunpishmi agllarca” nircami. 

12Chashna nishcata uyashcahuanmi, levitacunaca pai nishcata rurai callarircacuna. 

Chaicunaca caicunami: Coatpaj huahua huahuacunapuramantaca, Amasaipaj churi 

Mahathuan, Azariaspaj churi Joelhuanmi carca. Meraripaj huahua 

huahuacunamantaca, Abdipaj churi Cishuan, Jehalelelpaj churi Azariashuanmi carca. 

Gersonpaj huahua huahuacunamantaca, Zimapaj churi Joapish, Joapaj churi 

Edenpishmi carca. 

13Elizafanpaj huahuacunamantaca Simrihuan, Jeielhuanmi carca. Asafpaj huahua 

huahuacunamantaca Zacariashuan, Mataniashuanmi carca. 

14Hemanpaj huahua huahuacunamantaca Jehielhuan, Simeihuanmi carca. Jedutunpaj 

huahua huahuacunamantaca Semaiashuan, Uzielhuanmi carca. 

15Tucui paicunaca paicunapaj familiapura levitacunataraj tandachishpami, Diospajta 

rurangapaj allichirircacuna. Chai q'uipaca, Mandaj Diospaj huasiman yaicushpami, 

jatun mandaj nishca shinapish, Mandaj Dios nishca shinapish chai ucumantaca mana 

Diospaj cashcataca tucuita llujshichircacuna. 

16Chai q'uipaca curacunaca, Diospaj huasimantaca mana Diospaj cashcata 

llujshichishpa, Diospajllata rurangapajmi chai ucuman yaicurcacuna. Chaimantaca 

mana Diospaj cashcataca tucuitami canllaman llujshichircacuna. Chaimantaca 

levitacunami Cedrón huaicuman aparcacuna. 

17Huata callari quillapaj punta punllapimi Diospajlla tucungapaj allichiri 

callarircacuna. Ña allichirishca cashpami, chai quillapaj pusaj punllapica Mandaj 

Diospaj huasi muyundij ucucunaman yaicurcacuna. Chaimantaca pusaj 

punllacunapimi Diospaj huasitaca tucui mapata anchuchishpa Diospajllata 

rurarcacuna. Tucuitaca chai quillapajllataj chunga sujta punllapimi tucuchircacuna. 

18Chai q'uipaca, jatun mandaj Ezequiaspajman yaicushpami cashna nircacuna: 

“Diospaj huasitaca ñami tucuita Diospajllata ruranchij. Animalcunata Diosman 

cushpa tucui rupachina altartapish, Diospajta rurana tucui charinacunandij, Diospajlla 

tandata churana mezatapish, chaipi tiyaj tucui charinacunandijtami Diospajlla cachun 

allichircanchij. 

19Shinallataj jatun mandaj Acaz, mandacushpa chai ucumanta llujshichishpa shitashca 

charinacunatapishmi Diospajllata rurashpa allichishpa churanchij. Chai 

charinacunataca jatun mandaj Acazca, Mandaj Diosmanta anchurishpami, tucui 

llujshichishpa shitarca. Cunanca ñami Mandaj Diospaj altar ñaupajllapitaj churanchij” 

nircacunami. 

20Chaita huillajpica, jatun mandaj Ezequiasca utca jatarishpami, pueblopi 

causajcunata mandachun churashca mandajcunata tandachishpaca, Mandaj Diospaj 

huasiman huichiyarca. 

21Chaiman rishpaca jatun mandajpaj juchacunatapish, paipaj tucui familiapaj 

juchacunatapish anchuchichun, shinallataj Diospaj huasimanta juchata 

anchuchichunpish, tucui Judá llajtapi causajcunapaj juchata anchuchichunpishmi 

canchis huagracunata, canchis carnerocunata, canchis malta ovejacunata, canchis c'ari 

chivocunata Diosman cungapaj aparcacuna. Jatun mandajca Aaronpaj huahua huahua 

curacunatami: “Mandaj Diosman cai animalcunata, cushpa paipaj altarpi rupachichij” 

nirca. 

22Chashna mandajpica, curacunaca c'ari huagracunata huañuchishpami, yahuarta 

tandarcacuna. Chai yahuartaca altar huashapimi tsiraparcacuna. Chai q'uipaca, 

carnerocunata huañuchishpapish, yahuartaca altar jahuapimi tsiraparcacuna. Malta 

ovejacunata huañuchishpapish, chashnallatajmi rurarcacuna. 

23Chai q'uipaca, juchacunata anchuchichun Diosman cungapaj apashca 

chivocunatami, jatun mandajpaj ñaupajman tucui chaipi cajcunapaj ñaupajman 

c'uchuyachircacuna. Chashna c'uchuyachijpica, paicunaca chai chivocunapaj uma 

jahuapimi maquita churarcacuna. 

24Chai q'uipaca, curacunaca chai chivocunata huañuchishpami, juchacunata Dios 

anchuchichunca yahuarta altar jahuapi tsiraparcacuna. Tucui israelcunapaj 

juchacunata Dios anchuchichunmi chashna rurarcacuna. Jatun mandajllatajmi, tucui 

israelcunapaj juchacunata anchuchichun, chai animalcunata Diosman cushpa tucui 

rupachichun mandashca carca. 

25Ezequiasca, Mandaj Diospaj huasipica maijan levitacunataca cimbalocunapi, 

salteriocunapi, arpacunapi tocachunmi churarca. Diospaj huasipi cajcunata imalla 

ruranacunapi churanataca jatun mandaj Davidpish, Dios ricuchishca huillaj Gadpish, 

profeta Natanpishmi mandashcacuna carca. Ezequiasca paicuna mandashcata 

ricushpa, chashnatajmi levitacunata churarca. Mandaj Diosllataj, pai ima nishcata 

huillajcunata huillachishpa mandashca cashcamantami, Ezequiasca chashna rurarca. 

26Levitacunaca, David rurachishpa saquishca tocanacunahuanmi shayacurcacuna. 

Curacunapish trompetacunahuanmi carca. 

27Chashna churashpami Ezequiasca, animalcunata Diosman cushpa altar jahuapi tucui 

rupachichun mandarca. Animalcunata rupachi callarijpica, cantajcunapishmi Mandaj 

Diosta jatunyachishpa cantai callarircacuna. Shinallataj ñaupa jatun mandaj David 

rurachishpa saquishca tocanacunapipishmi tocarcacuna. 

28Cantaj levitacunaca cantacurcacunami. Curacunaca trompetacunapimi 

tocacurcacuna. Paicuna chashna ruracujpica, chaipi caj tucui israelcunaca Diosman 

animalcunata cushpa tucui rupachingacamami Diosta adoracurcacuna. 

29Chai aichacuna ña tucui rupajpica jatun mandajpish, tucui paihuan cajcunapishmi 

Diosta adorarcacuna. 

30Chai q'uipaca, jatun mandaj Ezequiaspish, caishuj mandajcunapishmi 

levitacunataca: “Mandaj Diostaca, David quillcashca shimicunahuanpish, Dios 

ricuchishcata huillaj Asaf quillcashca shimicunahuanpish alabaichij” nishpa 

mandarcacuna. Chashna mandajpica, paicunaca jatunta cushicushpami, chai 

shimicunahuan cantashpa cungurishpa Diosta alabarcacuna. 

31Chai q'uipaca Ezequiasca, tucuicunatami cashna nirca: “Ñami Mandaj Diospajlla 

cangapaj allichirishca canguichij. Cunanca paita alabangapaj paipaj huasipi paiman 

cushpa huañuchingapaj animalcunata apashpa paiman c'uchuyamuichij” nircami. 

Chashna nijpica, tucuicunami Diosta pagui nishpa, paiman cushpa huañuchingapaj 

animalcunata curcacuna. Maijancunacarin quiquin munaillahuantajmi, Diosman 

cushpa tucui rupachichun animalcunata curcacuna. 

32Diosman cushpa tucui rupachingapajca, paicuna apamushca huagracunaca canchis 

chungami carca. Patsaj carnerocuna, 200 malta c'ari ovejacunami carca. Chai tucui 

animalcunatami Mandaj Diosman cushpa tucui rupachircacuna. 

33Ashtahuanmi animalcunata Diosman cushpa huañuchircacuna. Chaicunaca, 600 

huagracuna, 3.000 ovejacunami carca. 

34Ashacunalla cashpami curacunaca, chai tucui animalcunata huañuchishpa 

lluchunataca mana pajtarcacuna. Chaimantami chai animalcunata lluchushpa tucui 

rupachinataca tucuringacama, paicunapaj huauqui levitacuna ayudarca. Shinallataj 

caishuj curacuna Diospajta rurangapaj allichiringacamapishmi ayudajcuna carca. 

Levitacunarajmi Diospajta rurangapaj shunguhuantaj utca allichirircacuna. 

Ashtahuanpish curacunaca mana chashna carcachu. 

35Chashnami Mandaj Diosmanca achca animalcunata cushpa tucui rupachircacuna. 

Shinallataj Dioshuan alli cangapaj cushca animalcunapaj huiratapishmi 

rupachircacuna. Chai animalcunapaj aichataca, ima shina rurana cashca shinallatajmi, 

Diosman cushpa rupachircacuna. Tallina vinotapish, cada ovejahuanmi curcacuna. 

Chashnami Mandaj Diospaj huasipica, cutintaj Diospajta rurai callarircacuna. 

36Chashna rurashpami Ezequiaspish, tucui chaipi cajcunapish jatunta cushicurcacuna. 

Diosllataj tucui paicunata ayudajpimi, tucui imapish utca jahualla rurarishcamanta 

chashna cushicurcacuna. 

2 CRÓNICAS 30 

Ezequiasca Pascua fiestata rurashcami 

1Ezequiasca, israelcunata Mandaj Diosta yuyarishpa Pascua fiestata rurangapajmi, 

Jerusalenman shamushpa Diospaj huasipi tandanacuchun tucui israelcunamanpish, 

tucui Judá llajtapi causajcunamanpish huillaj cacharca. Shinallataj Efraín aillupajpish, 

Manasés aillupajpish quillcacunatami cacharca. 

2Jatun mandajca pai churashca mandajcunahuanpish, Jerusalenpi 

tandanacushcacunahuanpishmi, Pascua fiestata yuyarina quillapaj q'uipa quillapi 

ruranata yuyarinacushca carca. 

3Chai jatun punllata yuyarina punllapitaj chaita rurangapajca, curacunami Diospajta 

rurangapajca mana achcacuna allichirircacuna. Judá llajtapi causajcunapish, 

Jerusalenmanca mana tandanacurcacunachu. Chaimantami q'uipa quillapi chaita 

ruranata yuyarircacuna. 

4Jatun mandajpish, tucui caishujcunapish chaita yuyarinacushpaca alli cashcatami 

ricurcacuna. 

5Chaimantami israelcunata Mandaj Diosta jatunyachingapaj Jerusalenpi Pascua 

fiestata yuyaringapaj shamuchun, tucui israelcunata cayaj cachanata yuyarircacuna. 

Beersebamantaca, Dancamami huillachun cacharcacuna. Ña uni huatacunatami 

Pascua jatun punllataca, mandashcapi nicushca shinatajca mana yuyarircacuna. 

6Cachashca huillajcunaca jatun mandaj pai churashca mandajcunandij quillcashca 

quillcacunata apashpami, tucui Israel llajtatapish, tucui Judá llajtatapish rircacuna. 

Chashna rishpaca, jatun mandaj yachachishpa cachashca shinallatajmi cashna 

huillarcacuna: “Israelcuna, Abrahamta, Isaacta, Israelta Mandaj Taita Diosman 

cutirichij. Asiria llajtata jatun mandajpaj maquimanta quishpirishpa saquirishca cai 

ashallacunapish pai Diosman cutirijpica, paipish cancunataca chasquingami. 

7Cancunapaj yayacunapish, cancunapaj huauquicunapish paicunapaj ñaupa 

yayacunata Mandaj Diostaca c'ariyarcacunami, ama cancunapish paicuna shinallataj 

caichijchu. Chaimantami paicunataca p'iñajcunaman cushpa, jatun llaquipi churarca. 

Chaitaca cancunallataj ricucunguichijmi. 

8Cancunapish ama paicuna shina sinchi shungucuna caichijchu. Ricushca jahuaca ama 

cancunapaj yayacuna shina ch'ahuanyashcacuna caichijchu. Chashna canapaj randica 

Mandaj Diospajlla cachun huiñaipaj ch'icanyachishca huasiman shamushpa, 

cancunata Mandaj Diospajta ruraichij. Chashna rurajpica, paica cancunahuan alli 

tucungami. 

9Cancunata Mandaj Diosca c'uyaj, llaquij Diosmari. Cancuna paiman cutirijpica, 

mana huashata ricuchingachu. Cancuna paiman cutirijpica, cancunapaj huauquicunata, 

cancunapaj huahuacunata prezu charicujcunamanpish paicunata llaquina yuyaita 

cungami. Chashnajpica, cai llajtaman tigramungacunamari” nishpami huillarcacuna. 

10Chai huillajcunaca Efraín, Manasés shuti llajtacunapi caj tucui pueblocunapi 

causajcunamanmi huillarcacuna. Zabulón llajtacamami chashna tucui pueblocunapi 

huillashpa rircacuna. Ashtahuanpish uyajcunaca, paicuna huillajpica, chanzata 

rurashpami asircacuna. 

11Shina cajpipish Aserpaj, Manasespaj, Zabulonpaj aillucunapuramantaca 

taucacunami juchayuj cashcamanta, llaquirishpa Jerusalenman shamurcacuna. 

12Mandaj Diosca Judá llajtapi causajcunatapishmi, pai Dios mandashca shinata 

rurachun jatun mandajhuan, caishuj mandajcunahuan mandashcata cazuna yuyaita 

curca. 

13Chashna yuyaita cujpimi, levadura illajlla tandata micuna fiesta punllata 

yuyaringapajca, chaita rurana quillapaj cati quillapica, yallitaj achcacuna Jerusalenpi 

tandanacurcacuna. 

14Tucui paicuna jatarishpami, Jerusalenpi tiyaj shujtaj altarcunatapish, inciensota 

rupachina altarcunatapish tucui anchuchishpa, Cedrón huaicupi shitarcacuna. 

15Pascua punllapi huañuchina malta c'ari ovejataca, chai punllata yuyarina quillapaj 

cati quilla chunga chuscu punllapimi, Diosman cushpa huañuchircacuna. 

Curacunapish, levitacunapish paicuna quiquinllataj pingai tucushpami, Diospajta 

rurangapaj allichirishpa Diospajlla tucurcacuna. Shinallataj Diosman cushpa tucui 

rupachingapajmi, animalcunata apamurcacuna. 

16Shinallataj Diospajta rurangapajca, Diospajta ruraj Moisés mandashca shinallatajmi 

huashan huashan yaicuna tucurcacuna. Curacunaca animalcunapaj yahuarta levitacuna 

cushcata japishpami, altar jahuapi tsiraparcacuna. 

17Chai tandanacuipica, achcacunami manaraj allichirishcacuna carca. Chaimantami 

levitacunaca tucui chaicuna Mandaj Diospajlla tucuchunca chai Pascua punllapi achca 

animalcunata Diosman cushpa huañuchircacuna. 

18-19Efrainpaj, Manasespaj, Isacarpaj, Zabulonpaj aillucunamantami Pascua punllata 

yuyarishpa, Pascua micuita micungapaj shamurcacuna. Paicunaca quillcashcapi 

nicushca shina chai micuita micungapajca, mana allichirishcacuna carcachu. Shina 

cajpipish Ezequiasca paicunamantaca cashnami Diosta mañarca: “Mandaj Dioslla, 

canca allimi cangui. Tucui caicunaca cambaj cai huasiman shamunapaj allichirishca 

cana shina mana allichirishca cashpapish, tucui shunguhuanmi paicunapaj ñaupa 

yayacunata Mandaj Diosta mashcashpa shamushcacuna. Paicunapaj tucui juchacunata 

perdonapangui” nishpami mañarca. 

20Ezequías chashna mañashcata uyashpami, Mandaj Diosca tucuicunapaj juchata 

perdonarca. 

21Chashnami Jerusalenpi tandanacushca israelcunaca, jatun cushicuihuan canchis 

punllacama levadura illajlla tandata micurcacuna. Shinallataj levitacunahuan 

curacunahuanca Mandaj Diospaj tocanapaj rurashca tocanacunapi sinchita tocashpa, 

Mandaj Diostaca punllanta cantarcacuna. 

22Ezequiasca, Mandaj Diospajta rurangapaj alli yuyaiyuj tucui levitacunatami sumaj 

shimicunahuan rimashpa alli nirca. Canchis punllatami Pascua punllacunapi micuna 

aichataca micurcacuna. Shinallataj Dioshuan alli cangapajpish animalcunata cushpa 

huañuchircacunami. Chashnami paicunapaj ñaupa yayacunata Mandaj Diostaca, pagui 

nishpa alabarcacuna. 

23Chai canchis punlla q'uipaca, tucui chaipi cajcunami shujtaj canchis punllahuan 

jatun micuita rurashpa cushicunata yuyarinacurca. Chai punllacunapipish 

cushicuihuanmi chaita rurarcacuna. 

24Chaipajca Judá llajtata jatun mandaj Ezequiasmi, chaipi tandanacushcacunamanca, 

1.000 huagracunata, 7.000 ovejacunata cushca carca. Shinallataj mandajcunapish, 

1.000 huagracunata, 10.000 ovejacunatami curcacuna. Chai punllacunapipish achca 

curacunami allichirishpa, Diospajlla tucurcacuna. 

25Judá llajtapi causaj tucuicunapish, curacunapish, levitacunapish, Israel llajtamanta 

shamushca israelcunapish, chai llajtapi causaj mana israelcunapishmi jatunta 

cushicurcacuna. 

26Israel llajtata jatun mandaj Davidpaj churi Salomón mandacui 

punllacunamantapacha, chai shinatajca mana rurashcacunachu carca. Chaimantami 

chai Pascua punllata yuyarishpaca, Jerusalenpica chashna jatunta cushicurcacuna. 

27Chai q'uipaca curacunahuan, levitacunahuanca shayarishpa sinchita caparishpami, 

tucui chaipi cajcunata bendiciarcacuna. Paicuna mañashcataca, Taita Diosca pai 

causacun jahua pachamanta uyarcami. 

2 CRÓNICAS 31 

1Chai jatun micui punllacuna tucurijpica, chaipi caj tucui israelcunami Judá 

llajtallapitaj paicuna causana pueblocunaman tigrarcacuna. Chashna tigrashpaca, 

dioscunata rurashca jatun rumicunatapish, Asera huarmi diosman rijchajcunatapishmi 

tucui p'aquircacuna. Shinallataj lomacunapi tiyaj altarcunatapishmi tucui 

urmachircacuna. Judá llajtapipish Benjamín llajtapipish, Efraín llajtapipish, Manasés 

llajtapipish chashna tucui chai altarcunata urmachishca q'uipami israelcunaca 

tucuicuna paicunapaj pueblocunaman, quiquin allpacunaman tigrarcacuna. 

Curacunatapish levitacunatapish cutintaj Diospajta ruranapi churashcami 

2Q'uipatami Ezequiasca curacunata, levitacunataca paicuna imata ruranata yachashca 

shinallataj Diospajta rurachun churarca. Paicunataca animalcunata Diosman cushpa 

tucui rupachichunpish, Dioshuan alli cangapaj animalcunata cushpa 

huañuchichunpish, Mandaj Diosta pagui nishpa alabachunpishmi mandarca. Diospaj 

huasiman huashan huashan shamushpa, chashna rurachunmi churarca. 

3Mandaj Dios mandashcapi quillcashca tiyacuj shina rurangapajmi punllanta 

tutamantapish, chishipish animalcunata Diosman cushpa tucui rupachijcuna carca. 

Shinallataj samana punlla, mushuj luna punllacunapish, huatanta yuyarina jatun 

punllacunapishmi Diosman animalcunata cushpa tucui rupachijcuna carca. Tucui chai 

rupachinacunapajca, jatun mandajllatajmi paipaj quiquin animalcunata cuj carca. 

4Shinallataj curacuna, levitacuna Mandaj Dios mandashcata pajtachinamanta ama 

saquichunca, Judá llajtapi causajcunatami paicunaman cuna cashcata cuchun 

mandarca. 

5Pai mandashcata huillajpica, tucui israelcunami paicunapaj chagracunapi punta 

p'ucushca trigotapish, vinotapish, aceitetapish, sacha chuspi huachashca 

mishquitapish, chagracunapi p'ucuj shujtaj granocunatapish mana mitsashpa 

ashtahuan allita curcacuna. Chagracunamanta tandashca tucui granocunatami 

chungamanta shujta apamushpa achcata tandachijcuna carca. 

6Shinallataj Israel llajtapi causajcunapish, Judá llajtallapitaj caj shujtaj pueblocunapi 

causajcunapishmi huagracunamantapish, uchilla animalcunamantapish chungamanta 

shujta apamushpa cujcuna carca. Paicunata Mandaj Diosman cushun nishpa, 

chungamanta shujta ch'icanchishcatapishmi apamushpa montonashpa churajcuna 

carca. 

7Huatapaj quimsa quillapi granocunata montonai callarishpaca, huatapaj canchis 

quillapimi tucuchijcuna carca. 

8Chai q'uipaca Ezequiaspish, pai churashca mandajcunapish chai granocunata 

ricugrishpaca, Mandaj Diostapish, pai agllashca israelcunatapishmi bendiciarcacuna. 

9Chai q'uipami Ezequiasca curacunatapish, levitacunatapish chai montón 

granocunamanta tapurca. 

10Pai tapujpica, Sadocpaj huahua huahuapura curacunata mandaj Azarías curami 

cashna huillarca: “Mandaj Diospaj huasipica, ñucanchijman cuna cashca granocunata 

apamui callarishca punllamanta cunancama micunataca pajtatami charinchij. Achca 

sobranpishmari. Mandaj Dios pai agllashcacunata bendiciashcamantami, paicuna 

cushcacunaca cai tucui achca sobrashca” nircami. 

11Chashna achca granocuna tiyashcamantami, Ezequiasca Mandaj Diospaj huasipica, 

chai granocunata huaquichina ucucunata rurachirca. 

12Chai ucucunapimi, chungamanta shujta cushca granocunatapish, Diospajlla 

ch'icanchishpa cushcacunatapish imata mana huashanchishpa tucuita 

huaquichircacuna. Chaipi tucuita ricuchunca, Conanías shuti levitatami churarcacuna. 

Paipaj q'uipa ricuj cachunca, paipaj huauqui Simeitami churarcacuna. 

13Chaipi tucui imatapish cuidachunca, jatun mandaj Ezequiasmi Diospaj huasipi 

tucuita mandaj Azariashuan tucushpa, caicunata agllashpa churarcacuna: Jehiel, 

Azazías, Nahat, Asael, Jerimot, Jozabad, Eliel, Ismaquías, Mahat, Benaía shuti 

runacunatami churarcacuna. Paicunatapish Conaniashuan, paipaj huauqui 

Simeillahuantaj mandachunmi churarca. 

14Diospaj huasipica, inti llujshin lado pungupica, Imna shuti levitapaj churi Coremi 

cuidaj carca. Paimi quiquin munaihuan Diosman cushcacunata huaquichij carca. 

Shinallataj Mandaj Diospajlla ch'icanchishpa imata rurangapajpish, paimi chai 

huaquichishcacunata llujshichishpa raquij carca. 

15Chai Coré shuti levitataca Edén, Miniamín, Jesúa, Semaías, Amarías, Secanías shuti 

levitacunami curacuna causan pueblocunapica paicunaman raquina cashcata alli 

raquishpa ayudajcuna carca. Mirga mirgapi ch'icanchishca cajcunamanca 

huambracunamanpish, yuyajcunamanpish, chai shinallatajmi huashan huashan 

raquijcuna carca. 

16Chaicunata japingapajca curacunaca shuticunata quillcachina libropimi maijanpaj 

huahuacunapura cashcatapish, shuticunatapish quillcachishca cana carca. 

Huahuacunatapish quimsa huatayujmanta huichimanmi shuticunata 

quillcachishcacuna carca. Chashna quillcachishca cajpimi, imallata ruranata 

yachashca shinallataj Diospajta rurangapaj Diospaj huasiman shamuna punllacunapi 

huashan huashan shamujpica, paicunaman cuna cashcata raquijcuna carca. 

17Curacunaca maijan familiapuralla cashcatami quillcachishcacuna carca. 

Levitacunaca ima ruranapi cashcatapish mirga mirgapi ch'icanchishcacunapuramanta 

maijan mirgapura cashcatapishmi quillcachishcacuna carca. 

18Diospajta rurangapaj tucui shunguhuan allichirishcamantami tucui paicunataca 

churicunandij, ushushicunandij, huarmicunandijta librocunapi quillcarcacuna. 

19Aaronpaj huahua huahua curacunaca pueblocunapipish, chai muyundijcunapipishmi 

causajcuna carca. Paicunamanpish, tucui levitacunamanpish paicuna japina cashcata 

cungapajca, tucui chai pueblocunapimi raquijcuna tiyarca. 

20Ezequiasca, tucui Judá llajtapimi chashna churarca. Paica Mandaj Diospajca, 

imatapish tucui shunguhuanmi cashcata, allita rurashpa causarca. 

21Mandaj Dios paihuan cachunmi paipaj huasipi paipajta rurachunca, Dios 

mandashcapi nicushca shinataj allichirca. Tucui shunguhuantaj Diosta mashcashpa 

chaita rurashcamantami, tucuita alli allichirca. 

2 CRÓNICAS 32 

Judá llajtaman Senaquerib yaicushcami 
(2 R 18.13-37; Is 36.1-22) 

1Ezequiasca, chashna tucuita allichishpami, Diosta alli cazushcata ricuchirca. Chai 

tucuita rurashca q'uipami, Asiria llajtata jatun mandaj Senaqueribca, Judá llajtaman 

chayamurca. Chai llajtata pai japisha nishpami, macanacungapajca jatun pircayuj 

tucui pueblocuna muyundijpica soldadocunata churarca. 

2-3Chai jatun mandajca, Jerusalenpi causajcunahuan macanacungapajmi shamushca 

carca. Chaita ricushpami Ezequiasca Jerusalén pueblo muyundijpi tiyaj huaicu 

yacucunata allpahuan tapanata yuyarirca. Chaitami pai churashca 

mandajcunahuanpish, soldadocunata mandajcunahuanpish parlanacurca. Chaita 

ruranataca tucui mandajcunami allimi nircacuna. 

4Chaita yuyarinacushpa mandajpimi, huaicucunapi tiyaj tucui yacucunatapish, 

puebloman allpa ucuta apashca yacutapish achcacuna tandanacushpa allpahuan 

taparcacuna. “Asiria llajtata jatun mandajcuna chayamushpa, ama achca yacuta 

japichun” ninacushpami chashna rurarcacuna. 

5Ezequiasca, c'ari c'ari cana yuyaita japishpami, chai pueblo muyundij jatun pircata 

allichirca. Shinallataj chai jatun pirca jahuapipish torrecunatami rurachirca. Chai jatun 

pirca canlla ladomanpish shujtaj jatun pircatami rurachirca. Davidpaj pueblopi caj 

Milo nishca pamba muyundij pircatapishmi ashtahuan sinchita rurachirca. Shinallataj 

achca espadacunatapish, escudocunatapishmi rurachirca. 

6Chai q'uipaca, soldadocunata mandajcunahuanmi Jerusalenpi causajcunataca, pueblo 

pungu pambapi tandachirca. Chaipimi c'ari c'ari cana yuyaita cungapaj cashna nirca: 

7“Mana manchaj c'ari c'aricuna caichigari. Asiria llajtata jatun mandajtapish, paihuan 

shamucuj achca soldadocunatapish ama manchaichijchu. Ñucanchijca, chai jatun 

mandajtapish yallitamari charinchij. 

8Ñucanchijhuan macanacungapaj paihuan shamujcunaca runacunallamari. 

Ashtahuanpish ñucanchij paicunahuan macanacujpica, ñucanchijta Mandaj Diosmari 

ayudahuanga” nircami. Judá llajtata jatun mandaj Ezequías chashna nijpica, 

tucuicunami mana manchashpa c'ari c'ari cana yuyaita japircacuna. 

9Asiria llajtata jatun mandaj Senaqueribca, Laquis pueblopi causajcunahuanmi tucui 

paipaj soldadocunahuan macanacucurca. Chaipi macanacucushpami, paipajta ruraj 

maijan mandajcunataca, Judá llajtata jatun mandaj Ezequiasmanpish, Jerusalenpi caj 

tucui Judá runacunamanpish cashna nichun cacharca: 

10“Asiria llajtata jatun mandaj Senaqueribca, cashnami nichun cachan: ¿Maijanpi 

shunguta churashpataj cancunaca ñuca soldadocunahuan muyujta shayacujta ricushca 

jahuapish, Jerusalenmantaca mana llujshinguichij? 

11Ezequiasca cancunataca: Ñucanchijta Mandaj Diosmi, Asiria llajtata jatun 

mandajpaj maquimanta quishpichinga nishpami umacunga. Chaitaca ama crichijchu, 

yaricaihuan, yacunaihuan cancuna huañuchunllami chashna nicunga. 

12Ezequiasca chai Diospaj rurashca lomacunatapish, altarcunatapishmi anchuchirca. 

Chashna anchuchishpaca, cai Judá llajtapi causajcunatapish, Jerusalén pueblopi 

causajcunallatatajpishmi cai altar ñaupajllapi Diosta adoranguichij, inciensotapish cai 

altarllapi paiman cushpa rupachinguichij nishpa mandashca carca. Chaitaca 

cancunallataj yachanguichijmi. 

13Ñucapish ñuca ñaupa yayacunapish, caishuj llajtacunapi causajcunata imata 

rurashcataca ¿manachari yachanguichigari? Chai llajtacunapi causajcunapaj dioscuna 

paicunata ñuca maquimanta mana quishpichi tucushcataca ricurcanguichijtajmari. 

14Ñuca ñaupa yayacuna llaquichishca llajtacunapaj dioscunaca ¿maijan llajtapaj dios 

paipaj llajtata ñuca maquimanta quishpichi tucujta ricushcanguichijchu? ¿Cancunapaj 

Diosllachu ñuca maquimantaca quishpichi tucunga? 

15Chashna cashcamantaca Dios quishpichingami nishpa, Ezequías cancunata 

crichishpa umachunca ama saquichijchu. Ñuca ñaupa yayacuna llaquichishca tucui 

llajtacunapaj dioscunaca maijan llajtapaj diospish paipaj maquimantaca, mana 

quishpichi tucurcachu. Cancunapaj Dioscarin maitataj cancunataca, ñuca maquimanta 

quishpichi tucungari ninmi” nircacunami. 

16Asiria llajtata jatun mandajpajta rurajcunaca shujtaj mana allicunatapish nishpami, 

Mandaj Diostapish, paipajta ruraj Ezequiastapish c'amircacuna. 

17Senaqueribca israelcunata Mandaj Diosta c'amishpami, quillcacunata cachashca 

carca. Chai quillcacunapica, paitaca cashnami c'amishca carca: “Shujtaj llajtacunapi 

causajcunapaj dioscunaca, ñuca maquimantaca mana quishpichi tucurcachu. 

Chashnallataj Ezequiaspaj Diospish, paipaj runacunataca ñuca maquimantaca mana 

quishpichi tucungachu” nishpami c'amishca carca. 

18Senaquerib cachashca mandajcunaca, Jerusalén pueblota japina yuyaihuanmi carca. 

Chaimantami yallitaj manchachingapajca, paicunata ricurashpa Judá llajta rimaipi 

sinchita caparishpa c'amircacuna. Jerusalenpi causajcunaca muyundij jatun pirca 

jahuapimi tiyacurcacuna. 

19Chai mandajcunaca Jerusalenpi causajcunapaj Diostapish, shujtaj llajtacunapi 

causajcunapaj rurashcalla dioscunatapishmi c'amircacuna. 

Mandaj Diosca Ezequiastapish Jerusalenpi causajcunatapish quishpichishcami 
(2 R 19.1-37; Is 37.1-38) 

20Chashna c'amijpica, jatun mandaj Ezequiaspish, profeta Isaiaspish jahua pachapi 

causaj Diostami caparishpa mañarcacuna. Isaiasca Amozpaj churimi carca. 

21Paicuna mañajpimi, Mandaj Diosca shuj angelta cacharca. Chai angelmi Asiria 

llajtata jatun mandajpaj tucui c'ari c'ari sinchi soldadocunatapish, chai tucui 

soldadocunata mandaj soldadocunatapish huañuchirca. Chaimantami chai jatun 

mandajca, yallitaj pingai tucushpa paipaj llajtaman tigrashpaca, paipaj diospaj 

huasiman yaicurca. Chai ucupimi, paipaj churicunallataj espadahuan 

huañuchircacuna. 

22Chashnami Mandaj Diosca Ezequiastapish, Jerusalenpi causajcunatapish, Asiria 

llajtata jatun mandaj Senaqueribpaj maquimantapish, tucui shujtajcunapaj 

maquimantapish quishpichirca. Chashna rurashpami tucui muyundij llajtacunapi 

causajcuna p'iñachinamantapish jarcarca. 

23Chaimantami achcacuna Mandaj Diosman cungapaj Jerusalenman imatapish 

apamujcuna carca. Shinallataj Judá llajtata jatun mandaj Ezequiasmanpish achca 

convidanacunatami cunaman shamujcuna carca. Mandaj Dios chashna quishpichishca 

q'uipaca, Ezequiasca tucui shujtaj llajtacunapi causajcuna alli nishpa cazushca jatun 

mandajmi tucurca. 

Ezequías ungujpi Dios alliyachishcami 
(2 R 20.1-11; Is 38.1-22) 

24Chai punllacunapimi Ezequiasca, huañuna ungüihuan carca. Shina cashpapish 

Mandaj Diosca, Ezequías paita mañajpimi, pai alliyachishcata ricuchun shuj señalta 

curca. 

25Chashna achca allicunata paipaj ruracujpipish, Ezequiasca Mandaj Diostaca mana 

pagui nircachu. Ashtahuanpish jatun tucurcami. Chaimantami Mandaj Diosca 

paihuanpish, Judá llajtapi causajcunahuanpish, Jerusalenpi causajcunahuanpish 

p'iñarirca. 

26Ezequiasca, jatun tucushca cashpapish, Mandaj Diospaj ñaupajpi cumurircami. 

Jerusalenpi causajcunapish pai shinallatajmi, Diospaj ñaupajpica llaquirircacuna. 

Chaimantami Mandaj Diosca p'iñarishca cashpapish, Ezequías causacujpica mana 

llaquichirca. 

Babiloniamanta cachashcacunata Ezequías chasquishcami 
(2 R 20.12-19; Is 39.1-8) 

27Ezequiasca yallitaj charijpish, alli nishcapishmi tucurca. Paica achca cullquita, 

curita, achij nicuj sumaj rumicunata, mishquijllata ashnaj jambicunata, 

escudocunatapish munanajlla tucui laya sumaj aparinacunatapishmi charirca. 

28Shinallataj granocunata, vinota, aceiteta, huaquichina huasicunatapishmi rurachirca. 

Tucui laya animalcunapajmi shayana huasicunatapish, corralcunatapish rurachirca. 

29Achca pueblocunatapish rurachircami. Huagracunatapish, ovejacunatapish canlla, 

canlla yallitaj achcatami charirca. Taita Diosmi chashna yallitaj achca allicunata 

Ezequiasman curca. 

30Ezequiasca Gihón pugyumanta llujshichishca larca yacutami tapachirca. Chaita 

tapachishpaca, inti huashicun ladoman caj Davidpaj pueblomanmi chai yacutaca 

aparca. Chashnami Ezequiasca, tucui imatapish pai rurai callarishcataca alli rurarca. 

31Ezequiasca, allillachu cangui nichunpish, Judá llajtapi ima shina chashna yuyana 

allicunata rurashcata tapushpa yachaj chayachunpishmi, Babiloniamantaca maijan 

huillajcunata cacharca. Taita Diosca Ezequiastaca tucuipi ayudashca cashpapish, ima 

shina yuyaj cashcata ricungapajmi, chaicuna shamujpica paillata saquirca. 

Ezequías huañushcami 
(2 R 20.20-21) 

32Ezequías ashtahuan imallata rurashcapish, shujtajcunata llaquij cashcapish Amozpaj 

churi, profeta Isaías huillashpa quillcashcapimi tiyacun. Shinallataj Judá llajtata jatun 

mandajcuna imallata rurashcata, Israel llajtata jatun mandajcuna imallata rurashcata 

quillcashcapimi tiyacun. 

33Ezequías huañushpa paipaj ñaupa yayacunahuan dormijpica, tucui Judá llajtapi 

causajcunapish, Jerusalenpi causajcunapish alli nishpami, Davidpaj huahua 

huahuacunallatataj pambana ashtahuan alli jutcupi pambarcacuna. Paipaj randica 

paipaj churi Manasesmi mandarca. 

2 CRÓNICAS 33 

Judá llajtata Manasés mandashcami 
(2 R 21.1-18) 

1Manasesca, Judá llajtata mandai callarinapajca chunga ishqui huatayujmi carca. 

Paica pichca chunga pichca huatatami Jerusalenpi mandarca. 

2Manasesca Mandaj Diospaj ñaupajpica, yallitaj millaitami rurarca. Paica Mandaj 

Dios israelcunapaj ñaupajmanta llujshichishpa cachashca runacuna rurashca millanana 

ruranacunatami rurarca. 

3Paica lomacunapi tiyaj altarcunata paipaj yaya Ezequías urmachishcatami cutin 

shayachirca. Baal diospaj altarcunatapish rurachircami. Asera huarmi diosman 

rijchajcunatapish rurachircami. Jahua pachapi tucui imalla tiyajcunatapish adorarcami. 

Chaicunatami llaquihuai nishpa adorashpa mañarca. 

4Mandaj Diosca: “Jerusalenpi caj ñuca huasipimi, huiñaipaj ñucata shutitaca churani” 

nircami. Chai huasipipish altarcunata rurachircami. 

5Mandaj Diospaj huasi canllapipish, ishquindij ladopimi jahua pachapi tucui imalla 

tiyajcunapaj altarcunata rurachirca. 

6Manasesca, rurashcalla dioscunaman paipaj churicunata cushpami, Hinompaj 

churipaj pugru pambapi rupachirca. Imalla punllacunapi imalla tucunata yachajpish, 

adivinajpish, adivinocunata tapujcunapish, muspachij yumbucunata tapujpishmi carca. 

Mandaj Diospaj ñaupajpi chashna jatun millaita rurashpami, Diostaca yallitaj 

p'iñachirca. 

7Mandaj Diosca Davidmanpish paipaj churi Salomonmanpish: “Tucui israelcunapaj 

aillupuramanta agllashca Jerusalenpi churashca ñuca huasipimi ñuca shutitaca 

huiñaipaj churani nircami. Chai huasipimi Manasesca fierrota yacuyachishpa 

rurashcalla diosta churarca. 

8Israelcunapaj ñaupa yayacunataca ñucami cai llajtapi causachun churarcani. 

Chaimantaca, ñuca tucui imallata mandashcatapish, Moisesta quillcachishpa ñuca 

paicunaman cushca quillcacunapi tiyacujtapish, imalla huillachishcatapish tucuita 

pajtachishpataj causachunlla. Chashna causajpica israelcunataca, cai llajtamantaca 

manataj llujshichishpa cachashachu” nishcami carca. 

9Ashtahuanpish Manasesca, Judá llajtapi, Jerusalén pueblopi causajcunataca, Mandaj 

Diosllataj israelcunapaj ñaupajpi tucuchishca runacunatapish yalli millaitami 

rurachirca. Chashna rurachishpami, Diosmanta anchuchirca. 

10Mandaj Diosca Manasestapish, pai agllashca israelcunatapishmi rimarca. Chashna 

cajpipish, paicunaca mana cazurcacunachu. 

11Chaimantami Mandaj Diosca paicunata llaquichichunca, Asiria llajtata jatun 

mandajpaj soldadocunata mandajcunata apamurca. Paicunami Manasestaca, 

cadenacunahuan huatashpa Babilonia llajtaman prezu aparcacuna. 

12Shina cashpapish llaquita apacushpaca, Manasesca paipaj ñaupa yayacunapaj 

Diospaj ñaupajpica tucui shunguhuanmi llaquirirca. Chashna llaquirishpami Mandaj 

Diostaca mañarca. 

13Pai mañashcata Diosca uyashpami, Judá llajtata paillataj mandashpa catichun 

Jerusalenman tigrachirca. Chashna rurajpimi Manasesca, Mandaj Diostaca Diostaj 

cashcata yacharca. 

14Chai q'uipami Manasesca, Davidpaj pueblo muyundij canlla ladotaca jatun pircata 

rurarca. Pugru pambapi caj Gihón pugru ch'imbapurapi caj inti huashicun ladomanta 

pircanata callarishpaca, Chalhuacunahuan yaicuna pungucamami pircarca. Chai 

q'uipami, Ofel shuti mirga pueblo muyundijtapish ashtahuan jatun pircata rurarca. 

Shinallataj Judá llajtapi caj pueblocunapica, muyundijta jatun pircacunayuj tucui 

pueblocunapimi cuidaj soldadocunata churarca. 

15Mandaj Diospaj huasimantaca shujtajcunapaj dioscunatapish, paillataj rurachishpa 

churashca diostapishmi anchuchirca. Mandaj Diospaj huasi lomapi rurashca 

altarcunatapish, Jerusalén pueblo chaupicunapi rurashca altarcunatapish tucui 

urmachishpami, pueblomanta llujshichishpa shitarca. 

16Chai q'uipaca Mandaj Diospaj altarta allichishpami, Dioshuan alli tucungapajpish, 

pagui ningapajpish sacrificiota cushpa chai altarpi rupachirca. Shinallataj Judá llajtapi 

causajcunatapishmi, israelcunata Mandaj Diospajta rurachun mandarca. 

17Chashna mandajpica, paicunaca paicunata Mandaj Diosman animalcunata 

cushpapish, lomacunapi tiyaj altarcunallapitajmi sacrificiocunata cujcuna carca. 

18Manasés paipaj tucui causaipi ashtahuan imallata rurashcapish, Taita Diosta pai 

mañashcapish, israelcunata Mandaj Dios ricuchishcata huillajcuna Diospaj shutipi 

paita rimashcapish, Israel llajtata jatun mandajcuna imallata rurashcata 

quillcashcapimi tiyacun. 

19Taita Diosta pai mañajpi cutichishcapish, Diosta mana cazushpa paimanta 

anchurishpa millaita rurashpa causashcapish, Dios ima nishcata paiman huillajcuna 

quillcashcapimi tiyacun. Shinallataj Diospaj ñaupajpi manaraj llaquirishpa, maillapi 

Asera huarmi diosman rijchajcunata churashcapish, shujtaj dioscunata rurashcapish, 

lomacunapi altarcunata rurashcapish ima tucunata huillajcuna quillcashcallapitajmi 

tiyacun. 

20Manasés huañushpa paipaj ñaupa yayacunahuan dormijpica, mandana huasi 

c'uchupimi pambarcacuna. Paipaj randica, paipaj churi Amonmi mandarca. 

Judá llajtata Amón mandashcami 
(2 R 21.19-26) 

21Amonca, Judá llajtata mandai callarinapajca ishqui chunga huatayujmi carca. Ishqui 

huatatami Jerusalenpi mandarca. 

22Amonca paipaj yaya Manasés rurashca shinallataj millaitami Mandaj Diospaj 

ñaupajpica rurarca. Paipaj yaya Manasés rurachishca tucui dioscunaman 

sacrificiocunata cushpami, chaicunapajta rurarca. 

23Chashna rurashpapish, Mandaj Diospaj ñaupajpi paipaj yaya Manasés llaquirishca 

shinaca, mana llaquirircachu. Ashtahuanpish ashtahuan millaita rurashpami causarca. 

24Jatun mandaj Amontaca paipajta rurajcunallataj huashalla shujtajcunahuan 

yuyarinacushpami, paipaj huasillapitaj huañuchircacuna. 

25Huashalla yuyarinacushpa jatun mandaj Amonta huañuchijcunatapish, Judá llajtapi 

causajcunaca tucuicunata huañuchishpami, Amonpaj randica paipaj churi Josiasta 

mandachun churarcacuna. 

2 CRÓNICAS 34 

Judá llajtata Josías mandashcami 
(2 R 22.1-2) 

1Josiasca, Judá llajtata mandai callarinapajca pusaj huatatami charirca. Paica quimsa 

chunga shuj huatatami Jerusalenpi mandarca. 

2Josiasca paipaj ñaupa yaya David purishca shinallataj purishpami Mandaj Diospaj 

ñaupajpica, ima pandata mana rurarca. Alli ladomanpish, lluqui ladomanpish mana 

anchurircachu. 

Rurashcalla dioscunata Josías chingachishcami 
(2R 23.4-20) 

3Josiasca, ña pusaj huatata mandacushpapish, chairaj huambrarajmi carca. Chashna 

huambraraj cashpami, ña chai huatapica paipaj ñaupa yaya Davidpaj Diosta mashcai 

callarirca. Pai ña chunga ishqui huatata mandacushpami Judapi, Jerusalenpi 

causajcuna Diospajlla tucuchunca, lomacunapi tiyaj altarcunatapish, Asera huarmi 

diosman rijchajcunatapish, shujtaj dioscunatapish, fierrota yacuyachishpa rurashca 

dioscunatapish tucui anchuchi callarirca. 

4Pai quiquintaj ñaupajpi shayashpami, Baal dioscunapaj altarcunatapish tucui 

p'aquichirca. Chaicunapaj jahuapica, intiman rijchajcunata rurashcami tiyarca. 

Chaicunatapishmi tucui ñutuchirca. Shinallataj Josiasca, Asera diosman 

rijchajcunatapish, shujtaj dioscunatapish, fierrota yacuyachishpa rurashca tucui 

dioscunatapishmi p'aquichirca. Tucui chaicunata ñutuchishca q'uipaca paicunaman 

animalcunata cushpa rupachijcunata pambashca jahuatami shitachirca. 

5Shinallataj chai dioscunapaj altarcuna jahuapica, chai dioscunapajta ruraj huañushca 

curacunapaj tullucunatami rupachirca. Chashnami Josiasca Judá llajtatapish, 

Jerusalentapish Diospajlla cachun, tucui mapata anchuchirca. 

6Manasés, Efraín, Simeón, Neftalí shuti llajtacunapi caj pueblocunapipishmi 

chashnallataj rurarca. Chai tucui pueblocuna muyundijcunapi shitashca saquirishca 

llajtacunapipishmi chashnallataj rurachirca. 

7Altarcunatapish, Asera huarmi diosman rijchajcunatapish, shujtaj dioscunatapish, 

tucui Israel llajtapi chashna tucui ñutuchishca q'uipami Jerusalenman tigrarca. 

Dios mandashca quillcashca librota tarishcami 
(2 R 22.3–23.3) 

8Josiasca, Judá llajtata chunga pusaj huatata ña mandacushpami, Azaliapaj churi 

Safantapish, pueblota mandaj Maasiastapish, Joacazpaj churi paipaj randi rimaj 

Joatapish, paita Mandaj Diospaj huasita allichichun mandarca. Chaica, Judá 

llajtatapish, Diospaj huasitapish, Diospajlla cachun tucui mana allita anchuchishca 

q'uipami carca. 

9Josías cachashca runacunami curacunata mandaj Hilcías curapajman shamushpaca, 

Mandaj Diospaj huasiman apamushca cullquita curcacuna. Chai cullquitaca Diospaj 

huasi pungupi cuidaj levitacunami Manasespaj, Efrainpaj aillucunapura cajcunapish, 

mana prezu apashca shujtaj israelcunapish, tucui Judá llajtapi, Benjamín llajtapi, 

Jerusalenpi causajcunapish cujpi huaquichishcacuna carca. 

10Hilciasman cushca q'uipami, chai cullquitaca Mandaj Diospaj huasita allichichun 

mingashcacunaman curcacuna. Paicunami Diospaj huasita allichicujcunaman 

pagajcuna carca. 

11Shinallataj carpinterocunamanpish, rumita labrajcunamanpishmi pagarcacuna. 

Labrashca rumicunata randichunpish, urmashca huasita allichina caspicunata 

randichunpishmi cullquita curcacuna. Judá llajtata jatun mandajcunami, chai 

huasicunataca urmachishcacuna carca. 

12Chai runacunaca, tucuitami alli rurajcuna carca. Paicunata ricujcunaca, Meraripaj 

huahua huahuapura Jahat, Abdías shuti levitacunapish, Coatpaj huahua huahuapura 

Zacarías, Mesulam shuti levitacunapishmi carcacuna. Tocanacunapi tocanata yachaj 

levitacunapurapish chaipimi carcacuna. 

13Levitacunallatajmi ashtajcunatapish, chaipi tucui imalla rurana cashcata 

ruracujcunata ricujcunatapish ricuj carca. Levitacunaca shujcunaca quillcajcuna, 

shujcunaca mandajcuna, shujcunaca Diospaj huasita cuidajcunami carcacuna. 

14Mandaj Diosman cushca cullquitaca, Diospaj huasipimi huaquichishpa charijcuna 

carca. Chaimanta chai cullquita llujshichicushpami, Hilcías curaca Mandaj Diosllataj 

Moiseshuan quillcachishpa israelcunaman cushca mandashcacunata japishca carca. 

15Chai quillcata japishcahuanmi Hilcías curaca, Safán shuti quillcaj runamanca: 

“Riqui, ñucaca Mandaj Diospaj huasipimari Dios mandashcacunata quillcashca librota 

japini” nishpa huillashpami, chai librotaca Safanman curca. 

16Paimi jatun mandajpajman chai quillcata apashpaca, cashna huillarca: –Can jatun 

mandajpajta rurajcunaca, paicunaman mingashcataca tucuitami alli ruracuncuna. 

17Diospaj huasipi tiyaj cullquitaca tandachishpami, chai huasita allichichun 

mingashcacunamanpish, allichicujcunamanpish cushcacuna– nishpami huillarca. 

18Chai q'uipami quillcaj Safán runaca: –Hilcías curami ñucamanca, cai librota cun– 

nishpami, jatun mandajpaj ñaupajpi rezarca. 

19Jatun mandajca mandashca libropi quillcashcata rezashcata uyashpaca, paipaj 

churanata lliquirishpami, 

20Hilcías curatapish, Safanpaj churi Ahicamtapish, Micaiaspaj churi Abdontapish, 

quillcaj Safán runatapish, jatun mandajpajta ruraj Asaiastapish cashna nishpa 

mandarca: 

21–Ñucatapish, Israel llajtapi causaihuan saquirishca israelcunatapish, cai Judá llajtapi 

causaihuan saquirishcacunatapish Diospaj huasipi japishca cai libropi tiyacuj 

shimicunamanta Mandaj Dios imata nijta tapugrichij. Ñucanchij ñaupa yayacunaca, 

Mandaj Dios cushca cai shimicuna imallata nicushcatamari manataj uyashpa manataj 

cazushcacuna. Chaimantamari Mandaj Diosca, ñucanchijhuanca nina sindirij shina 

yallitaj p'iñarishca– nircami. 

22Chashna nijpimi Hilciaspish, jatun mandaj mandashca caishujcunapish, profeta 

Hulda huarmipajman rircacuna. Chai huarmica, Harhaspaj nieto Ticvapaj churi 

Salumpaj huarmimi carca. Salumca jatun mandajpaj churanacunata cuidajmi carca. 

Chai huarmica q'uipata rurashca Jerusalenpimi causarca. Chaiman rishpami paicunaca 

paihuan parlanacurcacuna. 

23Chai huarmica cashnami nirca: –Israelcunata Mandaj Taita Diosca cashnami nin: 

Ñucata tapunaman cachaj runamanca cashna nigrichij, Mandaj Diosca cashnami nin: 

24Judá llajtata jatun mandaj chai libropi rezajpi llaquicuna tiyanata ricushca 

shinallatajmi cai llajtamanpish, chaipi tucui causajcunapajpish jatun llaquita 

apamugrini. 

25Paicunallataj ñucata saquishpa, shujtajcunapaj dioscunaman sacrificiota cushpa, 

paicunapaj maquihuan tucui imatapish rurashpa ñucata yallitaj p'iñachishcamantaca 

cai llajtapi causajcunahuanca yallitajmi p'iñarircani. Cancunahuanca manataj alli 

tucushachu ninmi. 

26Shina cajpipish Mandaj Diosta tapuchun ñucapajman cancunata cachaj Judá llajtata 

jatun mandajtaca cashna nigrichij: Israelcunata Mandaj Diosca cashnami nishca: 

Canca cai libropi tucui imalla nicushcata uyashpaca quillapi imallata nishcataca tucui 

yuyaihuanmi uyangui. 

27Cai llajtatapish, cai llajtapi causajcunatapish, ñuca llaquichina cashcata chai 

quillcapi huillacushcata uyashpaca, shungu p'aquirishpami ñuca ñaupajpi 

llaquirircangui. Chashna llaquirishpami tucui shunguhuan chaipi cambaj yuyaita 

churashpami ñuca ñaupajpica cumurircangui. Chashna llaquirishpami ñucallata 

cazuna yuyai tucurcangui. Shinallataj can churarishcata lliquirishpami ñuca ñaupajpi 

cumurishcata ricuchingui. Can chashna llaquirishcataca uyanimi ninmi Mandaj 

Diosca. 

28Chaimanta cai llajtapi causajcunapajman ñuca apamushpa tucui llaquicunataca 

cambaj ñahuicunaca mana ricungachu. Cantaca cambaj ñaupa yayacunahuan 

tandachingapajca ñuca munashca punllapimi pushasha. Cantaca sumajtami, 

pambangacuna ninmi Mandaj Diosca ninguichij– nircami. Chashna nishcataca 

paicunaca tucuitami jatun mandajmanca huillagrircacuna. 

29Shina nijpica jatun mandajca Judapi caj, Jerusalenpi caj cunaj yuyajcunataca 

tucuicunata cayaj cachashpami tandachirca. 

30Chai q'uipami jatun mandajca, Judapi tucui causajcunandij, Jerusalenpi tucui 

causajcunandij, Mandaj Diospaj huasiman huichiyarca. Chaicunaca curacuna, 

levitacuna, uchillacunamanta callarishpaca jatuncunacamami tucuicuna 

huichiyarcacuna. Dioshuan ari ninacushca librota Mandaj Diospaj huasipi 

japishcatami tucuicunapaj ñaupajpi tucuicuna uyajta rezarca. 

31Ña rezashca q'uipaca jatun mandajca pai shayanallapitaj shayarishpami, Mandaj 

Diosllata catinata paihuan ari ninacushpaca, can mandashcacunataca 

huaquichishunmi, can ima shina cashcata ricuchishpa causachun nishcatapish 

pajtachishunmi, can chaitataj pajtachichun nishcatapish tucui shunguhuan tucui 

almahuanmi pajtachishun. Cai libropi quillcashpa pajtachingapaj ari ninacushcatapish 

pajtachishunmi nirca. 

32Shinallataj Benjamín llajtamanta shamushcacunatapish, Jerusalenllamantataj chaipi 

cajcunatapishmi chai mandashcacunata cazuchun ari nichirca. Chashna ari nichijpica, 

Jerusalenpi causajcunaca paicunapaj ñaupa yayacunata Mandaj Dios mandashca 

shinatajmi pajtachircacuna. 

33Josiasca, israelcunapaj tucui llajtamantami Diosta p'iñachij millananacunataca 

anchuchirca. Chashna rurashpaca, Israel llajtapi cajcunataca, tucuicunatami paicunata 

Mandaj Diospajta rurachun mandarca. Pai causashcacamaca, paicunapaj ñaupa 

yayacunata Mandaj Diosmantaca mana anchurircacunachu. 

2 CRÓNICAS 35 

Pascua punlla micuita Josías rurachishcami 
(2 R 23.21-23) 

1Josiasca, Mandaj Diosta jatunyachingapajmi, Jerusalenpica Pascua punllata rurarca. 

Huata callari quillapaj chunga chuscu punllapimi, chai Pascua punllata yuyarishpa, 

Diosman sacrificiota curca. 

2Curacunataca Mandaj Diospaj huasipimi Diospajta ruranallapitaj churarca. Chai 

ruranacunapi churashpami, ama q'uillashpa Diospajta rurachun yuyaita curca. 

3Levitacunaca tucui israelcunata yachachijcunami carca. Shinallataj Mandaj Diospajta 

rurangapajpish, chai yuyaimi carcacuna. Paicunataca Josiasca cashnami nirca: 

“Diospajlla arcataca Diospaj cachun Davidpaj churi jatun mandaj Salomón 

israelcunata mandacushpa shayachishca cai huasi ucupi churaichij. Cai arcataca ña 

mana cancunapaj rigra jahuapi maiman apanachu canguichij. Cunanca cancunata 

Mandaj Taita Diospajta ruranallapi yuyaita churaichij. Mandaj Dios agllashca 

israelcunapaj randi paipajta ruraichij. 

4Israel llajtata jatun mandaj Davidpish, paipaj churi Salomonpish quillcashpa 

saquishca shinallataj, cada familiapura huashan huashan shamushpa Diospajta 

ruraichij. 

5Diospajta rurangapaj cada familiapuramanta shuj mirga saquirichij. Chai 

saquirijcunami, cancunapaj huauqui israelcunapaj randi Diospajta rurajcuna. 

6Pascua punllapi huañuchina animalta cushpa huañuchichij. Diospajta rurangapaj 

allichirichij. Chashna allichirishpaca, imalla rurana illashcatapish ruraichij. Chashna 

rurajpimi cancunapaj huauqui israelcunaca, Mandaj Dios mandashpa Moisesta 

huillachishcataca pajtachi tucungacuna” nircami. 

7Chai q'uipaca jatun mandaj Josiasllatajmi, chaipi caj israelcunamanca chai Pascua 

punllapi huañuchichun, paipaj quiquin animalcunata curca. Ovejacunata, malta c'ari 

ovejacunata, chivocunataca, 30.000 shinatami curca. 3.000 huagracunatapishmi 

curca. 

8Shinallataj jatun mandaj Josías churashca mandajcunapish, chaipi caj israelcunaman, 

curacunaman levitacunamanpishmi Diosman cushpa rupachichun animalcunata 

curcacuna. Diospaj huasipi Diospajta ruraj Hilcías, Zacarías, Jehiel shuti curacunapish 

chai Pascua punllapi huañuchingapajmi curacunamanca, 2.600 animalcunata 

curcacuna. Shinallataj 300 c'ari huagracunatapishmi curcacuna. 

9Conaniaspish, paipaj huauqui Semaiaspish, Natanaelpish, Hasabiaspish, Jeielpish, 

Josabadpish levitacunata mandajcunami carca. Paicunaca levitacunamanca Pascuapi 

huañuchingapajca 5.000 ovejacunata, 500 c'ari huagracunatami curcacuna. 

10Chashna tucuita allichishpami, curacunaca Diospajta paicuna ima shinalla rurana 

cashcata japircacuna. Levitacunapish jatun mandaj mandashca shinallatajmi huashan 

huashan Diospajta rurangapaj alli yuyarinacurcacuna. 

11Chashna allichirishpami, Pascua punllapi huañuchina animalcunata cushpa 

huañuchircacuna. Levitacuna chai animalcunapaj yahuarta cujpimi, curacunaca chai 

yahuarta altar jahuapi tsiraparcacuna. 

12Chai q'uipami, tucui rupachina animalcunamanta aichata japishpaca, Moisés 

quillcashca mandashcapi nicushca shina israelcunapaj cada familiaman mirga mirgata 

curcacuna. Huagracunata huañuchishpapish chashnallatajmi rurarcacuna. 

13Chai q'uipaca mandashcapi nicushca shinallatajmi, chai huañuchishca 

animalcunapaj aichata cusashpa, Pascua micuita rurarcacuna. Diospajlla cushcataca 

mangacunapi, jatun pailacunapi, sartencunapi utca yanushpami tucuicunaman 

cararcacuna. 

14Chai q'uipami, levitacunaca paicunapajllatajpish, Aaronpaj huahua huahuapura 

curacunapajpish paicuna micuna cashcata allichircacuna. Curacunaca 

tutayangacamami, animalcunata cushpa tucui rupachircacuna. Shinallataj huiratapish 

cushpami rupachircacuna. Chaita rurashpa mana pajtaricujpimi, levitacunaca 

paicunapajllatajpish, Aaronpaj huahua huahuapura curacunapajpish, paicuna japina 

cashcata allichircacuna. 

15Asaf shuti levitapaj huahua huahuapura cantajcunapish Davidhuan Asafhuan, 

Hemanhuan, Jedutunhuan yuyarinacushpa mandashca shinallatajmi cantanapi 

carcacuna. Jedutunca Dios ricuchishcata jatun mandajman huillajmi carca. Cuidaj 

levitacunapish, paicuna maijanlla pungucunapi cuidana cashcallapitajmi cuidarcacuna. 

Paicunapajpish caishuj levitacunami Diosman cushca animalcunamanta paicuna 

japina cashca aichataca allichircacuna. Chaimantami paicunapish paicuna 

cuidacushcamantaca, maiman mana anchurircacuna. 

16Chashnami chai Pascua punllapica sumajta yuyarinacushpa allichishpa, Mandaj 

Diospajta rurarcacuna. Jatun mandaj Josías mandashca shinallatajmi animalcunataca 

Mandaj Diosman cushpa, Diospaj altarpi tucui rupachircacuna. 

17Chai tandanacushca tucui israelcunami Pascua q'uipaca canchis punllacama 

levadura illajlla tandata micushpa jatun fiestata rurarcacuna. 

18Israel llajtapica pascua punllataca, profeta Samuel huañushcamantapacha, ña mana 

chashna rurashcacunachu carca. Israel llajtata jatun mandajcunapuramantaca maijan 

jatun mandajpish, chai Pascua punllataca mana jatun mandaj Josías shinatajca 

rurashcacunachu carca. Paica curacunata, levitacunata, tucui Judá llajtapi 

causajcunata, Israel llajtapi causajcunamanta taucacuna Jerusalenman 

shamushcacunatapish tandachishpami, Pascua punlla micuita rurarca. 

19Josiasca Judá llajtata ña chunga pusaj huatacunata mandacushpami, Pascua punllata 

yuyarishpa chashna rurarca. 

Josías huañushcami 
(2 R 23.28-30) 

20Pascua punllata chashna yuyarishcapish, Mandaj Diospaj huasita Josías tucui 

allichishcapish ñami uni carca. Shuj punllami Egiptota mandacuj Necao jatun 

mandajca, Éufrates jatun yacu c'uchupi caj Carquemis pueblopi macanacungapaj 

paipaj soldadocunahuan huichiyarca. Chashna ricujpimi Josiasca, macanacungapaj 

tupanaman llujshirca. 

21Necaoca, Josiasta cashna nichunmi huillajcunata cacharca: “Judá llajtata mandajlla, 

canhuanca imamanta macanacunata mana charinichu. Cunanca ñucata p'iñachij 

shujtajcunahuanmi macanacugricuni. Diosllataj ñucahuan cashpami ñucataca chaiman 

utca richun mandarca. Ñucaca Dios mandashcami ricuni, ama jarcaichu. Ñataj pai 

canta llaquichinman” ninmi nichunmi cacharca. 

22Necaotaca, Taita Diosllatajmi chashna huillanaman cachachun mandarca. Chashna 

cajpipish Josiasca, huillanaman cachashcata mana cazushpami, shujtaj churanata 

churarishpa, paihuan macanacugrirca. Paica Necaohuanca, Meguido pambapimi 

macanacurca. 

23Egipto soldadocunami jatun mandaj Josiastaca, arcohuan puntajlla caspita shitarca. 

Chai caspi chugrichijpimi, paica paipajta rurajcunataca: “Achca chugririshcamari 

cani, caimanta ñucata llujshichichij” nirca. 

24Chashna nijpimi, paipajta rurajcunaca chai carromanta llujshichishpaca, paillataj 

charishca shujtaj carropi churarcacuna. Chai carropimi Jerusalenman aparcacuna. 

Chaipimi paica huañurca. Paitaca paipaj ñaupa yayacunata pambashcallapitajmi 

pambarcacuna. Josías huañushcamantaca, tucui Judá llajtapi causajcunapish, 

Jerusalenpi causajcunapishmi huacarca. 

25Jeremiasmi pai huañushcamantaca pai alli cashcata yuyachij shimicunahuan 

yupashpa yupashpa huacarca. Cantaj c'aricunapish, huarmicunapish cunan 

punllacamami Josías huañushcata yuyarishpa, yupashpa yupashpa huacancuna. 

Israelcunaca huahua huahuami maijan huañui punllapica, chai shimicunallatataj 

rimashpa, yupashpa yupashpa huacancuna. Chai shimicunaca, huañui punllapi 

huacana shimicunapurallami quillcashca tiyacun. 

26Josiasca, pai causacushpaca achca allicunatami rurarca. Shinallataj Mandaj Dios 

mandashcata quillcashcapi nicushca shinallatajmi shujtajcunata llaquishpa paicunapaj 

allita rurarca. 

27Josías ashtahuan imallata rurashcatapish Israel llajtata jatun mandajcuna imallata 

rurashcata, Judá llajtata jatun mandajcuna imallata rurashcata quillcashcapimi, 

callarimantapacha quillcashca tiyacun. 

2 CRÓNICAS 36 

Judá llajtata Joacaz mandashcami 
(2 R 23.31-35) 

1Josías huañujpica, Judá llajtapi causajcunaca, paipaj churi Joacaztami Jerusalenpica, 

paipaj randi jatun mandaj cachun churarcacuna. 

2Joacazca Judá llajtata mandai callarinapajca, ishqui chunga quimsa huatayujmi carca. 

Paica quimsa quillallatami, Jerusalenpi mandarca. 

3Paitaca Egipto llajtata jatun mandajmi, Jerusalenpi mandacunmanta anchuchirca. 

Chashna anchuchishpaca, Judá llajtapi causajcunataca, patsaj talento cullquita, shuj 

talento curitami huatanta impuestota pagachirca. 

4Egipto llajtata jatun mandajca Judá llajtata, Jerusalenta jatun mandaj cachunca 

Joacazpaj huauqui Eliaquimtami churarca. Paitaca Eliaquim cajpipish, Joacim 

shutitami shutichirca. Paipaj huauqui Joacaztaca, Necaomi Egipto llajtaman prezu 

aparca. 

Judá llajtata Joacim mandashcami 
(2 R 23.36-24.7) 

5Joacimca Judá llajtata mandai callarinapajca ishqui chunga pichca huatayujmi carca. 

Paica chunga shuj huatatami Jerusalenpi mandarca. Paica paita Mandaj Diospaj 

ñaupajpica, millaitami rurarca. 

6Babilonia llajtata jatun mandaj Nabucodonosorca, paihuan macanacungapaj 

huichiyashpami, cadenacunahuan huatashpa Babilonia llajtaman prezu aparca. 

7Babilonia llajtata jatun mandaj Nabucodonosorca, Mandaj Diospaj huasipi tiyaj 

charinacunamanta achcata apashpami Babiloniapi, paipaj diospaj huasipi churarca. 

8Joacim paipaj causaipi ashtahuan imallata rurashcata, yallitaj millananata rurashpa 

Diosta p'iñachishcata, pai imalla llaqui tucushcata ashtahuan yachasha nishpaca Israel 

llajtata jatun mandajcuna, Judá llajtata jatun mandajcuna imallata rurashcata 

quillcashca libropimi ricuna. Joacim huañujpica, paipaj randica paipaj churi 

Joaquinmi mandarca. 

Joaquintaca Babiloniaman prezu apashcami 
(2 R 24.8-17) 

9Joaquinca, Judá llajtata mandai callarinapajca pusaj huatayujmi carca. Paica quimsa 

quilla, chunga punllallatami Jerusalenpi mandarca. Paica Mandaj Diospaj ñaupajpica, 

millaitami rurarca. 

10Babilonia llajtata jatun mandaj Nabucodonosorca, ña huata tucucujpica, Mandaj 

Diospaj huasipi tiyaj ashtahuan sumaj charinacunandijmi, Joaquintaca Babilonia 

llajtaman apachun apajcunata cacharca. Paita apashpaca, Joaquinpaj huauqui 

Sedequiastami Judá llajtatapish, Jerusalén pueblotapish jatun mandaj cachun 

churarcacuna. 

Judá llajtata Sedequías mandashcami 
(2 R 24.18-20; Jer 52.1-3) 

11Sedequiasca, Judá llajtata mandai callarinapajca ishqui chunga shuj huatayujmi 

carca. Paica chunga shuj huatatami Jerusalenpi mandarca. 

12Sedequiasca paita Mandaj Diospaj ñaupajpica, millaitami rurashpa rurarca. Mandaj 

Dios ima nishcata huillaj Jeremiasca, paimanca Diosllataj huillachun nishcatami 

huillaj carca. Shina cajpipish, paica mana llaquirircachu. 

13Jatun mandaj Nabucodonosortapish c'ariyarcami. Chai jatun mandajca paihuan 

tandalla canata shuj yuyailla cachunca, Diospaj shutipimi paitaca ari nichishca carca. 

Chashna ari nishca jahuami, mana pajtachirca. Shinallataj ch'ahuan shungu 

tucushpami, israelcunata Mandaj Diosmanca manataj cutirisha nirca. 

14Chashnallataj Judá llajtapi causajcunapish, curacunapish, tucui shujtajcunapishmi 

Diosta manataj cazushpa paimanta anchurircacuna. Tucuicunami shujtaj llajtacunapi 

causajcuna shinallataj ashtahuan millaita rurarcacuna. Diospaj huasillapitajmi jatun 

millaita rurarcacuna. Jerusalenpi caj chai huasitaca, Mandaj Diosmi ñaupamanca 

paillata yuyarinapaj cachun chasquishca carca. 

15Paicunapaj ñaupa yayacunata Mandaj Diosca, pai agllashca cashcamanta 

paicunatapish, paipaj huasitapish llaquishcamantami, paicuna mana allita ruracujpica, 

pai ima nishcata huillajcunahuan cutin cutin huillachishpa jarcacurcalla. 

16Chashna huillajpipish paicunaca, Dios cachashca huillajcunataca asircacunami. 

Paipaj shimicunata p'iñashpami, pai ima nishcata huillajcunataca chanzata rurashpa 

asircacuna. Mandaj Diosca, pai agllashcacuna chashna rurashpa yallitaj p'iñachijpimi, 

mana jarcai tucuipajta p'iñarishpa llaquichirca. 

Diospaj huasita urmachishpa judacunata prezu apashcami 
(2 R 25.8-21; Jer. 39.8-10; 52.12-30) 

17Mandaj Diosca yallitaj p'iñarishca cashpami, Judapi causajcunata llaquichichun 

caldeocunata jatun mandajta cacharca. Pai shamushpami q'uipa huiñaicunataca, 

Diospaj huasi ucullapitaj espadacunahuan huañuchirca. Mosocunatapish, 

solteracunatapish, yuyajcunatapish, ungushcacunatapishmi tucuicunata chai jatun 

mandajpaj maquipi churarca. 

18Mandaj Diospaj huasipica uchillapish, jatunpish achca charinacunami tiyarca. Chai 

tucui charinacunatapish, chai huasillapitaj tiyaj curita, cullquitapish, jatun mandajpaj 



943 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

curita, cullquitapish, caishuj mandajcunapaj curita, cullquitapishmi chai jatun 

mandajca paipaj llajtaman aparca. 

19Shinallataj Diospaj huasitapish rupachircacunami, Jerusalén muyundij jatun 

pircatapish urmachircacunami. Mandashpa tiyana huasicunatapish ninata japichishpa 

tucui rupachircacunami. Chai huasicunapi imalla ashtahuan alli tiyashcataca, tucuimi 

tucuchircacuna. 

20Chashna rurashca q'uipami, mana huañuchishcacunataca, Babilonia llajtaman prezu 

aparcacuna. Chai llajtapimi Judá llajtamanta apashcacunaca, Nabucodonosorpajtapish, 

paipaj churicunapajtapish rurashpa huatashca shina causarcacuna. Persia llajtapi 

causajcuna chai llajtata mishashpa mandangacamami, chashna causarcacuna. 

21Mandaj Diosca, paicunata chashna llaquichinataca, Jeremiashuanmi huillachishca 

carca. Chaica chashnatajmi pajtarca. Paicunata chai llajtaman apajpimi Judá llajtaca 

samarirca. Paicuna chai llajtapi canchis chunga huatacunata prezu causacui tucui 

huatacunami, allpacunaca sumajta samaricurcalla. 

Ciroca judiocunataca quiquin llajtaman tigrachun mandashcami 
(Esd 1.1-4) 

22Mandaj Diosca Jeremiasman pai huillachishcata pajtachingapajca, Persia llajtata 

jatun mandaj Ciro chai llajtata mandai callari huatami jatun mandaj Ciroman yuyaita 

cujpi, paica huillajcunata cachashpa pai mandacun tucui llajtacunapi cashna 

huillachirca: 

23“Persia llajtata jatun mandaj Ciroca cashnami nin: Jahua pacha Mandaj Diosmi 

tucui cai pachata mandanacunataca ñucaman cun. Judapi caj Jerusalenpipish shuj 

huasita shayachichunmi mandan. Chaimanta cancunapurapi Dios agllashcacuna 

maijan tiyajpica Mandaj cambaj Diosca paihuan cachun. Paica Judapi caj 

Jerusalenman huichiyachunlla”. 

ESDRAS 

ESDRAS 1 

Ciroca judiocunataca quiquin llajtaman tigrachun mandashcami 
(2 Cr 36:22–23) 

1Mandaj Diosca Jeremiasman pai huillachishcata pajtachingapajca, Persia llajtata 

jatun mandaj Ciro chai llajtata mandai callari huatami jatun mandaj Ciroman yuyaita 

cujpi paica huillajcunata cachashpa, quillcacunata cachashpa pai mandacun tucui 

llajtacunapi cashna huillachirca: 

2“Persia llajtata jatun mandaj Ciroca cashnami nin nichij: Jahua pacha Mandaj Diosmi 

tucui cai pachata mandanacunataca ñucaman cun. Judapi caj Jerusalenpipish shuj 

huasita shayachichunmi mandan. 

3Chaimanta cancunapurapi Dios agllashcacuna maijan tiyajpica Taita Dios paihuan 

cachun. Paica Judapi caj Jerusalenman huichiyachunlla. Chaipica israelcunata Mandaj 

Diospaj huasita shayachichun. Paica Diostajmi. Paica Jerusalenpimi. 

4Paicuna maipi causacushcallapitaj saquirijcunaca paicunapaj c'uchullapi 

causacujcuna ricujpica cullquihuan, curihuan, imalla charishcacunahuan, 

animalcunahuan ayudashpa cachachun. Shinallataj Jerusalenpi caj Mandaj Diospaj 

huasipajpish quiquin munashca shinallataj ofrendacunata cushpa cachachun” 

nishpami huillachirca. 

Israelcuna Jerusalenman tigrashcami 

5Shina nijpimi Judapaj, Benjaminpaj ñaupa yayacunamanta mirarishca 

quiquinpurallata mandajcunapish, curacunapish, levitacunapish Jerusalenpi caj 

Mandaj Diospaj huasita cutin shayachichun huichiyachun Mandaj Dios paicunapaj 

shungupi yuyaita cushcacunaca tucuicuna jatarishpa rina tucurcacuna. 

6Paicunamanca paicunapaj muyundijpi causajcunami cullquita, curita, ima 

charinacunatapish, animalcunatapish, tucui valij charinacunatapish cushpa 

cacharcacuna. Chai jahuami ofrendacunatapish quiquin munashca shina curcacuna. 

7Babilonia llajtata jatun mandaj Nabucodonosormi, Jerusalenmanta Diospaj huasipi 

imalla ruranacunataca apashpa paipaj dioscunapaj huasipi churashca carca. 

Chaicunatami jatun mandaj Ciroca, Jerusalenllamantaj apachun llujshichirca. 

8Persia llajtata jatun mandaj Ciroca, chai charinacunataca cullquita huaquichij 

Mitrídates runatami llujshichichirca. Chai runami tucuita yupashpa Judá llajtata 

mandaj Sesbasarman curca. 

9Tucui chai charinacunaca: Quimsa chunga curi jatun tasacuna, 1.000 jatun cullqui 

tasacuna, ishqui chunga iscun cuchillocuna, 

10quimsa chunga uchilla tasacuna, 410 uchilla cullqui tasacuna, Diospajta ruranapaj 

shujtaj 1.000 charinacunapishmi carca. 

11Curimanta cullquimanta rurashca Diospajta ruranacunata yupajpica, 5.400mi carca. 

Tucui chaicunataca Sesbasarca Babilonia llajtapi prezu causacushcacunahuan 

apashpami Jerusalenman tigrarca. 

ESDRAS 2 

Babiloniamanta Jerusalenman maijanlla tigrashcami 
(Neh 7.5-73) 

1Babilonia llajtata jatun mandaj Nabucodonosor judacunata Babiloniaman prezu 

apashcacuna Jerusalenman, Judaman quiquin puebloman cutinllataj tigrajcunaca 

caicunami: 

2Zorobabelhuan tigraj pushajcunaca Jesúa, Nehemías, Seraías, Reelaías, Mardoqueo, 

Bilsán, Mispar, Bigvai, Rehum, Baana shuticunami carca. Tandanacushca 

israelcunaca caicunami carca: 

3Parospaj huahua huahuacunaca, 2.172mi carca. 

4Sefatiaspaj huahua huahuacunaca, 372mi carca. 

5Arapaj huahua huahuacunaca, 775mi carca. 

6Pahat-moabpaj, Jesuapaj, Joabpaj huahua huahuacunaca, 2.812mi carca. 

7Elampaj huahua huahuacunaca, 1.254mi carca. 

8Zatupaj huahua huahuacunaca, 945mi carca. 

9Zacaipaj huahua huahuacunaca, 760mi carca. 

10Banipaj huahua huahuacunaca, 642mi carca. 

11Bebaipaj huahua huahuacunaca, 623mi carca. 

12Azgadpaj huahua huahuacunaca, 1.222mi carca. 

13Adonicampaj huahua huahuacunaca, 666mi carca. 

14Bigvaipaj huahua huahuacunaca, 2.056mi carca. 

15Adinpaj huahua huahuacunaca, 454mi carca. 

16Ater nishca Ezequiaspaj huahua huahuacunaca, iscun chunga pusajmi carca. 

17Bezaipaj huahua huahuacunaca, 323mi carca. 

18Jorapaj huahua huahuacunaca, 112mi carca. 

19Hasumpaj huahua huahuacunaca, 223mi carca. 

20Gibarpaj huahua huahuacunaca, iscun chunga pichcami carca. 

21Belenmantaca 123 runacunami carca. 

22Netofamantaca pichca chunga sujta runacunami carca. 

23Anatotmantaca 128 runacunami carca. 

24Azmavetmantaca chuscu chunga ishqui runacunami carca. 

25Quiriat-jearimmanta, Cafiramanta, Beerotmantaca 743 runacunami carca. 

26Ramamanta, Gebamantaca 621 runacunami carca. 

27Micmasmantaca 122 runacunami carca. 

28Bet-elmanta, Haimantaca 223 runacunami carca. 

29Nebomantaca pichca chunga ishqui runacunami carca. 

30Magbismantaca 156 runacunami carca. 

31Caishuj Elampaj huahua huahuacunaca 1.254mi carca. 

32Harimpaj huahua huahuacunaca 320mi carca. 

33Lodmanta, Hadidmanta, Onomantaca 725 runacunami carca. 

34Jericomantaca 345 runacunami carca. 

35Senaamantaca 3.630 runacunami carca. 

36Curacunaca: Jesuapaj familiamanta caj Jedaiaspaj huahua huahuacunami 973 carca. 

37Imerpaj huahua huahuacunaca, 1.052mi carca. 

38Pasurpaj huahua huahuacunaca, 1.247mi carca. 

39Harimpaj huahua huahuacunaca 1.017mi carca. 

40Levitacunaca: Jesuapaj, Cadmielpaj, Hodaviaspaj huahua huahuacunami canchis 

chunga chuscu carca. 

41Cantajcunaca: Asafpaj huahua huahuacunami 128 carca. 

42Pungupi cuidajcunapaj huahua huahuacunaca: 139 runacunami carca. Paicunaca 

Salumpaj, Aterpaj, Talmonpaj, Acubpaj, Hatitapaj, Sobaipaj huahua huahuacunami 

carca. 

43Diospaj huasipi imatapish rurashpa causaj runacunapaj huahua huahuacunaca: 

Zihapaj, Hasufapaj, Tabaotpaj huahua huahuacuna, 

44Querospaj, Siahapaj, Padonpaj huahua huahuacuna, 

45Lebanapaj, Hagabapaj, Acubpaj huahua huahuacuna, 

46Hagabpaj, Salmaipaj, Hananpaj huahua huahuacuna, 

47Gidelpaj, Gaharpaj, Reaiapaj huahua huahuacuna, 

48Rezinpaj, Necodapaj, Gazampaj huahua huahuacuna, 

49Uzapaj, Paseahpaj, Besaipaj huahua huahuacuna, 

50Asenapaj, Meunimpaj, Nefusimpaj huahua huahuacuna, 

51Bacbucpaj, Hacufapaj, Harhurpaj huahua huahuacuna, 

52Bazlutpaj, Mehidapaj, Harsapaj huahua huahuacuna, 

53Barcospaj, Sisarapaj, Temapaj huahua huahuacuna, 

54Neziapaj, Hatifapaj huahua huahuacunami carca. 

55Salomonpajta ruraj Sotaipaj, Soferetpaj, Perudapaj huahua huahuacuna, 

56Jaalapaj, Darconpaj, Gidelpaj huahua huahuacuna, 

57Sefatiaspaj, Hatilpaj, Poqueret-hazebaimpaj, Amipaj huahua huahuacunami carca. 

58Diospaj huasipi Diospajta rurajcunapaj, Salomonpajta rurajcunapaj huahua 

huahuacunaca 392mi carca. 

59Tel-mela, Tel-harsa, Querub, Addán, Imer shuti pueblocunamanta tigrashpa 

huichiyajcunaca maijan aillumanta cashcatapish, israelcunapurataj cashcatapish, mana 

israelcuna cashcatapish mana ricuchi tucujcunaca caicunami: 

60Delaiapaj, Tobiaspaj, Necodapaj huahua huahuacunaca 652mi carca. 

61Curacunapaj huahua huahuacunaca: Habaiapaj, Cospaj, Barzilaipaj huahua 

huahuacunami carca. Barzilaica Galaadmanta caj Barzilaipaj ushushicunapuramanta 

shuj ushushitami paipaj huarmi cachun japirca. Chaimantami Barzilai shuti tucurca. 

62Chai runacunami, quiquin aillucunapurapi shuticunata quillcachishcacunapi 

mashcachishpapish mana japircacuna. Chaimantami paicunataca cura canamanta 

anchuchircacuna. 

63Chashna anchuchishpapish Judá llajtata mandajca: “Diosman cushca micunataca 

Urim nishcahuan, Tumim nishcahuan Diosta shuj cura tapushpa imatapish ningacama, 

ama micunguichijchu” nircami. 

64Shuj shinalla tucui chaipi tandanacushcacunaca 42.360 runacunami carca. 

65Shujtajpajta ruraj c'aricuna, huarmicunaca 7.337mi carca. Cantaj c'aricuna cantaj 

huarmicunaca 200mi carca. Chaicunata man yupashcami chaica carca. 

66Chai tigramujcunapajca 736 caballocuna, 245 mulacuna, 

67435 camellocuna, 6.720 burrocunami carca. 

68Jerusalenpi caj Mandaj Diospaj huasiman ñaupa yayacunamanta mirarishca 

quiquinpurallata mandajcunamanta maijancuna shamushpaca, Mandaj Diospaj huasi 

maipi cashcallapitaj cutin shayachingapajmi, paicunapaj shungupi yuyashca shina 

ofrendacunata curcacuna. 

69Paicuna mashnata cui tucushca shinatami chunga quintal yalli curita, pichca chunga 

canchis quintal yalli cullquita Diospaj huasita allichingapaj cullquita huaquichijman 

curcacuna. Curacuna jahuata churarina churanatapish patsajtami curcacuna. 

70Curacunapish, levitacunapish, israelcunapish, cantajcunapish, pungupi 

cuidajcunapish, chai huasi ucupi ima shujtajta rurajcunapishmi paicunapaj quiquin 

pueblocunapi causarcacuna. Chashnami tucui israelcuna paicunapaj quiquin pueblopi 

causarcacuna. 

ESDRAS 3 

Altarta ña rurashpaca cutin Diospajta rurai callarishcami 

1Israelcuna tigrashpaca paicunapaj pueblocunallapitaj ña causacushpami huatapaj 

canchis quilla chayajpica, tucuicuna shuj shinalla Jerusalenpi tandanacurcacuna. 

2Chaipimi Josadacpaj churi Jesuaca, caishuj curacunandij, Salatielpaj churi 

Zorobabelpish paipaj familiacunandij tucushpa israelcunata Mandaj Diospaj altarta 

shayachina tucurcacuna. Diospaj runa Moisés mandashpa quillcashcapi nishca 

shinallataj chai altar jahuapi Mandaj Diosman cushpa tucui rupachingapajmi chashna 

rurarcacuna. 

3Muyundij llajtacunapi causajcunata manchacushpapish ñaupaman tiyashcallapitaj 

altartaca alli sinchita shayachircacuna. Chai altarpica tutamantapish, chishipish 

Mandaj Diosman cushpa tucui rupachishpa cuna cashcatami punllanta cujcuna carca. 

4Mandashcapi quillcashca shinallatajmi israelcunaca Diosta yuyaringapaj yura 

ramacunahuan chugllacunata rurashpa fiestata rurarcacuna. Chaipica punllanta ima 

shina cuchun nishca shinallatajmi Diosman cushpa tucui rupachij carca. 

5Chai jahuami punllanta Diosman cushpa tucui rupachinacunatapish, mushuj lunapi 

cuna cashcatapish, Mandaj Diospajlla ch'icanchishca punllacunapi cuna cashcatapish, 

maijancuna Diosman cusha nishcamanta cushcacunatapish, Mandaj Diosman cusha 

nishcamanta cushca ofrendacunatapish curcacuna. 

6Huatapaj canchis quilla punta punllamantami Mandaj Diosman cushpa tucui 

rupachina cashcacunataca cui callarircacuna. Mandaj Diospaj huasita callarinapaj 

callari rumicunataca manaraj churarcacunachu. 

7Albañilcunaman, carpinterocunamanca cullquitami curcacuna. Líbano urcumanta 

cedro caspicunata mama cuchata Jopeman apamuchunca sidoniocunaman, 

tiriocunamanmi micunata, ubyanata, aceitetapish curcacuna. Chashna rurachunca 

Persia llajtata jatun mandaj Ciromi mandashca carca. 

Diospaj huasita allichi callaringapaj callari rumicunata churashcami 

8Jerusalenpi caj Diospaj huasiman tigramushca ña ishqui huata tucujpi huatapaj ishqui 

quillapimi, Salatielpaj churi Zorobabel, Josadacpaj churi Jesúa, paicunapaj caishuj 

familiacunapish, curacunapish, levitacunapish prezu apashca Jerusalenman tucui 

tigramushcacunami huasita allichi callarircacuna. Mandaj Diospaj huasita ima shinalla 

rurana cashcapi pushachunca ishqui chunga huata yallita charij levitacunatami 

churarcacuna. 

9Chai pushajcunapurapica, Jesúa paipaj churicunandij, paipaj huauquicunandijpish, 

Cadmiel runa paipaj churicunandijpishmi carca. Paicunaca Judapaj huahua 

huahuapurami carca. Shinallataj Henadad runapish paipaj aillucunandij, quiquin 

huauquicunandijpishmi carca. Paicunaca levitacunami carca. Tucui paicunami 

Diospaj huasita ima shinalla rurana cashcata mandashpa rurachircacuna. 

10Mandaj Diospaj huasita shayachi callaricuj albañilcuna callari rumicunata ña 

churajpica, curacunaca paicunapaj churanacunata churarishcami, trompetacunahuan 

shayarircacuna. Asafpaj huahua huahua levitacunaca israelcunata jatun mandaj David 

yachachishca shinallatajmi Mandaj Diosta alabangapaj cimbalocunahuan 

shayarircacuna. 

11Chaipica Mandaj Diostaca: “Paica allimari. Israelcunata pai llaquishcaca 

huiñaipajmari” nishpami, cantashpa alabashpa pagui nircacuna. Mandaj Diospaj 

huasita cutin shayachingapaj callari rumita churashcamantami tucui chaipi cajcunaca 

jatunta cushicushpa Mandaj Diosta alabarcacuna. 

12Ñaupaman caj Diospaj huasita ricuj achca curacuna, levitacuna, ñaupa 

yayacunamanta mirarishca quiquinpurallata mandajcuna, cunaj yuyajcunapish Mandaj 

Diospaj huasita cutin shayachingapaj callari rumita churajta ricushpaca, jatunta 

caparishpami huacarcacuna. Tucui shujtajcunapish jatunta cushicushpami 

caparircacuna. 

13Paicuna yallitaj caparishca bullaca carucamami uyarirca. Shujcunaca caparishpa 

cushicushcata, shujcunaca llaquijllata huacacujta uyajcunaca imamanta chai bulla 

cashcataca mana yachai tucurcacuna. 

ESDRAS 4 

Diospaj huasita allichicujpi p'iñajcuna jarcai callarishcami 

1Babiloniaman prezu apashca israelcuna tigramushpa paicunata Mandaj Diospaj 

huasita cutinllataj shayachicujta Judapaj, Benjaminpaj ailluta p'iñajcuna yachaj 

chayashpami, 

2Zorobabelpajman, ñaupa yayacunamanta mirarishca quiquinpurallata 

mandajcunapajman shamushpaca: –Cai huasitaca, ñucanchijhuan tandalla 

shayachishunchij. Ñucanchijpish cancunapaj Diosllatatajmi yuyarinchij. Asiria llajtata 

jatun mandaj Esar-hadón caipi churashca pachamantami cancunapaj Diosman 

sacrificiota cucunchij– nircacunami. 

3Shina nijpimi Zorobabelpish, Jesuapish, Israel ñaupa yayacunamanta mirarishca 

quiquinpurallata mandajcunapish: –Ñucanchij Diospaj huasita cancunahuan tandalla 

ruranaca mana allichu. Persia llajtata jatun mandaj Ciro mandashca shina israelcunata 

Mandaj Diospaj huasitaca ñucanchijllamari shayachina canchij– nircacunami. 

4Chashna nijpimi, chai llajtapi causacujcunaca judacunataca chai huasita ama 

rurashpa catichun manchachircacuna. 

5Chai huasita ruracushcata jarcangapajca, jatun mandajman yuyaita cuj 

mandajcunamanmi cullquita huashalla curcacuna. Persia llajtata jatun mandaj Ciro 

mandacui tucui huatacunapi, jatun mandaj Darío Persia llajtata mandai 

callaringacamami chashna jarcarcacuna. 

6Jatun mandaj Asuero mandai callarijpipish Judacunata, Jerusalencunata 

juchachishpami cutinllataj quillcata cacharcacuna. 

7Persia llajtata jatun mandaj Artajerjes mandacujpipish Bislam, Mitrídates, Tabeel 

runacunami paicunahuan cajcunandij tucushpa shuj quillcata jatun mandaj 

Artajerjesman cacharcacuna. Chai quillcaca arameo rimaipi quillcashcata quiquin 

rimaiman ch'imbachishcami carca. 

8Jatun mandajpaj randi mandaj Rehumpish, quillcaj Simsai runapish Jerusalencunata 

juchachishpami, jatun mandaj Artajerjesman shuj quillcata cacharcacuna. 

9Chai quillcataca, jatun mandajpaj randi mandaj Rehumhuan, quillcaj Simsai 

runahuan, paicunahuan caj juezcunahuan, llajtacunapi churashca mandajcunahuan, 

q'uipa mandajcunahuan, Persiamanta, Erecmanta, Babiloniamanta, Susamanta 

shamushca elamita nishcacunahuan tucushpami quillcashpa cacharcacuna. 

10Samaria llajtapi caj pueblocunapipish, jatun yacumanta ch'imba ladoman caj 

llajtacunapipish causachun tucuicuna alli nishca Asnapar apamushpa churashca 

runacunandij tucushpami chai quillcataca cacharcacuna. 

11Jatun mandaj Artajerjesman cachashca quillcamanta copiashcapica cashnami nicun: 

“Jatun yacu ch'imba ladoman causaj cambajta rurajcunaca allillachu cangui ninchijmi. 

12Jatun mandaj caitami yachaj chayachinchij. Cambajmanta shamuj judiocuna 

ñucanchij causacunman tigramujcunaca Jerusalenman chayashpami, mana cazuj 

millaicuna causashca pueblota cutin shayachicun. Muyundij pircacunata 

rurangapajpish ñami callari rumicunata churacuncuna. 

13Cunanca jatun mandajlla caitami yuyarina cangui. Chai pueblota cutin shayachishpa 

muyundij pircacunatapish ña pircashpaca, tributotapish, impuestotapish, imallamanta 

cuna cashcacunatapish mana pagangacunachu. Chashna tucujpica mandana huasipica 

cullquica illangamari. 

14Ñucanchijca mandana huasimanta causacujcuna cashcamantami can jatun mandajta 

chashna llaquichichunca mana saqui tucunchij. Chaimantami can jatun mandajman 

cai quillcata cachashpaca, 

15cambaj ñaupa mandaj yayacuna quillcachishpa saquishca quillcacunata 

mashcachishpa ricuchun huillanchij. Chai quillcacunapi ricushpaca, chai pueblopi 

causajcunaca yallitaj millaicuna cashcata, jatun mandajcunatapish, llajtacunatapish 

llaquichijcuna cashcatami yachangui. Chai pueblopi causajcunaca ñaupa 

punllacunamanta pacha mana cazushpa jatarijcuna cashcamanta 

chingachishcatapishmi yachangui. 

16Cai pueblota ña cutin shayachijpi, muyundij pircacunatapish pircajpica, jatun 

yacumanta chaininijman caj llajtacunataca ña mana can mandana cashcatami yachaj 

chayachinchij” nishpami quillcashpa cacharcacuna. 

17Chaita japishpaca jatun mandajca: “Jatun mandajpaj randi mandaj Rehumtapish, 

quillcaj Simsai runatapish, Samariapi paicunahuan causajcunatapish, jatun yacumanta 

ch'imba ladoman causajcunatapish allillachu canguichij” nishpa cutichishpaca: 

18“Cancuna cachashca quillcataca ñuca ñaupajpimi entendinallata rezachircani. 

19Chaimi chai quillcacunata mashcachun mandajpi mashcashpaca, chai pueblopi 

causajcunaca, ñaupa punllamanta pacha jatun mandajcunata llaquichingapaj jatarishpa 

llaquichijcuna, yallitaj bullata rurajcuna cashcata japircacuna. 

20Jerusalenpica yallitaj c'ari c'ari jatun mandajcuna tiyashcata, paicunaca jatun 

yacumanta ch'imbanij llajtacunacama mandajcuna cashcata, paicunataca 

tributocunata, impuestocunata, imallamanta pagana cashcata pagachijcuna 

cashcatapishmi japircacuna. 

21Chaimanta cunanca chai runacuna chai pueblota cutin shayachicuntaca ñuca cutin 

imatapish ningacama ama shayachichun jarcaichij. 

22Chaitaca ama cungarishpalla jarcanguichij. Jatun mandajcunata llaquichishpa 

catinaca manataj mirarinachu can” nishpami quillcachishpa cacharca. 

23Jatun mandaj Artajerjes cachashca quillcamanta copiashcata jatun mandajpaj randi 

mandaj Rehumpaj, quillcaj Simsai runapaj, paicunahuan cajcunapaj ñaupajpi 

rezashcata uyashpaca, paicunaca utcami Jerusalenpi caj judiocunapajman rircacuna. 

Chaipica yallitaj llaquichishpami imallata ruracushcata saquichircacuna. 

24Chashnami Diospaj huasita Jerusalenpi cutin shayachicushcataca jarcachirca. Persia 

llajtata jatun mandaj Darío ishqui huatata mandangacamami chashna jarcachishca 

saquirirca. 

ESDRAS 5 

Diospaj huasita cutin shayachicushcata cutin callarishcami 

1Profeta Hageopish, Iddopaj churi profeta Zacariaspish Judapi, Jerusalenpi causaj 

judiocunamanca judiocunallahuantaj caj israelcunapaj Dios huillachijpimi 

paicunaman huillarcacuna. 

2Chaimi Salatielpaj churi Zorobabelpish, Josadacpaj churi Jesuapish Jerusalenpi caj 

Diospaj huasita cutin shayachicushcata cutinllataj shayachingapaj jatarishpa shayachi 

callarircacuna. Paicunahuan caj Diospaj profetacunapish ayudarcacunami. 

3Chai punllacunallatajmi, jatun yacu ch'imbanij llajtacunata mandaj Tatnaipish, Setar-

boznaipish, paicunahuan cajcunandij shamushpaca: “Cai huasita cutin shayachichun, 

cai pircacunata cutin pircachunca ¿pitaj mandarca?” nishpa tapurcacuna. 

4“Cai huasita cutin shayachicuj runacunapaj shuticunaca ¿ima shutillataj?” 

nishpapishmi tapurcacuna. 

5Ashtahuanpish judiocunata cunaj yuyajcunataca Taita Dios ricuracujpimi, 

quillcashpa tapushpa cachashca jatun mandaj Dariopajman chayangacama, pai 

quillcashpa cutichishca paicunapajman chayamungacama chai huasita 

shayachicushcataca mana jarcai tucurcacuna. 

6Jatun yacu ch'imbanij llajtata mandaj Tatnaipish, Setar-boznaipish, paihuan caj 

mandajcunapish jatun mandaj Darioman quillcashpa cachangapaj quillcashcata 

copiashcaca cashnami: 

7“Chai quillcapica, jatun mandaj Darío sumaj causai tiyachun. 

8Judá llajtaman rishpa Jatun Diospaj huasita ricumushcatami yachana cangui. Chai 

huasitaca jatun rumicunahuanmi shayachicuncuna. Pata quinricunapipish ñami 

tablacunata churacuncuna. Paicuna yallitaj trabajajpimi chai trabajoca ashtahuan utca 

ruraricun. 

9Chaimi chaipi caj cunaj yuyajcunataca: Cai huasita cutin shayachichun, 

pircacunatapish cutin pircachunca ¿pitaj mandarca? nishpa tapurcanchij. 

10Chaita rurachicujcunapaj shuticunata can jatun mandajman quillcashpa yachaj 

cachangapajpishmi paicunapaj shuticunata tapurcanchij. 

11Chaipi paicunaca: Ñucanchijca jahua pachapaj, cai pachapaj Diospajta rurajcunami 

canchij. Ñaupa huatacunaman rurashca huasita urmachishcatami cutin 

shayachicunchij. Chaitaca israelcunata jatun mandajmi shayachishca carca. 

12Ñucanchij ñaupa yayacunallataj yallitaj millaita rurashpa jahua pachapi causaj 

Diosta jatunta p'iñachijpimi, paica Babilonia llajtata jatun mandaj Nabucodonosor 

caldeopaj maquipi churarca. Chaimi paica cai huasita urmachishpa, cai llajtapi 

causajcunataca Babiloniaman prezu apashca. 

13Babilonia llajtata jatun mandaj Ciro mandai callari huatami, pai quiquinllataj cai 

Diospaj huasitaca cutin shayachichij nishpa mandarca. 

14Jerusalenpi caj Diospaj huasimantami curimanta, cullquimanta rurashca Diospajta 

rurana charinacunata Nabucodonosor llujshichishpa Babiloniapi caj paipaj 

dioscunapaj huasiman aparca. Jatun mandaj Ciro chai llajtata mandai callarishpami, 

chai charinacunata chai huasimanta llujshichishpa pai churashca mandaj Sesbasarman 

cushpaca, 

15cashna nirca: Jerusalenman rishpa, Diospaj huasi maipi cashcallapitaj huasita 

shayachishpa Diospajta rurana caicunataca chaipi churangui nishpa curca. 

16Chaimi Jerusalenman Sesbasar shamushpaca, Diospaj huasi ñaupaman maipi 

cashcallapitaj cutin shayachingapaj callari rumita churarca. Chai punllamantapacha 

rurai callarishpapish manaraj tucuchinchijchu nircacunami. 

17Cunanca can jatun mandajpaj yuyaipi alli cajpica, Babiloniapi caj mandana huasipi 

tiyacuj quillcacunapi mashcachipai. Chashna mashcachishpami cai Jerusalenpi caj 

Diospaj huasita cutin shayachichunca jatun mandaj Ciro mandashcata, mana 

mandashcata yachaj chayangui. Chaita ricushpaca can jatun mandaj imata 

yuyarishcata ñucanchijman huillanaman cachapangui” nishpami quillcashpa 

cacharcacuna. 

ESDRAS 6 

1Chaimi jatun mandaj Darioca Babiloniapi sumaj charinacunata huaquichina huasipi 

quillcashcacuna tiyacunpi mashcachun mandarca. 

2Chaipi mashcashpaca Media llajtapi caj Acmeta pueblopi mandana huasipimi ama 

cungaringapaj shuj libropi cashna nishpa quillcashcata japirca: 

3“Jatun mandaj Ciroca pai mandai callari huatapimi Jerusalenpi caj Diospaj huasita 

cutin shayachichun, chai huasipi Diosman sacrificiocunata cunapaj nishpa 

quillcachishca carca. Chai huasita cutin shayachingapaj callari rumicunata 

churashpaca, altomanca ishqui chunga metrota, anchomanpish chaillatataj 

rurachuncuna. 

4Chai huasitaca quimsa fila jatun rumicunahuan, shuj fila mushuj caspicunahuan 

pircachuncuna. Chai tucuicunapajca jatun mandajpaj cai huasimanta llujshichun. 

5Jerusalenpi caj Diospaj huasipi Diospajta rurangapaj curimanta, cullquimanta 

rurashcacunata jatun mandaj Nabucodonosor cai Babiloniaman apamushcacunata 

caimanta llujshichishpa cutinllataj apashpa Jerusalenpi caj Diospaj huasipi chaicuna 

maipi cashcallapitaj cutin churachuncuna” nishpa quillcashpa mandashcatami japishca 

carca. 

6Chaita japijpimi, jatun mandaj Darioca, jatun yacu chaininij llajtata mandaj Tatnai, 

jatun yacu chaininij llajtata mandaj Setar-boznai, cancunahuan caj caishuj 

mandajcunamanpish chai Jerusalenmanta anchuichij nishpa quillcashpa cacharca. 

7Judiocunata mandajcunapish, cunaj yuyajcunapish chai Diospaj huasi maipi 

cashcallapitaj cutin shayachishpa catichun saquichijlla. 

8Judiocunata cunaj yuyajcuna chai Diospaj huasita cutin shayachicujcunapajca 

cashnami mandani. Chai huasita ruracushca ama uniyachun jatun yacumanta ch'imba 

ladoman causaj llajtacuna jatun mandajman tributota pagana cashcata pagana 

punllapitaj cobrashpa chai huasita ruranapaj imalla minishtirishcapaj utca cunguichij. 

9Jahua pacha Diosman cushpa tucui rupachishpa cungapaj imalla 

minishtirishcacunataca malta huagracunata, carnerocunata, malta ovejacunata, trigota, 

cachita, vinota, aceitetapish Jerusalenpi causaj curacuna mañashca shinallataj 

punllanta cunguichijlla. 

10Jahua pacha Dios munashca shina chai sacrificiocunata cuchuncuna. Ñucamantapish 

ñuca churicunamantapish Diosta mañachuncuna. 

11Cashnapishmi mandani: Maijanpish cai mandashcata mana cazujtaca, paipaj huasi 

shuj jatun caspita surcushpa chaipi huarcushca cachun. Paipaj huasipish jatun rumi 

montonlla saquirichun. 

12Maijan jatun mandaj cashpa, maijan pueblopi causajcuna cashpapish, Jerusalenpi 

caj Diospaj huasita chingachisha nijta, mana cashpaca shujtajyachisha nijtaca chai 

huasipi paipaj shuti causachun churaj Diosllataj paicunatapish chingachichun. Jatun 

mandaj Dariotajmi chashna mandani. Chaitaca tucuita chashnataj pajtachishca 

cachun. 

Diospaj huasita cutin shayachishpaca cushicushpa Diosman mingashcami 

13Jatun yacu chaininij llajtata mandaj Tatnaipish, Setar-boznaipish, paicunahuan caj 

mandajcunapish jatun mandaj Darío mandashca shinami tucuita chashnataj 

pajtachircacuna. 

14Chashnami judiocunapaj cunaj yuyajcunaca chai huasitaca utca tucuchircacuna. 

Paicunaca profeta Hageoman, Iddopaj churi profeta Zacariasman Dios huillachishca 

shinallatajmi rurarcacuna. Chai huasitaca israelcunata Mandaj Dios ruraichij nishpa 

mandashca shina, Persia llajtata jatun mandaj Ciro, Darío, Artajerjes mandashca 

shinallataj rurashpami tucuchircacuna. 

15Jatun mandaj Darío sujta huatata ña mandacujpi, Adar quillapaj quimsa punllapimi 

chai huasitaca tucuchircacuna. 

16Chashnami prezu apashcamanta tigramushca israelcunaca curacunapish, 

levitacunapish tucuicuna jatunta cushicushpa Diospaj huasitaca paipajlla cachun 

mingarcacuna. 

17Diospaj huasita paipajlla cachun mingangapajca 100 malta huagracunata, 200 

carnerocunata, 400 malta ovejacunatami Diosman curcacuna. Chunga ishqui aillu 

israelcunapaj juchacunamanta cungapajpish chunga ishqui chivocunatami Diosman 

curcacuna. 

18Chai q'uipaca, Moisés mandashpa quillcashcapi nishca shinallatajmi Jerusalenpi 

Diospajta rurajcunataca curacunatapish, paicunapaj ima horasllapi rurana cashcapi 

ruranaman huashan huashan yaicuchun churarcacuna. Levitacunatapish, paicuna 

imallata rurana cashcapimi churarcacuna. 

19Huata callari quillapaj chunga chuscu punllapimi, prezu apashcamanta 

tigramushcacunaca Egiptomanta llujshimushcata yuyarishca Pascuata rurarcacuna. 

20Paicunaca curacunapish, levitacunapish tucuicuna maillarishca chuyacunami 

Diosman sacrificiota curcacuna. Chashnami prezu apashcamanta 

tigramushcacunamantapish, caishuj curacunamantapish, paicuna 

quiquinllamantatajpish Pascuapi Diosman cuna cashcata curcacuna. 

21Chai Pascua punlla jatun micuitaca, prezu apashcamanta tigramushcacunami 

tandanacushpa micurcacuna. Judá llajtapi causacushcacunapish millaita 

ruracushcamanta ch'icanyashpami israelcunata Mandaj Diosman cutirircacuna. 

Chaicunandij tandanacushpami micurcacuna. 

22Israelcunapaj Mandaj Diospaj huasita ruranata ashtahuan fuerzarichun Asiria llajtata 

jatun mandajta Mandaj Diosllataj israelcunata llaquina yuyaita cushcamantami 

levadura illajlla tandata micuna jatun fiestatapish cushicushpa canchis punllata 

rurarcacuna. 

ESDRAS 7 

Jerusalenman Esdras chayashcami 

1Chai tucuicuna q'uipaca Persia llajtata jatun mandaj Artajerjes mandacui 

huatacunami, Esdras shuti cura causarca. Esdrasca Seraiaspaj churimi. Seraiasca 

Azariaspaj churimi. Azariasca Hilciaspaj churimi. 

2Hilciasca Salumpaj churimi. Salumca Sadocpaj churimi. Sadocca Ahitobpaj churimi. 

3Ahitobca Amariaspaj churimi. Amariasca Azariaspaj churimi. Azariasca Meraiotpaj 

churimi. 

4Meraiotca Zeraiaspaj churimi. Zeraiasca Uzipaj churimi. Uzica Buquipaj churimi. 

5Buquica Abisuapaj churimi. Abisuaca Fineespaj churimi. Fineesca Eleazarpaj 

churimi. Eleazarca curacunata punta pushaj Aaronpaj churimi carca. 

6Chai Esdrasmi Babiloniamanta Jerusalenman huichiyarca. Paica israelcunata Mandaj 

Dios Moisesman cushca mandashcacunata alli yachajpish, quillcajpishmi carca. 

Mandaj Taita Dios Esdrashuan cajpimi, jatun mandajca pai imata mañashcatapish 

curcalla. 

7Jatun mandaj Artajerjes ña canchis huatata mandacujpimi, huaquin israelcunapish, 

curacunapish, levitacunapish, cantajcunapish, pungupi cuidajcunapish, Diospaj 

huasipi Diospajta rurajcunapish Esdrashuan Jerusaleman shamurcacuna. 

8Paica jatun mandaj Artajerjes canchis huatata ña mandacui pichca quillapimi 

Jerusalenmanca chayarca. 

9Babiloniamantaca huatapaj callari quillapaj punta punllapi llujshimushpaca, chai 

huatapajllataj pichca quillapaj punta punllapimi Jerusalenmanca chayamurca. Mandaj 

Diospaj poderca Esdrashuanmi carca. 

10Esdrasca Mandaj Dios mandashcata yachangapaj, pajtachingapajmi paipaj shunguta 

allichishca carca. Mandaj Dios chaitataj pajtachingui nishcata, pajtachinguitaj 

nishcata Israelpi yachachingapajmi chashna carca. 

11Esdrasca Mandaj Dios israelcunaman cushca mandashcata, chaitataj pajtachichun 

nishcata alli yachaj, alli yachachij quillcajmi carca. Chai Esdras curaman jatun mandaj 

Artajerjes quillcashpa cachashca quillcata copiashcaca caimi: 

12“Jatun mandajcunata jatun mandaj Artajerjesmi, jahua pacha Dios mandashcacunata 

alli yachachij, quillcaj can Esdras curahuanca sumaj causai cashca cachun nini. 



956 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

13Cashnami mandashpa quillcani. Cai ñuca mandacun llajtapi Israel llajtamanta 

cajcunaca curacuna cashpa, levitacuna cashpa, maijan cashpapish Jerusalenman 

canhuan rishun nijcunaca richunlla. 

14Jatun mandaj ñucapish, ñucaman yuyaita cuj canchis runacunapishmi Judeapi, 

Jerusalenpi causacujcunaca cambaj maquipi caj Mandaj Diospaj mandashcapi nishca 

shinataj cazucushcata mana cazucushcata ricuchunmi cachanchij. 

15Israelcunapaj Diosman jatun mandajpish, paiman yuyaita cujcunapish cunata 

munashcamanta cushca cullquita, curita apashpa richun. Chai Dios causana huasica 

Jerusalenpimi. 

16Cai Babiloniapi mashnata japishca cullquita, curitapish shinallataj israelcuna, 

curacuna Jerusalenpi caj paicunapaj Diospaj huasipaj cunata munashcamanta cushca 

ofrendacunandij apanguichijlla. 

17Chai cullquihuanca malta huagracunata, carnerocunata, malta ovejacunata randishpa 

chaicunahuan imalla cuna cashcacunandij, tallina vinondij Jerusalenpi caj cancunapaj 

Diospaj huasipi caj altar jahuapi cungui. 

18Puchushca cullquihuan, curihuanca canpipish, canhuan cajcunapipish imami 

ashtahuan Dios munashca shina alli chaita ruranguichij. 

19Mandaj Diospaj huasipi paipajta ruranapaj cashcacunata cambaj maquipi 

cutichishcataca Jerusalenpi caj cambaj Diospaj ñaupajllapitaj cutin churangui. 

20Cambaj Diospaj huasipaj imalla minishtirishcacunapajca mandana huasimantami 

tucui llujshinga. 

21Jatun mandaj Artajerjestajmi, jatun yacumanta ch'imba ladoman caj cullquita 

huaquichijcunataca cashna mandani: Jahua pacha Diospaj mandashcacunata quillcaj 

Esdras cura imalla mañashcataca mañanca cunguichij. 

22Cullquitapish patsaj talentocama, trigotapish patsaj corocama, vinotapish patsaj 

batocama, aceitetapish patsaj batocama, cachitacarin mashnata mañajpipish 

cunguichijlla. 

23Jahua pacha Diospaj huasipajca jahua pacha Dios tucui imallata mandashca 

shinallataj utca cuichij. Chashna cujpica ñuca mandacun llajtapajpish, ñuca 

churicunapajpish ima llaqui mana shamungachu. 

24Cancunamanca caitapishmi yachaj chayachinchij: Curacunata, levitacunata, 

cantajcunata, pungupi cuidajcunata, Diospaj huasipi imalla rurana cashcata 

rurajcunata, chai huasipi Diospajta rurajcunataca tributotapish, impuestotapish, 

imallamanta cuna cashcatapish pi mana mañai tucunchu. 

25Esdras canca, jatun yacu chaininijman tucui causajcunata mandachunca juezcunata, 

mandajcunata cambaj Dios canman yachaita cushca shinallataj churangui. Cambaj 

Diospaj mandashcacunata alli yachajcunata chashna churangui. Manaraj 

yachajcunataca yachachingui. 

26Cambaj Dios mandashcata, jatun mandaj mandashcata maijanpish mana 

pajtachijcunataca tucuicunata jatunta llaquichishca cachun. Huañuchina cajpica 

huañuchichun. Llajtamanta llujshichishpa cachana cajpica llujshichishpa cachachun. 

Pai ima charishcacunata quichuna cajpica quichuchun. Prezupi churana cajpi prezupi 

churachun” nishpa quillcashpami curca. 

Esdrasca Diosta diosolopagui nishcami 

27Jerusalenpi caj Mandaj Diospaj huasita sumajta shayachichun jatun mandajman 

yuyaita cuj ñucanchij ñaupa yayacunapaj Mandaj Diosca alli nishca cachun. 

28Mandaj Diosca jatun mandajpaj, paiman yuyaita cujcunapaj, jatun mandaj 

churashca c'ari c'ari mandajcunapaj ñaupajpipish paipaj c'uyaihuanmi ñucataca alli 

cashcata ricuchirca. Chaimi ñucahuan Jerusalenman huichiyachunca ñuca Dios 

ñucahuan cajpi, israelcunata mandajcunataca c'ari c'ari tandachircani. 

ESDRAS 8 

Quiquin llajtaman Esdrashuan tigrajcunami 

1Jatun mandaj Artajerjes mandacui punllacunapi Babiloniamanta Jerusalenman 

ñucahuan huichiyaj ñaupa yayacunamanta mirarishcacunaca, paicunata 

pushajcunandijca caicunami: 

2Fineespaj huahua huahuapuramantaca Gersón. Itamarpaj huahua huahuapuramantaca 

Daniel. Davidpaj huahua huahuapuramantaca Hatusmi shamurca. 

3Secaniaspaj, Parospaj huahua huahuacunapuramantaca Zacariasmi, 150 

paicunapurata pushashca shamurca. 

4Pahat-moabpaj huahua huahuapuramantaca, Zeraiaspaj churi Elioenaimi, 200 

paicunapurata pushashca shamurca. 

5Secaniaspaj huahua huahuapuramantaca Jahazielpaj churimi 300 paicunapurata 

pushashca shamurca. 

6Adinpaj huahua huahuapuramantaca, Jonatanpaj churi Ebedmi, pichca chunga 

paicunapurata pushashca shamurca. 

7Elampaj huahua huahuapuramantaca, Ataliaspaj churi Jesaiasmi, canchis chunga 

paicunapurata pushashca shamurca. 

8Sefatiaspaj huahua huahuapuramantaca, Micaelpaj churi Zebadiasmi, pusaj chunga 

paicunapurata pushashca shamurca. 

9Joabpaj huahua huahuapuramantaca, Jehielpaj churi Obadiasmi, 218 paicunapurata 

pushashca shamurca. 

10Selomitpaj huahua huahuapuramantaca Josifiaspaj churimi 160 paicunapurata 

pushashca shamurca. 

11Bebaipaj huahua huahuapuramantaca, Bebaipaj churi Zacariasmi, ishqui chunga 

pusaj paicunapurata pushashca shamurca. 

12Azgadpaj huahua huahuapuramantaca, Hacatanpaj churi Johananmi, 110 

paicunapurata pushashca shamurca. 

13Adonicampaj huahua huahuapuramanta q'uipata shamuj Elifelet, Jeiel, Semaías 

shuti runacunami sujta chunga paicunapurata pushashca shamurcacuna. 

14Bigvaipaj huahua huahuapuramantaca Utai, Zabud shuti runacunami sujta chunga 

paicunapurata pushashca shamurcacuna. 

15Paicunata Ahava puebloman shamuj jatun yacu c'uchupi tandachishpami, carpa 

huasicunata shayachishpa, quimsa punllata chaipi tiyarcanchij. Pilla chaipi cashcata 

ricungapaj tucui tandanacushcatapish, curacunatapish ricujpica, levitacunaca 

shujllapish mana ricurircachu. 

16Chaimantami Eliezer, Ariel, Semaías, Elnatán, Jarib, Elnatán, Natán, Zacarías, 

Mesulam shuti pushajcunata, Joiarib, Elnatán yachachijcunatapish tandachishpa, 

17Casifia llajtapi causajcunata pushaj Iddopajman cacharcani. Casifiaman 

chayashpaca Iddomanpish, chaipi Diospajta ruracuj caishujcunamanpish ñucanchij 

Diospaj huasipi Diospajta rurajcunata cachachun imallata nina cashcata cutin cutin 

yachachishpami cacharcani. 

18Ñucanchij Diospaj maqui ñucanchij jahuapi cajpimi, yaya Israelpaj churi Levipaj 

nieto Mahlipaj huahua huahuapuramanta caj alli yachaj Serebías levitata 

cacharcacuna. Paihuanca paipaj churicunapish, paipaj huauquicunapish tucuimantaca 

chunga pusajmi shamurcacuna. 

19Meraripaj huahua huahuacunamantapish Hasabías, Jesaías shuti runacunatami 

paicunapaj churicunandij, paicunapura cajcunandij tucuimantaca ishqui chunga 

pushamurcacuna. 

20Diospaj huasipi levitacunata ayudashpa imalla rurana cashcata rurachun, Davidpish 

paihuan caj mandajcunapish churashcacunapaj huahua huahuacunatapish 220tami 

pushamurcacuna. Paicunaca tucuicunami imalla ruranapi shuticunata quillcashcacuna 

carca. 

21Ahava jatun yacu c'uchullapitaj cashpami, ñucanchijtapish, ñucanchij 

huahuacunatapish, ñucanchij imalla charishcacunandij ñanta Dios alli pushachun, 

paipaj ñaupajpi llaquirishca shunguhuan paita mañangapaj ayunashunchij nishpa 

mandarcani. 

22Jatun mandajtaca ñaupamanmi: “Ñucanchij Diospaj maquica tucui paita 

mashcajcunapaj allipaj paicunapaj jahuapimi. Ashtahuanpish paimanta 

anchurijcunataca paipaj poderhuan, pai jatunta p'iñarishcahuanmi llaquichin” 

nishcamantami, ñanpi ñucanchijta p'iñajcunamanta cuidachun soldadocunata, 

caballocunapi tiyarishca soldadocunata ñucanchijhuan cachachun jatun mandajta 

mañanataca pinganarca. 

23Ashtahuanpish ñucanchijca ñanpi alli pushachunca Diostami ayunashpa 

mañarcanchij. Paica ñucanchij mañashcata uyarcami. 

24Chai q'uipaca, curacunata pushajcunapuramantami chunga ishqui curacunata 

agllarcani. Paicunaca Serebías, Hasabías, paicunapuramanta caj chungacunapishmi 

carca. 

25Jatun mandajpish, paiman yuyaita cujcunapish, shujtaj mandajcunapish, tucui chaipi 

caj israelcunapish Diospaj huasipaj cushca cullquita, curita, Diospaj huasipi imallata 

ruranapaj cajcunata cushcacunatapish paicunapaj ñaupajpimi pizarcani. 

26Chashna pizashpaca paicunapaj maquipica, 650 talento cullquita, Diospaj huasipi 

imallata ruranapaj cajcunatapish patsaj talento cullquimanta rurashcacunata, patsaj 

talento curitapishmi curcani. 

271.000 dracmata pizaj curi tazacunatapish ishqui chungatami curcani. Broncemanta 

rurashca ishqui alli tazacunatapishmi curcani. Chaicunaca curi shinallataj sumajmi 

carca. 

28Chai curacunataca: “Cancunaca Mandaj Diospajlla ch'icanchishcacunami 

canguichij. Ñucanchij ñaupa yayacunapaj Mandaj Diosman cushcacunapish, Diospaj 

huasipi imallata ruranapaj charinacunapish, cullquipish, curipish Mandaj Diosman 

cusha nishcamanta cushcacunapish Diospajllami. 

29Chaimanta curacunata mandajcunapaj, levitacunapaj, Israel familiacunata mandaj 

yayacunapaj ñaupajpi pizashpa Jerusalenpi caj Mandaj Diospaj huasipi caj altibajo 

ucucunapi churangacama ricurashca cuidarashca ringuichij” nircanimi. 

30Chaipimi curacunapish, levitacunapish pizashca cullquitapish, curitapish, Diospaj 

huasipi imalla rurana cashcacunatapish Jerusalenpi caj Diospaj huasiman 

apamungapaj chasquircacuna. 

31Huata callari quillapaj chunga ishqui punllapimi chai Ahava shuti yacu 

c'uchumantaca Jerusalenman shamui callarircanchij. Mandaj Diospaj maqui ñucanchij 

jahuapi cashpami, ñanta shamucujpi ñucanchijta p'iñajcunapaj maquimantapish, 

chapashpa shuhuajcunamantapish huaquichishpa alli pushamurca. 

32Jerusalenman chayamushpaca, quimsa punllatami samarircanchij. 

33Chuscu punllapica, ñucanchij Diospaj huasipimi cullquitapish, curitapish, Diospaj 

huasipi imallata ruranapaj cajcunatapish pizashpa Uriaspaj churi Meremot curaman, 

Fineespaj churi Eleazar curaman tucuita curcanchij. Paicunahuanca Jesuapaj churi 

Jozabad, Binuipaj churi Noadías levitacunapishmi carca. 

34Yupashcata, pizashcata mashna cashcata quillcashcatami tucuita paicunaman 

curcanchij. 

35Prezu apashcacunapaj huahua huahuacuna prezumanta tigramushcacunaca 

israelcunapaj Diosman cushpa tucui rupachina cashcataca: Tucui israelcunapaj 

juchacunamantaca chunga ishqui malta huagracunata, iscun chunga sujta 

carnerocunata, canchis chunga canchis malta ovejacunata, chunga ishqui c'ari 

chivocunatami curcacuna. 

36Jatun mandaj quillcashpa mandashcacunata jatun yacu ch'imba ladoman caj 

satrapacunamanpish, caishuj mandajcunamanpish cujpica, paicunami Diospaj huasita 

ruranapica israelcunata ayudarcacuna. 

ESDRAS 9 

Esdrasca israelcunaca millaitami ruracun nishpa Diosta mañashcami 

1Tucui chaicunata tucuchishca q'uipami mandajcuna ñucapajman shamushpaca: 

“Israelcunapish, curacunapish, levitacunapish, cai llajtapi causaj cananeocunamanta, 

heteocunamanta, ferezeocunamanta, jebuseocunamanta, amonitacunamanta, 

moabitacunamanta, egipciocunamanta, amorreocunamanta mana anchurishpami, 

paicunapaj millanana ruraicunapi urmashcacuna. 

2Israelcunaca cai llajtapi causajcunapaj ushushicunatami paicunapaj huarmicuna 

cachun, paicunapaj churicunapaj huarmicuna cachun japishcacuna. Chashnami Dios 

agllashca jucha illaj israelcunaca cai llajtapi causajcunahuan chagrurishpa 

mapayashcacuna. Chashna yallitaj millaita ruranataca israelcunata pushajcunarajmi 

callarircacuna” nishpami huillarcacuna. 

3Chaita uyashpaca, ñuca churanataca ucuta churarishcatapish, jahua churanatapish 

lliquirishpa, ñuca uma ajchatapish, barbastapish c'utsarishpami yallitaj llaquirishpa 

tiyarircani. 

4Diosta mana cazushcamanta prezu apashca cajcuna tigramushcacunaca israelcunapaj 

Dios llaquichina cashcata manchashcamantami tucuicuna ñucapajman 

tandanacumurcacuna. Ashtahuanpish ñucaca chishi sacrificiota cuna horascamami 

llaquilla tiyacurcanilla. 

5Chishi sacrificiota cuna horaspi, ñuca yallitaj llaquilla cashca ashata pararijpimi, ucu 

churanapish, jahua churanapish lliquillataj cungurishpa ñucata Mandaj Diosman ñuca 

maquicunata chutashpa, 

6cashna nircani: “Ñuca Dioslla, ñuca Dioslla, canta huichilla ricushpa mañangapajca 

yallitaj musparishca yallitaj pingaihuanmi cani. Millaita ñucanchij rurashpaca yallitaj 

jucha aparishcami tucushcanchij. Ñucanchij juchacunaca jahua pachacamami 

chayashca. 

7Ñaupa ñucanchij yayacunapaj punllamanta cunan punllacamami yallitaj juchata 

rurashpa causashcanchij. Millaita ñucanchij rurashcamantaca ñucanchijtapish, 

ñucanchij jatun mandajcunatapish, ñucanchij curacunatapish shujtaj llajtacunata jatun 

mandajcunapaj maquipimi churashcangui. Paicunaca maijancunataca espadacunahuan 

huañuchishpa, prezu apashpa, ñucanchij ima charishcacunatapish shuhuashpami 

ñucanchijtaca yallitaj pingaichirca. Cunanpish chashnallatajmi tucucun. 

8Chashna cajpipish cunanca ñucanchijta Mandaj Dioslla, cambaj llaquishcata 

ricuchishpami, ashacunallatapish puchuchishcangui. Shinallataj ñucanchij 

ñahuicunata pascaj shinami sumaj punllatapish ricuchishcangui. Shujtajcunapajllata 

rurashpa causacujpipish, ashallatapish samachingapajmi cambaj huasiman 

pushamushcangui. 

9Ñucanchijca shujtajcunapajta rurajcunami canchij. Shujtajcunapajta rurajcuna 

cajpipish ñucanchij Taita Diosca manataj saquishcachu. Ashtahuanpish ñucanchij 

Diospaj huasi urmashcata cutin shayachinaman rinapaj ñucanchij fuerzarichunca 

Persia llajtata jatun mandajcunapaj ñaupajpimi c'uyaita ricuchircangui. Judapi, 

Jerusalenpi cajpipish canmi huaquichircangui. 

10Cunanca ñucanchij Dioslla, tucui caicunamantaca ¿imatataj ni tucushunri? 

Ashtahuanpish ñucanchijmari can mandashcacunata saquishcanchij. 

11Chai mandashcacunataca, cambajta ruraj profetacunamanmi cashna 

huillachircangui: Cancuna yaicushpa quiquinpajtaj cachun japina allpaca millaita 

rurajcuna millaita rurajpimi chai llajtaca millaihuan junda tucurca. Chaimantami chai 

llajtaca caishuj ladomanta chaishuj ladocama millaihuan junda. 

12Cunanca cancuna c'ari c'ari cangapaj cancunapaj allpapi p'ucushca tucuimanta yalli 

alli granocunata micushpa causangapaj, cai allpatapish cancunapaj huahuacunapaj 

herencia cachun huiñaipaj saquingapajca, cancunapaj ushushicunataca paicunapaj 

churicunamanca ama cunguichijchu. Paicunapaj ushushicunatapish cancunapaj 

churicunapaj huarmi cachun ama japinguichijchu. Paicunahuan sumajta causashunmi 

nishpa tandanacunatapish, paicuna ruraj cashca shina rurashpa ashtahuan ñaupajman 

rina cashcatapish ama yuyanguichijchu. 

13Tucui chai llaquicunaca ñucanchijllataj millai ruranacunata rurashcamanta, 

ñucanchij yallitaj millai juchacunata rurashcamantami ñucanchij jahuaman 

shamushca. Ashtahuanpish can ñucanchij Diosca canta p'iñachishcamanta llaquichina 

cashca shinatajca, mana llaquichishpami, cai ashacunallamanpish causaita cushpa 

tigrachimushcangui. 

14Chashna ruracushca jahuaca cai llajtapi causaj millananacunata rurajcunahuan 

familia tucushpa cutinllatajca ¿maitataj can mandashcacunataca p'aquishunyari? 

Chashna rurajpica canca ñucanchijhuan yallitaj p'iñarishpa ashacunallatapish mana 

saquishpa, shujllatapish mana quishpichishpa tucuita chingachinguillatajmari. 

15Mandaj Dios israelcunapaj Dioslla, quiquinca cashcata ruraj cashpami, cai 

ashacunallapish miticushpa cunancama causachun saquishcangui. Ñucanchijca yallitaj 

juchayuj cashcamanta cambaj ñaupajpi mana caipaj cashpapish, cambaj ñaupajpimi 

canchij” nishpami, Diosta mañarcani. 

ESDRAS 10 

Mana Israel huarmicunata llujshichishpa cachashcami 

1Diospaj huasi ñaupajpi cungurishpa, huacashpa tucuicunapaj juchata Diosman 

huillashpa Esdras mañacujpica, yallitaj achca israelcunami paipaj muyundijta 



962 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

tandanacurcacuna. Chaipica c'aricunapish, huarmicunapish, huahuacunapish 

tucuicunami yallitaj huacarcacuna. 

2Chaipimi Elampaj huahua huahuapura Jehielpaj churi Secaniasca, Esdrastaca: 

“Ñucanchijca cai llajtapi causaj manapish ñucanchijpura caj huarmicunata ñucanchij 

huarmicuna cachun japishpami, ñucanchij Diosta p'iñachishpa juchallishcanchij. 

Chashna cajpipish israelcunapajca ima shinapish alli tucuna tiyanrajmi. 

3Cunanca can ñuca amopish, ñucanchij Dios mandashcata cazuj tucui caishujcunapish 

cunashca shinami, tucui ñucanchij huarmicunatapish, paicunahuan charishca 

huahuacunatapish llujshichishpa cachanata ñucanchij Dioshuan ari ninacugrinchij. 

Chaitaca mandashcapi nishca shinatajmi ruragrinchij. 

4Jatari, chaitaca canmi rurachina cangui. Ñucanchijpish canhuanmi cashun. Chashna 

cashcamanta, imatapish ama manchashpa chaita utca rurailla” nircami. 

5Shina nijpi Esdras jatarishpaca, curacunata mandajcunatapish, levitacunata 

mandajcunatapish, tucui israelcunatapish Secanías yuyaita cushcata ari nichijpimi, ari 

nircacuna. 

6Mandaj Diospaj huasi ñaupajmanta Esdras jatarishpa rishpaca, Eliasibpaj churi 

Johanán tiyacun ucumanmi yaicurca. Chaipica prezu apashca cashcamanta 

tigramushcacuna juchallishcamanta llaquilla cashpami, micunatapish mana micushpa, 

yacutapish mana ubyashpa pacarirca. 

7Chai q'uipaca, prezumanta tigramushca Judapi causajcunamanpish, Jerusalenpi 

causajcunamanpish, Jerusalenpi tandanacuchunmi huillachirca. 

8Israelcunata pushajcuna, cunaj yuyajcuna yuyarishca shinallataj maijanpish quimsa 

punllacama mana tandanacumujpica, paicuna tucui imalla charishcacunatapish, 

allpacunatapish quichushpa, prezu apashcamanta tigramushcacunapurapi 

cashcamantapish anchuchishcami canga nishpami huillachirca. 

9Chaimi Judá aillupish, Benjamín aillupish manaraj quimsa punlla tucujpi, Jerusalenpi 

tandanacurcacuna. Paicunaca huatapaj iscun quilla ishqui chunga punllapi Diospaj 

huasi canllapi tandanacushpa tiyarishpami, chai huarmicunata llujshichishpa cachana 

cashcamantapish, tamyacushcamantapish chujchushpa tiyacurcacuna. 

10Chaipi Esdras cura jatarishpaca: –Cancunaca manapish Israel huarmicunata 

cancunapaj huarmicuna cachun japishpami juchallishcanguichij. Chashnami Israelpica 

juchaca yallitaj mirarishca. 

11Cunanca cai llajtapi causajcunamanta, mana Israel caj huarmicunamanta 

anchurishpa, cancunapaj ñaupa yayacunapaj Dios munashcata rurashpa Mandaj 

Diosta jatunyachichij– nircami. 

12Chashna nijpica, tucui chaipi tandanacushcacunami: Can nishca shina rurarichunlla 

nishpa sinchita caparircacuna. 

13Achcacunamari canchij. Tamya punllacunapishmari. Cai ñanllapica mana cai 

tucunchijchu. Cashna shina juchata rurajcunaca achcacuna cashcamanta shuj punllapi 

ishqui punllallapica mana allichi tucuringachu. 

14Tucui tandanacushcacunapaj randi ñucanchijta mandajcuna caipi saquirinachari alli 

canman. Mana Israel caj huarmicunayuj cajcunataca cada paicunapaj pueblomanta 

cunaj yuyajcuna, juezcuna ima punllapaj shamuna cashcapaj pushashpa shamushpa 

allichichun. Chashna chai juchamanta anchurishpami, ñucanchij Dios nina sindirij 

shina p'iñarishcataca anchuchi tucunchij– nircacunami. 

15Chaitaca Asaelpaj churi Jonatanhuan, Ticva runapaj churi Jahaziasllahuanmi 

chashna ruranaca mana allichu nircacuna. Mesulam, Sabetai levitacunapish 

manatajmari allichu nircacuna. 

16Paicuna chashna nicujpipish prezu apashcamanta tigramushcacunaca, ñaupaman 

ima shina ari ninacushca shinallatajmi rurarcacuna. Esdras curaca ñaupa 

yayacunamanta mirarishca quiquinpurallata maijan mandajcunatami chaita rurachunca 

ch'icanchirca. Chaimi paicunaca chunga quilla callari punllapi chai huarmicunata 

llujshichishpa cachangapaj paicuna quiquintaj tiyarishpa alli ricui callarircacuna. 

17Paicunaca mana Israel caj huarmicunata paicunapaj huarmicuna cachun japishcata 

tucui alli ricunataca caishuj huata callari quillapaj punta punllapimi tucuchircacuna. 

18Mana Israel caj huarmicunata paicunapaj huarmicuna cachun japij curacunapaj 

churicunaca caicunami: Josadacpaj huahua huahuacunapuramanta Jesúa paipaj 

huauquicunapish: Maasías, Eliezer, Jarib, Gedalias shuticunami carca. 

19Paicunami paicunapaj huarmicunata llujshichishpa cachanata ari ninacushpa 

maquita curcacuna. Paicuna yallitaj millaita rurashpa juchallishcata 

anchuchichunpish, canlla ovejacunamanta shuj carnerotami Diosman curcacuna. 

20Imerpaj huahua huahuapuracunamantaca: Hanani, Zebadiasmi mana Israel 

huarmiyuj cashca carca. 

21Harimpaj huahua huahuapuracunamantaca: Maasías, Elías, Semaías, Jehiel, Uziasmi 

carca. 

22Pasurpaj huahua huahuapuracunamantaca: Elioenai, Maasías, Ismael, Natanael, 

Jozabad, Elasami carca. 

23Levitacunapuramantaca: Jozabad, Simei, Kelita nishca Kelaía, Petaías, Judá, 

Eliezermi carca. 

24Cantajcunapuramantaca: Eliasibmi carca. Pungupi cuidajcunapuramantaca: Salum, 

Telem, Urimi carca. 

25Israelcunapuramantaca: Parospaj huahua huahuacuna: Ramía, Jezías, Malquías, 

Mijamín, Eleazar, Malquías, Benaiami carca. 

26Elampaj huahua huahuapuramantaca: Matanías, Zacarías, Jehiel, Abdi, Jeremot, 

Eliasmi carca. 

27Zatupaj huahua huahuapuramantaca: Elioenai, Eliasib, Matanías, Jeremot, Zabad, 

Azizami carca. 

28Bebaipaj huahua huahuapuramantaca: Johanán, Hananías, Zabai, Atlaimi carca. 

29Banipaj huahua huahuapuramantaca: Mesulam, Maluc, Adaía, Jasub, Seal, Ramotmi 

carca. 

30Pahat-moabpaj huahua huahuapuramantaca: Adna, Quelal, Benaía, Maasías, 

Matanías, Bezaleel, Binúi, Manasesmi carca. 

31Harimpaj huahua huahuapuramantaca: Eliezer, Isías, Malquías, Semaías, Simeón, 

32Benjamín, Maluc, Semariasmi carca. 

33Hasumpaj huahua huahuapuramantaca: Matenai, Matata, Zabad, Elifelet, Jeremai, 

Manasés, Simeimi carca. 

34Banipaj huahua huahuapuramantaca: Madai, Amram, Uel, 

35Benaía, Bedías, Quelúhi, 

36Vanías, Meremot, Eliasib, 

37Matanías, Matenai, Jaasai, 

38Bani, Binúi, Simei, 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías, Josemi carca. 

43Nebopaj huahua huahuapuramantapish: Jeiel, Matatías, Zabad, Zebina, Jadau, Joel, 

Benaiami carca. 

44Tucui chai runacunami, mana Israel caj huarmicunata paicunapaj huarmicuna 

cachun japishca carca. Maijan huarmicunaca, paicunahuan ñami huahuacunata 

charishca carca. 

  



965 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

NEHEMÍAS 

NEHEMÍAS 1 

Jerusalenmanta Nehemías Taita Diosta mañashcami 

1Hacaliaspaj churi Nehemías parlashca shimicunami. Persia llajtata jatun mandaj 

Artajerjes ña ishqui chunga huatata mandacui Quisleu quillapimi, mandajcuna tiyana 

Susa pueblopi carcani. 

2Chaipimi ñuca huauqui Hananica, Judamanta shujtaj runacunandij ñucapajman 

shamujpi, Babiloniaman judiocunata prezu apacujpi miticushpa saquirijcuna ima 

shina causacushcatapish, Jerusalén pueblo ima shina cashcatapish tapurcani. 

3Chaimi paicunaca: “Prezu apacujpi miticushpa chai llajtapi saquirijcunaca yallitaj 

llaqui pingaimi causacuncuna. Jerusalén muyundij pircacunatapish urmachishca, chai 

pungucunatapish ninahuan rupachishpa chingachishcami siricun” nishpami 

huillarcacuna. 

4Chashna nishcata uyashpaca, achcata llaquirishpa huacashpami, tauca punllacunata 

yallitaj llaquilla carcani. Jahua pacha Diospaj ñaupajpi ayunashpa mañashpaca, 

5cashnami mañarcani: “Mandaj Dios, jahua pachacunapaj Dioslla quiquintami rogani. 

Quiquinca tucuita rurai tucuj jatunmi cangui. Manchanami cangui. Quiquinta 

c'uyajcunata quiquin mandashcacunata cazujcunataca llaquinguimi. Quiquin cusha 

nishcacunatapish pajtachinguimi. 

6Cambajta ruraj israelcunamantaca punllapish tutapish cambaj ñaupajpi ñuca 

mañacushcata uyahuai, ricuhuayari. Ñucanchij israelcunaca ñuca familiamanta 

callarishpa tucuicunamari yallitaj millaita rurashpa canta p'iñachishcanchij. Chaita 

huillashpami, cambajta ruraj ñucaca canta mañapani. 

7Yallitaj millaicuna tucushpami quiquinta p'iñachishcanchij. Quiquinpajta ruraj 

Moisesman cushca mandashcacunatapish, chaitataj pajtachingui nishcacunatapish, 

ima shina causanata mandashcatapish mana pajtachishcanchijchu. 

8Quiquinpajta ruraj Moisesman cashna nishcata yuyaripai: Cancuna juchallijpica, 

ñucaca urata janajta tsirapashpami tucui pueblocunaman cachasha. 

9Chashna rurashca cashpapish cancuna ñucapajman cutirishpa, ñuca 

mandashcacunapi nishca shina chaitataj cutin ruranata callarijpica, tucui cai pachata 

urata janajta tsirapashca cashpapish tucui chaicunamanta cutinllataj tandachishpa 

cancunapaj cachun agllashca llajtallapitajmi ñuca shuti chaipi cachun cancunataca 

chaipi churasha nishcata yuyaripai. 

10Paicunataca quiquin tucuita rurai tucuj cashcahuan, quiquinpaj tucuita rurai tucuj 

maquihuanmi llujshichimurcangui. Paicunaca can agllashca, cambajta rurajcunami. 

11Mandaj Dios quiquintami rogani. Cambaj shutita alli nina yuyaihuan cajcunataca 

cambajta ruraj ñuca mañashcatapish, cambajta ruraj caishujcuna mañashcatapish 

uyahuai. Cambajta ruraj ñuca jatun mandajpaj ñaupajpi alli ricurichun ayudahuai” 

nishpami Diosta mañarcani. Chai punllacunaca ñucaca jatun mandajman vinota 

pasachijmi carcani. 

NEHEMÍAS 2 

Jerusalenman Nehemías richun Artajerjes saquishcami 

1Jatun mandaj Artajerjes ishqui chunga huatata ña mandacujpi Nisán quillapimi 

cashna tucurca: Jatun mandajpaj ñaupajpi vino ña cajpi, chai vinota japishpami jatun 

mandajman cucurcani. Ñucaca ñaupamanca jatun mandajpaj ñaupajpica mana 

llaquilla caj cashca cajpimi, 

2jatun mandajca ñucataca: –¿Ima nishpataj llaquilla ñahui cangui? Mana ungushcachu 

yuyachingui. Ashtahuanpish shungu p'aquirishca llaquillami yuyachingui– nijpimi, 

mana jahuallata mancharishpa, 

3jatun mandajtaca: –Jatun mandajlla, huiñaita causangui. Ñaupa ñuca yayacunata 

maipimi pambarca chai pueblomari shitashca pamba saquirishca. Chai pueblopaj 

pungucunatapish rupachishpa chingachishcamari. Chashna cajpica ¿maitataj mana 

llaquilla ñahui cashari?– nircanimi. 

4Shina nijpi jatun mandajca: ¿Imatataj rurachun ningui?– nijpi, ñucaca jahua pacha 

Diosta mañashpami, 

5jatun mandajtaca cashna nircani: –Can jatun mandajpi alli cajpi, cambajta ruraj ñuca 

cambaj ñaupajpi alli ricurishca cajpica, ñuca ñaupa yayacunata pambashca pueblo 

Judá llajtaman rishpa chai pueblota cutin shayachingapaj ñucata cachahuai– 

nircanimi. 

6Shina nijpi jatun mandajca: –¿Mashna punllapitaj chayangui? ¿Ima horacamataj 

tigramungui?– nijpi, ñuca ima punlla tigramuna cashcata huillajpimi, jatun mandajca 

ñucata cachana tucurca. Paipaj huarmipish paipaj c'uchupimi tiyacurca. 

7Jatun mandajtaca cashnapish nircanimi: –Can jatun mandajpi alli cajpica, Judá 

llajtaman ñuca chayangacama ama jarcachun jatun yacu ch'imba ladoman caj 

llajtacunata mandajcunaman cungapaj quillcacunata cachahuai. 

8Mandaj Diospaj huasi c'uchullapi caj pungucunapaj jatun caspicunatapish, pueblo 

muyundij pungucunapaj caspicunatapish, ñuca causana huasipaj caspicunatapish 

cuchun jatun mandajpaj yuracunata cuidaj Asafpajpish shuj quillcatami mañarcani. 

Imatapish cujlla Diospaj maqui ñuca jahuapi cashcamantaca jatun mandajca ñuca 

tucui imalla mañashcata curca. 

9Ña rishpaca jatun yacu ch'imba ladoman caj mandajcunamanca jatun mandaj 

cachashca quillcacunatami curcani. Jatun mandajca soldadocunata mandajcunatapish, 

caballocunapi tiyarishca gentecunatapishmi ñucahuan cacharca. 

10Israelcunata maijancuna ayudanaman shamucun nijta horonita nishca Sanbalat, 

amonitacunapajta ruraj Tobiaspish uyashpaca yallitajmi p'iñarircacuna. 

Jerusalén muyundij pircata allichina yuyaita Nehemías cushcami 

11Jerusalenman chayashpa quimsa punllata chaipi cashca q'uipami, 

12ñucapish, ñucahuan caj runacunapish tuta jatarishpa rircanchij. Jerusalenpi ñuca 

imata rurachun Taita Dios yuyachishcataca maijan paicunaman mana huillarcanichu. 

Ñucahuan cajcuna tiyarishpa rinapajca animalcunataca mana charircanichu. Ñuca 

tiyarishpa rinapajllami charircani. 

13Chai tutallataj pugru Pamba ladoman caj punguta llujshishpami, Dragón nishca 

pugyu yacu ladota, Mapacunata llujshichishpa shitana ladoman caj pungu lado rishpa, 

Jerusalén muyundij pirca urmashcata, chai pungucunapish rupachishpa chingachishca 

cashcata ricurcani. 

14Chaimantaca Pugyu c'uchupi tiyaj jatun mandajpaj yacu tanque ladoman caj pungu 

c'uchutami rircani. Ashtahuanpish ñuca tiyarishca animalhuanca maita mana 

pasaipajmi cashca carca. 

15Chaimantaca yacu ricun huaicuta tuta huichi rishpami, Jerusalén muyundij pircata 

muyushpa alli ricushpaca, pugru Pamba ladoman caj pungullatataj yaicushpa 

tigrashpa chayarcani. 

16Ashtahuanpish mandajcunaca ñuca maiman rishcata, imata rurashcatapish mana 

yacharcacunachu. Chaicamaca judiocunamanpish, curacunamanpish, alli 

nishcacunamanpish, mandajcunamanpish, muyundij pircacunata allichinapaj 

cajcunamanpish imata manaraj huillarcanichu. 

17Chaimi cashna nircani: –Jerusalén muyundij patacunata urmachishcata chai 

pungucunata rupachishpa chingachishcata ñucanchijpurapi ima shina mana allichipaj 

cashcataca cancunallataj allimi ricunguichij. Shujtajcuna yanganchishpa asicunalla 

ama cangapajca, shamuichij ñucahuan tandanacushpa Jerusalén pircata 

allichishunchij– nircanimi. 

18Ñuca Diospaj maqui ñuca jahuapi cashpa ñucapaj allita rurashcatapish, jatun mandaj 

ñucata imallata nishcatapish tucuita parlajpimi paicunaca: –C'amachij jatarishpa chai 

pircata pircashunchij– ninacushpami, tucuicuna fuerzarishpa rurai callarircacuna. 

19Chaita uyashpami, horonita Sanbalatpish amonitacunapajta ruraj Tobiaspish, 

arabiamanta caj Gesempish ñucanchijta chanzata rurashpa yallitaj yanganchishpa 

cashna nircacuna: –¿Imatataj ruracunguichijchu imamí? ¿Jatun mandajtachu 

c'ariyagringuichij imamí?– nircacuna. 

20Ashtahuanpish ñucaca: –Jahua pacha Diosmi ñucanchijtaca ayudanga. Paipajta ruraj 

ñucanchijca tucuicuna jatarishpa, cai pircacunataca cutin pircashunllami. Cancunaca 

cai Jerusalenpica, imata ninata, imata ruranata, Jerusalenpi imata yuyarinataca mana 

charinguichijchu– nircanimi. 

NEHEMÍAS 3 

Jatun pircataca picunalla maicamalla allichishcami 

1Curacunata mandaj Eliasibca caishuj curacunandij jatarishpami, Ovejacunata 

yaicuchina punguta rurarcacuna. Punguta churana patacunata allichishpaca, 

pungucunatami churarcacuna. Paicunaca pircacunatapish Hamea torremantaca 

Hananeel torrecamami pircarcacuna. 

2Paicuna pircashcamanta shuj mirgataca Jericopi causajcunami pircarcacuna. 

Jericocuna pircashcamanta shuj mirgataca, Imripaj churi Zacurmi pircarca. 

3Senaapaj churicunami Chalhuahuan yaicuna pungutaca allichircacuna. Paicunaca 

pungucunata rurashpa churashpami, chai pungucunapica cerraduracunata, 

cerrojocunatapish churarcacuna. 

4Chai pungu c'uchumanta shuj mirgataca, Cospaj nieto Uriaspaj churi Meremotmi 

pircarca. Pai pircashca c'uchumanta shuj mirgataca Mesezabeelpaj nieto Berequiaspaj 

churi Mesulammi pircarca. Pai pircashca c'uchumanta shuj mirgataca, Baanapaj churi 

Sadocmi pircarca. 

5Pai pircashca c'uchumantaca tecoitacunami pircarcacuna. Paicunata mandajcuna 

Jatun Diospajta mana rurashun nijpipish paicunaca rurarcallacunami. 

6Mauca pungu nishcataca Paseahpaj churi Joiada, Besodiaspaj churi Mesulammi 

allichircacuna. Chai punguta rurashpa pungu shayanapi churashpaca cerraduracunata, 

cerrojocunatapishmi churarcacuna. 

7Chai pungu c'uchumanta shuj mirgataca Gabaonmanta Melatías, Meronotmanta 

Jadón, Gabaonmanta caj runacuna, Mizpamanta caj runacunapishmi pircarcacuna. 

Paicunaca jatun yacumanta ch'imba ladoman caj mandajpaj ucupimi causarcacuna. 

8Paicuna pircashca c'uchumanta shuj mirgataca cullquimanta charinacunata ruraj 

Harhaiapaj churi Uzielmi pircarca. Paitaca mishquijllata ashnaj jambicunata rurajpaj 

churi Hananiasmi ayudarca. Chashnami Jerusalén pircataca ancho pircacama cutin 

allichishpa tucuchircacuna. 

9Paicuna pircashca c'uchumanta shuj mirgataca Hurpaj churi Refaiasmi pircarca. 

Paica Jerusalén chaupi pueblota mandajmi carca. 

10Paicuna pircashca c'uchumanta shuj mirgataca Harumafpaj churi Jedaiasmi paipaj 

huasi c'uchucama pircarca. Pai pircashca c'uchumanta shuj mirgataca Hasabniaspaj 

churi Hatusmi pircarca. 

11Pai pircashca c'uchumanta shuj mirgataca Harimpaj churi Malquías, Pahat-moabpaj 

churi Hasubmi pircarca. Hornocuna tiyan c'uchupi caj torretapish paicunallatajmi 

pircarca. 

12Paicuna pircashca c'uchumanta shuj mirgataca Halohespaj churi Salummi paipaj 

ushushicunandij tucushpa pircarca. Salumca Jerusalén chaishuj chaupi pueblota 

mandajmi carca. 

13Pugru Pamba ladoman caj pungutaca Hanún runami, Zanoapi causajcunahuan 

tucushpa allichirca. Chai pungucunata cutin churashpaca, cerraduracunata, 

cerrojocunatapishmi churarcacuna. Pircacunatapish 450 metrotami Mapacunata 

llujshichishpa shitana pungucama pircarcacuna. 

14Mapacunata llujshichishpa shitana pungutaca Recabpaj churi Malquiasmi allichirca. 

Paica Bet-haquerem llajtata mandajmi carca. Punguta churana patacunata allichishpa 

punguta churashpaca, cerraduracunata, cerrojocunatapishmi churarca. 

15Yacu pugyuman llujshina pungutaca Colhozepaj churi Salummi allichirca. Paica 

Mizpa llajtata mandajmi carca. Punguta churana patacunata allichishpa punguta 

churashpaca cerraduracunata, cerrojocunatapishmi churarca. Pircatapish jatun 

mandajpaj jardín c'uchullapi caj Siloé tanque c'uchumantaca, Davidpaj puebloman 

uriyamuna gradacunacamami pircarca. 

16Pai pircashca c'uchumanta shuj mirgataca Azbucpaj churi Nehemiasmi pircarca. 

Paica Bet-sur chaupi llajtata mandajmi carca. Paica Davidta pambashca c'uchucamami 

pircarca. Yacu tanquepish, C'ari C'aricunapaj huasipish chaipimi carca. 

17Pai pircashca c'uchumanta shuj mirgataca levitacunami pircarcacuna. Chai 

c'uchumantaca Banipaj churi Rehummi pircarca. Chai c'uchumantaca Keila chaupi 

llajtata mandaj Hasabiasmi pai mandacushca llajtapaj shutipi pircarca. 

18Hasabias pircashca c'uchumanta shuj mirgataca paipaj huauquicunami pircarca. 

Chai c'uchumanta shuj mirgataca Henadadpaj churi Bavaimi pircarca. Paica Keila 

caishuj chaupi llajtata mandajmi carca. 

19Bavai pircashca c'uchumanta shuj mirgataca Jesuapaj churi Ezermi 

macanacunacunata huaquichina huasi c'uchumanta janaj esquinacama pircarca. Paica 

Mizpa llajtata mandajmi carca. 

20Chai esquinamantaca Zabaipaj churi Barucmi curacunata mandaj Eliasib curapaj 

huasi pungucama shungumanta cushicushpa pircarca. 

21Chai pungumanta Eliasibpaj huasita pasangacamaca Cospaj nieto Uriaspaj churi 

Meremotmi pircarca. 

22Pai pircashca c'uchumanta shujtaj mirgataca, llano pambapi causaj curacunami 

pircarcacuna. 

23Paicuna pircashca c'uchumanta shuj mirgataca Benjamín, Hasub runacunami 

paicunapaj huasi derechocama pircarcacuna. Paicuna pircashca c'uchumanta shuj 

mirgataca Ananiaspaj nieto Maasiaspaj churi Azariasmi paipaj huasi chaicama 

pircarca. 

24Pai pircashca c'uchumanta shuj mirgataca Henadadpaj churi Binuimi pircarca. Paica 

Azariaspaj huasimantaca caishuj esquinacamami pircarca. 

25Uzaipaj churi Palalca jatun mandajpaj huasi c'uchupi caj jatun torre ch'imbapurapi 

caj esquinatami pircarca. Chai torreca prezuna huasi canllapimi carca. Pai pircashca 

c'uchumantaca Farospaj churi Pedaiasmi pircarca. 

26Pai pircashca c'uchumantaca Ofel pueblopi causashpa Diospaj huasipi Diospajta 

rurajcunami pircarcacuna. Paicunaca inti llujshin ladoman caj Yacuman llujshina 

pungucamami pircarcacuna. Jatun torretapish allichircacunami. 

27Paicuna pircashca c'uchumanta shuj mirgataca tecoitacunami pircarcacuna. 

Paicunaca jatun torre ch'imbapuramantaca Ofel pircacamami pircarcacuna. 

28Caballocunahuan yaicuna pungumanta shuj mirgataca curacunami paicunapaj cada 

huasi derechota pircarcacuna. 

29Paicuna pircashca c'uchumanta shuj mirgataca, Imerpaj churi Sadocmi, paipaj huasi 

derechocama pircarca. Pai pircashca c'uchumanta shuj mirgataca, Secaniaspaj churi 

Semaiasmi pircarca. Secaniasca Inti llujshin ladoman caj pungupi cuidajmi carca. 

30Pai pircashca c'uchumanta shuj mirgataca, Selemiaspaj churi Hananías, Salafpaj 

pichca churicunapaj q'uipa churi Hanunmi pircarcacuna. Paicuna pircashca 

c'uchumanta shuj mirgataca, Berequiaspaj churi Mesulammi paipaj huasi 

derechocama pircarca. 

31Paicuna pircashca c'uchumanta shuj mirgataca, cullquimanta imatapish rurajpaj 

churi Malquiasmi Diospaj huasipi Diospajta rurajcunapaj huasi derechocama, 

c'atushpa randishpa causajcunapaj huasi derechocama pircarca. Chai huasicunaca, 

llaquicunata allichina ch'imba nijpimi carca. Esquinapi caj huasicamami pircarca. 

32Chai esquinamantaca Ovejacunahuan yaicuna pungucamaca, cullquimanta 

imatapish rurajcuna, c'atushpa randishpa causajcunami pircarcacuna. 

NEHEMÍAS 4 

Israelcunaca p'iñajcuna llaquichishun nicujpipish pircacushcataca mana 
saquishcacunachu 

1Jerusalén muyundij pircata ñucanchij cutin pircacushcata Sanbalat yachashpami, 

yallitaj p'iñarishpa ñucanchij judiocunata chanzata rurashpa, 

2paipuracunapaj, Samaria soldadocunapaj ñaupajpi cashna nirca: “Cai mana valij 

judiocunaca ¿imatashi ruracuncuna? Sacrificiocunata Diosman cuchun saquingami 

yuyancunachu. Chai jatun pircataca ¿shuj punllallapi tucuchinatachu yuyancuna? 

¿Rumicuna rupashpa allpa montonlla saquirishcataca cutin causachinatachu 

yuyancuna?” nircami. 

3Sanbalathuan caj amonitapuramanta caj Tobiaspish: “Paicuna muyundijta 

pircashcataca shuj zorra huichiyashpallapish urmachinallamari” nircami. 

4“Ñucanchij Taita Dioslla, uyahuayari. Ñucanchijca paicuna p'iñashpa 

yanganchishcacunamari canchij. Paicuna p'iñashpa c'amishcaca paicunapaj 

jahuallamantaj tigrachun. Paicunataca paicunata p'iñajcunapaj maquipi churahuayari. 

5Muyundijta pircajcunata paicuna c'amishcamantaca, paicuna millaita rurashcataca 

ama perdonaichu. Paicuna juchallishcata quillcashcatapish cambaj ñaupajmantaca 

ama anchuchipaichu” nishpami mañarcani. 

6Tucuicuna tucui munaihuan trabajacushcamantaca pircataca muyundijta tucui 

tucuchishpami, altomanca chaupicama pircarcanchij. 

7Jerusalén muyundij pircataca, pircana cashcataca pircashpa, allichina cashcata 

allichishpa ña tucuchigrishcata yachashpami Sanbalatpish, Tobiaspish, arabecunapish, 

amonitacunapish, Asdodpi causajcunapish yallitaj p'iñarircacuna. 

8Chaimi tucuicuna shuj shinalla tucushpa, Jerusalenpi cajcunata llaquichinata 

yuyarircacuna. 

9Chaita yachashpami ñucanchij Taita Diosta mañarcanchij. Paicuna chashna ruranata 

yuyarishcamantami tutapish punllapish cuidachun cuidajcunata churarcanchij. 

10Judacunaca: “Cai pircacunataca, caipi chaipi urmachishca maita mana allichipaj 

cashcamanta, ñucanchijca shaicushpamari mana ashtahuan allichi tucunchij” 

nircacunami. 

11Ñucanchijta p'iñajcunaca: “Paicunapajman yaicushpa paicunata huañuchishpa 

llujshimungacama manapishchari pi ricunga. Chashna rurashpaca paicuna 

ruracushcataca saquichishunllami” nircacunami. 

12Ñucanchijta p'iñajcunahuan causaj judiocunaca cashnami nijcuna carca: Tucui 

ñucanchijta p'iñajcunamari cancunataca llapigrin nishpami, chunga cutin 

huillacurcalla. 

13Chaimi ñucaca cada familia tandanacushcata pircata manaraj altota pircashcacunapi, 

maipi manaraj pircashcacunapi paicunapaj espadacunahuan, lanzacunahuan, 

arcocunahuan cuidachun churarcani. 

14Chashna mana rurai tucunchijchu nicujta ricushpami, ñucaca jatuncunatapish, 

mandajcunatapish, tucui chaipi cajcunatapish: “Ama manchaichijchu. Tucuita rurai 

tucuj, manchana, Jatun Diosta yuyarichij. Tucui caishujcunamanta, cancunapaj 

churicunamanta, cancunapaj ushushicunamanta, cancunapaj huarmicunamanta, 

cancunapaj huasicunamanta macanacuichij” nircanimi. 

15Ñucanchijta p'iñajcunaca paicuna ñucanchijta llaquichingapaj yuyarinacushcata 

ñucanchij yachaj chayashcatami paicunapish yachaj chayarcacuna. Taita Diospish 

paicuna yuyarinacushcata yangapi churashcatapishmi paicunaca yachaj chayarcacuna. 

Chaimi ñucanchijca maillapi pircacushcaman tucuicuna tigrarcanchij. 

16Chai punllamanta pachami ñucapajta rurajcunaca chaupica pircacurcacuna, chaupica 

lanzacunahuan, escudocunahuan, arcocunahuan, fierro churanacunata churashca 

macanacunalla chapacurcacuna. Tucui Judacunataca mandajcunami paicunapaj 

huashapi cuidacurcacuna. 

17Chai pircata pircacuipica pasachijcunapish, aparijcunapish, shuj maquihuanca 

trabajacurcacunami, shuj maquihuanca espadata aisashcacunami carca. 

18Pircajcunaca tucuicunami quiquin espadata chumbillinapi huarcuchishcacuna 

pircacurcacuna. Trompetapi tocajca ñuca c'uchupimi carca. 



972 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

19Chaipimi jatuncunatapish, mandajcunatapish, tucui chaipi cajcunatapish: “Cai 

ñucanchij allichicun pircacunaca yallitaj achca cashcamanta caishuj chaishuj caru 

carupimi trabajacunchij. 

20Chashna cajpipish trompetapi tocashca uyarijpica, cancuna maipi trabajacushpapish 

tucuicuna ñucanchijhuan tandanacunguichij. Ñucanchij Taita Diosmi 

ñucanchijmantaca macanacunga” nircanimi. 

21Chashnami ñucanchijca, inti llujshinca trabajai callarishpaca, chishi luzerocuna 

ricuringacama trabajarcanchij. Ñucanchijmanta chaupica lanzacuna aisashcami 

chapacurcacuna. 

22Tucuicunatami ñucaca: “Tucuicunami cancunapajta rurajcunandij tutacunaca, cai 

Jerusalenpi saquirina canguichij. Chashnami tutacunaca cuidashpa, punllacunaca 

trabajashpa alli cashun” nircanimi. 

23Ñucapish, ñucahuan cajcunapish, ñucahuan caj q'uipa huiñaicunapish, ñucahuan caj 

cuidajcunapish churanacunataca dormingapajpish mana llujshichircanchijchu. 

Armangapajllami llujshichircanchij. 

NEHEMÍAS 5 

Israelcunaca paicunapurallataj llaquichinacushcami 

1Chaipica paicunapura judiocunallatatajmi tucui chaipi cajcunaca paicunapaj 

huarmicunandij tucushpa, juchachishpa rimarcacuna. 

2Maijancunaca: “Ñucanchijpish, ñucanchij churicunapish, ñucanchij ushushicunapish 

achcacuna cashcamantami, yaricaihuan ama huañungapaj granocunata fiyarcanchij” 

nircacunami. 

3Maijancunaca: “Ñucanchijca yaricai tiyashcamantami ñucanchij allpacuna, ñucanchij 

uva chagracuna, ñucanchij huasicuna jahua granocunata randingapaj 

llujshichircanchij” nircacunami. 

4Shujcunaca: “Ñucanchijca jatun mandajman tributota cungapajpish ñucanchij 

allpacuna, ñucanchij uva chagracuna jahuami cullquita llujshichircanchij. 

5Ñucanchijpish paicunapish quiquin aichapurallatajmi canchij. Ñucanchij 

huahuacunapish paicunapaj huahuacuna shinallatajmi. Chashna cashpapish 

ñucanchijca ñucanchij huahuacunataca ñucanchijpurallamantajmi c'atuna 

tucurcanchij. Ñucanchij ushushicunamanta maijancunaca ñamari huatashca shina 

paicunapajta rurajcuna tucurca. Ñucanchij allpacunapish, uva chagracunapish ña 

shujtajcunapaj cashcamantaca, ñucanchij ushushicunataca imahuan mana surcui 

tucunchijchu” nircacunami. 

6Paicuna chai shimicunahuan caparishpa chashna nijta uyashpami yallitaj p'iñarircani. 

7Chai q'uipaca alli yuyarishpami jatuncunatapish, mandajcunatapish: “¿Ima nishpataj 

cancunapurallatatajca huahua cullquihuan pagachun ninguichij?” nishpami sinchita 

rimarcani. Chashna ruracushcata imata rurangapajmi shuj tandanacuiman 

tandachishpa, 

8cashna nircani: “Israelcunataca, shujtaj llajta mana israelcunaman c'atushca 

cajpipish, ñucanchijca ima shinapish tucushpamari randishpa llujshichircanchij. 

Cunanca ashtahuanpish israelcunapurallamantataj randishpa llujshichichunmari 

israelcunapurallamantaj c'atushcanguichij” nijpimi, paicunaca imata mana nishpa 

upalla saquirircacuna. 

9Cashnapishmi nircani: “Quiquinpurallataj chashna ruranaca mana allichu. 

Ñucanchijta p'iñaj llajtacuna yanganchishpa asicunalla ama cangapajca ñucanchij 

Taita Diosta manchashpami causana canguichij. 

10Chaimanta cunanca ñucapish, ñuca huauquicunapish, ñucapajta rurajcunapish, 

cullquita, granota mañachishcataca ama cobrashpa saquishunchijlla. 

11Cunanca paicunamanca paicunapaj allpacunata, uva chagracunata, olivos 

yuracunata, huasicunata tigrachichunmi rogani. Cullquimanta cashpa, granomanta 

cashpa, vinomanta cashpa, aceitemanta cashpa mashna cullquita japicushca cashpaca 

ashtahuanpish allpayujmanca patsajmanta shujtami tigrachina canguichij” nircanimi. 

12Shina nijpi paicunaca: “Can nishca shinallatajmi ñucanchij mañachishcamantaca 

imata mana mañashpa paicunaman tigrachishunlla” nijpimi, ñucaca curacunata 

cayashpa paicunapaj ñaupajpi: “Chashna rurashuntajmi” nichircani. 

13Ñuca churanata chaspishpami cashna nircani: “Cunan ari nishcata mana 

pajtachijtaca Taita Diosca cambaj familiatapish, cambaj trabajotapish cashna chaspijpi 

ima illaj saquirichun nijpimi, tucui chaipi tandanacushcacunaca “¡Chashnataj 

cachun!” nishpaca Mandaj Diosta alabashpa tucuicuna ima shina ari nishca shinataj 

pajtachircacuna”. 

Nehemiasca shujtajcunata ayudashcami 

14Jatun mandaj Artajerjesca, chunga iscun huatacunata ña mandacushpami, ñucataca 

Judá llajtata mandaj cachun churarca. Pai quimsa chunga ishqui huatata 

mandangacamami ñucaca Judá llajtapica, chunga ishqui huatata mandarcani. 

Chaicama mandacushpapish ñucapish, ñuca huauquicunapish mandaj cashcamanta 

japina cashcataca mana japircanchijchu. 

15Ashtahuanpish ñucapaj ñaupa mandajcunaca, chuscu chunga yalli siclo cullquita 

cobrashca jahuami israelcunataca micunamantapish, vinomantapish mañashpa 

llaquichijcuna carca. Chai jahuami paipajta rurajcunapish israelcunata yallitaj 

llaquichishpa mandajcuna carca. Ñucaca Taita Diosta manchaj cashcamanta mana 

chashna rurarcanichu. 

16Ashtahuanpish ñucaca Jerusalén pircata pircaipipish ñuca pircana cashcataca 

pircarcanimi. Ñucapajta rurajcunapish tucuicunami chashnallataj rurarcacuna. 

Maijanman cullquita mañachishpapish mana paicunapaj allpa jahua mañachircanichu. 

17150 judiocunapish, mandajcunapish, ñucanchij muyundij llajtacunamanta 

ñucapajman shamujcunapishmi ñucahuan micuj carca. 

18Micunatapish punllantami shuj huagrata, tucuimanta yalli sujta ovejacunata 

allichijcuna carca. Ñucapajpish alasyuj animalcunatami allichijcuna carca. Vinotapish 

cada chunga punllapimi yallitaj achcata apamujcuna carca. Tucuicuna yallitaj llaquita 

apacujpimi, mandaj cashcamanta japina cashcatapish paicunataca mana mañarcani. 

19Cai llajtapi causajcunapajca allitami rurarcani. Ñuca Dioslla ñucapaj allita 

ruranatapish ama cungaripangui. 

NEHEMÍAS 6 

Nehemiasta p'iñajcuna cutinllataj llaquichinata yuyarinacushcami 

1Jerusalén muyundij pircataca, chai punllacama pungucunata manaraj churashpapish 

pircana cashcataca shuj jutcullatapish maipi mana saquishpa tucuita allichishcata 

yachashpami, Sanbalatpish, Tobiaspish, arabemanta caj Gesempish, tucui ñucata 

p'iñajcunapish mana allita ruranata yuyarircacuna. 

2Chaimi Sanbalatpish, Gesempish: “Ono pambapi tiyaj maijan llajtapi ñucahuan 

tandanacushun” nishpa huillanaman ñucapajman cachashca carca. Ashtahuanpish 

paicunaca ñucata llaquichingapajllami chashna nishca carca. 

3Chaimi ñucaca: “Ñucaca caipica jatun ruranatamari ruracuni, mana ri tucunichu. 

Ñuca cancunapajman rijpica, chai ruracushcacunaca saquiringallatajmari” nichunmi 

huillajcunata cacharcani. 

4Chashnallataj nishpa cayachunca paicunaca chuscu cutinmi ñucapajman cacharca. 

Ñucapish ñaupaman nishca shinallatajmi cutichircani. 

5Chashna nijpipish Sanbalatca, paipajta rurajtaca ñaupaman nishca shinallataj 

nichunmi caihuanca pichca cutin shuj quillcashcataca mana pillushcata cachashca 

carca. 

6Chai quillcapica: “Canpish, tucui israelcunapish jatun mandajta ña mana cazushpa 

c'ariyashpa, jatun pircataca allichicun nishpami, shujtaj llajtapi causajcunapish, 

Gasmu runapish huillan. Chashna nishcata uyashpaca, canca jatun mandaj tucusha 

nicushcatami yuyanchij. 

7Canca Judapica ñami jatun mandaj tiyan nishpa canmanta Jerusalenpi causajcunaman 

huillachunca profetacunata churashcatami huillancuna. Cunanca chashna nishcacunata 

jatun mandaj amaraj yachaj chayajpi, shamui ñucanchijhuan parlanacushun” nishpami 

quillcashca carca. 

8Chashna nijpimi ñucaca: “Pi mana chashna nicunchu. Ashtahuanpish canllatajmi 

cambaj quiquin yuyaimanta chashna nicungui” nichunmi cacharcani. 

9Tucui paicunaca chai pircacushcataca, manchashpa mana tucuchingacunachu 

nishpami, chashna manchachishun nircacuna. “Chashna nicujpipish Taita Dioslla, 

ñucaman ashtahuan rurana yuyaita cuhuayari” nishpami mañarcani. 

10Chai q'uipaca Mehetabelpaj nieto Delaiapaj churi Semaiaspaj huasimanmi rircani. 

Semaiasca paipaj huasipi huichcarishcami cashca carca. Paica cashnami nirca: 

“Diospaj huasi ucupi tandanacushun. Chaipica Diospaj huasi pungucunata 

huichcarishunllami. Cantaca huañuchingapajmi shamucun. Cunan tutami 

huañuchinaman shamungacuna” nircami. 

11Chaimi ñucaca: “¿Ñuca shina c'ari c'ari runaca miticungami yuyanguichari? ¿Ñuca 

shina c'ari c'ari runaca paipaj causaita quishpichingapajca Diospaj huasiman 

yaicungachari? Manataj yaicushachu” nircanimi. 

12Semaiasca, Dios manapish huillachijpi chashna huillacushcata, ashtahuanpish 

Sanbalathuan, Tobiashuan paiman pagashcallamanta chashna nicushcatami 

entendircani. 

13Paicuna ñucata chashna manchachijpi ñuca miticushpa juchallichunmi, chashna 

pagashca carca. Pai nishcata ñuca uyashpa miticushca cajpica, tucuicuna mana alli 

nishpa p'iñashcami caiman carcani. 

14Ñuca Dioslla Tobiastapish Sanbalattapish paicuna ima shina rurashca shinallataj 

ruranata yuyaripangui. Noadías profeta huarmipish caishuj profetacunapish Taita Dios 

huillachijpimi huillacuni nishpa ñucata manchachishpa muspachisha nishcatapish 

yuyaripangui. 

15Jerusalén muyundij pircataca pichca chunga ishqui punllacunata trabajashpami, Elul 

quillapaj ishqui chunga pichca punllacunapi tucuchircanchij. 

16Tucui chaicunata uyajcunaca ñucanchijta p'iñajcunapish, ñucanchij muyundij tucui 

llajtacunapish mancharishpami cumurircacuna. Tucui chaicunata rurashcata 

ricushpaca, paicunapaj Taita Diosmari chai tucuitaca ruran nircacunami. 

17Chai punllacunapica Judá llajtata mandajcunaca, achca quillcacunatami Tobiasman 

cachajcuna carca. Tobiaspish paicunamanca, chashnallatajmi cachaj carca. 

18Tobiasca, Arapaj churi Secaniaspaj yernomi carca. Paipaj churi Johananpish, 

Berequiaspaj churi Mesulampaj ushushitami paipaj huarmi cachun japirca. Chashna 

cashpami judiocunaca achcacuna paihuan alli apanacunata ari ninacushca carca. 

19Paicunaca Tobiasca caita chaitami allita ruran nishpami ñuca ñaupajpi 

parlanacujcuna carca. Ñuca ima nishcacunatapish Tobiasmanmi huillagrijllacuna 

carca. Tobiaspish ñucata manchachisha nishpami quillcacunata cachaj carca. 

NEHEMÍAS 7 

Nehemiasca pushajcunata churashcami 

1Jerusalén muyundij pircacunata ña tucui allichishpa, chai pungucunatapish tucui 

churashpaca, pungupi cuidajcunatapish, cantajcunatapish, levitacunatapishmi 

churarca. 

2Ñuca huauqui Hananitaca Jerusalenpi mandaj cachunmi churarcani. Hananiastaca 

Jerusalén muyundij pircacunapi cuidajcunata mandaj cachunmi churarcani. Paica 

shujtajcunata yalli Taita Diosta manchaj, imatapish chaitataj nij cajpimi, chaipi 

churarcani. 

3Paicunataca: “Jerusalén pungucunataca, tutamantapica inti llujshishpa cunujyachina 

shinacama mana pascashcachu cana can. Pungupi cuidajcuna chaipi cajpiraj 

pungucunataca huichcashpa jarcachishca cachun” nishpami mandarcani. Jerusalén 

muyundij pircacunata cuidachunca chaipi causajcunallatatajmi huashan huashan 

paicunapaj quiquin huasi derechota cuidachun churarcani. 

4Jerusalén puebloca jatunmi carca. Ashtahuanpish huasicunata manaraj cutin 

shayachishcamanta, chaipi causajcunaca ashacunallami carca. 

Babiloniamanta Zorobabelhuan tigrajcunami 
(Esd 2.1-70) 

5Chai q'uipaca Taita Diosmi jatuncunatapish, mandajcunatapish, tucui 

israelcunatapish tandachishpa, paicunapaj ñaupa yayacunamanta mirarishca cada 

familiapaj shuticunata quillcanata ñuca shungupi yuyachirca. Chaipica ñaupaman 

Babiloniamanta tigramuj yayacunapaj shuticunata, cashna quillcashca shuj librotami 

japircani: 

6Babilonia llajtata jatun mandaj Nabucodonosor judacunata Babiloniaman prezu 

apashcacuna Jerusalenman, Judaman quiquin puebloman cutinllataj tigrajcunaca 

caicunami: 

7Zorobabelhuan tigraj pushajcunaca Jesúa, Nehemías, Azarías, Raamías Nahamani, 

Mardoqueo, Bilsán, Misperet, Bigvai, Nehum, Baana shuti runacunami carcacuna. 

Tandanacushca israelcunaca caicunami carca: 

8Parospaj huahua huahuacunaca, 2.172mi carca. 

9Sefatiaspaj huahua huahuacunaca, 372mi carca. 

10Arapaj huahua huahuacunaca, 652mi carca. 

11Pahat-moabpaj Jesuapaj, Joabpaj huahua huahuacunaca 2.818mi carca. 

12Elampaj huahua huahuacunaca, 1.254mi carca. 

13Zatupaj huahua huahuacunaca, 845mi carca. 

14Zacaipaj huahua huahuacunaca, 660tami carca. 

15Binuipaj huahua huahuacunaca, 648mi carca. 

16Bebaipaj huahua huahuacunaca, 628mi carca. 

17Azgadpaj huahua huahuacunaca, 2.622mi carca. 

18Adonicampaj huahua huahuacunaca, 667mi carca. 

19Bigvaipaj huahua huahuacunaca, 2.067mi carca. 

20Adinpaj huahua huahuacunaca, 655mi carca. 

21Ater nishca Ezequiaspaj huahua huahuacunaca iscun chunga pusajmi carca. 

22Hasumpaj huahua huahuacunaca, 328mi carca. 

23Bezaipaj huahua huahuacunaca, 324mi carca. 

24Harifpaj huahua huahuacunaca, 112mi carca. 

25Gabaonpaj huahua huahuacunaca, iscun chunga pichcami carca. 

26Belenmanta, Netofamanta cajcunaca 188mi carca. 

27Anatotmantaca, 128 runacunami carca. 

28Bet-azmavetmantaca chuscu chunga ishqui runacunami carca. 

29Quiriat-jearimmanta Cafiramanta, Beerotmantaca 743 runacunami carca. 

30Ramamanta, Gebamantaca 621 runacunami carca. 

31Micmasmantaca, 122 runacunami carca. 

32Bet-elmanta, Haimantaca 123 runacunami carca. 

33Caishuj Nebomantaca, pichca chunga ishqui runacunami carca. 

34Shujtaj Elampaj huahua huahuacunaca, 1.254mi carca. 

35Harimpaj huahua huahuacunaca, 320mi carca. 

36Jericomantaca, 345 runacunami carca. 

37Lodmanta, Hadidmanta, Onomantaca 721 runacunami carca. 

38Senaamantaca, 3.930 runacunami carca. 

39Jesuapaj familiamanta caj Jedaiaspaj huahua huahuacunaca, 973 curacunami carca. 

40Imerpaj huahua huahuacunaca, 1.052mi carca. 

41Pasurpaj huahua huahuacunaca, 1.247mi carca. 

42Harimpaj huahua huahuacunaca, 1.017mi carca. 

43Levitacunaca: Jesuapaj, Cadmielpaj, Hodaviaspaj huahua huahuacunaca, canchis 

chunga chuscumi carca. 

44Cantajcunaca: Asafpaj huahua huahuapuramanta 148mi carca. 

45Pungupi cuidajcunapaj huahua huahuacunaca: 138 runacunami carca. Paicunaca 

Salumpaj, Aterpaj, Talmonpaj, Acubpaj, Hatitapaj, Sobaipaj huahua huahuacunami 

carca. 

46Diospaj huasipi imatapish rurashpa causaj runacunapaj huahua huahuacunaca: 

Zihapaj, Hasufapaj, Tobaotpaj, 

47Querospaj, Siahapaj, Padonpaj, huahua huahuacuna, 

48Lebanapaj, Hagabapaj, Salmaipaj huahua huahuacuna, 

49Hananpaj, Gidelpaj, Gaharpaj huahua huahuacuna, 

50Reaiapaj, Rezinpaj, Necodapaj huahua huahuacuna, 

51Gazampaj, Uzapaj, Paseahpaj huahua huahuacuna, 

52Besaipaj, Mehunimpaj, Nefisesimpaj huahua huahuacuna, 

53Bacbucpaj, Hacufapaj, Harhurpaj huahua huahuacuna, 

54Bazlutpaj, Mehidapaj, Harsapaj huahua huahuacuna, 

55Barcospaj, Sisarapaj, Temapaj huahua huahuacuna, 

56Neziapaj, Hatifapaj huahua huahuacunami carca. 

57Salomonpajta rurajcunapaj huahua huahuacunaca: Sotaipaj, Soferetpaj, Peridapaj 

huahua huahuacuna, 

58Jaalapaj, Darconpaj, Gidelpaj huahua huahuacuna, 

59Sefatiaspaj, Hatilpaj, Poqueret-hazebaimpaj, Amonpaj huahua huahuacunami carca. 

60Taita Diospaj huasipi imatapish rurashpa causajcunapaj huahua huahuacuna, 

Salomonpajta rurajcunapaj huahua huahuacunaca 392mi carca. 

61Tel-mela, Tel-harsa, Querub, Adón, Imer shuti pueblocunamanta tigrashpa 

huichiyajcunaca maijan aillucunamanta cashcatapish, israelcunapurataj cashcatapish, 

mana israelcuna cashcatapish mana ricuchi tucujcunaca caicunami: 

62Delaiapaj, Tobiaspaj, Necodapaj huahua huahuacunaca 642mi carca. 

63Curacunapaj huahua huahuacunaca: Habaiapaj, Cospaj, Barzilaipaj huahua 

huahuacunami carca. Barzilaica Galaadmanta caj Barzilaipaj ushushicunapuramanta 

shuj ushushitami paipaj huarmi cachun japirca. Chaimantami Barzilai shuti tucurca. 

64Chai runacunami, quiquin aillucunapurapi shuticunata quillcachishcacunapi 

mashcashpapish mana japircacuna. Chaimantami paicunataca cura canamanta 

anchuchircacuna. 

65Chashna anchuchishpapish Judá llajtata mandajca: “Diosman cushca micunataca 

Urim nishcahuan, Tumin nishcahuan Diosta shuj cura tapushpa imatapish ningacama, 

ama micunguichijchu” nircami. 

66Shuj shinalla tucui chaipi tandanacushcacunaca 42.360 runacunami carca. 

67Shujtajpajta ruraj c'aricuna, huarmicunaca 7.337mi carca. Cantaj c'aricuna cantaj 

huarmicunaca 245mi carca. Chaicunata mana yupashcami chaica carca. 

68Chai tigramujcunapajca 736 caballocuna, 245 mulacuna, 

69435 camellocuna, 6.720 burrocunami carca. 

70Ñaupa yayacunamanta mirarishca quiquinpurallata maijan mandajcunaca Diospaj 

huasita cutin shayachingapajmi ofrendacunata curcacuna. Llajtata mandajca shuj 

huaranga dracma curita, pichca chunga tasacunata, curacunapaj churanacunatapish, 

530tami curca. 

71Quiquinpurallata mandajcunaca 20.000 dracma curita, 2.200 libra cullquitami 

Diospaj huasita allichingapaj cullquita huaquichijman curca. 

72Tucui israelcunaca 20.000 dracma curita, 2.000 libra cullquita, curacunapaj 

churanacunatapish, sujta chunga canchistami curcacuna. 

73Curacunapish, levitacunapish, pungupi cuidajcunapish, cantajcunapish, 

israelcunapish, Diospaj huasi ucupi ima shujtajta rurajcunapishmi paicunapaj quiquin 

pueblocunapi causarcacuna. Chashnami tucui israelcuna, paicunapaj quiquin 

pueblollapitaj causarcacuna. Ña canchis quilla callarinapajca israelcunaca paicunapaj 

quiquin pueblocunallapitajmi causacurcacuna. 

NEHEMÍAS 8 

Dios mandashcata israelcunaman Esdras rezashpa uyachishcami 

1Chai punllami yacuhuan yaicuna pungu ñaupaj plazapi tucui israelcuna shuj shinalla 

tandanacushpaca, Moisesman Mandaj Dios israelcunaman cuchishca librota 

apamuchun quillcaj Esdrataca mañarcacuna. 

2Chaimi Esdras curaca canchis quillapaj punta punllapica, c'aricunapaj, 

huarmicunapaj, tucui ña entendi tucuipajlla cajcunapaj ñaupajman chai librota 

apamurca. 

3Chai librotaca yacuhuan yaicuna pungu ñaupaj plazapimi, c'aricunapaj 

huarmicunapaj, tucui ña entendi tucuipajcunapaj ñaupajpi inti llujshinmanta rezai 

callarishpaca chaupi punllacama rezarca. Chai mandashca librota rezajpica, 

tucuicunami tucui munaihuan uyaracurcallacuna. 

4Quillcaj Esdrasca, chai punlla shayarinapaj tarimata rurashcapimi shayarirca. Paipaj 

alli ladomanca Matatías, Sema, Anías, Urías Hilcías, Maasías shuti runacunami carca. 

Paipaj lluqui ladomanca Pedaías, Misael, Malquías, Hasum, Hasbadana, Zacarías, 

Mesulam shuti runacunami carca. 

5Esdrasca jahuaman cashpa, chai librota, tucuicuna ricucujpi pascajpica, tucui 

israelcunami chaparacurcacuna. 

6Esdrasca: “Tucuita rurai tucuj Mandaj Diostami allimari cangui” nirca. Tucui chaipi 

cajcunaca, paicunapaj maquicunata huichi chutashpami: “¡Chashna cachun, chashna 

cachun!” nishpa cutichircacuna. Chashna nishpaca tucuicuna shungucuna 

cumurishcami, pambaman tupajta cumurishpa Mandaj Diosta adorarcacuna. 

7Jesúa, Bani, Serebías, Jamín, Acub, Sabetai, Hodías, Maasías, Kelita, Azarías, 

Jozabed, Hanán, Pelaía shuti levitacunaca chai mandashcapi imallata 



980 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

nicushcacunatami, tucuicunaman entendichicurcacuna. Tucui chaipi cajcunaca 

paicuna maipi cashcamanta maiman mana cuyurishpami uyaracurcacuna. 

8Taita Dios mandashca librotaca tucuicuna entendinallata rezajpimi, entendichicuj 

levitacunaca tucuicunaman alli entendichircacuna. 

9Chaipica llajtata mandaj Nehemiaspish, quillcaj cura Esdraspish, israelcunaman 

entendichij levitacunapish, tucui chaipi cajcunataca: “Cunanca ñucanchij Jatun 

Diospaj ch'icanchishca punlla cashcamanta, ama llaquilla caichijchu, ama 

huacaichijchu” nircacunami. Mandashca librota rezashcata uyashpa tucui chaipi 

cajcuna, huacacushcamantami chashna nircacuna. 

10Chai q'uipaca: “Cunan punllaca Mandaj Diospajlla ch'icanchishcamari. Chaimanta 

richij sumajta allichishca micunacunata micugrichij. Mishquijlla vinotapish 

ubyagrichij. Micunata allichinapaj imata mana charijcunamanpish caraj cachaichij. 

Ama llaquilla caichijchu. Mandaj Dios cushichishcaca, cancuna fuerzayuj 

tucunapajmi” nircami Esdraspish. 

11Levitacunapish tucui israelcunataca: “Cunan punllaca Mandaj Diospajlla 

ch'icanchishca punllamari. Upalla caichij ama llaquilla caichijchu” nishpami, 

upallachircacuna. 

12Tucui israelcunami micunamanpish, ubyanamanpish, mana charijcunaman 

cunamanpish, jatunta cushicunamanpish rircacuna. Taita Dios mandashca shimicunata 

yachachishcata alli entendishcamantami chashna rurarcacuna. 

Ramadacunata rurashpa jatun fiestata rurashcami 

13Chai cayandij punllaca, tucui familiacunata mandajcunapish, curacunapish, 

levitacunapish Dios mandashcacunata yachangapajmi quillcaj Esdrashuan 

tandanacurcacuna. 

14Chaipimi paicunaca Mandaj Dios Moisesta quillcachishpa israelcunaman cushca 

mandashcapica: “Huatapaj canchis quillapi ramadacunapi causashpa jatun fiestata 

rurachun” nishca quillcashcata japircacuna. 

15Chaimi tucui paicunapaj pueblocunatapish, Jerusalén pueblopipish cashna 

caparishpa huillashpa purimuchun cacharcacuna. “Mandashcapi nishca shinallataj 

ramadacunata rurangapaj urcuman llujshishpa olivos ramacunata, sacha olivos 

ramacunata, arrayán ramacunata, palmera ramacunata, tucui p'angasapa yura 

ramacunata apamugrichij” nichunmi cacharca. 

16Chaimi israelcuna llujshishpa rishpaca ramacunata apamushpa, cada quiquin 

paicunapaj huasi jahuacunapi, huasi canllacunapi, Diospaj huasi canllapi, yacuhuan 

yaicuna pungu ñaupaj plazapi, Efrainpaj pungu ñaupaj plazapipish ramadacunata 

rurarcacuna. 

17Prezu apashcamanta tigramuj tucui israelcunami, ramadacunata rurashpa chai 

ramadacunapi causarcacuna. Nunpaj churi Josué causai punllacunamanta chai 

punllacamaca, israelcunaca ramadacunataca mana rurashca cashcamantami, 

chaicunata rurashpaca yallitaj cushicurcacuna. 

18Ramadacunapi causashpa fiestataca canchis punllatami rurarcacuna. Mandashca 

libropi nishca shinallatajmi pusaj punllapica yallitaj jatun fiestata rurarcacuna. 

Chaipica Esdrasca, fiesta callari punllamanta tucuri punllacamami, cada punlla Taita 

Dios mandashca librotaca rezarca. 

NEHEMÍAS 9 

Nehemiasca israelcunapaj juchata Diosman huillashcami 

1Chai quillapajllataj ishqui chunga chuscu punllapimi israelcunaca cañamazuta 

churarishca, umapipish ñutu allpahuan shitarishca ayunangapaj tandanacurcacuna. 

2Israelpaj huahua huahuacunaca chaipi shayacushpaca shujtaj llajtamanta 

shamushcacunamanta ña ch'icanyashca cashcamantami, paicunapaj juchacunata, 

paicunapaj ñaupa yayacuna millaita rurashcata Taita Diosman huillarcacuna. 

3Paicuna maipi shayacushcallapitaj shayacujpimi, paicunata Mandaj Taita Diospaj 

mandashca librota quimsa horasta rezarca. Shujtaj quimsa horastaca paicunapaj 

juchacunata Mandaj Diosman huillashpami Mandaj Taita Diosta adorarcacuna. 

4Chaipica, Jesúa, Bani, Cadmiel, Sebanías, Buni, Serebías, Bani, Quenani shuti 

levitacunaca caishuj levitacuna shayacushca tarimaman huichiyashpami paicunata 

Mandaj Taita Diosta caparishpa mañarcacuna. 

5Chai q'uipami Jesúa, Cadmiel, Bani, Hasabnías, Serebías, Hodías, Sebanías, Petaías 

levitacunaca cashna nircacuna: “Jatarichij, cancunata Mandaj Taita Diosta cashna alli 

nichij. Huiñaimanta huiñaicama caj Dios quiquinpaj sumaj shutitaca alli nishca 

cachun. Quiquintaca alabacunallamari” nircacunami. 

6Chaipimi cashna nirca: “Quiquinllami Mandaj Dios cangui. Jahua pachatapish, 

quiquinmi rurashcangui. Jahua pachamanta jahuaman caj pachacunatapish quiquinmi 

rurashcangui. Chaipi tucui imalla tiyajcunatapish quiquinmi rurashcangui. Cai 

pachatapish quiquinmi rurashcangui. Chaipi tucui imalla tiyajcunatapish quiquinmi 

rurashcangui. Mama cuchatapish quiquinmi rurashcangui. Chaipi tucui imalla 

tiyajcunatapish quiquinmi rurashcangui. Tucui chaicunamanca quiquinmi causaita 

cungui. Jahua pacha angelcunapish quiquintami adorancuna. 

7Quiquinmi Mandaj Dios cangui. Abrahamta agllaj Diosmi cangui. Caldeocunapaj Ur 

llajtamanta llujshichishpami paitaca Abrahamta shutichircangui. 

8Paitaca pajtachij shungu cashcatami quiquinca ricushcangui. Paipajca shuj 

ruranatami ari nishcangui. Cananeocunapaj, heteocunapaj allpatami cusha nircangui. 

Amorreocunapaj, ferezeocunapaj allpatami cusha nircangui. Jebuseocunapaj, 

gergeseocunapaj allpatami cusha nircangui. Chai allpacunataca cambaj huahua 

huahuacunamanmi cusha nircangui. Quiquinpaj shimihuan nishcataca 

pajtachircanguimi. Cashcata ruraj cashcamantami chashna pajtachircangui. 

9Ñucanchij ñaupa yayacunataca Egiptopi llaquita apacujtami ricurcangui. Puca 

cuchapi paicuna caparishpa mañashcata uyarcanguimi. 

10Mancharina, pi mana rurai tucuipajta rurashpami Faraontaca llaquichircangui. 

Paipajta rurajcunatapish chashnallatajmi rurarcangui. Tucui chai llajtapi 

causajcunatapish chashnallatajmi rurarcangui. Paicuna jatun tucushpa israelcunata 

yallitaj llaquichishcamantami chashna rurarcangui. Cunan punllapi ricuchij 

shinallatajmi chai punllapipish quiquinpaj shutitaca jatun cashcata ricuchishcangui. 

11Paicunapaj ñaupajpimi mama cuchatapish chaupircangui. Chaimi chaquishca 

pambata ch'imbarcacuna. Llaquichingapaj caticujcunataca chai yacuhuanmi 

tapachircangui. Paicunaca rumi shinami mama cucha ucujman saquirircacuna. 

12Punllaca suni p'uyuhuanmi ñauparcangui. Tutaca lunyacuj ninahuanmi 

ñauparcangui. Paicuna maillata rina ñanta achijyachingapajmi chashna rurarcangui. 

13Sinaí urcuman uriyamushpami, paicunahuanca jahua pachamanta rimarcangui. 

Cashcata rurashpa mandachunmi mandashcata curcangui. Maijanman mana tucushpa 

mandachunmi mandanata curcangui. Chaitataj pajtachichun nishcata 

pajtachinacunatapish, mandashcacunatapish allicunatami curcangui. 

14Samana punllatapish cambajlla ch'icanchishca cachunmi mandashcangui. Cambajta 

ruraj Moisesman quillcachishpami mandashcacunatapish, chaitataj pajtachichun 

nishcacunatapish, mandashcacunatapish cushcangui. 

15Yaricaihuan cajpipish, jahua pachamanta micunatami cararcangui. Yacunaihuan 

cajpipish, peña urcumanta yacuta llujshichishpami curcangui. Ñuca cusha nishca 

allpaman yaicushpami chai allpataca quiquinpajta ruranguichij nishcanguimi. Chai 

llajtataca cancunamanmi cusha nishpaca pajtachishatajmi nishcanguimi. 

16Ashtahuanpish paicunapish ñucanchij ñaupa yayacunapish jatun tucurcacunami. 

Paipajta ruranataca ch'ahuancuna tucushpami mana rurarcacuna. Quiquin cushca 

mandashcacunatapish mana uyarcacunachu. 

17Quiquin Dios paicunapaj, mancharinacunata rurashcatapish mana uyashun 

nircacunachu, mana yuyarishun nircacunachu. Quiquinpajta ruranatapish 

ch'ahuanyashpa mana rurashun nircacunachu. Ashtahuanpish c'ariyashpami, 

cutinllataj huatashca shina cangapaj chai llajtallamantaj tigrangapaj paicunapaj 

pushajcunata agllanata yuyarircacuna. Quiquinca perdonaj Dios, c'uyaj, llaquij, mana 

utca p'iñarijmi cangui. Chashna yallitaj c'uyaj cashpami, paicunataca mana 

shitashcangui. 

18Fierrota yacuyachishpa bizi diosta rurashpa: Egiptomanta cancunata llujshichimuj 

diosca caimi nishpa yallitaj quiquinta p'iñachijpipish, 

19quiquinca yallitaj llaquij cashcamantami, chai shitashca pambapi mana 

saquishcangui. Ashtahuanpish paicuna rina ñanta pushachunca punllaca suni p'uyumi 

paicunamantaca mana anchurca. Paicuna rina ñanta achijyachichunca tutaca lunyacuj 

ninami paicunamantaca mana anchurirca. 



983 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Yachachingapajpish quiquinpaj alli Espiritutami cacharcangui. Maná shuti 

micunatapish mana quichurcanguichu. Yacunachijpipish yacuta curcanguimi. 

21Shitashca pambapipish chuscu chunga huatacunatami cararcangui. Ima illajta mana 

charircanguichu. Paicunapaj churanacunapish mana maucayarcachu. Chaquicunapish 

mana p'unguircachu. 

22Mandanacunatapish, chai llajtapi causajcunatapish paicunapaj maquipimi 

churashcangui. Chai llajtataca chaupishpa chaupishpami paicunaman cushcangui. 

Chaimantami jatun mandaj Sehón mandacun Hesbón llajtatapish, jatun mandaj Og 

mandacun Basán llajtatapish paicuna japishcacuna. 

23Israelcunataca jahua pacha luzerocunata shinami mirachishcangui. Paicuna 

mirarijpica paicunapaj ñaupa yayacunaman quiquin cusha nishca llajtapi 

causachunmi, chai llajtaman pushashcangui. 

24Chashnami Israelcunaca chai llajtaman yaicushpa chai llajtataca paicunapaj cachun 

japircacuna. Chai llajtapi causaj cananeocunataca paicunapaj ñaupajpimi 

cumurichircangui. Paicunataca paicunata mandajcunandij israelcuna munashcata 

rurachunmi, paicunapaj maquipi churashcangui. 

25Muyundij pircayuj pueblocunatapish japircacunami. Alli granota p'ucuj 

allpacunatapish japircacunami. Huasicunatapish tucui imalla tiyashcacunahuan 

jundatami japircacuna. Yacupaj tanque rurashcacunatapish, uva chagracunatapish 

japircacunami. Olivos yuracunatapish, tucui laya micunata p'ucuj yuracunatapish 

japircacunami. Paicunaca mana nijtami micurcacuna. Fuerzasapacunami tucurcacuna. 

Mandaj Dios c'uyaj cashcapimi cushicurcacuna. 

26Ashtahuanpish paicunaca Diosta mana cazushpami colerachircacuna. Diostaca 

c'ariyarcacunami. Dios mandashcacunata saquishpami huashata ricuchircacuna. 

Diospajman cutirichij nishpa huillaj profetacunatapish huañuchircacunami. 

Chashnami yallitaj millananacunata rurarcacuna. 

27Chaimi paicunata p'iñajcunapaj maquipi churarcangui. Paicunata p'iñajcunami 

llaquichircacuna. Chashna llaquichijpi llaquihuan cashpaca, quiquintami 

caparircacuna. Quiquinca jahua pachamantami uyarcangui. Quiquinca jatunta c'uyaj 

cashca shinallatajmi cacharichijcunata cacharcangui. Paicunata p'iñajcunapaj 

maquimanta quishpichingapajmi cacharcangui. 

28Ashtahuanpish sumaj causaipi cashpaca, cutinllataj millaita ruranaman tigrashpami 

Diospaj ñaupajpi millai tucucurcallacuna. Paicunataca paicunata p'iñajcuna 

llaquichichun paicunapaj maquipimi saquijlla carcangui. Cutinllataj quiquinpajman 

tigrarishpa quiquinta caparijpica, quiquinca jahua pachamantami uyarcangui. 

Quiquinca ima shina c'uyaj cashca shinallatajmi cutin cutin p'iñajcunapaj maquimanta 

cacharichicurcanguilla. 

29Quiquin cushca mandashcaman tigrachunmi rimarcangui. Ashtahuanpish paicunaca 

jatun tucushcallahuanmi junda tucurcacuna. Quiquin cushca mandashcacunatapish 

mana uyarcacunachu. Ashtahuanpish cashcata rurashpa mandachun cushca 

mandashcatapish p'aquishpami juchallircacuna. Chai mandashcacunaca 

pajtachijcunamanca causaita cunmi. Ashtahuanpish paicunaca quiquinpajta 

ruranatapish c'ariyashpa ch'ahuanyashpami mana uyarcacuna. 

30Paicuna chashna rurajpipish achca huatacunatami mana llaquichircangui. Paicuna 

quiquinpajman tigrarichunca quiquinpaj Espirituhuanmi quiquinpaj profetacunata 

huillachircangui. Ashtahuanpish paicunaca mana uyarcacunachu. Chaimi chai 

llajtacunapi causajcunapaj maquipi churarcangui. 

31Ashtahuanpish quiquinca yallitaj c'uyaj cashpami, paicunataca mana 

chingachishcangui. Mana saquishcangui. C'uyaj, llaquij Dios cashcamantami chashna 

rurashcangui. 

32Ñucanchij Taita Dioslla, jatun Dioslla, tucuita rurai tucuj, manchana Diosmi cangui. 

Quiquin cusha nishcataca chaitataj pajtachij llaquij Diosmi cangui. Ñucanchij jatun 

mandajcunapish, llajtata mandajcunapish, curacunapish, profetacunapish ñucanchij 

ñaupa yayacunapish, can agllashca tucuicunapish Asiria llajtata jatun mandajcuna 

mandacushca punllamanta cunan punllacama tucui laya llaquita apacujtaca ama mana 

llaquita apacuj shinata ruraichu. 

33Quiquinca cashcata ruraj cashpami, ñucanchij ima shina cashca shinallataj 

ñucanchij jahuaman llaquicunata cachashcangui. Ashtahuanpish ñucanchijmari mana 

allita rurashcanchij. Quiquinca imata mana pandata rurashcanguichu. 

34Ñucanchij jatun mandajcunapish, llajtata mandajcunapish, ñucanchij curacunapish, 

ñucanchij yayacunapish quiquin Dios cushca mandashcata pajtachinapica mana 

yuyaita churashcacunachu. Quiquin cushca mandashcacunatapish, Dios ima shina 

cashca shina causachun nishcatapish mana uyashun nircacunachu. Tucui 

chaicunahuan rimashcatami mana uyashun nircacuna. 

35Paicunamanca mandana llajtacunatapish cushcanguimi. Achca charinacunatapish 

cushcanguimi. Alli granota p'ucuj yallitaj achca allpacunatapish cushcanguimi. Chai 

jahuapish quiquinpajtaca mana rurarcacunachu. Paicuna mana allita ruracushcata 

saquishpa quiquinpajmanca mana cutirishun nircacunachu. 

36Cai llajtataca ñucanchij ñaupa yayacuna chaipi imalla p'ucushca granota micushpa 

cushicushpa causachunmi cushcangui. Chai llajtallapitajmari cunanca shujtajpajta 

huatashca shina rurajcuna tucushcanchij. 

37Ñucanchij quiquin allpapi p'ucushca granocunaca ñucanchij juchamanta ñucanchij 

jahuapi churashca jatun mandajcunapajllamari. Paicunami ñucanchijtapish, ñucanchij 

animalcunatapish, paicuna munashca shina mandancuna. Chaimanta yallitaj 

llaquipimari canchij” nircacunami. 

Israelcunaca Dios mandashcacunataca pajtachishunmi nishcami 

38Cutin ama chashna tucungapajmi ñucanchijca pajtachingapajtaj ari nishpa shuj 

quillcata quillcashpa, chaipica ñucanchij llajtata mandajcunapaj, ñucanchij 

levitacunapaj, ñucanchij curacunapaj firmahuan saquinchij. 

NEHEMÍAS 10 

1Chai quillcashcapi firmajcunaca caicunami: Hacaliaspaj churi llajtata mandaj 

Nehemías, Sedequías, 

2Seraías, Azarías, Jeremías, 

3Pasur, Amarías, Malquías, 

4Hatús, Sebanías, Maluc, 

5Harim, Meremot, Obadías, 

6Daniel, Ginetón, Baruc, 

7Mesulam, Abías, Mijamín, 

8Maazías, Bilgai, Semaías shuti runacunami carca. Paicunaca curacunami carca. 

9Levitacunaca: Henadadpaj, Cadmielpaj huahua huahuacunaca Binúi, Azaniaspaj 

churi Jesuami carcacuna. 

10Paicunapaj huauquicunaca: Sebanías, Hodías, Kelita, Pelaías, Hanán, 

11Micaías, Rehob, Hasabías, 

12Zacur, Serebías, Sebanías, 

13Hodías, Bani, Beninu shuti runacunapishmi carca. 

14Israelcunata mandajcunaca: Paros, Pahat-moab, Elam, Zatu, Bani, 

15Buni, Azgad, Bebai, 

16Adonías, Bigvai, Adín, 

17Ater, Ezequías, Azur, 

18Hodías, Hasum, Bezai, 

19Harif, Anatot, Nebai, 

20Magpías, Mesulam, Hezir, 

21Mesezabeel, Sadoc, Jadúa, 

22Pelatías, Hanán, Anaías, 

23Oseas, Hananías, Hasub, 

24Halohes, Pilha, Sobec, 

25Rehum, Hasabna, Maasías, 

26Ahías, Hanan, Anan, 

27Maluc, Harim, Baana shuticunami carca. 

28Caishujcunaca caicunami carca: Curacuna, levitacuna, pungupi cuidajcuna, 

cantajcuna, Diospaj huasipi imalla ruranata rurajcuna, Taita Dios mandashcata 

cazungapaj chai llajtapi causajcunamanta anchurishcacunapish paicunapaj 

huarmicunandij, imapaj cashcata entendi tucuipaj churicunandij, ushushicunandijmi 

tandanacurcacuna. 

29Chaipica israelcunaca paicunata pushajcunandij tandanacushpami, Mandaj Dios 

paipajta ruraj Moisesman cushca mandashcacunapi nishca shina Diospaj mandashcapi 

puringapaj ari ningapaj tandanacurcacuna. Mandaj ñucanchij jatun Diospaj 

mandashcacunata, pajtachinguitaj nishcacunata, chaitataj pajtachichun nishcacunata 

cazushunmi pajtachishunmi ningapajmi chashna tandanacurcacuna. 

30Ñucanchij ushushicunataca cai llajtapi causaj mana israelcunamanca manataj 

cushunchu. Paicunapaj ushushicunatapish ñucanchij churicunapaj huarmi cachunca 

manataj japishunchu. 

31Cai llajtapi causaj mana israelcuna samana punllapi cashpapish, Diospajlla 

ch'icanchishca shujtaj punllapi cashpapish imata c'atungapaj shamujpipish, 

granocunata c'atungapaj shamujpipish chai punllacunapica mana randishunchu. 

Canchis huata tucujpipish ñucanchij allpacunata samachishunmi. Ñucanchij 

maijanllaman imata mañachishcatapish mana cobrashunchu nircacunami. 

32Mandashcapi nishca shinallatajmi ñucanchij Diospaj huasipi imalla rurana cashcata 

rurangapajpish shuj siclomanta quimsapi chaupishca shuj parteta cada huata cushun 

nircanchij. 

33Diospaj ñaupajpi churana tandapajpish, Diosman punllanta cunapajpish, Diosman 

punllanta cushpa tucui rupachinapajpish, samana punllacunapajpish, mushuj luna 

punllacunapajpish, fiesta punllacunapajpish, Diospajlla ch'icanchishcacunapajpish, 

israelcunapaj juchacunata anchuchichun sacrificiocunata cunapajpish, ñucanchij 

Diospaj huasipi tucui ima ruranacunapajpishmi cuna tucurcanchij. 

34Curacunapish, levitacunapish, tucui israelcunapish maijan huasi ucupuracunalla 

huatanta yantata ñucanchij Diospaj huasiman apana cashcata yachangapajmi 

sortearcanchij. Ña sorteashpaca mandashcapi nishca shinami ñucanchij Diospaj 

huasipi Diosman cushcacunata rupachingapaj yantataca apashun nircanchij. 

35Ñucanchij allpacunapi punta p'ucushca granocunatapish, yuracunapi punta 

p'ucushcacunatapish, huatanta Mandaj Diospaj huasiman apashun nircanchijmi. 

36Ñucanchijca ñucanchij Diospaj mandashcapi nishca shinami ñucanchij punta 

churicunatapish, ñucanchij vacacuna punta huachashcatapish, ñucanchij ovejacuna 

punta huachashcatapish ñucanchij Taita Diospaj huasipi curacuna imalla rurana 

cashcata rurachun apamushun nircanchij. 

37Ñucanchij Diospaj huasi ucupi caj huaquichinacunamanpish curacunapajmi, tandata 

ruracun masamanta punta rurashca tandata, ñucanchij yuracunapi punta p'ucushca 

granota, punta rurashca vinota, punta rurashca aceiteta apamushun nircanchij. 

Levitacunapajca ñucanchij allpacunapi p'ucushca granocunamanta chungamanta 

shujta cushcata japina cajpimi, tucui pueblocunapi japichun nircanchij. 

38Chungamanta shujta cushcata levitacuna japicujpica, Aaronpaj huahua 

huahuacunapuramanta shuj curami chaipi paicunahuan canga. Chungamanta shujta 

cushcata japishpaca levitacunapish chai japishcamanta chungamanta shujta 

ch'icanchishpami ñucanchij Diospaj huasi ucupi caj achca valijcunata huaquichina 

ucuman apangacuna. 

39Israelcuna, levitacunami granota, vinota, aceitetaca Diospajlla cajcunata 

huaquichina ucuman apangacuna. Diospajta ruraj curacunapish, pungupi 

cuidajcunapish, cantajcunapish, paicuna imata rurana horaspica chaipimi cangacuna. 

Chashna rurashpami ñucanchij Diospaj huasitaca mana shitashcata saquishun 

ninacurcanchij. 

NEHEMÍAS 11 

Jerusalenpi causachun agllashcami 
(1 Cr 9.1-34) 

1Llajtata mandajcunaca Jerusalenpimi causarcacuna. Shujtajcunaca Diospajlla caj 

Jerusalenpi maijanlla causana cashcata ricushpa apangapajca cada chungamanta 

shujtami sortearcacuna. Caishuj iscunca shujtaj pueblocunapimi causarcacuna. 

2Maijancunaca quiquin munaimanta Jerusalenpi causasha nijpimi, tucuicuna chaica 

allimi nircacuna. 

3Prezu apashca cashcamanta tigramujcunaca maijan israelcunapish, curacunapish, 

levitacunapish, Diospaj huasi ucupi imata rurajcunapish, Salomonpajta rurajcunapaj 

huahua huahuacunapish Judapi tiyaj pueblocunapimi paicunapaj quiquin allpa 

cashcallapitaj causai callarircacuna. Llajtata mandashpa Jerusalenpi causajcunaca 

caicunami. 

4Judapaj, Benjaminpaj maijan huahua huahuacunaca Jerusalenpimi causarcacuna. 

Judapaj huahua huahuacunaca caicunami: Ataiasca Uziaspaj churimi. Uziasca 

Zacariaspaj churimi. Zacariasca Amariaspaj churimi. Amariasca Sefatiaspaj churimi. 

Sefatiasca Mahalaleelpaj churimi carca. Tucui paicunaca Farespaj huahua 

huahuamantami carca. 

5Maasiasca Barucpaj churimi. Barucca Colhozepaj churimi. Colhozeca Hazaiaspaj 

churimi. Hazaiasca Adaiaspaj churimi. Adaiasca Joiaribpaj churimi. Joiaribca 

Zacariaspaj churimi. Zacariasca Silonipaj churimi carca. 

6Farespaj huahua huahuacunamanta Jerusalenpi causangapaj saquirij macanacunata 

alli yachaj runacunaca 478mi carca. 

7Benjaminpaj huahua huahuacunaca caicunami: Saluca Mesulampaj churimi. 

Mesulamca Joedpaj churimi. Joedca Pedaiaspaj churimi. Pedaiasca Colaiaspaj 

churimi. Colaiasca Maasiaspaj churimi. Maasiasca Itielpaj churimi. Itielca Jesaiaspaj 

churimi carca. 

8Paipaj catica Gabaipish, Salaipishmi carca. Tucuimantaca 928mi carca. 

9Zicripaj churi Joelca tucui paicunata mandajmi carca. Senuapaj churi Judaca 

Jerusalenpi causajcunata q'uipa mandajmi carca. 

10Curacunamantaca caicunami: Joiaribpaj churi Jedaías, Jaquinpish, 

11Hilciaspaj churi Seraías. Mesulampaj churi Hilcías. Sadocpaj churi Mesulam. 

Meraiotpaj churi Sadoc. Ahitobpaj churi Meraiotmi carca. Ahitobca Diospaj huasipi 

imatapish rurajcunata mandajmi carca. 

12Paicunapurallatajmi Diospaj huasipi imatapish rurajcuna carca. Tucuimantaca 

822mi carca. Jerohampaj churi Adaías. Pelaliaspaj churi Jeroham. Amsipaj churi 

Pelalías. Zacariaspaj churi Amsi. Pasurpaj churi Zacarías. Malquiaspaj churi Pasurmi 

carca. 

13Paicunapurallatajmi cada quiquin familiata mandajcuna carca. Tucuimantaca 242mi 

carca. Azareelpaj churi Amasai. Azaipaj churi Azareel. Mesilemotpaj churi Azai. 

Imerpaj churi Mesilemotmi carca. 

14Paicunapura caishujcunaca macanacunata alli yachaj runacunami carca. 

Tucuimantaca 128mi carca. Paicunata mandajca, Gedolimpaj churi Zabdielmi carca. 

15Levitacunamantaca: Hasubpaj churi Semaías. Azricampaj churi Hasub. Hasabiaspaj 

churi Azricam. Bunipaj churi Hasabías, 

16Sabetai, Jozabadpishmi carca. Paicunaca Diospaj huasi canllapi imalla rurana 

cashcata ruraj levitacunata mandajcunami carca. 

17Micaiapaj churi Matanías. Zabdipaj churi Micaía. Asafpaj churi Zabdimi carca. 

Asafca cantajcunata pushaj, Diosta mañana horas Diosta pagui nishpa cantachishpa 

callarichijmi carca. Bacbuquiasca punta huauquipaj q'uipami carca. Samuapaj churi 

Abda. Galalpaj churi Samúa. Jedutunpaj churi Galalmi carca. 

18Diospajlla pueblopica levitacunaca tucuimantaca 284mi carca. 

19Pungupi cuidajcunaca Acubpish, Talmonpish paicunapura caishujcunandijca 

tucuimantaca 172 cuidajcunami carca. 

20Caishuj israelcunaca curacunapish, levitacunapish, Judá llajtapi tiyaj shujtaj 

pueblocunapimi paicunapaj quiquin allpacunapi saquirircacuna. 

21Diospaj huasipi Diospajta rurajcunaca, Ofelpimi causarcacuna. Diospaj huasipi 

Diospajta rurajcunata pushajcunaca Ziha, Gispa shuticunami carca. 

22Jerusalenpi causaj levitacunata mandajca Banipaj churi Uzimi carca. Banica 

Hasabiaspaj churimi. Hasabiasca Mataniaspaj churimi. Mataniasca Micaiapaj churimi. 

Tucui paicunaca Asafpaj huahua huahuacunami carca. Paicunaca Diospaj huasipi ima 

shina rurana cashca shinallataj cantajcunami carca. 

23Cantajcuna cada punlla ima shinalla rurana cashcataca jatun mandaj mandashcami 

tiyarca. 

24Judá llajtamanta caj Zerapaj huahua huahuacunamanta Mesezabeelpaj churi 

Petaiasca, jatun mandaj imata nishcata, judiocunaman huillaj, judiocuna imata 

nishcata jatun mandajman huillajmi carca. 

Shujtaj llajtacunapipish causashcami 

25Judapaj huahua huahuacunamanta maijancunaca Quiriat-arbapi chai muyundij 

llajtacunapipish, Dibonpi chai muyundij llajtacunapipish, Jecabseelpi chai muyundij 

llajtacunapipish, 

26Jesuapi, Moladapi, Bet-peletpi, 

27Hazar-sualpi, Beersebapi chai muyundij llajtacunapipish, 

28Siclagpi, Meconapi chai muyundij llajtacunapipish, 

29En-rimonpi, Zorapi, Jarmutpi, 

30Zanoapi, Adulampi chai muyundij llajtacunapipish, Laquispi chai muyundij 

allpacunapipish, Azecapi chai muyundij llajtacunapipishmi causarcacuna. Paicunaca 

Beersebamanta callarishpaca Hinom pugru pambacamami causarcacuna. 

31Benjaminpaj huahua huahuacunaca Gebamanta callarishpaca Micmaspi, Aiapi, Bet-

elpi, chai muyundij llajtacunapi, 

32Anatotpi, Nobpi, Ananiaspi, 

33Hazorpi, Ramapi, Gitaimpi, 

34Hadidpi, Seboimpi, Nebalatpi, 

35Lodpi, Onopi, imatapish ruranata yachajcuna causana pugru pambacamami 

causarcacuna. 

36Maijan levitacunaca Judapaj, Benjaminpaj llajtacunapipishmi causarcacuna. 

NEHEMÍAS 12 

Zorobabelhuan Jesuahuan Babiloniamanta Jerusalenman tigraj curacunapish 
levitacunapishmi 

1Salatielpaj churi Zorobabelhuan, Jesuahuan Jerusalenman huichiyamuj curacunapish, 

levitacunapish caicunami: Seraías, Jeremías, Esdras, 

2Amarías, Maluc, Hatús, 

3Secanías, Rehum, Meremot, 

4Iddo, Gineto, Abías, 

5Mijamín, Maadías, Bilga, 

6Semaías, Joiarib, Jedaías, 

7Salú, Amoc, Hilcías, Jedaías shuticunami carcacuna. Jesúa causai punllapica tucui 

chai curacunami paicunapurallatataj mandajcuna carca. 

8Levitacunaca: Jesúa, Binúi, Cadmiel, Serebías, Judá, Matanías, shuticunami 

carcacuna. Paicunaca levitacunapurallatataj cantocunata yachachishpa 

cantachijcunami carca. 

9Bacbuquías, Uni shuti levitacunaca paicunapaj quiquinpura levitacunahuanmi 

paicuna imallapi Diospajta rurana cashcapi rurajcuna carca. 

10Jesuaca Joiacim churitami charirca. Joiacimca Eliasib churitami charirca. Eliasibca 

Joiada churitami charirca. 

11Joiadaca Jonatán churitami charirca. Jonatanca Jadúa churitami charirca. 

12Joiacim causai punllacunapi curacuna mirarishca familiacunata mandaj curacunaca 

caicunami: Seraiaspura curacunataca, Meraiasmi mandacurca. Jeremiaspura 

curacunataca Hananiasmi mandacurca. 

13Esdraspura curacunataca, Mesulammi mandacurca. Amariaspura curacunataca, 

Johananmi mandacurca. 

14Melicupura curacunataca, Jonatanmi mandacurca. Sebaniaspura curacunataca, 

Josemi mandacurca. 

15Harimpura curacunataca, Adnami mandacurca. Meraiotpura curacunataca, Helcaimi 

mandacurca. 

16Iddopura curacunataca, Zacariasmi mandacurca. Ginetonpura curacunataca, 

Mesulammi mandacurca. 

17Abiaspura curacunataca, Zicrimi mandacurca. Miniaminpura curacunatapish, 

Moadiaspura curacunatapish Piltaimi mandacurca. 

18Bilgapura curacunataca, Samuami mandacurca. Semaiaspura curacunataca, 

Jonatanmi mandacurca. 

19Joiaribpura curacunataca, Matenaimi mandacurca. Jedaiaspura curacunataca, Uzimi 

mandacurca. 

20Salaipura curacunataca, Calaimi mandacurca. Amocpura curacunataca, Ebermi 

mandacurca. 

21Hilciaspura curacunataca, Hasabiasmi mandacurca. Jedaiaspura curacunataca, 

Natanaelmi mandacurca. 

22Eliasibpish, Joiadapish, Johananpish, Jaduapish causacui punllacunamanta Persia 

llajtata jatun mandaj Darío mandacui punllacunacama, levitacuna, curacuna 

paicunapaj familiacuna tandanacushcata mandaj curacunapaj, mandaj levitacunapaj 

shuticunata shuj libropi quillcashcaca tucui chaicunami carca. 

23Levipaj huahua huahuacuna mirarimushca quiquinpurallata mandajcunapaj 

shuticunataca, Eliasibpaj churi Johanán causacui punllacunacamaca imalla 

tucushcacunata quillcashca libropimi quillcashca carca. 

24Levitacunata mandajcunaca: Hasabías, Serebías, Cadmielpaj churi Jesuami carca. 

Paicunapura levitacunaca Diospaj runa David mandashca shinallataj chai mandajcuna 

mandajpica Diospajta rurana punllapi paicunapaj cantana tucujpica, Diosta alabashpa 

pagui ningapaj huashan huashan rijcuna carca. 

25Matanías, Bacbuquías, Obadías, Mesulam, Talmón, Acub shuti runacunaca pungu 

yaicunpi cuidajcunami carca. 

26Paicunaca Josadacpaj nieto Jesuapaj churi Joiacim causacui punllacunapimi 

causarcacuna. Chai punllacunapica Nehemiasca llajtata mandajmi carca. Esdrasca 

quillcaj curami carca. 

Jerusalén muyundij pircata Diosman mingashcami 

27Jerusalén muyundij pircata Diosman mingangapajca levitacunatami paicuna 

maillapi causan llajtacunapi mashcashpa Jerusalenman aparcacuna. Chai pircata 

Diosman mingacui tandanacuipi cimbalocunahuan, salteriocunahuan, citaracunahuan 

Taita Diosta cantashpa alabangapajmi pushamurcacuna. 

28Cantaj levitacunaca Jerusalén muyundij llajtapi causaj tucuicuna, Netofa pueblopi 

chai muyundij llajtacunapi causajcunapishmi tandanacumurcacuna. 

29Gilgal pambapi, Geba pambapi, Azmavet pambapi causajcunapishmi 

tandanacumurcacuna. Cantajcunaca Jerusalén muyundijpi llajtacunata rurashpa 

causacushcamantami chashna tandanacumurcallacuna. 

30Chai tandanacuipajca curacunapish, levitacunapish chuyayarcacunami. Chai 

q'uipaca tucui israelcunatami chuyayachirca. Jerusalén pungucunatapish, pircatapish 

chuyayachircami. 

31Chai q'uipaca, Judá llajtata mandajcunatami pirca jahuaman huichiyachishpa chai 

jahuata muyungapaj ishqui mirga achca cantajcunata ch'ican ch'ican churarcani. Shuj 

mirga cantajcunaca chai pirca jahuatami alli ladoman, Mapacunata llujshichina pungu 

ladoman rircacuna. 

32Chai cantajcunapaj huashataca Osaiasmi, Judá llajtata chaupi mandajcunahuan rirca. 

33Chai mandajcunaca: Azarías, Esdras, Mesulam, 

34Judá, Benjamín, Semaías, Jeremías shuticunami carca. 

35Trompetahuan rij curacunaca: Jonatanpaj churi Zacarías. Semaiaspaj churi Jonatán. 

Mataniaspaj churi Semaías. Micaiaspaj churi Matanías. Zacurpaj churi Micaías. 

Asafpaj churi Zacurmi carca. 

36Curacunapurallataj caj Semaías, Azarael, Milalai, Gilalai, Maai, Natanael, Judá, 

Hanani curacunaca Diospaj runa Davidpaj tocanacunahuanmi rircacuna. Paicunata 

ñaupashpaca quillcaj Esdrasmi rirca. 

37Pugyuman llujshina pungu jahua nijta rishpaca Davidpaj puebloman yaicuna 

gradacuna huichitami pirca jahuallatataj huichiyarcacuna. Chaimantaca inti llujshin 

ladoman caj Yacuhuan yaicuna pungucamami rircacuna. 

38Caishuj mirga cantajcunaca, lluqui ladomanmi rircacuna. Ñucapish chaupi caishuj 

gentecunahuanmi Horno shuti torremanta ashtahuan ancho pircacunacama paicunata 

catishpa pirca jahuata rircani. 

39Ñucanchijca Efraín pungu jahuata pasashpaca Mauca pungu jahua nijta, 

Chalhuahuan yaicuna pungu jahua nijta, Hananeel, Hamea torrecuna chaita rishpami 

Ovejacunahuan yaicuna pungucama rishpa, Carcelman yaicuna pungu jahua nij 

pircapi shayarircanchij. 

40Chaipica pirca jahuata ishquindij ladota shamuj cantajcunataj tupanacushpami 

Diospaj huasiman chayarcacuna. Ñuca c'uchupica chaupi mandajcunapishmi carca. 

41Trompetacunahuan caj curacunapish: Eliacim, Maaseías, Miniamín, Micaías, 

Elioenai, Zacarías, Hananías, 

42Maasías, Semaías, Eleazar, Uzi, Johanan, Malquías, Elam, Ezer shuticunami carca. 

Cantajcunaca sinchitami cantarcacuna. Paicunataca Izrahiasmi dirigicurca. 

43Chai punllapica, yallitaj achca animalcunatami Diosman cushpa rupachircacuna. 

Chaipi Taita Dios paicunapi yallitaj cushicuita jundachijpimi, huarmicunapish, 

huahuacunapish mana jahuallata cushicurcacuna. Jerusalenpi chashna cushicushpa 

bullacujtaca carucunamantami uyashca carca. 

Curacunapajpish levitacunapajpish micunata cushcami 

44Chai punllallapitajmi, Judá llajtapi causajcunaca Diospajta ruraj curacunahuanpish, 

levitacunahuanpish jatunta cushicurcacuna. Shinallataj paicunapaj micuna tiyachunca, 

pueblocuna muyundij chagracunapi punta p'ucushca granocunata, chungamanta shujta 

cushcacunatapish, cullquitapish Dios mandashca shinallataj Diospaj huasipi caj 

huaquichina ucucunaman apamurcacuna. Shinallataj chai cushcacunata 

huaquichichunpish maijancunatami agllarcacuna. Curacunapajpish, levitacunapajpish 

micunaca pajtami tiyarca. 

45Levitacunapish, curacunapish, Diospajta ruranapica juchamanta cunapipish, 

cantajcuna cantanapipish, punguta cuidajcunapish, Davidpish paipaj churi 

Salomonpish mandashpa quillcashcapi nishca shinallatajmi pajtachircacuna. 

46Ñaupa yaya Davidpaj, Asafpaj punllamanta pachami cantajcunataca Diosta 

alabashpa cantanata, pagui nishpa cantanata yachachijcuna tiyarca. 

47Zorobabelpaj punllacunapi, Nehemiaspaj punllacunapica tucui israelcunami 

cantajcunapajpish pungupi cuidajcunapajpish punllanta paicunapaj micunapaj 

apamujcuna carca. Levitacunapajpish chashnallatajmi apamujcuna carca. Chaitami 

levitacunapish Aaronpaj huahua huahuacunaman cutin paicunapish paicunapaj cuna 

cashcata cujcuna carca. 

NEHEMÍAS 13 

Nehemiasca israelcuna Diospajlla causachun allichishcami 

1Chai punllallatajmi Moisespaj libropi rezashpa tucuicunaman uyachirca. Chaipi 

rezacushpaca: “Amonitacunapish, moabitacunapish, Diospajlla tandanacushcapica 

amataj tandanacunaman shamuchun” nishpa quillcashcatami japircacuna. 

2Paicunaca israelcunataca micunahuan yacuhuan tupangapajca mana 

llujshircacunachu. Ashtahuanpish Balaamman cullquita cushpami: Israelcunaca llaqui 

tucushca alli canman ni nirca. Chashna llaqui tucuchun nijpipish, ñucanchij Taita 

Diosmi Balaamtaca allicunata cuchun nichirca. Chaimanta paicunahuanca amataj 

tandanacunguichij nishcami carca. 

3Chashna mandashca cashcata uyashpami, mana israelcuna israelcunahuan 

tandanacushcataca llujshichishpa cacharca. 

4Manaraj chashna llujshichishpa cachajpica, ñucanchij Diospaj huasipi imalla 

tiyashcacunata ricuj Eliasib curaca Tobiashuanmi huasi ucupura tucushca carca. 

5Chashna cashpami Diospaj huasi canllapi caj ucutaca Tobías causanata rurashca 

carca. Chai ucupica levitacunaman, cantajcunaman, pungupi cuidajcunaman, 

curacunaman paicunaman cuna cashcata cushcacunata, inciensota, Diospaj huasipi 

imalla ruranacunata, chungamanta shujta cushca granocunata, vinota, aceitetami 

ñaupamanca huaquichijcuna carca. 

6Tucui chaicuna tucucui punllacunaca ñucaca mana Jerusalenpichu carcani. Babilonia 

llajtata jatun mandaj Artajerjes quimsa chunga ishqui huatacunata mandacujpimi, pai 

maipi canman cutinllataj rircani. Chaipi asha punllacunata cashpami, cutinllataj jatun 

mandajtaca: “Jerusalenman cutin tigrashpa ringapaj cachahuai” nircani. 

7Shina nijpimi jatun mandajca: “Rilla” nijpi Jerusaleman shamushpaca, Eliasib curaca 

Tobiasta llaquishpa Diospaj huasi canllapi caj huasitaca Tobías causanata rurashpa 

mana allita rurashcata yachaj chayarcani. 

8Chaimi nanarishpa, yallitaj llaquirishpaca chai huasi ucupi Tobiaspaj imalla 

tiyashcacunataca canllaman llujshichishpa shitarcani. 

9Chai causacushca ucucunataca tucuitami p'ichachun mandarcani. Diospaj huasipi 

imalla rurana cashcacunataca, Diosman cushcacunatapish, inciensotapish, 

cutinllatajmi chai ucucunallapitaj churachircani. 

10Levitacunaman cuna cashcacunatapish mana cushcamanta, levitacunapish, 

cantajcunapish, Diospaj huasipi paicuna imalla rurana cashcata saquishpa paicunapaj 

quiquin allpaman tigrashca cashcatami japircani. 

11Chaimi mandajcunataca: Diospaj huasica ¿ima nishpataj shitashca saquirishcari? 

nishpa sinchita rimarcani. Chai q'uipaca curacunatapish, levitacunatapish 

tandachishpami paicuna maipi cashcallapitaj cutin churarcani. 

12Chaimi Judacunaca granota, vinota, aceiteta chungamanta shujta cungapaj 

huaquichina huasi ucuman apamurcacuna. 

13Chaipi mayordomocuna cachunca Selemías curata, quillcaj Sadocta, 

levitacunamanta Pedaiastami churarcani. Paicunata ayudaj cachunca Mataniaspaj 

nieto Zacurpaj churi Hanantami churarcani. Paicunatami imatapish chaitataj pajtachij 

cashcata ricushpa paicuna chaupishpa cujcuna cachun churarcani. 

14Taita Dioslla, canta c'uyashpa cambajta rurangapaj cambaj huasipi imallata 

rurashcataca ama cungarishpa ñucata yuyaripangui. 

15Chai punllacunallatajmi, Judá llajtapi maijancunaca uvata sarunapi uvata sarucujta 

ricurcani. Huayungacunata ashtacujtapish, burrocunaman vinocunata, uvacunata, 

higocunata, ima shujtajcunatapish apachishpa samana punllapi Jerusalenman 

apamushpa c'atucujta ricushpami sinchita rimarcani. 

16Tiro llajtamanta Jerusalenpi causajcunapish, chalhuacunata, ima shujtajcunata 

apamushpami, Jerusalenpi causaj judiocunaman samana punllapi c'aturcacuna. 

17Chaita ricushpami, judiocunata mandajcunataca: –¿Cancunaca samana punllata 

yangata rurashpami yallitaj millaita ruracunguichij? nishpa sinchita rimarcani. 

18Cancunapaj ñaupa yayacunapish chashnallataj millaita rurashpami, ñucanchij 

Diostaca ñucanchijtapish, tucui cai llajtapi causajcunatapish tucui cai llaquicunata 

ñucanchij jahuaman cachun p'iñachircacuna. ¿Cancunapish chashnallatajmi samana 

punllata yanganchishpa israelcunata Mandaj Dios llaquichichun p'iñachicunguichij?– 

nircanimi. 

19Chaimantami Jerusalén pungucunataca samana punlla callaringapaj tutayacuita 

huichcashpaca cayandij chishi samana punlla tucuringacama ama pascachun nircani. 

Samana punllapi cargacunata pi ama yaicuchichunca ñucapajta rurajcunatami 

Jerusalén pungucunapi cuidachun churarcani. 

20Chaimi Jerusalenpi c'atushpa purijcunaca huaquincunaca shuj cutin, huaquincunaca 

ishqui cutin Jerusalén canllaman pacarircacuna. 

21Chaimi paicunataca: ¿Ima nishpataj cai pirca huashapi pacarinaman shamunguichij? 

“Cutinllataj shamujpica sirijta aisashpami anchuchisha” nircanimi. Chaimanta 

pachami samana punllapica ña mana shamurcacuna. 

22Chaimi levitacunataca: “Samana punllata ama mapayachingapaj, cancunaraj 

chuyayashpa Jerusalenman yaicuna pungucunapi samana punllapi cuidaichij” nircani. 

Ñuca Dioslla, caicunata rurashcamantapish ñucataca yuyaripangui. Canca ima shina 

llaquij cashca shinallataj ñucata llaquihuai. 

23Chai punllacunallatajmi, maijan judiocunataca Asdod huarmicunata, Amonita 

huarmicunata, Moab huarmicunata paicunapaj huarmi cachun japishcacuna cashcata 

ricurcani. 

24Paicunapaj huahuacunamanta chaupica judiocunapaj rimaita mana 

yachashcamantami, Asdodcunapaj rimaipi yalli rimarcacuna. Chashnami paicunaca 

cada quiquin llajta rimashca shina rimarcacuna. 

25Chaimi paicunahuanca yallitaj p'iñarishpa: Mana allicunami canguichij nishpa 

maijan paicunataca huajtashpa ajchamanta c'utsashpa paicunataca: “Ñucanchij 

ushushicunataca mana israelcunapaj churicunamanca manataj cushunchu. Paicunapaj 

ushushicunatapish ñucanchij churicunapaj huarmi cachunca manataj japishunchu. 

Ñucanchijpish paicunapaj ushushicunataca ñucanchij huarmicuna cachunca manataj 

japishunchu” nishpami ari nichircani. 

26“Israel llajtata jatun mandaj Salomonca, shujtaj llajtacunata jatun mandajcunata 

ashtahuan yalli alli mandajmi cashca. Taita Dios c'uyashpa churashcamantami, paica 

israelcunata alli mandaj tucushca. Chashna cajpipish, mana Israel huarmicunami 

paitaca juchallichirca. 

27Cancunapish chashnallataj yallitaj millai juchata rurashpa Diosta p'iñachichunca 

mana saquishunchu. Maitataj mana Israel huarmicunata ñucanchij huarmicuna cachun 

japishpa Taita Diosta p'iñachishunyari” nircanimi. 

28Joiadapaj churicunamanta shujmi, horonitapura caj Sanbalatpaj yerno carca. 

Joiadaca, curacunata mandaj Eliasibpaj churimi carca. Chaimantami Sanbalatpaj 

yernotaca ñuca c'uchumanta anchuchircani. 

29Ñuca Dioslla, curacunapish levitacunapish mana allitamari rurashcacuna. Paicuna 

imata ruranata ari nishcatapish yangatami rurancuna. Paicuna chashna rurashcamanta 

llaquichinataca ama saquichu. 

30Mana israelcunata tucui israelcunamanta anchuchishpa chuyayachishpami, 

curacunatapish, levitacunatapish paicuna imata rurana cashcallapitaj mirga mirgapi 

chaupishpa churarcani. 

31Diosman cuna yantata maijanlla ima horalla apamunatapish, punta p'ucushca 

granota apamuna cashcatapishmi mandarcani. Ñuca Dioslla, ñucapaj allita 

ruranatapish ama cungaripangui. 

ESTER 

ESTER 1 

Asuero jatun micuita rurashcamanta 

1Jatun mandaj Asueroca, 127 llajtacunatami mandacurca. Pai mandacun llajtacunaca, 

India llajtamantaca Etiopía llajtacamami carca. 

2Paica, Susa shuti jatun pueblomantami chai tucui llajtacunataca mandashpa causarca. 

3Jatun mandaj Asueroca, quimsa huatata mandacushpami, paita servijcunahuanpish, 

pai churashca mandajcunahuanpish jatun micuita rurarca. Chai jatun micuimanca 

Persia shuti, Media shuti llajtacunapi causaj soldadocunata mandajcunatapish, tucui 

llajtacunapi pai churashca mandajcunatapishmi cayarca. 

4Paica, achca llajtacunata mandaj cashcamanta, tucui imatapish sumaj charinacunata 

charij cashcata ricuchingapajmi, chaupi huatacama jatun micuita rurarca. 

5Chai chaupi huata q'uipaca, shujtaj jatun micuita rurashpami, mandana huasi canllapi 

caj sumaj jardinpica, canchis punllacama tandanacurca. Chai jatun micuimanca, Susa 

pueblopi causaj mandajcunatami, ashtahuan alli nishca cajcunatapish, yangalla 

cajcunatapish cayarca. 

6Chai jardín pambapica yurajlla, verdijlla, azul-lla sumaj jatun linsocunahuanmi 

sumajta allichishca carca. Chai linsocunataca linomanta rurashca morado racu 

puchcacunahuanmi, mármol rumi pilarcunapi churashca cullqui argollacunapi 

huatashca carca. Shinallataj pambapish, nácar shuti sumaj rumicunahuanpish, yuraj 

mármol rumicunahuanpish, yana rumicunahuanpish churashcami carca. Chashna 

sumaj pambapimi curimanta, cullquimanta rurashca sumaj jatun tiyanacunapi 

tiyarcacuna. 

7Ubyanacunataca, curimanta rurashca tucui laya sumaj vasocunapimi ubyarcacuna. 

Vinopish, jatun mandajpaj huasipi tiyana shinallataj achcami tiyarca. 

8Shina cajpipish jatun mandajca, mandana huasipi paipajta rurajcunata 

mandajcunataca: “Pipish munashcallata ubyachun saquichijlla. Mana nijpica, ama 

ubyachuntaj nishpa mandanguichijchu” nishpami mandarca. 

9Shinallataj jatun mandaj Vasti shuti huarmipish, paipaj cusa jatun mandaj Asuero 

cayashcacunapaj huarmicunahuanmi, mandana huasipi jatun micuita rurarca. 

10Jatun micui tucuri canchis punllapimi jatun mandaj Asueroca, vinota ubyashpa 

yallitaj cushicushpa tiyacurca. Chashna tiyacushpami paita servishpa paipaj ñaupajpi 

caj Mehumán, Bizta, Harbona, Bigta, Abagta, Zetar shuti, Carcas shuti canchis 

eunuco runacunataca cayarca. 

11Chashna cayashpaca, Vasti shuti jatun mandaj huarmitaca, coronata churachishpa 

paipajman pushachunmi cacharca. Chai huarmitaca tucui chaipi cajcunapish, tucui 

mandajcunapish, yallitaj sumaj cashcata ricuchunmi pushanaman cacharca. 

12Ashtahuanpish chai mandaj huarmica, jatun mandaj Asuero paita servij eunuco 

runacunahuan pushanaman cachajpica, mana risha nircachu. Chaimantami jatun 

mandajca yallitaj p'iñarirca. 

13Chashna p'iñarishpaca, mandashcapi nishca shina imata ruraipaj cashcata 

yachajcunatami tapurca. Jatun mandajca imata cashpapish, mandashcacunata alli 

yachajcunata paicunata tapuj cashcamantami chashna tapurca. 

14Chaipica paihuan alli apanacuj Carsena, Setar, Admata, Tarsis, Meres, Marsena, 

Memucán shuti canchis mandajcunami paihuan tiyacurcacuna. Paicunaca jatun 

mandajman alli yuyaita cujcunami carca. Paicunaca tucuicunata yalli alli nishca 

canapi churashcami carca. Chai mandajcunaca Persia, Media shuti llajtacunamantami 

carca. 

15Paicunatami jatun mandajca cashna tapurca: –Vasti shuti jatun mandaj ñuca 

huarmica, ñucapajta ruraj eunuco runacunata pushanaman cachajpimi, ñuca 

mandashcata mana cazun. Chashna rurashcamantaca, mandashcapi nishca shinaca 

¿imatataj ruraipaj cani?– nishpami tapurca. 

16Chashna tapujpica, jatun mandajman yuyaita cuj tucui mandajcunapaj ñaupajpimi, 

Memucán shuti mandajca jatun mandajtaca cashna nirca: –Vasti shuti jatun mandaj 

huarmica, mana can jatun mandajllatachu llaquichishca. Ashtahuanpish tucui 

mandajcunapajpish, can jatun mandaj Asuero mandacun tucui llajtacunapi 

causajcunapajpishmari mana allita ricuchishca. 

17Jatun mandaj huarmi chashna rurashcataca, tucui huarmicunami yachaj 

chayangacuna. Chaita yachaj chayashpaca: Jatun mandaj Asueroca, Vasti shuti paipaj 

huarmita cayanaman cachajpipish, paica mana cazushcachu carca nishpami, 

paicunapaj cusacunataca mana cazungacuna. 

18Persia, Media shuti llajtacunata mandajcunapaj huarmicunapish, jatun mandajpaj 

huarmi chashna rurashcata cunantaj yachaj chayashpaca, chaita yuyachishpami 

paicunapaj cusacunataca mana cazui callaringacuna. Chashna mana cazujpica, 

p'iñanacuimari tiyanga. 

19Chashna cashcamantaca, can jatun mandajpaj yuyaipi alli cajpica, pipish mana 

shujtajyachipajta cashna mandashpa quillcayari: Vasti shuti jatun mandaj huarmica, 

jatun mandaj Asueropaj ñaupajpica ama ashtahuan ricurichun. Shinallataj jatun 

mandajca, chai huarmipaj randi jatun mandaj huarmi cachunca, chaita yalli alli 

huarmita churachun nishpa quillcachiyari. Chai mandashcata ama shujtajyachishca 

cachunca, chai quillcataca Persia, Media shuti llajtacunapi tiyaj mandashcacunapi 

churachiyari. 

20Shinallataj can jatun mandaj chashna mandashcataca, can mandacun tucui 

llajtacunapi huillachiyari. Chashna huillachijpimi, tucui huarmicuna alli 

nishcacunapurapipish, yangallacunapurapipish paicunapaj cusacunataca 

cazungacuna– nircami. 

21Memucán chashna yuyaita cushcaca, jatun mandajpaj yuyaipipish, paiman yuyaita 

cuj caishuj mandajcunapaj yuyaipipish allimi ricurirca. Chaimantami jatun mandaj 

Asueroca chashnataj rurarca. 

22Pai mandacun tucui llajtacunapi causajcunamanmi, paicunapaj quiquin rimaicunapi 

ima shina quillcaj shinallataj quillcachishpa, tucui llajtacunaman cacharca. Chai 

quillcacunapica, tucui cusacunatami paicunapaj huarmicunata alli cazuchichun 

mandarca. Shinallataj chai mandashcataca, tucui pueblocunapi causajcunapaj quiquin 

rimaipimi alli huillachun mandarca. 

ESTER 2 

Estertaca jatun mandaj huarmi cachun churashcamanta 

1Jatun mandaj Asueroca, chashna quillcachishcamanta tauca punllacuna q'uipami, 

p'iñarishcamanta alli tucushpa Vasti shuti paipaj huarmita yuyarirca. Shinallataj paita 

mana cazushcamanta llujshichishcatapishmi yuyarirca. 

2Chaimantami pai churashca mandajcunaca cashna nircacuna: –Can jatun mandajpaj 

can c'arihuan manaraj chayarinacushca huambraraj sumaj huarmicunatamari 

mashcana. 

3Can jatun mandaj mandacun tucui llajtacunamantaca, tucui sumaj huarmicunata cai 

Susa pueblopi cambaj huarmicuna tiyacun huasiman cambaj apamuchunca, 

llajtacunata mandajcunamanmari mingana. Chai huarmicunata apamushpaca, 

sumajyachij jambicunahuan jambishpa allichichunca, cambaj huarmicunata cuidaj 

Hegai shuti eunuco runamanmari mingana. 

4Chai q'uipaca, can jatun mandaj ashtahuan munashca, ashtahuan sumaj solterata 

agllashpaca, Vasti shuti huarmipaj randi jatun mandaj cachun churanguillami– 

nircacunami. Chashna yuyaita cushcaca alli yuyachijpimi, jatun mandajca chashnataj 

rurarca. 

5Jatun mandaj causacun Susa pueblopica, judiocunapuramanta Mardoqueo runami 

causacurca. Paica Simeipaj huahua huahuapura caj Jairpaj churimi carca. Simeica, 

Benjaminpaj aillupura caj Cispaj huahua huahuapurami carca. 

6Mardoqueoca, Babilonia llajtata jatun mandaj Nabucodonosor, Judá llajtapi caj 

Jerusalén pueblomanta prezu apashcacunapurami carca. Chai jatun mandajmi, Judá 

llajtata jatun mandaj Jeconiastaca achcacunandij prezu apashca carca. 

7Mardoqueomi, paipaj tío huañujpica, chai tiopaj ushushi Hadasa nishca Estertaca, 

paipaj quiquin huahuata shina huiñachirca. Esterpaj mamapish ñami huañurca. 

Esterca, sumaj ñahuiyuj, jatun, alli solterami carca. 

8Jatun mandaj Asuero mandashpa tucui llajtacunapi huillachishca shinallatajmi, pai 

causacun Susa pueblopi caj mandana huasimanca c'arihuan manaraj chayarinacushca 

achca solteracunata aparcacuna. Chai huarmicunapurapica, Esterpishmi carca. Chai 

huarmicunataca, jatun mandajpaj huarmicunata cuidaj Hegai shuti eunuco runa 

cuidachunmi churarca. 

9Hegaica, chai Ester huarmica tucuicunata yalli alli cajpimi, sumajyachij 

jambicunahuan paitaraj utca allichichun churarca. Micunatapish ashtahuan allitami 

cararca. Shinallataj paipajta rurajcuna cachunca mandana huasipi caj, ashtahuan alli 

yachaj canchis huarmicunatami agllarca. Chai huarmicunahuanmi Estertaca, jatun 

mandajpaj huarmicuna tiyana huasipi caj ashtahuan alli ucucunapi causachun 

churarca. 

10Esterca, ama huillachun Mardoqueo yachachishcamantami, Judá llajtamanta 

cajcunapura cashcatapish, pipaj huasi ucupura cashcatapish piman mana huillarca. 

11Ester allilla cashcata, mana allilla cashcata, shinallataj ima shina charicujta 

yachangapajmi, Mardoqueoca huarmicuna tiyacun huasi canllapi punllanta puricuj 

carca. 

12Huarmicunataca, allichirichun mandashca shinallatajmi ashtahuan sumajyachunca, 

huarmicuna tiyana huasipi shuj huatata allichishpa charijcuna carca. Chaupi huatataca, 

mirra nishca aceitehuanmi llihuishpa sumajyachijcuna carca. Caishuj chaupi huatataca 

huarmicuna allichiringapajllataj rurashca mishquijllata ashnaj jambicunahuanpish, 

shujtaj jambicunahuanpish llihuishpami sumajyachijcuna carca. Chashnami chai 

huarmicunataca jatun mandaj Asueropajman richunca, huata jundata allichishpa 

sumajyachijcuna carca. 

13Chai q'uipami, chai huarmicunaca, ashtahuan sumaj churarinacunata mañashpa 

churarishpaca, paicuna tiyacushca huasimantaca jatun mandajpajman rijcuna carca. 

14Jatun mandajpaj huasiman rij huarmica, chishiman yaicushpaca, cayandij 

tutamantatami jatun mandajpaj caishuj huarmicuna tiyacun huasiman tigraj carca. 

Chaipi caj huarmicunataca, jatun mandajpajta ruraj Saasgaz shuti eunuco runami 

cuidaj carca. Chai huarmicunaca jatun mandajpajmanca, ña mana ashtahuan 

tigrajcunachu carca. Ashtahuanpish jatun mandajllataj maijanta munashpa 

cayajllapimi, rij carca. 

15Esterca, Mardoqueopaj tío Abihailpaj ushushimi carca. Paitaca Mardoqueomi paipaj 

quiquin ushushita shina huiñachirca. Esterca jatun mandajpajman rina punlla 

chayajpica, ima sumaj churarinacunata mana mañarcachu. Jatun mandajpaj 

huarmicunata cuidaj Hegai shuti eunuco runa mandashcallatami churarirca. Estertaca, 

tucui paita cuidajcunami c'uyarcacuna. 

16Jatun mandaj Asueroca, ñami canchis huatata mandacurca. Chai huatapaj chunga 

quilla caj Tebet shuti quillapimi Estertaca, jatun mandajpajman pusharcacuna. 

17Jatun mandaj Asueroca, Estertami tucui caishuj huarmicunamanta yalli munarca. 

Chashna munashpa c'uyashpami, paitaca Vasti shuti huarmipaj randi jatun mandaj 

cachun coronata churachirca. 

18Chai q'uipaca, jatun mandajca, Estertaca tucui huarmicunamanta yalli sumaj huarmi 

cashcata ricuchingapajmi, pai churashca mandajcunahuanpish, paita 

servijcunahuanpish jatun micuita rurarca. Shinallataj tucui llajtapi causajcunamanta 

impuestota japinatapishmi uriyachirca. Jatun mandaj cashcamantami, ima 

allicunatapish mana llaquishpa achcata shujtajcunamanpish curca. 

Jatun mandajta huañuchichun Mardoqueo huillashcamanta 

19C'arihuan manaraj chayarinacushca solteracunata cutintaj tandachicujpica, 

Mardoqueoca mandana huasiman yaicuna pungupimi tiyacurca. 

20Esterca, paita huiñachij Mardoqueo yachachishca shinallatajmi mai llajtamanta 

cashcatapish, maijanpaj huasi ucupura cashcatapish piman mana huillarca. Paica, 

Mardoqueohuan causacushca shinallatajmi, pai imalla yachachishcataca cazurca. 

21Mandana huasi pungupi cuidaj Bigtán, Teres shuti eunucocunaca yallitaj 

p'iñarishpami, jatun mandaj Asuerota huañuchingapaj parlanacucurcacuna. Chaitaca 

Mardoqueomi mandana huasi pungullapitaj tiyacushpaca uyarca. 

22Chaita uyashpaca Mardoqueoca, jatun mandaj Estermanmi huillarca. Paimi jatun 

mandaj Asueromanca, caitaca Mardoqueomi huillanaman cachan nishpa huillarca. 

23Chaita huillajpimi jatun mandajca, paita huañuchishun nicushcata alli tapuchirca. 

Chashna tapuchishpami, chashnataj cashcata yachaj chayashpaca, chai ishqui 

eunucocunataca sipichirca. Chashna imalla tucushcataca, tucui llajtapi ima tucushcata 

quillcachishca tiyaj libropimi, jatun mandajpaj ñaupajpi quillcarca. 

ESTER 3 

Amanca Mardoqueota p'iñashcamanta 

1Jatun mandaj Asueroca, chai ishqui soldadocunata huañuchishca asha punllacuna 

q'uipami, Agagpaj huahua huahuapura Hamedatapaj churi Amantaca tucui 

mandajcunata mandachun churarca. 

2Chashna churashpami, jatun mandajca paita servijcunataca, Amán ricurijpi, mana 

cashpaca paicunapaj ñaupajta rijpica, paipaj ñaupajpi tucuicuna cungurishpa 

pambacama cumurichun mandashca carca. Chaimantami jatun mandajta servijcunaca 

Amán ricurijpica, paipaj ñaupajpi cungurishpa cumurijcuna carca. Chashna 

mandashca cajpipish, Mardoqueoca mana cazurcachu. 

3Chaimantami jatun mandajta servishpa, chai mandana huasi pungupi caj 

caishujcunaca Mardoqueotaca: “¿Ima nishpataj jatun mandaj mandashcataca mana 

cazungui?” nishpa tapurcacuna. 

4Punllanta chashna nicujpipish, Mardoqueoca mana cazurcachu. Paica Judá llajta runa 

cashcamanta paipaj ñaupajpi mana cunguri tucushcataca, ñami huillashca carca. 

Chaimantami Amanmanpish chashnallataj nishpa, manachu cungurin imamí nishpa 

paiman huillarcacuna. 

5Mardoqueoca, Amán paipaj ñaupajmantaj chayajpipish mana cungurircachu, mana 

cumurircallapishchu. Chaimantami Amanca yallitaj p'iñarirca. 

6Amanca Mardoqueotaca, judiocunapura cashcata yachashpami, mana paillata 

huañuchinata yuyarca. Ashtahuanpish judiocunataca, tucuicunatami jatun mandaj 

Asuero mandacun llajtacunapi causajcunataca huañuchinata yuyarirca. 

Amanca tucui judiocunata huañuchichun mandashcamanta 

7Huata callari Nisán quillapimi, Amanca tucui israelcunata ima quillapi, ima punllapi 

huañuchinata yachangapaj Pur nishca suertecunata rurachirca. Chashna suerteta 

rurachijpica, huata tucuri Adar shuti quillapaj chunga quimsa punllapajmi urmarca. 

Suerteta rurachi punllaca, jatun mandaj Asuero chunga ishqui huatata mandai callari 

huatami carca. 

8Suerteta rurashca q'uipami, Amanca jatun mandaj Asuerotaca cashna nirca: –Can 

jatun mandaj mandacun tucui llajtacunapi causajcunapurapimi shujcunaca 

paicunapuralla ch'ican ruranacunata rurashpa causacuncuna. Mandashcacunatapish 

tucui shujtajcunamanta ch'ican mandashcacunatami charincuna. Can jatun mandaj 

mandashcacunataca mana cazuncunachu. Paicunamantaca ima allitapish mana 

japicunguichu. Chashnacunataca can jatun mandajca, mana ashtahuan charinachu 

cangui. 

9Chashna cashcamantaca, can jatun mandajpaj yuyaipi alli cajpica, tucui chaicunata 

huañuchichun mandashpa quillcachiyari. Chaicunata huañuchishcamantaca, can jatun 

mandajpajmi, mandana huasipi cullquita huaquichijcunamanca, 10.000 talento 

cullquita cusha– nircami. 

10Chashna nijpica jatun mandajca, pai mandashcata ricuchij sellota churana sortijasta 

llujshichishpami, judiocunata p'iñaj Amanman curca. Paica Agagpaj huahua 

huahuapura Hamedatapaj churimi carca. 

11Chai sortijasta cushpami, ñucaman cusha nishca cullquitaca canllataj japilla. Can 

huañuchisha nicushca runacunatapish, cambaj yuyaipi ima ashtahuan alli cashcata 

rurailla– nircami. 

12Chashna nijpica, huata callari quillapaj chunga quimsa punllapimi Amanca, jatun 

mandajpaj quillcajcunata tandachirca. Paicunatami Amanca jatun mandaj churashca 

satrapacunapajpish, cada llajtacunapi churashca mandajcunapajpish, pueblocunata 

mandajcunapajpish, paicunapaj quiquin rimaicunapi, ima shina quillcanata yachaj 

shinallataj quillcachirca. Jatun mandaj Asueropaj shutipi quillcachishpami, jatun 

mandajllataj mandashcata ricuchij sellota churarca. 

13Chai quillcacunataca, quillcata apajcunatami tucui llajtacunapi saquigrichun 

cacharca. Chai quillcacunapica, cashnami mandashca carca: “Judiocunataca 

c'aricunatapish, huarmicunatapish, huahuacuna cachun, yuyajcuna cachunpish, shuj 

punllallapi tucuicunata huañuchinguichij. Shinallataj paicuna imalla charishcataca 

cancuna japinguichijlla. Cai huata tucuri Adar quillapaj chunga quimsa punllapimi, 

chashna rurana canguichij” nishpami, mandashca carca. 

14Tucui llajtacunapi caj pueblocunapi causajcuna chai punllapaj allichirishca 

cachunmi, chai mandashcataca huillachun quillcacunata saquinaman cacharca. 

15Jatun mandajca quillcata apajcunataca, pai causacun Susa pueblopirajmi utca 

huillachirca. Chaita huillajpica, Susa pueblopi causajcunaca yallitaj llaquillami 

tucurcacuna. Ashtahuanpish jatun mandajhuan Amanhuanca ubyacurcacunami. 

ESTER 4 

Esterca judiocunamanta jatun mandajhuan rimagrina tucushcamanta 

1Judá llajta runacunataca tucuicunata huañuchichun nishpa huillachishcata 

uyashpami, Mardoqueoca llaquirishpa paipaj churanata lliquishpa cañamazuta 

churarirca. Umapipish ushpata shitarishpami, caparirishpa huacashpa tucui pueblota 

purirca. 

2Chashnami Mardoqueoca, jatun mandaj yaicuna pungucama chayarca. Chaimanca 

pipish cañamazuta churarishcaca, mana yaicunallachu carca. 

3Shinallataj jatun mandaj mandashpa quillcachishcacunataca, tucui llajtacunapimi 

chayashpa huillarcacuna. Chaimantami judiocuna yallitaj llaquirishpa, aij nishpa 

huacarcacuna. Chashna huacashpaca cañamazuta churarishpami, mana micurcacuna. 

Shinallataj achcacunami chai churanata churarishpaca, ushpapi sirirircacuna. 

4Jatun mandaj Esterta servij huarmicunapish, paita cuidaj eunucocunapish paipajman 

shamushpami, Mardoqueo llaquilla puricushcata huillarcacuna. Chaita huillajpica 

Esterca yallitaj llaquirishpami, cañamazuta llujshichishpa alli churanacunata 

Mardoqueoman churachichun cacharca. Ashtahuanpish Mardoqueoca mana japisha 

nircachu. 

5Chaimantami Esterca, imamanta chashna puricushcata tapuchun, Hatac runataca 

Mardoqueopajman cacharca. Chai runataca jatun mandajmi, paipaj 

eunucocunapuramanta Esterta cuidachun ñaupaman churashca carca. 

6Mardoqueoca, pueblo chaupi pambapimi, mandana huasiman yaicuna pungu 

ch'imbapurapi tiyacurca. Chaipi tiyacujpimi, Hatac runaca tapunaman rirca. 

7Pai tapujpimi Mardoqueoca, tucui judiocunata Amán huañuchichisha nishcatapish, 

paicunata huañuchishcamantaca jatun mandajmanca mashna cullquita cusha 

nishcatapish huillarca. Chashna huañuchisha nishcamanta, llaquilla cashcatami 

huillarca. 

8Shinallataj judiocunata huañuchichun mandashca tiyacun quillcamanta shujtaj 

quillcata rurashpami, Esterpish tucuita yachachun nishpa, chai quillcataca paiman 

cuchun cacharca. Jatun mandajca chai mandashca quillcacunataca, Susa pueblopica 

tucuicuna ricunallapimi ña churachishca carca. Shinallataj Mardoqueoca, judiocunata 

ama llaquichichunmi, jatun mandajhuan rimagri ninmi nishpa Esterman huillachun 

Hatac runaman mingarca. 

9Hatac runa ña tigrashpaca, Mardoqueo imalla nishcatami Esterman huillarca. 

10Chashna huillajpimi Esterca, Hatac runataca cutinllataj Mardoqueota cashna nichun 

cacharca: 

11“Jatun mandaj tiyacun ucumanca pi mana yaicui tucunllachu. Pai manapish cayajpi 

chaiman yaicujpica, c'ari cajpi huarmi cajpipish mandashcapi nishca shinaca 

huañuchingatajmi. Pai llaquishpa mana huañuchisha nishpallami, paipaj maquipi 

charicun curi varatapish ñaupajman chutashpa ricuchinga. Chashna mandashca 

tiyashcataca, jatun mandajta tucui servijcunapish, pai mandacun tucui llajtacunapi 

causajcunapish allimi yachancuna. Ñucatacarin paita ricuchunca, ña shuj quillatamari 

mana cayan” nishpami huillanaman cacharca. 

12Mardoqueomanca, Ester imallata nishcatami tucuita huillarcacuna. 

13Chashna huillajpipish Mardoqueoca, cutinllatajmi cashna nichun Esterpajman 

cacharca: “Canpish judiocunapurallatajmi cangui. Chashna cashcamantaca, mandana 

huasipi causacushcamanta, canllata mana huañuchina cashcataca ama yuyaichu. 

14Jatun mandajhuan mana cunantaj can rimajpipish, ñucanchij judiocunapajca ima 

shinapish quishpirinaca tiyangami. Ashtahuanpish cantami cambaj yayapaj huasi 

ucupuracunandijta huañuchingacuna. Cai llaquimanta ñucanchijta quishpichingapaj 

canca jatun mandajpaj huarmi tucurcanguipishchari” nichunmi cacharca. 

15Chashna huillajpimi Esterca, cutinllataj cashna nichun Mardoqueopajman cacharca: 

16“Judiocuna cai Susa pueblopi causajcunataca tandanacuchun mandagri. Chashna 

tandanacushpaca quimsa punllata, quimsa tutata ama imata micushpa, ama imata 

ubyashpa ñucamanta Diosta mañanguichij. Ñucapish ñucapajta ruraj 

huarmicunahuanmi ayunagrini. Chai q'uipami jatun mandajhuan rimanaman yaicusha. 

Mandashcata p'aquishpa chaiman yaicugrishcamanta huañuchishpapish, 

huañuchingallatajchari ninmi” nichunmi cacharca. 

17Ester chashna nijpi rishpami, Mardoqueoca tucui imalla mandashcata rurarca. 

ESTER 5 

Esterca jatun mandajtapish Amantapish jatun micuiman cayashcamanta 

1Ña quimsa punlla tucujpimi, Esterca jatun mandaj huarmi churarina churanata 

churarishpaca, mandana huasi ñaupaj ucuman yaicurca. Chaiman yaicushpami jatun 

mandaj tiyacun mandana ucu ñaupajpi shayarirca. Jatun mandajca, chai ucupimi 

pungu ch'imbapurapi pai tiyanapi tiyacurca. 

2Jatun mandajca, paipaj huarmi Ester canllaman shayacujta ricushcahuanmi 

c'uyaihuan ricurca. Chaimantami paipaj maquipi charicushca curi varataca ñaupajman 

chutarca. Chashna rurajpimi Ester c'uchuyashpaca, chai vara puntapi maquihuan 

tuparca. 

3Chashna tupajpimi jatun mandajca: –Jatun mandaj Ester, ¿imataj tucurcangui? 

¿Imatataj ningui? Can mañajpica, ñuca mandacun chaupi llajtatapish cushallami– 

nirca. 

4Shina nijpimi Esterca: –Can jatun mandajhuan cunan micungapajmi, jatun micuita 

allichircani. Can jatun mandajpaj yuyaipi alli cajpica shamupangui, Amantapish 

pushamungui– nirca. 

5Chashna nijpimi jatun mandajca: –Ester cayashcaman ringapaj Amanta utca 

pushamugrichij– nirca. Ña pushamujpimi jatun mandajca, Ester cayashca jatun 

micuimanca paita pushashpa rirca. 

6Chai jatun micuipi vinota ubyacushpami, jatun mandajca Estertaca: –¿Imatataj 

ningui? Can mañajpica, ñuca mandacun chaupi llajtatapish cushallami– nirca. 

7Shina nijpimi, Esterca cashna nirca: –Ñucaca caillatami mañapani. 

8Cayapish can jatun mandajhuan micungapajmi, jatun micuita ruragrini. Can jatun 

mandaj ñucata c'uyashpaca, cambaj yuyaipi alli cajpica cayapish shamupangui. Can 

jatun mandajhuan micungapaj ñuca cayashcamanca, Amantapish pushamungui. Can 

jatun mandaj caya shamujpimi, can nishca shina ñuca mañana cashcataca mañasha– 

nircami. 

Amanca Mardoqueota sipina caspita shayachishcamanta 

9Amanca, punta punlla jatun micuimantaca, cushijlla shunguhuanmi llujshirca. Shina 

cashpapish, mandashpa tiyana huasi pungupi Mardoqueo tiyacujta ricushpaca, 

yallitajmi p'iñarirca. Amán chaita pasacujpica, Mardoqueoca mana jatarircachu, pai 

tiyacushcamantaca mana cuyurircallapishchu. 

10Shina cajpipish Amanca, p'iñacushcata ama ricuchingapajca, imata mana nishpa 

rircallami. Paipaj huasiman ña chayashpaca, paihuan apanacujcunatapish, Zeres shuti 

paipaj huarmitapishmi cayaj cacharca. 

11Paicunahuanmi Amanca, pai yallitaj charij cashcatapish, achca churicunata 

charishcatapish parlacurca. Shinallataj jatun mandajca, pai churashca tucui 

mandajcunamanta ashtahuan alli nishca canapica paillata churashcatapishmi 

parlacurca. 

12Chashna parlashpaca, Amanca cashnapishmi nirca: –Jatun mandaj Ester huarmica, 

jatun mandajhuan micungapaj rurashca jatun micuimanca ñucallatamari cayarca, pi 

shujtajta mana cayarcachu. Caya punlla jatun micuipajpish, ñucallatamari jatun 

mandajhuan shamuchun nin. 

13Chashna cajpipish, mandana huasiman yaicuna pungupi chai Judá llajtamanta caj 

Mardoqueo runa tiyacujta ricushpaca, mashnata cushicushpapish ima mana canchu– 

nircami. 

14Chashna nijpimi Zeres shuti paipaj huarmipish, tucui paihuan apanacujcunapish 

cashna nircacuna: –Ishqui chunga ishqui metro alto caspita shayachishpa, 

Mardoqueotaca chaipi sipichiyari. Jatun mandajman caya tutamanta huillashpa paitaca 

chaipi sipichinguilla. Chai q'uipami, chai jatun micuimanca jatun mandajhuan 

cushicushpa ringui– nircacunami. Chashna yuyaita cushcaca, Amanpaj yuyaipica alli 

cajpimi, sipichina jatun caspita shayachichirca. 

ESTER 6 

Amanca Mardoqueota alli nishpa caparichishcamanta 

1Chai tutallatajmi jatun mandajca, dormita mana japirca. Chaimantami paipaj 

quillcajcunataca: “Ñuca mandacun llajtacunapi imalla tucushcata quillcashca librota 

apamushpa ñuca ñaupajpi rezaichij” nirca. 

2Chai quillcapimi, jatun mandaj Asuerotaca, paita cuidaj Bigtán, Teres shuti 

eunucocunallataj huañuchinata yuyarinacucujta Mardoqueo uyashpa huillashcata 

japircacuna. 

3Chaita paipaj ñaupajpi rezajpimi, jatun mandajca: –¿Mardoqueomanca ima allita 

curcanguichijchu, mana cashpaca alli nishca canapi churarcanguichijchu?– nishpa 

tapurca. Chaita tapujpimi, paipajta ruraj mandajcunaca: –Imata mana curcanchijchu– 

nircacuna. 

4Chashna nicujpimi Amanca, jatun mandaj tiyacun huasi canllamanca paihuan 

rimangapaj chayarca. Amanca, sipina jatun caspita shayachishpa charicushca 

cashpami, chai caspipi Mardoqueota sipichichun ningapaj jatun mandajpajman 

chayarca. Canllaman puricujta uyashpami, jatun mandajca: –¿Pitaj canllapi puricun?– 

nishpa tapurca. 

5Shina tapujpica, jatun mandajta servijcunaca: –Amanmi shamushca– nijpica, jatun 

mandajca: –Yaicuchichigari– nirca. 

6Amán yaicujpimi jatun mandajca: –Ñucaca, shuj runatamari alli nishpa jatunyachisha 

nini. Paita alli ningapajca, ¿ima shinallataj rurana alli canga?– nirca. Shina nijpica 

Amanca, paipaj yuyaillapimi cashna yuyarca: “Jatun mandajca, ñucatamari alli nisha 

nicunga. Pitataj ashtahuanca alli nisha nicungari” yuyarcami. 

7-8Chashna yuyashpami cashna nirca: –Can jatun mandaj alli nisha nishca runataca, 

can jatun mandajpaj churanata shinallatatajmi churachina. Shinallataj can jatun 

mandaj tiyarina caballopimi tiyachina. Umapipish, can jatun mandaj churarina 

coronatami churachina. 

9Can jatun mandaj alli nisha nishca runamanca, chai churanacunataca can churashca 

mandajcunapuramanta ashtahuan allipi caj mandaj churachichun. Caballopipish 

paillataj tiyachichun. Chashna tiyachishpaca: Jatun mandajca pai jatunyachisha nishca 

runataca cashnami jatunyachin nishpa caparishpa, pueblo chaupi plaza pambata 

caballota aisashpa purichun– nircami. 

10Shina nijpimi, jatun mandajca Amantaca cashna nirca: –Utca rishpa churanatapish, 

caballotapish apamugri. Ña apamushpaca, Judá llajtamanta caj Mardoqueotaca, can 

imallatami ningui, chai shinallataj ruragri. Ñuca mandana huasiman yaicuna 

pungullapimi tiyacun– nircami. 

11Chashna nijpimi Amanca churanatapish, caballotapish apamurca. Ña apamushpaca, 

Mardoqueomanmi churanata churachirca. Chaimantaca Mardoqueo tiyarishca 

caballota aisashpami: “Jatun mandajca pai jatunyachisha nishca runataca cashnami 

jatunyachin” nishpa caparishpa, pueblo chaupi plaza pambata purirca. 

12Chai q'uipaca Mardoqueoca, jatun mandaj mandana huasiman yaicuna pungupi pai 

tiyacushcallamantaj tigrarcallami. Amanca yallitaj pingai tucushpami, llaquirishpa 

umata ch'ungullirishpa paipaj huasiman utca rirca. 

13Ña chayashpaca, Zeres shuti paipaj huarmimanpish, paihuan apanacujcunamanpish 

tucuitami parlarca. Chaita parlajpimi, paiman yuyaita cuj jatun yachajcunapish, paipaj 

huarmi Zerespish: –Chai Mardoqueo runa, judiocunapaj huahua huahuapura cajpica, 

mana mishai tucunguichu. Ashtahuanpish urmanguitajmi. Cunancarin ñami paipaj 

ñaupajpi pingai tucumushcangui– nircacunami. 

14Paicuna manaraj tucui parlanacujpimi, jatun mandajpaj eunuco runacunaca 

chayarcacuna. Paicunaca chayashcahuanmi Amantaca, Ester cayashca jatun micuiman 

pusharcacuna. 

ESTER 7 

Amanta huañuchishcamanta 

1Jatun mandaj Ester huarmi rurashca jatun micuimanmi jatun mandaj Asueroca, 

Amantaca pushashpa rirca. 

2Chaica cayandij punlla jatun micuita ruracujpimi carca. Chai punllapish, jatun 

mandajca vinota ubyacushpami Estertaca: –Jatun mandaj Ester, ¿imatataj ningui? 

Imata nishpapish mañailla. Ñuca mandacun chaupi llajtata mañajpipish cushallami– 

nirca. 

3Chashna nijpimi, Esterca cashna nirca: –Ñucaca caillatami mañapani. Can jatun 

mandaj ñucata c'uyashpaca, cambaj yuyaipi alli cajpica ñucatapish, tucui ñuca 

llajtapuracunatapish llaquishpa, ama huañuchichun saquihuaichu. 

4Ñucapish, tucui ñuca llajtapuracunapish huañuchishpa chingachichun c'atushcamari 

canchij. Shujtajcunata servijcunalla cachun c'atushca cajpica, can jatun mandajtaca 

mana imata nishpa, upalla saquirimanllami carcani. Tucui ñucanchijta huañuchijpica, 

can jatun mandajpajca yallitaj llaquimari canga– nircami. 

5Shina nijpimi, jatun mandaj Asueroca, jatun mandaj Ester huarmitaca: –¿Maijantaj 

paipaj shungupi jatun tucushpa chai jatun llaquita rurasha nicunri, chai runaca 

maipitagari?– nishpa tapurca. 

6Chashna tapujpimi Esterca: –Cai millai shungu Amanmari ñucanchijtaca p'iñashpa, 

juchachishpa huañuchisha nicun– nircami. Chashna nijpica Amanca, jatun mandaj 

huarmindijpaj ñaupajpica, yallitaj mancharishpa upayashpami saquirirca. 

7Jatun mandajca, yallitaj p'iñarishpami, micucushca ucumantaca mandana huasi 

c'uchu huertaman llujshirca. Amanca jatun mandaj paita huañuchinataj cashcata 

yuyashpami, jatun mandaj Ester huarmitaca: “Jatun mandaj ñucata ama 

huañuchihuachun paihuan rimapai” ningapaj chai ucullapitaj saquirirca. 

8Chaipi saquirishpaca, Amanca Esterpaj ñaupajpimi, pai tiyacun jatun tiyanapi 

cungurishca carca. Jatun mandajca, mandana huasi c'uchu huertamanta tigrashpa chai 

ucuman yaicushpa, chaita ricushpami Amantaca: –¿Ñuca huarmi jatun mandajtapish 

ñuca quiquin huasillapitajchu japirisha ningui imamí?– nirca. Jatun mandaj chashna 

nijpimi, paipajta rurajcunaca Amantaca ñahuita ch'ungullichircacuna. 

9Chashna rurashpami, jatun mandajta servij eunucocunapuramanta Harbona runaca: –

Cai Amanca, paipaj huasipimi Mardoqueota sipichingapaj, ishqui chunga ishqui metro 

alto jatun caspita shayachishpa charicun. Mardoqueoca, can jatun mandajta 

shujtajcuna huañuchishun nicujpi, huillashpa quishpichircamari– nircami. Chashna 

nijpimi jatun mandajca: –Chai caspipica, paillatataj sipigrichij– nishpa mandarca. 

10Chashna mandajpimi Amantaca, Mardoqueota sipichingapaj pai shayachishca 

caspillapitaj sipircacuna. Chashna rurachishpami jatun mandajca, yallitaj 

p'iñarishcamanta alli tucurca. 

ESTER 8 

Judiocunata mitsarichun Asuero mandashcamanta 

1Jatun mandaj Asueroca chai punllallatajmi, judiocunata p'iñaj Amán imallata 

charishcataca, jatun mandaj Ester huarmiman curca. Esterca Mardoqueopaj prima 

cashcataca, ñami jatun mandajman huillarca. Chaimantami Mardoqueoca, jatun 

mandajpajmanca yaicui tucurcalla. 

2Chashna cajpimi jatun mandajca, Amanta quichushca sortijastaca llujshichishpa 

Mardoqueoman curca. Shinallataj Esterca, jatun mandajllataj Amanta quichushpa 

tucui charishcacunata paiman cushcamantami, chaicunata ricuchunca Mardoqueota 

churarca. 

3Chai q'uipaca jatun mandaj Esterca, jatun mandajpajman cutin shamushpami, 

huacashpa paipaj ñaupajpi cungurishpa pambacama cumurirca. Chashna 

cumurishpami jatun mandajtaca, judiocunata huañuchichunca ama saquihuaichu 

nishpa mañarca. Paicunata huañuchichun Agagpaj huahua huahuacunapura caj Amán 

mandashcata anchuchichunmi mañarca. 

4Chashna mañajpimi jatun mandajca, pai charicushca curi varataca, Esterpaj 

ñaupajman chutarca. Chashna chutajpimi Ester jatarishpaca, paipaj ñaupajpi 

shayarishpa cashna nirca: 

5–Jatun mandajlla, canta ñuca chashna mañashpaca manapishchari p'iñachircani. Ñuca 

mañashca alli cajpi, ñucapish can jatun mandajpi alli ricurishca cajpi, cambaj 

yuyaipipish alli yuyachijpica, tucui ñucanchij judiocunata huañuchichunca amataj 

saquihuaichu. Ñucanchijta huañuchichun Agagpaj huahua huahuapura Hamedatapaj 

churi Amán mandashcataca anchuchipaiyari. Can jatun mandaj mandacun tucui 

llajtacunaman Amán cachashca quillcacunapi mandashcataca anchuchichun 

mandashpa, shujtaj quillcata rurapai. 

6Tucui ñuca llajtapuracunatapish, ñuca quiquin huasi ucupuracunatapish 

huañuchichunca, maitataj ricucushallari. Tucui ñucanchij jahuapi cai jatun llaqui 

shamujta yachashca jahuaca, maitataj upalla cashari– nircami. 

7Chashna nijpimi, jatun mandaj Asueroca jatun mandaj Ester huarmitapish, Judá 

llajtamanta caj Mardoqueotapish cashna nirca: –Tucui judiocunata huañuchisha 

nishcamantami, Amantaca sipichircani. Shinallataj pai imalla charishcacunatapish, 

can Estermanmi curcani. 

8Chashna cashcamantaca judiocunata ama huañuchichunca, cancunapaj yuyaipi ima 

ashtahuan alli cashcata ñuca shutipi quillcaichij. Chai quillcacunapica, ñuca sortijaspi 

tiyaj sellota churaichij. Jatun mandajpaj shutipi quillcashpa, jatun mandajpajllataj 

sellota churashpa mandashcataca, mana anchuchipajllachu– nircami. 

9Chashna nijpica, chai punllallatajmi jatun mandajpaj quillcajcunataca utca 

tandachircacuna. Chai punllaca, chai huatapaj quimsa quilla caj Siván shuti quillapaj 

ishqui chunga quimsa punllami carca. Chai quillcajcunaca, Mardoqueo 

mandashcatami quillcarcacuna. India llajtamanta callarishpa, Etiopía llajtacamaca, 127 

llajtacunapi causajcunapajmi, cada llajtapaj quiquin rimaicunapi ima shina quillcaj 

shinallataj entendinallata quillcarcacuna. Judiocunapajpish, satrapacunapajpish, 

caishuj mandajcunapajpish, cada llajtacunata mandajcunapajpishmi chashna 

quillcarcacuna. Judiocunapajpish, paicunapaj quiquin rimaipi entendinallatami 

quillcarcacuna. 

10Jatun mandaj Asueropaj shutipi quillcashpami, paipajllataj sortijaspi caj sellota 

churarcacuna. Chai quillcacunata saquigrichunca, quillcata apajcunatami 

cacharcacuna. Chaicunaca jatun mandajpaj callpaj caballocunapi tiyarishpami 

rircacuna. 

11Chai quillcacunapica jatun mandajca, judiocunataca tucui pueblocunapi 

causajcunatami cashna mandarca: “Mai llajtapi cashpapish chaipi causajcuna 

cancunata huañuchingapaj macanacunacunahuan shamujpica, cancuna causacun 

pueblocunapi tandanacushpa mitsaringuichij. Huañuchinaman shamujcunapajtaca 

huarmicunatapish, huahuacunatapish ama llaquishpa huañuchinguichijlla. Paicuna 

imalla charishcacunatapish japi tucunguichijmi. 

12Jatun mandaj Asuero mandacun tucui llajtacunapimi, shuj punllallapi chashna 

rurana canguichij. Cai huatami chunga ishqui quilla caj Adar shuti quilla chunga 

quimsa punllapica, chashna rurana canguichij” nishpami mandarca. 

13Chai quillcacunapi mandashcataca, judiocuna paicunata p'iñajcunamanta 

mitsarichun macanacuna punllapaj allichirishca cachunmi, tucui llajtacunapi 

causajcunaman huillachinataj carca. 

14Jatun mandaj cachajpimi quillcata apajcunaca, quillcacunata apashpa, callpaj 

caballocunapi tiyarishpa rircacuna. Jatun mandaj causacun Susa pueblopipish, chai 

mandashcataca ñami huillarcacuna. 

15Mardoqueoca, jatun mandaj churarina shina azulhuan, yurajhuan churanata 

churarishca, jahuatapish linollamanta rurashca morado churanatami churashca carca. 

Umapica, curimanta rurashca sumaj coronatami churashca carca. Chashnami 

Mardoqueoca, jatun mandajpaj ñaupajmanta llujshirca. Chaimantami Susa pueblopi 

causajcunaca, jatunta cushicushpa caparircacuna. 

16Judiocunapajcarin amsamanta achijman llujshishca shinapish, cushicuipish, alli 

nishca canapish, caishuj chaishujhuan cushicuipishmi tiyarca. 

17Tucui llajtacunapipish, pueblocunapipishmi jatun mandaj mandashcahuan 

chayajpica, judiocunaca yallitaj cushicushpa jatun micuita rurarcacuna. Shinallataj 

chai llajtacunapi causajcunaca, judiocunata yallitaj manchashpami, paicunapura 

tucurcacuna. 

ESTER 9 

Judiocunaca paicunata p'iñajcunata huañuchishcamanta 

1Huatapaj chunga ishqui quilla Adar shuti quillapaj chunga quimsa punllapimi, 

judiocunaca jatun mandaj mandashcata rurana carca. Israelcunata p'iñajcunapish 

paicuna munashca shina llaquichishpa charingapajca, chai punllallatatajmi 

shuyarcacuna. Ashtahuanpish tigramanmi llaqui tucurcacuna. Judiocunarajmi 

paicunata p'iñajcunataca, paicuna munashca shina llaquichircacuna. 

2Jatun mandaj Asuero mandacun tucui llajtacunapi caj pueblocunapimi, judiocunaca 

paicunata p'iñashpa llaquichisha nicujcunahuan macanacungapaj tandanacurcacuna. 

Judiocunata p'iñajcunaca, paicunata yallitaj manchashpami, paicunahuanca mana 

macanacui tucurcacuna. 

3Jatun mandajllataj tucui llajtacunapi churashca mandajcunapish, satrapacunapish 

tucui caishuj mandajcunapishmi Mardoqueota mancharcacuna. Chaimantami 

judiocunapajca, tucui chai mandajcunallataj allita rurarcacuna. 

4Jatun mandajca pai mandacunpica, Mardoqueotami tucuicunamanta yalli allipi 

churarca. Chaitaca, tucui llajtacunapimi yachaj chayarcacuna. Mardoqueoca 

ashtahuan ashtahuanmi tucuita mandashpa catirca. 

5Judiocunaca, paicunata p'iñajcunataca paicuna munashca shinami llaquichircacuna. 

Shinallataj espadacunahuan huañuchircacunapishmi. 

6Jatun mandaj causacun Susa pueblollapimi, 500 runacunata huañuchircacuna. 

7-9Shinallataj chai pueblollapitajmi Parsandata, Dalfón, Aspata, Porata, Adalía, 

Aridata, Parmasta, Arisai, Aridai, Vaizata shuti runacunatapish huañuchircacuna. 

10Chai chunga runacunaca, judiocunata p'iñaj Amanpaj churicunami carca. Amanca, 

Hamedatapaj churimi carca. Tucui chaicunata huañuchishpapish, paicuna imalla 

charishcacunataca mana japircacunachu. 

11Jatun mandaj Asueroca, pai causacun Susa pueblopi mashnacunata 

huañuchishcataca, chai punllallatajmi yachaj chayarca. 

12Chaimantami paica jatun mandaj Ester huarmitaca cashna nirca: –Ñuca causacun 

cai Susa pueblopica, judiocunaca, ñami 500 runacunata huañuchircacuna. Shinallataj 

Amanpaj chunga churicunatapishmi huañuchircacuna. Ñuca mandacun caishuj 

llajtacunapicarin imallatapishchari rurarcacuna. ¿Imatataj ashtahuan rurachun ningui? 

Mañailla, ñucaca mandashallami– nircami. 

13Chashna nijpimi, Esterca cashna nirca: –Can jatun mandajpaj yuyaipi alli cajpica, 

cunan punllapaj mandashcapi nicushca shinallataj cayapish rurachun saquipayari. Cai 

Susa pueblollapi judiocuna chashna rurachun saquipangui. Shinallataj Amanpaj 

chunga churicunatapish sipina caspipi huarcuchipangui– nircami. 

14Chashna nijpimi jatun mandajca, chashnallataj rurachun pai mandashcataca Susa 

pueblopi causajcunaman huillachirca. Chaimantami Amanpaj chunga churicunataca, 

sipina caspipi huarcurcacuna. 

15Susa pueblopi causaj, judiocunaca Adar shuti quillapaj chunga chuscu punllapimi 

cutinllataj tandanacurcacuna. Chashna tandanacushpami, chai llajtapi causajcunataca, 

300 runacunata huañuchircacuna. Chashna huañuchijpipish paicuna imalla 

charishcataca manataj japircacunachu. 

16-17Caishuj llajtacunapi causaj, judiocunaca chai Adar shuti quillapaj chunga quimsa 

punllapimi paicunata p'iñajcuna huañuchinaman shamujpi, mitsarishpa 

macanacungapaj tandanacurcacuna. Chashna tandanacushpaca chai p'iñajcunahuan 

macanacushpami, jatun llaquipi canamantaca llujshircacuna. Chai p'iñajcunataca, 

75.000 runacunatami huañuchircacuna. Chashna huañuchishpapish paicuna imalla 

charishcacunataca manataj japircacunachu. Chai cayandij chunga chuscu punllapimi, 

jatun micuita rurashpa, cushicushpa samarircacuna. 

18Susa pueblopi causaj, judiocunaca chai quillallapitajmi chunga quimsa punllapipish, 

chunga chuscu punllapipish tandanacushpa, paicunata p'iñajcunahuan 

macanacurcacuna. Chashna macanacushpaca, chai cayandijllataj chunga pichca 

punllapimi jatun micuita rurashpa, cushicushpa samarircacuna. 

19Chashna quishpirishcamantami, judiocunaca muyundij jatun pirca illajlla 

pueblocunapi causajcunapish, chai pueblocuna muyundij llajtacunapi causajcunapish 

yuyarincuna. Paicunaca, Adar shuti quillapaj chunga chuscu punllapimi chaita 

yuyarishpa, jatun micuita rurashpa cushicurcacuna. Shinallataj c'uchullapi 

causajcunapurahuanca, caishuj chaishuj convidanacunata cunacushpami 

cushicuncuna. 

Purim nishca fiestata huatanta yuyarichun mandashcami 

20Mardoqueoca, tucui imalla tucushcacunatami quillcachirca. Chai quillcacunataca, 

jatun mandaj Asuero mandacun tucui llajtacunamanmi c'uchulla llajtacunamanpish, 

caru llajtacunamanpish cacharca. Judiocunapajmi chashna cacharca. 

21Adar shuti quillapaj chunga chuscu punllatapish, chunga pichca punllatapish 

huatanta yuyarichunmi mandarca. 

22Chai quillcacunallapitajmi, judiocuna paicunata p'iñajcunamanta quishpirishcata 

yuyachirca. Shinallataj chai quillapi jatunta caparirishpa huacana cashca cashpapish, 

yallitaj cushicushcatapishmi yuyachirca. Huatanta chaita yuyarishpa chai 

punllacunapi jatun micuita rurashpa, caishuj chaishujhuan imallatapish cunacushpa, 

huajchacunamanpish carashpa cushicuchunmi mandarca. 

23Mardoqueo chashna mandashpa quillcachishcamantami, judiocunaca paicuna ña 

callarishca shinallataj huatanta chashna yuyarinapaj saquirircacuna. 

24Agagpaj huahua huahuacunapura Hamedatapaj churi Amanca, tucui judiocunata 

p'iñaj cashpami, tucui paicunata huañuchinata yuyarishca carca. Paicunata ima punlla 

huañuchinata yachangapajca, Pur nishca suertetami rurarca. 

25Chaimantami Esterca, jatun mandajhuan rimangapaj rirca. Chaita huillajpimi jatun 

mandajca, judiocunata Amán jatun llaquita rurasha nicushcamantaca, paillatataj 

chashna llaquichichun mandashpa quillcachirca. Chaimantami Amantaca, paipaj 

churicunandij sipina caspipi huarcuchun mandarca. 

26-27Pur nishca suerteta Amán rurashcamantami, yuyarina ishqui punllacunataca 

Purim nincuna. Judiocuna huañunataj cashca jahua causashcataca, paicuna 

quiquinllatajmi alli yacharcacuna. Chaimantami quillcashpa mandashca shina chai 

ishqui punllacunataca mana cungarishpa, huatanta chai punllacunapitaj yuyarinapaj 

saquirircacuna. Paicunapaj huahua huahuacunapish, paicunapura tucujcunapish 

chaitaca mandashcapi nishca shinatajmi rurarcacuna. 

28Chai Purim nishca punllacunataca, judiocunaca tucui paicunapaj huahua 

huahuacunapish, quiquin huasi ucupuracunapish mai llajtapi, mai pueblopi 

causashpapish mana cungarishpa huatanta yuyarichun nircacunami. 

29Abihailpaj ushushi jatun mandaj Ester huarmipish, Judá llajtamanta caj 

Mardoqueopishmi Purim nishca jatun punllacunataca tucuicuna mana saquishpa 

yuyarichun, shuj cutihuan yuyachishpa mandashpa quillcarcacuna. 

30Chai punllacunataca, jatun mandaj Asuero mandacun, 127 llajtacunapi causaj tucui 

judiocunapajmi cacharcacuna. Chai quillcacunapica tucuicunata cushichingapajmi, 

sumaj shimicunahuan yuyachishpa quillcarcacuna. 

31Chai quillcacunapica, Judá llajtamanta caj Mardoqueohuan, jatun mandaj Ester 

huarmihuanca, ñaupaman paicuna mandashca shinapish, paicunallataj huahua huahua 

chai Purim nishca punllacunapica chai punllacunapitaj huatanta yuyarina tucushca 

shinapish yuyarichunmi mandarcacuna. Shinallataj chai punllacuna chayajpica 

paicunapish, paicunapaj huahua huahuacunapish mana micushpa huacashpa Diosta 

mañashcata yuyarishpa chashna rurachunmi mandarca. 

32Chai Purim nishca punllacunata tucuicuna yuyarichunca, Estermi mandarca. Chai 

mandashcataca, shuj libropimi quillcachirca. 

ESTER 10 

Mardoqueota allipi churashcamanta 

1Jatun mandaj Asueroca, pai mandacun tucui llajtacunapi causajcunatapish, yacu 

c'uchupi caj llajtacunapi causajcunatapish, ashtahuan impuestota cuchunmi mandarca. 

2Paica jatun mandaj cashpa tucui imallata rurachishcatapish, paipaj q'uipa mandaj 

cachun Mardoqueota imamanta churashcatapishmi quillcachirca. Chai quillcaca 

Persia, Media shuti llajtacunata jatun mandajcuna imallata rurashca quillcashca 

libropimi tiyacun. 

3Judá llajtamanta caj Mardoqueoca, jatun mandaj Asueropaj q'uipa tucuita mandajmi 

carca. Chashna cashpami, paica tucui judiocunamanta rimashpa, paicunapajca achca 

allita ruraj carca. Chaimantami paicunaca tucuicuna alli nishpa yallitaj c'uyarcacuna. 

JOB 

JOB 1 

Jobta llaquicuna japishcamanta 

1Uz llajtapimi Job shuti runa causarca. Paica, ima pandata mana ruraj, allita ruraj, 

Diostapish manchaj, millaita ruranatapish p'iñajmi carca. 

2Paica, canchis churicunata, quimsa ushushicunatami charirca. 

3Paipaj haciendapica, 7.000 ovejacunatapish, 3.000 camellocunatapish, 500 yunta 

huagracunatapish, 500 burrocunatapish, cullqui jahua servijcunatapishmi yallitaj 

achcata charirca. Inti llujshin ladopi causajcunapuramantaca, paillami yallitaj charij 

carca. 

4Paipaj churicunapish, paicuna huacharishca punllacunata pajtachishpaca, quiquin 

huasicunapimi jatun micuita charijcuna carca. Paicunapaj quimsa panicunatapish 

paicunahuan micuchun, ubyachunmi cayanaman cachajcuna carca. 

5Chai jatun micui punllacuna tucurishca q'uipami Jobca paipaj tucui huahuacunapaj 

juchacunata anchuchichun utcata jatarishpa, Diosman animalcunata cushpa 

huañuchishpa tucuita rupachij carca. Jobca, ñuca huahuacunaca imapi 

juchallircallapishchari, Diostapish p'iñashpa paicunapaj shungupi 

c'amircacunallapishchari yuyashpami, fiesta tucurishca q'uipaca chashna ruraj carca. 

6Shuj punllami, Mandaj Diospaj churicuna pai Diospaj ñaupajpi ricurinaman 

shamujpica, Satanaspish paicunahuan shamurca. 

7Chaipimi Mandaj Diosca Satanastaca cashna tapurca: –¿Maimantataj shamungui?– 

nijpi Satanasca, Mandaj Diosmanca: –Allpa pachata ricushpa muyushpami shamuni– 

nishpa cutichirca. 

8Chashna nijpimi Mandaj Diosca, Satanastaca: –Allpa pachapica ñucata servij Job 

shinaca pi shujtaj mana tiyanchu. Paica ima pandata mana ruraj, allita ruraj, 

ñucatapish manchaj, millaita ruranatapish p'iñajmi– nircami. 

9Shina nijpimi Satanasca, Mandaj Diostaca cashna nirca: –Chai Jobca, can Diostaca 

mana yangamanta manchanchu. 

10¿Manachu canllataj paitapish, paipaj familiacunandij, tucui imalla 

charishcacunatapish ama tuparichunllapish nishpa jarcaracungui? Paipaj maquihuan 

imata rurajpipish achcatamari bendiciangui. Chaimantami paipaj charinacunaca, 

allpapica yallitaj mirarishca. 

11Shina cajpipish cunanca cambaj maquita chutashpa pai imalla charishcacunata 

quichuiri, manachu cantaca ñahui ñahui millai shimihuan c'amin imami, ricungui– 

nircami. 

12Shina nijpimi Mandaj Diosca, Satanastaca cashna nirca: –Riqui, pai imalla 

charishcacunaca cambaj maquipimi, ashtahuanpish paillata ama cambaj maquihuan 

tuparingui– nijpi Satanasca, Mandaj Diospaj ñaupajmanta llujshishpa rircallami. 

13Shuj punlla Jobpaj churicunapish, ushushicunapish paicunapaj punta huauquipaj 

huasipimi micucurcacuna, vinotapish ubyacurcacuna. 

14Paicuna chaipi cajpimi, shuj runaca Jobpajman chayamushpaca, cashna nishpa 

huillarca: –Ñucanchijca, huagracunahuanca yapucurcanchijmi. Chai yapucun 

c'uchullapitajmi, burrocunatapish michicurcacuna. 

15Chaimantaca ñapish sabeocuna shamushpaca, animalcunatapish quichushpa, cullqui 

jahua canta servijcunatapish espadahuan huañuchishpami rincuna. Chaita canman 

huillangapajca, ñucallamari quishpirimuni– nishpami huillarca. 

16Chai runa manaraj tucui huillajpimi, shujtaj runa chayamushpaca cashna nirca: –

Taita Diospaj ninami jahua pachamanta urmashpa ovejacunatapish, michijcunatapish 

tucui rupachin. Chaita huillangapajca ñucallamari quishpirimuni– nishpami huillarca. 

17Chai runa manaraj tucui huillajpimi, shujtaj runa chayashpaca cashna nirca: –

Quimsa mirga caldeocuna chayashpami, camellocunata aisashpa rincuna, cullqui 

jahua canta servijcunatapish espadahuanmi huañuchincuna. Chaita huillangapajca, 

ñucallamari quishpirimuni– nishpami huillarca. 

18Chai runa manaraj tucui huillajpimi, shujtaj runa chayashpaca cashna nirca: –

Cambaj churicunapish, ushushicunapish paicunapaj punta huauquipaj huasipimi 

micucurcacuna, vinotapish ubyacurcacuna. 

19Chaimantaca ñapish shitashca pambamanta jatun acapana shamushpa, huasi 

esquinacunapi huajtarishpa cuyuchijpimi, cambaj churicunataca huasi llapishpa 

huañuchirca. Chaita huillangapajca, ñucallamari quishpirimuni– nishpami huillarca. 

20Chaimantaca Jobca jatarishpami, paipaj churanatapish lliquirishpa, uma ajchatapish 

rasparishpa, pambapi cungurishpa Diosta adorashpa, 

21cashna nirca: –Ñuca mamapaj huijsamantaca lluchullatajmi huacharircani, 

lluchullatajmi allpamanca tigrana cani. Mandaj Diosllatajmi curca, Mandaj 

Diosllatajmi quichun. Mandaj Diosca alli nishca cachun– nircami. 

22Chai tucui llaquicuna shamujpipish, juchata mana rurarcachu, Mandaj Diostapish 

ima millaita mana rimarcachu. 

JOB 2 

1Shujtaj punllami, Mandaj Diospaj churicunaca, pai Diospaj ñaupajpi ricurinaman 

shamurcacuna. Chai punllapish Satanasca paicunahuan shamushpami, Mandaj 

Diospaj ñaupajpi ricurirca. 

2Chaimantami Mandaj Diosca, Satanastaca: –¿Maimantataj shamungui?– nishpa 

tapurca. Shina nijpica chai Satanasca, Mandaj Diostaca cashnami nirca: –Ñucaca, 

tucui allpa pachata muyushpa purishpami shamuni– nircami. 

3Shina nijpimi Mandaj Diosca, Satanastaca cashna nirca: –Tucui allpapica, ñucata 

servij Job shinaca pi shujtajca mana tiyanchu. Paica, ima pandata mana ruraj, allita 

ruraj, ñucatapish manchaj, millaita ruranatapish p'iñajmi. Paitaca, can ricungaraicu 

llaquichijta saquichun nijpimi, yangamanta llaquichichun saquircani. Chashna 

llaquichijpipish, cunancama ima pandata mana rurashcachu– nircami. 

4Chashna nijpimi Satanasca, Mandaj Diostaca cashna nirca: –Runaca, carapuraca 

cambiangallatajmari. Mana huañusha nishpaca, tucui charishcahuanmi paipaj 

causaitaca quishpichisha ninman. 

5Ashtahuanpish cunanca cambaj maquita chutashpa paipaj tullupipish, aichapipish 

unguchiyari. Manachu cantaca cambaj ñaupajllapitaj millaita rimashpa c'amin imami, 

ricungapaj– nircami. 

6Shina nijpimi Mandaj Diosca Satanastaca: –Riqui, paica cambaj maquipimi. Shina 

cajpipish, paipaj causaillata amaraj tucuchingui– nircami. 

7Chashna nijpimi Satanasca, Mandaj Diospaj ñaupajmanta rishpaca, Jobtaca chaqui 

plantamantaca uma coronacama carachata churashpa chugrichirca. 

8Chaimantami Jobca ushpapi tiyarishpa mirga callanata japishpa, chaihuan aspirirca. 

9Chaita ricushpami paipaj huarmica: –¿Chashna llaquipi cashca jahuachu mana 

c'ariyashpa rimangui imatagari? Diosta c'amishpa huañuillari– nircami. 

10Chashna nijpimi Jobca: –Canca chai upa muspa huarmicuna shinamari rimangui. 

Dios cushca allicunataca chasquircanchijmi. ¿Maitataj llaquicunatapish mana 

chasquishunri?– nircami. Chai tucui llaquicunata apacushpapish, Job runaca mana ima 

millaita rimashpa juchata rurarcachu. 

Jobta paipaj rijsishcacuna ricugrishcamanta 

11Job runahuan alli apanacuj quimsa runacunaca, shujca Temanmanta Elifaz shutimi 

carca. Caishujca, Suamanta Bildad shutimi carca, caishujca Naamamanta Zofar 

shutimi carca. Chai runacunaca, Job llaquita apacun nijta uyashcahuanmi, quiquin 

llajtapi causacushcamanta tandanacushpa llaquijcuna cashcata ricuchingapaj 

cushichinaman shamurcacuna. 

12Chai runacunaca, carumanta ricushpaca mana rijsircacunachu. Chaimantaca 

caparirishpami huacarcacuna. Shinallataj churanacunatapish lliquirishpa, paicunapaj 

uma jahuacunapipish allpatami tsiraparircacuna. 

13Chashna jatun nanaihuan cajta ricushpami, maijan mana imata rimashpa canchis 

punllata, canchis tutata pai tiyacun c'uchu pambapi tiyacurcacuna. 

JOB 3 

Jobca pai huacharishca punllata mana alli nishcamanta 

1Chai q'uipami Jobca, pai huacharishca punllataca mana alli nishpa rimarca. 

2Jobca cashna nishpami, sinchita rimarirca: 

3“Ñuca huacharishca punllaca chingarishpachari, c'ari huahuatami huachanga nishpa 

huillashca tutaca mana tiyajpichari. 

4Chai punllaca amsayajpichari, Taita Diospish jahuamanta mana pacarichijpichari. 

Achijyachijpish mana achijyachijpichari. 

5Huañuna amsa tucushpa, mana alli punlla cajpichari. Llandulla punllapi shina yana 

p'uyu tapashpa, manchanana amsata rurajpichari. 

6Chai tutataca amsa charirayajpichari. Chai punllaca huatapaj punllacunapica, ña ama 

tiyashca canman. Quillacunapipish chai punllaca, ña ama tigrashca canman. 

7Chai tutapi mana chichushca cajpica, huahuayuj tucushcamanta cushicunapish mana 

tiyanmanchu carca. 

8Chai punllataca punllata p'iñajcuna, Leviatán nishca manchanana animalta jahualla 

rijchachijcuna, mana alli nijpichari. 

9Pacarij luzerocunapish amsayashca cachun, achijyachijta shuyacujpipish, amataj 

achijyashca cachun. Pacarishpa achijyachishcallapish amataj ricurishca cachun. 

10Chai punllapi mana huacharishca cashpaca, cai tucui llaquicunataca mana 

ricuimanchu carcani. 

11Ñucaca ¿ima nishpataj mana huijsa ucullapitaj huañurcaniyari? ¿Ima nishpataj 

huacharihuan mana huañurcaniyari? 

12¿Ñucataca imapajtaj changa jahuapi marcarcacunari? ¿Imapajtaj chuchuchihuarcari? 

13Huañushca cashpaca, samaricuimanmi carcani. Dormishca cashpaca, manachari cai 

llaquitaca ricuiman carcani. 

14Cai pachata jatun mandajcunahuan, cunajcunahuanchari samaricuiman carcani. 

Paicunaca urmashca huasicunatami paicunapaj allichijcuna carca. 

15Mana cashpaca curita charij mandajcunahuan, cullquita huasipi 

jundachijcunahuanchari samaricuiman carcani. 

16¿Ima nishpataj shullushca huahuata shina, achij punllata mana ricushpa huañuj 

huahuitocunata shina mana pacarcacunari? 

17Huañushpami Diosta mana manchajcunapish shujtajcunata llaquichinata 

saquirincuna. Chaipimari shaicuihuan huañucujcunapish samarincuna. 

18Chaipimari prezucunapish samarincuna. Chaipi cashpaca, p'iña mandaj 

caparishcatapish mana uyancunachu. 

19Uchillapish, jatunpish chaillapitajmi. Servijpish chaipica, amopaj maquimanta 

cacharishcami. 

20Llaquihuan huañucujmanca ¿imapajtaj achij punllataca ricuchircari? Shungu 

p'aquirishcacunamanca ¿imapajtaj causaitaca curcari? 

21Paicunaca ima charinacunatapish yallica huañunallatami munan. Shina cajpipish, 

huañuica manataj japinchu. 

22Pambarina jutcuman rishpaca, jatuntami cushicuncuna. 

23Taita Diosllataj corralashpa charicujpi maita rinata mana yachaj runamanca 

¿imapajtaj causaitaca curcari? 

24Micunata micunapaj randica, shungurajmi llujshini. Aij nishpa caparishca 

shimicunaca, yacu shinami callpacun. 

25Imata manchacushpapish, chaitajmi tucuni. Ñuca manchashca llaquitajmi japin. 

26Manamari sumaj causaita chari tucushcanichu, manamari alli cai tucushcanichu, 

manamari samari tucushcanichu. Musparina llaquicunami jahuanpi shamushca” 

nircami. 

JOB 4 

Elifaz runaca Jobta rimashcamanta 

1Chaimantami Temán llajtamanta Elifazca cashna nishpa rimarca: 

2Canca ñucanchij rimajpica, llaquiringuimi. Shina cajpipish, pitaj mana imata 

rimangari. 

3Riqui, canca achcacunata yachachijmari carcangui, irquicunatapish sinchiyachijmari 

carcangui. 

4Pandarijcunatapish cunashpa allichijmari carcangui. Cunguri mucucuna 

quihuiricujpipish, derechajmari carcangui. 

5Ashtahuanpish cunan canta jatun llaqui japijpica, yallitajmari llaquiringui. Chai jatun 

llaquicuna canta japijpica, yallitajmari musparingui. 

6¿Manachu canca Taita Diosta manchanapi shunguta churaj carcangui? ¿Manachu 

ima pandata mana ruranapi shunguta churaj carcangui? 

7Cunanca alli yuyariyari, ima mana allita mana rurajcunaca, ¿maijan huañushcachu 

imatagari? Alli runacunaca maijan ¿chingarincunachu imatagari? 

8Ashtahuanpish millaita ruranata yapushpa, millaita ruranallatataj tarpushpaca, 

chaillatatajmi tandajta ricushcani. 

9Diospaj samaillahuanmi huañuncuna, pai p'iñarishpa p'ucujllapimi chingarincuna. 

10Huacaricuj leonpish, p'iña leonpish, huahua leoncunapish quirucunamari 

p'aquirishcacuna. 

11Yuyaj leonca micuna aichata mana charishcamantami huañun. Micuna 

illajllapitajmi mama leonpaj churicunaca, caita chaita rincuna. 

12Chaitaca ñucapish mana yacharcanichu. Shina cajpipish, ñuca rinrinllapimi 

huillahuarca. 

13Tuta muscui shina ricurishpami, tucui runacuna dormicujpi, 

14ñucataca manchachishpa chujchuchirca. Chaimantami ñuca tullucunapish tucui 

cuyurirca. 

15Ñuca ñaupajta huaira p'ucuj shinalla aya pasajpimi, ñuca aicha millmacunapish 

shayarirca. 

16Ñuca ricucunpimi ñuca ñaupajpi shuj aya shayarirca, ashtahuanpish paipaj 

ñahuitaca manamari rijsircanichu. Pai chaipi shayacushpaca, cashna nijtami upajlla 

uyarcani: 

17¿Runaca Diostapish yalli cashcata rurajchu canga? ¿Runaca paita rurajtapish yalli 

ima mapa illajchu canga? nircami. 

18Riqui, paita servijcunapipish Diosca, paipaj shungutaca mana churanchu. Paipaj 

angelcunatapish pandarijlla cashcata yachanmi. 

19Allpa jahuallapi lodohuan shayachishca huasicunapi causajcunapicarin ¿maitataj 

shunguta churangari? Paicunaca allpalla cashcamantaca, polilla c'uru micushpa 

tucuchinallami. 

20Paicunaca tutamanta alli cashpapish, chishipajca huañushpa, huiñaipaj 

chingarinllami. Ima tucushcatapish pi mana yachanchu. 

21Paicuna chingarijpica, paicuna sumaj cashcapish chingarinllami. Ima alli 

yachaitapish mana yachashpami huañuncuna. 

JOB 5 

1Cunanca sinchita capariyari, maijan cutichinchu imami. ¿Maijan angelpajmantaj 

tigrashpa rigringuiyari? 

2Rumi shungu runataca, p'iñarina yuyaillami huañuchicun. Charina yuyailla 

causajcunataca, shujtajcuna charishcata munana yuyaillami tucuchicun. 

3Ñucaca, rumi shungu runataca sapiyashpa yallitaj jatun tucujtami ricurcani. 

Chaimantami chai ratollataj pai causana huasitaca, llaqui tucushca canman nircani. 

4Paipaj huahuacunaca mana ashtahuan sumajta causai tucungacunachu. Puebloman 

yaicuna pungullapimi huañuchingacuna. Paicunata quishpichijca, pi mana tiyangachu. 

5Paipaj granocunataca yaricaihuan cajcunami micungacuna. Casha 

chaupicunamantapish mashcashpami apangacuna. Yacunaihuan cajcunapish paipaj 

haciendamantami ubyangacuna. 

6Llaquica mana allpamanta llujshinchu. P'iñana yuyaica, mana pambamanta 

huiñanchu. 

7Ashtahuanpish rupacuj ushpa jatarishpa, huairata callpaj shinami tucun. Chashna 

llaquipajllami runaca huacharin. 

8Ñucaca Taita Diostachari mashcaiman, paimanchari ñuca llaquitaca mingaiman. 

9Paica achca allicunatapish, pipish mana rurai tucuipajcunatapish, mana yupai 

tucuipaj sumaj allicunatapish rurajmi. 

10Cai pachamanca tamyatami cachan, tarpushcacunamanca yacutami cachan. 

11Yangacunatapish jatuntami ruran. Llaquilla cajcunataca mana urmanapi churashpa 

cushichinmi. 

12Millaita rurangapaj yuyaisapacunataca, paicunapaj maquicunahuan ama imata rurai 

tucuchunmi muspachin. 

13Jatun yachajcunataca, paicuna yachashcallapitaj japishpa muspachinllami. Millai 

runacunataca, paicuna yuyashcallapitaj pandachinllami. 

14Punllapica amsahuanmi tsagnaringacuna. Chaupi punllapimi tutapi shina tantiashpa 

purincuna. 

15Chashnami Diosca huajcha runataca, espadapi huañunamantapish, paita mana 

manchajcunapaj shimimantapish, huañuchijcunapaj maquimantapish quishpichin. 

16Huajcha runaca paillatami shuyan. Millaicunataca millaita rurashcallatajmi 

shimitaca huichcanga. 

17Ricuiri, Taita Dios llaquita cachashca runaca cushicunmari. Chaimanta Tucuita 

Rurai Tucuj Dios ima shinapish llaquichijpica, mana p'iñarinichu. 

18Paillatajmi caracha ungüitaca churarca, chaitaca paillatajmi maillashpa huatanga. 

Pai chugrichishcataca, paipaj maquicunallahuantajmi jambin. 

19Sujta cutin jatun llaquicunata apacujpipish quishpichingami. Ña canchis cutinpica, 

ima mana allipish cantaca mana japingachu. 

20Cantaca yaricaihuan huañunamantapish quishpichingami. Jatun macanacuipipish 

espadapi huañunamanta quishpichingami. 

21Millaita rimaj c'allucunamantapish pacashcami cangui. Chingachij jatun llaqui 

shamujpipish, mana manchanguichu. 

22Canca llaqui japijpipish, yaricai japijpipish asinguimi. Sachapi causaj p'iña 

animalcunatapish mana manchanguichu. 

23Shinallataj allpapi sirij rumicunapish cambaj chagra p'ucunataca mana jarcangachu. 

Sachapi causaj p'iña animalcunapish canhuanca sumajtami causangacuna. 

24Cambaj huasipica sumaj causai tiyashcatami yachaj chayangui. Can causana huasita 

ricunaman yaicushpaca, imapish mana illashcatami ricungui. 

25Chashnallataj canca, cambaj huahua huahuacuna achca cashcatapishmi ricungui. 

Cambaj huahua huahuacunaca allpapi huiñaj q'uihua shinami cangacuna. 

26Trigota tandana punlla tucujpi, tandachishca shinami ña yuyaj tucushpaca, pambana 

jutcupi pambarinaman rina cangui. 

27Riqui, cai tucuitami yuyachishcanchij. Chaica chashnallatajmi tucunga. 

Uyashpapish cambaj quiquin allipajllataj yachayari nircami. 

JOB 6 

Jobca paipaj rijsishcacunata rimashcamanta 

1Chaimantami Jobca cashna nishpa cutichirca: 

2Ñuca llaquicunandij, nanaicunandij balanzapi churashpa pizajpichari. 

3Chashna pizajpica, mama cuchapi tiyaj t'iyutapish yallimi pizanman. Chaimantami 

ñucaca c'ariyashpa rimarircani. 

4Tucuita Rurai Tucuj Diospaj puntajlla caspicunamari ñucapi shayacun. Chai caspi 

venenomari ñucataca tucuchicun. Taita Dios cachashca jatun manchaihuan 

huañucunica. 

5¿Urcu burroca q'uihuapi shayacushca jahua huacanchu? ¿Huagrapish q'uihuata 

micushca jahua huacanchu? 

6¿Cachi illaj micunaca micurinllachu? ¿Yuraj lulunllata micujpica mishquinchu? 

7Ñuca mana munashcallatatajmi cunanca micucuni. 

8¡Pitaj ñuca mañashcataca cunaman shamungari! ¡Diosca ñuca munashcata 

cuhuajpichari alli canman! 

9Taita Diosca ñucata shuj cutin ñutushpachari alli canman. Paipaj maquita chutashpa 

ñucata shuj cutin tucuchijpichari. 

10Mana ashtahuan shuyashpa, jatun nanaihuan utca huañuchijpichari, ñucaca 

samariman. Jucha illaj ñuca Dios rimashcatapish ña mana ashtahuan c'ariyaimanchu. 

11Ñucaca fuerzata charishpachu ashtahuan ahuantashari. Imapaj cashna tucushcata 

yachashpachu ashtahuan shuyashari. 

12Ñucaca manamari rumi shina sinchi canichu. Ñuca aichapish manamari bronce 

shinachu. 

13Ñucapajllatajpish imapaj mana valinichu. Ñucata pi ayudajpish mana tiyanchu. 

¿Chaica manachu chashna imatagari? 

14Tucuita Mandaj Diosta mana cazuj, manchai illaj runatapish llaqui tucujpica, paipaj 

rijsishca runaca cushichintajmari. 

15Ashtahuanpish ñucataca, ñuca huauquicunallatajmari yacu jundai shamuj shina 

llaquichincuna. Manchanayaj jatun yacu shamushpa, pacashca shinallamari. 

16Paicunaca casa tapashca tiyacuj yacu shinami. Rasu tapashca tiyacuj yacu shinami. 

17Casaca rupai shamujpica yacuyanllami, punlla cunujyajpica maipi cashcamanta 

chingarinllami. 

18Maita tandalla ricushpapish, caita chaita chaupirishpa rinllami. Asha asha 

chaquirishpa tucui chingarinllami. 

19Chai yacucunataca Temán llajtamanta purijcunapish chaparacurcami, Sabá 

llajtamanta purijcunapish shuyacurcami. 

20Ashtahuanpish paicuna shuyacushca mana ricurijpica pingarircacunami. Chai 

yacucuna tiyashcaman chayashpaca, yacutaca mana japircacunachu. 

21Cunan cancunapish chai yacucuna shinami canguichij. Jatun llaquita apacujta 

ricushpaca, ashtahuanpish mancharinguichijmari. 

22Cancunapaj haciendamanta imallatapish apamushpa ñucaman cuhuaichigari. 

23Ñucata llaquichicujpaj maquimanta cacharichichigari, huañuchijcunamanta 

quishpichihuaichigari ¿nishcanichu imatagari? 

24Ñuca upallaringapajca, ñucata yachachihuaichigari. Imapi pandarishca cajpica, 

yuyachihuaichigari. 

25¡Alli shimicunaca shunguta cushichinmi! Ashtahuanpish cancuna jarcashpa 

rimashcaca imata mana nisha ninchu. 

26¿Cancunaca ñuca llaquihuan musparicushpa rimarishca huaira shina chingarijlla 

shimicunamantachu jarcashpa rimanguichij? 

27Cancunaca yaya mama illajtaca p'iñanguichijmi. Cancunapaj alli rijsishcapajmari, 

pambana jutcuta allashcanguichij. 

28¿Cancunapaj ñaupajpica ima llullatachu rimacuni imatagari? Ñuca ñahuita 

ricuichigari. 

29Yuyaita japichigari, ama mana allita ruraichijchu. Ñucataca cashcata ruraj cashcata 

alli yuyarichigari. 

30¿Ñuca c'alluhuanca millai shimicunatachu rimani imatagari? Ñuca shimimanta 

mapa shimicuna llujshijpica, ñucallataj yachaimanmari. 

JOB 7 

Taita Diosta Job c'ariyashpa rimashcamanta 

1Cai pachapi causaj runaca shaicuitami imatapish rurashpa causan. Paipaj 

punllacunaca, trabajaj runapaj punllacuna tucuricuj shinami tucuricun. 

2Servij runaca, llandurisha nishpami shungu llujshin. Trabajaj runapish, samaringapaj 

chishiyachunmi shuyan. 

3Cai tucui uni quillacunata jatun llaquita apacushpaca, chashnami carcani. 

Llaquinayajta sirichunpish tutacunataca yupashcatami curca. 

4Siricushpaca: ¿Ima horastaj jatarishari? ninimi. Ashtahuanpish yallitaj uni tutami 

tucun. Chaimantami pacaringacama achca yuyaicunahuan musparicunilla. 

5Ñuca aichaca c'urucunahuan, caspiyashca allpacunahuan jundami. Ñuca aicha 

carapish carahuan chaquishpa ashnacunmari. 

6Ñuca causaica, ahuaj runapaj lanzaderatapish yallimari callpacun. Imata mana shuyai 

tucunichu, ashtahuanpish ñallamari huañugrini. 

7Taita Dioslla, alli yuyariyari ñuca causaica huaira shinallamari. Ñuca 

ñahuicunahuanca, ña mana alli causaita ricushachu. 

8Ñucata ricujcunapish ñucataca, mana ashtahuan ricungacunachu. Can ñucata 

ricujpipish, ñucaca ña mana ricurishachu. 

9P'uyuca ricurishcahuan chingarinllami. Chashnallataj maijanpish Seolman 

uriyashpaca, mana cutin llujshi tucungachu. 

10Mana cutin paipaj huasiman tigrangachu. Pai maipi causashcatapish ña mana cutin 

ricungachu. 

11Chaimanta ñuca shimitaca, mana huichcashachu. Yuyaipi llaquihuan 

huañucushcamantaca rimacushallami. Tucui shunguhuan huacashpami, canmanca 

huillacushalla. 

12Ñucaca mana mama cucha shina p'iña canica, mana mama cuchapi tiyaj 

manchanana jatun animal shina canica. ¿Imamantataj ñucata chapachun chapajta 

chaparacunguiyari? 

13Ñucaca: Camapica ashallatapish samarishpa cushicushapishchari, camapi 

dormirishpaca cai tucui llaquicunata cungarishapishchari yuyashpami siririni. 

14Ashtahuanpish mancharina muscuicunatamari ricuchihuangui. Muscuipi shina 

chaicunata ricuchishpamari manchachihuangui. 

15Chaimantami ñuca yuyaipica, cungapi llapijpichari alli caiman yuyarcani. 

Causanapaj randica, huañunatami munani. 

16Ñuca causaitaca p'iñanayanmi, manataj huiñaita causashachu. Ñuca causaica 

yangallami, ña huañuchun saquihuailla. 

17Runaca ima cajpitaj jatunyachinguiyari, ¿ima cajpitaj paipica, cambaj shungutaca 

churanguiyari? 

18¿Imamantataj cada tutamanta ricuj shamunguiyari? ¿Ima cajpitaj imalla 

ruracushcataca ricuracunguiyari? 



1023 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

19¿Maicamataj ñucataca ricuracunguillari? ¿Manachu ch'ucata millpuchunllapish 

saquihuangui imatagari? 

20Runacunata chaparacuj Dioslla, ñuca juchata rurashca cashpapish cantaca ¿imatataj 

rurashcaniyari? ¿Ima nishpataj ñucataca cambaj puntajlla caspicunahuan 

shitanguiyari? Ñucapajllatajmari shuj quipi shina tucushcani. 

21¿Imamantataj ñuca mana cazushcataca mana p'ichanguiyari, ñuca juchatapish mana 

perdonahuangui? Cunanca allpapimi siririgrini, ñucaca tutamanta can mashcajpipish, 

ña mana ricurishachu nircami. 

JOB 8 

Bildadca Diosca cashcallatatajmi rurashca nishcami 

1Súa pueblomanta Bildad runami cashna nishpa cutichirca: 

2“¿Maicamataj chashna rimaricunguillari? Can rimashca shimicunaca, acapana huaira 

jatarishca shinallamari. 

3Taita Diosca allita ruranataca ¿p'aquishcami canga yuyanguichu? Tucuita Rurai 

Tucuj Diosca, cashcata ruranataca ¿shujtajyachishcami canga yuyanguichu? 

4Cambaj huahuacuna paita mana cazushpa juchata rurashcamantami, paicunataca chai 

juchamanta llaquichishca canga. 

5Canca tutamantapi Taita Diosta mashcashpa, Tucuita Rurai Tucuj Diosta mañashpa, 

6chuya shungu tucushpa allita ruraj cajpica, cunanmantaca paimi cantaca yuyaringa. 

Cashcata can rurashcamantaca, cambaj huasipipish ashtahuanmi mirachinga. 

7Canca ñaupaman ashallata charishca cashpapish, q'uipataca achca allicunatami 

charingui. 

8Cunanca ñaupa huiñai yayacunata tapuiri, chai yayacunapaj yayacuna imallata 

yachashcata yachai. 

9Ñucanchijca cainallamantami canchij, chaimantami mana imata yachanchij. 

Ñucanchij causaica, cai pachapica llandu shinallami. 

10Cantaca paicunaca yachachingami. Imallatapish rimangami, imalla yuyashcata 

quiquin shungupi charicushcamanta llujshichishpami rimangacuna. 

11¿Carrizoca mana lodo tiyanpica huiñangallachu? ¿Michina q'uihuaca, yacu mana 

tiyanpica huiñangallachu? 

12Verdijlla cashpapish, mana p'itishca cashpapish, chaicunami tucui 

q'uihuacunamanta ñaupaman chaquirin. 

13Taita Diosta cungarijcuna imalla rurashcapish chashnallatajmi tucun. Diosta mana 

manchaj runa shuyacushcapish, chai shina chingarinllami. 

14Pai shuyacushcaca p'itiringami. Pai shunguta churashcaca araña ahuashca 

shinallami. 

15Paipaj huasipi taunarijpica, urmangallami. Maquihuan lutsarijllapipish 

p'itiringallami. 

16Millaita rurajca, intipi mana chaquirij verdijlla yura shinami. Paipaj ramacunapish 

tucui huertata tapacuj yallitaj jatunmi. 

17Paipaj sapicunapish yacu c'uchupi cashpaca, caita chaita ahuarishpa rinllami. 

Rumilla allpaman chayangacamami suniashpa huiñan. 

18Pai maipi tiyacushcamanta p'itishpa shitajpica, pai maipi tiyacushca allpapish: 

Cantaca mana ricushcanillapishchu ningami. 

19Chashnami pai cushicushpa causanaca tucuringa. Pai maipi tiyacushca allpallapica, 

shujtaj q'uihuacunami huiñanga. 

20Riqui, Taita Diosca ima pandata mana rurajtaca mana p'iñanchu. Millaicuna imata 

rurachunpish, mana ayudanchu. 

21Ashtahuanpish canca shimi jundatami asingui, cambaj shimihuanpish 

cushicushpami cantangui. 

22Canta p'iñajcunaca musparinahuanmi churarishca shina saquiringa. Diosta mana 

manchajcunapaj huasicunaca chingaringami” nircami. 

JOB 9 

Jobca Diosmanca mana imata cutichi tucushcamanta 

1Jobca cashna nishpami cutichirca: 

2Ñucaca chashna cana cashcataca yachanillatajmi. ¿Ima shinataj runaca Taita Diospaj 

ñaupajpica, alli ricuringari? 

3Paihuan rimanacushpapish, huaranga shimicunamantaca shujllatapish mana cutichi 

tucungachu. 

4Paica tucuita yachajmi, imatapish rurai tucujmi. Maijanpish paita c'ariyashpa 

shayarijtaca chingachinllami. 

5Pai p'iñarishpaca, urcucunatapish tugyachinllami. Chashna llaquichishcataca, pi 

mana yachanchu. 

6Paica allpataca, maipi tiyacushcamantaca cuyuchinllami. Allpata aparicuj 

pilarcunatapish chujchuchinllami. 

7Intita ama llujshichun nishpa pai mandajpica, mana llujshinchu. Luzerocunatapish 

sellashca shinami pacan. 

8Paillami jahua pachataca, linsota chutaj shina churarca. Paica caiman chaiman 

cuyucuj mama cucha jahuata purijmi. 

9Osa shuti, Orión shuti, Pléyades shuti luzerocunatapish paimi rurarca. Shinallataj 

uraman tiyaj pacallacunatapishmi rurarca. 

10Paica pipish mana entendipaj imallatajshi jatuncunata rurajmi. Mana yupai tucuipaj 

achca allicunatapish rurajmi. 

11Riqui, pai ñuca ñaupajta rijpipish, paitaca manamari ricunichu. Pai pasajpipish, 

manamari entendinichu. 

12Pai imata quichujpica, ¿pitaj cutin tigra quichui tucungari? ¿Pitaj imatataj 

ruracungui ningallapishri? 

13Taita Diosca, pai p'iñarinataca mana saquingachu. Jatun tucushcacunata 

ayudajcunapish, paipaj chaqui ucupimi sarurincuna. 

14¿Ñucacarin paimanca imatataj cutichishari? ¿Mashna agllashca shimicunatataj 

paihuanca rimashari? 

15Ñucaca cashcata ruraj cashpapish, mana imata cutichi tucuimanchu. Ashtahuanpish 

ñuca jueztaca rogarimanllami. 

16Ñuca mañashcata uyashpa pai cutichijpipish, ñuca rimashcata uyashcataca manaraj 

crimanchu. 

17Paica ñucamanca, jatun mancharina llaquicunatami curca. Yangamantamari ñuca 

chugricunataca, ashtahuan mirachirca. 

18Cushicuita charichunpish, mana saquinchu. Ashtahuanpish jatun llaquicunallatamari 

apachihuarca. 

19Pai imata rurai tucuj cashcata rimajpica, tucuita rurai tucujmi. Ima rurashcata ricui 

callarijpica, ¿pitaj ñucapaj randica, shayari tucungari? 

20Ñucaca cashcata rurajmi cani nirishpaca, ñuca quiquin shimillahuantajmi llaquipi 

yaicuiman. Ñucaca ima pandata mana ruraj canichu nirishpapish, millai runami 

caiman. 

21Ñucaca ima juchachina illajlla cashpaca, ñucallatajmi mana cazuriman. Ñuca 

causaitapish p'iñaimanmi. 

22Caillatami nisha nini: Paica allita rurajtapish, paita mana manchajtapish 

chingachinllami. 

23Azotishpapish huañuchinllami. Ima juchachina illaj runa llaquihuan cajpipish, 

asinllami. 

24Cai pachataca, Diosta mana manchajcunamanmi curca. Paicunapaj juezcunapaj 

ñahuicunatapish tapanmi. Mana paillataj tucuita ruracujpica, ¿pitaj canga, maipitaj 

canga? 

25Ñuca causai punllacunaca, quillcata apajtapish yalli utcamari callpashca. Ima 

allitapish manaraj ricujpimari miticushca. 

26Callpaj barcocuna shinamari callpashca. Aichata micunaman uriyacuj águila 

shinamari callpashca. 

27Ñucaca: Llaquicunata cungarishpa, llaquijlla ñahuita mana ricuchishpa, cushijlla 

cashcata ricuchisha yuyanimi. 

28Shina cajpipish, cai tucui nanaicunaca muspachicunmari. Ñucataca manamari ima 

juchachina illajlla cashcata yuyanguichu. 

29Ñucaca Diosta mana manchajmi cani. ¿Imapajtaj yangaca imatapish rurashari? 

30Ñucataca rasu yacucunahuan armarishca cajpipish, maquicunata rasu shinallataj 

yurajllata maillarishca cajpipish, 

31jutcupimari shitahuashcangui. Chaipica ñuca quiquin churanacunapish, ñucataca 

millanachingacunami. 

32Paica manamari ñuca shina runallachu. Chaimantami paitaca mana c'ariyai tucuni. 

Paihuan ñucahuan parlanacushpaca, alli tucuimanchari. 

33Ñucanchij jahuapi maquicunata churashpa allichij juezca, pi mana tiyanchu. 

34Paipaj varata ñuca jahuamanta anchuchishpachari alli canman. Pai cachashca 

manchaipish ñucataca, ama manchachishca cachun. 

35Chashna cajpica, mana manchashpa rimashami. Cunanca cashnaca mana ñucachu 

cani. 

JOB 10 

Job llaqui cashpa huacashcamanta 

1Ñuca almaca, ñuca causaihuanca ñamari shaicushca. Caitaj llaquicunataca 

huillacushallami. Ñuca almapi huacaihuan huillacushallami. 

2Taita Diostaca cashna nisha: Ama llaquiman cachahuaichu, ñucahuan imamanta 

p'iñarishcata ricuchihuayari. 

3¿Cambaj maquihuan rurashcallatataj p'iñashpa llaquichishpa, canta mana 

manchajcunataraj allipi charinaca, canpica allichu yuyachin imatagari? 

4Canca manamari huañujlla runapaj ñahui luluncunata shina charinguichu. Canca 

mana runa ricucuj shinalla ricunguichu. 

5Cambaj causai punllacunaca, runapaj causai punllacuna shinalla cajpichu, mana 

cashpaca cambaj huatacunaca huañujlla runacunapaj huatacuna shinalla cajpichu. 

6¿Imamantataj ñuca millaita rurashcataca, alli yachasha ninguiyari? ¿Imamantataj 

ñuca juchataca, callarishpa mashcanguiyari? 

7Ñuca canta manchaj cashcataca, canllataj yachanguimi. Cambaj maquimanta pi mana 

quishpichi tucuipaj cashcatapish yachanguimi. 

8Ñucataca cambaj maquicunahuanmi sumajta rurarcangui. ¿Chashna rurashca 

jahuachu cashna llaquichihuangui? 

9Mangata shina ñucata rurashcataca yuyariyari. ¿Maitataj allpallamantajca 

tigrachinguiyari? 

10Ñucataca lecheta shina tallishpamari, quezota shina cuajarcangui. 

11Ñucamanca caratapish, aichatapishmari churachircangui. Tullucunatapish, yahuar 

purina angucunahuanmari ahuashpa churarcangui. 

12Llaquishpami ñucamanca causaitapish curcangui. Canmari ñuca samaitaca 

huaquichircangui. 

13Cai tucuita rurashcataca, cambaj shungupimi huaquichishpa charicungui. 

Chaicunaca cambaj c'uchupi cashcataca yachanimi. 

14Ñuca juchata rurashcataca, canllataj ricucushcanguimi. Chaimanta ñucataca ima 

millaita mana ruraj jucha illaj cashcataca ama yuyanguichu. 

15Ñucaca mana alli cashpaca, ¡aij imachari tucusha! Cashcata ruraj cashpapish, 

umallatapish mana alzashachu. Cunanca cashna llaquichijpi pinganaihuan 

huañucunimi. 

16Ñuca umata alzajpica, león shinamari japingui. Japishpaca cutinllatajmi ñucapica, 

ima mancharinata rurangui. 

17Ñucata llaquichishpa ricunatami cutin allichicungui. Manchanayaj soldadocunata 

shinami cambaj p'iñarinataca ñucapajca mirachicungui. 

18¿Imapajtaj ñucataca huijsa ucumantaca llujshichircanguiyari? Ñuca huañushca 

cajpica, pipish mana ricunmanchu carca. 

19Ñucaca mana huacharishca shinami caiman carcani. Huijsamantaca pambana 

jutcuman apashcami caiman carcani. 

20Ñuca causai punllacunaca ashallamari, ama ashtahuan llaquichihuaichu. 

Ashallatapish cushicungapaj saquihuayari. 

21Rishpaca ña manataj tigrashaca, huañui tiyan chai manchanana, amsa pachaman 

manaraj rishpa ashallatapish cushicuchun saquihuayari. 

22Imapish mana allichishca tiyaj, huañuna amsa pachaman, chaipi tiyaj achijpish 

manchanana amsallataj caj pachamanca amaraj cachahuaichu nircami. 

JOB 11 

Jobtaca Zofar juchachishpa rimashcamanta 

1Naamamanta Zofar runa cutichishpaca, cashna nishpami rimarca: 

2“Achcata rimarijpica ¿manachu cutichina tiyan imatagari? ¿Yallitaj rimarij runaca 

allimi cangui nishca cangallachu imatagari? 

3Can umashpa rimarishca shimicunaca runacunataca ¿upallachi tucungachu? ¿Mana 

cazushpa asijpica cantaca manachu pipish pingachinman? 

4Canca: Ñuca yachachishcaca allimi, cambaj ñahuipica ima mapa illajmi cani 

ninguimari. 

5Ashtahuanpish maijanpish Taita Diostaca, canhuan rimachun nijpichari, paipaj 

shimita pascashpa canhuan parlachun nijpichari. 

6Pai rimashpaca pacallapi tiyacuj yachaicunata ricuchinmanmi. Charinacunatapish 

yalli valijtamari ricuchinman. Chaipimi canca, Taita Diosllataj cambaj juchamanta 

llaquichicushcata yachanguiman. Canta llaquichina shinatajca mana 

llaquichicushcatapishmi yachanguiman. 

7¿Canca Taita Diospaj yuyaipi pacalla tiyacushcataca ricui tucunguichu? ¿Tucuita 

Rurai Tucuj Diosmantaca, tucuita yachai tucunguichu? 

8Jahua pachatapish yalli jahuamanmari, ¿ima shinataj yachai tucunguiyari? Seoltapish 

yalli ucumanmari ¿ima shinataj rijsinguiyari? 

9Cai pachatapish yalli jatunmari, mama cuchatapish yalli anchomari. 

10Pai pasacushpa, japishpa llaquichinapaj cayajpica ¿pitaj canmanta shayarishpa 

jarcangari? 

11Paica mana entendij runacunataca rijsinmi. Shinallataj millaita ruracujtapish 

ricunmi. ¿Chaita ricushpaca, saquingallachu imatagari? 

12Burroca, genteta mana huachai tucunchu. Shinallataj mana entendij runapish 

manataj alli yuyaiyuj cai tucunchu. 

13Cambaj shunguta alli allichirishpa, ishqui maquita paiman churangui. 

14Cambaj maquihuan ima millaita ruracushpaca, chaita saquingui. Cambaj huasipipish 

ima mana allita ruranamanta jarcarishpa causangui. 

15Chashna causashpami, ima mapa illajlla cambaj ñahuitaca alzangui. Shinallataj 

sinchiyashpa, imata mana manchanguichu. 

16Cambaj llaquicunatapish cungaringuimi, mana cashpaca larcata yacucuna 

pasashcata shinallami yuyaringui. 

17Cambaj causaica chaupi punllatapish yalli achijllami canga, tutayajpipish tutamanta 

shinami canga. 

18Shuyana tiyajpimi, cambaj shungutaca chaipi churangui. Muyundijta chapashpa, 

imata mana manchashpa dorminguillami. 

19Can dormicujpipish, pi mana manchachingachu. Achcacunami cambaj ayudata 

mañanaman shamungacuna. 

20Ashtahuanpish millaita rurajcunaca chingaringacunami, maipi miticunatapish mana 

charingacunachu. Paicunapaj shuyanaca, shuj cutin samaita aisashpa huañunallami” 

nircami. 

JOB 12 

Jobca Taita Diospaj yachaita, rurai tucunata mañashcamanta 

1Chaimanta Jobca, cashna nishpami cutichirca: 

2Cancunallami alli runacuna canguichij. Alli yachaipish cancuna huañujpica, ña 

illangami. 

3Ñucapish cancuna shinallataj alli yuyaitami charini. Cancunaca mana ñucata yalli alli 

yuyaiyuj canguichijchu. Cancuna nishca shinallatajca, pitaj mana ni tucungari. 

4Ñucaca, ñucahuan alli apanacujllataj chanzata rurashpa asishcami cani. Taita Diosta 

mañajpica, paica cunllami. Cashcata ruraj cajpipish, ima pandata mana ruraj cajpipish, 

chanzata ruranllacunami. 

5Ñuca chaquicunaca llushpirinallami. Allipi cajcuna mana nishpa shitashca lámpara 

shinami cani. 

6Shuhuacunapaj huasicunapirajmi achca allicunapish tiyan. Taita Diosta 

p'iñachijcunarajmi, imata mana manchashpa causan. Paicuna mashnata charishcataca 

paicunapaj maquicunapimi churashca. 

7Shina cajpica cunanca animalcunata tapuyari, paicunaca yachachingallacunami. 

Huairata purij pajarocunata tapuyari, paicunaca rijsichingallami. 

8Mana cashpaca allpahuan parlanacuyari, paica yachachingallami. Mama cuchapi 

causaj chalhuacunapish huillangacunallami. 

9Cai tucuitaca Mandaj Diospaj maquihuan rurashcataca pitaj mana yachangari. 

10Tucui causaita charijcunapish, runacunapaj samaipish paipaj maquipimari. 

11Rinrin uyajpimi alli shimi cashca, mana alli shimi cashcapish yacharin. Micunapish 

shimiman chayashpami, ima shina cashca yacharin. 

12Yuyajcunami alli yachaita charincuna. Unita causajcunami alli yuyaicunatapish 

charincuna. 

13Alli yachaipish, rurai tucunapish Taita Dioshuanmi. Cunanapish, alli yuyaipish 

paipajmi. 

14Pai urmachishcataca, pipish mana cutin shayachi tucunchu. Runata huichcashpa 

churashcataca, pipish mana cutin pascashpa llujshichi tucunchu. 

15Yacucunata pai charijpica, tucui chaquirinllami. Tamyata yalli cacharijpipish, 

allpata apanllami. 

16Rurai tucunapish, alli yachaipish paihuanmi. Pandarijpish, pandachijpish paipajmi. 

17Paimi cunajcunamantapish cunana yuyaita anchuchin, juezcunatapish 

muspachinllami. 

18Millai mandajcuna huatashca cadenacunatapish paica p'itinllami. Paicunataca 

huascallahuanmi chumbillichin. 

19Paica jatun mandajcuna imalla charishcata quichunllami. Jatun tucushcacunatapish 

urmachinllami. 

20Mana llullashpa rimacujcunatapish upayachinllami. Cunaj yuyajcunatapish cunana 

yuyaita quichunllami. 

21Paica jatun mandajcunatapish p'iñanata ruranllami. C'ari c'aricuna huatarishca 

chumbitapish pascanllami. 

22Paica amsa ucucunatapish pascanllami, huañunalla amsatapish achijman 

llujshichinllami. 

23Paica llajtacunatapish mirachinllami, mirachishca cashpapish cutin chingachinllami. 

Llajtacunamanta caita chaita cachashpapish, cutin tandachinllami. 

24Paica llajtapi causajcunata pushajcunatapish yuyaita quichunllami. Paicunataca ñan 

illaj shitashca pambata puricuchun saquinllami. 

25Luz illaj amsapi puricuj shina tantiashpallami purincuna, machashcacunata shina 

muspachinllami. 

JOB 13 

Jobca ima juchachina illajmi cani nishcamanta 

1Riquichij, cai tucuita rurashcacunataca, ñuca ñahuihuantajmi ricushcani. Ñuca 

rinrinhuantaj uyashpami, yuyaita japishcani. 

2Cancuna yachashcataca, ñucapish yachanillatajmi. Cancunaca mana ñucata yalli 

yachajcunachu canguichij. 

3Ashtahuanpish ñucaca Tucuita Rurai Tucuj Dioshuanca rimaimanmi. Taita 

Dioshuanca yuyaita japinata munaimanmi. 

4Manataj llullanichu, cancunaca llullashpa pandachijcunami canguichij. Cancunaca 

mana jambinata yachaj jambijcunami canguichij. 

5Cancunaca upajlla saquirishpachari, alli canguichijman. Chashnami cancunaca, 

yachaj cashcata ricuchinguichijman. 

6Chaimanta cunanca ñuca yuyashcata alli uyaichij, ñuca rimashcata alli uyashpa 

yuyaita japichij. 

7¿Taita Diosmantaca millaita rimanguichijmanchu? ¿Paimantaca pita 

umanguichijmanchu? 

8¿Taita Diosta allipi saquingapajca, maijantapish ñahuita ricushpalla imata 

ninguichijmanchu? ¿Cancunaca Diosmanta shayarishpa rimanguichijmanchu? 

9¿Cancunataca pai ricuchun munanguichijmanchu? ¿Paitaca shuj runata chanzata ruraj 

shina chanzata rurashun yuyanguichijmanchu? 

10Pitapish ñahuita ricushpalla imata nijpica, paica cancunataca llaquichingatajmi. 

11Pai jatun Diosca, cancunataca manchachinmantajmi. Jatun manchaita cancunapaj 

jahuapi shitanmantajmi. 

12Yuyaita japina sumaj shimicunata cancuna rimashcaca ushpallami. Cancunapaj 

baluartecunapish, lodohuan rurashca baluartecunallami. 

13Ñuca rimashcata alli uyahuaichij. Chai q'uipaca ima tucushpapish, ima 

tucushallatajchari. 

14¿Imamantataj ñuca aichataca ñuca quirucunallahuantaj anchuchishari? ¿Ñuca 

causaitaca imapajtaj ñuca maquipica charishari? 

15Riquichij, pai huañuchina cajpipish, paillapimi shuyanataca charini. Shina cajpipish 

ñucaca paipaj ñaupajpica, ñuca causaita ricuchishpa mitsarishatajmi. 

16Paillatajmi ñucataca quishpichinga. Paita mana manchajca, paipaj ñaupajmanca 

manataj yaicungachu. 

17Ñuca imalla yuyashcata alli uyahuaichij. Ñuca huillashcacunataca, cancunapaj 

rinrinman yaicuchichij. 

18Riquichij, ñuca shimihuan cunan mitsarishpa ñuca allipi saquirinataca, shuj yuyaimi 

cani. 

19¿Pitaj ñucahuanca rimanacui tucungari? Cunan ñuca upallashpaca, huañushami. 

20Ñucataca cai ishquillatami rurachun mañani. Chaicunata mana rurajpica, 

canmantaca ñuca ñahuita mana pacashachu. 

21Cambaj maquita ñucamanta anchuchihuai, jatun manchaihuan ama 

manchachihuaichu. 

22Chai q'uipaca can cayajpica, cutichishallami. Mana cashpaca ñuca rimasha, can 

cutichihuangui. 

23Ñucaca ¿mashna cutitaj millaita rurashcaniyari, mashna juchacunatataj chariniyari? 

Canta imallapi mana cazushcata, imalla juchata rurashcata yuyachihuayari. 

24¿Imamantataj cambaj ñahuitaca pacanguiyari? ¿Imamantataj ñucataca canta p'iñaj 

cashcata yuyanguiyari? 

25¿Shitashca p'angataca ñutunguichu? ¿Chaquishca ujshataca catiranguichu? 

26¿Imapajtaj ñucata llaquichinataca quillcanguiyari? ¿Imapajtaj chairaj cashpa, 

juchata rurashcataca apachinguiyari? 

27Chai jahuamari ñuca chaquicunataca, jutcushca caspipi canichingui. Chashna 

rurashpamari, ñuca causaitaca callarishpa ricungui. Ñuca chaquicuna sarunatapish 

jarcashcanguimi. 

28Ñuca aichaca ismushpamari tucuricun. Churanata polillashca shinami tucuricuni. 

JOB 14 

Runapaj causaica utca tucurijllami 

1Huarmimanta huacharishca runaca, asha punllacunallata causana cashca jahua, 

llaquihuan shaicushcallami causan. 

2Sisa ricurijpi p'itishca shinallami tucun. Llandu ricurishcahuan chingarij shinallami 

tucun. 

3¿Chashna cashcata yachashca jahuachu cambaj ñahuihuan chapacungui? Imalla 

rurashcata canman ricuchichunpishmari cayangui. 

4¿Juchata rurashcataca pi pichari tucuipajchu? Pitaj chaitaca pichari tucungari. 

5Paipaj causaica asha punllacunacamallamari. Pai causana quillacunapish cambaj 

c'uchullapimari. Can churashcamantaca, mana yallitaj causangachu. 

6Paita can cungarijpica, paica huañungallami. Cullqui jahua trabajaj runa punlla 

tucurijta shuyacuj shinami shuyanga. 

7Yurataca p'itishpapish retoñangami yuyanchijrajmi. P'itishca cashpapish, mushuj 

yura cutin huiñanrajmi, retoñocunaca manataj illanchu. 

8Allpa ucullapitaj sapi chaquishpapish, allpallapitaj tronco ismushpapish, 

9yacuta tsupashpaca, cutin verdijlla tucunllami, mushuj yurata tarpushca shina 

p'angasapami tucun. 

10Ashtahuanpish runaca huañushpaca, p'itishca shinami saquiringa. Runaca ña 

chingarishpaca, maipi mana ricurinchu. 

11Mama cuchamanta yacu rij shina, jatun yacu asha asha chaquirij chingarinllami. 

12Chashnami runa huañushpaca, mana cutinca jatarin. Jahua pacha tucuringacama 

manataj rijcharingachu, dormicushcamantaca manataj jataringachu. 

13Maijanpish cantaca Seolpi ñucata pacachun nijpichari. P'iñarishcamanta can alli 

tucungacamaca, chaipi pacashpachari alli canguiman. Ashacama shuyashpapish, 

ñucataca cutin yuyarishpachari alli canguiman. 

14¿Runaca huañushpaca, cutin causaringachu? Ñuca causashcacamaca ñucapaj 

quishpirina chayamungacama, punllanta shuyacushallami. 

15Chaipimi ñucata cayajpica, ñucaca cutichisha. Chaipica cambaj maquihuan 

rurashcataca c'uyanguimi. 

16Ashtahuanpish cunanca ñuca purishcatamari yupangui. Ñuca juchamantaca 

manamari samachisha ninguichu. 

17Ñuca canta mana cazushcataca costalpimi sellashpa charicungui. Ñuca millaita 

rurashcataca sirashpami charicungui. 

18Urcu suchurijpica, tucuimi chingarin. Yacu rumi urcucunapish, pai tiyacushcamanta 

urmanmi. 

19Achca yacu shamushpa allpacunata apajpica, rumicunapish mucurishpa 

tucurinllami. Runa shuyacushcatapish chai shinallata tucuchinguillami. 

20Canca huiñaitami runata yalli sinchi cangui, paica chingarijllami. Paipaj ñahuita 

maucayachishpaca, minchacama nishpa cachanguillami. 

21Paipaj huahuacuna alli nishca cajpipish, mana cashpaca yangalla cajpipish, mana 

yachangachu. 

22Ashtahuanpish paipaj aichaca, paipaj jahuallapitajmi ismunga. Paipaj almaca 

jatuntami llaquiringa nircami. 

JOB 15 

Elifaz runa Jobta rimashcamanta 

1Temán pueblomanta Elifaz runaca cashnami cutichirca: 

2“¿Yachaisapa runaca ima imatapish yangamantachu rimarinman, paipaj huijsapipish 

huairallatachu jundachinman? 

3¿Yanga shimicunallatachu rimarinman, manapish imata yuyachij shimicunallatachu 

rimarinman? 

4Canpish manchaitaca cungaringuillamari. Taita Diospaj ñaupajpi mañanataca, ñamari 

tucui cungaringui. 

5Ashtahuanpish cambaj shimillatajmari millaita rurashcataca huillarca. Canca, chai 

yachaj tucushca runacunapaj rimaitamari agllashcangui. 

6Cambaj shimillatajmi cantaca llaquipi churanga, mana ñucachu cantaca llaquipi 

churasha. Cambaj shimillatajmi cantaca llaquichinga. 

7¿Canca Adanpaj ñaupachu huacharircangui? ¿Mana cashpaca urcucuna manaraj 

rurajpichu, canca ña rurashca carcangui? 

8¿Canca pacallapi Dios rimashcatapish uyarcanguichu? ¿Canllamanchu alli yachaitaca 

curca? 

9¿Canca ñucanchij mana yachashcataca imatataj yachanguiyari? ¿Canca ñucanchij 

mana yuyashcatachu yuyangui? 

10Ñucanchijpurapica puzu umacuna, ña yuyaj runacunatamari charinchij. Paicunaca 

cambaj yayapaj causai punllacunapi causajcunatapish yalli alli yachajcunamari. 

11¿Canca Taita Dios cushicuita cushcatapish, mishquijlla shimicunahuan 

rimashcatapish manachu munangui? 

12¿Imamantataj cambaj shungutaca, paimanta caruyachingui? ¿Imamantataj cambaj 

ñahuicunataca sipungui? 

13¿Imapajtaj Taita Diostaca c'ariyashpa rimanguiyari? ¿Imapajtaj shimi llujshishcata 

rimanguiyari? 

14¿Runaca mapa illaj cangapajca imatagari? Huarmimanta huacharishca runa, ¿ima 

shinataj cashcata ruraj ricuringari? 

15Riqui, paipaj angelcunapipish manamari shunguta churanchu. Jahua pachapish 

paipaj ricuipica, manamari mapa illajchu. 

16Millaita ruraj, mana cazuj runacarin yacuta ubyaj shinami millaita ruran. 

17Ñuca huillashcata uyahuayari. Ñuca ñahuihuan ricushcatami huillasha nini. 

18Yachaisapacuna ñucanchijman huillashcata, paicunapaj ñaupa yayacuna 

yachachishcata ñucanchijman parlashcatami huillagrini. 

19Cai llajtataca chai ñaupa yayacunamanmi cushca carca. Paicuna causacun llajtataca 

shujtajcunaca, mana pasai tucurcacunachu. 

20Diosta mana manchaj runaca tucui paipaj causai punllacunami nanaihuan musparin. 

Millaita ruraj runapaj causai huatacunaca pacashcami. 

21Paipaj rinrincunapica c'ulun nishpa manchachijcunami uyarin. Pai 

charishcacunatapish shuhua shamushpaca, shuhuashpa ringallami. 

22Paica manchanana amsamanta tigranatapish mana crinchu. Paitaca japishcahuan 

espadahuan huañuchinallami causan. 

23Micunata charishca jahuallatajmi ¿micunaca maipitagari? nishpa musparishpa purin. 

Manchanana amsa punlla allichishca shuyacujtapish yachanllatajmi. 

24Llaquicunapish, huacaicunapish muspachingami. Paita llaquichinamanca, jatun 

mandaj macanacungapaj allichirishca shinami shamungacuna. 

25Paillatajmi Taita Diostaca maquita alzarca. Paillatajmi Tucuita Rurai Tucuj 

Diostaca, jatun tucushpa c'ariyarca. 

26Paica cungata alzashpami, Diosta llaquichinaman callparca. Manchanayaj 

escudocunahuan jarcarishpa, espada aisashcami callparca. 

27Ñahuicuna chingarijtami huirayarca. Paipaj huijsa carapish huarcurishcami carca. 

28Paica shitashca pueblocunapipish, rumi montoncunalla siricushca shitashca 

huasicunapipishmi causarca. 

29Mana cutin charij tucungachu, pai imalla charishcacunapish mana unicama 

tiyangachu. Pai sumaj cashcapish cai pachapica, mana mirangachu. 

30Manchanana amsamantapish mana quishpiringachu. Ninami paipaj ramacunataca 

chaquichinga. Dios paipaj shimihuan p'ucujllapimi huañunga. 

31Charijyanata yuyajca yangacunapica, ama shunguta churachun. Pai japina 

cashcataca yangallatatajmi japinga. 

32Paitaca manaraj p'itina punlla tucujpimi p'itinga. Paipaj retoñocunapish mana 

verdeyangachu. 

33Uva shinami jayaj granocunaca chingaringa. Paipaj sisacunapish olivo sisa shinami 

chaquirishpa urmanga. 

34Diosta mana manchajcuna tandanacunataca, chingachishcami canga. 

Camaricunahuan charijyashca huasicunataca, ninami tucuchinga. 

35Nanaitami chichurcacuna, millaitami huacharcacuna. Paicunaca umana yuyaillami 

causancuna” nircami. 

JOB 16 

Jobca Diosta juchachishcamanta 

1Jobca cashna nishpami cutichirca: 

2Achca cutinmi cai shinataca uyashcani. Cancunaca cushichijcunami canchij 

nishpapish, p'iñachijcunallami canguichij. 

3¿Chushajlla shimicunaca manatajchu tucurigrin imatagari? Mana cashpaca ¿imata 

yuyashpataj ashtahuan rimaringui? 

4Cancunapaj aicha ñuca aicha shina tucushca cajpica, ñucapish cancuna shinallatajmi 

rimaiman. Llaquichij shimicunahuanmi rimaiman. Umata cuyuchishpachari 

ricucuiman. 

5Ashtahuanpish ñucaca sumajta rimashpachari cushichiman. Sumaj 

shimicunahuanchari cancunapaj nanaitaca samachiman. 

6Rimarijpipish ñuca nanaica mana samarinchu. Upalla cajpipish nanacunllatajmari. 

7Ashtahuanpish cunanca canmi ashtahuan shaicuchingui. Ñucahuan cajcunatapish 

canmi tucuicunata anchuchingui. 

8Canmi ñuca aichataca muruyachishcangui. Ñuca irquiyashcataca, ñuca ñahuillatajmi 

ricuchicun. 

9Pai p'iñarishpami, ñucataca mirga mirgata rurarca, ñucataca p'iñarcami. 

Quirucunahuan canirishpami ñucataca llaquichirca. Ñucata p'iñaj runaca tujsij shina 

llaquichingapajmi, paipaj ñahuicunahuanca chapararca. 

10Ñucata c'amishpami rimarcacuna, quijadoscunapi huajtaj shinami chugrichircacuna. 

Tucuicuna huaicashpami llaquichircacuna. 

11Taita Diosca ñucataca llullajcunamanmi cushca, paita mana manchajcunapaj 

maquipimi churashca. 

12Ñucaca sumajtami causarcani. Shina cajpipish llaquichircami. Ñucataca cunga 

tullupi lutsashpami, mirga mirgata rurarca. Paipaj yuraj señalta rurashpami, puntajlla 

caspicunahuan shitarca. 

13Ñucataca paipaj puntajlla caspicunata shitajcunami muyundijmanta shitarcacuna. 

Ñuca riñoncunata chaupishpapish, manataj perdonarcachu. Ñuca hielpish pambapimi 

tallirirca. 

14Ñucataca huashan huashanmi llaquichishpa catirca. Jatun rucu runa shina 

callpamushpami, ñucataca japirca. 

15Cañamazuta sirashpami, ñuca cara jahuata churarcani. Ñuca umatapish allpapimi 

pambarcani. 

16Ñahui p'unguijtami huacani. Ñahui zuyuyashpa mana ricui tucunichu. 

17Ñuca maquicunahuan ima millaita mana rurashca jahua, chuya shunguhuan paita 

mañashca jahuami chashna ruran. 

18¡Allpalla, ñuca yahuarta ama tapahuaichu! Ñucallatajca, mana caparishpa huillasha 

ninichu. 

19Ashtahuanpish ñucamanta huillajca, jahua pachapimi. Ñuca imalla rurashcata 

huillajca, jahuapimi tiyacun. 

20Ñucata rimajcunaca ñucahuan tandalla purijcunallatajmi. Ashtahuanpish Taita 

Diospaj ñaupajpimi, huiquita shitashpa mañasha. 

21¡Runaca shujtaj runahuan rimanacucuj shinalla Taita Dioshuan rimanacui 

tucujpichari alli canman! 

22Ashtahuanpish yupashca huatacunarajmi chayamunga. Ñucaca ña mana 

tigrangapajmi, ñanta japigrini. 

JOB 17 

1Ñuca causaica ñami tucuricun. Ñuca causai punllacunaca ñami p'itiricun. Pambana 

jutcupish ñami allichishca shuyacun. 

2Chanzata rurashpa asijcunallami ñucahuan tiyacuncuna. Chaimanta ñuca 

ñahuicunapish huacacunllami. 

3Taita Dioslla, ñucapaj randi shayariyari, ñuca miticunaca cambaj c'uchupi cashca 

cachun. ¿Pitaj ñucamantaca shayarisha ningari? 

4Canca caicunapaj shungumantami alli yuyaicunata anchuchircangui. Chaimanta 

ñucata mishachun ama saquingui. 

5Alli apanacujcunallataj llaquichishpa aichata shina rurashcamantaca, paipaj 

huahuacunami huañungacuna. 

6Paica ñucataca yuyachij shimicunahuan shujtajcuna rimachunmi saquishca. 

Paicunapaj ñaupajpica, ñucaca tambor shinami carcani. 

7Ñuca ñahuicuna amsayajtami nanarca. Ñuca yuyaicunapish tucuimi amsayarca. 

8Chaita ricushpami, allita rurajcunaca mancharircacuna. Alli shungu runaca, Diosta 

mana manchajta llaquichingapaj jataringami. 

9Chashna cajpipish cashcata rurajca, cashcata rurashpallataj catingami. Mapa illaj 

maquicunahuan cajpish, paipaj fuerzataca mirachingami. 

10Shina cashpapish cunanca tucui cancuna tigrashpa shamupaichij. Cancunapurapica 

yachaisapa runataca, mana japishachu. 

11Ñuca causai punllacunaca ñami pasashca. Ñuca shungupi imata munacushcapish, 

ñuca yuyaicunapish ñami p'itirishca. 

12Tutataca punllatami rurarcacuna. Achijca amsapica ashallatami achijyachin. 

13Ashtahuan shuyajpica, Seolmi ñuca huasi canga. Chai amsapimi mantashpa 

siririsha. 

14Ñucaca ismushpa tucurinatami: Ñuca yayami cangui nircani. C'urucunataca: Ñuca 

mama, ñuca panicunami canguichij nircanimi. 

15¿Cunanca maipitaj ñuca shuyanaca cangari? Ñuca shuyacushcataca ¿pitaj ricungari? 

16Seol ucucamami ñucahuan uriyangacuna. Allpapica tandallami samarishun nircami. 

JOB 18 

Bildadca millaicunapish allimi causan nishcami 

1Suhamanta Bildad runaca cashna nishpami cutichirca: 

2“¿Ima horastaj rimanataca tucuchinguichigari? Alli yuyaita japichijraj, chai q'uipa 

rimanacushunllami. 

3¿Ñucanchijtaca animalcunata shinachu charishun ninguichij? Cancunapaj ñahuipica 

ñucanchijca ¿imapaj mana valijcunachu canchij? 

4¿Can manchanayajta p'iñarishpa huañurijllapichu allpaca shitashca pamba tucunga? 

¿Rumi urcucunapish tiyacushcamanta anchuringachu? 

5Diosta mana manchajcunata achijyachij ninataca, huañuchishcami canga. Unitaca 

mana achijyachingachu. 

6Paipaj huasita achijyachij ninaca amsayangami. Paipaj lamparaca huañungami. 

7Utca purij cashca cashpapish, cunanca allimantallami puringa. Paitaca pai 

yuyarishcallatajmi urmachinga. 

8Pai purinapica linchitami shitanga. Fierro casha jahuacunatami puringa. 

9Paipaj chaqui talonpica huascahuanmi huatanga. Paita japingapajca, alli trampatami 

churanga. 

10Paita urmachina huascaca pambapimi pacashca tiyacun. Paita japina trampaca, pai 

purina ñanpimi siricun. 

11Tucui ladomantami llaquicuna shamushpa manchachinga. Manchachishpami 

callpachingacuna. 

12Yaricaihuanmi fuerza illaj tucunga. Paipaj c'uchullapimi, llaquicunaca allichishca 

tiyacun. 

13Ungüimi paipaj carataca ismuchinga, huañuna ungüimi paipaj aichata micushpa 

tucuchinga. 

14Paipaj huasipi shunguta churanaca tucuringami. Jatun mancharinacunata jatun 

mandajpajmanmi pushashca canga. 

15Paipaj huasipi causacushpapish, mana paipaj huasipi causacushca shinami canga. 

Pai causana huasi jahuapica azufre rumita tsirapashcami canga. 

16Ucumanca sapicunami chaquiringa, jahuamanca ramacunami p'itishca canga. 

17Cai pachapica, paimanta ima yuyarinapish chingaringami. Paipaj shutitaca, 

ñancunapipish mana yuyaringacunachu. 

18Achijmantaca amsaman shitashcami canga. Cai pachamantaca anchuchishcami 

canga. 

19Paipaj familiapurapica churitapish, nietotapish mana charingachu. Paipaj 

huasicunapi causanapajpish, pi mana tiyangachu. 

20Inti huashicun llajtacunapi causajcunaca, pai chingarishcata yachashpaca 

mancharingacunami. Inti llujshin llajtacunapi causajcunapajca, jatun mancharinami 

tucunga. 

21Diosta mana manchaj runapaj huasicunaca chashnami chingaringa. Taita Diosta 

mana rijsijpish, chashnallatajmi tucunga” nircami. 

JOB 19 

Jobca Taita Dios alli chasquingami nishpa shunguta churashcamanta 

1Chaimantami Jobca cashna nishpa cutichirca: 

2“¿Maicamataj ñuca almataca llaquichinguichigari? ¿Maicamataj rimashpa 

nanachinguichigari? 

3Ñucataca ñamari chunga cutin c'aminguichij. P'iñachicunallataca ¿manachu 

pinganguichij? 

4Ñuca mana allicunata rurashca cajpica, ñuca jahuapimi llaquicunaca urmanman. 

5Cancuna jatun tucushpa ñucata rimashca cashpapish can mana allita 

rurashcamantami, llaqui tucushcangui nishpapish, 

6cunanca Taita Diosllataj ñucata llaquichishcatami yachanguichij. Paimari paipaj 

linchipi pilluchishpa churarca. 

7Llaquichicuncunaca nishpa ñuca caparijpipish, manataj uyahuanchu. Manchanayajta 

caparirijpipish, ñucapajca ima allitaca manataj rurangachu. 

8Ñuca purina ñanpi patata rurashpa jarcajpimari, mana pasai tucuni. Ñuca purina 

ñancunapica amsayachircamari. 

9Ñuca sumaj cashcataca quichurcamari. Ñuca umamantapish coronata 

anchuchircamari. 

10Ñucataca tucui laya llaquichijpimari, ña chingarigrini. Ñuca shuyacushcataca yurata 

shinamari p'itishpa shitarca. 

11Pai p'iñarishpaca, ninahuan shinami llaquichirca. Paita p'iñajcunapurapimi 

ñucatapish churarca. 

12Paipaj soldadocuna shamushpami, ñucataca muyundijta jarcarcacuna. Ñuca 

huasitapish muyundijtami chaparcacuna. 

13Ñuca huauquicunatapish ñucamanta caruyachircami. Ñuca rijsishcacunapish, mana 

rijsishcacuna shinami ñucamantaca caruyarcacuna. 

14Ñuca familiacunapish ña mana ricunaman shamurcacunachu. Ñuca 

rijsishcacunapish cungarircacunami. 

15Ñuca huasipi causajcunapish, ñucata servij huarmicunapish, caru llajta runata 

shinami charircacuna. Paicunapaj ñahuipica c'ullu runa shinami ricurircani. 

16Ñucata servij runata cayajpipish, mana cutichircachu. Ñuca quiquin shimihuanmi 

paitaca mañarcani. 

17Ñuca samaica ñuca huarmipajca, millananami ricurirca. Ñuca quiquin huahuacunata 

rogajpipish, mana c'uchuyarcachu. 

18Chairajcunapish ñucataca mana ricunachircacunachu. Ñuca jatarijpipish, 

c'amishpami rimarcacuna. 

19Ñucahuan alli apanacujcunapish tucuicunami ñucataca p'iñarcacuna. Ñuca 

c'uyashcacunapish llaquichircacunami. 

20Ñuca aicha carapish, tullucunapimari tucui llutarishca. Quiru siquipi tiyaj 

aichallamari quishpirishcani. 

21¡Ñuca rijsishcacunatajmari canguichij, llaquihuaichigari! ¡Ñucata llaquihuaichigari! 

Taita Diospaj maquimari ñucataca tuparishca. 

22¿Ima nishpataj Dios shina catirashpa llaquichinguichigari? Cancuna micuchun 

aichallatapish mana charinichu. 

23¡Cunanca maijanpish ñuca rimashca shimicunata quillcajpichari, alli canman! ¡Chai 

shimicunataca libropi maijan quillcajpichari alli canman! 

24¡Fierro cincelhuan, plomohuan rumipi huiñaipaj tiyachun quillcashpa churajpichari 

alli canman! 

25Ñucata Quishpichij causacushcataca yachanimi. Tucuripica, paimi cai pachapi 

shayaringa. 

26Ñuca caracama ismushpa chingarishca q'uipami, Taita Diostaca ñuca aichahuan 

ricusha. 

27Paitaca ñucallami ricusha. Ñuca shungupi llaquihuan huañucushpapish, ñuca 

ñahuihuantajmi ricusha, mana pi shujtajca ricungachu. 

28Cancunaca: ¿Ima nishpataj paitaca llaquichingapaj catinchigari? ninami canguichij. 

Imamanta cashpapish, ñucallatajmi llaquita apacuni. 

29Cancunaca espadapaj ñaupajpica manchaichigari. Manapish cashcata 

rurashcamantami, cancunata llaquichingapajca p'iñarishpa espadahuan shamucun. 

Llaqui tucuna cashcata yachachunmi chaica tucunga” nircami. 

JOB 20 

Zofarca millaicunaca llaqui tucungami nishcamanta 

1Naamamanta Zofarca cashna nishpami cutichirca: 

2“Ñuca yuyaicunallatajmi ñucataca rimachigrin. Chaimantami ñucaca utca cutichisha 

nini. 

3Ñucata mana alli nishpa rimashcatami uyashcani. Chaimantami ñuca charishca alli 

yuyaicunallataj ñucataca rimachin. 

4Cai pachapi runata churashcamantapacha, huiñaita cashna cashcataca ¿manachu 

yachangui? 

5Millai runacunapaj cushicunaca utca tucurijllami, Diosta mana manchajcunapish 

ashacamallami cushicun. 

6Jahua pachaman chayajta jatun tucushpapish, umahuan p'uyucama tupashpapish, 

7paipaj millanana mapa shinallataj huiñaipaj chingarinallami. Paita ricujcunapish: 

“¿Paimantaca imataj saquirishca?” ningacunami. 

8Muscui shina chingarijpica, manataj japi tucungachu. Tuta muscuipi imata ricushca 

shina chingarinallami. 

9Paita ricujcunapish cutinca mana ricungacunachu. Pai maipi cashcatapish cutinca 

mana rijsingachu. 

10Paipaj huahuacunaca, huajchacunatami mañangacuna. Paipaj maquillatajmi imalla 

shuhuashcataca tigrachinga. 

11Paipaj tullucunaca sinchiraj cajpimi, allpapi pambashca sirigringa. 

12Mana allita paipaj shimipi mishquichishca cajpi, c'allu ucullapi pacalla charicushca 

cajpi, 

13allimi yuyashpa mana saquishca cajpi, paipaj shimi ucullapi charishca cajpica, 

14chai micunaca paipaj huijsa ucupica shujtajyangami. Paipaj huijsa ucupica 

huañuchij culebrapaj hiel shina jayajmi tucunga. 

15Achca charinacunata millpushca cashpapish, shungu tigrangami. Taita Diosllatajmi 

chaicunataca, paipaj huijsamanta llujshichinga. 

16Huañuchij culebrapaj jayaj venenotami tsupanga, culebrapaj c'allumi huañuchinga. 

17Uchilla yacucunatapish, jatun yacucunatapish, jatun yacucuna shina llujshicuj 

mishquitapish, lechetapish mana ashtahuan ricungachu. 

18Pai imalla rurashcamanta allicunata japishcatapish tigrachingami. Chaicunataca 

mana millpungachu, mana cushicungachu. 

19Huajchacunata llaquichishcamanta, quichushpa apashcamanta, mana 

huasichishpapish, quichushpalla huasiyuj tucushcamantaca, 

20paipaj huijsapica manataj sajsangachu. Pai imalla charinata munashcataca, manataj 

saquichingachu. 

21Pai mana micushcapish, ima mana saquiringachu. Chaimanta pai imalla 

charishcacunapish mana unicama tiyacungallachu. 

22Yallitaj charijyashcapimi, jatun llaqui japinga. Tucui millaicuna shamushpami, 

tucuita quichungacuna. 

23Paipaj huijsapi jundachinapaj tiyacujpica, Taita Dios p'iñarishpami, paipaj jahuapica 

ninata cachanga. Chai ninataca paipaj jahuapipish, pai micuna jahuapipishmi 

tamyachinga. 

24Fierrohuan huañuchicunmanta miticurijpipish, bronce arcocunahuanmi japichinga. 

25Paipaj cuerpotaca puntajlla caspimi tujsishpa llujshinga. Achij nicuj caspi puntami 

hielta chaupishpa llujshinga. Jatun manchaipishmi paitaca japinga. 

26Paipaj charinacunaca jatun llaquipi tucurinapajmi tiyacun. Mana p'ucushpa 

japichishca ninami chaicunataca rupachishpa tucuchinga, paipaj huasipi imalla 

tiyajtapishmi chingachinga. 

27Paipaj juchataca jahua pachami ricuchinga. Cai pachaca paita llaquichingapaj 

jataringami. 

28Paipaj huasipi tiyaj retoñocunaca apashcami cangacuna. Pai p'iñari punllaca, urata 

janajtami tsiraparingacuna. 

29Taita Diosca paita mana manchaj runapajca, chaicunatami allichishcata charicun. 

Paipaj shimihuantajmi chaicunataca cusha nishca” nircami. 

JOB 21 

Jobca millaita rurajcunarajmi allita causancuna nishcamanta 

1Chaimantami Jobca cashna nishpa cutichirca: 

2“Ñuca rimashcata alli uyaichij. Cai rimashcacunata uyashpami, ñucataca 

cushichinguichij. 

3Ñuca rimashcata upajlla uyahuaichij. Ñuca rimashca q'uipaca chanzata rurashpa 

asinguichijllami. 

4Ñucaca manamari shujtaj runamanta rimanichu. ¿Ima nishpataj ñucaca mana 

llaquirishari? 

5Ñucata ricushpa mancharichigari, Maquihuan shimita tapashpa yuyarichigari. 

6Ñucallatajpish yuyarishpaca, achcatami mancharini. Ñuca aichapish chujchucunmari. 

7¿Imamantataj Diosta mana manchajcunaca causanllacuna, yuyajyashpapish 

ashtahuan charij tucuncuna? 

8Paipaj huahua huahuacunaca, paipaj ricuipica sumajtami huiñancuna. Paipaj 

nietocunapish paipaj c'uchupimi cushicushpa causancuna. 

9Paipaj huasicunapi causajcunaca, ima manchaita mana charincunachu. Paicunataca 

Taita Diospish mana llaquichinchu. 

10Paipaj c'ari huagracuna puñushpaca, mana yangalla puñunchu, chichuchintajmi. 

Vacacunapish mana shullushpa, alli huahuacunallatami huachan. 

11Paipaj uchilla huahuacunaca canlla ovejacuna shinami llujshirincuna. Paipaj 

churicunaca jahuata saltashpami purincuna. 

12Paicunaca tamborpi, citarapi tocashcahuanmi tushuncuna. Flautapi tocashcahuanmi 

cushicuncuna. 

13Tucui causaipimi ima mana illaj causancuna. Sumajta huañushpami, Seolman 

rincuna. 

14Paicunaca Taita Diostaca, cashna nishpami rimancuna: Ñucanchijmanta anchuri, 

can imallata rurachun nishcataca mana yachashun ninchijchu. 

15Tucuita Rurai Tucuj Diosca ¿pi cajpitaj paitaca servishunri? ¿Paita mañashpaca 

imatataj japishunri? nincunami. 

16Riquichij, pai cushca allicunaca mana paicunapaj maquipichu. Ñucaca amalla 

Diosta mana manchajcuna shina yuyashca casha. 

17Mashna cutinpishchari Diosta mana manchajcunapaj lamparaca huañun. 

Paicunataca llaquicuna japinllami. Taita Dios p'iñarishpaca nanaicunata cachanllami. 

18Paicunaca huairapi rij ujsha shinami cangacuna. Jatun acapana t'amuta tsirapashca 

shinami tucungacuna. 

19Paicunapaj huahuacunapajca, Taita Diosmi llaquicunata huaquichishpa charicun. 

Yuyaita japichunmi, paicuna japina cashcataca cunga. 

20Paipaj llaquitaca, paipaj quiquin ñahuihuanmi ricunga. Tucuita Rurai Tucuj Dios 

p'iñarishpa cachashcataca ubyangatajmi. 

21Paipaj causai quillacunata p'itishpa shitajpi, pai huañushca q'uipaca, paipaj 

huasipica ima cushicuitataj charingari. 

22¿Taita Diostaca maijanpish alli yachanacunata yachachi tucungachu? Paimi jatun 

tucushcacuna imalla rurashcacunata ricucun. 

23Maijanca chairaj cashparaj, sumajta causashpa, cushicushpa imata mana 

manchashpa huañunllami. 

24Paipaj puñucunapish lechehuan jundami. Paipaj tullucunapish ñutcu talliricujmi. 

25Ashtahuanpish caishujca manchanayaj llaquita apashpami huañunga. Pai 

munashcata shuj cutinllapish mana micushpami huañunga. 

26Caishujpish chaishujpish allpapi pambaringallatajmi. Ishquindijllatatajmi c'urucuna 

jundashpa micunga. 

27Riquichij, ñucaca cancuna imata yuyacushcataca yachanimi. Ñucata 

juchachicujtapish yachanimi. 

28Cancunaca cashnamari ninguichij: ¿Mandajpaj huasica maipitagari? ¿Diosta mana 

manchajcuna causacushca huasicunaca maipitagari? ninguichijmari. 

29¿Cancunaca manachu ñanta purijcunataca tapurcanguichij? ¿Paicuna imata 

cutichishcataca manachu yuyaringuichij? 

30Millai runaca llaquichicui punllaca pacashcami canga. Dios p'iñari punllapica 

huaquichishcami canga. 

31¿Maijantaj pai mana allita rurashcataca ñahuipi ricuchingari? Pai imalla 

rurashcamantaca ¿pitaj japinata cungari? 

32Paitaca pambana jutcumanmi apashpa ringacuna. Chai allpa montón jahuapimi 

velangacuna. 

33Paipajca pugru pamba allpapi sirinaca mishquimi canga, chai huañushcata apacun 

huashataca achcacunami catishpa ringacuna. Ñaupajtapish achcacunami ñaupashpa 

ringacuna. 

34Ñucataca yangallamari cushichishun ninguichij. Cancunapaj cutichishcacunaca 

yangallamari” nircami. 

JOB 22 

Elifazca Jobtaca yallitaj millaitami rurashcangui nishcamanta 

1Temanmanta Elifazca cashna nishpami cutichirca: 

2“¿Runaca, yachaj cashpapish Taita Diospajca ima allita ruranchu? Mana, 

ashtahuanpish yachaisapa cashcahuanca paipajllatajmi allita ruran. 

3¿Cashcata rurajmi cani nishcallamantachu, allita rurajmi cani nishcallamantachu, 

Tucuita Rurai Tucuj Diosca, canpica cushicuita japinga? ¿Chaimanta ima allita 

japingachu? 

4¿Can paita manchaj cashcamantachu llaquichicunmi yuyangui? 

5Canca yallitaj jatun llaquicunatami rurashcangui. Can millaita rurashcacunaca mana 

tucuripajmi. 

6Cambaj huauquicunataca yangamantami prendata japircangui. Lluchulla 

churashcatapishmi quichurcangui. 

7Shaicushcamanca yacuta mana ubyachircanguichu. Yaricachicujmanpish micunata 

mana cararcanguichu. 

8Ashtahuanpish achcata charij runallami allpataca japirca. Chaipimi alli nishca 

tucushpa causarca. 

9Viuda huarmicunatapish chushaj maquitami tigrachishpa cacharcangui. Yaya mama 

illaj huahuacunatapish maquita p'aquircanguimi. 

10Chashna rurashcamantami cambaj muyundijpica, huascacuna tiyacun. 

Cungaimantamari jatun llaquicuna japishpa manchachishca. 

11Amsa tucujpimi, mana ricui tucungui. Manchanayaj yacumi cantaca millpucun. 

12¿Taita Diosca manachu jahua pachapi jahuaman tiyacun? Luzerocunapish yallitaj 

jahuamanmari tiyacun, ricuyari. 

13Chaita ricushpaca: ¿Taita Diosca imatataj yachangari? Amsapica ¿ima shinataj 

cashcata rurashcata, mana cashcata rurashcataca ricungari? 

14P'uyucuna tapacujpimi, mana ricucun. Jahua pacha muyundijllatami puricun 

ninguimi. 

15¿Millai runacuna sarushca ñaupa ñanllatatajchu catisha ningui? 

16Chaicunaca manaraj punlla pajtajpimi, p'itishca carca. Callari rumicunandijta jatun 

yacu apashca shinami tucurcacuna. 

17Paicunaca Taita Diostaca: Ñucanchijmanta anchuri nishpami rimarcacuna. ¿Tucuita 

Rurai Tucuj Diostaca, paicunata imata rurashca cajpitaj, chashna nishca canga? 

18Paicunapaj huasicunapimi achca charinacunata jundachirca. Ashtahuanpish ñucaca 

amalla paicuna shina yuyashca casha. 

19Cashcata rurajcuna ricushpaca cushicungami, alli shungu runaca chanzata 

rurashpami, cashna ninga: 

20Ñucanchijta p'iñajcunaca chingarishcamari. Paicuna imalla charishcacunataca 

ninamari rupachishpa tucuchishca nishpami asingacuna. 

21Shina cajpica cunanca paihuan alli tucuiyari, chashnami sumaj causaita charingui. 

Chaillamantatajmi cambajca allicuna shamunga. 

22Cunanca paipaj shimihuan mandashcataca chasquiyari. Paipaj shimicunataca 

cambaj shungupi huaquichiyari. 

23Tucuita Rurai Tucuj Diospajman tigrarishpaca, cutin shayachishcami cangui. 

Cambaj huasimantapish llaquicunata carcushpa cachanguimi. 

24Canca curitaca, allpata yallimi charijyangui. Ofir llajta curitapish yacu huaicu 

rumicunata shinami charijyangui. 

25Tucuita Rurai Tucuj Diosmi canmantaca shayaringa. Cullquitapish achcatami 

charingui. 

26Chashna cashpaca, Tucuita Rurai Tucuj Diosmantami cushicungui. Cambaj 

ñahuihuanca Taita Diosta huichilla ricunguillami. 

27Canca paita mañajpica, can mañashcata uyangallami. Canpish paiman imallata 

cushami nishcataca cunguimi. 

28Can ima ruranata yuyashcapish, chaica chashnatajmi llujshinga. Cambaj purina 

ñancunapica, ninami achijyachinga. 

29Maijan pingachishca cajpica: Jatunyachishcami canga ninguimi. Mana jatun 

tucujcunataca, Taita Diosmi quishpichinga. 

30Alli shungu runataca paimi quishpichinga. Cambaj maquita mana mapayachijpimi, 

huajcha runaca ima llaquita apanga” nircami. 

JOB 23 

Jobca Diospaj ñaupajpi pai imalla rurashcata ricuchisha nishcamanta 

1Jobca cashna nishpami cutichirca: 

2Cunanpish huacashpami rimasha nini. Ñuca carachaca jatunta caparinatamari 

nanacun. 

3¡Taita Dios maipi cashcata maijanpish huillajpica, ñucaca paipaj tiyana 

ñaupajmanchari riman! 

4Paipaj ñaupajpica, ñuca imalla huillasha nishcatami huillaiman. Ñuca shimihuanca 

imatapish nimanmi. 

5Pai imalla cutichishcatami yachaiman. Pai imalla nishcahuanmi yuyaita japiman. 

6¿Ñucataca sinchita rimashpachu cutichinman imatajshiyari? Mana, ashtahuanpish 

paica ñucataca uyanmanllami. 

7Cashcata rurajca paihuan chaipimi paihuan yuyaita japinman. Ñucaca juezpaj 

ñahuipica, cutinca manataj ricurigrimanchu. 

8Chashna yuyashpapish inti llujshinman rishpapish, paitaca manataj japishachu, inti 

huashicunman rishpapish manataj tupashachu. 

9Pai poderta janajman ricuchijpipish, mana ricushachu. Uraman paca tucujpi mana 

ricushachu. 

10Ashtahuanpish paica ñuca causaitaca, tucuitami rijsin. Pai ñucata ima shinapish 

ricujpica, curi shinami llujshisha. 

11Ñucaca pai sarushcapimi sarushpa catircani. Pai mandashcatapish huaquichircanimi. 

Paimantaca manataj caruyarcanichu. 

12Paipaj shimihuan mandashcamantaca, shuj cutinllapish manataj caruyarcanichu. 

Paipaj shimicunataca, ñuca micunatapish yallimi chai yuyai causarcani. 

13Ashtahuanpish pai imata rurasha nishcataca ¿pitaj shujtajyachingari? Pai 

munashcatami rurarca. 

14Ñucata imallata rurasha nishcataca, tucuitami pajtachinga. Paica cai shina 

ruranacunataca, achcatami charin. 

15Chaimantami paipaj ñaupajpica, ñucaca mancharini. Pai ima shina cashcata 

yuyarishpaca chujchunimi. 

16Taita Diosmi ñuca shungutaca manchachirca. Tucuita Rurai Tucuj Diosmi ñucataca 

muspachirca. 

17¿Ima nishpataj amsallapitaj mana huañurcaniyari? ¿Ima nishpataj ñuca ñahuitaca, 

amsahuan mana tapachircari? 

JOB 24 

Jobca Taita Diosta juchachishcamanta 

1Tucuita Rurai Tucuj Diospajca huatacunapish mana pacalla canchu. ¿Imamantataj 

paita rijsijcunaca paipaj punllacunata mana ricuncunari? 

2Maijancunaca allpa mojoncunata quichunllami. Shuhuashca huagracunatami 

michincuna. 

3Yaya mama illaj huahuacunatapish burrota quichunllami. Viuda huarmipaj 

huagratapish prendashpa apanllacunami. 

4Ima illajcunatapish ñanmanta callpachinllacunami, llajtapi tiyaj huajchacunaca 

paicunamanta miticunmi. 

5Millaicunaca shitashca pambacunapi causaj sacha burrocuna shinami, manaraj 

achijyajpi shuhuanaman rincuna. Chai shitashca pambacunallapimi paicunapaj 

huahuacunamanpish carashpa causancuna. 

6Diosta mana manchajcunaca chagracunamantami granocunata shuhuancuna. 

Shujtajpaj uva chagramantami uvata tandancuna. 

7Churana illajtapish lluchullatami dormichun saquincuna. Chirihuan cajpipish mana 

c'atachincunachu. 

8Chaimantami shullapish shutujyachin. Jatun rumicunata ugllashpami cunujyancuna. 

9Yaya illaj huahuacunatapish chuchucujtami quichuncuna. Huajcha cashcata ricushca 

jahuami prendatapish apashpa rincuna. 

10Churana illajtaca lluchullatami purichun saquincuna. Yaricaihuan 

huañucujcunatapish gavillashca granotami quichuncuna. 

11Pata ucullapimi aceitetaca capincuna. Uvata sarucushpapish, yacunaihuanmi 

huañucuncuna. 

12Yaricaihuan huañucujcuna pueblomanta caparishpa huacacujpipish, huañunalla 

chugrishcacuna caparicujpipish, Taita Diosca paicuna mañashcataca manataj uyanchu. 

13Millaita rurajcunaca luztaca mana ricunachijcuna cashpami, chai ñantaca shuj 

cutinllapish mana rijsircacuna. Dios cushca ñantaca manataj catincunachu. 

14Huañuchij runaca achij punllapimi huajchacunata, imata mana charijcunata 

huañuchinaman jatarin. Tutapish jatun shuhua shinami purin. 

15Huainayajca tutayajtaca chaparacunmi. Paica: Pipish ñucataca mana ricungachu 

nishpami, ñahuita taparishpa llujshirin. 

16Shuhuaca tutayajllapimi, huasicunata jutcushpa yaicun. Punllayajpica 

miticurinllami. Paica achijtaca mana rijsinchu. 

17Chai tucui millaita rurajcunapajca pacarijpica, huañuna amsa shinami. Paicunata pi 

rijsijpica, huañuna amsapi puricuj shinami manchancuna. 

18Jatun yacu shinami callpashpa miticurincuna. Paicunapaj llajtapi charishca 

allpacunaca, mana alli nishcami tucun. Paicunapaj uva chagra chaupitaca, ña mana 

puringacunachu. 

19Usyashpa rupai shamushpaca, rasutaca yacuyachinllami. Seolpish juchayujcunataca, 

chashnallatajmi chingachinga. 

20Paicunataca huachaj mamapish cungaringami, c'urucunallami mishquichishpa 

micunga. Paicunataca shuj cutinllapish manataj yuyaringacunachu. Diosta mana 

manchajcunaca yurata urmachishca shinami chingaringacuna. 

21Mana huachaj, mana chichuj huarmitami llaquichircacuna. Viuda 

huarmicunapajpish, ima allitaca mana rurarcacunachu. 

22Ashtahuanpish c'ari c'aricunataca, paicunaca fuerzahuanmi pusharcacuna. Paicuna 

shayarijpica, pipish mana causai tucunchu. 

23Diosca imata mana manchashpa, paipi shunguta churana yuyaitami cun. Paipaj 

ñahuicunaca paicuna purishcatami chaparacun. 

24Ashacamallami jatun tucurcacuna, ashtahuanpish chingarircacunallami. Tucui 

shujtajcuna shinallatajmi huañurcacuna. Paicunaca huichcashcami cangacuna, umata 

utushca grano shinami p'itishca cangacuna. 

25Mana chashna cana cajpica ¿pitaj ñucataca llullami ningacunari? Mana cashpaca 

¿pitaj ñuca shimicunataca yangallami ningacunari? nircami. 

JOB 25 

Bildadca Diospaj ñaupajpica runaca juchachina illaj mana cai tucunchu 
nishcamanta 

1Suhamanta Bildadca cashna nishpami cutichirca: 

2“Tucuita mandanapish Diospajmi, tucuicuna manchanapish paillami. Jahua 

pachapica paimi sumaj causaita churan. 

3¿Paipaj soldadocunaca yupai tucuipajchu? ¿Paipaj luzca maijanpaj jahuapica, 

manachu achijyachicunga? 

4¿Runaca Taita Diospaj ñaupajpica, ima shinataj juchachina illajca cai tucungari? 

Huarmimanta huacharishca runaca ¿ima shinataj mapa illajca cangari? 

5Riqui, paipaj ñaupajpica lunapish manamari achijyachij cangachu, luzerocunapish 

manamari mapa illaj cangachu. 

6Runacarin c'uru shinallamari. Huañujlla aichayuj runapish, c'uru shinallamari. ¿Ima 

shinataj chuya cangari?” nircami. 

JOB 26 

Taita Dios jatun cashcata Job huillashcamanta 

1Jobca cashna nishpami cutichirca: 

2“¿Imata mana rurai tucucujtaca ima shina ayudarcanguichu? Rigra p'aquitapish ¿ima 

shina ayudarcanguichu? 

3¿Maipitaj yachaita mana charijtapish yachachishpa, alli yuyaicunata cushpa 

rijsichircangui? 

4¿Pimantaj cambaj shimicunataca huillarcangui? ¿Canmanta llujshicuj samaica 

pipajtaj? 

5Huañushcacunaca jutcu ucupica chujchucunmi. Mama cucha yacucunapish, chaipi 

imalla tiyajcunapish chujchucunmi. 

6Paipaj ñaupajpica Seolpish pascashcami, Abadonpish imahuan mana tapashcachu. 

7Paica jahua pachataca huairapimi churarca. Cai pachatapish imapi mana 

huarcurcachu. 

8Yacucunataca p'uyucunapimi quipirca. Chai tucui yacucunahuan cashpapish, 

p'uyucunaca mana lliquirinchu. 

9Paica paipaj jatun tiyarinataca, sumajtami tapachin. Chai jatun tiyarina ucutaca, 

paipaj p'uyutami churan. 

10Maicama yacucuna tiyanatapish, paimi lindeta churarca. Achijpish, amsapish 

tucuringacamami yacucunataca churarca. 

11Pai rimashcata uyashpaca, jahua pachata charij pilarcunapish mancharishpa 

chujchunmi. 

12Paipaj fuerzahuanmi mama cucha yacucunatapish cuyuchin. Paica alli yachaj 

cashpami, manchanayaj yacu jatarijpipish jarcan. 

13Diospaj Espirituhuanmi jahua pachataca, sumajta rurarca. Pi'ñarishpa singuricuj 

culebratapish, paipaj maquihuanmi rurarca. 

14Cai rurashcacunaca callaricunallami. Paimantaca asha ashallatami uyanchij. C'ulun 

nichij paipaj jatun podertaca ¿pitaj alli yachai tucungari?” nircami. 

JOB 27 

Jobca millaicunataca llaquichingami nishcami 

1Jobca ñaupaman huillashcata yuyachishpaca, cashnami nirca: 

2Ñuca japina cashcata quichuj Diosca, ñucata llaquichij Tucuita Rurai Tucuj Diosca 

ricucunmi. 

3Ñuca causashca punllacunacamaca, ñuca singapi Taita Dios cushca samaita 

aisashcacamaca, 

4ñuca shimihuanca manataj millaita rimashachu. Ñuca c'allupish pandachij 

shimicunata manataj huillangachu. 

5Cancunataca allitami nicunguichij ninaca amataj chayashca cachun. Ashtahuanpish 

huañungacamami ñucaca ima pandata mana rimasha. 

6Cashcata ruranataca chariracunimi, manataj cacharishachu. Ñuca causashcacamaca 

ñuca shungumantaca manataj chaitaca llujshichishachu. 

7Ñucata p'iñajca Diosta mana manchaj runa shinallataj tucushca alli canman. Ñucata 

llaquichijca millai runa shinallataj tucushca alli canman. 

8Millai runaca Taita Dios causaita quichujpica, mashnata shuhuashca cashpapish ¿ima 

shuyanatataj charinga? 

9¿Paita jatun llaqui japijpi capariricujpica, Taita Diosca uyangachu? 

10¿Paica Tucuita Rurai Tucuj Diosmantaca cushicuita japingachu? ¿Paica punllanta 

Taita Diosta mañai tucungachu? 

11Taita Diospaj maqui imallata rurashcataca ñucami cancunamanca yachachisha. 

Tucuita Rurai Tucuj Dios imata yuyacushcataca, mana pacashachu. 

12Riquichij, cancunaca tucuicunallatajmi ricushcanguichij. ¿Ima nishpataj yallitaj 

yangacuna tucunguichij? 

13Diosta mana manchaj runaca, Diosmantaca llaquicunatami japinga. Utcashpa 

millaita rurajcunapish, japina cashcataca Tucuita Rurai Tucuj Diosllamantatajmi 

chasquingacuna. 

14Paicunapaj huahuacuna achcata mirarishpapish, espadapi huañungapajllami 

miraringacuna. Paicunapaj uchilla huahuacunaca, manataj huijsa jundata 

micungacunachu. 

15Paicunapuramanta maijancuna saquirijpipish, huañuillatajmi japinga. Viuda saquirij 

paicunapaj huarmicunapish paicunamantaca mana huacangacunachu. 

16Allpata shina cullquita montonangachari, lodota shina achca churanacunata 

rurangachari. 

17Paica tucuita allichishpallami saquinga, ashtahuanpish cashcata ruraj runamari 

chaicunataca churaringa. Alli shungu runami cullquitapish chaupinga. 

18Paipaj huasica, polilla huasichishca shinallami. Cuidaj runa rurashca chuglla 

shinallami. 

19Achcata charijca dormingapaj siririshpapish, rijcharishpa ñahuicunata pascashpaca 

imapish illajmi ricuringa. 

20Manchanayaj yacu shamujpi shinami jatun manchai japinga. Jatun acapana tuta 

shamushpami urmachinga. 

21Jatun acapana jatarishpami apanga. Jatun huairami pai maipi tiyacushcamantaca 

anchuchinga. 

22Taita Diosca paitaca manataj perdonangachu, jatun llaquicunata cachangatajmi. 

Paica Diospaj maquimantaca miticurisha yuyangami. 

23Paita ricushpaca, maquicunapi huajtaringacunami. Pai maipi tiyacushcapi mana 

ricurijpica silbangacunami. 

JOB 28 

Alli yachaita mashcaj runamanta 

1Cullquitaca allpa ucumantami llujshichin. Curita chuyayachingapaj rupachinapish 

tiyanmi. 

2Fierrotaca allpa ucumantami llujshichin. Cobretaca rumimantami surcun. 

3Manchanana amsatapish mana manchancunachu, ashtahuanpish ucuta allashpami 

mashcancuna. Huañuna chai manchanana amsa ucupimi achij nicuj rumicunaca tiyan. 

4Paicuna causacunmantaca caruta rishpami mashcagrincuna. Shitashca pambacunapi, 

pipish mana purishcacunapimi mashcagrincuna. Shujtajcunamanta carupimi 

huarcushpalla huairapi caiman chaiman cuyurincuna. 

5Allpallamantatajmi micunapish llujshin. Chai allpa ucupica rupacuj ninami tiyacun. 

6Chaipica zafiro rumicunapish, curipish ñutu allpa shinami tiyan. 

7Chai ucucunataca, pajaropish mana rijsinchu. Condorcunapish mana ricunchu. 

8P'iña animalcunapish chaipica, mana chaquita churancunachu. Leonpish chaitaca 

mana purinchu. 

9Paipaj maquihuanmi yacu rumicunataca huajtarca. Urcucunatapish sapimanta 

callarishpami urmachirca. 

10C'acacunata callpacuj yacucunatapish chaquichircami. Tucui imalla tiyaj 

sumajcunatami paipaj ñahuicunaca ricurca. 

11Maipi yacucuna llujshicujtapish chaquichircami. Pacallapi ima tiyacujtapish 

achijmanmi llujshichircani. 

12Ashtahuanpish alli yachaitaca ¿maipishi japi tucunga? Alli yuyaipish ¿maipishi 

tiyan? 

13Pai mashna valishcatapish runaca mana yachanchu. Runacuna causacun cai 

pachapipish paica mana tiyanchu. 

14Jatun amsa jutcuca: Mana ñucapajpichu ninmi. Mama cuchapish: Ñucapajpipish 

mana canchu ninmi. 

15Curita cujpipish, paitaca mana cuipajchu. Pizashca cullquita cujpipish, paitaca mana 

c'atuipajchu. 

16Paitaca Ofir llajta curihuanpish, achij nicuj ónice rumihuanpish, zafiro 

rumihuanpish mana randi tucuipajchu. 

17Curipish, achij nicuj diamante rumipish, paihuanca mana ch'imbapuraipajchu. 

Paitaca curimanta ima charinacunahuanpish mana cambiaipajchu. 

18Paimantaca coraltapish, perlastapish mana cui tucuipajchu. Alli yachaica achij nicuj 

rumicunatapish yallimari. 

19Paihuanca Etiopía llajta topacio rumipish mana ch'imbapuraipajchu. Ashtahuan alli 

curihuanpish mana randi tucuipajchu. 

20Shinashpaca ¿alli yachaica maimantashi shamun? ¿Alli yuyaica maipishi tiyacun? 

21Cai pachapi causaj runacunapaj ñahuipica mana ricurinchu. Huairata purij 

pajarocunapaj ñahuipipish mana ricuipajllachu. 

22Abadonpish, huañuipish: Pai yallitaj alli cashcataca ñucanchij quiquin 

rinrinhuantajmi uyarcanchij nircacunami. 

23Alli yachai maita puricujtapish, maipi tiyacujtapish Taita Diosllami yachan. 

24Paica cai pachatapish, maicama cashcata tucuitami ricucun. Imalla tiyajcunataca 

jahua pachamanta tucuitami ricucun. 

25Paica huairata pizashpa churacushpa, yacucunatapish medishpa churacushpa, 

26tamyatapish ima shina shamunata mandacushpa, relampacuna c'ulun nishpa 

purichun ñanta ricuchicushpaca, 

27pairaj alli ricushpami tucuita allichishpa tucuicunaman ricuchirca. 

28Chaimantaca runamanca: Alli yachaica Jatun Diosta manchanami. Alli yuyaica 

millaimanta anchurinami nishcami nircami. 

JOB 29 

Jobca ñaupaman cushicushcata yuyarishcamanta 

1Jobca cutinllataj yuyarishpami cashna nirca: 

2Sarun quillacunapi ñuca cashcamanca, Taita Dios ñucata cuidacushcapi ima shina 

cashcamanca ¿pitaj ñucataca tigrachihuangari? 

3Paipaj lamparata ñuca uma jahuapi churashpami achijyachij carca. Chai luzhuanmi 

amsapi cashpapish, purij carcani. 

4Ñuca chairaj cajpica, Taita Diosllatajmi allicunata cushpa, ñuca huasitapish cuidaraj 

carca. 

5Tucuita Rurai Tucuj Dios ñucahuan cajpica, ñuca huahuacunapish ñuca c'uchupimi 

causacurcacuna. 

6Ñuca chaquicunataca lechehuanmi maillaj carcani. Yacu rumipish ñucamanca jatun 

yacuta shinami aceiteta cuj carca. 

7Ima rurashcacunata ricungapaj pueblo punguman llujshishpapish, plazapimi 

ñucapajca jatun tiyarinata allichij carcani. 

8Chairajcuna ñucata ricushpaca miticurcacunami. Yuyajcuna ricushpapish 

shayarijcunami carca. 

9Mandajcunapish mana imata rimai tucujcunachu carca. Ashtahuanpish maquihuanmi 

shimita taparijcuna carca. 

10Tucuicunamanta puntapi caj mandajcunapish upallarijcunami carca. Paicunapaj 

c'allucunaca shimi ucupimi llutarij carca. 

11Ñucata uyajcunaca ñucataca: Cushicuj runa nijcunami carca. Ñucata ricujcunapish, 

ñuca ima shina cashcatami huillajcuna carca. 

12Yaricaihuan capariricujmanca ñucamari cararcani. Yaya mama illajtaca ñucamari 

ayudarcani. 

13Chingarigrijta ayudashcamantami, ñucataca bendiciarca. Viuda huarmi 

huacacujpipish cushichircanimi. 

14Ñucaca cashcata rurashcahuanmi churarij carcani. Chaimi ñucamanca pillurinata 

curca. Ñucapajca allita ruranaca, jahua churanata churarina shina, achij nicuj 

diademata churarina shinami carca. 

15Ñahui mana ricujpajca, ricuj ñahui shinami carcani. Chaqui p'aquirishcapajca, alli 

chaqui shinami carcani. 

16Imata mana charijcunamanca, yaya shinami cararcani. Imata mana allichipaj shina 

cajpipish, alli ricushpami yachaj chayaj carcani. 

17Millai runataca, quirucunatami p'aquij carcani. Imata quichushca cajpipish, 

quirucunahuan chariracujtami cacharichij carcani. 

18Ñucaca cashnami yuyarcani: Ñuca quiquin tazinllapitajmi huañusha, ñuca causai 

punllacunataca t'iyu allpata shinami mirachisha yuyarcanimi. 

19Ñuca sapica achca yacu c'uchupimi carca, ñuca ramacunapipish achca shullami 

tiyarca. 

20Ñucaca ashtahuan ashtahuan alli nishcami tucurcani. Ñuca maquihuanca arcotaca, 

sinchitami charircani. 

21Ñuca rimajpica upallashpami, ñuca rimachun shuyajcuna carca. Ñuca 

cunashcacunatami uyanachircacuna. 

22Ñuca rimajpica, mana tigrachircacunachu. Ñuca yuyachishcaca, paicunapimi 

yacuyarca. 

23Ñucataca tamyata shinami shuyajcuna carca. Q'uipa tamyata shimi pascashcahuan 

shuyacuj shinami carca. 

24Paicunahuan ñuca asijpipish, mana crircacunachu. Ñucataca mana pi 

pingachircacunachu. 

25Paicuna imalla rurashcataca, ñucami ricuj carcani. Ñucaca paicunapaj chaupipica, 

mandaj shinami tiyarij carcani. Ñucaca soldadocunata jatun mandaj shinami 

causarcani. Ñucaca huacacujcunata cushichijmi carcani. 

JOB 30 

Jobca llaquinayaj cashcata yuyarishpa huacashcamanta 

1Ashtahuanpish cunanca ñucapaj q'uipacunamari asicuncuna. Paicunapaj 

yayacunataca, ñuca animalcunata cuidaj allcucunahuanpish mana churaimanchu 

carcani. 

2Paicunapaj maquicunahuan fuerzarishcapish ¿imapajtaj valingari? Manamari ima 

fuerzata charincunachu. 

3Huajcha caimanta, yaricaihuan caimantami sapalla purircacuna. Manchanana 

amsacunaman llaquinayaj shitashca pambacunaman rishpami, pacalla purijcuna carca. 

4Yuracuna chaupipimi malvacunata tandarcacuna. Cunungapajpish enebro yura 

sapicunatami tandarcacuna. 

5Tucuicunami carcushpa cachajcuna carca. Shuhuata shinami caparishpa catijcuna 

carca. 

6Paicunaca yacu huaicu c'acacunapi, allpata jutcushcacunapi, rumi ucucunapimi 

causarcacuna. 

7Ramacuna chaupipimi caparirijcuna carca. Cashacuna ucupimi tandanacujcuna carca. 

8Paicunaca mana cazujcunapaj huahuacunami carca, shuti illaj runacunami carcacuna. 

Paicunapaj llajtapi causajcunapuramantaca yallitaj p'iñashcami carcacuna. 

9Cunanca ñucami paicuna chanzata rurashpa asinapish, yuyachij shimicunata 

surcunapish tucushcani. 

10Ñucata millanachishpami, ñahuipi ch'ucashpa caruyancuna. 

11Taita Diosmi paipaj huatashca anguta cacharishpa, ñucataca azotirca. Chaimantami 

ñuca ñahuipitaj cacharishca tucuncuna. 

12Ñuca alli maqui ladomanca, achcacunami jatarircacuna. Paicunami ñucataca 

t'angashpa shitarcacuna. Ñucata llaquichingapajmi chingarina ñancunatapish 

allichircacuna. 

13Ñuca purina ñantaca tucuimi chingachircacuna. Ñucataca llaqui tucujtami 

chaparacurcacuna. Paicunahuan macanacungapajpish, mana pi ayudarcachu. 

14Ancho punguta shinami yaicumurcacuna. Ñuca llaqui jahuallapitajmi 

llaquichircacuna. 

15Ñucata pandachijcunami tucurcacuna. Huaira shinami urmachishpa misharcacuna. 

Ñuca ima charishcapish, p'uyu shinallami chingarirca. 

16Cunanca ñuca almaca yacuyacuj shinamari. Llaqui punllacunami ñucataca 

tucuchicun. 

17Tutacunapish ñuca tullucunataca jutcucuj shinamari, ñuca nanaicunapish manataj 

samarinchu. 

18Llaquicunami ñuca aichataca maucayachicun. Jahua churana cunga cuello shinamari 

sipicun. 

19Paimi ñucataca lodopi singuchirca. Chaimanta cunanca allpa shina, ushpa 

shinallami cani. 

20Canta mañajpipish, manamari uyahuanguichu. Cambaj ñaupajpi ricurijpipish, 

manamari ricunachinguichu. 

21Jatunta llaquichijmari ñucapajca tucushcangui. Cambaj sinchi maquihuan 

llaquichingapajmari catiracungui. 

22Ñucataca huairapi tiyachishpamari, jahuata cacharcangui. Ñuca causaitaca tucuimari 

yacuyachircangui. 

23Ñucata huañuiman can pushacujtaca yachanimi. Tucui causajcuna huañushpa 

chaiman richun cushca huasimanmi pushacungui. 

24Paipaj maquihuanca pambana jutcuman ama richunca mana jarcangachu. ¿Pai 

llaquichicujpica pambashcacunaca capariringacunachu? 

25Ñucaca, llaquita apacujmantaca huacarcanimi. Ñucaca imata mana charijtaca 

llaquircanimi. 

26Ñucapajca allita shuyacujpica, llaquirajmi shamurca. Achijta shuyacujpipish 

amsarajmi shamurca. 

27Ñuca tucui aichaca manchanayaj nanaihuanmi, chai tucui nanaicunaca manataj 

samarinchu. Ñucataca jatun llaqui punllacunami japishca. 

28Ñucaca manapish inti rupachijllapitajmi yanayashpa puricuni. Tandanacushcapipish 

caparishpami huillarcani. 

29Ñucaca chacalcunapaj huauquimi tucushcani, avestruzcunahuan ishqui purijmari 

tucushcani. 

30Ñuca aicha caraca yanayashpamari, tucui urmacun. Ñuca tullucunapish ruparishpa 

rauracunmari. 

31Ñuca arpaca llaquilla tonota tocanami tucushca. Ñuca flautapish huacajcunapaj, 

cunga shinamari uyarin. 

JOB 31 

Jobca paipaj yuyaipi ima shina cashcata huillashcamanta 

1Ñuca ñahuicunahuanca ima mana allita ama ricungapajmi, ari ninacurcanchij. Shina 

cajpica c'arita mana rijsij huarmitaca, mana ricunachu cani. 

2Ñuca chaita ricujpica, Taita Diosca jahua pachamanta ¿imata cungachu? ¿Tucuita 

Rurai Tucuj Diosca, jahua pachamantaca ima japinata cungachu? 

3¿Diosta mana manchajpajca, llaquica manachu tiyanga? ¿Juchata rurajcunapajca 

llaquicunaca manachu tiyanga? 

4Taita Diosca ñuca imalla rurashcacunatapish ricucunmi. Ñuca chaqui 

sarushcacunatapish yupacunmi. 

5Llullashpa purishca cajpica, mana allita ruranaman ñuca chaquicunahuan utca rishca 

cajpica, 

6cashcata pizaj balanzapi pizahuachunlla. Chashnami ñucapica, ima pandata mana 

ricunga. 

7Alli ñanmanta ñuca chaquicuna caruyashpa rishca cajpica, ñuca ñahuicuna ricushcata 

shungu yuyashca cajpica, ñuca maquicunahuan ima mana allita rurashca cajpica, 

8ñuca tarpushcacunataca shujtajcuna micuchunlla. Ñuca tarpushcacunataca p'itishpa 

shitachunlla. 

9Shujtaj huarmita ricushpa, ñuca shungupi munashca cajpica, shujtajpaj huarmita 

umangapaj pungupi chapaj cashca cajpica, 

10ñuca huarmica shujtajpajta cutashpa causachunlla. Paihuan shujtaj c'aricuna 

siririchunlla. 

11Millaita, juchata ñuca rurashca cashpaca, juezcuna llaquichishcami caiman carcani. 

12Chai juchaca, Abadonpipish rupachij ninami canman carca. Chaillatajmi ñuca 

imalla charishcacunatapish tucuita rupachinman carca. 

13Ñucata servij runatapish, huarmitapish p'iñarishpa rimashpa, paicuna japina 

cashcata mana cushca cashpaca, 

14Taita Dios ricungapaj shayarijpica, ¿imatashi ruraiman carcani? Pai imata 

tapujpipish ¿imatashi cutichiman? 

15Ñucata mamapaj huijsapi churaj Diosca, ¿manachu caishujtapish rurarca? 

Tucuicunallatatajmari shuj Diosllataj rurarca. 

16Huajchacuna mañagrijpipish mana cushca cajpica, viuda huarmicunata yaricaihuan 

huañuchun saquishca cajpica, 

17yaya mama illaj huahuaman mana carashpa, micunata ñucalla micushca cajpica 

llaquichichunlla. 

18Ñuca chairaj cashcamantapachami, yayapi shina catirishpa causarca. Ñucaca ñuca 

mamapaj huijsapi tiyarishcapachamantami, viuda huarmicunata cuidaj cangapaj 

tiyacurcani. 

19Ñuca ricucushca jahua maijanta churana illajlla huañuchun saquishca cajpica, imata 

mana charijtapish, c'atarina illaj purichun saquishcalla cajpica, llaquichichunlla. 

20Paicunapaj aichata imahuan mana tapari tucucujpipish, ñuca ovejacunapaj yura 

millmahuanmi cunujyachircani. Chaimantami shunguhuantaj ñucataca alli nircacuna. 

21Yaya mama illaj huahuatapish mana ñuca maquita alzashpa llaquichishcanichu. 

Tandanacuna pungupi ñucata ayudajcuna tiyashcallamanta chashna rurashca cajpica, 

22ñuca huashaca tullucunamanta urmachunlla. Ñuca rigra tullupish p'aquirichunlla. 

23Ñucaca, Taita Dios llaquichinatami mancharcani. Jatun Dioshuanca mana 

ch'imbapurai tucuimanchu carcani. 

24Curipi ñuca shunguta churashca cashpaca: Canpimi ñuca shunguta churani nimanmi 

carcani. 

25Ñuca charinacunata yallitaj mirachishcallamanta, ñuca maqui jundata 

charicushcallamantaca mana cushicurcanichu. 

26Inti achijlla llujshijpipish, mana chaita chapashcanichu. Luna sumajta achij 

nicujtapish, mana chaipi ñahuita churarcanichu. 

27Chaicunataca ñuca shungullapipish, mana adorarcanichu. Ñuca maquillatatajpish, 

mana mucharcanichu. 

28Chashna rurashca cashpaca, llaquichishca cana mana allitami ruraiman carcani. 

Jatun Diostamari cungariman carcani. 

29Ñucata p'iñaj llaqui tucujpipish, mana cushicurcanichu. Paita llaqui japijpica, mana 

asircanichu. 

30(Ñuca c'alluhuanca ima mapata mana rimarcanichu). Paita llaqui japichunpish mana 

mañarcanichu. 

31Ñucata servijcunapuraca: ¿Maijantaj aichataca manaraj amijta micunguichij? 

nishpaca, mana nircacunachu. 

32(Carumanta shamujtapish mana canllapi pacarichircanichu. Carumanta shamujcuna 

yaicuchunca ñuca huasi pungucunata pascarcanillami). 

33Ima millaitaca pacallapish mana rurashcanichu. Mana ima mana allita rurashpa 

upalla saquirishcanichu. 

34Mana achca gentecunata manchashcamanta, ñuca familiacuna p'iñanata 

manchashcamanta, ñuca huasi ucupi upajlla saquirishcanichu. 

35Ñucamanta huillashcataca, ¿pitaj uyashun ninguichij? Ñucata p'iñaj runa ñucata 

llullasha nijpipish, Tucuita Rurai Tucuj Diosmari ñucamantaca huillanga. Paipimi 

ñuca shunguta churani. 

36Chaitaca ñuca rigra jahuapimi aparishpa puriman, coronata shinami umapica 

churariman. 

37Ñuca imalla rurashcacunataca tucuitami Diosman huillaiman. Mandaj shinami 

paipaj ñaupajpi shayariman. 

38Ñuca llaquichishcata ñuca allpacuna huillajpica, yapushca pambacunapish 

huacajpica, 

39imalla p'ucushcata mana randishpa micushca cajpica, mana cashpaca maijan 

granoyujcunapajta shuhuashca cajpica, 

40trigo huiñanapaj randica, mapa q'uihuacunaraj huiñachunlla. Cebadapaj randica 

cashacunaraj huiñachunlla nircami. Job rimashca shimicunaca caillapimi tucurin. 

JOB 32 

Eliuca Job imalla rimashcata cutichishcamanta 

1Chai quimsa runacunaca Job rimashcataca mana cutichi tucurcacunachu. Paicunapaj 

quiquin yuyaipica, Jobca cashcata rurajmi nirircami. 

2Chaimantami Rampaj familiapura Buz llajtamanta Baraquel runapaj churi Eliuca 

Jobhuanca manchanayajta p'iñarirca. Diostapish yalli cashcata ruraj cashca shina 

ricurijpimi, Jobhuanca yallitaj p'iñarirca. 

3Jobta juchachishpapish imata mana cutichi tucujpimi, paihuan apanacuj quimsa 

runacunahuanpish yallitaj p'iñarirca. 

4Eliuca chairaj cashcamantami, caishuj yuyajcuna Jobhuan parlanacungacama 

shuyacurca. 

5Shina cashpapish chai quimsa runacuna Jobman imata mana cutichi tucujta 

ricushpami, Eliuca paicunahuanca yallitaj p'iñarirca. 

6Chaimantami Buz llajtamanta Baraquel runapaj churi Eliuca cashna nishpa rimarca: 

Ñuca chairaj cashcamantami, can yuyajcunaraj imatapish rimachun nishpa cancunata 

manchashpa, ñuca imalla yuyashcacunataca manaraj imata huillarcani. 

7Ñucaca: Achca punllacunata causajcunaraj rimachun, uni huatayujcunamari alli 

yachaitaca huillachun yuyarcanimari. 

8Runaca yuyaitaca charinmi. Paimanca Tucuita Rurai Tucuj Diospaj Espiritumi alli 

yuyaicunata cun. 

9Mana uni huatacunata causaj yuyajcuna cashcallamanta alli yachajcuna cashcachu. 

Cunaj yuyajcunapish allitajca mana entendincunachu. 

10Chaimantami cancunataca: Uyahuaichij, ñucapish ñuca yachashcata huillasha nini 

nircani. 

11Riquichij, ñucaca cancunapaj yuyaitami shuyarcani. Cancuna yuyarishpa, 

yuyarishpa imallata nijtaca uyacurcanillami. 

12Cancunataca yuyaipimari uyaracurcani. Ashtahuanpish cancunaca maijanpish 

manamari Jobtaca rimai tucushcanguichijchu. Pai imata nijpipish, manamari imata 

cutichi tucunguichijchu. 

13Ama cancunallatajca alli yachaitami charinchij nirichijchu. Runaca mana mishai 

tucunchu, Taita Diosllami mishanga. 

14Jobca ñucataca mana imata rimarcachu, ñucapish paitaca mana cancuna yuyashca 

shina rimashachu. 

15Cancunaca mancharishpami, mana imata cutichi tucurcanguichij. Cancunamantaca 

yuyaicunaca chingarircami. 

16Ñucaca cancuna imallatapish rimangapishchari nishpamari shuyacurcani. 

Ashtahuanpish upalla tucushpamari, mana imata ashtahuan rimarcanguichij. 

17Chaimantami ñucapish imalla yachashcata, ima shinalla yuyashcata huillasha nini. 

18Ñucaca rimangapajpish, achca shimicunatami charini, achca yuyaicunami tiyacun. 

19Ñuca shungupi tiyacuj yuyaicunaca, cunanlla rurashca vinota mushuj 

capachucunapi churajpi t'imbushpa samai mana llujshipaj cajpi, chai capachucuna 

tugyanachicuj shinami. 

20Imallatapish rimashpataj alli casha ninica. Ñuca shimita pascashpa imallatapish 

cutichishataj ninica. 

21Cunanca maijantapish mana alli ninichu, maijantapish allimi cangui nishpa mana 

cushichi tucunichu. 

22Ñucaca mana allimi cangui nij tucunata yachanichu. Chashna nishpa rimajpica, 

ñucata Ruraj Diosca utcami chingachinman. 

JOB 33 

Eliuca Jobta juchachishpa rimashcamanta 

1Chaimanta cunanca ñuca imalla yuyashcata uyai, Job. Ñuca imalla rimashcata alli 

uyahuai. 

2Ñuca shimihuanmi cantaca rimagrini. Ñuca cungapi caj c'allumi cantaca rimanga. 

3Ñuca yuyaicunami ñuca shungupi mana pandata yuyaj cashcata ricuchinga. Ñuca 

shimica mana llullashpami, imalla yachashcacunataca rimanga. 

4Ñucataca Diospaj Espiritumi rurarca. Tucuita Rurai Tucuj Dios p'ucushpallami, 

causaitapish curca. 

5Can cutichi tucushpaca cutichiyari. Imalla ninata alli yuyarishpa shayariyari. 

6Can nishca shinallataj ñucaca, Diospaj randimi caipi cani. Ñucapish allpamanta 

rurashcallatajmi cani. 

7Riqui, ñuca rimashcacunaca, cantaca mana manchachingachu. Ñuca maquipish, 

cantaca mana llaquichingachu. 

8Canca ñuca uyacuitami rimarcangui. Ñuca rinrinhuantajmi cashna nijta uyarcani: 

9Ñucaca ima mapa illajmi cani, ima mana allipish ñucapica mana tiyanchu. Ima 

millaita ruranatapish mana yachanichu. Ñucapica ima millaipish mana tiyanchu. 

10Shina cajpipish paimi ñucataca, juchachinata mashcarca. Ñucataca paita p'iñajta 

shinami charicun. 

11Ñuca chaquicunatapish jutcu caspipimi canichirca. Ñuca imallata rurajta 

chaparacurcami nircanguimari. 

12Riqui, can chashna nirishpaca, manamari allita rimarircanguichu. Diosca runata 

yalli cashcatami canmanca huillagrini. 

13¿Ima nishpataj paitaca p'iñarishpa rimanguiyari? Pai yuyashcataca mana 

huillangallachu. 

14Shina cashpapish Taita Diosca, runataca mana shuj layalla rimanchu. Shina 

cajpipish, runamari mana yuyaita japin. 

15Runacunamanca camapi huañuita dormicujpi tuta muscuipi ricurishpami, 

16rinrinllapi rimashpa, pai imata yuyashcataca ricuchin. 

17Chashnami runacunataca mana allita ruracushcamanta saquichin, jatun tucushca 

canatapish anchuchinmi. 

18Chashnami paica pambana jutcuman rinamantapish, espadapi huañunamantapish 

quishpichin. 

19Maijancunataca tullucunapi manchanayaj nanaita churashpami, camallapitaj 

llaquichin. 

20Chai nanaihuanca tandatapish, mishqui micunatapish millanachishpa, mana 

micunachinchu. 

21Paipaj aichaca chaquirishpa chingarinmi. Ñaupa mana ricurij cashca tullucunapish, 

jahuaman ricurinmi. 

22Paica pambana jutcuman rinallami tucun. Paica ñami huañuiman chayacun. 

23Alli rimajcunamanta agllashca runa tiyashpachari, runahuan Dioshuan chaupipi 

shayarishpa, runa imallata rurana cashcataca huillanman. 

24Chai runaca: Diosca canta llaquircami. Pambana jutcuman rinamantapish 

quishpichircami. Canca quishpirinata japircanguimi ninmanchari. 

25Chaimanta paipaj aichaca, llullu huahuapaj aichatapish yalli llullujlla tucushpami, 

chairaj cashca punllacunaman tigranman. 

26Taita Diosta pai mañajpica, paica c'uyanmanmi. Paipaj ñahuita ricushpa 

cushicunmanmi. Runataca cashcata rurajllatatajmi ruranga. 

27Taita Diosca runacunataca ricuracunmi. Shuj runa: Ñucaca juchatami rurashcani, 

allita ruranapaj randica, mana allitami rurashcani. Shina cashpapish, ima allita mana 

japishcanichu nijpica, 

28Taita Diosmi paitaca pambana jutcuman rinamanta quishpichinga. Chaimantami 

paica achijtapish ricushpa causanga. 

29Riquichij, Taita Diosca runataca ishqui cutin, mana cashpaca quimsa cutinpish 

chashna ruranllami. 

30Chashnami paitaca pambana jutcuman, mana cachashpa causajcunapaj luzhuan 

achijyachin. 

31Job, ñuca rimashcata upalla uyahuai. 

32Ima yuyaicunata charishpaca cutichihuai. Ñucaman huillahuai, cantaca ima 

juchachina illaj cashcataca ricuchisha ninimi. 

33Mana cashpaca, ñucata upalla uyahuai. Alli yachaitaca ñucami canman yachachisha 

nini nircami. 

JOB 34 

Eliuca Dios ima shina cashcata ricuchishcamanta 

1Eliuca cashnapishmi nirca: 

2“Alli yachajcuna, alli yuyaita charijcuna, ñuca rimashca shimicunata alli uyahuaichij. 

3Shimihuan mishquichishpa micunata micuj shinami, rinrinpish maijan rimashcataca 

uyanachin. 

4Ñucanchij imallata rurana cashcata mashcashunchij. Ñucanchijpura ima alli cashcata 

rijsishunchij. 

5Jobca cashnami nirca: Ñucaca cashcata rurajmi cani. Shina cajpipish Diosca, ñuca 

japina cashcatami quichurca. 

6¿Ñuca yuyashca shina mana huillashpa llullashachu imatagari? Manapish ima 

juchata rurashca jahuami achcata nanachij chugrihuan cani nircami. 

7¿Maijan runataj Job shinaca tiyangari? Paica yacuta ubyaj shinami chanzata rurashpa 

asin. 

8Paica millaita rurajcunahuanmi tandanacushpa rirca, millai runacunahuanmi purirca. 

9Chashna cashpami, paica cashna nishpa rimarca: Runaca Taita Diospaj munaita 

rurashcamantaca, ima allita mana japinchu nircami. 

10Chaimanta alli yuyaita charijcuna caita alli uyaichij: Mana allita ruranaca 

Diosmantaca carupimi cachun nini. Millaita ruranapish, Tucuita Rurai Tucuj 

Diosmantaca carupimi cachun nini. 

11Paica runamanca pai imallata rurashcamantaca, chashnallatajmi cunga. Pai ima 

shinami causarca, chai shinallatajmi cunga. 

12Taita Diosca mana yangamanta juchachingallachu. Tucuita Rurai Tucuj Diosca, 

mana ima japina cashcatapish quichungallachu. 

13¿Pitaj cai pachataca paipaj randi ricuj shamushca canga? ¿Pitaj cai pachapi imalla 

tiyajcunataca maillapi tiyanata sumajta churashca canga? 



1062 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

14Runapi causaita cuj samaita pai churashcataca, paillataj chai causaita cuj samaita 

quichujpica, 

15tucuicunami huañunman, runaca allpallatajmi tucunman. 

16Can alli yuyaiyuj cashpaca caita alli uyai, ñuca rimashcapi yuyaita churayari. 

17Cashcata ruranata p'iñaj runaca ¿mandai tucungachu imashi? ¿Cashcata ruraj 

runataca llaquipi churanguimanchu? 

18¿Jatun mandajtaca: Millaita ruraj nipajchu? ¿Pai churashca mandajcunatapish: 

Diosta mana manchajcuna nipajchu? 

19¿Pitapish mana ñahuita ricushpalla alli nijtacarin imatataj ninguiyari? Mana 

ashtahuan allicuna cashcata yuyanchu. Mana, charij runallata ashtahuan c'uyanchu. 

Ashtahuanpish mana charijtapish c'uyanmi. Tucuicuna paipaj maquihuan 

rurashcacunami. 

20Runacunaca ñapish huañungallami. Chaupi tutahuan capariricushpa 

chingaringallami. Tucuita rurai tucuj Diosca maquihuan mana huajtashpallataj 

chingachingallami. 

21Paipaj ñahuicunaca runa maita purishcatami chaparacun. Chaqui sarushcatapish 

tucuitami ricuracun. 

22Millaita rurajcuna miticurinapajca, manchanana amsapish, huañuna amsapish mana 

tiyanchu. 

23Diosca runataca mana rurai tucuipajtaca, mana mandanchu. Diostaca imamanta 

mana juchachinachu. 

24Paica c'ari c'ari tucushcacunatapish mana llaquishpa jatunta llaquichingallami. 

Paicunapaj randica, shujtajcunatapish churangallami. 

25Taita Diosca millaita rurajcunaman, paicuna imalla rurashcacunata ricuchishpaca, 

shuj tutallami tucuicunata jatunta llaquichinga. 

26Paica tucuicuna ricunallapimi millai runacunata shina chugrichinga. 

27Paicunaca Diosmanta caruyashpami, pai imata rurachun nishcatapish mana 

yuyarircacuna. 

28Huajchacunatapish, imata mana charijcunatapish jatunta llaquichishpami, Diospaj 

ñaupajpi uyarijta caparichircacuna. 

29Taita Dios samachijpica ¿pitaj p'iñachi tucungari? Paipaj ñahuita pacajpica ¿pitaj 

catishpa ricui tucungari? Paica jatun llajtahuan cashpapish, shuj runallahuan 

cashpapish chai shinallatajmi. 

30Millaita ruraj runataca, pueblopi causajcunata ama pandachishpa causachunmi, 

mandaj cachunpish mana churan. 

31Cunantajca Taita Diostaca, cashnami nina cangui: Ñami cai tucui llaquitaca 

apashcani. Cunanca cantaca ña mana ashtahuan p'iñachisha ninichu. 

32Taita Dioslla, ñuca mana ricushcacunata yachachihuai. Ñaupaman mana allicunata 

rurashcataca, ña mana ashtahuan rurashachu ninami cangui. 

33¿Taita Diosca can imalla rurashcamantaca, can munashca shinachu cunga? Paimi 

can japina cashcataca cunga. Canca mañashpapish mana japinguichu, mañashpapish 

mana chasquinguichu. Mana cashpaca can yachashcata ñucaman huillai. 

34Alli yuyaiyuj runacunapish, ñucata uyacuj yachaisapa runapish cashnami 

ningacuna: 

35Jobca manamari alli yachaita charishcamanta rimanchu. Pai rimashca shimicunaca 

manamari ima yuyaita cunchu ningacunami. 

36Ñucaca Job imalla yuyashcataca, alli ricushca canman yuyanimi. Pai 

rimashcacunaca chai millai runacuna rimashca shimicuna shinami. 

37Paica juchata rurashca jahuami mana cazurca. Ñucanchijtapish p'iñashpami, 

maquicunahuan huajtarinlla. Taita Diostapish c'ariyashpa, millai shimicunata 

mirachishpa rimanllamari” nircami. 

JOB 35 

1Eliú runaca ashtahuan yuyaita japishpami cashna rimashpa catirca: 

2“Canca: Ñucaca Taita Diostapish yalli cashcata rurajmi cani nishpaca, allitami nin 

¿yuyanguichu imatagari? 

3Canca: ¿Paimantaca ima allita japishachu imatagari. Mana cashpaca juchata mana 

rurashcallamantachu, ima allita japisha imatagari? nishpami yuyangui. 

4Chaimantami canmanpish, canhuan tiyacuj cambaj rijsishcacunamanpish, ñuca ima 

yuyashcata huillasha nini. 

5Jahua pachata huichilla ricuyari. Chaipi tiyacuj p'uyucunaca, cantapish yalli 

jahuamanmari tiyacun. 

6Canca juchata rurashpaca, Diostaca ¿imatataj ruranguiyari? Paita yallitaj 

c'ariyashpapish, paitaca imata mana rurai tucunguichu. 

7Cashcata ruraj cashpapish ¿imatataj paimanca cunguiyari? ¿Mana cashpaca imatataj 

cambaj maquimantaca japinga? 

8Cambaj juchacunaca can shinallataj runatami llaquichinga. Cashcata can 

rurashcapish, huañujlla aichayuj runapajllatajmi alli canga. 

9Runacunallataj manchanayajta llaquichijpimi caparirincuna. Jatuncuna tucui laya 

llaquichijpimi, caparirishpa huacacuncuna. 

10Llaquita apacujcunaca, shujllapish mana cashna ninchu: ¿Ñucata Ruraj Diosca 

maipitagari? Paica tutacunapish cantachun cushicuita cujmari. 

11Paica ñucanchijtaca cai pachapi tiyaj animalcunamantapish yalli yachajtamari 

rurarca. Pajarocunatapish yalli yachajcunatamari rurarca mana nincunachu. 

12Paicunallataj jatun tucushpa millaita rurashcamantami, paicuna caparicujpipish 

Diosca manataj uyanga. 

13Yanga shimicunallataca, Diosca manataj uyangachu. Tucuita Rurai Tucuj Diosca 

mana ricungallapishchu. 

14Can paita mana cazunichu nijpicarin ¿maitataj llaquingari? Can imalla 

rurashcacunaca paipaj ñaupajpimari tiyacun, paita shuyayari. 

15Ashtahuanpish cunanca Diosca, manaraj p'iñarishpa llaquichinchu. Manaraj sinchi 

sinchita japishpa huanachinchu. 

16Chaillamantami Jobca yangamanta shimita pascashpa rimaricunlla. Ima yuyaita 

mana cuj shimicunallatami manchanayajta rimaricun” nircami. 

JOB 36 

Taita Dios jatun cashcataca Eliú huillashcamanta 

1Eliuca cashnapishmi rimarca: 

2Ashallata shuyai, canta yachachishami. Ñucaca, Taita Dios ima shina cashcata 

ricuchishpa rimana yuyaicunataca charinirajmi. 

3Ñucata Ruraj Diosca, cashcata ruraj cashcataca, saruncunamanpish ima shina caj 

cashcata yuyarishpami, canmanca huillasha nini. 

4Chaimanta ñuca huillashca shimicunaca mana llullachu. Ima panda yuyaita mana 

yachachijca, canhuanmari cani. 

5Riqui, Taita Diosca jatun Diosmari, shina cashpapish pita mana p'iñajchu. Paica 

tucuita rurai tucungapaj yachaitamari charin. 

6Paita mana manchajcunamanca causaita mana cungachu, ashtahuanpish llaquita 

apacujcunamanrajmi, paicuna japina cashcataca cunga. 

7Paipaj ñahuicunataca cashcata rurajcunamantaca manataj anchuchingachu. 

Ashtahuanpish jatun mandajcunahuanmi jatun tiyarinapi tiyachishpa huiñaipaj 

jatunyachishca cangacuna. 

8Paicunata cadenacunahuan huatashpa charicujpipish, llaquichina huascacunahuan 

huatashpa charicujpipish, 

9Taita Diosmi paicuna imalla rurashcataca ricunga. Paicuna yallitaj mana cazujcuna 

cashcatami ricuchinga. 

10Shinallataj paicunataca rinrinllapi rimashpami: Millaita ruranata saquishpa, 

ñucapajman tigrarichij nishpa jarcan. 

11Chashna nishcata uyashpa, paita servishpaca huañungacamami cushicushpa alli 

causangacuna. 

12Ashtahuanpish mana uyashpaca, espadahuan huañuchishcami cangacuna. Alli 

yachaitaca mana yachashpami chingaringacuna. 

13Mishqui shimi jayaj shungucunaca, paicunapaj shungu ucullapimi p'iñarishpa 

huañurincuna. Paicunata Taita Dios huajtajpica, mana caparishpa paita 

mañangacunachu. 

14Paicunaca chairaj cashpami huañungacuna, paicunaca c'aripura siririjcuna 

tucushpami causangacuna. 

15Huajcha runataca huajcha canamanta llujshichingami. Llaquihuan capariricujpipish, 

paica uyangami. 

16Chashnallatajmi cantapish llaquiman rinamantaca quishpichinga. Ima llaquipish 

mana japina alli llajtapimi causachun churanga. Chaipimi cambajca meza junda 

mishqui micunatapish allichinga. 

17Ashtahuanpish canca allita ruranapaj randi, cashcata ruranapaj randica cambaj 

yuyaipica Diosta mana manchajcunapaj yuyaillatami jundachishcangui. 

18Shina cashcamantaca manchayari, ñataj p'iñarishpa huajtashpa canta apanman. Chai 

llaquimantaca imahuan manataj quishpiri tucunguichu. 

19¿Taita Diosca curimanta rurashcacunata charijllapichu, mana cashpaca sinchi 

fuerzata charijllapichu cantaca mana llaquinga yuyangui? 

20Ama tutayachun shuyacuichu. Tutayajpica, gentecunaca paicuna maipi 

tiyacushcamanta chingaringallami. 

21Millaita ruranamanca ama tigraichu, ashtahuanpish cuidariyari. Dios huanachichun 

saquinapaj randica, mana allitami agllarcangui. 

22Taita Diosca tucuita rurai tucuj Diosmari. ¿Pitaj pai shina yachachijca tiyangari? 

23¿Pai imalla rurashcacunataca pitaj ñaupaman yachachishca cangari? ¿Pitaj paitaca: 

Canca mana allitami rurashcangui ningari? 

24Tucuicunami pai imalla rurashcacunataca ricuncuna. Canpish paita jatunyachinata 

yuyariyari. 

25Pai imalla rurashcacunataca, runacunaca tucuitami carullamanta ricuncuna. 

26Riquichij, Taita Diosca jatunmari, chaitaca ñucanchijca manamari yachanchijchu. 

Pai causashca huatacunatapish manamari yupai tucunchijchu. 

27Paimi yacucuna f'uyul nishpa llujshijpipish, tamyata rurangapaj shujllapi tandachin. 

28Chaimantami p'uyucunaca yacuyashpa runacunapaj jahuapi achcata shutun. 

29¿Pitaj p'uyu maipi tucurishcatapish yachangari? Pai maipi c'ulun nishpa 

tiyacushcatapish ¿pitaj yachangari? 

30Riquichij, achijyachijtaca paipaj jahuapimari churarca. Chai achijyachijllahuantajmi 

mama cuchatapish c'atachirca. 

31Chaicunallahuantajmi runacunata llaquichin. Chaicunallahuantajmi cai tucui 

runacunaman micunatapish caran. 

32Achijtaca ama achijyachichun nishpami p'uyuhuan tapachin. 

33Pai p'iñarishcataca, c'ulun nishcami huillan. Jatun acapanapish, millaita rurajcunata 

p'iñarishpa llaquichinatami huillan. 

JOB 37 

1Chaimantami ñuca shunguca, ñalla llujshicuj shina jahuata saltaricun. 

2Pai rimarijpi c'ulun nishcata alli uyaichigari. Paipaj shimimanta llujshicuj c'ulun 

nishcatapish uyaichigari. 

3Chai c'ulun nishcataca, jahua pacha ucunijtami cachan. Relampacunatapish tucui cai 

pachatami cacharin. 

4Chai relampacunata cachashca q'uipapish, c'ulun nishcaca uyarinrajmi. Paipaj sinchi 

rimashcapish, c'ulun nishpami uyarin. Pai rimashcata ñucanchij uyajpipish, paica 

mana upallanchu. 

5Taita Diosca pai rimashcahuanmi, mancharinata c'ulun nichin. Paica ñucanchij mana 

yuyaita japipaj mancharinacunatami ruran. 

6Paica: Rasutapish, garhuatapish, manchanayaj tamyatapish, allpaman uriyai nishpa 

uriyachinllami. 

7Chashnami runacunataca tucuicunata, paicuna imalla ruracushcataca saquichin. Pai 

tucuita rurai tucuj cashcata tucuicunallataj yachaj chayachunmi chashna ruran. 

8Tamyacujpica animalcunapish, paicuna causana jutcucunaman yaicushpami, chaipi 

tiyancuna. 

9Ura ladomantaca jatun acapanami shamun, janaj ladomantaca chiri huairami shamun. 

10Taita Dios p'ucujpimi rasupish tucun. Chaimantami jatun yacucunapish rumi shina 

sinchiyan. 

11P'uyuta yacuyachishpami allpapi yacuta regan. Paipaj luzhuanmi p'uyutapish 

anchuchin. 

12Cutinllataj pai mandajpimi, cai pachapi pai mandashca shina rurangapaj 

p'uyucunaca tucui muyundijta purin. 

13Taita Diosca chai tucuitaca huaquinpica llaquichingapaj, huaquinpica pai rurashca 

allpata c'uyashcamanta, huaquinpica llaquishcata ricuchingapajmi cachan. 

14Job runalla, caita alli uyai. Taita Dios cashna mancharinacunata rurashcataca alli 

yuyari. 

15¿Taita Dios ima shina cai tucuita tandachij cashcatapish, jahua p'uyupi ima shina 

achij nichij cashcatapish yachanguichu? 

16¿Canca shujtaj shujtaj p'uyucuna tiyashcatapish, alli yachaita charij cai tucui 

sumajcunata ima shina rurashcatapish yachanguichu? 

17Ura ladomanta rupaj huaira shamushpa, allpata rupajyachijllapipish, cambaj 

churanahuanca t'itachinguimari. 

18¿Yacuyachishpa mana p'aquirij espejota ruraj shinachu canca Diostaca jahua 

pachata rurashpa ayudarcangui? 

19Paita imata nina cashcata ñucanchijman yachachihuai. Ñucanchijca amsapi 

cashcamantaca, ima alli yuyaita mana charinchijchu. 

20¿Ñuca rimashpa huillanaca allichu canga? Runaca mashnata yuyacushpapish, amsa 

yuyaicunallahuantajmi saquiringa. 

21Ashtahuanpish cunanca jahua pachapi tiyacuj achij nicujtaca, mana ricui 

tucuipajchu. Huaira shamushpa p'uyucunata p'ichajpimi, ricunalla canga. 

22Janaj ladomantami quillujllata achij ninga. Mandaj Diosca mana entendipaj jatun 

Diosmari. 

23Tucuita Rurai Tucuj Diosca, yallitaj jatun poderyujmi. Paitaca mana pajtai 

tucunchijchu. Paica jatunta llaquichi tucushpapish, mana llaquichingachu. 

24Chai tucuita ricushpami, tucuicuna mancharingacuna. Quiquin shungullapi alli 

yachaj tucushcacunataca, mana c'uyanchu nircami. 

JOB 38 

Taita Diosca Jobtaca imata mana yachaj cashcata ricuchishcamanta 

1Chaimantami Mandaj Diosca jatun acapana chaupimanta Jobtaca cashna nishpa 

rimarca: 

2¿Ñuca imalla ruranacunata pandachisha nishpa, yachai illaj shimicunata rimacuj 

runaca pitagari? 

3Cunanca, chumbillirishpa c'ari c'ari shayari. Ñucami cantaca tapugrini, ñuca 

tapushcacunatami cutichina cangui. 

4¿Ñuca cai pachata ruracujpica, canca maipitaj carcangui? Can alli yuyaita 

charishpaca, chaita ñucaman huillahuai. 

5Cai pacha mashnata medina cashcataca ¿pitaj mandashca canga? ¿Pitaj paipaj 

jahuataca huascata chutashpa medishca canga? ¿Chaita yachanguichu? 

6¿Cai pachapaj callari rumicunaca ima jahuapitaj tiyacunga? Callari esquina rumitaca 

¿pitaj churashca canga? 

7Pacarij luzerocuna tucuicuna alabacujpi, Diospaj churicunapish tucuicuna 

cushicucujpica ¿maipitaj carcangui? 

8Mama cucha yacu pai tiyanamanta llujshishpa talliricujpipish ¿pitaj pungucunata 

churashpa huichcashca canga? 

9Ñucami yacutaca p'uyuhuan tapachircani. Paitaca amsahuanmi chumbillichircani. 

10Shinallataj maiman ama llujshichunmi mandarcani. Chaimantami aldabacunayuj 

pungucunatapish churarcani. 

11Chaimantaca: Caicamallami chayana cangui, mana ashtahuan rinachu cangui, 

t'imburicuj jatun tucushca yacuca caillapimi pararinga nircanimi. 

12¿Can causacushca punllacunapica, shuj cutinllapish tutamantataca achijyachun 

nishpa mandarcanguichu? ¿Mai ladota pacarinataca, canchu ricuchircangui? 

13¿Canchu achijtaca tucui allpata achijyachishpa, Diosta mana manchajcunata maita 

cachachun churarcangui? 

14Sellohuan churashpa rurashca manga sumaj ricurij shinami tucun. Sumajta 

churarishca shinapishmi ricurin. 

15Ashtahuanpish Diosta mana manchajcunapaj luztaca anchuchinllami. Jatun 

tucushcacunapaj rigracunatapish p'aquinllami. 

16¿Canca, mama cucha yacu llujshicunman yaicushcanguichu? ¿Chai tucui amsa 

ucuta ricushpa purishcanguichu? 

17¿Huañushcacuna tiyana pungucuna maipi cashcataca ricushcanguichu? ¿Huañuna 

amsa ucuman chayachij pungutapish ricushcanguichu? 

18¿Maicama allpa cashcatapish yachanguichu? Cai tucuita can yachashpaca, ñucaman 

huillahuai. 

19¿Achij tiyacunman maita rina cashcataca yachanguichu? ¿Maipitaj amsapish 

tiyacun? 

20¿Paicunataca maipi tiyana cashcaman pushai tucunguimanchu? Paicunapaj 

huasiman rina ñanta ricuchinguimanchu. 

21¡Canca chai tucuitachu yachangui! Shinashpaca chaipajca ñatajchari 

huacharircanguiyari. Ñatajchari uni huatacunata causarcanguiyari. 

22¿Canca rasu maipi tiyajta ricunaman yaicushcanguichu? ¿Mana cashpaca, rundu 

ima shina tiyajta ricushcanguichu? 

23Ñucaca llaqui punllacunapajmi chaicunataca huaquichishpa charini. Ñucaca jatun 

macanacui, huañunacui punllapajmi huaquichishpa charini. 

24¿Achijca maijan ñantataj chaupishpa rinri? Shitashca pambamanta shamuj 

huairapish ¿maijan ñanta shamushpataj tucui allpa jahuapi siririn? 

25¿Pitaj tamyamanca ñanta curca? Relampacuna c'ulun nishpa purichunpish ¿pitaj 

ñanta curca? 

26¿Maijantaj pipish mana causan shitashca allpapi tamyachishpa, 

27yacunaihuan huañucuj allpaman yacuta cushpa, imatapish mana tarpuipaj shitashca 

allpapi llullu q'uihuacunataca huiñachishca canga? 

28¿Tamyaca yayata charinchu? ¿Garhuataca pitaj huachashca canga? 

29¿Rasuca pipaj huijsamantataj llujshishca canga? Jahua pachamanta urmaj casataca 

¿pitaj huachashca canga? 

30Yacucunallatajmari sinchiyashpaca, rumitajlla tucun. Chaimantami cai pachapi tiyaj 

yacucunaca, rasu tucunlla. 

31¿Canca Pléyades luzeropaj huascacunataca, huatai tucunguichu? Mana cashpaca 

¿Orión luzeropaj huascacunata pascai tucunguichu? 

32¿Canca jahua pachapi tiyaj luzerocunataca, paicuna ricurina punllacunapi llujshichi 

tucunguichu, mana cashpaca Osa Mayor luzerotapish paipaj huahua luzerocunandij 

pushai tucunguichu? 

33¿Canca jahua pacha ima shina canata mandashcataca yachanguichu? ¿Canca cai 

pachapica, pai imalla rurashcacunataca rurai tucunguichu? 

34¿Manchanayaj yacucuna canta tapachun nishpachu p'uyucunataca, tamyata cachai 

nishpa capariringui? 

35¿Canchu, relampacunataca maimanpish richun cachangui? ¿Cantachu chai 

relampacunaca: Caipimi canchij ningacuna? 

36¿Shungupica pitaj yachaita churarca? ¿Pitaj alli yuyaitaca curca? 

37Jahua pachapi tiyaj p'uyucunataca ¿maijan alli yuyaiyujtaj yupashpa churashca 

canga? Chai p'uyucunamantaca ¿pitaj 

38allpacuna rumiyajpipish, samashca allpacuna sinchiyajpipish, nuyuchingapaj 

tamyataca cachan? 

39¿Leonpajmanca canchu aichataca japishpa apamungui? Huahua leoncuna 

yaricaihuan huañucujpipish, 

40¿canchu paicuna causacun jutcucunaman aichata apashpa sajsajta carangui? Paicuna 

aichata micungapaj paca tucushpa chapacujpipish ¿canchu carangui? 

41Cuervocuna caita chaita micunata mashcashpa puricujpipish, paicunapaj 

huahuacuna yaricaihuan cashpa Taita Diosta caparijpipish ¿pitaj paicunaman caran? 

JOB 39 

1¿Canca, sacha chivocuna mashna quillacunapi huachaj cashcataca yachanguichu? 

¿Canca, tarugacuna huachacujta ricushcanguichu? 

2¿Canca, tarugacuna mashna quillata chichu purijtaca yupashcanguichu? ¿Ima quillapi 

huachana cashcatapish yachanguichu? 

3Paicunaca huachana nanai japijpica, siririshpami huachancuna. Huahuacuna 

llujshijpica nanaitapish ña mana charincunachu. 

4Paicunapaj huahuacunaca sinchiyashpami catincuna, q'uihuacunata micushpami alli 

huiñancuna. Paicunapaj mamacunata shitashpa rishpaca, ña mana cutinca 

tigramuncunachu. 

5¿Pitaj, sacha burrotaca cacharishca purichun churashca canga? ¿Pitaj paitaca 

huascata mana churana animalta rurashca canga? 

6Ñucami paimanca pi mana causanapi causachun churarcani. Chaimantami paica 

shitashca pambacunapi causan. 

7Pueblopi causajcunataca mana rijsinchu. Shuj runa huashata catishpa 

caparishcatapish mana uyanchu. 

8Paica urcucunapimi pacalla micushpa causan. Verde q'uihuacunallatami micushpa 

purin. 

9¿Búfalo huagraca canta servishpa causasha ninmanchu? ¿Cambaj huasipica causasha 

ningachu? 

10¿Chai bufalotaca yugohuan huatashpa yapui tucunguichu? ¿Pugru pambacunapipish 

paihuanca yapui tucunguichu? 

11Pai fuerzasapa cashcamantaca ¿paipi shunguta churanguillachu? ¿Yapunatapish 

paihuanca tucuchinguimanchu? 

12¿Cambaj granocunata tandachishpa, erapi parvangapajpish paimanca 

apachinguimanchu? 

13Pavo realmanpish ¿canchu sumaj color alascunata curcangui? Avestruzmanpish 

¿canchu sumaj alascunata plumacunataca curcangui? 

14Paica t'iyu allpa jahuallapimi luluncunataca huachan, chaillapitajmi ugllan. 

15Paica huachashca luluncunataca chaquihuan sarushpa p'aquinatapish, sacha 

animalcuna sarushpa ñutunatapish mana yuyarinchu. 

16Mana pai huachashca cajpi shinami paipaj huahuacunata mana c'uyan. 

Chingarichunlla huachashca canataca, mana manchanchu. 

17Paicunamanca Taita Diosmari yachaj canataca mana curca. Alli yuyaiyuj canatapish 

mana curcachu. 

18Paica jahuata jatarishpaca caballotapish, caballo jahuapi tiyarishpa callpacujtapish 

mishashpami callpan. 

19¿Canchu caballomanca fuerzataca curcangui? ¿Canchu paipaj cungapi tiyaj 

millmataca churarcangui? 

20¿Paitaca langosta c'uruta shinalla manchachinguimanchu? Paica singahuan 

p'ucushpallapish sinchitamari p'ucun. 

21Allpata aspirishpami, fuerzasapa cashcamanta yallitaj cushicun. Paica ima 

huañuchinahuan chapacujpipish tupagrinllami. 

22Manchachisha nijpipish, mana mancharinchu. Espadata ricuchijpipish, paipaj 

ñahuitaca mana huashaman churanchu. 

23Huaquichinamanta llujshichishpa, fierro lanzata, jabalinata ch'ilin nichicujpipish, 

24manchanayajta p'iñarishpami, allpata aspirin. Trompetapi tocajpipish, mana casijlla 

shayarinchu. 

25Ashtahuanpish trompetacunahuan ch'imbapurami manchanayajta huacarin. Paica 

macanacuitapish carumantami mutquin. Soldadocunata pushajcuna caparirishcatapish, 

soldadocuna caparirishcatapishmi uyan. 

26¿Can yuyaita cujpichu, gavilanca jahuata jatarishpa alascunata uriman chutashpa 

callpan? 

27¿Canchu, angataca urcu jahuacunapi tazinta rurachun mandarcangui? 

28Paica rumi c'aca quinricunapi, rumi urcu puntapimi causan. 

29Chai jahuamantami, maipi aicha ricurijtapish chaparan. Carumantami paipaj 

ñahuihuan ricun. 

30Paipaj huahua angacunaca yahuartami tsupancuna. Mama angaca maipi 

huañushcacuna siricunmanmi micunaman rin nircami. 

JOB 40 

1Mandaj Diosca Jobtaca cashnapishmi nishpa rimarca: 

2“¿Canca, alli yachaj cashpachu, Tucuita Rurai Tucuj Dioshuanca rimanacusha ningui 

imatagari? Maijanpish Dioshuan rimanacusha nishpaca, caicunataraj cutichichunlla” 

nircami. 

3Mandaj Dios shina nijpimi, Jobca cashna cutichirca: 

4“Mandaj Dioslla, ñucaca imapaj mana valij runamari cani. ¿Imatataj canmanca 

cutichichun ninguiyari? Ashtahuanpish ñucaca maquihuanmi shimita taparipani. 

5Ñucaca ñami cutin cutin rimarcani, cunanca ña mana ashtahuan rimasha ninichu” 

nircami. 

Diosca tucuita rurai tucuj cashcata ricuchishcamanta 

6Mandaj Diosca jatun acapana chaupimantami, Jobtaca cashna nishpa rimarca: 

7Cunanca sinchita chumbillirishpa c'ari c'ari cangui. Ñuca tapushcacunatami cutichina 

cangui. 

8¿Canpishchu ñuca mandashcataca, mana valichingui? ¿Canca ima juchachina 

illajllami cani nishpachu, ñucataraj juchachisha ningui imamí? 

9¿Canca Dios shina sinchi rigrayujchu cangui imatagari? ¿Cambaj rimashcapish 

c'ulun nishpachu uyarin imatagari? 

10Cunanca jatun cashcahuan, alli cashcahuan sumajta allichiriyari. Sumaj 

cashcatapish, alli nishca canatapish churariyari. 

11Manchanayajta p'iñarishpa rimariyari, jatun tucushcacunatapish tucuicunata 

tucuchiyari. 

12Jatun tucushcacunatapish pingachiyari. Diosta mana manchajcunatapish, paicuna 

tiyacunllapitaj llaquichiyari. 

13Paicunataca tucuicunata allpahuan pambayari. Ñahuillapish ama ricuchun amsapi 

huichcayari. 

14Chashna rurajpica ñucapish canmanca, cambaj alli lado maquillahuantaj mishai 

tucushcata huillashami. 

15Huagra shina q'uihuata micuj behemot animaltaca canta shinallatajmi rurarcani. 

16Paica achca fuerzayuj sinchi huashatami charin. Huijsa aichapipish achca 

fuerzayujmi. 

17Paipaj chupatapish cedro caspita shinami cuyuchin. Changapi tiyaj angucunapish 

ahuashca shinami. 

18Paipaj tullucunaca bronce shina sinchimi. Paipaj dedocunapish fierro barra shinami. 

19Diosca paitaca tucui animalcunamanta puntapi cachunmi rurarca. Paita ruraj Diosca 

paitaca espadahuan tujsishpa huañuchi tucunmi. 

20Paipajllami urcucunapica, q'uihuacunapish huiñan. Chaimantami tucui animalcuna 

chaipi micushpa purincuna. 

21Paica llandulla ucucunapimi siririn. Paica jucu allpa tiyan carrizocunapimi miticun. 

22Paitaca jatun yuracunami llandun. Yacu uripi tiyaj sauce yuracunapimi pillurin. 

23Paica jatun yacu manchanayajta mirarijpipish, mana imata mancharinchu. Jordán 

yacu shina millpugrijpipish, mana mancharinchu. 

24¿Pai chaparacujpica pi japi tucungachu? Paipaj singatapish ¿pi jutcui tucungachu? 

JOB 41 

1Canca leviatán animaltaca ¿anzuelollahuanchu llujshichinguiman? ¿Paipaj 

c'allutapish huatanguimanchu? 

2¿Singa t'utucunapipish huascata pasachinguimanchu? ¿quijaduscunapipish fierro 

ipita churanguimanchu? 

3¿Ama llaquichihuaichu nishpachu, cantaca mañanga? ¿Cantaca mishqui 

shimicunahuanchu rimanman? 

4¿Paica tucui causaipi canta servingapaj canhuanca ari ninacunmanchu? 

5¿Paihuanca pajarohuan shinachu pugllanguiman? ¿Cambaj ushushicuna pugllachun 

huatashpa churanguimanchu? 

6¿Paitaca taucacunapura jatun micuita rurashpa micungacunachu? ¿Paitaca, 

c'atujcuna, randijcunapura chaupinacungachu? 

7¿Paipaj carataca cuchillohuan p'itinguimanchu. Paipaj umataca, chalhuata 

japijcunapaj tujsina fierrohuan p'itinguimanchu? 

8Paitaca cambaj maquihuan huajtagriyari. Canca paihuan macanacushcataca 

yuyaricunguillami. Mana cutinca macanacusha ninguichu. 

9Paita japinata yuyashpapish, chanzata rurashcallami saquiringuiman. Pipish paita 

ricushpallami, chahuata huañunman. 

10¿Paitaca pitaj c'ari tucushpa rijchachi tucungari? Ñuca ñaupajpicarin ¿pitaj shayari 

tucungari? 

11¿Pitaj q'uipata cuchun nishpa, ñucamanca ñaupaman imata cushca canga? Cai 

pachapi imalla tiyajcunaca ñucapajmari. 

12Pai ima shina cashcatapishmi huillasha nini. Paipaj fuerzamantapish, 

ch'imbapurangapaj mana manchaj cashcatapishmi huillagrini. 

13Paipaj aichata tapaj carataca ¿pitaj anchuchi tucungari? ¿Pitaj paitaca ishqui frenota 

churai tucungari? 

14¿Pitaj paipaj shimitaca pascangari? Paipaj quirucunapish manchanana filajlla 

quirucunamari. 

15Paipaj churanapish imapish mana yaicuipaj sinchi escudocunata quichquijllata 

sirashca shinami. 

16Jahuanpi huasha huashan c'atashcami. Chaitaca huairapish mana yaicunchu. 

17Sinchita llutarinacushcami, mana pascaipaj alli huatashcami. 

18Paipaj singahuan p'ucujpica, achij nicuj ninami llujshin. Paipaj ñahui luluncunaca 

pacarijpi inti llujshicuj shinami. 

19Paipaj shimimantaca lunyacuj ninami llujshin. Nina chispacunatami shitan. 

20Paipaj singa t'utumantapish t'imbucuj mangamanta shinami cushni llujshicun. 

21Samaita cacharijpica, rupacuj carboncunami japirin. Paipaj shimimantaca lunyacuj 

ninami llujshin. 

22Paica cungapimi manchanayaj fuerzata charin. Paita ricushpallami, mancharishpa 

chahuata huañuncuna. 

23Ñutu aichacunapish manchanayaj sinchimi. Mana cuyurinchu, casijllami tiyan. 

24Paica, cutana mama rumi shina sinchi shungutami charin. 

25Paitaca yallitaj jatun cashcamantami, c'ari c'ari tucushcacunapish manchancuna. 

Manchaihuan huañucushpatajca, chuya shungumi tucuncuna. 

26Espadahuan cashpapish, lanzahuan cashpapish, puntajlla caspihuan cashpapish, 

fierro churanahuan cashpapish, paitaca pi manataj huañuchi tucungachu. 

27Paipajca fierropish ujsha shinallami, broncepish ismushca caspi shinallami. 

28Puntajlla caspicunapish paitaca mana manchachinchu. Huaracahuan rumita 

shitajpipish, ujsha shinallami paitaca japin. 

29Tucui laya huañuchinacunaca, paipajca p'angallami. Paica espadacunata ch'ilin 

nichijta uyashpapish asinllami. 

30Paipaj chaquicunaca puntasapa fierrocuna shinami. Chaihuanmi pambataca 

jutcushpa purin. 

31Jambicunata tandachishpa mangapi t'imbuchicuj shinami mama cucha yacutapish 

t'imbuchin. 

32Paica yacupi huambushpapish, yurajlla puscuta rurashpami purin. 

33Cai pachapica paiman rijchajca pi mana tiyanchu. Paitaca imata mana manchaj 

animal cachun rurashcami. 

34Paica paita yalli jatun ima tiyajpipish, mana manchanchu. Tucui jatun 

tucushcacunata jatun mandajmi nircami. 

JOB 42 

Jobca juchacunata Diosman huillashpa Diospaj ñaupajpi alli llujshishcamanta 

1Jobca Mandaj Diostaca cashna nishpami cutichirca: 

2“Ñucaca cantaca tucuita rurai tucuj cashcatami yachani. Cambaj yuyaimantaca 

imapish mana pacalla cai tucunchu. 

3¿Pitaj can imalla ruranacunamantaca, manapish entendishpa ñucataca 

muspachircachu imami? Chaimantami ñucaca mana ima yuyaita japishpa 

rimaricurcanilla. Ñucapajca yallitaj jatun mancharinacunamari cashca, chaitaca mana 

entendircanichu. 

4Canhuan rimasha ninica, ñucata uyahuayari. Ñuca tapushcacunataca can 

cutichihuangui. 

5Ñucaca parlashcallatami canmantaca uyarcani. Cunanmi cantaca ñuca quiquin 

ñahuihuantaj ricuni. 

6Chaimantami ñucallataj manchanayajta llaquirishpa, allpa jahuapi ushpa jahuapi 

tiyarini” nircami. 

7Mandaj Diosca cai tucuita Jobta rimashca q'uipami, Temanmanta caj Elifaztapish 

cashna rimarca: “Cancunaca ñucata servij Job shinaca ñucamantaca ima allicunata 

mana huillacunguichij. Chaimantami canhuanpish, caishuj ishqui runacunahuanpish 

yallitaj p'iñarini. 

8Chashna mana allita rurashcamanta, cunanca canchis c'ari bizicunata, canchis 

carnerocunata apashpa, cancunamanta ñucaman cushpa tucui rupachichun ñucata 

servij Jobman cugrichij. Ñucata servij Jobmi cancunamantaca ñucata mañanga. Pai 

mañashcatami ñucaca uyasha. Pai mañajllapimi cancunataca mana ñucamanta ima 

allicunata huillashca cajpipish, mana jatunta llaquichisha. Cancunaca manamari 

ñucata servij Job shina carcanguichijchu” nircami. 

9Shina nijpimi Temanmanta Elifazpish, Suhamanta Bildadpish, Naamanmanta 

Zofarpish, Mandaj Dios mandashca shinallataj rurarcacuna. Chaimantami Mandaj 

Diosca Job mañashcataca chasquirca. 

Diosca Jobman allicunata cushcamanta 

10Paihuan alli apanacuj quimsa runacunamanta mañashca q'uipami, Mandaj Diosca 

Jobmantaca chai tucui llaquicunata anchuchirca. Shinallataj Jobmanca ñaupa 

charishcamanta ishqui cutihuan yallimi tucuita curca. 

11Chaita ricushpami, paipaj huauquicunapish, panicunapish, tucui ñaupa 

rijsishcacunapish, paipaj huasiman shamushpa paihuan micurcacuna. Mandaj Dios 

paiman llaquicunata cachashcamanta, llaquirishcata ricuchishpa cushichingapajmi 

shamurcacuna. Paicunaca tucuicunami shuj cullquitapish, shuj curi sortijastapish 

cungapaj apamurcacuna. 

12Mandaj Diosca Jobmanca q'uipa punllacunapica, ñaupa punllacunapi 

bendiciashcatapish yallitami bendiciarca. Chaimantami paica, 14.000 ovejacunata, 

6.000 camellocunata, 1.000 yunta huagracunata, 1.000 burrocunatapish charirca. 

13Canchis churicunatapish, quimsa ushushicunatapishmi charirca. 

14Punta ushushitaca Jemima shutitami shutichirca, q'uipa ushushitaca Cesia shutitami 

shutichirca, chaipaj q'uipa ushushitaca Keren-hapuc shutitami shutichirca. 

15Chai llajtapica Jobpaj ushushicuna shina sumaj huarmicunaca, pi mana tiyarcachu. 

Jobca paicunamanpish, paicunapaj turicunaman shinallatajmi japina cashcata curca. 

16Jobca ungüimanta alliyashca q'uipaca, 140 huatacunahuanmi causarca. Paica, paipaj 

huahuacunapaj huahuacunatapish, chai huahuacunapaj huahua huahuacunatapishmi 

ricurca. Paica chuscu cutin nietocuna ricuringacamami causarca. 

17Chaimantaca yallitaj yuyajyashpami huañurca. 

SALMOS 

SALMOS 1 

SALMO 1 

LIBRO I 
(Salmos 1–41) 

Cashcata rurajmantapish millaita rurajmantapish 

1Millaicuna cunashca ñanpi mana purij, juchayujcunapaj ñanpi mana purij, Diosta 

chanzata rurajcunapaj tiyarinapi mana tiyarijca cushichishcami. 

2Paica tutapish punllapish Mandaj Dios mandashca ima nisha nishcata umanarina 

yuyaillami, chai mandashcata pajtachina yuyaillami. 

3Chai runaca yacu uripi tarpushca yura shinami canga. P'ucuna punllacunapitaj p'ucuj 

shinami canga. Chai yuramantaca p'angacunapish mana urmanchu. Tucui imata pai 

rurashcapish allimi llujshinga. 

4Ashtahuanpish millaicunaca mana chashnachu, paicunaca huaira apana t'amo 

shinallami. 

5Chaimanta millaicunaca paicuna imalla rurashcata Dios ricuchi punllaca manataj 

quishpiringacunachu. Juchayujcunaca cashcata rurajcunapaj tandanacuipica, imata 

mana charingacunachu. 

6Cashcata rurajcunapaj causaitaca Mandaj Diosca rijsinmi. Ashtahuanpish 

millaicunapaj causaica chingaringallami. 

SALMOS 2 

SALMO 2 
Mandaj Dios churashca mandajmi 

1Llajtacunapi causajcunaca ¿ima nishpataj c'ariyashpa caparinacucuncuna? 

¿Imamantashi manapish canata yuyarinacucuncuna? 

2Cai allpapi caj jatun mandajcunapish jataringami. Mandajcunapish tandanacushpa 

jatarishpami, Mandaj Diostapish, pai churashca mandajtapish: 

3“Pai huatashcamanta cacharirishunchij, paipaj huascamanta cacharirishpa 

llujshishunchij” ningacuna. 

4Jahua pachapi causajca paicunatapish asingami, Jatun Diosca paicunatapish chanzata 

rurangami. 

5Chashna rurashpaca jatunta p'iñarishpami rimanga. Pai p'iñarishcahuanca 

muspachingami. 

6“Ñucapajlla caj Sión urcu jahuapi mandachunca ñuca churashca jatun mandajtami 

churarcani.” 

7Mandaj Dios ñucaman ima nishcatami huillagrini: “Paica ñuca huahuami cangui, 

cunanmi canmanca causaita cuni. 

8Ñucaman mañailla can japina cashcataca llajtacunatami cusha. Inti llujshinmanta, inti 

huashicuncama, tucui cai pachatami canman cusha. 

9Paicunataca fierro varahuan p'aquingui. Allpa mangata shina ñutungui” ninmi. 

10Cunanca jatun mandajcuna alli yuyaita japichij. Cai pacha juezcunapish ñuca 

cunashcata uyaichij. 

11Mandaj Diospajtaca manchaihuan ruraichigari. Chujchushpa cushicuichigari. 

12Pai p'iñarishpa cancunapaj causaita ama chingachichun paipaj churita alli nichij. Pai 

p'iñarishpaca mana saquingachu. Paipi shunguta churajcunaca cushichishcami canga. 

SALMOS 3 

SALMO 3 
Mandaj Diospi shunguta churashpa tutamanta mañana shimicunami 

Cai Salmoca David paipaj churi Absalonta miticushca cashpa quillcashcami. 

1Mandaj Dioslla, ñucata p'iñajcunaca yallitaj achcacunami mirarishcacuna. 

Achcacunami ñucata llaquichingapaj jatarishcacuna. 

2Achcacunami ñucamantaca: “Paitaca Taita Diosca mana quishpichingachu” 

nincuna. Selah 

3Ashtahuanpish can Mandaj Diosmi ñuca muyundijta escudo shina cangui. Canmi 

ñucata jatunyachingui, canmi ñucata jatarichingui. 

4Mandaj Diostaca ñuca shimihuan caparishpami mañarcani, paica paipajlla caj 

urcumantami cutichihuarca. Selah 

5Mandaj Dios ñucata cuidajpimi, dormij siririni, dormini, rijcharini. 

6Huaranga huarangacuna ñucata p'iñashpa muyunchijpipish mana manchashachu. 

7¡Mandaj Dios, jatarihuayari! ¡Ñuca Dioslla, quishpichihuayari! canmi ñucata 

p'iñajcunataca quijaduspi chugrichircangui. Millaicunapaj quirucunatapish canmi 

p'aquircangui. 

8Quishpirinaca Mandaj Diosmantami shamun. Can agllashcacunamanca allicunata 

cuhuayari. Selah 

SALMOS 4 

SALMO 4 
Mandaj Diospi shunguta churashpa chishicuna mañanami 

Tocanapi alli yachaj cantachichun, David rurashca Salmomi. 

1Ñucapaj cashcata ruraj ñuca Dioslla, ñuca mañashcata uyahuayari. Canmari 

llaquihuan ñuca cajpica, samachihuarcangui. Ñucata llaquihuayari, ñuca mañashcata 

uyahuayari. 

2Huañujlla runacuna, ¿maicamataj ñucata yangachinata saquishpa, ñucallatataj alli 

ninguichigari? Mana alli canallatamari c'uyanguichij, llullanallatamari 

mashcanguichij. Selah 

3Mandaj Diosca, imatapish chaitataj ruraj cajpi paipajlla cachun agllaj cashcata 

yachaichij. Paita ñuca mañajpica uyangami. 

4Juchata ruranataca manchaichij. Camapi cashpa cancunapaj shungupi ima shina 

cashcataca upajlla alli yuyarichij. Selah 

5Mandaj Diosmanca pai munashca shina sacrificiota cuichigari. Paillapi shunguta 

churaichigari. 

6Achcacunamari: “¿Pitaj allicunata rurashpa ricuchingari?” nincuna. Mandaj Dioslla, 

cambaj achijyachij ñahuita ñucanchijman ricuchihuayari. 

7Granotapish, llullu vinotapish charijcunaca achcatami cushicuncuna. Mandaj Dioslla 

ñucataca paicuna cushicushcatapish yallitami cushichingui. 

8Mandaj Dioslla canca canpi shunguta churashpami causachingui. Chaimanta 

sumajtami dormij siririni, sumajtami dormini. 

SALMOS 5 

SALMO 5 
Dios huaquichichun chaupi punllapi mañanami 

Flautapi tocanata alli yachaj cantachichun, David rurashca Salmomi. 

1Mandaj Dioslla, ñuca rimashcata uyahuayari, shungu llujshishpa ñuca aij, nicujta 

ricuhuayari. 

2Ñuca Jatun Mandajlla, ñuca Dioslla, caparishpa ñuca mañashcataca uyarapangui, 

canllatamari mañani. 

3Mandaj Dioslla, tutamantaman ñuca caparishcata uyarapangui. Tutamantaman 

canman mañashpa huillashcataca shuyaracushami. 

4Canca millaita ruranacunahuanca mana cushicuj Diosmi cangui. Chaimanta 

millaicunaca cambaj c'uchupica mana causai tucunchu. 

5Jatun tucushcacunatapish cambaj ñaupajpica, mana ricunachinguichu. Millaita 

rurajcunatapish, tucuicunatami p'iñangui. 

6Llullashpa rimajcunatapish chingachinguimi. Huañuchijcunatapish, umajcunatapish 

Mandaj Diosca millanachinmi. 

7Ashtahuanpish ñucaca can yallitaj llaquij cajpimi cambaj huasimanca yaicuni. 

Cambaj huasi ladoman ñahuita churashpami, tucui shunguhuan canta adorani. 

8Mandaj Dioslla, ñucata p'iñajcuna ama juchachichun cambaj cashcata ruranahuan 

pushahuai. Cambaj alli ñanpi pushahuai. 

9Paicunapaj shimipica imatapish cashcata rimanaca mana tiyanchu. Shungupipish 

millaihuan jundami. Paicunapaj tunguripish pambana jutcuta pascashca shinami, 

c'alluhuanca sumajta rimaj tucucujcunami. 

10Ñuca Dioslla, paicunataca llaquichiyari. Llaquichingapaj paicuna allichishcallapitaj 

urmachiyari. Cantamari c'ariyacuncuna. Paicuna yallitaj juchallishcamantaca 

anchuchishpa shitayari. 

11Canpi shunguta churajcunaca tucuicuna cushicuchun. Paicunata mitsaj cashcamanta 

tucui paicunapaj causaipi cushicuihuan canta cantachuncuna. Cambaj shutita 

c'uyajcunaca canpi cushicuchun. 

12Mandaj Dioslla, cashcata rurajcunamanca canmari allicunata cungui. Muyujta 

escudohuan pacaj shinami, cambaj c'uyaihuan muyuchingui. 

SALMOS 6 

SALMO 6 
Llaquihuan cai punllacunapi cashpa llaquichun Diosta mañashcami 

Tocanapi alli yachaj cantachichun, David rurashca Salmomi. 

1Mandaj Dioslla, p'iñarishca cashpaca ama sinchita rimahuaichu. Yallitaj p'iñarishca 

cashpapish ama llaquichihuaichu. 

2Ñucaca ungushcamari cani, Mandaj Dioslla ñucata llaquihuayari. Mandaj Dioslla 

ñucata alliyachihuayari, ñuca tullucunaca dijdijnicunmari. 

3Ñuca almapish musparishcamari cani. Mandaj Dioslla, ¿maicamataj chashnalla 

casha? 

4Mandaj Dioslla, ñucata quishpichinaman tigramuyari. Cambaj c'uyaihuan 

quishpichihuayari. 

5Huañushca cajca pi mana canta yuyarinchu. Pambashca cashpaca ¿pitaj cantaca 

alabangari? 

6Tucui tutacunami ñuca sauna shutujyajta huacani. Ñuca camapipish ñuca huiquita 

jichacunillami. Huacana fuerzapish ña mana tiyanchu. 

7Ñucata p'iñajcuna llaquichijpi huacacujllapica ñuca ñahuipish ungüi tucunmi. Ñuca 

ñahuipish maucayanmi. 

8Ñuca huacashcataca, Mandaj Diosca ñami uyahuashca. Millaita rurajcuna ñucamanta 

anchuichij. 

9Ñuca rogashcataca Mandaj Diosca uyashcami. Ñuca mañashcataca, Mandaj Diosca 

chasquishcami. 

10Ñucata p'iñajcunaca tucuicuna pingai tucushpami achcata musparingacuna. Ñahui 

quinllaillapimi pingai tucushpa callpangacuna. 

SALMOS 7 

SALMO 7 
Mitsahuai nishpa Mandaj Diosta mañashcami 

Benjaminpaj churi Cus runa c'amijpi David llaquijlla cashpa Mandaj Diosta cantashca Salmomi. 

1Ñucata Mandaj Dioslla, canpimi shunguta churarcani. Ñucata llaquichina yuyailla 

cajcunamanta quishpichishpa cacharihuayari. 

2Can mana mitsajpica paicuna ñucata japishpaca, león shinamari mirga mirgata 

p'itingacuna. Pi mana mitsaj tiyajpica paicunapaj munaitamari ñutungacuna. 

3Mandaj Dios, ñuca Dioslla ima millaitashi rurashcani. Ñuca maquihuanchu ima 

millaita rurarcani imashi. 

4Ñucahuan alli caj ñucapaj allita ruraj runatachu mana allihuan cutichircani imatagari. 

Ashtahuanpish ñucata yangamanta p'iñajtapish llaquimanta llujshichircanimari. 

5Ñuca millai cashca cajpica, llaquichina yuyailla caj ñucata p'iñaj llaquichichun 

saquilla. Ñuca causaitaca allpapi sarushpa ñutuchun saquilla. Ñuca alli nishca 

canatapish ñutu allpapi chingachichun saquilla. Selah 

6Ñucata Mandaj Dioslla, can p'iñarishcahuan shayariyari. Ñucata p'iñajcunapaj 

ñaupajpi can ch'imbapura shayariyari. Cashcata rurashpa ricuchinata can 

mandashcataca rijchachishpa can quiquintaj ñucapaj randi ricuchiyari. 

7Tucui llajtacunami cambaj muyundijpi tandanacunga. Paicunataca jahua pachapi 

tiyarishpami mandangui. 

8Llajtacunapi causajcuna imalla rurashcataca Mandaj Diosmi ricuchinga. Mandaj 

Dioslla, cashcata ñuca rurashcatapish chai shinallataj ricuchihuayari. Ima pandata 

ñuca mana rurashcatapish chai shinallataj ricuchihuayari. 

9Diosca cashcata ruraj cashcamanta shungutapish yuyaitapish yachajmi cangui. 

Millaicunapaj juchacunataca tucuchiyari. Cashcata rurajtaca sinchita shayachiyari. 

10Ñuca escudoca Jatun Diospimi. Paica cashcata rurajcunata quishpichijmi. 

11Diosca cashcata ruraj Juezmi. Diosca paita mana manchajcunataca punllanta 

p'iñacunllami. 

12Manataj cutirijpica paipaj espadata filojllata rurangami. Paipaj arcotapish 

allichishpa caspita shitanallatami charicun. 

13Huañuchinacunatapish allichishcatami charicun. Flechacunatapish puca nicujta 

rupachishcatami charicun. 

14Diosta mana manchajcunaca millaitamari chichushca, paicunaca juchatamari 

chichushca, umaj cashcaca huacharigrinmari. 

15Jatun jutcutamari allashca. Pai allashca jutcullapitajmari huashicunga. 

16Pai millaita rurashcaca, paipaj jahuallamantajmi tigranga. Llaquichinata pai 

yuyashcapish, paipaj umallapitajmi urmanga. 

17Mandaj Diostaca pai ima shina cashcata rurashca shinallatajmi alabasha. Jahua 

pachapi caj Mandaj Diospaj shutitaca cantashami. 

SALMOS 8 

SALMO 8 
Mandaj Diospaj poderpish runata alli nishca canapish 

Gat pueblopi rurashca tocanapi tocanata alli yachaj cantachichun, David rurashca Salmomi. 

1Mandaj Dios, ñucanchij Jatun Dios. Tucui cai pachapimi cambaj shutitaca 

jatunyachishca cangui. Can jatun cashcataca jahua pachacunamanta jahuamanmi 

churashcangui. 

2Canta p'iñajcunamanta ch'icanyachingapajca uchilla huahuacuna, chuchucuj 

huahuacuna cantashcahuanmi muyujta pircashcahuan shina sinchiyachingui. 

P'iñajcunata, c'ariyajcunata upallachingapajmi chashna rurangui. 

3Jahua pachata ricushpaca cambaj maquihuan rurashcatami ricuni. Lunata, 

luzerotapish can rurashcata ricushpami, 

4cashna nini: Runaca ¿imatagari? ¿Ima cajpitaj pai yuyailla canguiyari? Huañujlla 

runataca ¿ima cajpitaj ricuj shamunguiyari? 

5Ashallamantami angelcuna shinallatataj mana rurashcangui. Jatun nishca canata, alli 

nishca canatami coronata shina churachishcangui. 

6Cambaj maquihuan rurashcacunata mandachunmari churarcangui, tucuitamari paipaj 

chaqui ucupi churarcangui. 

7Ovejacunatapish, huagracunatapish, sacha animalcunatapish, 

8huairata purij pajarocunatapish, yacupi causaj animalcunatapish, yacupi causaj tucui 

ima shujtajtapishmi paipaj chaqui ucupi churarcangui. 

9Mandaj Dios, ñucanchij Jatun Dios. Tucui cai pachapimi cambaj shutitaca 

jatunyachishca cangui. 

SALMOS 9 

SALMO 9 
Cashcata ruraj Dios cajpi pagui nishcami 

Mut-labén nishca tonota alli yachaj cantachichun, David rurashca Salmomi. 

1Mandaj Dioslla, tucui ñuca shunguhuanmi canta alabasha. Mancharinacunata can 

rurashcataca, tucuitami parlasha. 

2Cushicushami, canpimi jatunta cushicusha. Jahua pachapi caj, cambaj shutitami 

cantasha. 

3Ñucata p'iñajcunaca can ricurijpica huashaman tigranllacunami, urmashpa 

chingarinllacunami. 

4Ñucataca mitsanataj cashcamantaca mitsashcanguimi. Can tiyanapi tiyarishpami, ima 

shina cashcatataj ricushpa cashcatataj rurashcangui. 

5Llajtacunapi causaj canta mana manchajcunataca, sinchitami rimarcangui. Millaitaca 

chingachircanguimi. Paicunapaj shutitapish huiñai huiñaipajmi p'icharcangui. 

6Ñucata p'iñajcunaca chingarishcamari. Paicuna causana pueblocunapish huiñaipajmi 

shitashca saquirishca. Chai pueblocunataca canmari ñutuchishcangui. Yuyarinapaj 

cachunllapish mana saquishcanguichu. 

7Mandaj Diosca huiñaitami mandanga. Paica imalla rurashcata ricuchingapaj 

tiyarinatapish ñami allichishca. 

8Cai pachapi causajcunataca cashcatataj rurashpami mandanga. Paica mana ñahuita 

ricushpalla mandangachu. 

9Mandaj Diosca huajchacuna miticunami. Llaqui punllacunapi paca tucunami. 

10Mandaj Dioslla, cambaj shutita rijsijcunaca, canpimi shunguta churangacuna. Canta 

mashcajcunataca manataj shitashcata saquinguichu. 

11Sionpi causaj Mandaj Diosta cantaichij. Pai imalla rurashcataca shujtajcunamanpish 

huillaichij. 

12Diosca huañuchishcamanta paitapish llaquichinataca mana cungarircachu. 

Llaquihuan cajcuna caparishpa mañashcatapish, mana cungarircachu. 

13Mandaj Dioslla, ñucata llaquihuayari. Ñucata p'iñajcuna llaquichicujpi llaquita 

apacujtaca ricuhuayari. Ñuca huañui pungullapi cajpipish canmi quishpichingui. 

14Cantaca alabanataj cashcata Sionpi causajcunapaj pungucunapi huillachunmi 

quishpichingui. Can quishpichishcamantaca, jatuntami cushicuni. 

15Shujtaj llajtacunapi causajcunaca, paicunallataj rurashca jutcupimi huashicurcacuna. 

Paicunallataj pacashpa churashca linchillapitajmi chaquicuna churarishpa 

urmashcacuna. 

16Mandaj Diosca paicunataca paicuna ima shina cashcatataj ricuchishpami llaquichin. 

Chashnami paica Diostaj cashcata ricuchin. Millaicunaca shujtajcunata urmachingapaj 

paicunapaj maquihuan churashcallapitajmi urmancuna. Higaión. Selah 

17Diosta cungarij llajtacunata, paita p'iñaj millaicunataca Seolmanmari tucuicunata 

shitanga. 

18Huajchacunataca huiñaipajtajca mana cungashcachu. Paicuna shuyacushcataca 

mana yanga shuyacungallachu. 

19Mandaj Dioslla, shayariyari. Runacuna jatun tucuchunca ama saquichu. Llajtacuna 

ima shinalla rurashcataca, cambaj ñaupajpi ricuchishca cachun. 

20Mandaj Dioslla, manchana yuyaita paicunapi churayari, tucui llajtapi 

causajcunataca runacunalla cashcata, paicunaca manapish ima cashcata 

ricuchiyari. Selah 

SALMOS 10 

SALMO 10 
Millaicunata Dios chingachichun mañashcami 

1Mandaj Dioslla, ¿ima nishpataj ñucamanta carupi canguiyari? Ñuca llaquihuan cai 

punllacunapica ¿ima nishpataj miticunguiyari? 

2Millai runaca huajcha runataca, jatun tucushpa llaquichina yuyailla tucushpami 

llaquichin. Huajcha runa urmachun nishpa churashca urmanapica paillatajmi 

urmanga. 

3Millai runaca paipaj shungu munashcata rurashpami cushicun. Yallitaj charinallata 

munajtami alli nin, Mandaj Diostaca p'iñanmi. 

4Uma alzashca millai runaca, Diostaca mana mashcanchu. Paipaj yuyaipica Diosca 

manataj tiyashcatami yuyan. 

5Paipaj tucui causaica huishtu ñan shinami. Imalla rurashcata ricuchishpa can 

llaquichinapish yallitaj carupi cashcatami yuyan. Tucui paita p'iñajcunatapish 

chanzatami ruran. 

6Paipaj shungupica: “Ñucataca pi mana urmachingachu, ima llaquipish manataj 

japingachu” ninmi. 

7Paica imapish tucushca canman nishcahuan, umanahuan, llullanahuan jundami. 

Paipaj c'alluca rimashpa llaquichinahuan, millaita rimanahuan jundami. 

8Uchilla llajtaman chayanllacunapi, paca tucushpami chapancuna. Ima mana allita 

mana ruraj runatapish, pacallapi japishpami huañuchin. Mana mitsari tucuipajtaca 

paipaj ñahuica chaparacunmi. 

9León paipaj jutcumanta pacalla chapaj shinami chapan. Huajcha runata japingapajmi 

chashna chapan. Japishpaca paipaj linchimanmi apamun. 

10Mana mitsari tucujcunaca león japigrijpi cumurishpa paipaj sinchi sillucunapi japi 

tucuj shinami millaipaj maquipi japi tucun. 

11Millai runapaj shunguca: “Diosca cungarinllami. Diospaj ñahuica tapashcami, 

nunca mana ricucunchu” ninmi. 

12Jatun Mandaj Dioslla, jatariyari. Cambaj maquita alzayari. Huajchacunataca ama 

cungarichu. 

13Millai runaca ¿Ima nishpataj Diostaca yangachin? Paipaj shungupica Diostaca: 

“Canca imalla rurashcata tapunataca mana charinguichu” ninmi. 

14Mana allita rurajtaca, canllataj ricunguimi. Paitapish cambaj maquihuan chai 

shinallataj llaquichingapajmi ricuracungui. Mana mitsari tucujcunaca cantami 

mashcan. Yaya mama illajcunamantaca Canmi shayaringui. 

15Millaita rurajtaca paipaj rigratapish p'aquiyari. Millaita rurajtaca pai rurashcacuna 

chingaringacama catirashpa llaquichiyari. 

16Mandaj Diosca huiñaimanta huiñai huiñaita Jatun Mandajmi. Mandaj Diosta mana 

manchaj llajtacunaca Diospaj allpamantaca chingaringami. 

17Mandaj Dioslla, mana jatun tucushcacuna mañashcataca uyanguimi. Paicuna 

mañashcata cushpami cushichingui. 

18Yaya mama illajlla huahuacunatapish, llaquita apacujcunatapish cashcata 

rurashpami mitsangui. Allpamanta rurashca runacuna, ama ashtahuan llaquichishpa 

catichunmi chashna rurangui. 

SALMOS 11 

SALMO 11 
Cashcata ruraj miticunami 

Tonota alli yachaj cantachichun, David rurashca Salmomi. 

1Ñucaca Mandaj Diospimi shunguta churani. Ñucataca maitataj: “Pajarocuna shina 

urcucunapi miticugri” ninguichigari. 

2Millaicunaca puntajlla caspita arcopi churashpami shayacuncuna. Paicunaca arcota 

chutashca shitanajllami shayacuncuna. Alli shungucunata pacallamanta shitashpa 

huañuchingapajmi shayacuncuna. 

3Callaripi churashca rumicuna ñuturijpica, cashcata rurajca ¿imatashi ruranga? 

ninguichijmi. 

4Mandaj Diosca paipajlla huasipimi. Mandaj Diosca jahua pachapimi paipaj jatun 

tiyanataca charin. Mandaj Diosca huañujlla runacunataca tucuicunatami allita rurajta, 

mana allita rurajta alli ricucun. 

5Mandaj Diosca allita ruraj cajta, mana allita ruraj cajta ricunrajmi. Millaita ruranata 

c'uyajtaca p'iñanmi. 

6Mandaj Diosca millaicunapaj jahuapica, rupachij llaquitami tamyachinga. Paicuna 

japina cashca copataca azufrehuan rupacuj ninata, ima tiyashcata rupachij huairatami 

cunga. 

7Mandaj Diosca cashcata rurajmi. Cashcata ruranata c'uyajmi. Cashcata ruraj runami 

paipaj ñahuitaca ricunga. 

SALMOS 12 

SALMO 12 
Millaicunamanta quishpichihuai nishpa Diosta mañashcami 

Tonota alli yachaj, pusaj cuerdayuj tocanapi cantachichun, David rurashca Salmomi. 

1Mandaj Dioslla, quishpichihuayari. Canta yuyarijtajcunaca mana tiyanca. Huañujlla 

runacunapurapica can nishca shinataj rurajcunaca chingarishcacunamari. 

2Tucuicunami caishujmanta chaishujmanta llullashpa parlanacun. Shimihuanca 

mishquijlla uyananquitami riman. Shungupica manapish pajtachina yuyaihuanmi. 

3Mandaj Diosca jahua shimilla uyananquita rimajcunataca tucuitami chingachinga. 

Jatun tucushpa rimarijcunatapish chingachingami. 

4Chaicunaca: “Ñucanchij c'alluhuan rimashpaca mishashunllami. Ñucanchij shimica 

ñucanchijpajmi ¿pitaj ñucanchijta mandajca?” nincunami. 

5Mandaj Diosca cashnami nin: “Huajchacunataca llaquichicuncunami, ima illajcunaca 

aij, nishpami mañacuncuna. Paicunamantaca ñucami shayarigrini. Llaquimanta 

llujshichihuai nishpa shungu llujshishpa mañashcamantaca quishpichishami” ninmi. 

6Mandaj Dios rimashca shimicunaca chuyami. Pai rimashca shimicunaca allpa 

hornopi canchis cutin rupachishpa, tucui mapata anchuchishca chuya cullqui shinami. 

7Can Mandaj Diosmi, ñucanchijtaca huaquichingui. Cai millaicunapaj maquimantaca 

canmi huiñaipaj huaquichingui. 

8Huañujlla runacuna mana alli ruranacunata alabacujpica, millaicunaca chaipimi 

muyucuncuna. 

SALMOS 13 

SALMO 13 
Llaquihuan cashpa Diosta mañashcami 

Tonota alli yachaj cantachichun, David rurashca Salmomi. 

1Mandaj Dioslla, ¿maicamataj cungaringuiyari? ¿Huiñaipajchu cungaringui? 

¿Maicamataj cambaj ñahuitaca ñucamanta pacanguiyari? 

2¿Maicamataj ñucaca llaquita apacushalla? ¿Maicamataj punllanta ñuca shungupi 

llaquilla cashari? ¿Maicamataj ñucata p'iñaj, jatun tucushcapaj ucupi cashari? 

3Mandaj Dios, ñuca Dioslla, ñucata ricuhuayari cutichihuayari. Huañushpa ñuca 

dormichunca ama saquihuaichu. Ñuca ñahui achij punllata ricuchun saquihuayari. 

4Ñuca lluchcarijpica, ñucata p'iñajca: “Mishanitajmari” ningamari. Chashna paicuna 

cushicuchun ama saquichu. 

5Can llaquij cashcapimi shunguta churani. Canca ñucata quishpichij cajpimi, ñuca 

shunguca cushicun. 

6Mandaj Diostami cantasha. Paica ñucapaj allita rurashcami. 

SALMOS 14 

SALMO 14 
Gentecunaca tucuicuna yallitaj millai tucushcami 

(Sal. 53:1-6) 

Tonota alli yachaj cantachichun, David rurashca Salmomi. 

1Rumi shungu runaca paipaj shungupica: “Diosca mana tiyashcatami” yuyan. 

Tucuicuna yallitaj millai tucushpami millananacunata rurancuna. Allita rurajca pi 

mana tiyanchu. 

2Mandaj Diosca jahua pachamantami huañujlla runacunataca ricucun. Maijan entendij 

tiyashcata, Diosta mashcaj tiyashcatami ricucun. 

3Tucuicunami Diosmanta anchurishpa, tucuicuna yanga tucushcacuna. Allita rurajca 

pi mana tiyanchu, shujllapish mana tiyanchu. 

4Millaita rurajcunaca Mandaj Diostaca mana mañancunachu. Allita ruracushcata 

mana allita ruracushcataca mana yachancunachu. Ñucapaj cajcunataca tandata micuj 

shinami millpuncuna. 

5Tucuicuna cashcata rurajcunalla cai punllapimi, Mandaj Dios paicunahuan cajpi, 

millaicunaca manchaihuan chujchungacuna. 

6Millaicunaca huajchacuna yuyarinacushcataca chanzatami rurashcacuna. 

Ashtahuanpish huajchacunaca Mandaj Diospi shunguta churashpami shuyancuna. 

7¡Sión urcumantaca israelcunata quishpichijca ña shamujpichari alli canman! Mandaj 

Diosca paipaj cajcunata prezu cashcamanta tigrachimujpica, Jacobpaj huahuacunaca 

cushicungami. Israelcunaca cushicungami. 

SALMOS 15 

SALMO 15 
Sión urcupica maijanlla causana cashcami 

David rurashca Salmomi. 

1Mandaj Dioslla, cambaj carpa huasipica ¿maijantaj causagringari? Cambajlla 

urcupica ¿pitaj causagringari? 

2Ima pandata mana ruraj, cashcata ruraj, llullana yuyaita shungupi mana charij, 

3paipaj c'alluhuan pita mana yanga llaquichij, pitapish millaita mana ruraj, paipaj 

c'uchullapi causajcunatapish llaquichishpa mana rimajllami chaipica causagringa. 

4Mana alli ninataj cajpi mana alli nij, Mandaj Diosta manchajcunata alli nij, imata ari 

nishcataca paipaj mana alli cajpipish chaitataj pajtachij, 

5cullquita mañachishpapish, mana huahua cullqui jahua mañachij, ima mana allita 

mana rurashca cajpipish paita llaquichingaraiculla camarita mana japijmi chaipica 

causagringa. Maijanpish tucui chaicunata manataj rurajca mana lluchcaringachu. 

SALMOS 16 

SALMO 16 
Tucuimanta yalli herenciata agllashcami 

David sumajta cantana cantomi. 



1088 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

1Jatun Dioslla, ñucataca huaquichihuayari. Canpimari shunguta churani. 

2Ñuca almalla, Mandaj Diostaca cashnami nircangui: “Canca ñucata Mandajmi 

cangui, can illajllaca ñucapajca ima alli mana tiyanchu”. 

3Cai allpapi caj dioscunaca imatapish rurai tucunmi nincunami. Ñucaca cashcata 

rurajcunahuan cashpami cushicuni. 

4Shujtaj diosta adorangapaj callpashpa, chai dioscunapajta rurashcamantaca 

nanaicunami jahuanpi shamunga. Ñucaca chai diosmanca mana ima animalpaj 

yahuarta cushpa tallishachu. Chaicunaca diosmi ninatapish manataj nishachu. 

5Mandaj Dioslla canmantami tucuita charini. Canmi ñuca cushicuna cangui. Ñuca 

causaipish tucui imapish cambaj maquipimari. 

6Ñuca japina cashcata cungapaj cordelta shitajpica alli allpallatami rirca. Ñuca japina 

cashcaca tucuimanta yalli allimari urmashca. 

7Ñucata cunaj Mandaj Diostaca alli nicushallami. Tuta cajpipish ñuca yuyaita 

yachachicunguillami. 

8Ñucaca tucui imapipish Mandaj Diostami puntapi churani. Chaimanta pai ñuca alli 

ladopi cajpi, pi mana cuyuchingachu. 

9Chaimantami ñuca shunguhuan cushicuni, ñuca almahuan cushicuni. Ñuca 

cuerpopish ima manchai illajlla samaringallami. 

10Ñuca almataca Seolpica mana saquinguichu. Cambajlla caj ñuca aicha 

ismuchunpish mana saquinguichu. 

11Ñucamanca causaiman apaj ñantami ricuchingui. Cambaj alli ladopica huiñaita 

sumajmari. Cambaj ñaupajpica cushicucunallami canga. 

SALMOS 17 

SALMO 17 
Millaicuna llaquichicujpi mitsachun Diosta mañashcami 

Diosta David mañashcami. 

1Mandaj Dioslla, uyahuayari cashcallatami mañani. Ñuca caparishcataca 

uyaracunguimi. Pita mana umaj shimihuan mañashcata uyahuayari. 

2Ñucata mitsanaca canmanta shamuchun. Allita rurashcataca cambaj ñahuihuan 

ricuhuayari. 

3Canmi ñuca shungu ima shina cashcataca alli yachangui. Tutamari ricuj shamungui. 

Imapi pandarijta ricungapaj saquishpapish ima millaita rurajtaca mana 

japishcanguichu. Ñuca shimihuanca mana allitaca manataj rimashachu nishcanimi. 

4Gentecuna rurashca shinaca cambaj shimita yachashcamantami mana rurani. 

Millaicunata catina ñanmantaca huaquichirishcanimi. 

5Ñuca chaquicuna ama lluchcarichun, cambaj ñanpi sinchiyachishpa pushahuayari. 

6Ñuca Dioslla, canca ñuca mañashcata uyana cajpimi canta mañarcani. Rinrinta 

mañachishpa ñuca shimicunata uyahuayari. 

7Cambaj mancharina llaquij cashcata ricuchihuayari. Cambaj alli ladopi 

miticujcunataca canmi quishpichij cangui. Paicunata p'iñashpa jatarijcunamantami 

quishpichingui. 

8Cambaj ñahui angelta shina cuidahuayari. Cambaj alas llandushca ucullapi 

pacahuayari. 

9Ñucata llaquichij millaicunapaj ñahuimanta pacahuayari. Ñucata p'iñashpa 

huañuchingapaj mashcajcunamanta pacahuayari. 

10Chaicunaca huirahuan shina millai yuyaicunahuan pilluchishcami. Paicunaca jatun 

tucushca shimihuanmi imatapish rimarincuna. 

11Ñucanchij purina ñantaca jarcachishcacunamari. Paicunaca allpapi urmachishpa 

shitangapajmari chaparacuncuna. 

12León micunaihuan imata japingapaj chapacuj shinami. Malta león japinajlla 

tucushpa pacallamanta chapacuj shinami chapacun. 

13Mandaj Dioslla, jatariyari. Paicunata tupanaman llujshishpa urmachiyari. 

Millaicunamantaca cambaj espadahuan ñuca causaita quishpichiyari. 

14Mandaj Dioslla, chai runacunamantaca cambaj maquihuan quishpichiyari. Cai 

pachapajllata munaj runacunamanta quishpichiyari. Paicuna japinataca cai 

pachallapimi charincuna. Paicunaca can cushcataca huijsallapimi jundata charincuna. 

Paicunapaj huahuacunapish huijsallapimi sajsancuna. Cai pachapica q'uipa 

huahuacunapajpish puchuchinrajmi. 

15Ñucaca can cashcata rurajta rurashcamantami cambaj ñahuitaca ricusha. Ñuca 

dormicushcamantaca canman rijchaj jatarishpami cushicusha. 

SALMOS 18 

SALMO 18 
Macanacuita mishashcamanta Diosta David pagui nishcami 

(2 Sam. 22:1-51) 

Tonota alli yachaj cantachichun, Mandaj Diospajta ruraj David rurashca Salmomi. Paita p'iñajcunapaj 

maquimantapish Saulpaj maquimantapish, Mandaj Dios quishpichi punllami, Paitaca cashna nishpa 

cantarca: 

1Mandaj Dioslla, cantaca c'uyanimi, canca ñucaman fuerzata cujmi cangui. 

2Mandaj Dioslla, ñuca jatun rumilla. Ñuca miticuna sinchi huasilla, ñucata 

quishpichijlla. Ñuca Dioslla, ñucaman fuerzata cujlla, paillapimi shunguta churani. 

Ñuca paca tucuna escudolla, ñucata quishpichij, ñuca fuerzalla. Jahuajman ñuca paca 

tucunalla. 

3Mandaj Diostami mañasha. Paica alabashca cana Diosmari. Paimantami ñucata 

p'iñajcunamantapish quishpirisha. 



1090 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

4Huañuica huascahuan sipicuj shinami pillurca. Millaicunaca yacu jundai shamuj 

shina shamushpami ñucataca manchachirca. 

5Huañuica ñucataca huascahuan sipicuj shinami charicurca. Pambana jutcupi ña 

pambacushca shinami carcani. 

6Chashna llaquihuan cashpami, Mandaj Diosta mañarcani. Ñuca Diosta caparircani. 

Paica ñuca caparishcataca paipaj huasimantami uyahuarca. Ñuca caparishcaca paipaj 

rinrinmanmi uyarirca. 

7Allpaca cuyurishpami chujchurca. Urcucunapish cuyurijpica, urcuta charicuj 

rumicamami cuyurirca. Pai p'iñarijpimi, chashna chujchurca. 

8Paipaj singamantaca cushnimi llujshirca. Paipaj shimimantaca tucuchij ninami 

llujshirca. Paica lunyacuj nina brazustami shitarca. 

9Jahua pachata pascashpami uriyamurca. Sangu amsa p'uyupi sarushcami uriyamurca. 

10Paica shuj querubinpi tiyarishpami volarca. Huairapaj alaspi tiyarishpami volarca. 

11Paita pacachunca amsatami churarca. Jahuata purij amsa p'uyutami yacu aparishcata 

paipaj muyundijpi churarca. Cortina shina cachunmi paipaj muyundijta churarca. 

12Paica achij nicujmi ricurirca. Paipaj ñaupajpi caj p'uyumantaca rundu, lunyacuj nina 

brazusmi llujshirca. 

13Mandaj Diosca jahua pachapimi c'ulun nirca. Jahua pacha Dios rimashcami chashna 

uyarirca. Chaica rundumi, lunyacuj nina brazusmi carca. 

14P'iñajcunataca paipaj puntajlla caspita shitashpami caita chaita cacharca. Paipaj 

relampacunata cachashpami chingachirca. 

15Mandaj Dios, can yallitaj p'iñarishpa p'ucujpica, mama cucha yacu ucujpish 

ricunallami saquirirca. Cai pacha allpapaj shungupish ricunallami tucurca. 

16Diosmi ñucataca jahuamanta maquita chutashpa japihuarca. Millpucuj jatun 

yacumantami llujshichihuarca. 

17C'ari c'ari ñucata p'iñajmantami quishpichirca. Ñucata p'iñajca ñucata yalli c'ari 

c'aricunami carca. 

18Paicunaca ñuca llaquihuan cai punllapimari japishpa llaquichircacuna. Chashna 

cajpipish, Mandaj Diosmi ñucataca ayudahuarca. 

19Ñucataca canmi jatun pambaman llujshichij shina quishpichircangui. Can munashca 

cajpimi quishpichircangui. 

20Ima shinami cashcata rurarcani, chai shinallatajmi Mandaj Diosca curca. Ñuca 

chuya maqui cashca shinallatajmi paipish ñucaman cuna cashcataca curca. 

21Ñucaca Mandaj Diospaj ñanpimi purircani. Paita mana manchajcuna shinaca, 

Diosmantaca mana caruyashcanichu. 

22Can yachachishcacunataca, manataj cungarircanichu. Can mandashcacunamantaca, 

manataj caruyarcanichu. 

23Mana allita ruranamantaca huaquichirircanimi. Paipaj ñaupajpica ima pandata mana 

rurarcanichu. 

24Ñuca ima shinami cashcata rurarcani, chai shinallatajmi Mandaj Diosca ñucaman 

cuna cashcataca curca. Paipaj ñaupajpi ima shinami ñuca maqui chuya carcani, chai 

shinallatajmi cun. 

25Llaquij runamanca, canpish llaquij cashcallatatajmi ricuchingui. Tucuita alli 

rurajpajca, canpish allita ruranguimi. 

26Chuya cajmanca, canpish chuya cashcallatatajmi ricuchingui. Llaquichijcunapajca 

canpish llaquichij cashcallatatajmi ricuchingui. 

27Llaquihuan cajcunataca canmi quishpichingui. Jatun tucushcacunataca 

cumurichinguimi. 

28Mandaj Dioslla, canmi ñuca lamparataca japichingui. Ñuca Dioslla, amsapi 

cajpipish canmi achijyachingui. 

29Canhuanca achca soldadocunatapish urata janajta cachashallami. Ñuca Dioshuanca 

jatun pircacunatapish urmachishpa llaquichingapaj yaicushallami. 

30Mandaj Diospaj ñanpica, ima panda mana tiyanchu. Mandaj Diospaj shimica 

rupachishpa tucui mapata anchuchishca cullqui shinami. Paipi shunguta churashpa 

shuyajcunapajca escudo shina pacajmi. 

31Mandaj Diosmanta shujtaj Diosca ¿pitaj tiyangari? Mandaj Diosllamari Diosca. 

¿Pitaj rumica cangari? Ñucanchij Diosmari chai rumica. 

32Diosmi paipaj poderhuan chumbillichin. Ñuca ñanta allichijca paimari. 

33Paimi ñuca chaquicunataca taruga chaqui shina callpajta ruran. Jahua urcucunapi 

cajpipish ima manchai illajllatami charihuan. 

34Macanacungapaj ñuca maquicunata yachachijpish paimari. Bronce arcota ñuca 

rigrahuan chutanata yachachijpish paillatajmari. 

35Ñucata quishpichij escudotapish canmi cungui. Cambaj alli ladopimi charihuangui. 

Cambaj c'uyaihuanmi jatunyachishcangui. 

36Ñuca purichunpish ñantaca purinajllatami rurashcangui. Chaimi ñuca 

chaquicunapish mana lluchcarishca. 

37Ñucata p'iñajcunata catishpaca, japingacamami catircani. Tucuita tucuchishpatajmi 

tigraj carcani. 

38Tucuicunami ñuca chaqui ucupi urmarcacuna. Ñutuchircanimi manataj jatari 

tucungacunachu. 

39Jatun macanacuipi macanacuchunpish fuerzatami chumbillichishcangui. Ñucata 

p'iñajcunataca cumurichishpami ñuca maquipi churashcangui. 

40Ñucata p'iñajcunataca tigrachishpami cacharcangui. Ñucata p'iñajcunata ñuca 

tucuchichunmi chashna rurarcangui. 

41Paicuna caparicujpipish pi quishpichij mana tiyarcachu. Mandaj Diosta 

caparijpipish mana uyarcachu. 

42Tucuita cutashpami huaira apana ñutu allpata shina rurarcani. Ñancunapi sirij lodota 

shinami llujshichishpa shitarcani. 

43Ñuca llajtapi causajcuna p'iñacunmantapish quishpichircanguimi. Llajtacunata jatun 

mandajtami rurarcangui. Mana rijsishca runacunami ñucapajtaca rurarcacuna. 

44Mana rijsishcacunamari ñucata cazungapaj curincuna. Ñuca rimajta uyashpaca 

cazunllacunami. 

45Mana rijsishcacunaca fuerza illajmi tucurcacuna. Paicuna paca tucushca 

cashcamantapish chujchushpami llujshircacuna. 

46Mandaj Diosca huiñaita causacuchunlla. Ñuca jatun Rumica alli nishca cachun. 

Ñucata quishpichij Diosca, jatunyachishca cachun. 

47Paica ñucata llaquichijcunata llaquichij Diosmi. Gentecunata ñuca ucupi churaj 

Diosmi. 

48Paica ñucata p'iñajcunapaj maquimanta quishpichijmi. Ñucata llaquichingapaj 

huaicashpa jataricujpipish ñucata paicunapaj jahuapi churajmi. Huañuchij runapaj 

maquimantami quishpichihuarcangui. 

49Mandaj Dioslla, chaimantami tucui llajtacunapi canmanta huillasha. Cambaj 

shutitaca cantacushallami. 

50Pai churashca jatun mandajtaca c'uyanmi. Paitaca jatun macanacuipipish 

mishachinmi. Davidtapish, paipaj huahua huahuacunatapish huiñaitami chashna 

pushanga. 

SALMOS 19 

SALMO 19 
Mandaj Dios imallata rurashcapish, paipaj shimicunapish 

Tonota alli yachaj cantachichun, David rurashca Salmomi. 

1Cieloca Dios tucuita rurai tucuj cashcatami huillacun. Chaipi imalla tiyajpish paipaj 

maquihuan rurashcatami huillacun. 

2Punllapish caishuj punllamanmi huillacun. Tutapish caishuj tutamanmi Mandaj 

Diospaj yachaita ricuchicun. 

3Shimicunapish, huillashcacunapish mana tiyanchu. Huillashpa rimashcapish mana 

uyarinchu. 

4Chashna cajpipish pai rimashcaca tucui allpatami chayarca. Paipaj shimicunaca tucui 

cai pachatami chayarca. Cielopimi intipaj carpa huasitapish shayachishca. 

5Cazaracuj novio bodata rurana huasimanta llujshij shinami intica llujshin. Jatun runa 

cushicucuj shinami cushicun. Chai runa paipaj ñanta callpaj shinami callpan. 

6Paipaj llujshinaca caishuj lado cielo c'uchumantami. Pai chayanaca caishuj lado cielo 

c'uchumanmi. Paipaj t'itaimantaca ¿pitaj miticungari? 

7Mandaj Dios mandashcaca ima mana pandachu. Ashtahuanpish almata 

mushujyachijmi. Ima shina causanata Mandaj Dios yachachishcaca chashnatajmi. 

Manaraj yachajtapish yachaisapata rurajmi. 

8Mandaj Dios mandashcacunaca mana pandachu. Ashtahuanpish shunguta 

cushichijmi. Mandaj Dios ima shina causachun nishcacunaca chuyami, 

ñahuicunatapish achijyachijmi. 

9Mandaj Diosta manchanaca ima mapa illajmi. Chaica canpi causacungallami. 

Mandaj Dios mandashcacunaca mana pandachu. Pai ima nishcapish chashnatajmi. 

10Curitapish yalli munanami. Allichishca curitapish yalli munanajllami. Sacha 

chuspipaj mishquitapish yalli mishquimi. Sacha chuspipaj mishqui yallitaj 

llujshicujmantapish yallimi. 

11Cambajta rurajca chai shimicunahuan cunashcapishmi cani. Chaicunata cazujpajca, 

sumaj japinami tiyan. 

12Mana allita rurashcataca ¿pitaj quiquinllatajca ricuri tucungari? Mana ricuri 

tucushca juchacunataca perdonapailla. 

13Cambajta rurajtaca jatun tucunamanta huaquichihuailla. Jatun tucuna yuyai ñucata 

cazuchichunca ama saquihuanguichu. Chashna rurajpica ima mapa illajmi casha. 

Yallitaj millaipish manataj tucushachu. 

14Ñuca rimashca shimicunaca quiquin munanalla cachun. Ñuca shungupi 

yuyarishcacunapish quiquinpaj ñaupajpi munanalla cachun. Mandaj Dioslla ñucata 

pacaj rumimi cangui. Ñucata quishpichijmi cangui. 

SALMOS 20 

SALMO 20 
Mishachichun Taita Diosta mañashcami 

Tonota alli yachaj cantachichun, David rurashca Salmomi. 

1Macanacui punllapica Mandaj Dios canta uyachun. Jacobpaj Dios canta mitsachun. 

2Mandaj Diosca paipajlla huasimanta canta ayudajta cachachun. Sionmanta canta 

cuidachun. 

3Tucui can cushcacunatapish yuyarichun. Tucuita cushpa can rupachishcatapish 

chasquichun. Selah 

4Cambaj shungupi munashca shina cushca cachun. Can rurasha nishcacunataca 

tucuita pajtachichichun. 

5Canta mishachishcamantaca cushicushunmi. Ñucanchij Taita Diospaj shutipimi 

banderacunata alzashun. Mandaj Diosca tucui can mañashcacunata cuchun. 

6Mandaj Diosca, pai agllashcataca quishpichij cashcataca cunanmi yachani. Jucha illaj 

paipaj jahua pachamantami uyanga. Tucuita rurai tucuj paipaj alli maquihuanmi 

quishpichinga. 

7Shujtajcunaca carrocunallapimi shunguta churan. Caishujcunaca caballocunallapimi 

shunguta churan. Ashtahuanpish ñucanchijca, ñucanchij Mandaj Diospimi shunguta 

churanchij. Pai yuyaillami canchij. 

8Paicunaca huajllirinllacunami. Urmanllacunami. Ashtahuanpish ñucanchijca 

jatarinchijmi. Pi mana cuyuchipajtami shayanchij. 

9Mandaj Dioslla jatun mandajta mishachihuai. Ñucanchij mañashca punllapi uyahuai. 

SALMOS 21 

SALMO 21 
P'iñajcunapaj maquimanta quishpichishcamanta alabashpa cantashcami 

Tonota alli yachaj cantachichun, David rurashca Salmomi. 

1Mandaj Dioslla, jatun mandajca can tucuita rurai tucuj cashcapimi cushicun. Quiquin 

quishpichishcamantami cushicun. 

2Paipaj shungu munashcatami cushcangui. Paipaj shimihuan mañashcataca mana 

mitsashcanguichu. Selah 

3Paita tupanamanmi llujshishcangui. Allicunata cunamanmi llujshishcangui. Paipaj 

umapipish ashtahuan alli curi coronatami churachishcangui. 

4Causaita mañajpipish cushcanguimi. Achca huatacunata huiñaita causachunmi 

cushcangui. 

5Quiquin Dios quishpichishcamantami paica alli nishca tucushca. Paipica alli nishca 

canata, jatun mandaj canatami churashcangui. 

6Huiñaipajmi alli nishcangui. Can quiquintaj paihuan cashcahuanmi paipica 

cushicuita jundachishcangui. 

7Chaimantami jatun mandajca Mandaj Diosllapi shunguta churan. Jahua pachamanta 

caj c'uyacujpica pi mana cuyuchingachu. 

8Quiquinta p'iñajcunataca quiquinpaj maquihuantajmi llaquichingui. Quiquinta mana 

ricunachijcunataca quiquinpaj alli maquihuanmi llaquichingui. 

9Quiquinpaj p'iñarina punllapica, nina hornopi churaj shinami llaquichingui. Mandaj 

Diosca pai yallitaj p'iñarina punllapica, nina lunyacujhuanmi tucuchinga. 

10Paicunapaj huahua huahuacuna ama mirachichun cai allpamanta chingachinguimi. 

Paicunapaj huahua huahuacunataca cai pachapi causajcunamantaca tucuimi 

chingachingui. 

11Canta p'iñashpami yuyarinacurcacuna. Mana allita yuyarinacushcacunahuanca 

imatapish mana rurai tucungacunachu. 

12Paicunataca quiquinmi miticujta cachangui. Cambaj arcopimi puntajlla caspita 

churangui. Chaihuanmi paicunapaj ñahuipi shitashpa cachangui. 

13Mandaj Dioslla, quiquin tucuita rurai tucuj cashcapi jatun cashcata ricuchiyari. 

Quiquintaca tucuita rurai tucujmi nishpa cantangapaj, alabangapaj. 

SALMOS 22 

SALMO 22 
Llaquihuan cashpa caparishcapish, Mandaj Diosta cantashpa alabashcapish 

Ajelet-sahar nishca tonota alli yachaj cantachichun, David rurashca Salmomi. 

1Ñuca Dioslla, ñuca Dioslla, ¿ima nishpataj ñucallata shitashcata saquingui? Ñucata 

mana quishpichingapajmari caruyashcangui. Ñuca caparishcatapish mana 

uyangapajmari caruyashcangui. 

2Ñuca Dioslla, punlla mañajpipish, mana cutichinguica. Tuta mañajpipish, mana 

samachinguica. 

3Ashtahuanpish quiquinca jucha illajmari cangui. Israelcuna alabacun chaupipimi 

causangui. 

4Ñucanchij yayacunaca quiquinpimi shunguta churarcacuna. Quiquinca shunguta 

churajpica quishpichircanguimi. 

5Quiquinta mañashpaca quishpichishcami carcacuna. Quiquinpi shunguta churashpaca 

manataj pingachishca carcacunachu. 

6Ashtahuanpish ñucaca mana runa shinachu cani. C'uru shinallami cani. Runacuna 

chanzata rurashcami cani. Llajtapi causajcuna p'iñashcami cani. 

7Ñucata ricujcunaca tucuicunami ñucataca chanzata rurashpa ricuncuna. Shimita 

huishtushpa umata cuyuchishpami, cashna nincuna: 

8“Cai runaca Mandaj Diosmanmi mingarij carca. Pai quishpichinaman shamuchun. 

Paipi shunguta churajtaca paillataj quishpichichunyari” nincunami. 

9Ashtahuanpish ñuca mamapaj huijsamantaca quiquinmari llujshichircangui. Ñuca 

mama marcashca huiñachicujpirajmi canpi shunguta churanata yachachircangui. 

10Manaraj huacharijpimi quiquinman mingashca carcani. Ñuca mamapaj huijsapi cai 

pachamantami ñuca Dios cangui. 

11Ñucamantaca amataj caruyangui, jatun llaquica c'uchullapimi. Pi shujtaj ayudajca 

mana tiyanchu. 

12Ñucataca achca huagracunamari muyunchishca. Basán llajta p'iña huagracunami 

ñucataca muyunchishca. 

13Paicunaca shimita pascashpami ñucata p'iñashpa c'amincuna. Millpunachicuj león 

huacarishpa saltanalla shinami tucuncuna. 

14Yacu shinami talliricuni. Ñuca tullucunapish mucucunamanta llujshishca shinami. 

Ñuca shungupish ñuca ucupica huira shinami yacuyacun. 

15Ñuca shimipish callana shinami chaquishca. Ñuca c'allupish palagrapimi llutarishca. 

Huañushpa allpa tucuchunmari saquigringui. 

16Allcucunami ñucataca muyunchishca. Mirga millai runacunami ñucataca 

muyunchishca. Ñuca maquicunatapish, ñuca chaquicunatapish chugrichincunami. 

17Ñuca tullucunapish yupanallami. Chashna rurashpaca, paicunaca ricuracuncunami. 

Ima tucujta chaparacuncunami. 

18Ñuca churanataca paicunapurami chaupircacuna. Ñuca churanataca sorteashpami 

japircacuna. 

19Shina cajpipish Mandaj Dioslla, quiquinca ama caruyapaichu. Quiquinca ñucapajca 

muyundij pircami cangui. Ñucata quishpichingapaj utca shamuyari. 

20Ñuca almataca espadamanta quishpichihuai. Allcucuna huañuchicunmanta ñuca 

causaita quishpichihuai. 

21Leonpaj shimimanta quishpichihuayari. Búfalo huagracunapaj gachucunamanta 

huaquichihuayari. 

22Ñuca huauquicunaman quiquinpaj shutita huillashami. Tandanacushcacunapaj 

chaupipi quiquinta alabashami. 

23Mandaj Diosta manchajcunaca paita alabaichigari. Jacobpaj huahua huahuacuna 

paitaca jatunyachichigari. Cancunaca Mandaj Diosta manchaichij. Israelpaj huahua 

huahuacunami canguichij. 

24Llaquihuan huañucujpipish yangata shina mana saquircachu, mana shitarcachu. 

Paipaj ñahuitapish mana shujman churarcachu. Ashtahuanpish paita caparijpica 

uyarcami. 

25Jatun tandanacuicunapica, canmi ñuca alabana cangui. Quiquinta manchajcunapaj 

ñaupajpimi, ñuca imalla cusha nishcacunataca pajtachisha. 

26Mana jatun tucushcacunaca micungacunami. Mana nijtami micungacuna. Mandaj 

Diosta mashcajcunaca paita alabangacunami. Paicunaca unitami causangacuna. 

27Tucui pachapi causajcunami, Mandaj Diosta yuyarishpa paiman cutiringacuna. 

Tucui laya aillucunami, paipaj ñaupajpi adorangacuna. 

28Mandanaca Mandaj Diospajmi. Paimi tucui llajtacunata mandanga. 

29Cai allpapi tucui jatuncunami, micungacuna paita adorangacuna. Huañushpa ñutu 

allpa tucunallacunapish, paipaj ñaupajpimi cunguringacuna. Pipish quiquinllatajca 

mana causaita charinchu. 

30Ñuca huahua huahuacunapish quiquinpajtami rurangacuna. Tucui paicunami 

Mandaj Diosmanta huillangacuna. Huahua huahua huillacungallacunami. 

31Q'uipata huacharijcunamanpish pai imalla rurashcataca huillacungallacunami. Pai 

cashcata ruraj cashcahuan, chashna rurashcataca huahua huahuacunaman 

huillacungallacunami. 

SALMOS 23 

SALMO 23 
Mandaj Diosca ñucata michijmi 

David rurashca Salmomi. 

1Mandaj Diosca ñucata michijmi, ñucapajca ima mana illangachu. 

2Llullujlla q'uihuacuna tiyancunapimi, ñucataca samachinga. Casijlla yacucuna tiyan 

c'uchupimi, ñucataca michinga. 

3Ñuca almataca sinchiyachingami. Paipaj shutita c'uyashcamantaca, cashcata rurana 

ñancunapimi ñucataca pushanga. 

4Quiquinca ñucahuanmi cangui. Chaimanta huañunalla amsa pugru pambacunata 

puricushpapish ima llaqui japinata mana manchashachu. Quiquinpaj varahuan, 

quiquinpaj taunahuanca mana shaicushachu. 

5Ñucata p'iñajcunapaj ñaupajpimi, jatun micuita allichishpa tiyachircangui. 

Aceitehuanmi ñuca umapi churarcangui. Ñuca copapipish tallirijtami jundachircangui. 

6Tucui ñuca causai punllacunapimi, quiquin llaquishpa cushcaca jahuanpi jahuanpi 

ñucataca catiranga. Mandaj Diospaj huasipimi achca huatacunata causasha. 

SALMOS 24 

SALMO 24 
Achij nicujmanta Jatun Mandajmi 

David rurashca Salmomi. 

1Cai pacha allpaca Mandaj Diospajmi. Chaipi imalla tiyajcunapish paipajmi. Cai 

pachapi tucui imalla causajcunapish paipajmi. 

2Paimari allpataca mama cucha jahuapi callarichirca, jatun yacucuna jahuapimari 

sinchita shayachirca. 

3Mandaj Diospaj urcumanca ¿pitaj huichiyangari? ¿Paipajlla huasipica pitaj cai 

tucungari? 

4¡Maquicunata mana mapayachij, shungutapish mana mapayachij, manapish dios 

cajta mana adoraj, imata huillashpapish cashcata huillajllami chaimanca yaicui tucun! 

5Chashna alli runallami Mandaj Dios allicunata cushcataca chasquinga. Quishpichij 

Diosmantami cashcata ruraj canatapish, chasquinga. 

6Canta mashcajcunaca chashnallatajmi. Jacobpaj Taita Dioslla, quiquinpaj ñahuita 

ricusha nijcunaca chashnallatajmi. Selah 

7Pungucuna cancunapaj umacunata alzaichij. Huiñaita tiyaj pungucuna cancunapaj 

umacunata alzaichij. Achij nicuj Jatun Mandajmi yaicunga. 

8Chai achij nicuj Jatun Mandajca ¿pitagari? C'ari c'ari tucuita rurai tucuj Mandaj 

Diosmi. Paica tucuita rurai tucuj, tucuita mishaj Mandaj Diosmi. 

9Pungucuna cancunapaj umacunata alzaichij. Huiñaita tiyaj pungucuna cancunapaj 

umacunata alzaichij. Achij nicuj Jatun Mandajmi yaicunga. 

10Chai achij nicuj Jatun Mandajca ¿pitagari? Paica tucuita Mandaj Diosmi. Paica achij 

nicuj Jatun Mandajmi. Selah 

SALMOS 25 

SALMO 25 
Juchacunata perdonashpa alli ñanta pushachun Diosta David mañashca 

shimicunami 
David rurashca Salmomi. 

1Mandaj Dioslla, ñucami quiquinta rogani. 

2Ñuca Taita Dioslla, quiquinpimi shunguta churani. Ñuca pingai tucuchunca ama 

saquihuaichu. Ñucata p'iñajcuna cushicuchunca, ama saquihuaichu. 

3Quiquinpi shunguta churajca pi mana musparingachu. Quiquinta yangamanta 

c'ariyajllami pingachishca canga. 

4Mandaj Dioslla, quiquinpaj ñancunata ricuchihuayari. Quiquinpaj ñancunapi purinata 

yachachihuayari. 

5Quiquinpaj mana llullapi pushahuayari. Chaillata yachachihuayari. Quiquinca ñucata 

quishpichij Diosmi cangui. Punllanta quiquinllatami shuyani. 

6Mandaj Dioslla quiquinca c'uyaj cashcata, llaquij cashcata yuyaripayari. Quiquinpaj 

c'uyaj canaca, quiquinpaj llaquij canaca huiñaipajmari. 

7Huambraraj cashpa ñuca juchallishcata ama yuyaripangui. Huambraraj cashpa ñuca 

c'ariyashcacunata ama yuyaripangui. Quiquin llaquij cashca shinallataj ñucata 

yuyaripangui. Mandaj Dioslla, quiquin c'uyaj cashca shinallataj c'uyangui. 

8Mandaj Diosca alli, mana pandarijmi. Chaimanta juchayujcunataca, paimi alli ñanpi 

purinata yachachinga. 

9Mana jatun tucushcacunataca, paipaj cashcata ruranapi purinatami yachachinga. Alli 

shungucunataca, paipaj callpanapi callpanatami yachachinga. 

10Mandaj Dioshuan ari ninacushcata huaquichijcunapaj, pai ima shina cashcata 

ricuchishpa causajcunapajca, Mandaj Diospaj ñancunaca llaquij canahuan, mana 

llullahuan jundami. 

11Ñuca juchaca yallitaj jatunmari. Mandaj Dioslla, quiquinpaj shutita c'uyashcamanta 

perdonahuai. 

12¿Pishi Mandaj Diosta manchaj runaca? Paita manchajtaca maijan ñanta agllanatami 

yachachin. 

13Taita Dios cushcacunapica paimi cushicunga. Paipaj huahua huahuacunami Dios 

cushca allpataca japinga. 

14Mandaj Diosca paita manchajcunahuanmi yallitaj apanacun. Paihuan ari 

ninacushcata pajtachinataca paicunamanmi yachachinga. 

15Mandaj Diosca ñuca chaquicunata linchimanta llujshichijmi. Chaimanta ñuca 

ñahuica Mandaj Diosllatami chaparan. 

16Mandaj Dioslla ñucallamari cani. Llaquicunahuan huañucunimari. Mandaj Dioslla, 

ricuhuayari llaquihuayari. 

17Ñuca shungupi llaquicunaca jahuanpi jahuanpimari mirarin. Chai 

llaquicunamantaca llujshichihuayari. 

18Llaquicunahuan ñuca cajta, shaicushca cajta ricuhuayari. Tucui ñuca juchacunata 

perdonahuai. 

19Ricuhuayari, ñucata p'iñajcunaca ima shinami mirarishca. Paicunaca yallitaj 

p'iñashpamari huañuchishun nicuncuna. 

20Quiquinllapimari shunguta churani. Ñuca almata huaquichihuai, quishpichihuai. 

Pingaichishca cachun ama saquihuaichu. 

21Quiquinpi shunguta churashcamantaca ñuca cashcata ruraj cashca imapi mana 

pandaj cashca ñucataca huaquichichun. 

22Dioslla, israelcunataca cacharichihuayari. Tucui paicunapaj llaquicunamanta 

llujshichipayari. 

SALMOS 26 

SALMO 26 
Ima pandata mana rurashcanichu nishpa Diosman David huillashca shimicunami 

David rurashca Salmomi. 

1Mandaj Dioslla, ñuca ima shina cashcata ricuhuailla. Ñucaca ima juchachinata mana 

rurashpami purircani. Caita chaita mana yuyashpami Mandaj Diosllapi shunguta 

churarcani. 

2Mandaj Dioslla, ñucataca callarishpa alli ricupailla. Quiquinpajtaj cashcatapish 

ricupailla. Ñuca tucui yuyaicunatapish, ñuca shungutapish shushushpa ricupailla. 

3Quiquinpaj llaquij cashcaca ñuca ñahuimantaca mana anchunchu. Chaimi quiquinpaj 

mana llullapi purini. 

4Mishqui shimi jayaj shungucunahuanca, mana tiyarircanichu. Ñahui ricuillapi alli 

tucushca purijcunapajmanca mana yaicushcanichu. 

5Millaicunapaj tandanacuitaca p'iñarcanimi. Diosta mana rijsijcunahuanpish manataj 

tiyarircanichu. 

6Ima mana allita mana rurashcapimi ñuca maquita maillani. Mandaj Dioslla chashna 

cashpami quiquinpaj altar muyundijpi purisha. 

7Pagui nishca tonohuan caparingapajmi chaipi casha. Mancharinacunata quiquin 

rurashcata parlangapajmi chaipi casha. 

8Mandaj Dioslla, can maipi causan huasitamari c'uyani. Quiquin sumaj achij 

nicujhuan causacun ucutapish c'uyanimi. 

9Juchayuj millaicunahuan huañuchun ama saquihuaichu. Huañuchij runacunahuan 

huañuchun ama saquihuaichu. 

10Paicunapaj maquicunapica millaimari junda. Alli maquica camaricunahuan jundami. 

11Ashtahuanpish ñucaca imapi mana pandashpami purini. Ñucataca llaquihuayari, 

cacharichihuayari. 

12Ñucaca sinchi allpapimi shayacuni. Tandanacushcacunapica Mandaj Diostami alli 

nishpa huillani. 

SALMOS 27 

SALMO 27 
Mandaj Diosca ñucata achijyachij luzmi, quishpichijmi 

David rurashca Salmomi. 

1Mandaj Diosca ñucata achijyachij luzmi, ñucata quishpichijmi. Pitataj manchashari. 

Mandaj Diosca muyundijta pircashca shinami ñuca causaita huaquichin. Pita mana 

manchanichu. 

2Millaicuna, ñucata llaquichijcuna, ñucata p'iñajcuna, ñucata llaquichingapaj 

tandanacushpapish, ñuca aichata micungapaj tandanacushpapish paicunarajmari 

tsagnarishpa urmarcacuna. 

3Achca soldadocuna ñucata llaquichingapaj tandanacujpipish, ñuca shunguca mana 

manchangachu. Ñucata llaquichingapaj macanacungapaj jatarijpipish, ñucaca Mandaj 

Diosllapimi shunguta churasha. 

4Mandaj Diostaca shuj mañanatami mañarcani. Tucui ñuca causaipi, paipaj huasipi 

causanatami mañarcani. Chaipica pai sumaj cashcatami alli alli yachasha nini. 

Paihuanmi parlanacusha nini. Chaitami mashcani. 

5Llaqui punllapica paimari paipaj carpa huasipi ñucataca pacanga. Pailla causana 

ch'icanchishca ucupimi ñucataca pacanga. Jatun rumi jahuapimi, ñucataca jahuaman 

churanga. 

6Ñucata p'iñaj muyunchishcacunapaj jahuapi cachunmi ñucataca mishachinga. 

Chaimanta cushicushpami paipaj carpa huasipi animalcunata cushpa huañuchisha. 

Tonocunahuanmi Mandaj Diosta cantashpa alabasha. 

7Mandaj Dioslla ñuca canta caparishpa mañashcata uyahuayari. Ñucataca 

llaquihuayari. Ñuca mañashcata cutichihuayari. 

8Ñuca shungupica: “Ñucata mashcai” ninguimari. Chaimanta Mandaj Dioslla ñucaca 

cantami mashcasha. 

9Quiquinpaj ñahuitaca ñucamantaca ama pacahuaichu. Cambajta rurajta p'iñashpa 

ama anchurichu. Quiquinca ñucata ayudajmari cangui. Ñucata quishpichij Taita 

Dioslla, ama saquihuaichu, ama shitahuaichu. 

10Ñuca yayapish ñuca mamapish ñucata shitajpica, Mandaj Diosmari marcashpa 

pushanga. 

11Mandaj Dioslla, quiquinpaj ñanta rijsichihuayari. Ñucata p'iñajcuna ama 

juchachichun alli ñanta pushahuayari. 

12Ñucata p'iñajcuna paicuna munashcata rurachun, ama paicunaman cuhuaichu. 

Ñucata huañuchingapajmi ñucata llullashpa huillangapaj jatarishcacuna. P'iñashpa 

llaquichingapajmi jatarishcacuna. 

13Cai pachapi causajcunapaj chaupipi Mandaj Diospaj c'uyaita ricunata mana crishca 

cashpaca, musparishpa chahuata huañuimanmi carcani. 

14Mandaj Diospi shunguta churai. Fuerzarishpa paita shuyailla. Mandaj Diospi 

shunguta churailla. 

SALMOS 28 

SALMO 28 
Ayudachun Diosta rogashpa mañajpi, Dios cutichijpi paita alabashcami 

David rurashca Salmomi. 

1Mandaj Dioslla, quiquintami caparini. Ñuca rumilla, ñuca mañashcataca ama mana 

uyasha nichu. Ñucata quiquin saquijpica huañushcacunata pambashcaman uriyacuj 

shinami casha. 

2Quiquinta ñuca mañacushpaca quiquinpaj huasiman tigrarishpa maquicunata 

chutashpa rogashpa mañashcata uyahuai. 

3Millaicunahuan tandallaca ñucataca ama llaquichihuaichu. Millaita rurajcunahuan 

chagruca ama llaquichihuaichu. Paicunaca pihuanpish sumaj causaimantami rimaj 

tucuncuna. Ashtahuanpish paicunapaj shungupica millaitami yuyancuna. 

4Paicuna rurashca shinallataj llaquichi. Paicuna millaita rurashca shinallataj ñacachi. 

Paicuna rurashcamanta japinataca, paicunapaj maquihuan ima shina rurashca 

shinallataj llaquichi. 

5Tucui imapish Mandaj Dios rurashca cashcataca paicunaca mana yuyancunachu. 

Mandaj Diospaj maquihuan rurashca cashcataca mana yuyancunachu. Chaimanta 

paicunataca chingachingami. Cutinca mana shayachingachu. 

6Ñuca rogashpa mañashcata uyaj Mandaj Diosca alli nishca cachun. 

7Mandaj Diosca ñuca fuerzami, ñuca escudomi. Paipimi ñuca shunguta churani. Paimi 

ñucata ayudan. Ñucaca shungumantatajmi cushicuni. Ñuca cantohuanmi alabani. 

8Mandaj Diosca pai agllashcacuna paca tucuna pircami. Pai ch'icanchishca miticushpa 

quishpirinami. 

9Mandaj Dioslla, can agllashcacunataca quishpichihuayari. Quiquinpaj cajcunamanca 

allicunata cuhuayari. Paicunataca michihuayari, paicunamanca carapayari, huiñai 

huiñaita michihuayari. 

SALMOS 29 

SALMO 29 
Mandaj Diosca tucuita rurai tucuj sumajmi 

David rurashca Salmomi. 

1Tucuita rurai tucujpaj churicuna, Mandaj Diosta alabaichij. Mandaj Diostaca 

sumajmari cangui, tucuita rurai tucujmari cangui nichij. 

2Mandaj Diospaj shutitaca alabanataj cashcamanta alabaichij. Mandaj Diosca ima 

jucha illajpi cashcamanta adoraichij. 

3Mandaj Diospaj rimaica yacucuna jahuapimari uyarin. Tucuita rurai tucuj sumaj 

Taita Diosca c'ulun nishpamari uyarin. Mandaj Diosca achca yacucuna jahuapimari. 

4Mandaj Diospaj rimashcaca, tucuita rurai tucuj cashcahuanmi uyarin. Mandaj 

Diospaj rimashcaca sumajmari uyarin. 

5Mandaj Diospaj rimashcaca cedro yuracunata p'aquijmi. Mandaj Diosca Libanopi 

tiyaj cedro yuracunatapish p'aquijmi. 

6Líbano urcutaca bizicunata shinami saltachirca. Sirión urcutapish búfalo 

huagracunata shinami saltachirca. 

7Mandaj Dios rimashpaca lunyacuj ninatami shitan. 

8Mandaj Dios rimashcaca shitashca pambatami chujchuchin. Mandaj Dios rimashcaca 

Cades shitashca pambatami chujchuchin. 

9Mandaj Dios rimashcaca, encina yuracunapaj ramacunatami p'itin. Achca 

yuracunatapish lluchu caspillatami saquin. Paipaj huasipica tucuimi pai sumaj 

cashcata huillan. 

10Mandaj Diosca yacu juilluta mandajmi. Mandaj Diosca huiñaita mandashpami 

paipaj mandanapi tiyacun. 

11Mandaj Diosca, paipaj cajcunamanca podertami cunga. Mandaj Diosca paipaj 

cajcunamanca sumaj causaihuanmi bendicianga. 

SALMOS 30 

SALMO 30 
Huañunallapi cajpi quishpichishcamanta Mandaj Diosta pagui nishcami 

Diospaj huasita mingacui punllapi cantashca Salmomi. David rurashca Salmomi. 

1Mandaj Dioslla, ñucataca jatun canapimi churashcangui. Ñucata p'iñajcuna 

cushicuchunca manataj saquishcanguichu. Chaimanta quiquintaca sumajmi cangui, 

allimi cangui nicushallami. 

2Mandaj Taita Dioslla, canta mañarcanimi alliyachihuarcanguimi. 

3Mandaj Dioslla, ñuca almataca Seolmantami huichiyachircangui. Pambana jutcuman 

ama uriyachunmi causaita cuhuarcangui. 

4Jucha illajllacuna Mandaj Diosta cantaichij. Mandaj Diosca jucha illajlla cashcata 

yuyarishpa tandanacuichij. 

5Paica ashacamallami p'iñarin. Paica tucui causaipimi c'uyacunlla. Tucui tuta huacai 

tiyashpapish, pacarijpica cushicuimi tiyan. 

6Ñuca alli causacushpaca: “Pi mana cuyuchingachu” nircanimi. 

7Quiquinca Mandaj Diosmi cangui. C'uyashcamantami ñucataca jatun urcuta shina pi 

mana cuyuchipajta rurashcangui. Quiquinpaj ñahuita anchuchijpica, musparircanimi. 

8Mandaj Dioslla, quiquintami caparisha. Jatun Diostami rogarisha. 

9Ñucata huañuchun saquishpaca, ¿imatataj japinguiyari? Pambana jutcuman richun 

saquishpaca ¿imatataj japinguiyari? ¿Ñutu allpa tucushcaca quiquintaca alabangachu? 

¿Ñutu allpa tucushcaca quiquinca mana llulla cashcataca huillangachu? 

10Mandaj Dioslla, uyahuayari. Ñucataca llaquihuayari. Mandaj Dioslla ñucata ayudaj 

caiyari. 

11Ñuca llaquilla cashpa huacacujtaca, bailacuj canamanmi tigrachishcangui. Llaquilla 

cashpa churarinataca llujshichishcanguimi. Cushicuitami chumbillichishcangui. 

12Ñuca sumajyarina Dioslla quiquintami cantasha. Manataj upalla cashachu. Mandaj 

Dios ñuca Dioslla tucui causaipimi quiquintaca alabasha. 

SALMOS 31 

SALMO 31 
Mandaj Diosllapi shunguta churashcata huillashpa cantashcami 

Tonota alli yachaj cantachichun, David rurashca Salmomi. 

1Mandaj Dioslla, quiquinpimi shunguta churani. Ñuca musparichun amataj saquingui. 

Quiquinpaj cashcata rurashcahuan quishpichihuai. 

2Quiquinpaj rinrinta mañachishpa ñucata uyahuayari. Utca quishpichihuayari. 

Quiquinca ñucapaj sinchi rumi cayari. Muyundijta pirca shina quishpichij cayari. 

3Quiquinca ñuca jatun rumimi cangui. Ñuca miticuna sinchi huasimi cangui. 

Quiquinpaj shutihuan ñucata pushahuangui. Quiquinpaj ñanpi purichihuangui. 

4Linchitamari tindishca, chai linchimanta ñucata llujshichihuayari. Quiquinca ñuca 

miticunami cangui. 

5Ñuca espiritutaca quiquinpaj maquipimi mingani. Mandaj Diosca cashcata rurajmi 

cangui. Quiquinmi ñucata quishpichij cangui. 

6Rurashcalla manapish dios cajcunapi shunguta churajcunataca p'iñanimi. 

Ashtahuanpish ñucaca Mandaj Diospimi shunguta churani. 

7Quiquinca ñuca llaquihuan cajtami ricushcangui. Ñuca alma llaquihuan 

huañucujtami rijsingui. Mandaj Dioslla quiquinpaj c'uyaihuan cushichijpimi 

cushicuni. 

8P'iñajpaj maquipica mana churarcanguichu. Ñucataca ancho pambapimi 

shayachircangui. 

9Mandaj Dioslla, ñucata llaquihuayari. Jatun llaquipimari cani. Llaquihuanmari ñuca 

ñahuicunapish tucuricun. Ñuca almapish, ñuca cuerpopish tucuricunmari. 

10Ñuca causaica cai nanaicunahuanmi utca tucuricun. Aij nicujllapica, achca huatata 

causanapish utcamari tucuricun. Millaita ñuca rurashcamantaca ñuca fuerzapish 

tucurimunmi. Ñuca tullucunapish tucuricunmi. 

11Ñucata p'iñajcunapaj chanzata ruranami tucushcani. Ñuca c'uchullapi 

causajcunapajcarin ashtahuan chanzata ruranami tucushcani. Ñucata rijsijcunapajpish 

mancharinami tucushcani. Ñanpi ñucata ricujcunapish miticushpami callpancuna. 

12Huañushcata shina paicunapaj shungullapipish ña mana yuyarinchu. P'aquirishca 

vasota shinami cungarishcacuna. 

13Achcacuna llullashpa ñucata llaquichisha nicujtami uyani. Maipi ñuca cajpipish 

manchaimi japin. Ñucata llaquichingapajmi tandanacushpa parlanacuncuna. 

Huañuchinatapishmi yuyancuna. 

14Ashtahuanpish ñucaca Mandaj Dioslla, quiquinpimi shunguta churani. “Quiquinmi 

ñuca Dios cangui” ninimi. 

15Ñuca causaica quiquinpaj maquipimi. Ñucata p'iñajcunapaj maquimanta 

quishpichihuai. Ñucata llaquichina yuyailla llaquichisha nicujcunapaj maquimanta 

quishpichihuai. 

16Quiquinpaj ñahuihuan quiquinpajta rurajtaca achijyachihuai. Quiquinpaj c'uyaihuan 

quishpichihuai. 



1105 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

17Mandaj Dioslla, ñucaca quiquinta mañashpa causajmi cani. Ñuca pingai tucuchun 

ama saquihuaichu. Quiquinta mana rijsijcunataca pingachishca cachun. Seolman 

shitashca cachun. 

18Cashcata rurajta yallitaj llaquichishpa rimajcunata, cashcata rurajta jatun tucushpa 

yangapi churajcunata, llullaj shimicunataca ama rimajta rurashca cachun. 

19Quiquinpaj c'uyaica yallitaj jatunmi. Chaitaca quiquinta manchajcunapajmi 

huaquichishcangui. Quiquinpi shunguta churajcunapimi ricuchishcangui. Chaitaca 

huañujlla aichayuj runacunapaj ñaupajpimi ricuchishcangui. 

20Runaca ñucata llaquichinapajca pacallapimi yuyaricun. Mandaj Dioslla quiquinpaj 

pacallapi ñucata pacangui. Millaita rimaj c'allucunamanta quiquinpaj carpa huasipi 

pacashpa churai. 

21Muyushpa sinchi pircayuj pueblopimi, paipaj llaquishcahuan ñucapaj allita rurarca. 

Paipaj c'uyaihuanmi mancharinacunata rurarca. Chaimanta Mandaj Diostaca alli 

nishca cachun. 

22Llaquihuan ñuca musparicushpaca: “Quiquinpaj ñahuimantaca anchuchishca 

cashcatami” yuyarcani. Ashtahuanpish ñuca quiquinta rogashpa mañashcataca 

uyashcanguimi. Quiquinta ñuca caparishcata uyashcanguimi. 

23Mandaj Diospajlla cajcuna, tucuicuna paita c'uyaichij. Paillapi shunguta 

churajcunataca Mandaj Diosmi huaquichin. Imapipish jatun tucushca cajcunamanca, 

paicuna rurashca shinallatajmi llaquichinga. 

24Mandaj Diospi shunguta churajcunaca tucuicuna fuerzarichijlla. Cancunapaj 

shungupica, ashtahuan fuerzarichijlla. 

SALMOS 32 

SALMO 32 
Dios perdonashcaca cushicunmi 

Cantanata yachachingapaj David rurashca Salmomi. 

1Mana cazushcacunata perdonashcacuna, paicunapaj juchacunata tapachishcacunaca 

cushichishcami. 

2Maijanpish ima umana yuyaita mana charijpica, paipica ima mana alli tiyashcata 

Mandaj Dios mana japishpaca paitaca cushichishcami canga. 

3Mandaj Diosman ñuca juchacunata mana huillashpaca, punllanta aij nicunillami. 

Ñuca tullucunaca maucayashpami catin. 

4Tutai punllami quiquinpaj maquica ñuca jahuapi ashtahuan ashtahuan llashashpa 

catin. Chaipica ñucaca verdijlla shina cashpapish, usya punllapi chaquirij shinami 

tucurcani. Selah 

5Mandaj Dios ñuca juchataca tucuitami quiquinman huillarcani. Millaita 

rurashcacunataca imata mana pacarcanichu. “Ñuca mana cazushcacunataca Mandaj 

Diosmanmi” huillarcani. Mandaj Dios, millaita rurashpa ñuca juchallishcataca 

perdonarcanguimi. Selah 

6Chaimantami quiquinpajlla cajcunaca manaraj llaquichijpi quiquintaca mañan. 

Chaimi jatun yacu jundai shina shamushpapish, paipajmanca mana chayanga. 

7Mandaj Dioslla quiquinca ñuca miticunami cangui. Ñuca llaquihuan cajpipish 

huaquichinguimi. Llaquimanta llujshishca cashpa cantana cantocunahuanmi ñucataca 

muyunchingui. Selah 

8Shina nijpi Mandaj Diosca: Can mai ñancunallata purinataca ñucami entendichisha, 

ñucami yachachisha. Ñuca ñahuitaca canmanta manataj anchuchishachu. 

9Ama caballo shina mana entendij caichu. Mula shina mana entendisha nij ama 

caichu. Chaicunallami anguhuan huatajpi, fierrota amullichijllapi cazuncuna. Mana 

chashna rurajpica cambajmanca mana c'uchuyangachu. 

10Mandaj Diosta mana manchajcunapajca achca nanaimi tiyanga. Mandaj Diospi 

shunguta churajcunapajca, Taita Diospaj llaquishcahuan muyunchishcami canga. 

11Cashcata rurajcuna, Mandaj Diospi cushicuichij. Alli nishcacuna paillapi 

cushicuichij. Ima pandata mana ruraj shunguyujcuna cushicuihuan cantaichij. 

SALMOS 33 

SALMO 33 
Tucui ima tiyajta callarichijta, paipaj maquipi huaquichijta cantashcami 

1Cashcata rurajcunaca, Mandaj Diospi cushicuichij. Jatunta cushicuichij. Imapi mana 

pandarijcuna cantashcaca sumajmi. 

2Mandaj Diostaca, arpahuan alabaichij. Salteriohuan, chunga cuerdayuj tocanahuan 

Mandaj Diosta cantaichij. 

3Mushuj cantota cantaichij. Tononchishpa yallitaj cushicushpa cantaichij. 

4Mandaj Diospaj rimashca shimica mana pandachu. Pajtachij cashcataca, 

rurashcahuanmi ricuchin. 

5Mandaj Diosca cashcata ruranata, imatapish chashnataj cashcata ruranatami c'uyan. 

Mandaj Diospaj c'uyaica cai pacha jundami. 

6Mandaj Diosca rimashcallahuanmi jahua pachacunataca rurarca. Chaipi imalla 

tiyajcunatapish p'ucushpallami rurarca. 

7Paimi mama cucha yacutapish montonashpa charin. Ucujman huaquichinacunapi 

churashpami charin. 

8Allpapi causajcunaca tucuicuna Mandaj Diosta manchachun. Tucui cai pachapi 

causajcuna Mandaj Diospaj ñaupajpi chujchuchun. 

9Tucui imatapish tiyachun nijpica, tucuimi rurarirca. Pai mandajpica tucuimi tiyarca. 

10Diosta mana rijsij llajtacuna yuyarinacushcataca Mandaj Diosca chingachinmi. 

Llajtacunapi causajcuna millaita ruranata yuyarinacucujtaca muspachinmi. 

11Mandaj Dios imallata rurasha nishcaca, huiñaita pajtacungallami. Paipaj shungupi 

imallata yuyarishcataca, huahua huahuacunapi ruracungallami. 

12Mandaj Diosmi ñucanchij Diosca nij llajtaca cushichishcami. Mandaj Dios 

ch'icanchishcacunaca cushichishcami. Mandaj Diosca paicunataca paipajlla cachunmi 

ch'icanchirca. 

13Mandaj Diosca jahua pachamantami chapacun. Huañujlla aichayuj runacunataca 

tucuicunatami ricucun. 

14Pai causacunmantami tucuicunata chaparacun. Cai pachapi causajcunataca 

tucuicunatami ricuracun. 

15Tucui paicunapaj shungutaca paimi rurarca. Paicuna imallata rurashcatapish 

tucuitami ricuracun. 

16Pi jatun mandajpish, achca soldadocunata charishcallahuanca mana mishai 

tucunchu. C'ari c'ari runapish achca fuerzata charishcallamanta mana quishpiri 

tucunchu. 

17Caballocunaca mana quishpichinchu. Yallitaj fuerzayuj caballocunapish mana 

quishpichi tucunchu. 

18Mandaj Diosca paita manchajcunamantaca paipaj ñahuitaca mana anchuchinchu. 

Paipaj llaquij cashcapi shunguta churajcunamantaca paipaj ñahuitaca mana 

anchuchinchu. 

19Huañunallapi cajpipish quishpichingapajmi ricuracun. Yaricai punllacunapi 

huañucujpipish causaita cungapajmi ricuracun. 

20Ñucanchijca Mandaj Diosllapimi shunguta churanchij. Paica ñucanchijta ayudaj, 

ñucanchij escudomari. 

21Paipaj jucha illaj shutipimi shunguta churashcanchij. Chaimanta ñucanchij shunguca 

paipimi cushicun. 

22Mandaj Dioslla, ñucanchijca quiquinpimi shunguta churanchij. Chai shinallataj 

quiquinpaj c'uyaica ñucanchij jahuapi cachun. 

SALMOS 34 

SALMO 34 
Diosca cuidajmi 
(1 Sam. 21:13-15) 

Abimelecpaj ñaupajpi loco shina tucujpimi Davidtaca llujshichishpa cacharca. Chaimanta rishpa David 

rurashca Salmomi. 

1Mandaj Diostaca punllanta alli nicushallami. Ñuca shimihuan alabanataca, manataj 

upallashachu. 

2Mandaj Diospimi ñuca almaca cushicunga. Mana jatun tucushcacuna caita uyashpaca 

cushicungacunami. 

3Mandaj Diostaca ñucahuan tucushpa jatunyachishunchigari. Paipaj shutitaca shuj 

shinalla tucushpa jatunyachishunchij. 

4Mandaj Diostami mashcarcani, paica ñucata uyahuarcami. Tucui ñuca 

manchaimantami ñucataca quishpichirca. 

5Mandaj Diosta chaparacujcunaca achijyachishcami carcacuna. Paicunapaj 

ñahuicunapish mana pingachishcachu carca. 

6Cai huajcha runaca caparircami, Mandaj Diosca uyarcami. Tucui paipaj 

llaquicunamantami quishpichirca. 

7Mandaj Diosta manchajcunataca, paipaj angelmi muyundijta cuidan. Paita 

manchajcunataca paipaj angelmi mitsan. 

8Mandaj Diosca alli shungumi. Munaichigari, ricuichigari. Mandaj Diospi shunguta 

churajcunaca cushichishcami. 

9Cancunaca Mandaj Diospajllami canguichij. Paita manchaichij. Paita 

manchajcunapajca ima mana illanchu. 

10Malta leoncunapish ima illaj tucunllami, yaricaihuan purinllami. Mandaj Diosta 

mashcajcunaca ima illajpish, yaricaihuanpish mana puringachu. 

11Shamuichij huahuacuna, ñucata uyaichij. Cancunamanca Mandaj Diosta 

manchanatami yachachigrini. 

12¿Unita causasha ninguichu? ¿Cambaj causaipi cushicusha ninguichu? 

13Millaita rimaj c'allu canamanta huaquichiringui. Umaj shimi canamanta 

huaquichiringui. 

14Millaimanta anchuringui. Allita rurangui. Sumajta causanata mashcai, chashna 

canata ama saqui. 

15Mandaj Diospaj ñahuica cashcata rurajcunataca chaparacunmi. Paicuna caparishcata 

uyangapajpish uyaracunmi. 

16Mandaj Diosca millaita rurajcunataca p'iñanmi. Paicuna rurashcata pi ama 

yuyarichunmi, cai pachamanta paicunata chingachin. 

17Cashcata rurajcunaca Mandaj Diostami mañan. Mandaj Diospish paicunatami 

uyacun. Tucui paicunapaj llaquicunamantami quishpichin. 

18Mandaj Diosca shungupi llaquilla cajcunapaj c'uchullapimi. Espiritupi llaquilla 

cajcunata quishpichinmi. 

19Cashcata rurajcunapajca achca llaquicunami tiyan. Ashtahuanpish chai 

llaquicunamantaca Mandaj Diosmi quishpichin. 

20Paipaj tullucunataca Mandaj Diosmi huaquichin. Paipajca shuj tullullapish mana 

p'aquiringachu. 

21Millaita rurajtaca, millaita rurashcallatajmi huañuchinga. Cashcata rurajta 

p'iñajcunaca llaquichinapajmi canga. 

22Mandaj Diosca paipajta rurajcunapaj causaitaca quishpichinmi. Tucui paipi 

shunguta churajcunaca, mana llaquichishca cangacunachu. 

SALMOS 35 

SALMO 35 
P'iñajcunapaj maquimanta quishpichichun cantashpa mañashcami 

David rurashca Salmomi. 

1Mandaj Dioslla, ñucata p'iñajcunapaj ñaupajpi shayariyari. Ñucata 

huaicacujcunahuan macanacuiyari. 

2Macanacuna churanata churariyari. Escudota japiyari. Ñucata ayudangapaj 

shayariyari. 

3Lanzata llujshichi. Ñucata llaquisha nicujcunataca jarcashpa shayariyari. Ñuca 

almamanca: “Ñucami canta quishpichij cani” niyari. 

4Ñucata huañuchingapaj mashcajcunaca pingachishca cachun, muspachishca cachun. 

Ñucata urmachingapaj yuyaricujcunataca huashaman tigrachishca cachun. 

Pingachishca cachun. 

5Mandaj Diospaj ángel callpachichun. T'amuta huaira ñaupachishpa rij shina 

callpachichun. 

6Paipaj ñanca amsa cachun. Lluchcaricuj cachun. Mandaj Diospaj ángel catishpa 

llaquichichun. 

7Manapish ima millaita rurajpimari, ñuca urmachun jutcupi linchita churarcacuna. 

Yangamantamari ñuca urmachun jutcuta rurarcacuna. 

8Mana yachashcapi paicunallatataj llaquichichun. Pacallapi churashca linchipica, 

paillataj urmashca cachun. Paillataj rurashca jutcullapitaj urmashpa llaqui tucushca 

cachun. 

9Chashna tucujpica ñuca almaca Mandaj Diospimi cushicunga. Quishpichij Mandaj 

Diospimi cushicunga. 

10Tucui ñuca tullucunami: “Mandaj Dioslla, quiquin shinaca ¿pitaj tiyangari? 

Quiquinca llaquilla caj runatapish paita yalli c'ari c'ari runa llaquichicujpi 

quishpichijmi cangui. Huajcha, imata mana charijcunatapish, quichujcunapaj 

maquimanta quishpichijmi cangui” nishami. 

11Yallitaj millaicunami ñucata juchachishpa huillangapaj jatarincuna. Paicunaca ñuca 

mana yachashcatami tapuncuna. 

12Paicunaca ñuca almata llaquichingapajmi paicunapaj allita rurashcamantaca, 

millaita rurashcahuan ñucaman cutichincuna. 

13Ashtahuanpish ñucaca paicuna ungushca cajpica, llaquilla cashcata ricuchij 

churanatami churarircani. Llaquilla shungumi ayunashpa mañarcani. Ñuca 

shungumanca paicunamanta mañana yuyaica mana illarcachu. 

14Ñucahuan alli apanacujmanta shinami llaquilla purircani. Ñuca quiquin 

huauquimanta shinami llaquilla purircani. Ñuca mama huañujpi shinami llaquilla 

churanata churashca llaquilla purircani. 

15Ashtahuanpish ñuca ñitcashpa urmajpica paicunaca cushicushpami 

tandanacurcacuna. Ñucata p'iñashpa llaquichingapajca millanayaj gentecunami 

tandanacurcacuna. Mana rijsishcacuna shinami tandanacurcacuna. Paicunaca mana 

samarishpami yallitaj llaquichircacuna. 

16Millaita rurajcuna, chanzata rurajcuna, umajcunaca ñucata p'iñashpami quirucunata 

canirircacuna. 

17Jatun Dioslla, ¿maicamataj chaicunataca ricucunguillari? Ñucata chingachisha 

nicujcunamantaca llujshichihuayari. Leoncunamantaca ñuca causaita 

quishpichihuayari. 

18Chashna rurajpica, jatun tandanacuipimi quiquinmantaca huillasha. Achca 

gentecunapaj chaupipimi quiquintaca alabasha. 

19Ñuca manapish imata rurajpi ñucata p'iñajcunaca amataj cushicuchun. Yangamanta 

ñucata p'iñajcunaca ñahuita sipushpa ama chanzata rurachun. 

20Paicunaca sumaj causaimantaca mana rimanchu. Llajtapi sumajta causajcunata 

p'iñashpami umanata yuyarincuna. 

21Shimita pascashpami ñucataca: “Jajai, jajai, canllataj urmajtaca ñucanchij 

ñahuihuantajmi ricunchij” nincuna. 

22¡Mandaj Dios quiquinllataj ricunguimi! ¡Ama upalla saquichu! ¡Jatun Dioslla 

ñucamantaca ama caruyaichu! 

23¡Ñuca Dioslla, rijchariyari. Ñucata imamanta llaquichicujta ricungapaj utca 

shamuyari. Jatun Dioslla llaquipi ñuca cajpi mitsangapaj utca shamuyari! 

24Mandaj ñuca Dioslla, quiquin cashcata ruraj cashcahuan ñucata ricuhuayari. 

Llaquihuan ñuca cajpi paicuna cushicuchun ama saquihuaichu. 

25Paicunapaj shungupica: “Ñucanchij yuyashcatamari ruranchij nichunca ama 

saquichu. Ashta millpunchijtajmari” nichunca ama saquichu. 

26Llaquihuan ñuca cajpi cushicujcunaca shuj cutintaj pingai tucushca, muspachishca 

cachun. Ñucata p'iñashpa jatun tucujcunaca, shuj cutintaj pingai tucushca cachun 

musparishca cachun. 

27Ashtahuanpish manapish imata rurajpi ñucata mitsajcunaca cantaichij, cushicuichij. 

“Mandaj Diostaca jatunyachishca cachun” nishpa huiñaita nicuchunlla. Mandaj 

Diosca paipajta rurashpa causajtaca sumajta causachun munajmi. 

28Ñuca c'alluca quiquinca cashcata ruraj cashcatami huillanga. Punllantami quiquinta 

alabasha. 

SALMOS 36 

SALMO 36 
Taita Diosca llaquijmi 

Tonota alli yachaj cantachichun, Mandaj Diospajta ruraj David rurashca Salmomi. 

1Diosta mana rijsij millaita rurajta ricushpami ñuca shungupica: “Paipica Diosta 

manchanaca mana tiyanchu” nini. 

2Paica alli nishcami cana cani yuyanmi. Pai millaita rurashcataca mana ricurinchu. 

Paipaj juchaca mana ricuringachu yuyanmi. Paitaca pi mana p'iñangachu yuyanmi. 

3Paipaj shimipica, millaita rimana, umanallami tiyan. Alli yuyaiyuj canata 

chingachishcami. Allita runatapish saquishcami. 

4Camapi cashpapish millaita ruranallatami yuyarin. Mana alli ñanllapi purinatami 

munan. Millaitaca mana p'iñanchu. 

5Mandaj Dios quiquinpaj llaquij cashcaca jahua pachacunacamami chayan. Quiquin 

pajtachij cashcaca p'uyucamami chayan. 

6Mandaj Dios quiquin cashcata ruraj cashcaca Diospaj urcucuna shinami. Quiquin 

llaquichinacunaca ucujta jutcu shinami. Mandaj Dioslla, runacunatapish quiquinmi 

huaquichingui. Animalcunatapish quiquinmi cuidangui. 

7¡Taita Dioslla, quiquin llaquij cashcaca yallitaj sumajmari! Chaimantami huañujlla 

aichayujcunaca, quiquinpaj alas ucupi miticuncuna. 

8Quiquinpaj huasipi tiyajcunahuanmi mana nijta carangui. Quiquinpaj sumaj yacuta 

ubyachishpami cushichingui. 

9Causaita cuj pugyu yacuca quiquinpimi. Quiquinpaj luzpimi luzta ricui tucunchij. 

10Quiquinta rijsijcunamanca quiquin llaquij cashcata ricuchiyari. Ima pandata mana 

yuyaj shunguyujcunamanca quiquin cashcata ruraj cashcata ricuchiyari. 

11Jatun tucushcacuna jaitachunca ama saquihuaichu. Diosta mana rijsijtaca maquita 

cuyuchichunllapish ama saquihuaichu. 

12Millaita rurajcunataca chaipimari urmachishca. Manataj jatarichunmari 

urmachishca. 

SALMOS 37 

SALMO 37 
Millaicunapaj ñanmi 

David rurashca Salmomi. 

1Millaita rurajcunamantaca ama p'iñarichu. Millaita rurajcunapajtaca ama munaichu. 

2Paicunaca q'uihuata shina utca p'itishcami cangacuna. Q'uihua shinami 

chaquiringacuna. 

3Mandaj Diospi shunguta churai, imatapish allita rurai. Quiquin llajtapimi causangui. 

Cashcata ruraj canahuan junda cai. 

4Mandaj Diosllahuan cushicui. Cambaj shungupi yuyashcataca paimi cunga. 

5Cambaj purinataca Mandaj Diosman mingai. Paillapi shunguta churai. Paica 

imatapish can munashcata rurangami. 

6Can cashcata ruraj cashcataca luzta shinami ricungacuna. Can cashcata ruraj 

cashcaca chaupi punlla shina achijllami canga. 

7Mandaj Diospaj ñaupajpi upalla cailla. Mandaj Diospi shunguta churashpa shuyailla. 

Millaita rurajcuna charijyajta ricushpa ama huañuricuichu. Millaita rurajcuna imata 

ruranata yuyaricujta ricushpa paicuna shina tucunata munashpa ama huañuricuichu. 

8P'iñarinata saqui. P'iñarinata cungari. Ima mana allita ruranataca ama chai yuyailla 

caichu. 

9Millaicunaca chingachishcami cangacuna. Ashtahuanpish Mandaj Diospi shunguta 

churajcunaca Dios cusha nishca llajtatami japingacuna. 

10Millaicunaca ñallami mana tiyanga. Paicuna tiyacushcapi ricujpica ña mana 

ricuringachu. 

11Alli shungucunami, Dios cusha nishca allpataca japingacuna. Yallitaj sumaj 

causaipimi cushicungacuna. 

12Millaicunaca cashcata rurajcunata llaquichinallatami yuyarinacuncuna. 

Manchanayajta cashturishpami p'iñancuna. 

13Jatun Diosca, millaita rurajtaca asingami. Millaita rurajpaj punlla ña 

chayamucushcamantami asinga. 

14Diosta mana rijsijcunaca huajchacunata huañuchingapajmi espadata llujshichin. Ima 

illajcunata huañuchingapajmi arcota chutaracuncuna. Ima pandata mana rurajcunata 

huañuchingapajmi chashna purincuna. 

15Millaita rurajpaj espadaca paipaj shungullapitajmi yaicunga. Paipaj arcopish 

p'aquiringallami. 

16Cashcata rurajpaj charishcaca ashalla cashpapish, juchayuj runacuna charishcatapish 

yallimi. 

17Diosta mana rijsijcunapaj rigracunataca p'aquishcami canga. Ashtahuanpish 

cashcata rurajcunataca, Mandaj Diosmi paipaj maquipi huaquichinga. 

18Ima pandata mana rurajcunataca, punllantami Mandaj Diosca huaquichinga. 

Paicunaman cushcacunaca huiñaipajmi tiyanga. 

19Llaqui punllacunapipish, pingai tucuchun mana saquingachu. Yaricai 

punllacunapipish huijsa pajtatami caranga. 

20Ashtahuanpish Mandaj Diosta p'iñaj, mana rijsijcunaca chingachishcacunami canga. 

Mandaj Diosta p'iñajcunaca tucuchishcami canga. Carneropaj huira shinami 

yacuyangacuna. Cushni shinami chingaringacuna. 

21Diosta mana rijsijcunaca, piman imata mañashcatapish mana cutichinchu. 

Ashtahuanpish cashcata rurajca llaquijmi imatapish cujmi. 

22Mandaj Dios alli nishcacunallami Dios cusha nishca allpataca japingacuna. 

Ashtahuanpish Mandaj Dios mana alli nishcacunaca ñutuchishcacunami canga. 

23Mandaj Diosca runapaj causaitaca, paipaj maquipimi charicun. Tucui imapipish pai 

munashca shinami pushacun. 

24Urmashpapish mana chaipi saquiringachu. Paitaca Mandaj Diosmari paipaj 

maquimanta charicun. 

25Ñucaca ñami yuyaj cani. Cashcata rurajta Dios shitashcataca, huambramantapacha 

cunancama manataj ricushcanichu. Cashcata rurajpajca paipaj huahua huahuapish 

micunata mañashpa purijtaca manataj ricushcanichu. 

26Tucui paipaj causaipi llaquishpa imatapish mañachijmi. Paipaj huahua 

huahuacunaca bendicionpajmi. 

27Millaita ruranamanta anchuri. Allita rurai. Huiñaitami causangui. 

28Mandaj Diosca, ima pandata mana rurajtami c'uyan. Paipaj agllashcacunataca mana 

saquinchu. Paicunataca huiñaipajmi huaquichinga. Ashtahuanpish Diosta mana 

rijsijcunapaj huahuacunataca ñutuchingami. 

29Cashcata rurajcunallami Dios cusha nishca llajtata japingacuna. Tucui causaipimi 

chai llajtapi causangacuna. 

30Cashcata rurajca, yachaisapa cashcahuanmi riman. Paipaj c'alluca imatapish 

cashcatatajmi riman. 

31Paipaj shungupica Taita Dios mandashcacunami tiyan. Chaimanta paipaj 

chaquicunaca mana lluchcaringachu. 

32Diosta mana rijsijcunaca cashcata rurajcunataca, huashallami mashcan. 

Huañuchinatami yuyancuna. 

33Shina cajpipish Mandaj Diosca, paicunapaj maquipi mana saquingachu. 

Juchachingapaj apajpipish llaquichichun mana saquingachu. 

34Mandaj Diospi shunguta churailla. Paipaj ñanpi purilla. Paica jatun canapi 

churangami. Pai cusha nishca allpatapish cungami. Juchayujcunata ña ñutushca 

cajpimi, canca ricungui. 

35Diosta mana rijsijtaca yallitaj jatun tucushcatami ricurcani. Verdijlla laurel yura 

shina yallitaj caita chaita mirarijtami ricurcani. 

36Chashna cashpapish chingarircallami. Pai maipi cashcapica mana carcachu. Pai 

maipi cashcata mashcashpapish mana japircanichu. 

37Tucuita allita rurajtaca yuyariyari. Cashcata rurajtaca ricuhuayari. Sumaj causaiyuj 

runapajca, q'uipataca cushicunami tiyanga. 

38Millaita rurajcunaca tucuicunami shuj cutin ñutuchishca canga. Diosta mana 

rijsijcunapajca tucuripica, tucuita chingachishca canallami. 

39Ashtahuanpish cashcata rurajcunataca, Mandaj Diosmari quishpichinga. Llaqui 

punllacunapica muyundij pirca shinami paica huaquichin. 

40Mandaj Diosmi ayudanga. Paimi quishpichinga. Diosta mana rijsijcunapaj 

maquimantapish llujshichishpami quishpichinga. Paipi shunguta churashcamantami 

chashna ruranga. 

SALMOS 38 

SALMO 38 
Mana allita rurashcamanta llaquirishpa mañashcami 

Dios yuyarichun David rurashca Salmomi. 

1Mandaj Dioslla, p'iñarishcahuan ama huanachihuaichu. P'iñarishcahuan ama 

llaquichihuaichu. 

2Quiquinpaj puntajlla caspicunaca ñucapimari urmarca. Quiquinpaj maquipish ñuca 

jahuamanmi uriyamushca. 

3Quiquin p'iñarishcamantaca ñuca aichaca maipi mana sano canica. Ñuca 

juchacunamantaca ñuca tullucunapish mana casijlla cai tucunchu. 

4Ñucallataj millaita rurashcamari ñuca uma jahuapi llapishpa caticun. Llashaj quipi 

shinamari ñuca jahuapi llapishca caticun. 

5Ñucaca rumi shungumi tucushcani. Chaimi carachahuan ismushpa ashnacuni. 

6Curcumi tucushcani. Pingachishcami cani. Yallitaj llaquihuanmi cani. Punllantami 

llaqui churanallata churashca purini. 

7Chashna cashpami ñuca tucui huasha ruparishpa huañucuni. Ñuca aichaca ima mana 

sanochu. 

8Tucui aicha ñutushca shinami cani, yallitaj irquiyanica. Ñuca shungupica yallitaj 

llaquihuan canica. Caparicunica. 

9Jatun Dioslla, tucui ñuca ima yuyashcacunaca tucuimi quiquinpaj ñaupajpi. Ñuca 

shungu llujshishcapish quiquinpica mana pacallachu. 

10Ñuca shunguca manchanayajtami t'inyacun. Ñuca fuerzapish anchurinmari. Ñuca 

ñahuipish ña mana achijllata ricunchu. 

11Ñucahuan alli apanacujcunapish, ñucahuan purijcunapish, ñuca carachahuan 

cashcamantaca caruyancunami. Ñuca familiacunapish caruyancunami. 

12Ñucata huañuchishun nicujcunaca, laziyanapaj angutami rurancuna. Ñucata 

llaquichishun yuyacujcunaca, millaitami rimancuna. Ñucata ima shina umanatami 

punllanta yuyarincuna. 

13Ashtahuanpish ñucaca rinrin mana uyaj shinami mana uyani. Mana rimaj shinami 

imata mana rimani. 

14Ñucaca shuj mana uyaj runa shinami cani. Chai runa shina mana cutichi tucunichu. 

15Mandaj Dioslla, quiquinllapimi shunguta churani. Mandaj ñuca Dioslla, quiquinmi 

ñuca randi cutichingui. 

16Ñucaca: “Ñucamantaca ama cushicuichijchu. Ñuca chaqui llushpirijpipish ama jatun 

tucuichijchu” nircanimi. 

17Ashtahuanpish ñucaca ña huañunallami cani. Ñucataca nanaica punllantamari 

nanachicunlla. 

18Chaimanta cunanca millaita ñuca rurashcataca quiquinmanmi huillasha. 

Juchallishcamantaca llaquirishami. 

19Ñucata p'iñajcunaca, c'ari c'ari sinchi runacunami. Manapish millaita rurajpi ñucata 

p'iñajcunaca achcacunami tucushcacuna. 

20Allita rurashcamantaca millaita rurashpami cutichincuna. Paicunaca ñucata 

p'iñajcunami. Allita rurashpa catishcamantami ñucataca p'iñancuna. 

21Mandaj Dioslla, ama ñucallata saquihuaichu. Ñuca Dioslla, ñucamanta ama 

caruyapaichu. 

22¡Jatun Dioslla, ñucata quishpichij Dioslla. Utca ayudanaman shamupai! 

SALMOS 39 

SALMO 39 
Runapaj causaica utca tucurijllami 

Tonota alli yachaj Jedutún cantachichun, David rurashca Salmomi. 

1Ñucaca: “Ñuca c'alluhuan ama juchallingapajca, alli yuyaihuan causanatami 

yachasha. Ñuca shimipi frenota churashpami jarcarisha. Diosta mana rijsijcuna ñuca 

ñaupajpi cajpimi chashna rurasha” nircanimi. 

2Ñucaca shimi mana llujshij shina tucushpami upajlla saquirircani. Allita rimana 

cajpipish mana shimi llujshircanichu. Ashtahuanpish ñuca nanaica ashtahuanmi 

anchayarca. 

3Ñuca shunguca, ñuca ucupica ruparircami. Ñuca yuyarinapica, ninami japirirca. 

Chaimi ñuca c'alluhuanca cashna nircani: 

4“Mandaj Dioslla, ñuca causai tucurinata huillahuayari. Mai punllacunacama 

causanata huillahuayari. Ñuca ñalla tucurinata yachasha ninica. 

5Ñuca causana punllacunataca utca tucurinallatamari curcangui. Ñuca causaica 

quiquinpaj ñaupajpica ima mana canchu. Tucui runacunapaj causaica samaita aisana 

shinallamari. Selah 

6Alli ricujpica, runapaj causaica llandu shinallami. Imata chai yuyai rurashcapish 

yangallami. Charinacunataca montonanllami. Pi japina cashcatapish mana yachanchu. 

7Cunanca Jatun Dioslla, ¿imatataj shuyashari? Quiquinllapimi ñuca shunguta churani. 

8Juchata ruranamantaca llujshichihuayari. Ñucataca yuyai illajcuna chanzata rurana 

tucuchunca ama saquihuaichu. 

9Quiquinllataj rurasha nishcamanta ruracujpica, imata mana rimashpa, mana rimaj 

runa shina upajlla saquirircanillami. 

10Quiquin llaquichicushcataca ñucamanta anchuchihuayari. Quiquinpaj maquihuan 

huajtashcamantaca tucuricunimari. 

11Runa juchallishcamantaca llaquichishpami allichingui. Pai yallitaj c'uyacushcataca 

polilla shinami tucuchingui. Runapaj causaica samai aisai shinallami. Selah 

12Mandaj Dioslla, ñuca mañashcata uyahuayari. Ñuca caparishcata uyahuayari. 

Huacacujta ricushca jahuaca, ama upajlla saquiripaichu. Quiquinpajca shujtaj 

llajtamanta pasacuj shinallami cani. Ñuca ñaupa yayacuna shinallataj pasacujllami 

cani. 

13Cai pachamanta manaraj rishpa, manaraj chingarishpa ñuca ashahuan fuerzata 

japingapaj saquihuayari”. 

SALMOS 40 

SALMO 40 
Jahua pacha Dios llaquimanta llujshichijpi paita alabashcami 

(Sal. 70:1-5) 

Tonota alli yachaj cantachichun, David rurashca Salmomi. 

1Mana p'iñarishpallami Mandaj Diosta shuyacurcanilla. Paica jahuamanta 

cumurishpami, ñuca caparishcata uyarca. 

2Manataj llujshipaj jutcumantami llujshichichircangui. Manataj llujshipaj 

guzumantami llujshichichircangui. Ñuca chaquicunatapish yacu rumi jahuapimi 

churarca. Ñuca purina ñantapish allichircami. 

3Chai q'uipaca ñuca shimipica mushuj cantotami churarca. Ñucanchij Diosta 

alabachunmi churarca. Achcacunami chaita ricungacuna. Mancharingacunami. 

Mandaj Diosllapimi shunguta churangacuna. 

4Mandaj Diosllapi shunguta churajca cushichishcami. Jatun tucushcacunataca mana 

ricunachinchu. Llullata catishpa pandata rijcunatapish mana ricunachinchu. 

5Ñuca Mandaj Dioslla, mancharinacunata quiquin rurashcaca ashtahuan 

ashtahuanmari mirashca. Ñucanchijpaj allita rurana yuyaillami cangui. Can rurashca 

allicunaca mana yupai tucuipajmari. Can imalla allicunata rurashcata yupashpa 

huillasha nishpapish, mana tucuita yupashpa huillai tucunichu. 

6Sacrificiocunata cushcapish, ofrendata cushcapish mana quiquin munashca shinachu. 

Ñuca rinrincunatapish pascashcanguimi. Diosman cushpa tucui rupachinatapish, 

juchamanta cunatapish mana mañashcanguichu. 

7Chaimi cashna nircani: “Carapi quillcashpa pillushca libropi ñucamanta huillacushca 

shinallataj caipimi cani. 

8Ñuca Dioslla, ñuca cushicunaca quiquinpaj munaita ruranami. Quiquin mandashcaca 

ñuca shungu ucupimari” nircanimi. 

9Quiquinca cashcata ruraj cashcataca, jatun tandanacuipimi huillarcani. Mandaj 

Dioslla, ñuca mana upajlla saquirishcataca quiquinllataj yachanguimi. 

10Quiquin cashcata ruraj cashcataca, ñuca shungu ucullapi mana pacarcanichu. 

Quiquinca pajtachij cashcata, quiquinca quishpichij cashcataca tucuicunamanmi 

huillarcani. Quiquinca llaquij cashcata, mana llullaj cashcataca mana pacarcanichu. 

Jatun tandanacuipimi huillarcani. 

11Mandaj Dioslla ñucata llaquinataca amataj saquihuaichu. Quiquin llaquij 

cashcahuan, mana llullaj cashcahuan tucui causaipi huaquichihuangui. 

12Ñucataca mana yupaipaj llaquicunami muyunchishca. Millaita ñuca 

rurashcacunallatajmi ñucapica yallitaj jundashca. Huichillapish mana ricui tucunichu. 

Ñuca uma ajchatapish yalli achcamari mirarishca. Ñuca shungupish ña mana alli 

p'ucunchu. 

13Mandaj Dioslla, ñucata quishpichihuayari. Mandaj Dioslla ñucata ayudanaman utca 

shamuyari. 

14Ñucata huañuchishpa chingachingapaj mashcajcunaca pingachishca cachun, 

muspachishca cachun. Ñucata llaqui tucushca cachun nicujcunataca huashaman 

tigrachishca cachun. Pingachishca cachun. 

15Ñucata jajai, jajai nijcunaca, pingai tucushca shitashca saquirishca cachun. 

16Tucui quiquinta mashcajcunaca quiquinpi cushicuchun, yallitaj cushicuchun. 

Mandaj Dios quishpichichun mashcajcunaca: “Mandaj Diosca Jatunyachishca 

cachun” ninataca amataj upallachuncuna. 

17Ñuca llaquilla cajpipish, Mandaj Diosmi ñucataca yuyaringa. Ima illajlla cajpipish 

paimi ñucataca yuyaringa. Quiquinca ñucata ayudaj, ñucata quishpichijmi cangui. 

Ñuca Dioslla ama uniyaichu. 

SALMOS 41 

SALMO 41 
Ungushca cashpa Diosta mañashca shimicunami 

Tonota alli yachaj cantachichun, David rurashca Salmomi. 

1Huajcha runa yuyailla cajca cushichishcami. Paitaca llaqui punllapica Mandaj 

Diosmi llaquimanta llujshichinga. 

2Paitaca Mandaj Diosmi huaquichinga. Paimi causaita cunga. Cai allpapipish 

cushichishcami canga. Paita p'iñajcuna paicuna munashcata rurachunpish 

paicunamanca mana cunguichu. 

3Camapi nanaihuan cajpipish, Mandaj Diosmi fuerzata cunga. Ungushca siricujpipish, 

camataca ñutujllatami ruranga. 

4Ñucaca: “Mandaj Dioslla, ñucata llaquihuayari. Ñuca almata alliyachihuai. Quiquinta 

p'iñachishpami juchallishcani” nircanimi. 

5Ñucata p'iñajcunaca ñucataca llaqui tucushca canman nincunami. “Cai runaca ¿ima 

horastaj huañungari, ima horastaj paipaj shutica chingaringari”? nishpami 

tapunacuncuna. 

6Ñucata ricunaman shamushpapish llullashpallami parlancuna. Paicunapaj 

llaquipajllatajmi paicunapaj shungupica, millai yuyaicunata japincuna. Canllaman 

llujshishpaca, chaitami tucuicunaman huillancuna. 

7Ñucata llaquichingapajmi tandanacushpa huashalla parlanacuncuna. Tucui ñucata 

p'iñajcunami chashna parlanacuncuna. Ñucata llaquichingapajca cashnami 

yuyarincuna: 

8“Paitaca millaimari macashca. Chai ungüimari tucuita tapashca. Chai ungüihuan 

camapi siricujca manataj jataringachu” nincunami. 

9Ñucahuan alli apanacuj runa, ñuca paipi shunguta churashca runa, ñuca micunata 

micujllatajmi, ñucata p'iñashpa chaqui talonhuan jaitarca. 

10Shina cajpipish Mandaj Dioslla, quiquinca ñucata llaquihuayari. Ñucata 

jatarichihuayari. Paitapish chashnallataj rurangapaj. 

11Ñucata p'iñaj ñucamanta cushicuchun ama saquihuaichu. Chaimi ñucaca quiquin 

munashca cashcata yachasha. 

12Ñucaca tucuipi allimi carcani. Ñucataca quiquinpaj maquipi charihuai. Ñucataca 

quiquinpaj ñaupajpi huiñaipaj cachunmi churahuashcangui. 

13Mandaj Diostaca alli nishca cachun. Israelcunapaj Diostaca huiñai huiñaita alli 

nishca cachun. Chashna cachun. Chashna cachun. 

SALMOS 42 

SALMO 42 

LIBRO II 
(Salmos 42–72) 

Ñuca almaca yacunaihuan huañucuj shinami Taita Diosta mashcan 
Tonota alli yachaj, sumaj shimicunata quillcanata yachaj Corepaj huahuacuna rurashca Salmomi. 

1Taita Dios taruga ima shinami yacunachishpa huacarishpa callpacun yacucunata 

mashcashpa purin. Chashnallatajmi ñuca almapish quiquinta mashcashpa caparin. 

2Ñuca almaca Taita Diostami yacunachin. Causaj Diostami yacunachin. ¿Ima horataj 

Taita Diospaj ñaupajpica, ñahui ñahui ricurigrishari? 

3Tutapish, punllapish ñuca micunaca huiquillami carca. Punllantami ñucataca: 

“¿Maitagari cambaj Taita Diosca?” nincuna. 

4Caicunata ñuca yuyarishpaca, shungumantami llaquirini. Achcacunahuan ricuj 

cashcata, Taita Diospaj huasiman achcacunata pushacuj cashcata, jatun fiestapi 

achcacuna cushicushpa cantashpa alabacujcunapaj chaupipi caj cashcata yuyarishpami 

llaquirini. 

5Ñuca almalla ¿ima nishpataj shaicuringuiyari? ¿Ima nishpataj ñuca ucupica yallitaj 

muspachinguiyari? Taita Diosta shuyailla. Paitaca alabasharajmi. Paica ñucata 

quishpichijmi. Ñuca Diosmi. 

6Ñuca Dioslla, ñuca almaca yallitaj llaquillami. Chaimi quiquinta yuyarini. Jordán 

yacu c'uchupi caj llajtamantami, Hermón urcumantami, Mizar urcumantami 

quiquintaca yuyarini. 

7Quiquin churashca pajchacuj yacucuna ucujman pajchashpaca, caishuj ucujman 

pajchacuj yacucunatami huajiashpa cayacun. Quiquin churashca tucui yacucunaca 

jatarishpami, ñuca jahuata pasan. 

8Shina cajpipish punllaca, Mandaj Diosca paipaj c'uyaitami cacharca. Tutaca, paitami 

cantasha. Ñucaman causaita cuj Taita Diostaca mañacushallami. 

9Taita Diostaca cashnami nisha: “Ñuca jatun rumilla ¿ima nishpataj ñucata 

cungarircanguiyari? ¿Ima nishpataj llaquilla cashcata ricuchij churanata churashca 

purina caniyari? ¿Ima nishpataj ñucata p'iñaj llaquichishca cana carcaniyari?” 

nishami. 

10Ñucata p'iñajcunaca punllantami: “¿Maitagari cambaj Taita Diosca?” nincuna. 

Chashna nishpaca ñuca tullucunata p'aquij shinami ñucataca llaquichincuna. 

11Ñuca almalla ¿ima nishpataj shaicuringuiyari? ¿Ima nishpataj ñuca ucupica yallitaj 

muspachinguiyari? Taita Diosta shuyailla. Paitaca alabasharajmi. Paica ñucata 

quishpichijmi. Ñuca Diosmi. 

SALMOS 43 

SALMO 43 

Llaquichicunmanta mitsashpa cacharichichun mañashcami 

1Taita Dioslla, ima shina cajta ricushpa, ñucata llaquichicunmanta mitsahuayari. 

Diosta mana rijsijcunamanta quishpichihuayari. Umaj runamanta, millai runamanta 

quishpichihuayari. 

2Quiquinca ñuca Diosmi cangui. Muyundij ñuca pircami cangui. ¿Ima nishpataj 

shitahuarcanguiyari? ¿Ima nishpataj llaquilla cashcata ricuchij churanata churashca 

purina carcaniyari? ¿Ima nishpataj ñucata p'iñajcuna llaquichishca cana carcaniyari? 

3Quiquinpaj luzta cachahuayari. Quiquinpaj shimita cachahuayari. Chaicunami 

ñucataca pushanga. Quiquinpajlla urcuman, quiquin causana huasimanmi pushanga. 

4Taita Diospaj altarmanmi c'uchuyasha. Ñuca llaquita anchuchij, ñucata cushichij 

Taita Diospajmanmi c'uchuyasha. Taita Dioslla, ñuca Dioslla arpapi tocashpami 

quiquintaca alabasha. 

5Ñuca almalla ¿ima nishpataj shaicuringuiyari? ¿Ima nishpataj ñuca ucupica yallitaj 

muspachinguiyari? Taita Diosta shuyailla. Paitaca alabasharajmi. Paica ñucata 

quishpichijmi. Ñuca Diosmi. 

SALMOS 44 

SALMO 44 
Llaquicunahuan cajpi quishpichishcapish, Diospajtaj cashcata ricunapaj 

llaquicunapish 
Tonota alli yachaj cantachichun, sumaj shimicunata quillcanata yachaj Corepaj huahuacuna rurashca 

Salmomi. 

1Taita Dioslla, ñaupa huatacunapi, ñaupa punllacunapica quiquinca allicunatamari 

rurashcangui. Chaitaca ñucanchij yayacunami parlarca. Ñucanchij 

rinrincunahuantajmi uyarcanchij. 

2Llajtacunataca quiquinpaj maquihuanmi carcushpa cachashcangui. Gentecunataca 

llaquichishpami llujshichishpa cachashcangui. Chashna rurashpaca ñucanchij 

yayacunatami tarpuj shina cai llajtapi churashcangui. 

3Cai allpataca mana paicunapaj espadahuan macanacushpachu japishcacuna. 

Paicunapaj rigrapish mana mishachircachu. Ashtahuanpish quiquinpaj alli lado 

rigrahuan, quiquinpaj sumaj achij nicujhuanmi mishachishcangui. Paicunapi cushicuj 

cashcamantami chashna rurashcangui. 

4Taita Dioslla, quiquinca ñuca Jatun Mandajmi cangui. Jacobpaj huahuacunaman 

quishpirinata cachayari. 

5Quiquinhuanmi ñucanchijta p'iñajcunataca chaspishpa shitashun. Quiquinpaj 

shutipimi, ñucanchijta p'iñajcunataca sarushun. 

6Ñuca arcopica, mana shunguta churashachu. Ñuca espadapish mana 

quishpichingachu. 

7Ñucanchijta p'iñajcunamantaca quiquinmari quishpichircangui. Ñucanchijta 

millajcunataca pingaichircanguimi. 

8Ñucanchijca Taita Dioshuanmari tucui causaipi cushicushun. Quiquinpaj shutitaca 

huiñaitami alabashun. Selah 

9Ashtahuanpish ñucanchijtaca shitahuashcanguimari. Pingaichishcanguimari. 

Ñucanchij soldadocunahuanca ña mana llujshinguichu. 

10Ñucanchijtaca ñucanchijta p'iñajcunapaj ñaupajmanta manchashpa tigrachunmi 

saquishcangui. Ñucanchijta millajcuna ñucanchij charishcacunata paicunapaj 

apachunmi saquishcangui. 

11Huañuchijcunapaj maquipi ovejata churaj shinami paicunapaj maquipi 

churashcangui. Shujtaj llajtacunamanmi caita chaita cachashcangui. 

12Quiquin agllashcacunataca, imata mana japishpami c'atushcangui. Caimi valin, 

chaimi valin mana nishcanguichu. 

13Ñucanchij c'uchullapi causajcuna yanganchishpa yuyarishcapi parlanacucunallapimi 

churashcangui. Ñucanchij muyundijpi causajcuna chanzata rurashpa asinatamari 

rurashcangui. 

14Shujtaj llajtacuna ñucanchijmanta yuyachij shimicunata rimashpa asina cachunmi 

churashcangui. Ñucanchijta ricujcunaca tucuicunami umata cuyuchishpa asincuna. 

15Punllantami pingai tucucunilla. Musparinacunamari ñahuita tapacunlla. 

16Ñucata p'iñajcuna juchachishpa yanganchishcacunamari ñucataca yangapi churan. 

Ñucata p'iñajcuna paicunapish llaquichishun nicushcamantami chashna llaquilla cani. 

17Tucui cai llaquicunami shamushca. Shina cajpipish quiquintaca mana 

cungarishcanchijchu. Quiquinhuan ari ninacushcatapish mana p'aquishcanchijchu. 

18Ñucanchij shungupish mana huashaman tigrarishcachu. Ñucanchij chaquicunapish 

quiquinpaj ñanmantaca mana anchurishcachu. 

19¿Ima nishpataj chacalcuna causanaman shitanguiyari? ¿Ima nishpataj huañunalla 

amsahuan tapanguiyari? 

20Ñucanchij Taita Diospaj shutita cungarishca cajpi, mana cashpaca shujtaj diosman 

maquita chutashpa adorashca cajpica, 

21Taita Diosca ¿maitataj mana yachanman carcari? Paica shungupi pacalla 

cajcunatapish yachanmi. 

22Ashtahuanpish quiquinpaj cashcamantamari, tucui punlla ñucataca huañuchincuna. 

Huañuchinapajmi nishca ovejacuna shinami canchij. 

23Jatun Dioslla, rijchariyari. ¿Ima nishpataj dormicunguilla? Rijchari ama huiñaipaj 

caruyaichu. 

24Ñucanchijta llaquichicujpi, ñucanchij llaquihuan cajpica ¿ima nishpataj 

cungaringuiyari? Quiquinpaj ñahuitaca ¿ima nishpataj pacahuanguiyari? 

25Ñucanchij almaca llaquicunahuanca ñutu allpapi urmashca shinamari. Ñucanchij 

cuerpoca pambapi sirijta aisashcamari. 

26¡Ñucanchijta ayudangapaj jatariyari. Quiquinpaj llaquij cashcahuan 

quishpichihuayari! 

SALMOS 45 

SALMO 45 
Jatun mandaj cazaracujpi cantashcami 

Lirio sisacuna nishca cantota, tonota alli yachaj cantachichun sumaj shimicunata quillcanata yachaj 

Corepaj huahuacuna rurashca Salmomi. Cazarai punllapi cantanami. 

1Ñuca shunguca alli shimicunahuan jundami. Jatun mandajmanmi ñuca cantota 

cantani. Ñuca c'alluca alli quillcaj runapaj pluma shinami. 

2Tucui c'aricunata yalli sumajmi cangui. Quiquinpaj shimimantaca sumaj 

shimicunami talliricun. Chaimantami Taita Diosca quiquintaca huiñaipaj alli nishca. 

3C'ari c'ari runa, cambaj espadata changa uripi apariyari. Quiquinpaj sumaj 

cashcahuan, mandaj cashcahuan chumbilliriyari. 

4Quiquinpaj sumaj canaca mirarishcamari. Mana llulla shimipi, mana jatun tucushca 

canapi, cashcata ruranapi caballopi tiyarij shina tiyariyari. Quiquinpaj alli lado 

maquimi mancharinacunata rurashpa poderyuj cashcata ricuchinga. 

5Quiquinpaj caspicunaca puntajllami. Chaihuanmi llajtacunataca urmachishpa 

quiquinpaj ucupi churangui. Jatun mandajta p'iñajcunapaj corazonpipish pasajtami 

yaicunga. 

6Taita Dios, quiquin mandashpa tiyanaca mana tucurij huiñaipajmi. Quiquin mandana 

varaca cashcata rurashpa mandana varami. 

7Quiquinca cashcata ruranatami c'uyangui. Millaita ruranataca p'iñanguimi. Chaimi 

Taita Diosca quiquintaca agllarca. Quiquinpaj Taita Diosca cushichina aceitehuan 

churashpami agllarca. Quiquinhuan alli apanacujcunamanta yallipimi churarca. 

8Tucui quiquinpaj churanacunami mirrahuan, aloehuan, casiahuan mishquijllata 

ashnacuj. Marfilhuan rurashca mandana huasimantami quiquintaca alabancuna. 

9Quiquin mandacunpica jatun mandajcunapaj ushushicunami. Quiquinpaj alli 

ladomanca jatun mandaj huarmimi tiyacun. Paica Ofirmanta curita churarishcami 

tiyacun. 

10Ñuca ushushi uyaiyari. Riqui, alli uyaiyari. Cambaj llajta gentecunata, cambaj 

yayapaj familiacunatapish cungarilla. 

11Can sumaj huarmitaca jatun mandajmari munanga. Paica cambaj mandaj 

cashcamanta paitami cazuna cangui. 

12Tiropi causajcunami convidanacunahuan shamungacuna. Achcata charij 

gentecunaca paicunahuan can alli cachunmi mañangacuna. 

13Jatun mandajpaj ushushica, sumajyachishcamari. Pai causana huasipimari. Paipaj 

churanaca curi puchcahuan sumaj ricunacunayujta ahuashcami. 

14Bordashca churanacunata churachishpami jatun mandajpajman pushashca canga. 

C'arihuan manaraj chayarishca huarmicunami paita catishca ringacuna. Paihuan purij 

huarmicunatapish paihuanmi pushamungacuna. 

15Jatun cushicuihuanmi pushamungacuna. Jatun mandaj mandashpa tiyana 

huasimanca cushicuihuanmi yaicungacuna. 

16Cambaj yayacunapaj randica cambaj churicunami mandanga. Paicunataca tucui 

llajtacunata mandaj cachun churangui. 

17Quiquinpaj shutitaca huahua huahuacuna yuyarina cachunmi churasha. Chaimi 

gentecunaca quiquintaca huiñai huiñaita alabangacuna. 

SALMOS 46 

SALMO 46 
Taita Diosca ñucanchijpaj randi shayarij, ñucanchijpaj muyundij pircami 

Tonota alli yachaj cantachichun, Corepaj huahuacuna rurashca Salmomi. Ñañujlla tonopi cantachichun 

rurashca Salmomi. 

1Taita Diosca ñucanchijpaj randi shayarij, ñucanchijpaj muyundij pircami. 

Llaquicunapi ñucanchij cajpipish utca ayudajmi. 

2Chaimanta allpa chujchujpipish mana manchashunchu. Urcucuna mama cucha 

chaupiman huashicujpipish mana manchashunchu. 

3Mama cucha manchanayajta huajiashpa, yacucuna mana jahuallata jataricujpi, 

urcucuna chujchujpipish mana manchashunchu. Selah 

4Taita Diospaj pueblotaca jatun yacumanta ricuj yacucunami cushichin. Chai 

puebloca jahua pachamanta Dios causana huasimi. 

5Taita Diosca chai pueblo chaupipimi. Pi mana cuyuchingachu. Taita Diosmi utca 

ayudanga. 

6Llajtacunaca caparingacunami. Mandanacunaca chujchungami. Taita Dios rimajpica 

cai pachaca yacuyarcami. 

7Tucuita Mandaj Diosca ñucanchijhuanmi, ñucanchij paca tucunaca Jacobpaj Taita 

Diosmi. Selah 

8Shamuichigari. Mandaj Dios imallata rurashcata ricuichigari. Paica cai pachapica, 

mancharinacunatami rurashca. 

9Paica tucui cai pacha macanacuicunata tucuchijmi. Paica arcocunatapish p'aquijmi. 

Lanzacunatapish ñutujmi. Macanacuna carrocunatapish rupachijmi. 

10“Ña casijlla tucuichij, ñucataca Taita Dios cashcata rijsichij. Tucui llajtacuna 

alabashcami casha. Cai pachapi causajcuna jatunyachishcami casha” 

11Tucuita Mandaj Diosca ñucanchijhuanmi. Paica ñucanchij paca tucuna Jacobpaj 

Taita Diosmi. Selah 

SALMOS 47 

SALMO 47 
Taita Diosca tucui cai pachata Jatun Mandajmi 

Tonota alli yachaj cantachichun Corepaj huahuacuna rurashca Salmomi. 

1Tucui gentecuna maquicunata cuyuchichigari. Jatun cushicuihuan caparishpa Taita 

Diostaca cantaichigari. 

2Mandaj Taita Diosca jahua pacha Diosmi. Manchana Diosmi. Paica tucui cai pachata 

Jatun Mandajmi. 

3Paimi gentecunataca ñucanchij ucupi churanga. Llajtacunataca ñucanchij chaqui 

ucupimi churanga. 

4Paimari ñucanchij japina cashcata cungapajca agllarca. Pai c'uyashca Jacob 

cushicuna llajtatami cunga. Selah 

5¡Mandaj Taita Diosca cushicushcacunahuanmi huichiyarca. Trompetacunapi 

tocashcacunahuanmi huichiyarca! 

6Cantaichij, Taita Diosta cantaichij. Cantaichij, ñucanchijta Jatun Mandajta cantaichij. 

7Taita Diosca tucui cai pachata Jatun Mandajmi. Alli yuyaihuan cantaichij. 

8Taita Diosca llajtacunata mandajmi. Taita Diosca jucha illaj paipaj tiyanapimi 

tiyarin. 

9Llajtacunata mandajcunaca tandanacurcacunami. Abrahampaj huahua 

huahuacunahuanmi Abrampaj huahua huahuacuna shinallataj tandanacurca. 

10Cai pachapica Taita Diospaj poderllami junda canga. Paillami yallitaj 

jatunyachishca canga. 

SALMOS 48 

SALMO 48 
Sión urcu sumaj canami, yallitaj cushicunami 

Corepaj huahuacuna rurashca cantana Salmomi. 

1Mandaj Diosca jatunmari. Paipajlla urcupi, paipajlla pueblopi alabashca canamari. 

2¡Tucui llajtacuna cushicuna sumaj llajtaca Sión urcumari! Chai llajtaca janaj 

ladomanmari. ¡Yallitaj jatun mandajpaj pueblomari! 

3Pai mandashpa tiyana huasipica, paca tucuna Taita Diosmi chaipica tiyacun nishpa 

rijsishcami. 

4Cai pachapi jatun mandajcunaca tandanacurcacunami. Shamushpami caita 

pasarcacuna. 

5Taita Dios chashna cajta ricushpaca, mancharircacunami. Musparircacunami. 

Miticungapajmi utca callparcacuna. 

6Chaipica paicunataca manchaimi japirca. Nanaipish huachacuj huarmita shinami 

japirca. 

7Tarsismanta barcocunataca quiquinmi p'aquingui. Inti llujshinmanta huairata 

cachashpami p'aquingui. 

8Tucuita Mandaj Diospaj llajtapica ñucanchij uyashca shinallatatajmi ricunchij. 

Ñucanchij Taita Diospaj pueblopica ñucanchij uyashca shinallatatajmi ricunchij. 

¡Taita Diosca huiñaita pi mana cuyuchipajtami chai llajtataca ruranga!Selah 

9Taita Dioslla quiquin llaquij cashcataca quiquinpaj huasipimi yuyarinchij. 

10Taita Dioslla, quiquinpaj shuti ima shina cashca shinallatajmi alabancuna. Inti 

llujshinmanta, inti huashicun llajtacunacamami quiquintaca alabancuna. Quiquinpaj 

alli ladopica cashcata ruranami junda. 

11Quiquin cashcata rurashpa mandajpica Sión urcuca cushicungami. Judapaj 

ushushicunaca cushicungami. 

12Sión muyundijpi purichij. Sión muyundijta shayarichij. Torrecunata yupaichij. 

13Canlla lado muyundij pircacunata alli ricuichij. Mandana huasicunatapish alli 

ricuichij. Shamuj punllacunapi huahua huahuacunaman parlangapaj alli ricuichij. 

14Taita Diosca, ñucanchij Taita Diosmi. Huiñaimanta huiñaicama caj Diosmi. 

Huañushca q'uipapish paillatajmi huiñaicama pushacungalla. 

SALMOS 49 

SALMO 49 
Imalla charishcacunapi shunguta churanaca yuyai illaj canami 

Tonota alli yachaj cantachichun Corepaj huahuacuna rurashca Salmomi. 

1Tucui gentecuna caita uyaichij. Tucui cai pachapi causajcuna uyaichij. 

2Yangallami nishcacunapish, alli nishcacunapish, charijcunapish, huajchacunapish 

tucuicuna uyaichij. 

3Ñuca shimica alli yachaitami rimanga. Ñuca shungupi yuyashcaca alli yuyaimi. 

4Yuyachij shimicunataca ñuca rinrinhuanmi uyasha. Mana yachaipaj yachaitaca 

arpapi tocashpami huillasha. 

5Llaqui punllacuna shamujpipish ¿imamantataj manchasha? Ñucata p'iñajcuna millai 

yuyaicunahuan ñuca muyundijta cajpipish ¿imamantataj manchasha? 

6Paicuna charishcacunapi shunguta churajcuna, paicuna achcata charishcacunallapi 

shunguta churajcunaca jatun tucuncunami. 

7Paicunapuramantaca shujllapish ima chaicunahuanca paipaj huauquitaca mana 

quishpichingachu. Paita quishpichichunpish Taita Diosmanca mana pagai tucungachu. 

8Paipaj causaita quishpichingapajca mashna tiyashcapish mana pajtangachu. 

Chaicunahuanca manataj nunca quishpiringachu. 

9Huiñaita causanapaj imata paganaca mana tiyanchu. Mana ismushun nishpa imata 

paganaca mana tiyanchu. 

10Yachaisapacunapish huañunllatajmi. Yuyai illajcunapish chashnallatajmi 

chingarincuna. Rumi shungupish chashnallatajmi chingarin. Paicuna charishcacunaca 

shujtajcunapajllami saquirin. 

11Paicunapaj yuyaipica, paicunapaj huasica huiñaipaj cashcatami yuyancuna. Paicuna 

causanaca huahua huahuapaj cashcatami yuyancuna. Allpatapish paicunapaj shutitami 

churancuna. 

12Chashna cashpapish gentecunaca huiñaitaca mana alli nishca cangachu. Huiñaitaca 

mana cushicungachu. Chingarijlla animalcuna shinallatajmi. 

13Quiquinllapitaj shunguta churashpa purijcunaca chashnami tucuringacuna. 

Paicunapaj huahua huahuacunapish yaya mamacuna yuyashca shinallataj yuyashpami 

cushicuncuna. Selah 

14Canlla ovejacunata shinami seolman pushanga. Huañuimi paicunataca michinga. Ña 

pararijpica ima pandata mana rurajcunami mandanga. Paicuna sumaj cashcaca 

chingaringami. Paicuna causanaca seolmi canga. 

15Ashtahuanpish ñuca causaitaca Taita Diosmari seol chariracunmanta quishpichinga. 

Ñucataca paimari pushanga. Selah 

16Maijan achcata charij tucujpipish ama mancharichu. Sumaj charinacunata paipaj 

huasipi jundachijpipish ama mancharichu. 

17Huañushpaca imata mana apangachu. Paipaj sumaj cashcacunapish mana catishpa 

ringachu. 

18Causacushpaca pai quiquinllataj cushicucunimi niringami. Achcata charij 

cashcamanta alabashca cangachari. 

19Chashna cashpapish paipaj yayacunapaj huahua huahuacuna causacunllamantajmi 

yaicunga. Luztaca nunca mana ricungachu. 

20Runaca manapish entendishpa yangalla jatun tucujca animalcuna shinallatajmi 

chingaringa. 

SALMOS 50 

SALMO 50 

Cai pachapi causajcuna imalla rurashcata ricuchijca Taita Diosmi 
Asaf rurashca Salmomi. 

1Taita Diosca dioscunapaj Diosmi. Mandaj Diosmari rimashca. Paimari cai pachapi 

causajcunataca inti llujshinmantapish, inti huashicunmantapish tandanacuchun 

cayashca. 

2Tucuitaj alli sumaj Sionmantami Taita Diosca achijyachishca. 

3Ñucanchij Taita Diosca shamungami. Mana upajlla shamungachu. Ñaupajpica 

tucuchicuj ninahuan, muyundijtaca yallitaj jatun huairandij tamyahuanmi canga. 

4Jahuamantami jahua pachatapish, cai pachatapish pai agllashcacuna imalla rurashcata 

ricuchingapaj cashna cayanga: 

5“Jucha illaj ñucapaj cajcuna tandanacuichij. Ñucaman cushpa rupachishpa ñucahuan 

ari ninacujcuna tandanacuichij” ningami. 

6¡Taita Dios juez cashcamanta paica cashcata rurashpami mandacun nishpami jahua 

pachaca huillanga! Selah 

7Paica cashnami ninga: “Ñuca agllashcacuna uyaichij. Cancunamanmi rimagrini. 

Israelcuna, uyaichij. Cancuna mana allita rurashcatami huillagrini. Ñucaca Taita 

Diosmi cani, cancunapaj Diosmi cani. 

8Cancuna ñucaman cushpa animalcunata rupachishcamantaca imata mana 

rimagrinichu. Ñuca ñaupajpi punllanta animalcunata ñucaman cushpa tucui 

rupachishcamantapish imata mana rimagrinichu. 

9Chashna cashpapish cambaj bizicunata cuchun mana mañanichu. Cambaj 

corralmanta c'ari chivocunata cuchunpish mana mañanichu. 

10Sachapi causaj tucui animalcunapish ñucapajmi. Lomacunapi causaj huaranga 

huaranga animalcunapish ñucapajmi. 

11Sachapi tiyaj alasyuj animalcunatapish tucuitami rijsini. Tucui cai pacha 

animalcunapish ñucapajllatajmi. 

12Ñucaca yaricaihuan cashpapish, mana canta ñucaman carai nimanchu. Cai 

pachapish, tucui chaipi imalla tiyajcunapish ñucapajmari. 

13¿Ñucataca huagracunapaj aichata micunmi yuyanguichu? Mana cashpaca ¿c'ari 

chivocunapaj yahuarta ubyanmi yuyanguichu? 

14Animalcunata huañuchishpa cuj shinaca Taita Diosta alabayari. Jahua pachamanta 

cajman cuna tucushcacunataca pajtachiyari. 

15Llaqui punllapi cashpaca, ñucata mañangui. Ñucaca quishpichishami. Canpish 

ñucataca alli” ninguimi. 

16Ashtahuanpish mana allita rurajtaca Taita Diosca cashnami nin: “Ñuca 

mandashcacunahuan rimangapajca canca ¿imataj canguiyari? Ñucahuan ari 

ninacushca shimicunahuan imata rimanatapish mana charinguichu. 

17Ñuca cunajpipish canca p'iñaringuimi. Ñuca cunashcacunataca cambaj 

huashamanmi shitangui. 

18Shuhuata ricushpapish paihuanmi callparcangui. Huainayajcunahuanmi shuj 

yuyailla tucushpa purircangui. 

19Cambaj shimihuanca millaita rimanapimi satirishpa puringui. Cambaj c'alluca 

umanapimi amañarishca. 

20Tiyarinapi tiyarishpaca cambaj huauquipaj contrami rimarcangui. Quiquin 

huauquitapish yangapimi churarcangui. 

21Tucui chaicunata rurajpipish ñucaca upalla carcanillami. Ñucataca can shinallataj 

cashcallatami yuyangui. Can millaita rurashcataca canman ricuchishpatajmi sinchita 

rimagrini. 

22Taita Diosta cungarishca cajcuna cunanca caita uyaichij, alli entendichij. Cancunata 

mirga mirgata rurangacamaca ama shuyaichijchu. Chaimantaca pi mana 

quishpichingachu. 

23Animalcunata cunapaj randica cantashpa alabajmi ñucataca alli ninga”. Pai purina 

ñanta allichijmanmi Taita Dios quishpichina cashcataca ricuchisha. 

SALMOS 51 

SALMO 51 
Mana allita rurashcacunata perdonashpa chuyayachichun Taita Diosta 

mañashcami 
(2 Sam. 12:1-15) 

Betsabé huarmihuan chayarinacushcamanta, profeta Natán shamushpa Davidta rimashca q'uipa tonota 

alli yachaj cantachichun David rurashca Salmomi. 

1Taita Dios ñucata llaquihuayari. Quiquin llaquij cashca shinallataj llaquihuayari. Ima 

shina llaquij cashca shinallataj llaquishpa ñuca c'ariyashcacunata p'ichahuayari. 

2¡Millaita ñuca rurashcataca ashtahuan ashtahuan maillahuayari. Ñuca juchataca 

p'ichahuayari! 

3Quiquinta ñuca c'ariyashcacunataca rijsirinimi. Ñuca juchallishcaca ñuca ñaupajpi 

ricuricunllamari. 

4Quiquintaca p'iñachishcanimari. Juchallishpaca p'iñachishcanimari. Quiquinpaj 

ñaupajpica millaitamari rurashcani. Chaimanta rimashpaca rimana cajllapitajmi 

rimashcangui. Manapish rimana cajpica mana rimashcanguichu. 

5Ñucaca mamapaj huijsapi tiyarishca pachamantami millai cashcani. Ñuca mamaca 

juchayujtami chichushca. 

6Quiquinca mana llullatami yallitaj c'uyangui. Yachaj canataca pacallapimi 

yachachishcangui. 

7Hisopohuan chuyayachiyari. Ima mapa illajmi casha. Maillahuayari. Rasuta yalli 

ashtahuan yurajmi casha. 

8Ima llaqui illajlla, cushijlla canata uyachihuayari. Chaimi can llaquichishca ñuca 

tullucunaca cushicunga. 

9Ñuca juchacunata ama yuyarichu. Millaita rurashcacunataca tucuita p'ichahuayari. 

10¡Taita Dioslla, ñucapica chuya shunguta callarichihuai. Ñuca ucupica ima pandata 

mana ruraj espirituta cutin churahuai! 

11Quiquinpaj ñaupajmantaca, ñucataca ama anchuchihuaichu. Quiquinpaj jucha illaj 

Espiritutaca ñucamanta ama quichuichu. 

12Quiquin quishpichijpi cushicuna cushicuita cutin cuhuayari. Tucuita rurai tucuj 

espirituhuan charirahuayari. 

13Chaimi mandashcata p'aquijcunamanca quiquinpaj ñanpi purinata yachachisha. 

Chaimi juchayujcunaca quiquinman cutiringacuna. 

14Taita Dioslla huañuchij canamanta huaquichihuai. Ñucata quishpichij Taita Dioslla. 

Quiquinpaj cashcata ruranataca ñuca c'alluca cantangami. 

15Jatun Dioslla, ñuca shimita pascahuai. Tucuicunapaj ñaupajpi quiquinta 

cantangapaj. 

16Animalcunata huañuchishpa quiquinman ñuca cuchunpish mana munanguichu. 

Cushpa tucui rupachichunpish mana munanguichu. 

17Taita Diosman animalta cushpa rupachina shinaca, shungu p'aquirishca paiman 

c'uchuyanami. Taita Dioslla, shungu llaquirishca, mana jatun tucushca quiquinpajman 

c'uchuyajpica mana yanganchinguichu. 

18Quiquinpaj yallitaj c'uyaihuan Sionpajca allita rurapayari. Jerusalén muyundij 

pircataca cutin shayachihuayari. 

19Quiquin munashca shina animalta cushpa chaipi rupachijpimi quiquin munashca 

canga. Quiquinman cushpa tucui rupachishcatapish chaipimi chasquingui. Sionpi caj 

quiquinpaj altarpimari bizicunataca quiquinman cushpa rupachishun. 

SALMOS 52 

SALMO 52 
Millaita rurashpa jatun tucunaca yangallami 

(1 Sam. 22:9-10) 

Tonota alli yachaj cantachichun sumaj shimicunata David quillcashca Salmomi. Edom llajtamanta caj 

Doeg runa Saulpajman shamushpa, Davidca Ahimelecpaj huasimanmi shamurca nishpa huillashcami. 

1Imatapish rurai tucuj ¿ima nishpataj millaita rurashcahuan jatun tucunguiyari? Taita 

Diospaj c'uyaica manataj tucuringachu. 

2Cambaj c'alluca llaquipi churanllami. Umangapajca afilashca navaja shinami. 

3Allita ruranata c'uyanapaj randica, millaita ruranatarajmari c'uyangui. Mana llullaj 

canapaj randica, llullaj canatarajmari munangui. Selah 

4Tucui laya millai shimicunata rimanatami c'uyangui. Cambaj c'alluca umajllami. 

5Chashna cashcamantaca Taita Diosca huiñaipajmi cantaca chingachinga. Cantaca 

ñutungami. Cambaj huasi ucupuracunamantapish llujshichishpami cachanga. Cai 

pachapi causajcunapaj chaupimantaca sapimanta aisashpa shitaj shinami 

chingachinga. Selah 

6Cashcata rurajcuna chaita ricushpaca mancharingacunami. Paimantaca cashna 

nishpami asingacuna: 

7“Chaica Taita Dios paipaj muyundij pirca shina cashcata mana yuyaj runamari. 

Ashtahuanpish pai achcata charishcacunallapimari shunguta churarca. Paica 

millaillapimari causarca” ningacunami. 

8Ashtahuanpish ñucaca Taita Diospaj huasipica, verdijlla olivo shinamari cani. Taita 

Dios c'uyaj cashcapimi huiñaimanta huiñaicama shunguta churasha. 

9Quiquin chashna rurashcamantaca, huiñaitamari alabacushalla. Quiquinpaj 

shutillapimi shunguta churasha. Quiquin agllashcacunapaj ñaupajpi alli 

cashcamantaca quiquinpaj shutillatamari shuyasha. 

SALMOS 53 

SALMO 53 
Gentecuna yuyai illaj cashcapish, millai cashcapish 

(Sal. 14:1-7) 

Tonota alli yachaj llaquijlla tonopi cantachichun sumaj shimicunata David quillcashcami. 

1Rumi shunguca paipaj yuyaipica Taita Diosca mana tiyanchu ninmi. Tucuicunami 

yallitaj millai tucushcacuna. Millanana millaita rurajcunami tucushcacuna. Allita 

rurajca pi mana tiyanchu. 

2Taita Diosca huañujlla runacunapurapica, Taita Diosta mashcaj, alli entendij 

shujllapish tiyashcata ricungapajmi jahua pachamanta ricurca. 

3Tucuicunami huashaman tigrashcacuna. Tucuicunami yallitaj millaicuna 

tucushcacuna. Allita rurajca pi mana tiyanchu, shujllapish manataj tiyanchu. 

4Mana allita rurajcunaca imata mana entendijcunami. Ñuca agllashcacunataca tandata 

micuj shinallami millpuncuna. Taita Diostaca mana mañancunachu. 

5Manchana manapish tiyajpipish yallitaj jatun manchaihuanmi chujchurcacuna. Canta 

llaquichingapaj muyundijta shayacujcunapaj tullucunataca Taita Diosmi tsiraparca. 

Taita Dios shitajpimi paicunataca pingachircangui. 

6¡Israelcunata quishpichijca Sionmanta llujshijpichari! Taita Dios pai 

agllashcacunataca prezupi cashcamanta tigrachimujpica, Jacobpaj huahuacunaca 

cushicungami. Israelcunaca cushicungami. 



1131 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

SALMOS 54 

SALMO 54 
P'iñajcunamanta huaquichichun Taita Diosta mañashcami 

(1 Sam. 23:19; 26:1) 

Tocanacunapi tocashpa, tonota alli yachaj cantachichun quillcashcami. Zifeocuna shamushpa Saultaca 

¿Davidca manachari ñucanchij llajtapi miticushpa tiyacunri? nishcamanta sumaj shimicunata David 

quillcashcami. 

1Taita Dioslla, ñucataca quiquinpaj shutipi quishpichihuayari. Quiquinpaj tucuita rurai 

tucuj cashcahuan mitsahuayari. 

2Taita Dioslla, ñuca mañashcata uyahuai. Ñuca mañashcataca alli uyahuai. 

3Mana rijsishcacunamari ñucata llaquichingapaj jatarishcacuna. Ima llaquitapish ruraj 

runacunamari huañuchingapaj mashcacuncuna. Taita Dios paicunapaj ñaupajpi 

cashcataca mana yuyancunachu. Selah 

4Taita Diosmari ñucata ayudajca. Ñuca causaita cuidajcunahuanca Jatun Diosmari. 

5Ñucata p'iñajcunamanca, paimi llaquita cutichinga. Quiquinpaj shimipi nishca 

shinallataj p'itishpa shitayari. 

6Ñuca munashcamantami animalcunata quiquinman cushpa rupachisha. Mandaj Dios 

quiquinca allimari cangui. Quiquinpaj shutitaca alabashami. 

7Tucui ñuca llaquicunamantaca paimari quishpichishca. Ñucata p'iñajcunata 

llaquichijtaca ñuca ñahuihuantajmi ricuni. 

SALMOS 55 

SALMO 55 
Alli apanacuj tucushpa llaquichijcunata tucuchichun Taita Diosta mañashcami 

Tocanacunapi tocashpa, tonota alli yachaj cantachichun sumaj shimicunata David quillcashcami. 

1Taita Dioslla, ñuca mañashcata uyahuai. Ñuca rogaricujpica, ama paca tucuhuaichu. 

2Uyahuayari, cutichihuayari. Llaquihuan cashpamari tucui yuyaihuan caparishpa 

mañani. 

3Ñucata p'iñaj rimajpi, Diosta mana rijsij llaquichijpimari mañapani. Millaita 

rurashcacunataca ñucamanmari apachishca. Huañuchina yuyaihuanmari catirancuna. 

4Ñuca shunguca nanaihuanmari. Huañuna manchaimari ñucataca japishca. 

5Manchaihuan cana, chujchuihuan canamari ñuca jahuaman shamushca. Yallitaj 

manchaimari ñucataca pilluchishca. 

6Chaimi ñucaca: “¡Palomapaj alasta shina maijan ñucaman cujpica, jatarishpa 

rishpami maipi samarigriman! 

7Mai carumanchari miticushpa riman. Shitashca pambapichari causaiman. Selah 

8Jatun acapana shina, yallitaj huairandij tamya shina caticujcunamantaca utcachari 

miticuiman” ninimi. 

9Jatun Dioslla, chingachihuayari. Paicunapaj rimaicunataca ch'ican ch'icanta rurayari. 

Pueblopica llaquichinacui, c'aminacuillatami ricuni. 

10Paicunapaj muyundij pirca jahuapica tutai punllami, chapashpa muyuncuna. Chai 

pueblopica yallitaj millai, maita mana causaipaj llaquimi tiyan. 

11Millaita ruranami paicunapaj chaupipica tiyan. Umana, shujtajcunata llaquichinaca 

paicunapaj plazacunapica mana illanchu. 

12Ñucataca manapish p'iñajmari llaquichicun. P'iñaj runa llaquichicujpica, llaquita 

apaimanllami. Ñucata mana ricunachij llaquichingapaj jatarishca cajpica, paimantaca 

miticuimanllami. 

13Ashtahuanpish ricuipica can ñucahuan alli apanacujllataj, ñucahuan ishqui 

purijllataj, ñuca huasi ucupurallataj, 

14pi mana yachaipaj cashcatapish sumajta ishquilla parlanacujllataj, Taita Diospaj 

huasipipish ñucahuan tandalla sumajta purijllatajmari llaquichicungui. 

15Paicunapaj huasicunapi, paicunapaj chaupipica millaimi junda. Paicunataca 

huañuica cungaimanta japishca cachun. Seolmanca causajraj uriyachuncuna. 

16Ashtahuanpish ñucaca, Taita Diostamari caparisha. Mandaj Diosmari ñucataca 

quishpichinga. 

17Chishipish, tutamantapish, chaupi punllapish, mañashami, caparishami. Paica ñuca 

caparishcata uyangami. 

18Ñucata p'iñajcunahuan macanacuipica paimari sumaj causaihuan quishpichinga. 

Ñucata p'iñajcuna achcacuna cajpipish paimari quishpichinga. 

19Ñaupa punllacunamanta huiñaicama causacuj Taita Diosca uyashpa paicunataca 

utcami llaquichinga. Paicunallataj Taita Diosman mana cutirishcamanta, paita mana 

manchashcamantami chashna ruranga. Selah 

20Millai runaca, paillahuantaj sumajta causacujcunata llaquichingapajmi paipaj 

maquita chutan. Ari ninacushcatapish p'aquinmi. 

21Pai rimashcacunaca mantequilla shina sumaj cashpapish, paipaj shungupica 

macanacuna yuyaillami tiyan. Rimashcacunaca aceitetapish yalli sumajtami nuyuchin. 

Ashtahuanpish paica lluchulla espada shinami. 

22Cambaj llaquitaca, Mandaj Diosman apachi. Paica canta charirangami. Cashcata 

rurajtaca, llaquita apacuchunllaca mana saquingachu. 

23Taita Dioslla, paicunataca chingarinapaj caj jutcuman shitangui. Huañuchijcuna, 

umajcunaca paicunapaj chaupi causaillamanpish mana chayangacunachu. 

Ashtahuanpish ñucaca quiquinpimari shunguta churani. 

SALMOS 56 

SALMO 56 

Taita Diospi shunguta churashpa mañanami 
(1 Sam. 21:13-15) 

Caru urcupi llaquijlla puricuj palomita cantana tonopi, tonota alli yachaj cantachichun quillcashcami. 

Gat pueblopi filisteocuna Davidta prezu japijpi sumaj shimicunata David quillcashcami. 

1Taita Dios ñucata llaquihuayari. Gentecunaca ñucata millpugrinmari. Punllantamari 

catirashpa llaquichin. 

2Ñucata p'iñajcunaca punllantamari ñucata saruncuna. Jatun tucushpa ñucahuan 

macanacujcunaca achcacunamari. 

3Manchaihuan cai punllapica quiquinpimi shunguta churani. 

4Taita Dios quiquinpaj shimitaca alli ninimi. Mana manchashachu. Taita Diospimi 

shunguta churani. Runaca ¿imatataj rurai tucungari? 

5Paicunaca punllantami ñucataca mana alli nishpa llaquichincuna. Paicunapaj 

yuyaicunaca ñucata llaquichina yuyaillami. 

6Tandanacushpa miticushpami, ñuca maita rijtaca chaparancuna. Ñucata 

huañuchingapajmi chapancuna. 

7Taita Dios paicuna millaita rurashca shinallataj llaquichiyari. Paicunataca jatunta 

p'iñarishpa urmachiyari. 

8Miticushpa ñuca purishcacunataca quiquinllataj yachanguimi. Ñuca huiquicunatapish 

quiquinllatajmi vidrio huallupi churashpa charicungui. Chaicunaca ¿manachu 

quiquinpaj libropi quillcashca? 

9Taita Diosta ñuca mañai punllapica, ñucata p'iñajcunaca huashamanmi tigrangacuna. 

Taita Dios ñucata ayudana cashcataca yachanitajmi. 

10Taita Dios quiquinpaj shimitaca alli ninimi. Mandaj Dios quiquinpaj shimitaca alli 

ninimi. 

11Mana manchashachu Taita Diospimi shunguta churani. Runaca ¿imatataj rurai 

tucungari? 

12Taita Dios quiquinman cusha nishcacunataca cushatajmi. Animalcunata 

huañuchishpa cuj shinaca quiquintami alabasha. 

13Huañuimantaca quiquinmari quishpichircangui. Urmagrijpipish charihuarcanguimi. 

Taita Diospaj ñaupajpi, luzpi causajcunahuan causachunmi chashna rurarcangui. 

SALMOS 57 

SALMO 57 
Catirashpa llaquichicujcunamanta quishpichichun mañashcami 

(Sal. 108:1-5) 

Ama llaquichichun nishpa tonota alli yachaj cantachichun quillcashcami. Saulpaj ñaupajmanta 

miticushpa shuj jutcupi causacushpa sumaj shimicunata David quillcashcami. 
(1 Sam. 22:1; 24:3) 

1Taita Dios ñucata llaquihuayari. Ñucata llaquihuayari. Ñuca almaca quiquinpimari 

shunguta churan. Quiquinpaj alas llandupimi miticusha. Llaquicuna tucuringacamami 

miticusha. 

2Jahua pacha Taita Diostami caparisha. Ñucata ayudaj Taita Diostami caparisha. 

3Taita Diosca jahua pachamanta cachashpami ñucataca quishpichinga. Ñucata 

yanganchishpa juchachicujcunamantaca quishpichingami. Taita Diosca llaquijmi, 

mana llullajmi. Selah 

4Ñuca causaica leoncunapaj chaupipimari. Lunyacuj ninata shimiman shitacujcunapaj 

chaupipimari siricuni. Paicunapaj quirucunaca lanzacuna shina, puntajlla caspicuna 

shinami. Paicunapaj c'alluca filosapa espada shinami. 

5Taita Dios quiquin tucuita rurai tucuj cashcaca, jahua pachacunapi junda cachun. 

Quiquinpaj sumaj cashcaca, tucui cai pachapi cashca cachun. 

6Ñuca chaquicuna churarichunca linchitamari churashcacuna. Ñuca almataca 

llaquichincunamari. Ñuca ñaupajpica jatun jutcutamari allashcacuna. Chaipica 

paicunallatajmari urmashcacuna. Selah 

7Taita Dios, ñuca shunguca quiquinta cantanajllamari. Ñuca shunguca Salmocunata 

cantanajllamari. 

8¡Ñuca almalla rijchariyari! ¡Salterio rijchariyari. Arpa rijchariyari! Tutamantaca 

utcatami jatarisha. 

9Jatun Dios, quiquintaca gentecunapaj chaupipimi alabasha. Llajtacunapaj chaupipimi 

quiquintaca cantasha. 

10Quiquin llaquij cashcaca jahua pachacunacamami. Quiquinpaj mana llullaca 

p'uyucamami. 

11¡Taita Dios quiquin tucuita rurai tucuj cashcaca, jahua pachacunapi junda cachun! 

¡Quiquinpaj sumaj cashcaca tucui cai pachapi cashca cachun! 

SALMOS 58 

SALMO 58 
Millaicunata llaquichichun Taita Diosta mañashcami 

Ama llaquichihuaichu nishpa cantana tonopi, tonota alli yachaj cantachichun, sumaj shimicunata David 

quillcashcami. 

1Mandajcuna ¿mana llulla, cashcatatajchu rimacunguichij? Huañujlla runacuna 

¿ñahuita ricushpallachu mandacunguichij? 

2Ashtahuanpish cancunapaj shungupica millaita ruranallatami yuyaricunguichijlla. 

Cancunapaj maquihuan llaquichinacushcacunapish allpapica llashacunmi. 

3Diosta mana rijsijcunaca, mamapaj huijsamanta pachami Taita Diosmanta 

anchurircacuna. Huacharipachamantami llullata rimashpa, ñanmanta anchurircacuna. 

4Venenotami charincuna. Culebrapaj veneno shinatami charincuna. Mana uyaj 

culebra paipaj rinrinta huichcashpa mana uyaj shinami mana uyancuna. 

5Muspachinata alli yachaj yumbu tocajpipish, rinrin huichcashca culebraca mana 

uyanchu. Ch'ahuancunapish chai shinallatajmi. 

6Taita Dios paicunapaj quirucunataca p'aquiyari. Mandaj Dios, leoncunapaj cashtuna 

quirucunataca p'aquiyari. 

7Callpacuj yacucuna ñapish chingarishca shina cachun. Puntajlla caspicunahuan 

paicuna shitajpipish, mirga mirgapi p'aquirishca cachun. 

8Paicunaca churu shina tucurishca cachun. Huañushca huacharij huahua intita mana 

ricuj shina paicunaca cachun. 

9Casha lunyacuj mangata manaraj cunujyachishpa chingarij shina chingarichun. C'ari 

c'ari tucushcacunataca causajraj cajpi jatun acapanahuan chingachishca cachun. 

10Cashcata rurajca millaicunata Taita Dios llaquichijpica cushicungami. Paipaj 

chaquicunataca Diosta mana rijsijpaj yahuarpimi maillanga. 

11Chaimi gentecunaca: “Cashcata rurajpajca japinaca tiyashcatajmi. Cai pachapi 

imalla rurashcacunata ricuchij Taita Diosca tiyashcatajmi” ningacuna. 

SALMOS 59 

SALMO 59 
P'iñajcunamanta quishpichichun Taita Diosta mañashcami 

(1 Sam. 19:11) 

Ama llaquichihuaichu nishpa cantana tonopi, tonota alli yachaj cantachichun, sumaj shimicunata David 

quillcashcami. Caitaca paita huañuchingapaj Saúl cachajpi Davidpaj huasipi chapacujpi quishpirishca 

q'uipa quillcashcami. 

1Ñuca Taita Dioslla, ñucata p'iñajcunamanta quishpichihuai. Ñucata llaquichinapaj 

p'iñashpa jatarijcunamanta quishpichihuai. 

2Millaita rurajcunamanta quishpichihuai. Huañuchij runacunamanta quishpichihuai. 

3Mandaj Dios, ima mana allita mana rurashca cajpipish, ima juchata mana rurashca 

cajpipish, ñucata huañuchingapajmari chaparacuncuna. C'ari c'aricunamari ñucata 

p'iñashpa tandanacushcacuna. 

4Ima mana allita ñuca mana rurashca cajpipish llaquichingapajmi callpacuncuna, 

allichiricuncunamari. Ñucata tupanaman shamungapaj rijchariyari, ricuyari. 

5Quiquinca Mandaj Diosmi cangui. Tucuita Mandaj Diosmi cangui. Israelcunapaj 

Taita Diosmi cangui. Tucui llajtacunata llaquichingapaj rijchariyari. Yallitaj millaita 

rurashpa c'ariyajcunataca ama llaquishpa tucuicunata llaquichiyari. Selah 

6Chishita tigramungacunami. Allcucuna shinamari ladrangacuna. Pueblo 

muyundijtamari shayaringacuna. 

7Paicunapaj shimicunapica espadacunami tiyan. Chaitaca paicunapaj shimillahuantaj 

huillashpami: “Pi mana uyangachu” nincuna. 

8Mandaj Dios, quiquinmi paicunataca asingui. Quiquinmi tucui llajtacunataca 

chanzata rurangui. 

9Ñucata p'iñaj llaquichisha nicujpipish quiquintami shuyasha. Taita Diosmari ñucata 

mitsajca. 

10Ñucata llaquij Taita Diosmi ñucapaj ñaupajtaca ringa. Taita Diosca ñucata 

p'iñajcunataca llaquichingami. Chashna rurashpaca ñuca munashca shinami ñucaman 

ricuchinga. 

11Paicunataca ama huañuchichu. Ashtahuanpish quiquinpaj poderhuan urata janajta 

cachashpa cumurichi. Chaimi ñucahuan cajcunaca quiquinta yuyaringacuna. Mandaj 

Dios quiquinca ñucanchij escudomi cangui. 

12Paicunapaj shimihuan rimashpa juchallishcamantaca paicunapaj jatun tucushcapi 

prezu cachun. Llaqui tucushca canman nij cashcamanta, llullanallata munashcamanta 

chashna tucuchun. 

13¡Nina sindirij shina p'iñarishpa tucuchiyari, tucuchiyari. Ama ashtahuan causachun 

tucuchiyari! Jacobpica Taita Dios mandacushcata yachachun, tucui cai pacha 

llajtacunacama Taita Dios mandacushcata yachachun chashna rurayari. Selah 

14Ñucata p'iñajcunaca chishita tigrashca cachun. Allcucuna shina ladrachuncuna. 

Pueblota muyuchuncuna. 

15Micunata mashcashpa maitapish puricushcalla cachun. Sajsangapaj mana 

japishpaca, tucui tuta huacarishpa pacarichuncuna. 

16Ashtahuanpish ñucaca, quiquin tucuita rurai tucuj cashcatami cantasha. Tutamantapi 

cantashami. Quiquin llaquij cashcata cantashami. Ñucamanta shayarijmi cangui. Ñuca 

miticunami cangui. Llaqui punllapi ñuca miticunami cangui. 

17Ñuca muyundij pircalla quiquintamari cantasha. Ñuca miticuna Taita Diosmari 

cangui. Ñucata llaquij Taita Diosmari cangui. 

SALMOS 60 

SALMO 60 
P'iñajcunata mishangapaj ayudachun Taita Diosta mañashcami 

(Sal. 108:6-13) 

Lirio sisacuna nishca cantota, tonota alli yachaj cantachichun quillcashcami. Aram-Naharaim 

mandajhuanpish, Soba llajtata mandaj Aramhuanpish David macanacushca q'uipa, Joab tigrashpa 

cachisapa pugru pambapi 12.000 edomitacunata huañuchishca q'uipa, ima shina mishashcata 

yachachingapaj sumaj shimicunata David quillcashcami. 
(2 Sam. 8:13; 1 Crón. 18:12) 

1Quiquin Taita Dioslla ñucanchijta shitashcanguimi. Ñucanchijtaca llaquichinguimi. 

Yallitajmi p'iñarishcangui. Ñucanchijpajman tigrariyari. 

2Allpata chujchuchinguimi. Chijtarijtamari chujchuchingui. Ashtahuanmari 

chujchucun. Chijtarishcacunataca allichihuayari. 

3Quiquin agllashcacunataca sinchi llaquicunahuanmi quiquinpajta rurarcangui. 

Muspachij vinotamari ubyachircangui. 

4Quiquinta manchajcunamanca banderatami curcangui. Mana llullamanta 

shayarichunmi curcangui. Selah 

5Quiquin c'uyashcacuna quishpirichun ñuca mañashcata uyahuayari. Quiquinpaj alli 

lado maquihuan quishpichiyari. 

6Taita Diosca paipajlla ucupica cashnami nirca: “Ñucaca cushicushami. Siquem 

llajtataca chaupishami. Sucot pugru pambataca medishami. 

7Galaad llajtaca ñucapajmi. Manasés llajtaca ñucapajmi. Efraín llajtaca ñuca umata 

pacajmi. Judaca ñuca mandana varami. 

8Moab llajtaca ñuca maillarina bateami. Edom llajtapica ñuca pargatetami shitasha. 

Filisteaca ñuca mishashpa cushicunami canga” nircami. 

9Muyundij sinchi pircayuj pueblomanca ¿pitaj pushangari? Edom llajtacamaca ¿pitaj 

pushangari? 

10¿Ñucanchijta shitaj Taita Diostaj shina cangui? ¿Manachu ñucanchij 

soldadocunahuan llujshij cangui? 

11P'iñajcunata mishangapaj ayudahuai. Gentecunapaj ayudaca yangallami. 

12Taita Dioshuanca mancharinacunatami rurashun. Ñucanchijta p'iñajcunataca 

paimari sarunga. 

SALMOS 61 

SALMO 61 
Taita Dios huaquichina cashcapi shunguta churashcami 

Tocanacunapi tocashpa tonota alli yachaj cantachichun, David rurashca Salmomi. 

1Taita Dios, ñuca caparishcata uyahuai. Ñuca mañashcata uyahuai. 

2Cai pacha tucurimantami quiquintaca caparisha. Ñuca shungu shaicurijpimi 

caparisha. Ñucata yalli ashtahuan jatun rumiman pushahuayari. 

3Quiquinca ñuca paca tucunami carcangui. Ñucata p'iñajpaj ñaupajpica sinchi torremi 

carcangui. 

4Ñucaca quiquinpaj carpa huasipimi causacushalla. Quiquinpaj alas ucupica imata 

mana manchashachu. Selah 

5Taita Dios quiquinman ñuca imallata cuna tucushcacunataca uyarcanguimi. 

Ñucamanca quiquinpaj shutita manchajcuna japina cashcatami cushcangui. 

6Jatun mandajmanca uni causaita mirachingui. Paipaj huatacunataca huahua huahuata 

shina mirachingui. 

7Taita Diospaj ñaupajpica huiñaitami mandanga. Quiquinpaj llaquij canahuan, mana 

llullahuan huaquichi. 

8Chaimi quiquinpaj shutitaca cantacushalla. Ñuca imalla cuna tucushcacunatapish 

punllantami cucushalla. 

SALMOS 62 

SALMO 62 
Taita Diosllapimi paca tucuna 

Tonota alli yachaj Jedutún cantachichun, David rurashca Salmomi. 

1Ñuca almaca Taita Diosllapimi samarin. Ñuca quishpirinaca Taita Diosmantami 

shamun. 

2Ñuca jatun rumica paillamari. Ñucata quishpichijca paillamari. Paica ñuca paca 

tucunamari. Ñucaca lluchcarishpapish mana urmashachu. 

3¿Maicamataj shuj runata llaquichingapaj tandanacushpa jataringuichigari? Llapina 

yuyaillamari tandanacunguichij. Huishtu pata, urmanalla pirca urmaj shinamari 

llapina yuyailla puricunguichij. 

4Jatun canamanta urmachingapajllami tandanacushpa jatarincuna. Llullatami 

c'uyancuna. Shimihuanca allimi cangui nijtucuncunami. Ashtahuanpish shungupica, 

llaqui tucushca canman nincunami. Selah 

5Ñuca almaca Taita Diosllapimi samarin. Pai yuyailla canaca Taita Diosmantami 

shamun. 

6Ñuca jatun rumica paillamari. Ñucata quishpichijca paillamari. Paica ñuca 

miticunami mana lluchcarishachu. 

7Ñuca quishpirinaca Taita Diospimi. Ñuca jatunyanaca Taita Diospimi. Ñuca paca 

tucuna sinchi rumica Taita Diospimi. Ñuca miticunaca Taita Diospimi. 

8Gentecuna, paillapi shunguta churaichigari. Tucui causaipi paillata shuyaichigari. 

Tucui shunguhuan paipaj ñaupajpi mañaichigari. Taita Diosca ñucanchij paca 

tucunamari. Selah 

9Alli yuyarijpica huañujlla runacunaca huaira shinallami. Charijcuna cashpapish mana 

charishca shinallatajmi. Ishquindijtataj balanzapi pizajpica chai shinallatajmi. 

10Llaquichinacuillapica ama shunguta churaichu. Shuhuashcallapica ama yanga jatun 

tucuichu. Charinacunata jahuanpi jahuanpi mirachishpapish ama chaipi shunguta 

churaichu. 

11Shuj cutinca Taita Diosca rimarcami: Ishqui cutinca cashna nijtami uyarcani: 

“Tucuita rurai tucuj canaca Taita Diospajmi. 

12Llaquij canapish, Jatun Dios quiquinpajmari. Quiquinmari tucuicunaman japina 

cashcataca cungui. Ima shina rurashca shinatajmi cungui” nircami. 

SALMOS 63 

SALMO 63 
Ñucaca Taita Diospimi samarini 

(2 Sam. 15:23, 28) 

Judá llajta shitashca urcupi cashpa David quillcashca Salmomi. 

1Taita Dios quiquinca ñuca Diosmari cangui. Tutamanta utcatami quiquintaca 

mashcasha. Ñuca almaca quiquintami yacunachin. Ñuca aichaca quiquintami 

munanachin. Chaquishca, tullu allpapimari puricuni. Yacu illanpimari puricuni. 

2Quiquin tucuita rurai tucuj cashcata, quiquin sumaj cashcata Diospajlla huasipi 

ricushca shinallataj ricungapajmi mashcacuni. 

3Quiquinpaj c'uyaica causaitapish yallimari. Ñuca shimica quiquintami alabanga. 

4Ñuca causaipica quiquintaca chashnami alli nisha. Quiquinpaj shutipimi, ñuca 

maquicunata alzasha. 

5Ñuca shimica quiquintaca caparishpami alabanga. Chaihuanca ñutcuta, huira aichata 

micushca shinami ñuca almaca cushicunga. 

6Camapi ñuca cashpapish quiquintami yuyarisha. Tutacunapi cuidashpa 

pacaricushpapish quiquintami yuyarisha. 

7Quiquinca ñucata ayudajmi cangui. Chaimantami quiquinpaj alascuna llandupi 

cushicusha. 

8Ñuca almaca quiquinpi llutarishca shinami. Quiquinpaj alli lado maquimi ñucataca 

charirahuan. 

9Ñucata huañuchingapaj mashcajcunaca, allpa ucu jutcucunamanmi urmangacuna. 

10Paicunaca espadapimi huañungacuna. Chacalcuna micunami cangacuna. 

11Ashtahuanpish jatun mandajca Taita Diospimi cushicunga. Paipaj shutipi imatapish 

nijca alabashcami canga. Llullata rimajcunapaj shimicunaca huichcashcami canga. 

SALMOS 64 

SALMO 64 
P'iñajcuna llaquichingapaj huashalla yuyaricujpi, Taita Dios huaquichichun 

mañashcami 
Tonota alli yachaj cantachichun, David rurashca Salmomi. 

1Taita Dios ñuca huillashcata uyahuai. Ñucata p'iñaj huañuchisha nicunmanta ñucata 

huaquichihuai. 

2Millaicuna llaquichingapaj huashalla yuyarinacucunmanta pacahuai. Llaquichingapaj 

huashalla yuyarinacucuj yallitaj millaicunamanta pacahuai. 



1140 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

3Paipaj c'allutaca espadata shinami filojllata ruran. Puntajlla caspita shitaj shinami 

millai shimita riman. 

4Ima pandata mana rurajta pacalla llaquichingapajmi chashna ruran. Mana 

manchashpami cungaimanta llaquichincuna. 

5Millaita rurana yuyailla tucushpa pacallapi trampata churashpami: “Caitaca pi mana 

ricungachu” nincuna. 

6Mana allicunata ruranallatami yuyarincuna. Millaita rurashca alli llujshichunmi alli, 

alli yuyarincuna. Paicunapaj shungu, paicunapaj yuyaica tucuicunapajmi ucujta jutcu 

shina. 

7Ashtahuanpish paicunataca Taita Diosmari puntajlla caspihuan llaquichinga. 

Llaquicunaca paicunapajmanca ñapish shamungallami. 

8Quiquin c'allullatajmi llaquipi churanga. Chaita ricujcunaca tucuicunami 

mancharingacuna. 

9Chaimantaca tucuicunami mancharingacuna. Taita Dios imallata rurashcatami 

huillangacuna. Chaipimi pai imallata rurashcata entendingacuna. 

10Cashcata ruraj runaca, Mandaj Dioshuanmari cushicunga. Paillapimari shunguta 

churanga. Alli shungucunaca tucuicunami jatunta cushicunga. 

SALMOS 65 

SALMO 65 
Taita Diosca pai rurashcacunapimi yallitaj cuj cashcahuan junda cashcata 

ricuchin 
Tonota alli yachaj cantachichun, David rurashca Salmomi. 

1Taita Dios Sionpi alabanaca quiquinpajmi. Quiquinman cuna tucushcacunatapish 

pajtachingami. 

2Quiquinca mañashcata uyanguimi. Tucuicunami quiquinpajmanca shamungacuna. 

3Millaita rurashcacunami ñucataca llapicun. Chashna cajpipish quiquinca ñucanchij 

c'ariyashcacunataca perdonanguimi. 

4Maijanpish quiquin agllashcaca cushichishcami. Quiquin pushamushcaca 

cushichishcami. Quiquinpaj huasi canllacunapi causachunmi pushamushcangui. 

Quiquinpaj huasipi tiyaj allicunahuanmari cushicushun. Jucha illaj quiquinpaj 

huasipimari cushicushun. 

5Quiquin cashcata ruraj cashcahuanca jatun allicunata rurashpami ñucanchijmanca 

cutichingui. Taita Dios ñucanchijta quishpichijmari cangui. Tucui cai pachapi 

causajcuna shuyanami cangui. Mama cucha tucuri caru llajtacunapi causajcunapish 

shuyanami cangui. 

6Quiquinca urcucunata sinchita churajmi cangui. Quiquinpaj tucuita rurai tucuj 

cashcahuanmi chashna rurangui. C'ari c'ari canahuan chumbillirishcami cangui. 

7Mama cucha huajiacujtapish parachijmi cangui. Mama cucha yacu jatarishpa 

huajiacujtapish, casijllata rurajmi cangui. Llajtacuna bullanacucujtapish upallachijmi 

cangui. 

8Chaimi tucui cai pachapi causajcunaca mancharinacunata quiquin rurajta ricushpaca 

mancharincuna. Tutamanta, pacaricujtapish quiquinmari cushichingui. Chishi, 

chishiyacujtapish quiquinmari cushichingui. 

9Allpataca ricuj shamunguimi. Allpapica tamyachinguimi. Yallitaj charijtami 

rurangui. Taita Dios quiquinpaj jatun yacuhuan, yacucuna jundahuanmi 

granocunataca p'ucuchingui. Chashnami chagracunataca p'ucuchingui. 

10Yapushca rahuacuna chingarijtami tamyachingui. Larcacunata yacu callpajtami 

tamyachingui. Tamyachishpami sinchi p'ulucunatapish nuyuchingui. Chashnami 

muyutaca huiñachingui. 

11Quiquinpaj tucui laya allicunahuanmi huatataca c'uchuyachingui. Quiquinpaj 

p'uyucunapish achcatami shullayachin. 

12Shitashca pambacunapi michinacunatapish shullayachinmi. Lomacunaca 

cushicunahuanmi chumbillirin. 

13Pambacunaca canlla animalcuna jundami. Pugru pambacunaca granocunahuan 

jundami. ¡Cushijllatami caparincuna. Cushijllatami cantancuna! 

SALMOS 66 

SALMO 66 
Tucuita rurai tucuj Taita Diosta pai rurashcacunamanta cantashcami 

Tonota alli yachaj cantachichun. Cantanapaj rurashca Salmomi. 

1Taita Diostaca cushicuihuan caparichigari. Tucui cai pachapi causajcuna 

caparichigari. 

2Paipaj sumaj shutita cantaichigari. Alabashcacunahuan jatunyachichigari. 

3Taita Diostaca: “Quiquin rurashcacunaca jatun mancharinamari. Quiquin tucuita 

rurai tucuj cashcamanta, quiquinta p'iñajcunaca quiquinpaj ucupimari tucungacuna. 

4Tucui cai pachapi causajcunamari quiquintaca adorangacuna. Quiquintaca 

cantangacunamari. Quiquinpaj shutitaca cantangacunamari” nichigari. Selah 

5¡Shamuichigari. Taita Dios imalla rurashcata ricuichigari. Huañujlla runacunapajca 

jatun mancharinacunatamari rurashca! 

6Mama cuchaca chaquishca allpamanmi tigrarca. Jatun yacu chaupitaca 

chaquillahuanmi ch'imbarcacuna. Chaimantami Taita Diospi cushicunchij. 

7Paica tucuita rurai tucuj cashcahuanmi huiñaita mandacun. Paipaj ñahuicunaca 

torremanta chapaj shinami tucui llajtacunata chaparacun. C'ariyajcuna ama jatun 

tucuchunmi chashna chapacun. Selah 

8¡Llajtacuna alli nichigari. Ñucanchij Taita Diosta alli nichigari. Cantocunata 

cantashpa uyachichigari! 

9Paimari ñucanchij causaita huaquichijca. Ñucanchij chaquicuna lluchcarichunpish 

mana saquircachu. 

10Taita Dios ñucanchij ima shina cajta ricurcanguimi. Cullquita chuyayachij shinami 

chuyayachircangui. 

11Linchipi urmachunmari saquircangui. Llashaj quipitamari apachircangui. 

12Runacuna ñucanchij umapi montachunmi saquircangui. ¡Nina lunyacuntamari 

pasarcanchij. Yacutamari ch'imbachircangui. Chashna rurashpaca, tucui imapish 

yallitaj tiyanmanmi llujshichircangui! 

13Quiquinpaj huasimanca cushpa tucui rupachinacunahuanmi yaicusha. Quiquinman 

cuna tucushcacunataca pajtachishami. 

14Llaquihuan cashpa ñuca shimihuan cusha nishcataca cushami. Ñuca shimi 

llujshishcataca pajtachishami. 

15Tucuita cushpa rupachina animalcunata, huirayashca animalcunata cushami. 

Mishquijllata ashnacuj quiquinpajman chayachunca carnerocunata cushami. 

Quiquinman cushpa rupachinacunataca torocunatapish, c'ari chivocunatapish 

cushami. Selah 

16¡Taita Diosta manchajcuna tucuicuna shamuichij, uyaichij. Ñuca causaipi Taita Dios 

imallata rurashcatami parlasha! 

17Ñuca shimihuanca paitami caparircani. Ñuca c'alluhuanca paitami jatunyachircani. 

18Ñuca shungupi millaita huaquichij cajpica, Jatun Diosca mana uyanmanchu carca. 

19Ashtahuanpish Taita Diosca uyarcami. Caparishpa ñuca rogashcataca uyarcami. 

20¡Ñuca mañashcata paimanta mana anchuchij, paipaj c'uyaita ñucamanta mana 

anchuchij Taita Diosca alli nishca cachun! 

SALMOS 67 

SALMO 67 
Taita Diosta alabachun llajtacunata cunashcami 

Tocanacunapi tocashpa tonota alli yachaj cantachichun, cantanapaj rurashca Salmomi. 

1Taita Dios ñucanchijta llaquihuai. Ñucanchijtaca alli cashca cachun nihuai. 

Quiquinpaj ñahuihuan ñucanchij jahuapi lamyachihuai. Selah 

2Cai pachapica tucuicuna quiquinpaj ñanta rijsishca cachun. Tucui llajtacuna quiquin 

quishpichij cashcata rijsishca cachun. 

3¡Taita Dios quiquintaca tucui llajtacuna alabachun. Tucui llajtacuna quiquinta 

alabachun! 

4Llajtacunataca cashcata rurashpami mandangui. Cai pacha llajtacunataca 

michinguimi. Chaimanta cushicuichij, llajtacuna cushicuichij. 

Selah 

5¡Taita Dios quiquintaca tucui llajtacuna alabachun. Tucui llajtacuna quiquinta 

alabachun! 

6Allpaca p'ucungami. Taita Diosca alli cashca cachun ningami. Paica ñucanchij Taita 

Diosmari. 

7Taita Dios, ñucanchijtaca alli cashca cachun niyari. Tucui cai pachapi causajcuna 

manchachuncuna. 

SALMOS 68 

SALMO 68 
Taita Diosca Sinaí urcupipish, paipajlla huasipipish cashcami 

Tonota alli yachaj cantachichun, David rurashca Salmomi. 

1Quiquinta p'iñajcuna caita chaita richun, quiquinta mana ricunachijcuna quiquinpaj 

ñaupajmanta callpachuncuna, Taita Dios jatariyari. 

2Paicunaca huairapi cushni rij shinami chingaringacuna. Chashna chingachiyari. 

Ninapi huira yacuyaj shinami yacuyangacuna. Diosta mana rijsijcunaca Taita Diospaj 

ñaupajpica chashnami chingaringacuna. 

3Ashtahuanpish cashcata rurajcunaca cushicungami. Taita Diospaj ñaupajpimi 

cushicungacuna. Cushicuihuan cashcamantami saltangacuna. 

4Taita Diosta cantaichij. Paipaj shutipi salmocunata cantaichij. Caballopi tiyarishca 

jahua pachata puricujta jatunyachichij. Paipaj shutica Jahmi: Paipaj ñaupajpi 

cushicuichij. 

5Paica yaya mama illajcunapaj yayami, viudacunapaj randi shayarijmi. Taita Diosca 

paipajlla huasipi causajmi. 

6Taita Diosca sapalla cajcunatapish familiapi causachunmi churan. Prezu 

apashcacunatapish llujshichishpa alli causaipimi churan. Ashtahuanpish 

c'ariyajcunaca tullu allpacunapimi causan. 

7Taita Dios, quiquin agllashcacunata ñaupashpa llujshijpica, shitashca pambata 

quiquin ñaupashpa purijpica, Selah 

8allpaca chujchurcami. Jahua pachamantapish tamyami urmarca. Chai Sinaí urcuca 

Taita Diospaj ñaupajpica chujchurcami. Taita Diospaj, israelcunapaj Taita Diospaj 

ñaupajpimi chashna tucurca. 

9Taita Dios, achcatami tamyachircangui. Chaquishca quiquinpaj allpatapish 

nuyuchircanguimi. 

10Quiquinpaj caj canllami chaipica causarca. Taita Dios, quiquin c'uyaj 

cashcamantami huajchacunaman cushcangui. 

11Jatun Diosca huillanatamari curca. Yallitaj achca huarmicunamari alli huillaitaca 

huillarcacuna. 

12Jatun mandajcunaca soldadocunandijmi callpashpa miticugrincuna, callpashpa 

miticugrincuna. Huasipi saquirij huarmicunaca quichumushcacunatami 

chaupinacuncuna. 

13Allitajchari callana jahuacunapi chutajllata sirina tucurcanguichij. Cancunaca 

cullquihuan llihuishca palomapaj alascuna shinami canguichij. Cancunapaj 

plumacunaca curi shina quillujllami. 

14Pailla Tucuita Rurai Tucuj, jatun mandajcunata urata janajta tsirapajpica, Salmón 

urcupica rasu urmashca shinami chai jatun mandajcunaca carca. 

15Basán urcucunaca, yallitaj jatuncunamari. Chai urcupaj puntacunaca yallitaj 

shayacuj puntamari. 

16Jatun urcucuna, ¿ima nishpataj Taita Dios pai causanapaj munashca urcutaca p'iña 

chaparacunguichigari? Mandaj Diosmari chai urcupica huiñaita causanga. 

17Taita Diospaj carrocunaca huaranga, huarangacunamari. Jatun Diosca Sinaí 

urcumantami paipajlla huasimanca shamun. 

18Taita Dios, jahuamanmi huichiyarcangui. Prezu cajcunataca quiquinhuanmi 

pusharcangui. Runacunamantami aichayuj tucurcangui. C'ariyajcunamantami aichayuj 

tucurcangui. Mandaj Dioslla paicunapurapi causangapajmi chashna rurarcangui. 

19¡Jatun Diosca alli nishca cachun! ¡Ñucanchijta quishpichij Taita Diosca 

punllantamari tucui imatapish ñucanchijpaj allipaj cun! Selah 

20Dios, ñucanchij Dioslla, paimi quishpichinga. Huañuimanta quishpichinapish 

Mandaj Jatun Diospajmi. 

21Taita Diosca paita p'iñajcunapaj umataca chugrichingami. Juchacunallapi purijpaj 

ajcha sapa umatapish chugrichingami. 

22Jatun Diosca: “Basanmantami cantaca tigrachisha. Mama cucha yacu ucujmantami 

cantaca tigrachisha. 

23Cambaj chaquicunaca pucajllami tucunga. Canta p'iñajcunapaj yahuarhuanmi 

chashna tucunga. Cambaj allcucunapaj c'allucunapish chashnallatajmi tucunga” 

nircami. 

24¡Taita Dioslla, quiquinpaj ñancunataca ricurcacunami. Diospajlla huasipimi Taita 

Diospaj, ñucata Mandajpaj ñancunataca ricurcacuna! 

25Cantajcunaca ñaupashpami rincuna. Tocajcunaca huashatami catincuna. Chaupipica 

solteracunami panderocunahuan rincuna. 

26¡Taita Diosta alli nichigari. Tandanacushcacunapi alli nichigari. Jatun Diostaca alli 

nichigari. Israelpaj huahua huahuacuna alli nichigari! 

27Q'uipa huiñai Benjaminmi chaipi carca. Paica paicunata mandajmi carca. Judata 

mandajcunaca paicunapaj tandanacuipimi carca. Zabulonta mandajcunapish 

paicunapaj tandanacuipimi carca. Neftalita mandajcunapish paicunapaj 

tandanacuipimi carca. 

28Quiquinpaj Taita Diosmari canmanca fuerzata curca. Taita Dios, ñucanchijpaj imata 

rurashcataca cutin ricuchiyari. 

29Quiquin Taita Diospaj huasi Jerusalenpi cashcamantami, jatun mandajcunaca 

convidanacunata quiquinman cungacuna. 

30Macanacunalla tucushpa tandanacushcacunataca sinchita rimayari. Achca 

torocunata, llajtapi caj achca bizicunatapish rimayari. Tucuicuna paicunapaj 

cullquindij quiquinpaj ucupi tucungacama rimayari. Macanacushpa cushicujcunataca 

caita chaita cachayari. 

31Egipto mandajcunami shamungacuna. Etiopiacunaca Taita Diosmanmi paicunapaj 

maquicunata utca chutangacuna. 

32¡Cai pachapi mandajcuna, Taita Diosta cantaichij. Jatun Diosta cantaichij! Selah 

33Jahua pachamanta ashtahuan jahua pachapi, caballopi tiyarishca puricujta 

cantaichigari. Jahua pachaca ñaupamanta tiyajmi. Chaipi tiyajmi pai rimashcata 

uyachinga. Tucuita rurai tucuj rimashcatami uyachinga. 

34Taita Diosca tucuita rurai tucuj cashcata ricuichigari. Pai tucuita rurai tucuj 

cashcaca israelcunapaj jahuapimi. Pai tucuita rurai tucuj cashcaca jahua 

pachacamami. 

35Taita Dios quiquinpaj huasimantaca mancharina Diosmi ricuringui. Israelcunapaj 

Taita Diosca, pai agllashcamanca fuerzata cujmi. C'ari c'ari fuerzasapa canata cujmi. 

Taita Diosca alli nishca cachun. 

SALMOS 69 

SALMO 69 
Llaquihuan cashpa caparinata caparishcami 

Lirio sisacuna nishca cantota, tonota alli yachaj tocashpa cantachichun, David rurashca Salmomi. 

1¡Taita Dios quishpichihuai. Ñucataca yacu millpushpa huañuchigrinca! 

2Ucujta caj guzupi huashicushcamari cani. Maipi mana shayari tucuipajpimari cani. 

Yacucuna ucujmanmari cani. Callpacuj yacumari sirijta aisacun. 

3Cayanataca shaicunimari. Ñuca cungaca gangozuyanmari. Taita Diosta 

shuyacushpalla ñuca ñahuicunapish shaicushcamari. 

4Ñucata p'iñajcunaca ñuca uma ajchatapish yallimari mirarishcacuna. 

Yangamantamari ñucataca p'iñancuna. Ñucata p'iñajcunaca imatapish rurai 

tucujcunamari tucushca. Yangamantamari ñucataca llaquichincuna. ¿Manapish 

shuhuashca cashpapish pagashachu? 

5Taita Dioslla quiquinca ñuca yuyai illaj cashcataca rijsinguimi. Ñuca juchacunaca 

quiquinpaj ñaupajpica mana pacallachu. 

6Jatun Dios, tucuita Mandaj Dios quiquinpi shunguta churajcunaca, ñuca juchamanta 

ama pingaichishca cachun. Israelcunapaj Taita Diosta mashcajcunaca ñuca 

juchamanta ama muspachishca cachun. 

7Quiquinta c'uyashpami llaquicunata aparcani. Ñahuita maipi mana churai tucujtamari 

pingarini. 

8Ñuca huauquicunapajca shujtaj llajta runami carcani. Ñuca mamapaj churicunapajca 

mana rijsishcami carcani. 

9Quiquinpaj huasimantaca huañuricunica, tucuricunica. Quiquinta p'iñashpa 

c'amishcacunaca ñuca jahuapimi urmarca. 

10Huacashpa, ayunashpa llaquilla almahuanmi mañarcani. Chaica ñucapajca chanzata 

rurashpa asinapajmi cashca. 

11Cañamazu churanacunatapish churarircanimi. Chaimi ñucaca ch'imbapurashpa 

parlacunalla tucurcani. 

12Pueblo pungupi tandanacushcacunapish ñucata p'iñashpa rimarcacunami. 

Machashcacunapish paicunapaj cantocunahuanmi chanzata rurashpa asincuna. 

13Ashtahuanpish ñucaca quiquintami mañarcani. Mandaj Dios ñucata quiquin llaquina 

punlla chayachun nishpa mañacunillami. Taita Dios quiquinca yallitaj llaquijmi 

cangui. Quiquinca quishpichinguitajmi. Ñucata uyahuayari. 

14Lodomanta llujshichihuai. Lodopi millpurichunca ama saquichu. Ñucata 

p'iñajcunamanta quishpichihuai. Yacu ucujmanta quishpichihuai. 

15Callpacuj yacucuna aparichun ama saquichu. Ucujta caj jutcu millpuchun ama 

saquichu. Jutcu paipaj shimita huichcashpa millpuchun ama saquichu. 

16Mandaj Dios quiquinpaj c'uyaica jatunmari. Chaimanta ñuca mañashcata 

cutichihuai. Quiquinca yallitaj llaquijmari cangui. Chai shinallataj ñucata ricuhuai. 

17Quiquinpajta rurajpaj ñaupajmantaca quiquinpaj ñahuita ama pacahuaichu. Ñucaca 

achca llaquilla cashcamanta utca uyahuai. 

18¡Ñucapajman c'uchuyamui. Quishpichihuai! ¡Ñucata p'iñajcunamanta 

quishpichihuai! 

19Quiquinca ñucata c'amishcata yachanguimi. Ñucata pingaichishcata yachanguimi. 

Ñucata llaquichishcata yachanguimi. Ñucata p'iñajcunaca tucuicunamari quiquinpaj 

ñaupajpi. 

20C'amishcamari ñuca shungutaca p'aquirca. Ñucaca yallitaj llaquihuanmari cani. 

Ñucata pi llaquingapishchari nishpa shuyarcanimi. Pi mana tiyarcachu. 

Cushichijcunata mashcashpapish pita mana japircanichu. 

21Ashtahuanpish micunata caranapaj randica, hieltami curcacuna. Yacunaihuan ñuca 

cajpipish vinagretami ubyachircacuna. 

22Jatun micuita paicuna rurashcapish paicunallataj laziyarinapaj cashca cachun. 

Allipajmi ruracunchij nishcapish ñitcarinapajlla cashca cachun. 

23Paicunapaj ñahuicunata amsayachishca cachun. Imata ama ricuchun amsayachishca 

cachun. Paicunapaj huasha tullucunatapish punllanta chujchuchicuilla. 

24Quiquinpaj p'iñaritaca paicunapaj jahuapi talliyari. Nina sindirij shina quiquin 

p'iñarishcaca paicunata tucuchishca cachun. 

25Pai causacunca shitashca saquirishca cachun. Paipaj carpa huasicunapica pi ama 

causashca cachun. 

26Quiquin chugrichishca runata catirashpa llaquichishcamanta chashna tucuchun. 

Quiquin carachayachijpi nanaihuan cajta parlanacushpa ashtahuan nanaita 

mirachishcamanta chashna tucuchun. 

27¡Quiquinpaj cashcata ruracunta ama chasquichun, pai millaita rurashca shinallataj 

llaquichiyari! 

28¡Causajcunapaj libromantaca p'ichashca cachun. Cashcata rurajcunahuanca ama 

quillcashca cachun! 

29Ashtahuanpish llaquihuan, nanaihuan caj ñucataca quiquinpaj quishpichinahuan 

quishpichihuayari. Taita Dios, jahuajman churahuayari. 

30Ñucaca Taita Diospaj shutitami alabasha. Cantocunahuanmi alabasha. Alabashpami 

jatunyachisha. 

31Chaicunaca huagrata cushpa rupachishcatapish yallimari, Mandaj Diostaca 

cushichinga. Mana cashpaca gachucunayuj, pallca sillucunayuj bizita cushcatapish 

yallimari cushichinga. 

32Mana jatun tucushcacuna chaita ricushpaca cushicungacunami. Taita Diosta 

mashcaichij, quiquin shungupi causaita charinguichijmi. 

33Mandaj Diosca huajchacunata uyanmi. Paipaj cajcuna prezu cajpipish, mana 

yanganchinchu. 

34¡Jahua pachapish, cai pachapish alabaichij. Mama cuchapish, chaipi tucui imalla 

tiyajcunapish alabaichij! 

35Taita Diosmari Siontaca quishpichinga. Judá pueblocunatapish cutinmari 

shayachinga. Chaipi causachunmi shayachinga. Chai pueblotaca paicunami 

japingacuna. 

36Quiquinpajta rurajcunapaj huahua huahuacunami chaitaca japingacuna. Quiquinpaj 

shutita c'uyajcunami chaipica causangacuna. 

SALMOS 70 

SALMO 70 
Llaquimanta quishpichichun rogashcami 

(Sal. 40:13-17) 

Tonota alli yachaj cantachichun, David rurashca Salmomi. Taita Dios imalla rurashcata yuyarinapaj 

cachun rurashca Salmomi. 

1Taita Dios, ñucata quishpichinaman shamuyari. Taita Dios ñucata ayudanaman utca 

shamuyari. 

2Ñucata huañuchingapaj mashcacujcunaca pingaichishca cachun. Muspachishca 

cachun. Ñucata llaquichinata munacujcunaca huashaman tigrashca cachun. 

Pingaichishca cachun. 

3Ñucata chanzata rurajcunaca huashaman tigrachishca cachun. Paicunallataj chanzata 

rurajcuna cashcamanta pingaichishca cachun. 

4¡Quiquinta mashcaj tucuicunaca cushicuchun. Quiquinpi cushicuchun! Quiquin 

quishpichinata c'uyajcunaca tucui causaipi: “Taita Diosca yallitaj jatunyachishca 

cachun” nichun. 

5Ñucaca llaquichishcami cani. Ñucaca ima illajmi cani. Taita Dioslla, ñucapajman 

utca shamuyari. Quiquinca ñucata ayudajmi cangui. Ñucata quishpichijmi cangui. 

Mandaj Dios ama uniyaichu. 

SALMOS 71 

SALMO 71 
Cunaj yuyaj mañashcami 

1Mandaj Dios quiquinpimi ñucaca miticurcani. Ñucataca nunca ama 

pingaichihuangui. 

2Cashcata ruraj Taita Dios, ñucata ayudahuai, quishpichihuai. Ñuca mañashcata 

uyashpa quishpichihuai. 

3Quiquinca ñuca miticuna jatun rumi caiyari. Chaimi ñucaca quiquinpi miticunaman 

callpacushalla. Ñucata quishpichingapajca quiquinpaj mandashcacunatami curcangui. 

Quiquinca ñuca rumimi cangui. Ñuca muyundij pircami cangui. 

4Taita Dioslla, Diosta mana rijsijcunapaj maquimanta llujshichihuai. Millaita 

rurajcunapaj maquicunamanta quishpichihuai. Llaquichijni shitajcunapaj maquimanta 

quishpichihuai. 

5Quiquinca Mandaj Jatun Dios, ñuca shuyanami cangui. Huambramanta pacha ñucata 

huaquichijmi cangui. 

6Mamapaj huijsapi cai pachamantami, quiquinpi chariracurcani. Ñuca mamapaj 

huijsamantapish quiquinmi llujshichircangui. Quiquinmi huiñaita ñuca alabana 

cangui. 

7Achcacunapajmi jatun mancharina ñucaca carcani. Quiquinca ñucata pacaj, sinchi 

rumimi cangui. 



1149 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

8Ñuca shimica quiquinta alabanahuan junda cachun. Quiquinpaj sumaj cashcahuan 

tucui punlla junda cachun. 

9Ñuca ña yuyaj cajpipish ama shitangui. Fuerza illaj tucujpipish ama ñucallata 

saquingui. 

10Ñucata p'iñajcunaca ñucamantami parlanacucun. Ñucata huañuchishun nicujcunaca 

paicunapurami yuyarinacucuncuna. 

11Paicunaca: “Taita Diosca paitaca shitashcami. Catichigari, japichigari. Paita 

quishpichijca pi mana tiyanchu” nincunami. 

12¡Taita Dios, ñucamanta ama caruyaichu. Taita Dioslla, ñucata ayudanaman utca 

shamuyari! 

13Ñucata p'iñajcunaca pingaichishca cachun. Ñuca causaita chingachishun 

nicujcunaca chingarishca cachun. Ñucata llaquichingapaj mashcacujcunataca 

pingaihuan tapachishca cachun. Musparinahuan tapachishca cachun. 

14Ashtahuanpish ñucaca quiquinllatami shuyasha. Ñucaca quiquinta ashtahuan 

ashtahuan alabacushallami. 

15Ñuca shimica quiquin cashcata rurashcatami huillanga. Quiquin rurashcacuna 

mashna cashcatapish mana yachanichu. Shina cashpapish quishpichinapaj quiquin 

rurashcacunataca tucui punllami huillacushalla. 

16Mandaj Jatun Dios mancharinacunata rurashcatami yuyarisha. Quiquin cashcata 

rurashcatami yuyarisha. Quiquin rurashcacunallatami yuyarisha. 

17Taita Dios ñucataca huambramanta pachami yachachircangui. Mancharinacunata 

quiquin rurashcataca cunancama huillacunillami. 

18Taita Dios, ñuca ña yuyaj cajpipish ama shitahuaichu. Yuraj uma cajpipish, ama 

saquihuaichu. Quiquin tucuita rurai tucuj cashcata, q'uipa huiñaicunaman 

huillangacama ama saquihuaichu. Quiquin jatun cashcataca, q'uipa huahua 

huahuacunaman huillangacama ama saquihuaichu. 

19Taita Dios quiquin cashcata rurashcaca jahua pachacamami. ¡Quiquinca jatun 

allicunatami rurashcangui! Taita Dios ¿pitaj quiquin shinaca rurangari? 

20Quiquinca achca llaquicunatami curcangui. Achca nanaicunatami apachircangui. 

Quiquinllatajmi cutin jatarichingui. Cai pachapi ucujta caj jutcumantapish 

llujshichinguimi. 

21Ñuca jatun canataca mirachinguiyari. Ñucataca cutin cushichinguiyari. 

22Ñuca Dioslla ñucapish chashnallatajmi quiquintaca alabasha. Salteriopi tocashpami 

alabasha. Quiquin pajtachij cashcataca arpapi tocashpami cantasha. Israelcunapaj 

jucha illaj Diostaca cantashami. 

23Quiquinta cantashpaca ñuca shimica cushicungami. Ñuca causaita 

quishpichishcamantaca ñuca almaca cushicungami. 

24Ñucata llaquichina yuyailla cajcunataca pingaichircanguimi, muspachircanguimi. 

Chashna cashcata rurashcamantaca ñuca c'alluca tucui punlla huillacungallami. 

SALMOS 72 

SALMO 72 
Cashcata ruraj jatun mandaj mandashcami 

Salomonpaj rurashca Salmomi. 

1Taita Dios, jatun mandajmanca cashcata rurashpa mandaj canata cuhuai. Jatun 

mandajpaj churimanpish cashcata rurashpa mandaj canata cuhuai. 

2Quiquinpaj cajcunataca cashcata rurashpa mandaj canata cuhuai. Quiquinpaj cajcuna 

llaquilla cajcunatapish cashcata rurashpa mandaj canata cuhuai. 

3Urcucunapish llajtacunamanca sumaj causaita cuchun. Lomacunapish cashcata 

ruranata cuchun. 

4Llajtacunapi llaquilla cajcunataca cashcata rurashpa mandaj canata rurangui. 

Huajchacunapaj huahuacunatapish llaquimanta llujshichijta rurangui. Chaimi paica 

llaquichijcunataca llapinga. 

5Intipish, lunapish tiyajpiraj quiquintaca manchachuncuna. Huahua huahuacuna 

quiquintaca manchachuncuna. 

6Jatun mandajca, q'uihuata cuchushca pambata tamya urmaj shinami uriyamunga. 

Allpata garhua nuyuchij shinami canga. 

7Paipaj punllacunapica cashcata ruranacunallami sisanga. Sumaj causaillami yallitaj 

tiyanga. Luna mana tiyangacamami chashnaca canga. 

8¡Paica mama cucha shuj ladomantaca, caishuj ladocamami mandanga. Jatun 

yacumanta callarishpaca tucui cai pachatami mandanga! 

9Paipaj ñaupajpica, shitashca pambapi causajcunami cunguringacuna. Paita 

p'iñajcunaca ñutu allpatami lambingacuna. 

10Tarsis llajtata jatun mandajcunaca convidanacunatami apamunga. Mama cucha uripi 

cajcunapish convidanacunatami apamunga. Sabá llajtata jatun mandajcuna, Seba 

llajtata jatun mandajcunapish convidanacunatami paipajman apamunga. 

11Tucui jatun mandajcunami paipaj ñaupajpi cumuringacuna. Tucui llajtacunami 

paipajta rurangacuna. 

12Huajchacuna caparijpica, paimi quishpichinga. Llaquilla caj pi ayudaj illajlla 

cajtapish paimi ayudanga. 

13Huajchataca llaquingami. Imata mana charijtaca llaquingami. Huajchacunapaj 

causaitaca quishpichingami. 

14Paicunapaj causaitaca umashca canamanta, llaquichijni shitashca canamanta 

quishpichingami. Paicunapaj yahuarca paipaj ñahuipica valijmi canga. 

15Jatun mandajca causacuchunlla. Paimanca Sabá llajtamanta curita cuchun. Jatun 

mandajmantaca mana samarishpa mañacuchunlla. Paitaca tucui punlla alli 

nicuchunlla. 

16Allpapica lutsai muyullatami tarpunga. Chaica tucui urcu puntacunacama tucuita 

grano p'ucushpami, Líbano urcu yuracuna shina huajiacunga. Pueblopi causajcunaca 

q'uihua sisaj shinami sisangacuna. 

17Paipaj shutica huiñaipajmi canga. Inti tiyashcacama paipaj shutica ama 

chingarichun. Tucui llajtacunami paimanta alli nishca cangacuna. Paica alli nishcami 

canga. 

18Mandaj Taita Diosca alli nishca cachun. Israelcunapaj Taita Diosca alli nishca 

cachun. Mancharinacunata rurajca paillamari. 

19¡Paipaj sumaj shutica huiñaita alli nishca cachun! ¡Tucui cai pachapi paipaj sumaj 

cashcahuan junda cachun! ¡Chashna cachun, chashna cachun! 

20Isaipaj churi David mañashca shimicunaca caipimi tucurin. 

SALMOS 73 

SALMO 73 

LIBRO III 
(Salmos 73–89) 

Diosca millaicunataca llaquichingami 
Asaf rurashca Salmomi. 

1Taita Diosca israelcunahuanca allimari. Shungupi ima mapa illajlla cajcunahuanmi 

alli. 

2Ñucaca cazimari lluchcarini. Ashallamantamari ñuca chaquicunaca mana lluchcarin. 

3Jatun tucushcacunata ricushpamari paicuna shina canata munarcani. Diosta mana 

rijsijcuna achcata charijyajta ricushpamari paicuna shina canata munarcani. 

4Paicunaca huañui japinatapish mana manchancunachu. Paicunaca fuerza 

sapacunamari. 

5Caishuj huañujllacuna shinapish ima llaquita mana apancunachu. Shujtajcunata shina 

azotishcapish mana cancunachu. 

6Paicunamanca jatun tucunami coronata churachin. Millaita ruranahuanmi churarin. 

7Ñahuicuna llujshirijtami huirayancuna. Paicunapaj millaita yuyashcaca 

shungumantaca talliricunmi. 

8Chanzatamari rurancuna. Jatunta llaquichina yuyaillamari rimancuna. Jatun 

tucushpami rimancuna. 

9Paipaj shimihuanca jahua pachata p'iñashpa c'aminllami. Paipaj c'alluhuanca cai 

pachapimi munashcata rimarishpa purin. 

10Chaimi Diosca pai agllashcacunataca paicunapajman tigrachun saquin. 

Chaimantami paicunaca yallitaj yacuta ubyaj shina millai yuyai junda tucuncuna. 

11Millaicunaca: “¿Taita Diosca ima shinataj yachangari? Jahua pachapi causaj Taita 

Diosca caitaca ¿yachangachari?” nincunami. 

12Chai millaicunata ricuichigari. Paicunaca imapish mana tucushpami achcata 

charijyancuna. 

13Alli yuyarijpica, ñuca shungutaca yangallami chuyayachishcani. Ñuca maquicunata 

mana mapayachishcapish yangallami. 

14Ashtahuanpish punllantamari azotishca cashcani. Tucui tutamantacunamari 

macashca cashcani. 

15Ñucapish paicuna shinallataj rimashpaca, quiquin agllashcacunapaj huahua 

huahuacunataca umaimanmari. 

16Chaicuna ima shina cashcata ñuca entendisha nishpa yuyarijpica ñucapajca yallitaj 

sinchimari carca. 

17Taita Diospaj huasiman yaicushpallami, tucuripi paicuna ima shina cana cashcataca 

yacharcani. 

18Paicunataca lluchcarinapimi churashcangui. Paicuna llaqui tucunallapitaj 

chingarichunmi shitashcangui. 

19Paicunataca cungaillapimi chingachinga. Jatun manchaihuanmi ñapish tucuchinga. 

20Muscucushpa rijcharijpi chai muscucushca rijcharijpi chingarij shinallami, Jatun 

Dios jatarijpica millaicunaca chingaringacuna. 

21Ñuca alma jatunta llaquirijpica, ñuca shunguca t'ujyacuj shinami tucurca. 

22Ñucaca imata mana entendij ch'ahuanmi carcani. Quiquinpaj ñaupajpica shuj animal 

shinamari carcani. 

23Shina cashpapish, ñucaca punllantami quiquinhuan carcani. Quiquinmari ñuca alli 

maquimanta pushahuarcangui. 

24Ñucataca quiquin cunashcahuanmari pushahuarcangui. Q'uipataca quiquin sumaj 

cashcapimari chasquihuangui. 

25Jahua pachapica, pi shujtajta mana charinichu, quiquinllatamari charini. Cai 

pachapipish, quiquinmanta ch'ican ima shujtajtaca mana charisha ninichu. 

26Ñuca aichapish ñuca shungupish urmarinmari. Shina cajpipish ñuca shungu 

samarina rumica Jatun Diosmari. Huiñaipaj ñuca charinaca Jatun Diosmari. 

27Quiquinmanta caruyajcunaca chingaringatajmi. Quiquinmanta ch'icanyajcunataca 

tucuicunata tucuchinguitajmi. 

28Ñucapajca, Taita Diospaj c'uchupi canami alli. Tucui pai imalla rurashcacunata 

huillangapajmi Mandaj Jatun Diospi ñuca shunguta churarcani. 

SALMOS 74 

SALMO 74 
Taita Dioslla p'iñajcuna llaquichichun ima nishpataj saquihuanguiyari nishcami 

Sumaj shimicunata Asaf quillcashcami. 

1Taita Dioslla, ¿imamantataj ñucanchijtaca huiñaipaj yanganchinguiyari? 

¿Imamantataj quiquinpaj q'uihua pambacunapi purij ovejacunahuanca nina sindirij 

shina p'iñaringuiyari? 

2Quiquinpaj cajcunataca yuyaripayari. Ñaupamanta quiquin munashcacunataca 

yuyaripayari. Quiquinpaj aillu cachunmari llaquimanta llujshichircangui. Quiquin 

causashca cai Sión urcutapish yuyariyari. 

3Manataj allichi tucuipaj cachun urmachishcata ricunaman shamuyari. Chai p'iñajcuna 

quiquinpaj huasita llaquichishcacunata ricuj shamuyari. 

4Quiquinta p'iñajcunaca cambajlla cajcunapaj chaupipimari caparirircacuna. Paicuna 

japishcata ricuchij banderacunatamari churarcacuna. 

5Paicunaca quichquijlla yuracuna chaupiman yuracunata urmachingapaj hachahuan 

yaicujcuna shinamari. 

6Chashna yaicushpami sumaj ricunacunata rurashca caspicunataca hachacunahuan, 

martillocunahuan p'aquishcacuna. 

7Quiquinpaj huasitaca, ninahuanmi rupachircacuna. Quiquinpaj shuti tiyacun carpa 

huasitapish pambapi shitashpami yanganchircacuna. 

8Paicunapaj shungupica: “Shuj cutintaj chingachichun” yuyarcacunami. Ñucapajlla 

cajcuna tandanacuna huasicunataca tucui llajtapimi rupachircacuna. 

9Quiquin ñucanchijhuan cashcata ricuchij señalcunataca ña mana ricunchijca. Quiquin 

huillachishcata huillajpish ña mana tiyanca. Maicama ñucanchij cashna canataca 

ñucanchijpurapica, pi mana yachanchu. 

10Taita Dioslla, ¿maicamataj ñucanchijta llaquichijcunaca ñucanchijtaca 

c'amicungallari? Quiquinta p'iñajcunaca ¿huiñaitachu quiquinpaj shutita p'iñashpa 

c'amicungalla imatagari? 

11¿Ima nishpataj quiquinpaj maquita tandanguiyari? ¿Ima nishpataj quiquinpaj alli 

maquita pecho ucupi pacanguiyari? 

12Shina cashpapish Taita Dioslla, ñaupamantamari ñucapaj Jatun Mandaj cangui. 

Quiquinmari cai pachapi, quishpirinata ruraj Taita Dios cangui. 

13Quiquin tucuita rurai tucuj cashcahuanmari jatun cuchatapish chaupircangui. Yacupi 

causaj manchanana animalcunapaj umacunatapish ñuturcanguimari. 

14Leviatán nishca animalpaj umacunatapish llapircanguimari. Shitashca pambacunapi 

causaj animalcuna micuchunmari curcangui. 

15Pugyucunatapish, purij yacucunatapish quiquinmari llujshichircangui. Mana 

chaquiripaj jatun yacutapish chaquichircanguimari. 

16Punllapish quiquinpajmi tutapish quiquinpajllatajmi. Quiquinmi lunatapish 

intitapish churarcangui. 

17Quiquinmi tucui cai pacha maillata canata churarcangui. Usyatapish, tamyatapish 

quiquinmi rurarcangui. 

18Caitaca yuyariyari: Mandaj Dioslla, quiquinta p'iñajcunaca quiquintami 

c'ariyarcacuna. Yuyai illaj runacunaca quiquinpaj shutita p'iñashpamari c'amircacuna. 

19Quiquinpaj urpipaj causaitaca, millai animalcunaman ama cuhuaichu. Quiquinpaj 

huajchacunapaj causaitaca millaicuna chingachichun ama saquihuaichu. 

20Ñucanchijhuan ari ninacushcata yuyariyari. Cai amsa pachapica millaita 

rurajcunallamari jundarishca. 

21Llaquita apacujtaca ama cutin pingachihuaichu. Llaquilla cajcunami, huajchacunami 

quiquinpaj shutitaca alabangacuna. 

22Jatariyari, Taita Dioslla. Quiquin tucuita rurai tucuj cashcataca ricuchiyari. Yuyai 

illaj runa punllanta quiquinta c'amicuchunllaca ama saquichu. 

23Quiquinta p'iñajcuna capariricujtaca imata ruranata yuyariyari. Quiquinta p'iñajcuna 

huaica jatarishpa quiquinpajman uyarijta mana shaicushpa c'amicujtaca imatapish 

rurahuayari. 

SALMOS 75 

SALMO 75 
Diosca millaita rurajtaca llaquichinmi, cashcata rurajtaca jatun canapi churanmi 
Ama llaquichihuaichu nishpa cantana tonopi, tonota alli yachaj cantachichun, Asaf rurashca Salmomi. 

1Quiquintaca pagui ninchijmi. Taita Dioslla quiquintami pagui ninchij. Quiquinpaj 

shutica c'uchullapimi. Runacunaca jatun mancharinacunata quiquin rurashcatami 

huillancuna. 

2Ñuca llaquichina punllapimi, paicuna imalla rurashcataca ricuchisha. 

3Allpaca paipi causajcunandijmi chujchungacuna. Chashna cajpipish allpapaj 

pilarcunataca ñucami sinchita charicuni.Selah 

4Ch'ahuancunataca: “Allimi cani ama” nirichijchu ninimi. Diosta mana rijsijcunataca: 

“Ama jatun tucuichijchu nircanimi. 

5Cancuna c'ari c'ari cashcallahuanca ama jatun tucuichijchu. Maipish cachun jatun 

tucushpa ama rimaichijchu” ninimi. 

6Jatunyachijca inti llujshin ladomantapish, inti huashicun ladomantapish mana 

shamunchu. Shitashca pambamantapish mana shamunchu. 

7Ashtahuanpish juezca Taita Diosmari. Paimi shujcunataca cumurichin. 

Caishujcunataca jatun canapi churan. 

8Copaca Mandaj Diospaj maquipimari. Vinoca tucuihuan chagrushca p'ucushcamari. 

Chai vinotaca paimi tallinga. Cai pachapi causaj Diosta mana rijsijcunami 

tucuringacama ubyangacuna. 

9Ashtahuanpish ñucaca Jacobpaj Taita Diosmantaca huillacushallami. Paitaca 

punllanta cantacushallami. 

10Juchayujcuna mandacuntaca chingachishami. Ashtahuanpish cashcata rurashpa 

mandajcunataca jatun canapimi churasha. 

SALMOS 76 

SALMO 76 
Taita Diosca mishajmi, runacuna ima shinalla cashcata ricuchijmi 

Tocanacunapi tocashpa tonota alli yachaj cantachichun, Asaf rurashca cantana Salmomi. 

1Taita Diosca Judapica rijsishcamari. Israelpica paipaj shutica jatunmari. 

2Paipaj carpa huasica, Salempimari. Pai causana huasica Sionpimari. 

3Chaipimi paita p'iñajcunapaj arcopi caj puntajlla caspicunataca p'aquirca. 

Escudotapish, espadatapish, macanacunacunatapishmi p'aquirca. Selah 

4Quiquinca achij nicuj sumajmari cangui. Tucuita rurai tucujmari cangui. Sacha 

animalcunata japigrina urcucunatapish yalli jatunmari cangui. 

5C'ari c'ari tucushca shungucunaca tucuita quichushcami saquirishca. Manataj 

rijcharingapajmi dormicuncuna. C'ari c'ari runacunapish paicunapaj maquitaca mana 

alzai tucurcacunachu. 

6Jacobpaj Taita Dioslla, quiquin sinchita rimajpica carropish, caballopish mana cuyuri 

tucurcachu. 

7Quiquinca manchana Diosmari cangui. Nina sindirij shina quiquin p'iñarijpica ¿pitaj 

quiquinpaj ñaupajpi shayari tucungari? 

8Jahua pachamantami llaquichinataca huillarcangui. Cai pachaca manchaihuanmi 

casijlla saquiringa. 

9Cai pachapi causaj alli shungucunata quishpichingapaj quiquin Dios paicunapaj 

cashcata ruranaman jatarijpimi chashna tucungacuna. Selah 

10Runacuna p'iñarijpica quiquinca ashtahuan jatun nishcami tucungui. Quiquin 

p'iñarishpa llaquichijpi saquirishcacunatapish cumurichinguirajmi. 

11Cancunapaj Taita Diosman cuna tucushcataca pajtachichigari. Paipaj muyundijpi 

cajcunaca manchana Diosman cuna cashcataca tucuicuna cuichigari. 

12Paica mandajcunapaj causaita quichujmi. Paica cai pachata jatun mandajcunapaj 

manchanami. 

SALMOS 77 

SALMO 77 
Taita Dios tucuita rurai tucuj cashcata alli yuyarinami 

Tonota alli yachaj Jedutún cantachichun, Asaf rurashca Salmomi. 

1Taita Diostaca ñuca shimihuanmi mañarcani. Taita Diostami mañarcani. Paica ñuca 

mañashcata uyahuangami. 

2Ñuca llaquihuan cai punllapica, Jatun Diostami mashcarcani. Tutapish mana 

samarishpami maquicunata huichi chutashpa paitaca mañacurcani. Ñuca almapish 

mana cushicui tucurcachu. 

3Taita Diosmanta yuyarishpaca aij nircanimi. Ñuca espiritupish aij nicushpallami 

chahuata huañurca. Selah 

4Taita Dioslla, ñuca ñahuicuna huichcarichunllapish mana saquircanguichu. 

Llaquillami carcani, mana rimarcanichu. 

5Callari punllacunatami yuyarircani. Ñaupa huatacunatami yuyarircani. 

6Tutacuna ñuca cantacushcatami yuyarircani. Ñuca shungupi chaicunata 

yuyarishpami, ñuca yuyaillapi cashna tapurircani: 

7“Jatun Diosca ñucanchijtaca ¿huiñaitachu shitanga imashi? ¿Ña manatajchu 

ayudanga imashi? 

8¿Pai llaquij canaca huiñaipajchu ña tucurirca imashi. Pai ñucanchijpaj rurasha 

nishcataca, ña manatajchu yuyaringa imashi? 

9Taita Diosca pai c'uyaj canatachu ¿cungarirca imashi? ¿Paipaj c'uyaj cashcataca 

p'iñarishpachu taparca imashi?” yuyarcanimi. Selah 

10Jahua pachapi caj Jatun Dios achca huatacunata paipaj alli maquihuan imalla 

allicunata rurashcata yuyarishpami, chai yuyaicunahuan ñucaca unguni. 

11Mandaj Dios imallata rurashcatami yuyarisha. Ñaupa huatacunapi 

mancharinacunata quiquin rurashcatami ñucaca yuyarisha. 

12Quiquin imallata rurashcacunataca yuyaricushallami. Quiquin imallata 

rurashcacunatami huillasha. 

13Taita Dioslla, quiquinpaj ñanca ima jucha illajllami. Pi shujtaj diostaj ñucanchij 

Dios shina jatunca tiyangari. 

14Taita Dioslla quiquinca mancharinacunata ruraj Diosmi cangui. Quiquin tucuita 

rurai tucuj cashcataca tucui llajtacunamanmi ricuchircangui. 

15Quiquinpaj cajcunataca quiquinpaj rigrahuanmari llujshichircangui. Jacobpaj, 

Josepaj huahuacunatamari chashna llujshichircangui. Selah 

16Taita Dioslla yacucunaca quiquintaca ricurcami. Yacucuna quiquinta ricushpaca 

mancharircacunami. Mama cucha ucujman caj yacucunapish chujchurcacunami. 

17P'uyupish yacu jundashpa tapajtami tamyarca. Jahua pachacunapish c'ulun nircami. 

Quiquinpaj rayocunapish urmarcami. 

18Quiquinpaj rimashcaca jatun acapanapimi c'ulun nishca uyarirca. Quiquinpaj 

relampacunapish tucui cai pachatami achijyachirca. Allpapish chujchushpami 

cuyurirca. 

19Mama cucha chaupitami quiquinpaj ñanta surcurcangui. Jatun yacu chaupitami 

quiquin purinata rurarcangui. Chaimi quiquinpaj chaqui sarushcatapish pi mana ricui 

tucurca. 

20Quiquinpaj cajcunataca ovejacunata shinami pushamurcangui. Moisespaj, Aaronpaj 

maquihuanmi pushamurcangui. 

SALMOS 78 

SALMO 78 
Dios agllashcacunaca mana cazuj cajpipish, Diosca imatapish pajtachicujllami 

carca 
Sumaj shimicunata Asaf quillcashcami. 

1Ñucapajlla cajcuna, ñuca mandashcata uyaichij. Ñuca rimashca shimicunataca, 

cancunapaj rinrinta pascashpa uyaichij. 

2Yuyachij shimicunahuanmi parlagrini. Ñaupa huatacunamanta pacalla 

tiyashcacunatami rimagrini. 

3Chaicunata uyashpami entendishcanchij. Ñucanchij ñaupa yayacuna parlashcatami, 

chashna uyashcanchij entendishcanchij. 

4Chaicunataca paicunapaj huahuacunamanca mana pacashpallami huillashun. Mandaj 

Diosca alabana cashcatapish, q'uipa huahua huahuacunamanca huillanami canchij. Pai 

tucuita rurai tucuj cashcatapish, mancharinacunata rurashcatapish huillanami canchij. 

5Taita Diosmi Jacobmanca, ima shina causanata yachachirca. Paimi israelmanca 

mandashcata curca. Chaitaca huahua huahuacunaman ñucanchij ñaupa yayacuna 

huillachunmi mandarca. 

6Q'uipa punllacuna huacharij huahua huahuacuna yachachunmi mandarca. 

Paicunapish ashtahuan q'uipa huahuacunaman huillachunmi chaitaca mandarca. 

7Taita Diospi paicunapaj shunguta churachunmi chashna mandarca. Taita Dios 

imallata rurashcata ama cungarishpa, pai mandashcacunatapish pajtachichunmi 

mandarca. 

8Cancunaca cancunapaj ñaupa yayacuna shina Diosta c'ariyaj, rumi shungucunaca 

ama canguichijchu. Paicuna shina shungutapish, yuyaitapish Diosmanta 

anchuchijcunaca ama canguichijchu. 

9Efraincunaca, puntajlla caspicunata arcohuan shitanata alli yachajcunami carca. 

Ashtahuanpish macanacui punllaca huashaman tigrajllacunami carca. 

10Paicunaca Taita Dioshuan ari ninacushcata cungarijllacunami carca. Pai mandashca 

shina mana purishun nijcunami carca. 

11Ashtahuanpish pai imallata rurashcatapish cungarircacunami. Mancharinacunata 

ricuchishcatapish cungarircacunami. 

12Taita Diosca Egiptopi caj Zoán pambapimi mancharinacunata rurarca. Paicunapaj 

ñaupa yayacunapaj ñaupajpimi chashna rurarca. 

13Mama cuchatami ishquipi chaupirca. Chaitami paicunataca ch'imbachirca. Yacutaca 

patacunata shinami rurarca. 

14Punllaca p'uyuhuan ñaupashpami pusharca. Tutaca ninahuan achijyachishpami 

pusharca. 

15Shitashca pambapipish peña urcutami chaupirca. Chaimanta yacuta llujshichishpami 

ubyachirca. 

16Chai peña urcumantami huajiyacuj yacuta llujshichirca. Jatun yacumari 

pambacunata callparca. 

17Chashna rurajpipish, paita p'iñachishpami cutinllataj juchallircacuna. Jahua pachapi 

caj Mandaj Diostami c'ariyarcacuna. Shitashca pambapimi chashna c'ariyarcacuna. 

18Diostaca paicuna munashcata rurachun nishpami p'iñachircacuna. Paicuna 

munashca micunatami mañarcacuna. 

19Taita Diostaca cashnami rimarcacuna: “¿Diosca cai shitashca pambapica, imata 

carai tucungachu imashi? 

20Taita Diosca peña urcumanta yacuta llujshichishpa callpacuj jatun yacuta 

rurarcatajmari. Paipajlla cajcunamanca tandatapish ¿carai tucungachu imashi? 

¿Aichatapish maimanta cui tucungachu imashi?” nishpami rimarcacuna. 

21Chaita uyashpami, Mandaj Diosca p'iñarirca. Jacobhuanca nina sindirij shinami 

p'iñarirca. Israelcunahuanca yallitajmi p'iñarirca. 

22Paicuna mana crishcamantami paica p'iñarirca. Pai quishpichij cashcapi shunguta 

mana churashcamantami chashna p'iñarirca. 

23Shina cajpipish, p'uyutami jahuamanta cacharca. Jahua pacha pungucunatami 

pascarca. 

24Maná shuti granotami paicuna micuchunca tamyachirca. Jahua pacha trigotami 

paicunamanca curca. 

25Runacunaca angelcuna micunatami micurcacuna. Paicuna mana nijta micuchunmi 

Taita Diosca micunata cacharca. 

26Inti llujshin ladomantami huairata cacharca. Pai tucuita rurai tucuj cashcahuanmi 

ura ladomantapish huairata apamurca. 

27Paicunapaj jahuamanca ñutu allpata shinami aichataca tamyachirca. Huairata purij 

pajarocunatami mama cucha t'iyuta shina tamyachirca. 

28Carpa huasicuna chaupipimi urmachirca. Paicuna causacun carpa huasicuna 

muyundijpimi urmachirca. 

29Taita Dios paicuna munashcata pajtachijpica micurcacunami, sajsarcacunami. 

30Aichata ña shimipi charicushpapish cashtushpa manaraj mishquichijpimi, 

31Mandaj Dios yallitaj p'iñarishca paicunapaj jahuaman shamurca. 

Paicunapuracunataca yallitaj c'ari c'aricunatami huañuchirca. Israelcunapuracunataca 

ashtahuan alli runacunatami urmachirca. 

32Chashna rurajpipish, cutin juchallircallacunami. Mancharinacunata Taita Dios 

rurashcataca yangapimi churarcacuna. 

33Chaimantami paicunapaj causaitaca p'uyulta shinalla chingachirca. Paicunapaj 

causaitaca llaquihuanmi chingachirca. 

34Chashna huañuchijpimi Taita Diostaca mashcarcacuna. Chaimi paitaca mana 

samashpalla mashcarcacuna. 

35Paicuna miticunaca Taita Dios cashcatami yuyarircacuna. Paicunata quishpichijca 

jahua pachapi caj Taita Dios cashcatami yuyarircacuna. 

36Shina cashpapish, sumajta rimaj tucushpa llullana yuyaillami carcacuna. Llulla 

c'allucunami carcacuna. 

37Paipica manataj shunguta churarcacunachu. Paihuan ari ninacushcapipish mana 

sinchi catircacunachu. 

38Ashtahuanpish paica llaquijmi carca. Paicuna millaita rurashcatapish 

perdonashpami mana chingachirca. Tauca cutin llaquichinalla p'iñarishpapish mana 

llaquichircachu. P'iñarishpa llaquichinatapish paica jarcarircami. 

39Paicunaca huañujlla runacuna cashcatami yuyarirca. Samai shina chingarijlla 

cashcatami yuyarirca. 

40Mashnatajshi cutinmi c'ariyarcacuna. Shitashca pambapimi c'ariyarcacuna. Imapish 

mana tiyan pambapimi paitaca p'iñachircacuna. 

41Cutin, cutinmi Taita Diostaca caita chaita rurachun nircacuna. Chashnami 

israelcunapaj Jucha illaj Diostaca p'iñachircacuna. 

42Llaquinayajta causacujpi shuj punlla paipaj maquihuan llujshichishcataca mana 

yuyarircacunachu. 

43Milagrocunata Egiptopi rurashcacunatapish mana yuyarircacunachu. 

Mancharinacunata Zoanpi rurashcacunatapish mana yuyarircacunachu. 

44Chaipica ama ubyai tucuchunmi callpacuj yacucunataca yahuarman tigrachirca. 

45Israelcunata p'iñajcunapajmanca ima tiyajta micuchunmi p'iña chuspicunata 

cacharca. Chingachij sapocunatapishmi cacharca. 

46Egipciocunapaj p'ucushca granocunataca oruga c'urucunamanmi curca. Paicunapaj 

trabajashca chagracunatapish langostacunamanmi curca. 

47Paicunapaj uva chagracunataca, runduhuanmi tucuchirca. Higo chagratapish 

casahuanmi tucuchirca. 

48Paicunapaj animalcunataca, runduhuanmi tucuchirca. Paicunapaj animalcunataca 

rayohuanmi chingachirca. 

49Egipciocunapaj jahuamanca nina sindirij shina pai p'iñarishcatami cacharca. Yallitaj 

p'iñarishca llaquitami cacharca. Tucuchij huaranga huaranga angelcunatami cacharca. 

50Pai p'iñarishpaca yallitaj llaquichinami tucurca. Paicunataca huañuimantaca manataj 

quishpichircachu. Ashtahuanpish huañuiman cushpatajmi alli carca. 

51Egipciocunapaj punta churicunataca tucuicunatami huañuchirca. Cam runapaj punta 

churicunataca paicunapaj carpa huasicunallapitajmi huañuchirca. 

52Ashtahuanpish Taita Diosca, paipaj cajcunataca ovejacunata shinami 

llujshichimurca. Canlla ovejata shinami shitashca pambata pushamurca. 

53Alli cuidashpami ñaupamurca. Ima manchai illajlla cachunmi chashna pushamurca. 

Ashtahuanpish paicunata p'iñajcunataca mama cuchami millpurca. 

54Chai q'uipaca paipajlla caj cai llajta lindemanmi chayachimurca. Paipaj alli 

maquihuan mishashca cai urcumanmi pushamurca. 

55Llajtacunataca israelcunapaj ñaupajmantami llujshichishpa cacharca. Allpacunataca 

paicunapaj cachunmi cordelhuan p'itishpa curca. Paicuna causacushca huasicunapica 

Israel aillucunatami causachun churarca. 

56Ashtahuanpish israelcunaca jahua pacha Taita Diostaca caita chaita rurai nishpami 

yallitaj p'iñachircacuna. Ima shina causachun pai yachachishcatapish mana 

huaquichircacunachu. 

57Ashtahuanpish huashatami ricuchircacuna. Paicunapaj ñaupa yayacuna shinallatajmi 

c'ariyarcacuna. Pandaman shitaj arco shinami huishturircacuna. 

58Lomacunapi altarcunata rurashpami p'iñachircacuna. Labrashpa rurashca 

dioscunahuanmi yallitaj p'iñachircacuna. 

59Taita Diosca chaita uyashpami yallitaj p'iñarirca. Israelcunahuanca yallitajmi 

p'iñarirca. 

60Chaimantami Silopi caj carpa huasipi canataca saquirca. Runacunapaj chaupipi pai 

causacushca carpa huasimantaca anchurcami. 

61Pai tucuita rurai tucuj cashcata ricuchijtaca prezu apachunmi curca. Sumaj cashcata 

ricuchijtapish p'iñajcunapaj maquipimi churarca. 

62Paipaj cajcunataca espadahuan huañuchichunmi curca. Paipaj cajcunahuanca 

yallitajmi p'iñarirca. 

63Paicunapaj q'uipa huiñaicunataca ninami tucuchirca. C'arihuan manaraj 

chayarishcacuna cazarajpi cantanapish mana tiyarcachu. 

64Paicunapaj curacunapish espadapimi huañurcacuna. Paicunapaj viuda 

huarmicunapish mana huacai tucurcacunachu. 

65Chaipimi Jatun Diosca, dormicuj rijcharij shina jatarirca. C'ari c'ari runa vinohuan 

machashca shinami caparirirca. 

66Paicunata p'iñajcunataca huashamantami chugrichirca. Paicunataca paicunapaj tucui 

causaipajmi pingachirca. 

67Josepaj huahua huahuacunataca Efrainpaj aillucunatami mana agllashpa shitarca. 

68Ashtahuanpish Judapaj aillutami agllarca. Pai c'uyashca Sión urcutami agllarca. 

69Paipajlla huasitami shayachirca. Tucuita yalli jatuntami shayachirca. Cai pachata 

huiñaipaj sinchita churashca shinallatajmi churarca. 

70Paipajta ruraj Davidtami agllarca. Canlla ovejacunapajmantami pushamurca. 

71Cunanlla huacharishca bachujcunapaj ladomantami apamurca. Pai agllashca 

Jacobpaj huahua huahuacunata michichunmi apamurca. Paipaj israelcunata 

michichunmi pushamurca. 

72Davidca tucui shunguhuanmi israelcunataca tucuipi alli pusharca. Paipaj sinchi 

maquihuanmi michirca. 

SALMOS 79 

SALMO 79 
Jerusalenta urmachishcamanta huacashcami 

Asaf rurashca Salmomi. 

1Taita Dioslla, cambajlla allpamanca shujtaj llajtacunami shamurcacuna. Cambajlla 

huasitami mapayachircacuna. Jerusalentaca chingachishpami rumi montonllata 

saquircacuna. 

2Quiquinpajta rurajcunapaj cuerpocunataca jahuata purij angacuna micuchunmari 

cushcacuna. Quiquinpaj cajcunapaj aichataca animalcuna micuchunmari cushcacuna. 

3Paicunapaj yahuartaca yacuta shinami jicharcacuna. Jerusalén muyundijpimi 

jicharcacuna. Paicunata pambajcunaca pi mana tiyarcachu. 

4Ñucanchij c'uchullapi causajcuna yanganchishcamari canchij. Ñucanchij muyundijpi 

cajcuna chanzata rurashpa asishcamari canchij. 

5Mandaj Dioslla, ¿maicamataj chashna cangari? ¿Huiñaitachu chashna p'iñalla 

cagringui? ¿Nina rupacuj shina quiquin p'iñarishcaca caticungallachu? 

6Quiquin p'iñarishcataca quiquinta mana rijsij llajtacunapaj jahuapi cachariyari. 

Quiquinpaj shutipi mana mañaj mandanacuna jahuapi cachariyari. 

7Paicunami Jacobtaca tucuchircacuna. Pai causanatapish chingachircacunami. 

8Ñucanchij ñaupa yayacuna millaita rurashcamanta ñucanchij llaquichinataca ama 

yuyarihuaichu. Quiquin llaquij cashcahuan ñucanchijta tupanaman utca shamupayari. 

Ñucanchijca yallitaj llaquihuanmari canchij. 

9Ñucanchijta quishpichij Taita Dioslla quiquinpaj shutica sumajmi. Ñucanchijta 

ayudahuayari. Quiquinpaj shutita c'uyashcamanta ñucanchijta quishpichihuayari. 

Quiquinpaj shutita c'uyashcamanta ñucanchij juchacunata perdonahuayari. 

10Diosta mana rijsijcunaca: “¿Maitagari cancunapaj Taita Diosca?” ningacunami. 

Tucui chai llajtacuna ricuna cachun quiquinpajta rurajcunata huañuchishpa yahuarta 

jichashcamantaca, ñucanchij ricuipi paicunatapish huañuchiyari. Chaitaca tucui 

shujtajcunapish yachashca cachun chashna rurayari. 

11Prezu apashcacuna aij nishcacunaca quiquinpaj ñaupajman chayashca cachun. 

Huañuchingapajtaj charicushcamanta quiquinpaj tucui rurai tucuj rigrahuan 

quishpichihuayari. 

12Mandaj Dioslla, ñucanchij c'uchulla llajtacunataca canchis cutinhuan 

llaquichihuayari. Mandaj Diosta paicuna ima shinalla yanganchishca shinallataj 

paicunatapish llaquichihuayari. 

13Ñucanchijca quiquinpajcunami canchij. Quiquinpaj michina pambacunapi micuj 

ovejacunami canchij. Quiquintaca huiñaitami alabacushunlla. Ñucanchijca huahua 

huahuacunami quiquinta cantanacunataca cantacushunlla. 

SALMOS 80 

SALMO 80 
Cutin allichipailla nishpa caparishpa Diosta mañashcami 

Lirio sisacuna nishca cantota, tonota alli yachaj cantachichun, Diosman huillashpa Asaf rurashca 

Salmomi. 

1Israelcunata michij uyahuayari. Quiquinca Josepaj huahua huahuacunataca 

ovejacunata shina michijmi cangui. Querubincunapaj chaupipi cajlla 

achijyachihuayari. 

2Quiquin tucuita rurai tucuj cashcahuan Efrainpaj, Benjaminpaj, Manasespaj ñaupajpi 

shayariyari. Paicunata quishpichinaman shamuhuayari. 

3Taita Dioslla, ñucanchijtaca mushujyachihuayari. Quiquinpaj ñahuihuan 

achijchihuayari. Quishpirishcamari cashun. 

4Mandaj Dioslla, tucuita mandaj Taita Dioslla, ¿maicamataj p'iñalla canguiyari? 

¿maicamataj quiquinpaj cajcuna mañashcataca mana uyanguiyari? 

5Ñucanchijmanca huiquillatami cararcangui. Huiquillatami yallitaj ubyachircangui. 

6Ñucanchijtaca ñucanchij c'uchullapi cajcuna asicunalla cachunmari churashcangui. 

Ñucanchijta p'iñajcunaca ñucanchijtaca chanzata ruracunllacunamari. 

7Tucuita ruraj Taita Dioslla, ñucanchijtaca mushujyachihuayari. Quiquinpaj 

ñahuihuan achijyachihuayari. Quishpirishcamari cashun. 

8Egiptomantami uva yurata apamurcangui. Cai llajta runacunata llujshichishpa 

cachashpami chaitaca tarpurcangui. 

9Chai yurata churangapajmi allpataca chuyayachircangui. Sapicunatapish ucujtami 

sapiyachircangui. Tucui allpapimi jundachircangui. 

10Chai yuraca urcucunatami llandurca. Taita Diospaj cedro yuracunatami chai yurapaj 

ramacunaca llandurca. 

11Mama cuchacamami ramacunaca huiñarca. Eufrates jatun yacucamami huiñarca. 

12¿Ima nishpataj uva chagra muyundij pircataca t'uninguiyari? Ñanta pasajcunamari 

uvacunataca pallashpa apacuncuna. 

13Sacha c'uchicunamari c'utsashpa apancuna. Urcu animalcunamari millpucuncuna. 

14Tucuita mandaj Taita Dioslla, manatajchu tigra ricungui imatagari. Jahua 

pachamanta ricuhuayari. Cai uva chagra ima shina cajta ricuj shamuyari. 

15Chai yuraca quiquinpaj alli maquihuan tarpushcamari. Quiquinpajlla cachunmari 

sapiyachircangui. 

16Ninahuan rupachishpa ñutuchishcamari siricun. Chashna rurajcunataca sinchita 

rimashpa chingachihuayari. 

17Quiquinpaj alli ladopi caj runapaj jahuapi quiquinpaj maqui cashca cachun. 

Quiquinpajlla cachun rurashca runapaj jahuapi quiquinpaj maqui cashca cachun. 

18Chaipimi, quiquinmantaca manataj anchurishun. Ñucanchijman quiquin causaita 

cushcahuanca quiquinpaj shutipimi mañashun. 

19¡Mandaj Dioslla, tucuita mandaj Taita Dioslla, ñucanchijta mushujyachihuayari! 

Quiquinpaj ñahuihuan achijyachihuayari. Quishpirishcamari cashun. 

SALMOS 81 

SALMO 81 
Taita Diosca israelcunataca millaimanta tigrarijpi quishpichisha nishcami 

Tocanapi tocanata alli yachaj cantachichun, Asaf rurashca Salmomi. 

1Ñucanchijmanta shayarij Taita Diostaca cushicuihuan cantaichigari. Jacobpaj Taita 

Diostaca caparishpa cantaichigari. 

2Tononchishpa cantaichigari. Panderopi tocaichigari. Uyanajllata huacaj arpapi, 

salteriopi tocaichigari. 

3Mushuj lunapi trompetapi tocaichigari. Luna jundai punllapipish tocaichigari. 

Ñucanchij jatun fiesta punllapipish tocaichigari. 

4Cai mandashcaca israelcunapajmari. Jacobpaj Taita Dios mandashcamari. 

5Josemanmari cai mandashcataca curca. Egiptomanta llujshimucujpimari curca. Mana 

entendishca rimaitamari uyarcani. 

6“Ñucami paicunapaj rigramanta llashaj cargataca anchuchircani. Paicunapaj 

maquimantapish llashajta aisashpa puricujtami cacharichircani. 

7Jatun llaquipi cashpami caparircangui. Chaita uyashpami quishpichircani. C'ulun 

nicuj chaupi pacallamantami cutichircani. Cancuna alli crij cashcata mana chashna 

cashcataca Meriba yacu c'uchupimi ricurcani. Selah 

8Ñucapaj cajcuna uyaichigari. Ñuca cunashcata uyaichigari. Israelcunaca ñucata 

cazushpamari alli canguichijman. 

9Cancunapaj chaupipica shujtaj dioscunaca amataj tiyachun. Shujtajcunapaj 

dioscunataca amataj cunguringuichijchu. 

10Ñucami Mandaj Dios, cambaj Taita Dios cani. Ñucami Egiptomanta 

llujshichimurcani. Cambaj shimita pascailla mana nijtami carasha. 

11Ashtahuanpish ñucapajlla cajcunaca ñucataca mana uyarcacunachu. Israelcunaca 

ñucataca mana munarcacunachu. 

12Chashna cajpimi rumi shungu cachun saquircani. Paicuna yuyashca shina 

purichunmi saquircani. 

13¡Ñucapajlla cajcunaca ñucata uyashca cajpica, israelcunaca ñuca yachachishca shina 

causashca cajpica! 

14Paicunata p'iñajcunataca ñahui quinllaillapimi chingachiman carcani. Paicunata 

mana ricunachijcunataca ñuca maquihuanmi llaquichiman carcani” nishcami uyarirca. 

15Mandaj Diosta p'iñajcunaca israelcuna mandashcami causanman carca. 

Israelcunapaj causaica huiñaitami alli canman carca. 

16Diosca ashtahuan alli trigotami caranman carca. Peña urcumanta sacha chuspipaj 

mishquitami mana nijta caranman carca. 

SALMOS 82 

SALMO 82 
Cashcata mana rurashcamanta sinchita rimashcami 

Asaf rurashca Salmomi. 

1Taita Diosca dioscuna tandanacushca chaupimantami jatarin. Dioscunapaj 

chaupipimi paicuna imallata rurashcata ricushpa cashna nin: 

2“¿Maicamataj cancunaca ima rurashcacunata ricuchina cajpipish cashcataca mana 

ricuchinguichigari? ¿Maicamataj cancunaca millaicunapajraj allita ruranguichigari? 

Selah 

3Mana mitsari tucujcunata, yaya mama illajcunata mitsaichigari. Llaquihuan 

cajcunapaj, ima illajlla cajcunapaj cashcata ruraichigari. 

4Llaquihuan cajcunata, ima illajllacunata cacharichichigari. Millaicunapaj 

maquimanta cacharichichigari. 

5Mana yachancunachu, mana entendincunachu. Yallitaj amsapimi purincuna. Tucui 

allpata aparij rumicunapish chujchuncunamari. 

6Ñucami cancunataca: Dioscunami canguichij. Tucui cancunami jahua pacha Taita 

Diospaj churicuna canguichij nircani. 

7Chashna cashca cashpapish maijan runacuna huañuj shinallatajmi huañunguichij. 

Maijan jatun mandajcuna urmaj shinallatajmi urmanguichij” ninmi. 

8Jatariyari, Taita Dioslla. Cai pachapi cajcuna paicuna ima shinalla rurashcata 

ricuchiyari. Tucui llajtacunallatajmari quiquinpaj. 

SALMOS 83 

SALMO 83 
Israelcunata p'iñajcunata chingachichun Diosta mañashcami 

Cantanapaj Asaf rurashca Salmomi. 

1Taita Dioslla, ama upajlla saquirichu. Taita Dioslla, ama upajlla, casijlla saquirichu. 

2Quiquinta p'iñajcunaca mana jahuallatamari capariricuncuna. Quiquinta mana 

ricunachijcunaca uma alzashcacunamari. 

3Quiquinpajlla cajcunata umana yuyaihuanmari pacalla parlanacushcacuna. Quiquin 

cuidacushcacunata llaquichingapajmari parlanacushcacuna. 

4Paicunaca: “Ama llajta tucuchun chingachingapaj shamuichigari. Israel shutita 

yuyarina ama tiyachun chingachingapaj shamuichigari” ninacunmari. 

5Tucuicunamari shuj shungulla tucushpa llaquichinata ari ninacushcacuna. Caicunami 

quiquinta p'iñashpa tucuicuna shuj yuyailla tucushcacuna. 

6Edomitacuna, ismaelitacuna, moabitacuna, agarenocuna, 

7Gebalpi causajcuna, amonitacuna paicunami chashna shuj yuyailla tucushcacuna. 

Amalecitacunapish, filisteocunapish, Tiropi causajcunapish shuj yuyaillami 

tucushcacuna. 

8Asiriocunapishmari paicunahuanca tandanacushcacuna. Lotpaj huahua 

huahuacunapajpish rigra shinamari tucushcacuna.Selah 

9Paicunataca madianitacunata shina, Sísara runata shina rurayari. Cisón yacu huaicupi 

Jabinta rurashca shina rurayari. 

10Paicunaca Endor pueblopimi chingarircacuna. Allpapaj majada tucushpamari 

saquirircacuna. 

11Paicunapaj soldadocunata mandajcunataca Orebta, Zeebta shinallataj huañuchiyari. 

Tucui paicunata jatun mandajcunataca Zebata, Zalmunata shinallataj chingachiyari. 

12Paicunaca: “Dios causanataca ñucanchijpaj cachun japishunchij” nishcacunami 

carca. 

13Ñuca Dioslla, paicunataca acapanapi cachayari. Chaquishca p'angacunata shina 

huairapi cachayari. 

14Urcuta ninahuan rupachij shina tucuchiyari. Yuracunata nina rupachij shina 

chingachiyari. 

15Quiquinpaj huairandij tamyahuan llaquichishpa catiyari. Quiquinpaj acapanahuan 

manchachiyari. 

16Ñahuita maipi mana churai tucujta pingachiyari. Mandaj Dioslla, quiquinpaj shutita 

mashcachun chashna rurayari. 

17Paicunaca huiñaipaj muspachishca musparishca cachuncuna. Paicunaca 

pingaichishca chingarichuncuna. 

18Chaipimi quiquinpaj shutica Mandaj Dios cashcata yachangacuna. Jahua pachapi 

caj Taita Diosca quiquinlla cashcata, quiquinlla tucui cai pachata mandaj cashcata 

yachangacuna. 

SALMOS 84 

SALMO 84 
Taita Diospaj huasipi cana munailla cashcami 

Tocanapi tocanata alli yachaj cantachichun, Corepaj huahuacunapaj rurashca Salmomi. 

1Tucuita Mandaj Taita Dioslla, quiquin causana huasica tucuita yalli sumajmari. 

2Ñuca almaca Mandaj Diospaj huasi canllapi purinaihuanmari yallitaj huañucun. 

Ñuca shunguhuan ñuca almahuanca causaj Taita Diostami cantacun. 

3Gorrioncunacamamari quiquinpaj altar c'uchupi paicuna causanata rurancuna. 

Golondrinacunacamamari paicunapaj huahuacunata huiñachingapaj quiquinpaj altar 

c'uchupi paicunapaj tazinta rurancuna. Tucuita Mandaj Dioslla, ñuca Jatun Mandajlla, 

ñuca Taita Dioslla. 

4Quiquinpaj huasipi causajcunaca cushijllami. Paicunaca quiquintaca 

alabacungallacunami. Selah 

5Quiquin cushca fuerzata charijcunaca cushijllami. Paicunapaj shungupica Sionman 

rina ñanpi ña ricushca shinami tiyan. 

6Huacana pugru pambata ch'imbashpaca, yacucuna pajchacuj pugrutami rurancuna. 

Yacu tandana tanquepi yacu jundajtami tamyan. 

7Ashtahuan ashtahuan c'ari c'ari tucushpami ringacuna. Sión urcupimi Taita Diosta 

ricungacuna. 

8Mandaj Dioslla, tucuita mandaj Taita Dioslla, ñuca mañashcata uyahuayari. Jacobpaj 

Taita Dioslla, uyahuayari. Selah 

9Taita Dioslla, ñucanchij escudo Taita Dioslla. Quiquinpaj agllashcata chaparana 

yuyailla cayari. 

10Shuj punllallatapish quiquinpaj huasi canllapi canaca, huaranga punllacunata 

shujtajpi canata mai yalli allimari. Millaicuna causacunpi causanata agllanapaj 

randica, ñuca Taita Diospaj huasi pungupi canatami agllani. 

11Mandaj Taita Diosca ñucanchijta achijyachij intimari. Ñucanchijta huaquichij 

escudomari. Mandaj Diosca alli nishca canata, sumaj canatamari cunga. Tucuipi mana 

juchachipaj cajcunamanca paicunapaj cuna cashataca mana anchuchingachu. 

12Tucuita Mandaj Taita Dioslla, quiquinpi shunguta churajcunaca cushijllamari. 

SALMOS 85 

SALMO 85 
Israelcunata llaquichun Taita Diosta mañashcami 

Tonota alli yachaj cantachichun, Corepaj huahuacunapaj rurashca Salmomi. 

1Mandaj Dioslla, quiquinpaj llajtahuanca yallitaj allimari cangui. Jacobpaj 

huahuacunataca, prezu apashcamanta tigrachimurcanguimari. 

2Quiquinpaj agllashcacuna millaita rurashcataca perdonarcanguimari. Paicunapaj 

tucui juchacunataca tapachircanguimari. Selah 

3Quiquin p'iñarishcataca tucuimari anchurircangui. Nina sindirij shina yallitaj 

p'iñarishca cashpapish anchuchircanguimari. 

4Ñucanchijta quishpichij Taita Dioslla, mushujyachihuayari. Ñucanchijhuan quiquin 

p'iñarishcataca cungarihuayari. 

5¿Ñucanchijhuanca manataj alli tucungapajchu p'iñarcangui imatagari? ¿Ñucanchij 

huahua huahuacunahuanpish p'iñallachu cagringui imatagari? 

6¿Manachu quiquinpaj agllashcacuna quiquinpi cushicuchun, cutin causaita cungui? 

7Mandaj Dioslla, quiquin llaquij cashcata ñucanchijman ricuchiyari. Ñucanchijta 

quishpichihuayari. 

8Mandaj Taita Dios rimashcatamari uyasha. Pai agllashcacunamanca sumaj 

causaitamari huillanga. Paipaj jucha illajcunamanca sumaj causaitamari huillanga. 

Imapish mana ruranaman cutin ama tigrachunmi chashna huillanga. 

9Paita manchajcunata quishpichinaca ña c'uchuyamushcatajmi. Ñucanchij llajtapi, pai 

sumaj cashcahuan causanamari c'uchuyamucun. 

10Llaquij canahuan, mana llulla canahuanca tupanacurcamari. Cashcata ruranahuan, 

sumaj causaihuanca muchanacurcami. 

11Mana llulla canaca allpamantami huiñanga. Cashcata rurajca jahua pachamantami 

ricunga. 

12Mandaj Diosmi allicunata cunga. Ñucanchij allpacunaca alli granotami p'ucunga. 

13Cashcata ruranaca paita ñaupashpami ringa. Pai purishcaca ñanmi saquiringa. 

SALMOS 86 

SALMO 86 
Taita Dios llaquina huashanpi shamuchun mañashcami 

David Diosta mañashcami. 

1Mandaj Dioslla, quiquinpaj rinrinta mañachishpa uyahuayari. Ñucaca llaquilla, ima 

illajllamari cani. 

2Ñucataca huaquichihuayari. Quiquin Diosllata yuyarijmari cani. Ñuca Dioslla 

quishpichihuayari. Quiquinpi shunguta churaj quiquinpajta rurajtaca 

quishpichihuayari. Quiquinpimari shunguta churani. Quiquinpajta rurajtaca 

quishpichihuayari. 

3Mandaj Dioslla, ñucata llaquihuayari. Quiquinllatamari tucui punlla mañani. 

4Jatun Dios, ñuca almaca quiquinllatami alaban. Quiquinpajta rurajpaj almata 

cushichiyari. 

5Jatun Dios quiquinca allimari cangui, perdonajmari cangui. Quiquinta mañajcunataca 

tucuicunata jatunta llaquijmari cangui. 

6Mandaj Dioslla, ñuca mañashcata uyahuayari. Ñuca rogashpa mañashcata uyaracuj 

caiyari. 

7Ñuca llaquihuan cai punllapish quiquinllatami cayasha. Ñuca mañashcataca 

quiquinllami cutichij cangui. 

8Jatun Dios, dioscunapaj chaupipica quiquin shinaca pi mana tiyanchu. Quiquinpaj 

rurashcacunahuanca pi rurashcacunataj igualangari. 

9Jatun Dios, quiquin rurashca tucui llajtacunami quiquinpaj ñaupajman shamushpa 

adorangacuna. Quiquinpaj shutitami sumajyachingacuna. 

10Quiquinca jatunmi cangui. Mancharinacunata rurajmi cangui. Quiquinllami Taita 

Dios cangui. 

11Mandaj Dioslla, quiquinpaj ñanta yachachihuayari. Quiquinpaj mana llullapimi 

purisha. Quiquinpaj shutita manchashpa causanata ñuca shungupi sinchiyachiyari. 

12Mandaj Dios, ñuca Taita Dioslla quiquintami alabasha. Ñuca tucui shunguhuanmi 

alabasha. Quiquinpaj shutitaca huiñaitami jatunyachisha. 

13Quiquin llaquij cashcaca ñucapajca yallitaj jatunmari. Seol ucujman rinamantamari 

ñuca almataca quishpichircangui. 

14Taita Dioslla, jatun tucushcacunaca ñucata llaquichingapajmari jatarishcacuna. 

Millaicunami tandanacucuncuna. Ñucata ima shina huañuchinatami huashalla 

yuyarinacucuncuna. Paicunaca ñucanchijta quiquin cuidacushcataca mana 

yuyancunachu. 

15Ashtahuanpish quiquin Jatun Diosca llaquij, cashcata ruraj, mana utca p'iñarij, 

yallitaj llaquij, mana llullaj Taita Diosmari cangui. 

16Ñucata ricuhuayari, ñucata llaquihuayari. Quiquinpajta rurajmanca quiquinpaj 

poderta cuhuayari. Quiquinpajta ruraj huarmipaj churita huaquichihuayari. 

17Ñucapaj allita ruraj cashcata ricuchingapajca ñucata, mancharinacunata 

rurachipaiyari. Ñucata p'iñajcuna ricushpa pingai tucuchun chashna ricuchiyari. 

Quiquin Mandaj Diosmari ñucataca ayudarcangui cushichircangui. 

SALMOS 87 

SALMO 87 
Sión pueblopi causanaca sumajmari 

Corepaj huahuacuna cantana Salmomi. 

1Sión puebloca Diospajlla urcupi callari rumicunata churashpa shayachishcami. 

2Jacobpajcuna tucui causajcunamantaca, Mandaj Diosca Sión pungucunatamari yalli 

c'uyan. 

3Taita Diospaj pueblolla, canmantaca sumaj shimicunatami rimancuna. Selah 

4“Rahabpish, Babiloniatapish ñucata rijsijcunapurallataj cashcatami yuyarisha. 

Filisteapish, Tiropish, Etiopiapish chaillapitajmi huacharishca” nishcami. 

5Sionmantaca cashnami ningacuna: “Caipish, chaipish chai pueblopi 

huacharishcacunami” ningacunami. Jahua pacha Taita Diosllatajmi chai pueblotaca 

sinchita churanga. 

6Mandaj Diosca llajtacunapi causajcunataca: “Caica Sionpimi huacharirca” nishpami 

quillcanga. 

Selah 

7Chai pueblopica cantajcunapish tocajcunapish: “Ñucanchijpajca tucui imapish cai 

Sionmantami llujshicun” ningacunami. 

SALMOS 88 

SALMO 88 
Huañuimanta llujshichishca cangapaj mañashcami 

Corepaj huahuacuna cantana Salmomi. Tonota alli yachaj llaquijlla tonopi cantachichun, yachachinapaj 

ezraíta nishca Hemán rurashca Salmomi. 

1Mandaj Dioslla ñucata quishpichij Taita Dioslla. Tutapish punllapish quiquinpaj 

ñaupajpimari mañacuni. 

2Ñuca mañashcaca quiquinpaj ñaupajman chayashca cachun. Ñuca mañashcata 

uyahuayari. 

3Ñuca almaca llaquicunahuan jundamari. Ñuca causaipish Seol c'uchullapimari. 

4Ñucaca pambashca canapaj cajcunahuan yupashcamari cani. Fuerza illaj runa 

shinamari cani. 

5Huañushcacunapurapi shitashca shinamari cani. Espadahuan huañuchishpa jutcupi 

pambashca shinamari cani. Huañushpa quiquinpaj maquimanta cacharirishcacunata ña 

mana yuyarishca shinami ñucatapish ña mana yuyarishca cani. 

6Ucujta caj utcupimari ñucataca churahuashcangui. Yallitaj ucujta amsapimari 

churahuashcangui. 

7Quiquin p'iñarishcaca ñuca jahuapimari. Mama cucha yacu jataricunpimari ñucataca 

pambashcangui. Selah 

8Ñuca rijsishcacunataca ñucamanta caruyachishcanguimari. Paicunapaj 

p'iñanachinatamari ñucataca rurahuashcangui. Maita mana llujshi tucunapi 

huichcashcamari cani. 

9Ñuca llaquicunamantaca ñuca ñahuicunapish ungushcamari. Mandaj Dioslla, 

punllantami caparircani. Quiquinpajmanmari ñuca maquicunata chutarcani. 

10¿Mancharinacunata quiquin rurashcataca huañushcacunamanchu ricuchingui? 

Huañushcacunaca ¿quiquinta alabangapaj jataringacunachu? Selah 

11¿Quiquin llaquij cashcataca huañushcacunata pambashcapica pi huillangachu? 

¿Quiquin mana llullaj cashcataca Abadón nishcapica pi huillangachu? 

12Mancharinacunata quiquin rurashcacunataca amsapi cajcunaca pi yuyaringachu. 

Tucuita cungarina pachapi cajcunaca ¿cashcata quiquin rurashcataca pi yuyaringachu? 

13Mandaj Dioslla, ñucaca quiquintamari caparicuni. Ñuca quiquinta tutamanta 

mañanapica quiquintami mashcani. 

14Mandaj Dioslla, ¿ima nishpataj ñucataca p'iñahuanguiyari? ¿Ima nishpataj 

ñucamanta quiquinpaj ñahuita pacahuanguiyari? 

15Ima illajlla ñucaca llaquihuanmari cani. Huambramantapachamari quiquin 

cachashca llaquicunata apani. Yallitaj manchaihuanmari cani. 

16Quiquin p'iñarishcaca ñuca jahuamanmari shamun. Quiquin llaquichishcacunaca 

ñucataca yallitajmi llaquichin. 

17Punllantamari yacu shina ñucataca muyuchishca. Muyujta jatun pata shayacuj 

shinamari. 

18Ñuca c'uyashcacunatapish, ñucahuan apanacujcunatapish ñucamanta 

caruyachishcanguimari. Ñuca rijsishcacunatapish yallitaj amsapimari churashcangui. 

SALMOS 89 

SALMO 89 
Davidhuan Taita Dios ari ninacushcami 

Sumaj shimicunahuan ezraita nishca Etán rurashca Salmomi. 

1Mandaj Dioslla, quiquin llaquij cashcataca cantacushallami. Ñuca shimihuanmi 

quiquin alli cashcataca huahua huahuacunaman huillacushalla. 

2Ñucaca: “Quiquin llaquinaca huiñaipaj shayachishcami canga. Quiquin mana llullaj 

canatapish jahua pachallapitajmi sinchita churashcangui” nircanimi. 

3Ñuca agllashcahuanmi ari ninacurcani. Ñucapajta ruraj Davidmanmi caita 

rurashatajmi nishpa cashna nircani: 

4“Huiñaitami cambaj huahua huahuataca mandaj cachun churasha. Can mandanapica 

cambaj huahua huahuacunami mandacungalla” nircanimi. Selah 

5Mandaj Dioslla, mancharinacunata quiquin rurashcataca jahua pachapipish 

alabancunami. Quiquin pajtachij cashcataca, jucha illajcuna tandanacushcapimi 

alabangacuna. 

6Jahua pachapipish quiquin Mandaj Dioshuan ch'imbapuraipajca, pi mana tiyanchu. 

Diospaj churipuracunapica quiquin Mandaj Dioshuan ch'imbapuraipajca ¿pitaj 

tiyangari? 

7Jucha illajcuna achca tandanacushcapica manchana Taita Diosmari cangui. Tucui 

cambaj muyundijpi tiyacujcuna chujchuna Taita Diosmari cangui. 

8Mandaj Dioslla, tucuita Mandaj Taita Dioslla ¿pitaj quiquin shinaca tiyangari? 

Mandaj Dioslla tucuita rurai tucujmi cangui. Quiquinpaj pajtachij cashcahuan 

muyunchishcamari cangui. 

9Mama cucha p'iñarishpa huajiajpipish quiquinca mandai tucunguimi. Yacucuna 

t'imburishpa jatarijpipish, quiquinca casijlla cachun mandanguillami. 

10Quiquinmi Rahabtapish chugrichishca huañunalla siricujta shinalla 

huañuchircangui. Quiquinta p'iñajcunataca tucuita rurai tucuj quiquinpaj rigrahuanmi 

caita chaita cacharcangui. 

11Jahua pachacunapish quiquinpajmi. Cai pachapish quiquinpajllatajmi. Quiquinmari 

cai pachatapish, cai pachapi tucui imalla tiyajcunatapish callarichircangui. 

12Janaj ladotapish ura ladotapish quiquinmari rurarcangui. Tabor urcupish, Hermón 

urcupish quiquinpaj shutipimari cantangacuna. 

13Tucuita rurai tucuj rigraca quiquinpajmari. Quiquinpaj maquica tucui rurai 

tucujmari. Quiquinpaj alli lado maquica tucuicuna jatunyachishcamari. 

14Cashcata rurashpa mandashcahuan, mandana shinataj mandashcahuanmi paipaj 

tiyanataca callari rumita sinchita churashca shina sinchita charicun. Llaquij cana, 

imatapish pajtachij canami quiquinta ñaupanga. 

15Mandaj Dioslla, quiquinta mañajcunaca cushichishcami. Quiquinpaj ñahui 

achijyachishcapimi puringacuna. 

16Quiquinpaj shutipimi punllanta cushicungacuna. Quiquin cashcata rurashcapimi 

c'ari c'ari cangacuna. 

17Quiquinmi paicuna fuerzayuj canapish jatun canapish cangui. Quiquin 

munashcamantami ñucanchijmanca poderyuj canata cungui. 

18Mandaj Diosca ñucanchij escudomari. Israelcunapaj jucha illaj Diosca ñucanchijta 

jatun mandajmari. 

19Quiquinpaj jucha illaj runamanmi muscuipi shina rimashpa cashna nircangui: “Ñuca 

ayudanataca c'ari c'ari cajmanmi curcani. Ñucapajlla cajcunamanta shujta agllashpami 

jatunyachircani” nircanguimi. 

20Ñucapajta ruraj Davidtamari japircani. Ñucapajlla cachun ch'icanchina 

aceitehuanmi paipaj umapi tallircani. 

21Ñuca maquica huiñaitami paihuan canga. Ñuca rigrapish paitaca pi mana 

cuyuchipajtami ruranga. 

22P'iñajpish mana cungaillapi llaquichingachu. Millaita rurajcunapish manataj 

mishangachu. 

23Ashtahuanpish paita p'iñajcunataca, paipaj ñaupajpimi ñutusha. Mana 

ricunachijcunataca tucuchishami. 

24Ñuca mana llullaj canapish, llaquij canapish paihuanmi canga. Pai imata rurai 

tucunapish ñuca shutipimi jatunyachishca canga. 

25Paipaj maquitaca mama cucha jahuatami churasha. Paipaj alli lado maquitaca jatun 

yacucuna jahuapimi churasha. 

26Paica ñucataca: “Quiquinmi ñuca Yaya cangui, ñuca Taita Diosmi cangui. Ñucata 

quishpichij jatun rumimi cangui” nishpami caparinga. 

27Ñucapish paimanca punta churi canatami cusha. Tucui cai pachapi jatun 

mandajcunapaj jahuapi canatami cusha. 

28Ñuca llaquij canaca paihuanca huiñaipajmi canga. Ñuca paihuan ari ninacushcapish, 

pi mana cuyuchipajmi canga. 

29Paipaj huahua huahuacuna mandanataca huiñaipajmi churasha. Paipaj mandanaca 

jahua pacha shinallataj huiñaipajmi canga. 

30Paipaj huahua huahuacuna ñuca mandashcata saquijpica, ñuca yachachishca shina 

paicuna mana purijpica, 

31ñuca chaitataj pajtachichun nishcacunata yanganchishpa, ñuca mandashcacunata 

mana huaquichijpica, 

32pai mana cazushcamantaca varahuanmi llaquichisha. Pai millaita rurashcamantaca 

azotishpami llaquichisha. 

33Shina cashpapish Davidta llaquinataca manataj saquishachu. Ñuca pajtachishatajmi 

nishcataca mana p'aquishachu. 

34Paipaj rurashatajmi nishcataca manataj saquishachu. Ñuca shimihuan rurashatajmi 

nishcataca manataj shujtajyachishachu. 

35Ñucaca ima jucha illaj cashpami, shuj cutin pajtachishatajmi nircani. Chaimanta 

Davidmanca manataj llullashachu. 

36Pai mandanapica paipaj huahua huahuataca mandancungallami. Paicuna mandanaca 

ñuca ñaupajmantaca inti shina mana anchungachu. 

37Luna shinami paicuna mandanaca huiñaipaj mana cuyuringa. Jahua pachapica ima 

ricushcata alli huillajmi canga nishcanguimi. Selah 

38Chashna cashpapish quiquinmi shitashcangui. Aceitehuan churashpa mandanapi 

quiquin churashcatamari yanganchishpa shitashcangui. Quiquinllatajmari paihuanca 

p'iñarishcangui. 

39Quiquinpajta rurajpaj ari nishcatamari p'aquishcangui. Paipaj coronatapish 

pambaman urmajtamari yanganchishcangui. 

40Tucui paicunapaj pircacunatapish jutcu jutcutamari rurashcangui. Paicunapaj pueblo 

muyundij pircacunatamari urmachishcangui. 

41Ñanta tucui pasajcunami imatapish shuhuancuna. Paipaj c'uchullapi cajcunapish 

yanganchincunamari. 

42Paita p'iñajcunapaj alli maquitamari sinchiyachishcangui. Tucui paita 

llaquichijcunatamari cushichishcangui. 

43Paipaj espadataca, filo illajtami rurashcangui. Pai macanacugrijpipish, mana 

fuerzata cushcanguichu. 

44Pai sumaj cashcataca tucuchishcanguimari. Paipaj jatun tiyanataca pambapimi 

shitashcangui. 

45Chairaj cajtamari ñapish yuyajyachishcangui. Jatun pingaihuanmari 

pilluchishcangui. Selah 

46Mandaj Dioslla, ¿maicamataj chashna ruranguiyari? ¿Shuj cutintajchu miticungui 

imatagari? ¿Shuj cutintajchu nina sindirij shina p'iñaringui imatagari? 

47Ñuca causaica ashapajlla cashcata yuyaripayari. Huañujlla runataca ¿imapajtaj 

yangaca rurarcanguiyari? 

48¡Maijan runataj causacungallari. Maijan runataj huañuitaca mana ricungari! 

¿Seolman ricujtaca paipaj causaitaca quishpichi tucungachu? Selah 

49Jatun Dios ¿ñaupa llaquij canaca maipitagari? ¿Quiquinca pajtachij cashca shinataj 

Davidman ari nishcaca maipitagari? 

50Jatun Dios, quiquinpajta rurajcunata yanganchicujtaca yuyaripayari. Achca 

gentecuna yanganchishpa c'amishcatamari ñuca shungupi charicuni. 

51Mandaj Dios, quiquinta p'iñajcunamari pingaichincuna. Quiquin churashca jatun 

mandajtaca cada chaqui sarushcapimi pingaichincuna. 

52Mandaj Diosca huiñaita alli nishca cachun. Chashna cachun. Chashna cachun. 

SALMOS 90 

SALMO 90 

LIBRO IV 
(Salmos 90–106) 

Diosca huiñaipajmi, runaca tucurijllami 
Diospaj runa Moisés Diosta mañashcami. 

1Jatun Dios, quiquinca ñucanchij miticunami cangui. Ñucanchij huahua huahuacuna 

miticunami cangui. 

2Urcucunapish manaraj huacharijpimi ña tiyashcangui. Allpatapish, cai pachatapish 

manaraj rurashpami huiñaimanta huiñaicama ña tiyaj Dios cangui. 

3Runacunataca ñutu allpallamantaj tigrachijmi cangui. “Huañujlla runa, ñutu allpa 

tucuilla nijpica” chashna tucunllami. 

4Huaranga huatacunaca quiquinpaj ñahuipica caina punlla chishiyashca shinallami. 

Shuj tutapi asha horascuna pasaj shinallami. 

5Runacunataca, jatun yacuhuan apaj shinami chingachingui. Muscui shinallamari 

chingachingui. Tutamantaman huiñaj q'uihua shinallacunamari. 

6Q'uihuaca tutamantamanca sisashca verdijlla huiñacuj cashpapish, p'itijpica 

chishipajca chaquirinllami. 

7Quiquin yallitaj p'iñarishcahuanmi chingachishca canchij. Quiquin p'iñarishcahuanca 

musparishcami canchij. 

8Ñucanchij millaita rurashcataca, quiquinpaj ñaupajpimi charicungui. Ñucanchij 

pacalla juchallishcacunapish quiquinpaj ñaupajpica ricunallami. 

9Quiquin p'iñarijpica ñucanchij causaica tucurinllami. Ñucanchij huatacunaca imata 

yuyaricushca shinalla chingarinllami. 

10Ñucanchij causana punllacunaca canchis chunga huatallami. Ashtahuan 

sinchicunapish pusaj chunga huatallatami causan. Unita causaj sinchi runa nishca 

cashpapish, llaquita, c'uyaillatami causan. Tucuicunami ñucanchij shinallataj utca 

tucurinllacuna. 

11Quiquin p'iñarishcaca yallitaj mana jahualla cashcataca ¿pitaj entendi tucungari? 

Manchana shinataj manchachun quiquin yallitaj p'iñaricushcataca ¿pitaj entendi 

tucungari? 

12Ñucanchij causai punllacunaca ima shina cashcata yupanata yachachihuayari. 

Ñucanchij shunguman alli yachaita apamunatapish yachachihuayari. 

13Mandaj Dioslla, ¿maicamataj ñucanchijtaca shitangui? Utca tigramuyari. 

Quiquinpajta rurajcunataca llaquihuayari. 

14Tutamantaca quiquinpaj llaquij canata jundachihuayari. Ñucanchij tucui 

causaipimari cushicushpa cantashun. 

15Ñucanchijtaca mashna huatacunata llaquichishca cashpaca chai huatacunallatataj 

cushichihuayari. Mashna huatacunatami llaquita causarcanchij, chai huatacunallatataj 

cushichihuayari. 

16Quiquin rurashcacunataca quiquinpajta rurajcunaman ricuchiyari. Quiquin sumaj 

cashcahuanca paicunapaj huahuacunapaj jahuapi cayari. 

17Ñucanchij Taita Dioslla Mandaj Diospaj luzca ñucanchij jahuapi cashca ricurichun. 

Ñucanchij rurashcacuna allitaj cajpica ñucanchij maquihuan rurashcacunataca sinchi 

cashcata ricuchiyari. 

SALMOS 91 

SALMO 91 
Pailla Tucuita Rurai Tucujpaj llandupi causanami 

1Maijanpish jahua pacha Taita Dios ugllashca causacujca, Pailla Tucuita Rurai 

Tucujpaj llandu ucupimi causan. 

2Chaimantami ñucaca Mandaj Diostaca: “Quiquinca ñuca shuyana, ñuca miticunami 

cangui. Ñuca shunguta churana Dioslla” nisha. 

3Paimi cantaca laziyajpaj huascamanta cacharichinga. Chingachij ungüimantapish 

paimi quishpichinga. 

4Paipaj plumacunahuanmi cantaca pacanga. Paipaj alas ucupica imata mana 

manchashpami causangui. Paipaj mana llullaj shimica escudo shina, cara churana 

shinami huaquichinga. 

5Tutapish imata mana manchanguichu. Flechacunata punlla shitacujpipish mana 

manchanguichu. 

6Amsapi purij ungüitapish, mana manchanguichu. Huañuchij ungüi chaupi punllapi 

chingachinatapish mana manchanguichu. 

7Cambaj lluqui ladomanca shuj huaranga runacunami urmangacuna. Cambaj alli 

ladomanpish chunga huaranga runacunami urmangacuna. Ashtahuanpish cantaca 

imata mana rurangacunachu. 

8Diosta mana rijsijcuna paicuna japina cashcaca imalla cashcataca, cambaj 

ñahuihuantajmi ricungui. 

9Ñuca shuyana Mandaj Diosllatatajmari shuyacushcangui. Jahua pacha Taita 

Diosllatatajmari can causana huasita rurashcangui. 

10Cambaj jahuamanca ima llaquipish mana shamungachu. Cambaj huasimanpish ima 

ungüi mana chayangachu. 

11Tucui cambaj ñanpi huaquichichunca, cambajmanca paipaj angelcunatamari 

cachanga. 

12Paicunami cambaj chaquicuna rumipi ama ñitcarichunpish paicunapaj maquicunapi 

apanga. 

13Leonpaj jahuapipish, víbora culebrapaj jahuapipish canmi sarungui. Malta 

leontapish, dragontapish canmi huañuchingui. 

14“Paipish ñucata c'uyashcamantaca, paitapish cacharichishami. Ñuca shutita 

rijsishcamantaca paitapish jatun canapimi churasha. 

15Ñucata mañajpica ñucapish cutichishami. Llaquihuan cajpipish, ñucapish paihuanmi 

casha. Paitaca cacharichishami, sumajyachishami. 

16Achca huatata causanatami cusha. Ñuca quishpichij cashcata ricuchishami”. 

SALMOS 92 

SALMO 92 
Allita ruraj cajpi Taita Diosta cantashcami 

Samana punllapi cantana Salmomi. 

1Mandaj Dioslla, quiquinta alabanaca allimari. Jahua pacha Taita Dioslla, quiquinpaj 

shutita salmocunata cantanaca allimari. 

2Quiquin llaquij cashcataca cada tutamantami huillani. Quiquin pajtachij cashcataca 

cada tutami huillani. 

3Chunga cuerdayuj tocanapi, salteriopi, tocashpa cantanaca allimari. Arpapi sumajta 

tocashpa cantanapish allimari. 

4Mandaj Dioslla, quiquin rurashcacunami ñucataca cushichin. Quiquinpaj maquihuan 

rurashcacunapimi ñucaca cushicuni. 

5¡Mandaj Dioslla, quiquin rurashcacunaca tucuita yalli jatunmari! Quiquinpaj yuyaica 

yallitaj mana jahuallamari. 

6Rumi shungu runaca, chaitaca mana yachanchu. Ch'ahuanyashca runapish chaitaca 

mana entendinchu. 

7Diosta mana rijsijcunaca q'uihua shina yallitaj huiñashpapish huiñaipaj 

chingachishca canapajllami. Millaita tucui rurajcunaca mana jahualla sumajtami sisan. 

Ashtahuanpish huiñaipaj chingachishca canapajllamari. 

8Ashtahuanpish quiquin Mandaj Diosmi huiñaipaj jahua pachapi caj cangui. 

9Mandaj Dioslla, quiquinta p'iñajcunaca caipimari. Quiquinta p'iñajcunaca 

chingaringapajllamari. Millaita rurajcunataca tucuicunatami urajta janajta cachashca 

canga. 

10Quiquinmi ñucamanca fuerzata mirachingui. Sacha huagra shina fuerzayujtami 

rurangui. Cunanlla rurashca aceitehuan churashpa ch'icanchishcami casha. 

11Ñucata p'iñajcunataca ñuca ñahuica ricungami. Ñucata p'iñashpa jatarijcuna aij 

nicujtapish ñuca rinrintajmi uyanga. 

12Ashtahuanpish cashcata rurajca, palmera yura sisaj shinami sisanga. Líbano urcupi 

cedro yura huiñaj shinami huiñanga. 

13Mandaj Diospaj huasipi tarpushcacunamari. Ñucanchij Taita Diospaj huasi 

canllapimi sisanga. 

14Yuyaj cashpapish, miraricungarajmi. Fuerzasapa, verdijllacunami cangacuna. 

15Paicunaca: “Ñucanchijman fuerzata cuj Mandaj Diosca imata mana pandajchu. 

Paipica cashcata mana ruranaca mana tiyanchu” nishpa huillangapajmi chashna canga. 

SALMOS 93 

SALMO 93 
Mandaj Diosca Jatun Mandajmi 

1¡Mandaj Diosmi mandacun! Paica mandaj cashcahuan churarishcami. Mandaj Diosca 

churarishcamari. Tucuita rurai tucuj cashcahuan chumbillirishcamari. Paimi tucui cai 

pachataca sinchita churarca. Manataj pi cuyuchishcami canga. 

2Quiquin mandashpa tiyanaca huiñaimanta huiñaicama pi mana cuyuchipajmari. 

Quiquinca huiñaimantami cangui. 

3Mandaj Dioslla, jatun yacucunaca jahuajtamari jatarin. Jatun yacucunaca mana 

jahuallatamari huajian. Jatun yacucunapish jahuajtami jatarin. 

4Mandaj Diosca jahua pachapica, jatun yacucuna huajiashcatapish yalli tucuita rurai 

tucujmari. Mana cucha jahuajta jatarishcatapish maihuan yallimari. 

5Ima shina causanata quiquin yachachishcacunaca pi mana cuyuchipajmari. Quiquin 

jucha illaj cashcami quiquinpaj huasipica ricunanqui junda. Mandaj Diosca 

huiñaimanta huiñaicamami. 

SALMOS 94 

SALMO 94 
Llaquichijcunata llaquichichun Taita Diosta mañashcami 

1Mandaj Dioslla, quiquinca llaquichijcunata llaquichij Taita Diosmari cangui. 

Llaquichijcunata llaquichij Taita Dios cashcata ricuchiyari. 

2Cai pachapaj Juez jatun cashcata ricuchiyari. Jatun tucushcacunamanca paicuna 

japina cashca shinallataj cuhuayari. 

3Mandaj Dioslla, quiquinta mana rijsijcunaca ¿maicamataj chashna 

llaquichincungallari? Quiquinta mana rijsijcunaca ¿maicamataj cushicungacunari? 

4¿Maicamataj yanganchishpa urata janajta bullarishpa puringacunari? Millaita 

rurajcunaca ¿maicamataj yangamanta jatun tucushpa puringacunari? 

5Mandaj Dioslla, quiquinpajlla cajcunatamari sarucuncuna. Quiquinpajlla 

cajcunatamari llaquichicuncuna. 

6Viudacunata, shujtaj llajtamanta cajcunatamari huañuchincuna. Yaya mama illaj 

huahuacunatamari causaita quichuncuna. 

7“Mandaj Diosca mana ricucunchu. Jacobpaj Taita Diosca imata ruracujtapish mana 

yachanchu” nincunami. 

8Rumi shungu runacuna entendichigari. Upa runacuna ¿ima horastaj yachaisapa 

tucunguichigari? 

9Rinrinta ruraj Diosca ¿maitataj mana uyangari? Ñahuita ruraj Diosca ¿maitataj mana 

ricucungari? 

10Llajtacunata llaquichij Diosca, ¿maitataj mana llaquichingari? Yachaita ruranata 

runacunaman yachachij Diosca ¿maitataj imata mana yachangari? 

11Mandaj Diosca runacuna yuyashcacunaca yangalla cashcataca tucuitamari yachan. 

12Mandaj Dioslla, quiquin cunashca runaca cushijllamari. Quiquinpaj mandashcata 

yachachishca runaca cushijllamari. 

13Llaqui punllacunapi samarichunmari chashna yachachishcangui. Ashtahuanpish 

Diosta mana rijsijcunapajca jutcutamari ruracungui. 

14Mandaj Diosca, paipaj cajcunataca manataj shitangachu. Paipaj cajcunataca manataj 

shitashcata saquingachu. 

15Ashtahuanpish cashcata ruraj mandajcunami tiyanga. Shungupi ima millai yuyaita 

mana charijcunami chaicunataca catingacuna. 

16Millaita rurajcuna ñucata llaquichinaman jatarijpica, ñucata mitsanapajca pi mana 

jatarinchu. Ñucapuraca pi mana tucunchu. 

17Mandaj Dios mana ayudashca cajpica, utcamari huañuiman carcani. Ñamari 

huañushpa chulunllapi siricuiman carcani. 

18“Ñuca chaqui lluchcaricunca” nishpa ñuca huillajpica, Mandaj Dioslla quiquin 

llaquij cashcahuanmi charihuarcangui. 

19Yallitaj yuyaicunahuan ñuca yuyaipi cajpica, quiquinpaj cushicuimari ñuca 

almataca cushichirca. 

20¿Millai mandajcunaca quiquinhuanca tandalla cai tucunchu? Quiquinpaj 

mandashcapi nishca shina ruracuj tucushpami ashtahuan millaita rurancuna. 

21Cashcata rurajta huañuchingapajmi tandanacushpa yuyarincuna. Manapish ima 

millaita rurajtami huañunami can nincuna. 

22Shina cajpipish Mandaj Diosmari ñuca paca tucunaca cashca. Ñuca Taita Diosca 

ñucapajca, miticuna jatun rumimari. Paipimi ñuca shunguta churarcani. 

23Paimari millaicunapaj juchataca, paicunapaj jahuallamantaj tigrachinga. Paicuna 

millaita rurashcallapitajmari paicunataca chingachinga. Ñucanchijta Mandaj Taita 

Diosmi paicunataca tucuchinga. 

SALMOS 95 

SALMO 95 
Taita Diosta alabashpa cantanami, adorashpa cantanami 

1Mandaj Diostaca cushicuihuan caparishpa cantangapaj shamuichigari. Ñucanchij 

quishpirina jatun rumitaca caparishpa cantashunchigari. 

2Paipaj ñaupajpi alabanapaj jacuchigari. Sumaj cantocunahuan alabashunchigari. 

3Mandaj Diosca Jatun Diosmari, tucui dioscunapaj jahuapi caj Jatun Mandajmari. 

4Allpa ucujman imalla tiyajcunapish, paipaj maquipimari. Tucui jatun urcucunapish 

paipajllatajmari. 

5Mama cuchapish paipajllatajmari, paimari rurarca. Chaquishca allpatapish paipaj 

maquihuanmari rurarca. 

6Shamuichij, adorashunchij, Shamuichij paipaj ñaupajpi cumurishunchij. Ñucanchijta 

ruraj Mandaj Diospaj ñaupajpi cungurishunchij. 

7Paica ñucanchij Taita Diosmari. Ñucanchijca paipaj michina pambacunapi causaj 

gentecunamari canchij. Paipaj maquipi caj ovejacunamari canchij. Cunan paipaj 

rimashcata uyashcataj cashpaca: 

8“Meribapi shina ama rumi shungu tucunguichijchu. Masah shuti shitashca pambapi 

rurashca shinapish, ama rumi shungu tucunguichijchu. 

9Chaipimi cancunapaj ñaupa yayacunaca, caita chaita rurai nircacuna. Ñuca imallata 

rurashcata ricushca jahuallatajmi caita chaita rurai nircacuna. 

10Chaimi tucui paicunahuan chuscu chunga huatata p'iña carcani. Chaimantami 

paicunataca: Cai runacunaca q'uilla shungucunami, ñuca ñantapish mana 

rijsincunachu nircani. 

11Chaimanta yallitaj p'iñarishpami, ñuca samachina llajtamanca manataj yaicuchinata 

yuyarircani” ninmi. 

SALMOS 96 

SALMO 96 
Mandaj Diosta alabashpa cantanami 

(1 Crón. 16:23-33) 

1Mandaj Diostaca mushuj cantohuan cantaichigari. Mandaj Diostaca tucui cai pachapi 

causajcuna cantaichigari. 

2Mandaj Diostaca cantaichigari. Paipaj shutitaca alli nichigari. Pai quishpichij 

cashcataca, punllanta huillaichigari. 

3Pai sumaj cashcataca, tucui llajtacunapi huillaichigari. Mancharinacunata ruraj 

cashcataca tucuicunaman huillaichigari. 

4Mandaj Diosca jatunmari, tucuimanta yalli alabashca cana Diosmari. Tucui 

dioscunapaj jahuapi caj manchana Diosmari. 

5Tucui shujtajcunapaj dioscunaca, maquihuan rurashca dioscunallamari. 

Ashtahuanpish Mandaj Diosca jahua pachata ruraj Diosmari. 

6Paipaj ñaupajpica mandaj, sumaj achij nicujmi tiyan. Paipajlla huasipica tucuita rurai 

tucuj, achij nicujmi tiyan. 

7Ch'ican ch'ican familia cashpapish Mandaj Diosmanca alli nishca canata cuichigari. 

Jatunmi cangui, tucuita rurai tucujmi cangui nishcata cuichigari. 

8Paiman cuna cashcata apashpa, paipaj huasi canllaman shamuichigari. Mandaj 

Diospaj shutitaca pai munashca shinataj alli nichigari. 

9Adorana churanata churarishca Mandaj Diostaca adoraichigari. Tucui cai pachapi 

causajcuna Mandaj Diospaj ñaupajpi manchaihuan caichigari. 

10Llajtacunapi causajcunamanca: “Mandaj Diosca Jatun Mandajmi” nichij. Cai 

pachataca, sinchitami rurarca, mana cuyuchishcachu canga. Paica cai pachapi 

causajcunataca cashcata rurashpami mandanga. 

11Jahua pachapish cushicuichigari. Cai pachapish cushicuichigari. Mama cuchapish, 

chaipi imalla tiyajcunapish huajiaichigari. 

12Allpapish, chaipi imalla tiyajcunapish jatunta cushicuichigari. Yura chagrapish 

yallitaj cushicuihuan jundami canga. 

13Mandaj Diosca cai pachata mandangapaj ñami shamucun. Paica cai pachataca 

cashcata rurashpami mandanga. Gentecunataca mana llullaj canahuanmi mandanga. 

Paipaj ñaupajpi cushicunguichij. 

SALMOS 97 

SALMO 97 
Mandaj Diospaj cazuchij canapish, tucuita rurai tucuj canapish 

1¡Mandaj Diosmari mandacun! ¡Tucui cai pachapi causajcuna jatunta cushicuichigari! 

¡Mama cucha c'uchullapi achca llajtacuna cushicuichigari! 

2P'uyupish, amsapish paita muyunchishcamari. Cashcata rurashpa mandashcahuan, 

mandana shinataj mandashcahuanmi paipaj tiyanataca callari rumita sinchita 

churashca shina sinchita charicun. 

3Lunyacuj ninamari paitaca ñaupashpa ringa. Chaimi paipaj muyundijpi caj 

p'iñajcunataca tucuchinga. 

4Paipaj relampacunami cai pachataca achijyachirca. Cai pacha ricushpaca 

manchaihuan chujchurcami. 

5Mandaj Diospaj ñaupajpica, urcucunapish huira shinami yacuyarca. Tucui cai 

pachata Mandaj Diospaj ñaupajpimari chashna tucurca. 

6Jahua pachacunaca pai cashcata ruraj cashcatami ricuchincuna. Pai sumaj cashcataca 

tucui gentecunami ricuncuna. 

7Imamanpish rijchajta labrashpa rurashca dioscunapajta rurajcuna pingarichigari. 

Rurashcalla dioscunahuan jatun tucujcuna pingarichigari. Taita Diospaj ñaupajpica 

tucui dioscuna cumurichigari. 

8Mandaj Dioslla quiquin cashcata ruraj cashcata Judapaj ushushicuna uyashpaca 

cushicurcamari. Chaita Sión uyashpaca cushicurcamari. 

9Quiquin Mandaj Diosca, tucui cai pachapaj jahuapi caj Taita Diosmari cangui. Tucui 

dioscunata yalli jatunmari cangui. 

10Mandaj Diosta c'uyajcunaca, millaita ruranataca p'iñaichigari. Paipajlla caj jucha 

illajcunapaj almataca paimi huaquichin. Paita mana rijsijcunapaj maquimantapish 

paimi quishpichin. 

11Cashcata rurajcunapajca, achij luzmi tarpushca tiyacun. Shungupi ima millai yuyaita 

mana charijcunapajca cushicunami tarpushca tiyacun. 

12Cashcata rurajcuna, Mandaj Dioshuan cushicuichigari. Paica jucha illajlla cashcata 

yuyarishpa alabaichigari. 

SALMOS 98 

SALMO 98 
Taita Diosca cashcata ruraj cajpi alabashcami 

Caica Salmomi. 

1Mandaj Diostaca, mushuj cantota cantaichigari. Jatun mancharinacunata 

rurashcamanta cantaichigari. Paipaj alli maquihuanmari quishpichishca. Paipaj jucha 

illaj rigrahuanmari mishachishca. 

2Mandaj Diosca pai quishpichinatami ricuchishca. Pai cashcata ruranatamari 

llajtacunaman ricuchishca. 

3Israelcunapajca llaquij cashcatapish, mana llulla cashcatapishmi yuyarirca. Tucui cai 

pachapi causajcunamari ñucanchij Taita Dios quishpichinataca ricushcacuna. 



1182 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

4Tucui cai pachapi causajcuna, Mandaj Diosta cushicushpa cantaichigari. Sinchita 

cantaichij, maquicunahuan huajtashpa salmocunata cantaichigari. 

5Mandaj Diostaca, arpacunahuan salmocunata cantaichigari. Cuerdayujcuna 

tononchishcahuan sumajta cantaichigari. 

6Trompetacunapi, bocinacunapi sinchita tocaichigari. Mandaj Jatun Diospaj ñaupajpi 

cantaichigari. 

7Mama cucha huajiaiyari. Chaipi imalla tiyajcunapish huajiaichigari. Cai pachapish, 

tucui chaipi imalla tiyajcunapish huajiachigari. 

8Jatun yacucunapish maquicunata cuyuchichigari. Tucui urcucunapish jatunta 

cushicuichigari. 

9Mandaj Diosca cai pachata mandangapaj ñami shamucun. Paica cai pachataca 

cashcata rurashpami mandanga. Tucuicunata cashcata rurashpami mandanga. Mandaj 

Diospaj ñaupajpi cushicuichigari. 

SALMOS 99 

SALMO 99 
Mandaj Dios israelcunahuan tucuita pajtachinami 

1¡Mandaj Diosmari mandacun! Tucui llajtacunami chujchunga. Paica 

querubincunapaj jahuapimi tiyacun. Tucui cai pachami chujchunga. 

2Mandaj Diosca Sionpica jatunmari. Tucui llajtacunapaj jahuapimari. 

3Quiquinpaj shutica alabashca cachun. Quiquinpaj shutica jatunmi, chujchunami. 

Paica ima jucha illajmi. 

4Jatun mandajpaj mandacuipica cashcata ruranahuan jundami. Quiquinca cashcata 

ruranatami chashnataj cachun churangui. Jacobpaj huahua huahuacunapurapimi, 

cashcata rurashpa mandanata, mandana shinataj mandanata churashcangui. 

5Mandaj ñucanchij Taita Diosta jatunyachichij. Paipaj chaqui ñaupajpi cungurichij. 

Paica jucha illajmi. 

6Moiseshuan Aaronhuanca Taita Diospaj curacunapurami carca. Samuelca paipaj 

shutipi mañajcunapurami carca. Mandaj Diosta paicuna mañajpica, paica cutichijmi 

carca. 

7Taita Diosca suni p'uyumantami paicunahuan rimaj carca. Paicunaca ima shina 

causachun yachachishca shina causajcunami carca. Chaitataj pajtachichun cushca 

mandashcapi nishca shinataj rurajcunami carca. 

8Mandaj Dios, ñucanchij Taita Dioslla, paicuna mañashcata cutichijmi cashcangui. 

Paicuna mana allita rurashcamanta llaquichishpapish perdonaj Taita Diosmi cangui. 

9Mandaj ñucanchij Taita Diosta jatunyachichij. Paipajlla urcu chaquipi cungurichij. 

Mandaj Dios, ñucanchij Taita Diosca ima jucha illajmari. 

SALMOS 100 

SALMO 100 
Pagui nichun cunashcami 

Diosta pagui nishpa alabana Salmomi. 

1Taita Diostaca cushicushpa cantaichij. Tucui cai pachapi causajcuna cantaichij. 

2Mandaj Diospajtaca, cushicuihuan ruraichigari. Paipaj ñaupajmanca cushicuihuan 

shamuichigari. 

3Mandaj Diosca Diostaj cashcata yuyarichigari. Paimari ñucanchijtaca rurarca. Mana 

ñucanchijllataj rurarircanchijchu. Ñucanchijca paipajcunamari canchij, paipaj michina 

pambacunapi caj ovejacunami canchij. 

4Paipaj punguta yaicucushpaca, pagui nishpa cantashcahuan yaicuichigari. Paipaj 

huasi canllaman yaicushpaca alabashpa cantaichigari. Paipaj shutitaca alabaichigari, 

alli nichigari. 

5Mandaj Diosca allimi, paipaj llaquij canaca huiñai huiñaipajmi. Pai imata nishcata 

pajtachinataca huahua huahuacunapaj ruracungallami. 

SALMOS 101 

SALMO 101 
Allita rurashpa causasha nishcami 

David rurashca Salmomi. 

1Quiquinca llaquij cashcata, cashcata ruraj cashcatami cantasha. Mandaj Dios 

quiquintami cantasha. 

2Quiquin ñucapajman shamujpica, allitaj tucuna ñantami entendisha. Ñuca huasipica 

ima pandata ñuca shungupi mana yuyashpami purisha. 

3Millaita ruranapica ñuca ñahuitaca manataj churashachu. Diosmanta anchurijcunapaj 

rurashcacunataca p'iñanachinimi. Chaicunaca shujllapish ñucapajmanca manataj 

c'uchuyangachu. 

4Millai shungu canaca, ñucapica manataj tiyangachu. Millaita ruranataca manataj 

rijsishachu. 

5Shujtajta huashalla rimajtaca chingachishami. Shujtajcunata yallimi canchij nishpa 

jatun tucujcunataca ñucaca mana ricucushallachu. Yangalla jatun tucushcacunataca 

mana ricucushallachu. 

6Ñucahuan cachunca imatapish chaitataj pajtachijcunapimi ñuca ñahuita churasha. 

Ashtahuan alli tucuna ñanpi purijcunallami ñucapajtaca rurangacuna. 

7Umajcunaca ñuca huasi ucupica mana causangacunachu. Llullana yuyailla cajcunaca 

ñuca ñaupajpica mana cai tucungacunachu. 

8Cai pachapi millaicunataca cada tutamantami chingachisha. Millaita rurajcunata 

tucuita Mandaj Diospaj pueblomanta chingachingapajmi chashna rurasha. 

SALMOS 102 

SALMO 102 
Llaquihuan cashpa mañashcami 

Llaquilla causaj runa Mandaj Diospaj ñaupajpi huacashpa mañashca shimicunami. 

1Mandaj Dioslla, ñuca mañashcata uyahuayari. Ñuca llaquinayajta mingarishcaca 

quiquinpajman chayachun. 

2Ñuca llaquihuan cai punllapica, quiquinpaj ñahuitaca amataj ñucamanta 

anchuchipaichu. Quiquinpaj rinrinta mañachishpa uyahuayari. Ñuca mañashca 

punllapitaj cutichihuayari. 

3Ñuca causaica cushni shinallamari tucuricun. Ñuca tullucunapish mana tucui 

rupashca caspi shinamari rupacun. 

4Ñuca shunguca chugrimari, q'uihua shinamari chaquirishca. Chaimantamari 

micunatapish cungarishcani. 

5Aij nishpa huacacushpallamari ñucaca tulluhuan carallahuan tucushcani. 

6Shitashca pambapi caj pelícano shinamari cani. Chulunllacunapi tiyaj chushij 

shinamari cani. 

7Huasi jahuapi pailla tiyacuj pájaro shina tiyacunica. Mana dormi tucunica. 

8Ñucata p'iñajcunaca punllantamari yanganchincuna. Ñucata chanzata rurajcunaca 

shujtajcunata llaqui tucushca cachun nicushpapish pai shina llaqui tucushca cachun 

nincunami. 

9Micunapaj randica, ushpallatami micuni. Ñuca ubyanatapish huiquihuan chagrutami 

ubyani. 

10Quiquin yallitaj p'iñarishcamantamari ñucaca chashna tucuni. Jahuaman 

huichiyachishpamari, ñucataca ucuman shitarcangui. 

11Ñuca causaica llandu shinallamari pasacun. Ñucaca q'uihua shinallamari 

chaquirishcani. 

12Ashtahuanpish Mandaj Dioslla, quiquinca huiñaitamari tiyangui. Quiquinca huahua 

huahuacuna yuyaricunallamari cangui. 

13¡Quiquinca Sionta llaquishpa paimanta shayaringapajmi jataringui! ¡Sionta llaquina 

punllamari pajtamushca! 

14Quiquinpajta rurajcunaca chai pueblopaj rumimantami huañucuncuna. Chai ñutu 

allpata llaquishpamari huañucuncuna. 

15Llajtacunaca Mandaj Diospaj shutitaca manchangacunami. Tucui cai pacha jatun 

mandajcunami quiquin jatun mandajtaca paimi jatun mandaj ningacuna. 

16Mandaj Dios ña Sionta allichijpica, pai jatun cashcami ricuringa. 

17Llaquinayajcuna mañashcata uyana punllami canga. Paicuna rogarishpa mañashcata 

mana yanganchina punllami canga. 

18Chaicunatapish shamuj huahua huahuacunapajmi quillcanga. Chaicunapaj q'uipa 

huahuacunami Mandaj Diostaca alabangacuna. 

19Jahuaman caj paipajlla huasimantami ricurca. Mandaj Diosca jahua pachamantami 

cai pachata ricurca. 

20Prezu cajcuna aij nishpa mañashcata uyangapajmi ricurca. Huañunami cangui 

nishca prezucunata cacharichingapajmi ricurca. 

21Mandaj Diospaj shutita Sionpi huillachunmi chashna rurarca. Jerusalenpi paita 

alabachunmi, chashna rurarca. 

22Shujtaj gentecuna, shujtaj llajtacuna tandanacushpa shuj shinalla Mandaj Diospajta 

rurangapaj tandanacujpi huillachunmi chashna rurarca. 

23Paimari ñucataca chaupi ñanllapi fuerzata quichurca. Paimari ñuca causaitapish 

uchillayachirca. 

24Chaimi ñucaca: “Ñuca Dioslla, ñuca causaitaca chaupillapi ama p'itichu. Quiquinca 

huiñai huiñaita causajmari cangui”. 

25Callaripica quiquinmi cai pachataca rurarcangui. Jahua pachapish quiquinpaj 

maquihuan rurashcamari. 

26Tucui chaicunaca chingaringallami. Ashtahuanpish quiquinca causacunguillami. 

Tucui chaicunaca churana shina maucayangallami. Shujtaj churanata churachij 

shinami rurangui. Chaipimi paicunaca mushujyashca canga. 

27Quiquin causana huatacunaca manataj tucuringachu. Quiquinca quiquinllataj 

causacunguillami. 

28Quiquinpajta rurajcunapaj huahuacunaca, ima manchai illajllami causangacuna. 

Paicunapaj huahua huahuacunataca quiquinpaj ñaupajmantaca pi mana cuyuchishcami 

canga. 

SALMOS 103 

SALMO 103 
Taita Diospaj allicunamanta alabashcami 

David rurashca Salmomi. 

1Ñuca almalla, Mandaj Diostaca allimari cangui niyari. Paipaj jucha illaj shutitaca 

ñuca tucui cashcahuanmi alli nini. 

2Ñuca almalla, Mandaj Diostaca allimari cangui niyari. Pai ñucapaj imalla allicunata 

rurashcataca, shujllatapish amataj cungarichu. 

3Paica tucui millaita can rurashcata perdonajmi. Paica tucui cambaj ima nanaitapish 

alliyachijmi. 

4Paica jutcumanta cambaj causaita quishpichijmi. Paica cuj cana, llaquij cana 

coronata churachijmi. 

5Paica cambaj shimi jundata mana nijta carajmi. Chashna rurashpaca águila shina 

fuerzayujtami ruran. 

6Mandaj Diosmi cashcata ruraj. Paica llaquichishca causajcunapajpish cashcata 

rurajmi. 

7Paipaj ñancunataca Moisesmanmi ricuchirca. Israelcunamanca pai rurana cashcatami 

rurashpa ricuchirca. 

8Mandaj Diosca, llaquij, mana maipish cachun llaquichijmi. Mana utca p'iñarij, 

jatunta c'uyajmi. 

9Paica mana ñucanchijtaca rimacujllachu. P'iñarishcataca mana huiñaipaj 

charicunllachu. 

10Ñucanchij millaita rurashcamantaca, llaquichina shinatajca mana llaquichircachu. 

Ñucanchij juchacunamantaca cuna cashca shinaca mana cushcachu. 

11Paita manchajcunapajca, cai pachamanta jahua pachacamami, pai llaquij cashcataca 

jatunyachirca. 

12Inti llujshinmanta, inti huashicuncamaca yallitaj carumari. Chai shinallatajmari 

ñucanchij mana cazushcacunatapish caruyachirca. 

13Yaya paipaj huahuacunata ima shina llaquij shinallatajmi, Mandaj Diospish paita 

manchajcunataca llaquin. 

14Paica ñucanchij imamanta rurashca cashcataca yachanmi. Ñutu allpamanta 

ñucanchij cashcatapish yuyaipimi. 

15Runapaj causaica q'uihua shinallamari. Q'uihua chagrapi sisashca shina, 

16huaira p'ucujpica chaquirinllami. Pai maipi cashcataca mana yuyarinchu. 

17Ashtahuanpish Mandaj Dios llaquij cashcaca paita manchajcunapajca huiñaimanta 

huiñaicamami. Pai cashcata ruranapish huahua huahuacunapajmi. 

18Mandaj Dios mandashcacunata pajtachingapaj yuyaipi cajcunata paihuan ari 

ninacushcatapish chai yuyailla ruracujcunapaj jahuapimi paipaj c'uyaica. 

19Mandaj Diosca pai mandashpa tiyanataca, jahua pachapimi churarca. Pai 

mandanaca tucuicunatami cazuchicun. 

20Cancuna Mandaj Diospaj angelcuna, paita allimari cangui nichigari. Cancunaca pai 

imata nishcata pajtachingapaj fuerzasapacuna cashcamanta, pai mandashcata cazushpa 

paipaj shimi nishcata rurajcunami canguichij. 

21Tucui cancuna Mandaj Diospaj angelcuna, allimari cangui nichigari. Cancunaca 

paipajta rurajcuna, paipaj munaita rurajcunamari canguichij. 

22¡Cancuna Mandaj Dios tucui imalla rurashcacuna paitaca allimari cangui nichigari. 

Tucui paipaj mandacuncuna paitaca allimari cangui nichigari! ¡Ñuca almalla, Mandaj 

Diostaca allimari cangui niyari! 

SALMOS 104 

SALMO 104 
Taita Diosca pai rurashcacunatami cuidan 

1Ñuca almalla, Mandaj Diostaca allimari cangui niyari. Mandaj Dios, ñuca Taita 

Dioslla quiquinca tucuimanta yalli jatunmari cangui. Achij nicujta mandaj cashcahuan 

churarishcami cangui. 

2Jahua churanata shinaca luzhuan pillurishcami cangui. Jahua pachatapish shuj linsota 

shina chutajmi cangui. 

3Quiquin causana ucucunatapish yacucuna jahuapimi churarcangui. P'uyutapish 

quiquin purina carrota rurajmi cangui. Huairapaj alascunapi purijmi cangui. 

4Huairataca quiquinpaj huillashpa purijcunata rurajmi cangui. Nina lunyacujtaca 

quiquinpajta rurajcuna cachunmi churangui. 

5Paimi cai pachatapish callari rumicuna jahuapi sinchita churarca. Nunca pi mana 

cuyuchingachu. 

6Cai pachataca churanahuan shinami jatun yacuhuan pilluchircangui. Yacucunaca 

urcucuna jahuatami carca. 

7Quiquin rimajpica yacucunaca anchurircallami. Quiquin c'ulun nishca uyarijpica utca 

anchurircallami. 

8Urcucunamanmi huichiyarca. Pugru pambacunamanmi uriyarca. Quiquin maipi 

cachun nishcamanmi tandarirca. 

9Maillata tiyachun quiquin lindeta churashcataca manataj pasangachu. Allpatapish 

mana cutin tapangachu. 

10Quiquinmari pugyumanta llujshij yacutaca jatun yacuman cachangui. Urcucuna 

chaupitamari puricun. 

11Chai yacutami tucui animalcuna ubyan. Sacha burrocunapish chaitami yacunai 

pararijta ubyan. 

12Huairata purij pajarocunapish, chai yacu uricunapimari causan. Chai ramacuna 

chaupipimi cantancuna. 

13Paimi urcucunapica paipaj huasimanta tamyachin. Chai tamyahuanmi allpaca sumaj 

granocunahuan junda tucun. 

14Paimi animalcunapaj q'uihuatapish huiñachin. Gentecunapaj granota p'ucuj 

q'uihuacunatapish paimi huiñachin. Chaicunamanta micunacunata rurachun, 

15gentecunapaj shunguta cushichij vinota surcuchun, ñahuita achijnicujta ruraj 

aceitetapish surcuchun, runaman causaita cuj micunata surcunchunpishmi chashna 

rurarca. 

16Mandaj Diospaj yuracunaca achca yacucunahuan jundami. Líbano urcupi pai 

tarpushca cedro yuracunapish achca yacucunahuan jundami. 

17Chai yuracunapimi pajarocunapish tazinancuna. Haya yuracunapimi 

cigüeñacunapish paicunapaj huasita rurancuna. 

18Jatun urcucunataca, sacha chivocunapajmi rurashcangui. Rumi c'acacunataca, 

cunucuna miticunatami rurashcangui. 

19Lunataca quillacunata ricuchichunmi rurashcangui. Intitapish ima horas 

huashicunata yachajtami rurashcangui. 

20Amsayanatami churangui, chaica tutami. Chaipimi sacha animalcunaca caita chaita 

callpancuna. 

21Chaillapitajmi huahua leoncunapish micunata mashcashpa huacarishpa purincuna. 

Diostaca paicunapaj micunatami mañancuna. 

22Inti llujshijpica, tucui chai animalcunami tigrashpa paicunapaj jutcucunapi 

yaicurishpa siririncuna. 

23Gentecunaca paicuna imata rurana cashcaman llujshirishpami, chishicama 

trabajancuna. 

24¡Mandaj Dioslla, quiquin rurashcacunaca mana yupai tucuipajmari! Tucui 

chaicunataca quiquinpaj yachaihuanmari rurashcangui. Cai pachaca quiquin 

rurashcacunahuan jundamari. 

25Ricui, yallitaj jatun mama cuchamari. Chaipica mana yupai tucuipaj yallitaj 

animalcunami puricun. Jatuncunapish, uchillacunapish animalcunami tiyan. 

26Chaipimi barcocunapish huambushpa purin. Chai cuchapi pugllachunca Leviatán 

animaltapishmi churashcangui. 

27Tucui chai animalcunami quiquinta shuyancuna. Paicuna micuna horaspi quiquin 

carachunmi shuyancuna. 

28Quiquinmi micunata cungui. Chaitami paicunaca tandan. Maquita pascashpa 

sajsajtami carangui. 

29Quiquin cambaj ñahuita pacajpica musparincunami. Paicunata samaita quichujpica, 

huañushpa ñutu allpami tucuncuna. 

30Quiquin espirituta cachajpica, cutin mirarinllami. Chashna rurashpami allpapica 

causaiyuj mushujcunata jundachingui. 

31Mandaj Dios quiquinpaj sumaj canaca huiñaipaj cachun. Mandaj Dios quiquinpaj 

rurashcacunapi cushicuyari. 

32Mandaj Dios allpata ricujpica chujchunmi. Urcucunapi tuparijpica cushninmi. 

33Ñuca causaipica Mandaj Diostami cantasha. Ñuca causashcacamaca, salmocunatami 

ñuca Taita Diosta cantasha. 

34Ñuca pai munashcata yuyarishcaca mishquimari. Ñucaca Mandaj Diospimi 

cushicusha. 

35Juchayujcunataca cai pachamanta chingachishca cachun. Diosta mana rijsijcunaca 

tucui illashca cachun. ¡Ñuca almalla, Mandaj Diosta allimari cangui niyari! ¡Paitamari 

alabani! 

SALMOS 105 

SALMO 105 
Mandaj Dios mancharinacunata rurashcaca israelcunapaj allipajmi 

(1 Crón. 16:7-22) 

1Mandaj Diosta alabaichigari. Paipaj shutipi mañaichigari. Pai imalla 

rurashcacunataca, shujtajcunaman yachaj chayachichigari. 

2Cantaichigari, salmocunata cantaichigari. Mancharinacunata pai rurashcacunata 

huillaichigari. 

3Jucha illaj Diospaj shutipi cushicuichigari. Mandaj Diosta mashcajcunapaj shungu 

cushicuchun. 

4Mandaj Diostapish, pai tucuita rurai tucuj cashcatapish mashcaichigari. Punllanta 

paipaj ñahuita mashcaichigari. 

5Mancharinacunata pai rurashcata yuyarichigari. Pi mana rurai tucuipajta 

rurashcatapish yuyarichigari. Pai mandashca shimicunatapish yuyarichigari. 

6Cancunaca paipajta ruraj Abrahampaj huahua huahuacunamari canguichij. Jacobpaj 

huahua huahuacunamari canguichij. Pai agllashcacunamari canguichij. 

7Paica Mandaj Dios, ñucanchij Taita Diosmari. Paipaj shimicunaca tucui cai 

pachapimari. 

8Pai ari nishcapish huiñaita mana cungaripajmi. Pai mandashca shimicunapish 

huaranga huaranga huahua huahuacunapaj shamucungallami. 

9Chaitaca Abrahammanmi cusha nirca. Isaacmanpish pajtachishatajmi nircami. 

10Jacobpaj huahuacunamanmi mandashcata curca. Israelcunapaj ari nishcaca 

huiñaipajmi canga, 

11nishpaca: “Canaán llajtataca canmanmi cusha. Cancunapaj allpa cachunmi cusha” 

nircami. 

12Paicunaca, ashacunalla cai punllapimi chashna nirca. Chai llajtapica pasajcunalla 

shina cai punllacunapimi chashna nirca. 

13Paicunaca llajtan, llajtanmi purircacuna. Llajtan llajtanmi pasarcacuna. 

14Paicunata pi llaquichichunca Diosca mana saquircachu. Paicunata llaquichij jatun 

mandajcunataca llaquichircami. 

15“Ñuca agllashcacunataca ama tuparinguichij. Ñuca profetacunataca, ama 

llaquichinguichij” nircami. 

16Chai llajtamanca jatun yaricaitami apamurca. Paicunapaj tucui micunatami 

chingachirca. 

17Paicunata ñaupashpa richunca shuj runatami cacharca. Shujtajpajta huatashca shina 

ruraj cachun c'atushca Josetami ñaupashpa richunca cacharca. 

18Paipaj chaquipica grillocunata churachishpami llaquichirca. Paica carcelpi 

churashcami carca. 

19Pai huillashca shimi pajtangacamami chashna carca. Mandaj Dios rimashcami 

Josetaca alli cajta mana alli cajta ricuchicurca. 

20Jatun mandajmi paita pushamuchishpa carcelmantaca llujshichirca. Chai llajtapi 

causajcunata mandajmi prezumantaca llujshichirca 

21Paipaj huasipi mandaj cachunmi churarca. Paipaj imallami carca chaita mandaj 

cachunmi churarca. 

22Pai churashca mandajcunataca paipaj ima shinami alli can chashna yachachishpa 

mandachunmi churarca. Paipaj cunaj yuyajcunatapish yachaj cachun yachachichunmi 

churarca. 

23Chai q'uipaca yaya Israelmi Egiptoman yaicurca. Chaipica Cam nishca llajtapimi 

Jacobca causarca. 

24Chaipimi, Taita Diosca pai agllashcacunataca yallitaj mirachirca. Paicunata 

p'iñajcunata yalli c'ari c'aricunatami rurarca. 

25Chai llajtapi causajcunapaj shungupica pai agllashcacunata p'iñana yuyaitami 

churarca. Paipajta rurajcunata llaquichinata yuyarichunmi chashna yuyaita churarca. 

26Chaimanca paipajta ruraj Moisestami cacharca. Pai agllashca Aarontapishmi 

cacharca. 

27Pi mana rurai tucuipajtapish rimashpalla ruranatami churarca. Cam llajtapica, pi 

mana rurai tucuipajcunata rurashpami ricuchircacuna. 

28Amsatami cacharca, tucuitami amsayachirca. Pai rimashcacunataca pi mana 

c'ariyarcacunachu. 

29Yacucunatapish yahuarman tigrachishpami, chalhuacunatapish huañuchirca. 

30Chai llajtapica sapocunatami jundachirca. Jatun mandajcunapaj mandana 

huasicunacamami jundarca. 

31Taita Dios rimajpica yallitaj achca chuspicunami shamurcacuna. Tucui chai 

llajtatami piliscunapish taparca. 

32Tamyapaj randica, rundutami cacharca. Tucui chai llajtamanca lunyacuj ninatami 

cacharca. 

33Uva chagracunatapish, higo yuracunatapish ñuturcami. Chai llajtapi tiyaj tucui 

yuracunatapish p'aquircami. 

34Taita Dios rimajpica langostacunapish, mana yupai tucuipaj piquicunapishmi 

shamurcacuna. 

35Paipaj llajtapi tiyaj tucui q'uihuatami micurcacuna. Paipaj llajtapi 

p'ucushcacunatapish tucuimi micurcacuna. 

36Paipaj llajtapi cajcunapaj punta huacharishca churicunatami huañuchirca. Paipaj 

llajtapi cajcunapaj punta fuerzahuan charishca churicunatami huañuchirca. 

37Israelcunataca cullquindij, curindijmi llujshichimurca. Paicunapaj aillucunapurapica 

ungushcacunaca mana tiyarcachu. 

38Egipciocunaca israelcunataca jatuntami manchacurcacuna. Paicuna llujshijpica 

cushicurcacunami. 

39Taita Diosca israelcunata tapachunca p'uyutami cacharca. Tutata achijyachichunca 

ninatami churarca. 

40Aichata mañajpica codornizcunatami cacharca. Jahua pacha tandatami mana nijta 

cararca. 

41Peña urcutami chaupirca, yacucunami llujshirca. Chaquishca pambacunatapish, 

jatun yacumi callparca. 

42Paipajta ruraj Abrahamman, paipaj jucha illaj shimihuan cushani nishcatami 

yuyarirca. 

43Paipaj cajcunataca cushicuihuanmi llujshichirca. Pai agllashcacunataca 

cushicuihuanmi llujshichirca. 

44Paicunamanca shujtaj llajtacunapaj allpacunatami curca. Shujtaj gentecuna 

tarpushcacunatami japircacuna. 

45Pai chaitataj pajtachichun nishcacunata huaquichichun, pai mandashcacunata 

pajtachichunmari chai llajtapi churarca. ¡Paillata alabashunchigari! 

   

SALMOS 106 

SALMO 106 
Israelcuna Taita Diosta mana cazushcami 

1¡Taita Diosllata alabashunchigari! Mandaj Diostaca alabaichigari. Paica allimari. 

Paipaj llaquij canaca huiñaipajmari. 

2Tucuita rurai tucuj Mandaj Dios rurashcacunataca tucuitatajca ¿pitaj huillai 

tucungari? Pai munashca shinataj alabanataca ¿pitaj huillai tucungari? 

3Taita Dios mandashcacunapi nishca shina rurajcunaca cushichishcacunami. Tucui 

paicunapaj causaipi cashcata rurajcunaca cushichishcacunami. 

4Mandaj Dioslla ñucata yuyarihuayari. Quiquin agllashcacunapaj allita ruracushpaca 

ñucatapish yuyaripanguiyari. Paicunapaj quishpichinata apamushpaca ñucapajpish 

apamupanguiyari. 

5Quiquin agllashcacunapaj allita rurashcata ñuca ricungapaj apamupayari. Quiquinpaj 

agllashcacuna cushicucunpi ñucapish, jatunta cushicungapaj apamupayari. Quiquinpaj 

cajcunahuan ñucapish sumajyaringapaj apamupayari. 

6Ñucanchijca juchallishcanchijmari. Ñucanchij ñaupa yayacuna shinallatajmari 

juchallishcanchij. Millaitamari rurashcanchij. Mapatamari rurashcanchij. 

7Ñucanchij ñaupa yayacunaca, Egiptopica quiquin mancharinacunata rurashcataca 

mana entendircacunachu. Paicunata yallitaj llaquij cashcatapish mana 

yuyarircacunachu. Ashtahuanpish paicunaca Puca Cucha c'uchupica, quiquinta 

c'ariyarcacunami. 

8Shina cajpipish paica paipaj shutita c'uyashcamantami paicunataca quishpichirca. Pai 

tucuita rurai tucuj cashcata tucuicunaman ricuchingapajmi quishpichirca. 

9Puca Cuchata sinchita rimajpica chaquirircallami. Chaquishca pambata shina 

rurashpamari chaita ch'imbachirca. 

10Chashnami p'iñajcunapaj maquimanta quishpichirca. P'iñajcunapaj maquimantami 

cacharichirca. 

11Paicunata p'iñajcunataca yacumi millpurca. P'iñajcunaca shujllapish mana 

saquirircachu. 

12Chaipimi pai rimashcataca crircacuna. Paita alabashpami cantarcacuna. 

13Chashna cashpapish pai imalla rurashcacunataca utcami cungarircacuna. Paipaj 

munaitaca mana shuyasha nircacunachu. 

14Shitashca pambapica, quiquin munaillata rurasha nij cacharishcacunami 

tucurcacuna. Shitashca pambapica Dios imata rurajta ricungapajmi, caita chaita 

rurachun nircacuna. 

15Taita Diosca paicuna mañashcatami curca. Ashtahuanpish huañuchij ungüitapish 

cacharcami. 

16Paicunapaj carpa huasicunapica Moisesta envidiashpami rimarcacuna. Mandaj 

Diospaj caj jucha illaj Aarontapish rimarcacunami. 

17Datantaca allpa pascarishpami millpurca. Abirantapish, paita catijcunatapish allpami 

taparca. 

18Chai tandanacushcacunataca ninamari rupachirca. Nina lunyashpamari 

millaicunataca rupachirca. 

19Horebpica shuj bizi diostami rurarcacuna. Curita yacuyachishpa bizi diosta rurashca 

ñaupajpimi cungurircacuna. 

20Sumaj jatun Diosllata yuyarinapaj randica, q'uihuata micuj huagraman rijchajta 

rurashpami adorarcacuna. 

21Paicunata quishpichij Taita Diostaca cungarircacunami. Egiptopi mancharinacunata 

rurashpa ricuchij Diostaca cungarircacunami. 

22Cam shuti llajtapi mancharinacunata ruraj Diostaca cungarircacunami. Puca 

Cuchapi mana ricushcata ruraj Diostaca cungarircacunami. 

23Diosca paicunataca tucuchisha nircami. Pai agllashca Moisés chaupipi shayarishpa 

mana rogarishca cajpica, tucuchinmanmi carca. Ama tucuitaj chingachichun pai 

llaquichina cashcata anchuchichunmi chashna rurarca. 

24Paicunaca munanajlla sumaj llajtamanmi mana rishun nircacuna. Pai cusha 

nishcataca mana crircacunachu. 

25Ashtahuanpish paicunapaj carpa huasicunapimi huashalla parlanacurcacuna. Mandaj 

Dios rimashcataca mana uyarcacunachu. 

26Chaimantami paicunata llaquichingapaj maquita alzarca. Shitashca pambapi 

paicunata huañuchingapajmi maquita alzarca. 

27Paicunapaj huahua huahuacunapish mana cazujpica, chashnallataj tucui llajtacunata 

urajta janajta cachanata ricuchishpami chashna rurarca. 

28Paicunaca Baal-peor nishca diospajmanpishmi chashnallataj tandanacurcacuna. 

Huañushca dioscunaman cushcacunatami micurcacuna. 

29Paicunaca chashna rurashcacunahuanmi Taita Diostaca yallitaj p'iñachircacuna. 

Chaimantami paicunapurapica achcacunata huañuchirca. 

30Finees runami jatarishcahuan rishpa, Taita Dios mandashca shina rurashpa chai 

llaquitaca parachirca. 

31Taita Dios mandashca shina pai rurashcataca, huahua huahuacunamanmi 

parlacungalla. Huiñaicamami parlacungalla. 

32Meriba yacu c'uchupipish, Diostaca yallitajmi p'iñachircacuna. Paicuna chashna 

rurashcamantami Moisespish Diospi mana alli saquirirca. 

33Paicuna paipaj shunguta yallitaj llaquichijpimi, Moisesca imata rimacushcata mana 

yachashpa rimarirca. 

34Mandaj Dios tucuita chingachinguichij nishca gentecunatapish mana tucuita 

chingachircacunachu. 

35Ashtahuanpish Taita Dios ama chagruringuichij nishca llajta gentecunahuanmi 

chagrurircacuna. Paicuna rurashca shina ruranatami yacharcacuna. 

36Chaicunapaj rurashcalla dioscunapajtami rurarcacuna. Chaimi jatun llaqui 

tucurcacuna. 

37Paicunapaj churicunatapish, ushushicunatapish supaicunaman cushpami 

huañuchijcuna carca. 

38Canaán llajtapi causajcunapaj manapish dioscunaman paicunapaj churicunata, 

ushushicunata cushpami imamanta mana huañuipajcunapaj yahuarta jicharcacuna. 

Chai yahuarhuanmi chai llajtaca mapayarca. 

39Chai llajtacunapaj millai ruranacunata rurashpami mapayarcacuna. Chai 

ruranacunahuanmi huainayarcacuna. 

40Chaimantami Mandaj Diosca, paipaj cajcunahuanca nina sindirij shina yallitaj 

p'iñarirca. Paipaj cajcunataca millanachircami. 

41Paicunataca shujtaj llajtacunapaj maquipimi churarca. Paicunataca paicunata 

p'iñajcunami mandarcacuna. 

42Paicunata p'iñajcunami paicunataca llaquichircacuna. Paicunapaj maquipimi 

llaquichishca causarcacuna. 

43Achca cutinmi paicunataca cacharichirca. Ashtahuanpish paicunaca Taita Dios 

cunashcataca mana cazurcacunachu. Chaimi paicunaca millaita rurashcamanta 

cumurichishca tucurcacuna. 

44Chashna cajpipish paicuna llaquita apacujpica Taita Diosca ricurcami. Paicuna 

mañashcata uyarcami. 

45Paicunahuan ari ninacushcatapish paica yuyarircami. Pai yallitaj llaquij cashca 

shinallatajmi paicunataca llaquirca. 

46Tucui paicunata prezu charicujcunamanpish paillatajmi paicunata llaquina 

yuyaitami curca. 

47Mandaj Dios, ñucanchij Taita Dioslla quishpichihuayari. Quiquinpaj jucha illaj 

shutita alabangapaj tucui llajtacunamanta tandachihuayari. Quiquinta alabashpa 

cushicungapaj tandachihuayari. 

48Mandaj Diosca alli nishca cachun. Israelcunapaj Taita Diosca huiñaimanta 

huiñaicama alli nishca cachun. Chaitaca tucuicuna: “Chashna cachun” nichigari. 

Mandaj Diostaca alabaichigari. 

SALMOS 107 

SALMO 107 

LIBRO V 
(Salmos 107–150) 

Taita Diosmi llaquimanta llujshichin 

1Mandaj Diosta alabaichij. Paica allimari. Pai llaquij canaca huiñaipajmari. 

2Mandaj Dios quishpichishcacuna, p'iñajcunapaj maquimanta pai llujshichishcacuna, 

3llajtacunamanta tandanacushcacuna, inti llujshin ladomanta, inti huashicun 

ladomanta, janaj ladomanta, ura ladomanta tandanacushcacuna chashna nichigari. 

4Shitashca pambapi, chingarishcacunami purircacuna. Shitashca pambapimi ñanta 

mashcashpa purircacuna. Maipi causana pueblotapish mana japircacunachu. 

5Paicunaca yaricaihuan, yacunaihuan huañucujmi carcacuna. Causana cashcataca 

mana yuyashpami puricurcacuna. 

6Chashna llaquipi cashpamari, Mandaj Diostaca c'uyaillata mañarcacuna. Chaimi chai 

llaquicunamanta llujshichirca. 

7Paimi paicunataca alli ñanta pusharca. Causanalla puebloman chayangacamami 

pusharca. 

8Mandaj Dios llaquij cashcataca alabaichigari. Huañujlla runacunapaj 

mancharinacunata pai rurashcata alabaichigari. 

9Paica ima illajlla cajman cujmi. Yaricaihuan cajman pajtata carajmi. 

10Maijancunaca amsapimi causarcacuna. Huañunalla amsapimi causarcacuna. 

Cadenacunahuan huatashca, llaquinayajtami prezu causacurcacuna. 

11Mandaj Dios rimashcacunata c'ariyashcamanta, jahua pacha Taita Dios cunashcata 

c'ariyashcamantami chashna carcacuna. 

12Chaimantami sinchi trabajocunahuan paicunapaj shungutaca cumurichirca. 

Urmajpipish pi jatarichij mana tiyarcachu. 

13Llaquipi cashpami Mandaj Diostaca c'uyaillata mañarcacuna. Chaimi chai 

llaquicunamanta llujshichirca. 

14Amsamantami llujshichirca. Huañunalla amsamantami llujshichirca. 

Huatashcacunatapish p'itircami. 

15Mandaj Dios llaquij cashcataca alabaichigari. Huañujlla runacunapaj 

mancharinacunata pai rurashcata alabaichigari. 

16Bronce pungucunatapish p'aquircami. Fierro aldabacunatapish ñuturcami. 

17Yuyai illajcunaca llaquichishcacunami tucurcacuna. Paicuna c'ariyaj ñanpi 

purishcamantami llaquichishca tucurcacuna. Paicuna millaita rurashcamantami 

chashna tucurcacuna. 

18Micunacunatapish mana millpui tucurcachu. Huañuipish pungullapimi carca. 

19Llaquihuan cashpami, Mandaj Diostaca c'uyaillata mañarcacuna. Chaimi chai 

llaquicunamanta llujshichirca. 

20Pai rimashca shimillahuan paicunata alliyachishpami, huañuimanta llujshichirca. 

21Mandaj Dios llaquij cashcataca alabaichigari. Huañujlla runacunapaj 

mancharinacunata pai rurashcataca alabaichigari. 

22Animalcunata huañuchishpa cushpa pagui nichigari. Pai imalla rurashcacunataca 

jatun cushicuihuan huillaichigari. 

23Mama cuchapi barcopi caiman chaiman purijcunami, achca yacu jahuata c'atushpa 

randishpa, caiman chaiman purijcunami, 

24paicunami Mandaj Dios mancharinacunata rurashcataca ricurcacuna. Yacu ucupi 

mancharicunata rurashcacunatami ricurcacuna. 

25Pai rimashpaca jatun huairatami jatarichirca. Mama cuchataca caiman chaimanmi 

cuyuchirca. 

26Chai yacuca jahuajta shitashpami cutin allpaman siquiyajta pambarca. Paicuna 

millaita rurashcahuanmi yacuyacuj shina tucuncuna. 

27Chujchuncunami, machashca shinami batsaj nincuna. Paicuna alli yachaj cashcapish 

yangallami tucurca. 

28Llaquipi cashpami, Mandaj Diostaca c'uyaillajta mañancuna. Chaimi chai 

llaquicunamanta llujshichirca. 

29Paimi huairandij tamyatapish parachirca. Paimi caiman chaiman cuyuricuj 

yacutapish casijllata saquirca. 

30Yacu casijlla tucushca q'uipaca, cushicuncunami. Chashnami Taita Diosca 

barcocuna shayarina, paicuna chayashun nicushcaman chayachin. 

31Mandaj Dios llaquij cashcataca alabaichigari. Huañujlla runacunapaj 

mancharinacunata pai rurashcataca alabaichigari. 

32Tucuicuna tandanacushcapi paita jatunyachichigari. Cunaj yuyajcuna 

tandanacushcapi paitaca alabaichigari. 

33Paica jatun yacutapish shitashca pambata shina chaquichinllami. Pugyucunatapish 

chaquichinllami. 

34Alli granota p'ucuj allpacunatapish mana p'ucuj cachi allpata ruranllami. Chaipi 

causajcuna millaicuna cajpimi chashna ruran. 

35Shitashca pambacunapipish yacu cuchata ruranllami. Chaquishca allpatapish jatun 

yacu llujshicujta ruranllami. 

36Yaricaihuan cajcunataca chaipimi churan. Chaipimi paicunaca pueblocunata 

rurashpa causancuna. 

37Allpacunapica tarpuncunami. Uvacunatami tarpuncuna. Alli granocunatami p'ucun. 

38Taita Diosca paicunataca alli ninmi, yallitaj achcatami mirachin. Paicunapaj 

animalcunatapish mana ashallayachinchu. 

39Chashna cashpapish ashallayarcacunami, llaquichishcami carcacuna. Millaicuna 

yallitaj llaquichijpi muspachijpimi chashna tucurcacuna. 

40Llaquichij mandajcunataca mana ricunachinchu. Paicunataca chingarishca, ñanpish 

illaj puricujlla cachunmi churan. 

41Ashtahuanpish huajchacunataca, ima illaj canamantami jatarichin. Oveja canllata 

shinami achca familiata ruran. 

42Cashcata rurajcunaca chaita ricushpaca cushicushca cachun. Tucui millaicunaca, 

shimicunata huichcashca cachun. 

43Maijanpish yachaisapa cashpa chaicunata huaquichijca, Mandaj Dios llaquij 

cashcatami entendinga. 

SALMOS 108 

SALMO 108 
P'iñajcunata llaquichichun Taita Diosta mañashcani 

(Sal. 57:7-11; 60:5-12) 

Cantanapaj David rurashca Salmomi. 

1Taita Dioslla ñuca shunguca quiquinta cantanajllamari. Salmocunata tononchishpami 

cantasha. Chaimari ñuca cushicunaca. 

2Salteriopish, arpapish rijcharichigari. Mushuj punllatapish rijchachishami. 

3Mandaj Dioslla, quiquintaca gentecunapaj chaupipimi alabasha. Llajtacunapaj 

chaupipimi quiquintaca salmocunata cantasha. 

4Quiquin llaquij cashcaca jahua pachatapish yalli mana tucuripajmari. Quiquinpaj 

mana llullaca jahua pachacamamari. 

5Taita Dioslla, jahua pachapipish jatunyachishca caiyari. Quiquinpaj sumaj cashcataca 

cai pachapipish jatunyachishca caiyari. 

6Quiquin c'uyashcacuna quishpirishca cachun ñuca mañashcata cutichihuayari. 

Quiquinpaj alli lado maquihuan quishpichihuayari. 

7Taita Diosca paipajlla ucupica cashnami nirca: “Ñucaca cushicushami. Siquem 

llajtataca chaupishami. Sucot pugru pambataca medishami. 

8Galaadca ñucapajmi. Manasesca ñucapajmi. Efrainca ñuca umata pacajmi. Judaca 

ñuca mandana varami. 

9Moabca, ñuca maillarina bateami. Edompica ñuca pargatetami shitasha. Filisteapica 

ñuca mishashpami cushicusha” nircami. 

10Muyundij sinchi pircayuj pueblomanca ¿pitaj ñucataca pushangari? Edom 

llajtacamaca ¿pitaj ñucataca pushangari? 

11¿Ñucanchijta shitaj Taita Diostaj shina cangui? ¿Manachu ñucanchij 

soldadocunahuan llujshij cangui? 

12P'iñajcunata mishangapaj ayudahuai. Gentecunapaj ayudaca yangallami. 

13Taita Dioshuanca mancharinacunatami rurashun. Ñucanchijta p'iñajcunataca 

paimari sarunga. 

SALMOS 109 

SALMO 109 
Millaicunata llaquichichun mañashcami 

Tonota alli yachaj cantachichun, David rurashca Salmomi. 

1Ñuca alabana Taita Dioslla, ama upajlla caichu. 

2Quiquinta mana rijsij runapish, umaj runapish ñucata p'iñashpamari rimancuna. 

Ñucamantaca llulla c'alluhuanmi rimancuna. 

3P'iñashpa rimashca shimicunahuanmi ñucataca muyunchircacuna. Manapish imata 

rurajpimi ñucataca llaquichircacuna. 

4Ñuca paicunata c'uyashcamantaca, p'iñashpamari cutichincuna. Ashtahuanpish 

paicunamantaca quiquintamari mañaj carcani. 

5Paicunapaj allita rurashcamantaca, millaita rurashcahuanmi ñucamanca cutichincuna. 

Paicunata c'uyashcamantaca, p'iñashcahuanmi cutichincuna. 

6Paipaj jahuapica Diosta mana rijsij runata churahuai. Paipaj alli maqui ladomanca 

Satanás cashca cachun. 

7Pai ima shina cashcata ricuj ricujpica, juchachishca llujshishca cachun. Taita Diosta 

pai mañacushcapish jucha ricurishca cachun. 

8Paipaj causaica ashacamalla cachun. Pai imata ruranataca shujtaj runa japishca 

cachun. 

9Paipaj huahuacunapish yaya mama illaj saquirishca cachun. Paipaj huarmipish viuda 

saquirishca cachun. 

10Paicunapaj huahuacunaca puricujllacuna cashca cachun. Mañashpalla causajcuna 

cashca cachun. Paicunapaj urmachishca huasicunamanta llujshishpa, carucunapi 

micunata mashcajcuna cachun. 

11Pai tucui imalla charishcatapish paiman cullquita mañachij japishca cachun. Pai 

trabajashpa imalla charishcatapish, shujtaj llajtacunalla apashca cachun. 

12Paicunata llaquijca pi ama tiyashca cachun. Yaya mama illaj paipaj huahuacunata 

llaquijpish pi ama tiyashca cachun. 

13Paipaj huahua huahuacunapish chingachishca cachun. Q'uipa huahua 

huahuacunapica paipaj shutica p'ichashca cachun. 

14Paicunapaj yayacuna millaita rurashcaca Mandaj Diospaj yuyaimantaca amataj 

anchushca cachun. Paipaj mamapaj juchatapish, amataj p'ichashca cachun. 

15Chai juchacunaca, Mandaj Diospaj ñaupajpi huiñaita cashca cachun. Pai tiyashca 

cashcataca cai pachapica nunca pi ama yuyarishca cachun. 

16Llaquij cana cashcataca mana yuyarircachu. Llaquihuan caj, ima illajlla cajcunataca 

catirashpami llaquichirca. Shungu p'aquirishcacunata huañuchingapajmi chashna 

rurarca. 

17Imapish tucushca canman nij canatami c'uyaj carca. Chaica paipaj jahuallapitajmi 

urmarca. Alli cashca cachun nij canataca mana munarcachu. Chaimantami alli cashca 

cachun nij canaca paimantaca tucui anchurirca. 

18Imapish tucushca canman nij canataca churanata shinami churarishca carca. Chaica 

paipaj aichapica, yacu shinami yaicurca. Paipaj tullucunapipish aceite shinami 

yaicurca. 

19Chashna canataca churanata churarishca shina cachun. Chumbipaj randica 

llaquicunahuan huiñaipaj chumbillirishca cachun. 

20Mandaj Diosca ñucata p'iñajcunamanca, chashna llaquicunata cushca cachun. 

Ñucata p'iñashpa millaita rimajcunaca chashna tucushca cachun. 

21Quiquinca ñuca Mandaj Diosmi cangui. Ñuca Jatun Diosmi cangui. Quiquinpaj 

shutita c'uyashcamanta ñucapaj allita rurapai. Quiquin llaquij cashcaca allimari, 

quishpichihuayari. 

22Ñucaca llaquichishca ima illajllamari cani. Ñuca shungupish tucui chugririshcamari 

cani. 

23Llandu chingaricuj shina chingaricunica. Langosta c'uru shina huaira apanalla 

tucunica. 

24Ayunacushpallamari ñuca cunguricunaca chujchucuj tucuni. Ñuca aichaca 

chingarinmari, tucuimari irquiyani. 

25Ñucaca paicuna asina tucushcanica. Paicuna ñucata ricushpaca umata 

cuyuchishpamari chanzata rurarcacuna. 

26Mandaj Dios, ñuca Taita Dioslla, ayudahuayari. Quiquin llaquij cashca shinallataj 

quishpichihuayari. 

27Chashna rurajpica quiquinpaj maqui rurashcata entendichuncuna. Quiquin Mandaj 

Dios chaita rurashcata entendichuncuna. 

28Paicuna ñucata imapish tucushca cachun nijpipish, ashtahuanpish quiquinca 

ñucataca alli cashca cachun niyari. Paicuna ñucata llaquichinaman jatarishpapish 

pingai tucushpallami saquiringacuna. Ashtahuanpish quiquinpajta rurajtaca 

cushichiyari. 

29Ñucata p'iñajcunaca yanganchishca canahuan churarishca cachun. Jahua churanaca 

musparishca canahuan churarishca cachun. 

30Ñuca shimihuanca Mandaj Diostami achcata pagui nishpa alabasha. Achcacuna 

tandanacushcapimari alabasha. 

31Paica huajchacunapaj alli ladopimari shayaringa. Huañuchijcuna huañunami cangui 

nijpipish quishpichijmi. 

SALMOS 110 

SALMO 110 
Mandaj Diosmi jatun mandajmanca cazuchij canata cun 

David rurashca Salmomi. 

1Mandaj Diosca ñucata mandajtaca: “Quiquinta p'iñajcunata quiquinpaj chaqui 

sarunapi churangacama ñuca alli ladopi tiyarilla” nircami. 

2Quiquin mandai tucuna varataca Mandaj Diosmi Sionmanta cachanga. Quiquinta 

p'iñajcunapaj chaupipimi cazuchishpa mandacungui. 

3Quiquinpaj cajcunaca quiquin mandacui punllapica, paicuna quiquinllatajmi 

quiquinman curingacuna. Quiquin jucha illaj sumaj cashcapimi curingacuna. Pacari 

shullahuan cada tutamanta mushujyaj shinami punllanta mushujllataj canguilla. 

4Mandaj Diosca paipaj shimihuantajmi: “Melquisedec cura cashca shinallataj, 

quiquinca huiñaipaj curami cangui” nirca. Chaitaca mana p'aquingachu. 

5Jatun Diosca quiquinpaj alli ladopimari. Pai p'iñari punllapica jatun mandajcunataca 

ñutungamari. 

6Paimi llajtacunapi causajcunataca paicuna ima shinalla rurashca shinallataj 

ricuchinga. Chaimantaca huañushcacunataca montonandijmi shitanga. Tauca 

llajtacunapaj jatun mandajcunatami chingachinga. 

7Ñan c'uchuta ricuj yacutami ubyanga. Chaita ubyashpami fuerzata japinga. 

SALMOS 111 

SALMO 111 
Taita Diosca paipaj cajcunataca cuidanmi 

Mandaj Diosta alabaichigari. 

1Mandaj Diostaca tucui shunguhuanmi alabasha. Ima pandata mana rurajcunapaj 

tandanacuipimi paicunahuan alabasha. 

2Mandaj Diospaj rurashcacunata mashcajcunapajca, Mandaj Dios imalla 

rurashcacunaca jatunmari. 

3Pai imalla rurashcacunaca jatun sumajmari. Pai cashcata ruranaca huiñaipajmari. 

4Mandaj Diosca mana cungaripaj mancharinacunatamari rurashca. Mandaj Diosca 

llaquijmari, c'uyajmari. 

5Paita manchajcunamanca micunata cujmi. Pai imata ari nishcataca manataj 

cungaringachu. 

6Paipaj cajcunamanca tucuita rurai tucuj cashcatami ricuchirca. Shujtajcunapaj llajtata 

quichushpa cushpami chashna ricuchirca. 

7Paipaj maquihuan rurashcacunaca ima mana yangallachu. Imapish chashnataj allitaj 

rurashcacunami. Tucui pai mandashcacunaca shunguta churanami. 

8Chai mandashcacunaca huiñaipaj sinchita churashcamari. Chaica mana panda 

chashnataj cachun churashcamari. 

9Paipaj cajcunamanca quishpirinatamari cachashca. Paicunahuanca huiñaipajmari shuj 

ruranata ari nirca. Paipaj shutica ima jucha illaj, manchanamari. 

10Yachaipaj callarica, Mandaj Diosta manchanami. Pai mandashcacunata rurashpa 

causajcunaca alli yuyaicunatami charincuna. Mandaj Diosta alabanaca huiñaipajmi. 

SALMOS 112 

SALMO 112 
Mandaj Diosta manchajcunaca tucuipimi ashtahuan ashtahuan alli llujshin 

Mandaj Diosta alabaichigari. 

1Mandaj Diosta manchaj runaca cushichishcami. Pai mandashcacunapimi jatunta 

cushicun. 

2Paipaj huahua huahuacunaca cai pachapica imatapish rurai tucujcunami canga. Ima 

pandata mana rurajcunapaj huahua huahuacunaca alli nishcami canga. 

3Paipaj huasipica, achca charinacunami tiyan. Pai cashcata ruranaca huiñaipajmi 

canga. 

4Cashcata rurajcunapajca amsapi luzta japichishca shinami. Paica llaquijmi, cujmi, 

cashcata rurajmi. 

5Alli runaca llaquijmi, imatapish mañachijmi. Paipaj ima ruranacunapipish cashcata 

rurashpami mandan. 

6Chaimanta paica manataj lluchcaringachu. Cashcata ruraj runataca huiñaipaj 

yuyaricungallami. 

7Llaquicunami shamugrin nishpa huillajpipish, paica mana manchangachu. Mandaj 

Diospi paipaj shunguta churashpami imata mana manchashpa causanga. 

8Paipaj shungupica, imata mana manchangachu. Paita p'iñajcunata pai munashca 

shina tucujta ricungacamami mana manchanga. 

9Paica chaupijmi, huajchacunaman cujmi. Paipaj cashcata ruraj canaca huiñaipajmi 

canga. Pai tucuita rurai tucuj cashcataca yallitaj jatunyachishcami canga. 

10Millai runa chaita ricushpaca, yallitajmi p'iñaringa. Quirucunata canirishpami 

chingaringa. Diosta mana rijsijcunapaj munaica chingarigringami. 

SALMOS 113 

SALMO 113 
Taita Diosmi huajchacunataca alli nishca canapi churan 

Mandaj Diosta alabaichigari. 

1Mandaj Diospajta rurajcuna paitaca alabaichigari. Mandaj Diospaj shutita 

alabaichigari. 

2Mandaj Diospaj shutica alli nishca cachun. Cunanmantapacha huiñai huiñaita alli 

nishca cachun. 

3Mandaj Diospaj shutitaca, inti llujshin ladomanta inti huashicun ladopi 

causajcunacama alabashca cachun. 

4Mandaj Diosca tucui llajtacunapaj jahuapimi. Pai jatun canaca jahua pachacunapaj 

jahuapimi. 

5Mandaj Dios, ñucanchij Taita Dios shinaca ¿pitaj tiyangari? Pai shina jahuajman 

tiyacujca ¿pitaj tiyangari? 

6Paica jahua pachatapish cumurishpami ricucun. Paica cai pachatapish cumurishpami 

ricucun. 

7Paimi huajchataca ñutu allpamanta jatarichin. Paimi ima illajtapish ima illaj 

canamanta jatarichin. 

8Jatun mandajcunahuan tiyachingapajmi chashna ruran. Paipaj cajcunata 

mandajcunahuan tiyachingapajmi chashna ruran. 

9Paimi mana huachaj huarmitaca familiayujta ruran. Huahuacunayujta rurashpami 

cushichin. ¡Mandaj Diosta alabaichigari! 

SALMOS 114 

SALMO 114 
Egiptomanta llujshichicushpa mancharinacunata rurashcata cantashcami 

1Israelcunaca Egiptomantami llujshirca. Jacobpaj huahua huahuacunaca ajeno 

llajtamantami llujshirca. Chai pachamantami, 

2Judaca, Diospaj huasi tucurca. Israelca, pai mandana llajtami tucurca. 

3Mama cuchapish israelcunata ricushpaca, callpashpami anchurirca. Jordán yacupish 

huashamanmi tigrarca. 

4Urcucunapish carnerocuna shinami saltarcacuna. Lomacunapish malta ovejacuna 

shinami saltarcacuna. 

5Mama cuchalla, ¿ima tucushpataj miticushpa callparcanguiyari? Jordán yaculla, ¿ima 

tucushpataj huashaman tigrarcanguiyari? 

6Urcucunalla, ¿imamantataj carnerocuna shina saltarircanguichigari? Lomacunalla, 

cancunapish ¿imamantataj malta ovejacuna shina saltarircanguichigari? 

7Mandaj Diospaj ñaupajpica, allpaca chujchunmari. Jacobpaj Taita Diospaj 

ñaupajpimari chujchun. 

8Paimi rumi urcutaca yacu tanqueta rurarca. Paimi rumi c'aca quinripica yacuta 

pajchachirca. 

SALMOS 115 

SALMO 115 
Taita Diospish, rurashcalla dioscunapish 

1Mandaj Dioslla alabashca canaca mana ñucanchijpajchu, mana ñucanchijpajchu 

quiquinpaj shutitamari alabashca cana cangui. Quiquinca c'uyaj cashcamanta, mana 

llullaj cashcamantami chashna alabashca cana cangui. 

2Imamantataj gentecunaca: “¿Cambaj Diosca cunanca maipitagari?” ningacunari. 

3Ashtahuanpish ñucanchij Taita Diosca jahua pachapimari. Pai tucui imalla rurasha 

nishcatami rurashca. 

4Paicunapaj dios nishcacunaca cullquihuan, curihuan rurashcallacunamari. 

Runacunapaj maquihuan rurashcallamari. 

5Shimita charishpapish, mana rimancunachu. Ñahuita charishpapish, mana 

ricuncunachu. 

6Rinrinta charishpapish, mana uyancunachu. Singata charishpapish, mana 

mutquincunachu. 

7Maquita charishpapish, mana imata japincunachu. Chaquita charishpapish, mana 

purincunachu. Cungata charijpipish ima rimashca mana uyarinchu. 

8Chaicunata rurajcunaca chaicunallamantaj rijchajcunami. Chai dioscunapi shunguta 

churajcunapish chaicuna shinallatajmi. 

9Israel, Mandaj Diospi shunguta churai. Paica canta ayudajmi. Cambaj escudopishmi. 

10Aaronpaj huahuacunapish, Mandaj Diospi shunguta churaichij. Paica cancunata 

ayudajmi. Paica cancunapaj escudomi. 

11Mandaj Diosta manchajcuna, Mandaj Diospi shunguta churaichij. Paica cancunata 

ayudajmi. Paica cancunapaj escudomi. 

12Mandaj Diosca ñucanchijta yuyarishcamari. Ñucanchijtaca alli ningamari. 

Israelcunataca alli ningamari. Aaronpaj huahua huahuacunataca alli ningamari. 

13Mandaj Diosta manchajcunataca alli ningamari. Uchillacunatapish, jatuncunatapish 

alli ningamari. 

14Mandaj Diosca cancunatapish mirachichun, cancunapaj huahuacunatapish 

mirachichun. 

15Mandaj Diospaj cajcuna alli nishca caichij. Jahua pachata, cai pachata ruraj Dios alli 

nishca caichij. 

16Jahua pachacunaca jahua pachapi caj Mandaj Diospajmi. Cai pachataca huañujlla 

runacunamanmi cushca. 

17Huañushcacunaca Mandaj Diostaca mana alabangacunachu. Upajlla canaman 

uriyajcunaca mana alabangacunachu. 

18Ashtahuanpish ñucanchijmi, Mandaj Diostaca cunanmantapacha huiñai huiñaita 

alabacushun. ¡Mandaj Diosta alabaichigari! 

SALMOS 116 

SALMO 116 
Huañuimanta quishpichishca cashcamanta Taita Diosta pagui nishcami 

1Ñucaca Mandaj Diosta c'uyanimi. Paimari ñuca mañashcata, ñuca caparishcata 

uyahuarca. 

2Ñuca mañajpica, paipaj rinrinta mañachishpami uyahuarca. Chaimanta ñuca tucui 

causaipimi mañacushalla. 

3Huañuica ñucataca huatashpami charicurca. Ña huañushca pambashca cashca shina 

tucushpami llaquihuan huañucurcani. Llaqui, nanaimi ñucataca japirca. 

4Chaimi ñucaca Mandaj Diospaj shutipi: “Mandaj Dioslla, ñucata quishpichihuayari” 

nishpa mañarcani. 

5Mandaj Diosca llaquijmi, cashcata rurajmi. Ñucanchij Taita Diosca llaquijtajmari. 

6Mandaj Diosca mana jatun tucushcacunata huaquichijmi. Ñucataca ña 

huañunallatamari quishpichihuarca. 

7Cunantajca samari tucunimi. Mandaj Diosmari ñucapaj allita rurarca. 

8Quiquinmari huañuimanta quishpichircangui. Ñuca ñahuimantapish huiquita 

p'icharcanguimi. Ñuca chaqui lluchcarinamanta llujshichircanguimi. 

9Cai pacha runacunahuan causashcacamaca, Mandaj Diosllatami cazushpa causasha. 

10Jatun llaquipi cashpapish crij cashcamantami cashna rimarircani. 

11Utcami cashna nircani: “Tucui gentecuna llullacunami” nirircanimi. 

12Ñucapaj tucui allicunata rurashcamantaca, Mandaj Diosmanca ¿imatataj cushari? 

13Quishpichirina copata japishami, Mandaj Diospaj shutipi mañacushallami. 

14Cunanca Mandaj Diosman cushatajmi nishcacunataca cushami. Tucui paipaj 

cajcunapaj ñaupajpimi cusha. 

15Mandaj Diospajca jucha illajcuna huañujpica, yallitaj cushicunamari. 

16Mandaj Dioslla, quiquinpajta rurajmi cani. Quiquinpajta ruraj ñucaca quiquinpajta 

ruraj huarmipaj churimi cani. Quiquinmari ñuca huatashca cashcamantaca 

cacharihuarcangui. 

17Taita Diosmanca cantashcatami cuni. Mandaj Diospaj shutipimi cantani. 

18Mandaj Diosman cushatajmi nishcacunataca, cushami. Tucui paipaj cajcunapaj 

ñaupajpimi cusha. 

19Mandaj Diospaj huasi canllapimi cusha. Jerusalén, chaupipimi cusha. ¡Mandaj 

Diosta alabaichigari! 

SALMOS 117 

SALMO 117 
Mandaj Dios llaquij cashcamanta alabashcami 

1Tucui llajtacuna, Mandaj Diosta alabaichigari. Tucui gentecuna, paita alabaichigari. 

2Mandaj Dios yallitaj llaquij cashcaca ñucanchij jahuapimari. Mandaj Diosca pai 

nishcataca huiñaita pajtachijmi. ¡Mandaj Diosta alabaichigari! 

SALMOS 118 

SALMO 118 
Mandaj Diosmanta quishpirinata chasquishcamanta pagui nishcami 

1Mandaj Diosta alabaichigari. Paica allimari. Pai llaquij canaca huiñaipajmari. 

2Israelcuna: “Mandaj Dios quiquinpaj llaquij canaca huiñaipajmari” nichigari. 

3Aaronpaj huahuacuna: “Mandaj Dios, quiquinpaj llaquij canaca huiñaipajmari” 

nichigari. 

4Mandaj Diosta manchajcuna: “Mandaj Dios, quiquinpaj llaquij canaca 

huiñaipajmari” nichigari. 

5Llaquihuan cashpami, Mandaj Diosta mañarcani. Mandaj Diosca llaquimanta 

llujshichircami. 

6Mandaj Diosca ñucahuanmari, mana manchanichu. Runacuna imata ruranataca mana 

manchanichu. 

7Mandaj Diosca ñucahuanmari. Paica ñucata ayudajmari. Chaimantami ñucata 

p'iñajcunaraj, ñuca yuyashca shina tucujta ricusha. 

8Mandaj Diospi shunguta churanamari runapi shunguta churanata ashtahuan yalli alli. 

9Mandaj Diospi shunguta churanamari mandajcunapi shunguta churanata ashtahuan 

yalli alli. 

10Ñucataca tucui llajtacunamari muyunchircacuna. Ashtahuanpish ñucami Mandaj 

Diospaj shutipi chingachircani. 

11Ñucataca muyuchircacunamari, yallitajmi muyunchircacuna. Ashtahuanpish 

ñucarajmari paicunataca Mandaj Diospaj shutipi chingachircani. 

12Avejacuna shinamari ñucataca muyunchincuna. Chashna cashpapish casha rupaj 

shinallamari chingarincuna. Mandaj Diospaj shutipimi chashna chingachini. 

13Maipish cachunmari t'angashpa shitarca. Urmachunmari t'angashpa shitarca. 

Ashtahuanpish Mandaj Diosmi ñucataca ayudarca. 

14Mandaj Diosca ñucaman fuerzata cujmi, ñuca cantanami. Paica ñucata 

quishpichijmi. 

15Cashcata rurajcunapaj carpa huasicunapica jatunta cushicushpa cantana, 

quishpirishcamanta cantanami tiyan. Mandaj Diospaj alli maquica, pi mana rurai 

tucuipajta rurajmi. 

16Mandaj Diospaj alli maquica, tucuita yalli jatunmi. Mandaj Diospaj alli maquica 

mishana cashcata mishajmi. 

17Mana huañushachu, ashtahuanpish causashamari. Mandaj Dios imalla 

rurashcacunataca huillashamari. 

18Mandaj Diosca ñucataca sinchitami llaquichirca. Ashtahuanpish huañuchunca, mana 

saquihuarcachu. 

19Cashcata rurajcuna yaicuna punguta pascaichigari. Chaita yaicushpamari, Mandaj 

Diosta alabasha. 

20Cai punguca Mandaj Diospajmi. Chaitami cashcata rurajcunaca yaicunga. 

21Quiquin ñucata uyashcamantaca, alabashami. Quiquinmi ñucata quishpichij cangui. 

22Huasita shayachijcuna yanganchishpa shitashca rumillatajmi, callaripi churana rumi 

tucushca. 

23Chaitaca Mandaj Diosllatajmi chashna rurashca. Chaica ñucanchij ricuipica 

mancharinami. 

24Cai punllaca Mandaj Dios allita rurashca punllamari. Chai punllapica jatunta 

cushicushunchigari. 

25Mandaj Dioslla, quishpichihuayari. Mandaj Dioslla, quiquinta rogapanica. 

Ñucanchijta ñaupajman pushahuayari. 

26Mandaj Diospaj shutipi shamujca, alli nishca cachun. Mandaj Diospaj huasimantami 

cancunataca alli ninchij. 

27Mandaj Diosca Taita Diosmari. Paimi ñucanchijtaca achijyachin. Ramacunata 

apashpa altar gachucunacama chayaichij. 

28Quiquinmari ñuca Taita Dios cangui. Quiquintami alabasha. Ñuca Taita Dioslla, 

quiquintami jatunyachisha. 

29Mandaj Diostaca alabaichigari. Paica allimari. Paipaj llaquij canaca huiñaipajmari. 

SALMOS 119 

SALMO 119 
Taita Dios mandashcacunaca sumajmari 

Alef 

1Alli ñanllapi purijcunaca cushichishcacunami. Mandaj Diospaj mandashcallapi 

purijcunaca cushichishcacunami. 

2Ima shina causanata pai yachachishcata huaquichijcunaca cushijllacunami. Tucui 

shunguhuan chaita mashcajcunaca cushijllacunami. 

3Pai yachachishca ñanpi purijcunaca ima millaita mana rurancunachu. 

4Quiquin mandashcacunataca tucuita chaitataj pajtachichunmi cushcangui. 

5Quiquin chaitataj pajtachichun nishcacunata pajtachingapaj ñuca ñanca mana 

cuyuchipaj cangapishchari. 

6Quiquin imalla mandashcaca tucui quiquin mandashcataj cashcata entendishpaca 

ñucaca mana pingachishca cashachu. 

7Quiquin mandashcacunaca ima panda mana cashcata yachashpaca, ñuca tucui 

shunguhuanmi quiquintaca alabasha. 

8Quiquin chaitataj pajtachichun nishcacunatami pajtachisha. Ñucataca amataj 

saquihuanguichu. 

Bet 

9Q'uipa huiñaica, ¿imahuantaj paipaj ñantaca chuyayachingari? Quiquinpaj shimita 

huaquichishpallami chuyayachi tucunga. 

10Ñuca tucui shunguhuanmi quiquintaca mashcarcani. Quiquin mandashcacunamanta 

anchurichunca, amataj saquihuanguichu. 

11Ama juchallishpa quiquinta p'iñachingapajca quiquin imalla nishcacunataca ñuca 

shungupimi huaquichircani. 

12Mandaj Dioslla, quiquinca allimi cangui. Quiquin chaitataj pajtachichun 

nishcacunata yachachihuayari. 

13Quiquinpaj shimihuan tucui imallata mandashcataca, ñuca shimihuanmi huillarcani. 

14Ima shina causanata quiquin yachachishca ñanpi purishpami, achca 

charinacunamantapish yalli cushicuni. 

15Quiquin mandashcacunata, cutin cutin alli yachashpaca, quiquinpaj ñan cashcatami 

entendisha. 

16Chashna cashpaca quiquin chaitataj pajtachichun nishcacunapimi yallitaj 

cushicusha. Quiquinpaj shimicunataca manataj cungarishachu. 

Guímel 

17Quiquinpajta ruraj causachun, quiquinpaj shimita huaquichichun quiquinpajta 

rurajpaj allita rurapayari. 

18Quiquin mandashcacunapi mancharinacuna tiyacujta ricungapaj ñuca ñahuita 

pascahuai. 

19Ñucaca cai pachapica shujtaj llajtamanta pasacuj runa shinallami cani. Quiquin 

mandashcacunata ama ñucamanta pacahuaichu. 

20Ñuca almaca quiquin imallata mandashcacunata punllanta yachanaihuan 

huañucunmari. 

21Quiquin mandashcacunamanta anchurij jatun tucushca, millaicunataca sinchitami 

rimarcangui. 

22Mana alli nishca canatapish, yanganchishca canatapish ñucamanta caruyachiyari. 

Ñucaca ima shina causanata quiquin yachachishcatamari huaquichircani. 

23Mandajcunapish paicunapura tiyarishpami, ñucata rimarcacuna. Ashtahuanpish 

quiquinpajta rurajca quiquin chaitataj pajtachichun nishcacunata pajtachina yuyaillami 

carcani. 

24Ima shina causanata quiquin yachachishcacunaca, ñucapajca mishquimari. Ñucata 

cunajcunamari. 

Dálet 

25Ñucaca ña allpa tucushca shinamari cani. Quiquinpaj shimihuan nishca shina 

ñucaman cutin fuerzata cuhuayari. 

26Ñuca causaipi ima shina cashcatami quiquinman huillarcani. Quiquinca 

cutichircanguimi. Quiquin chaitataj pajtachichun nishcacunata yachachihuayari. 

27Quiquin mandashcacunapi imalla nicushcacunata entendichihuayari. Quiquinpaj 

mancharinacunata cutin cutin alli yachangapaj entendichihuayari. 

28Ñuca almaca llaquihuan yacuyashpa tucuricunca. Quiquinpaj shimihuan nishca 

shina jatarichihuayari. 

29Llulla ñanmanta ñucata anchuchihuayari. Quiquin llaquij cashcamanta quiquinpaj 

mandashcata cuhuayari. 

30Ñucaca mana llulla ñantami agllarcani. Quiquin mandashcacuna yuyaillami cani. 

31Ima shina causanata quiquin yachachishcapi llutarishca shinami cani. Mandaj 

Dioslla ñucataca ama pingachihuaichu. 

32Quiquin mandashcacunapimi callpashpa purisha. Ñuca shunguta quiquin 

cushichijpimi chashna purisha. 

He 

33Mandaj Dioslla, chaitataj pajtachichij ñanta yachachihuayari. Tucuringacamami 

catirasha. 

34Quiquin mandashcata huaquichingapaj yuyaita pascahuayari. Tucui 

shunguhuanmari chaitaca pajtachisha. 

35Quiquin mandashcacunapaj ñanpi pushahuayari. Chaicunata pajtachina munaillami 

cani. 

36Ñuca shungutaca ima shina causanata quiquin yachachishcata cazujta rurapayari. 

Quiquinpajlla charina munaiyujtaca ama rurahuaichu. 

37Yangacunallapi ñuca ñahuita churanamanta anchuchihuayari. Quiquinpaj ñanpi 

puringapaj causaita cuhuayari. 

38Quiquinta manchaj, quiquinpajta rurajman quiquin cusha nishcataca pajtachiyari. 

39Yanganchishca canatamari manchacuni. Chaita ñucamanta anchuchipaiyari. 

Quiquinca cashcata rurashpa ricuchijmi cangui. 

40Ñucaca quiquin cushca mandashcacunata pajtachina munaillamari cani. Cashcata 

ruraj cashca shinallataj cutin fuerzata cuhuayari. 

Vau 

41Mandaj Dioslla, quiquinpaj nishcapi nishca shinallataj quiquinpaj llaquij cana 

ñucapajman shamuchun. Mandaj Dioslla, quiquinpaj nishcapi nishca shinallataj 

quiquinpaj quishpichinaca ñucapajman shamuchun. 

42Ñucata pingachijcunamanca quiquinpaj shimipi shunguta churashcatami cutichisha. 

43Imatapish cashcata rimaj canataca, amataj ñuca shimimanta anchuchihuaichu. 

Ñucaca quiquin mandashcacunatami shuyani. 

44Quiquin mandashcataca huiñaicama huaquichicushallami. Huiñai huiñaita 

pajtachicushallami. 

45Quiquin mandashcacunatami mashcani. Pi mana imata nishcami purisha. 

46Ima shina causachun quiquin yachachishcataca, jatun mandajcunapaj ñaupajpimi 

huillasha. Ñucaca manataj pingarishachu. 

47Quiquin mandashcacunapimi yallitaj cushicusha. Chaicunatamari c'uyarcani. 

48Quiquin mandashcacunata c'uyaj cashcamantaca, ñuca maquitami huichi alzasha. 

Quiquin chaitataj pajtachichun nishcacunataca cutin cutin yuyaricushallami. 

Zain 

49Quiquinpajta ruraj ñucaman quiquinpaj shimita cushcapi nishcata yuyaripayari. 

Chaipimari ñucataca shunguta churachircangui. 

50Ñuca llaquihuan cajpica, quiquinpaj shimimi cushichin. Quiquin cusha 

nishcacunamari ñucamanca fuerzata cun. 

51Jatun tucushcacunaca ñucataca yallitajmari chanzata rurarcacuna. Shina cajpipish, 

quiquin mandashcamantaca manataj anchurircanichu. 

52Mandaj Dioslla, ñaupaman can ima shina cashcata ricushpa mitsaj cashcatami 

yuyarircani. Chaimantami cushicurcani. 

53Millaita rurajcunata ricushpamari yallitaj p'iñarini. Paicunaca quiquin 

mandashcamanta anchurishpami chashna tucuncuna. 

54Ñucaca ajeno huasillapi cashpapish cantocunata cantashcami ñucapajca quiquin 

mandashcaca carca. 

55Mandaj Dioslla, tutaca quiquinpaj shutitami yuyarircani. Quiquin mandashcatami 

pajtachircani. 

56Quiquinpaj mandashcacunata pajtachishcamantami, cai tucui allicunataca charini. 

Chet 

57Ñuca charinaca Mandaj Diosmari. Quiquinpaj shimicunataca pajtachishatajmi 

nircanimi. 

58Ñuca tucui shunguhuanmi quiquin ñucaman ricurichun mañarcani. Quiquin nishca 

shinallataj ñucata llaquihuayari. 

59Ñuca ima shina causacushcatami alli alli yuyarircani. Mai ñanpi puricushcata 

yuyarishpami, quiquin yachachishcapi puringapaj tigrarcani. 

60Quiquin mandashcacunataca utcami pajtachircani, mana uniyarcanichu. 

61Millaicunaca huaicashpami ñucataca muyunchircacuna. Ashtahuanpish quiquin 

mandashcataca, manataj cungarircanichu. 

62Cashcata rurashpamari, ñucataca mitsahuarcangui. Chaimantami chaupi tutapi 

quiquinta alabangapaj jatarircani. 

63Quiquinta tucui manchajcunahuanmi chaipurallataj cani. Quiquin mandashcacunata 

huaquichijcunahuanmi chaipurallataj cani. 

64Mandaj Dioslla, quiquin llaquij cashcaca tucui cai pachapi jundamari. Quiquin 

mandashcacunata pajtachinata yachachihuayari. 

Tet 

65Mandaj Dioslla, quiquinpajta rurajpajca, allitamari rurashcangui. Quiquinpaj 

shimipi nishca shinatajmi rurashcangui. 

66Quiquin mandashcacunapimi shunguta churarcani. Alli yuyaita, alli yachaita 

cuhuayari. 

67Manaraj cumurichishca cashpaca maipish cachunmi causarcani. Ashtahuanpish 

cunanca quiquinpaj mandashcatamari pajtachicuni. 

68Quiquinca allimari cangui, allicunata rurajmari cangui. Quiquin chaitataj 

pajtachichun nishcacunata yachachihuayari. 

69Jatun tucushcacunaca llullashpallamari ñucataca juchachircacuna. Ashtahuanpish 

ñucaca tucui shunguhuanmi quiquin mandashcacunata huaquichisha. 

70Paicunapaj shunguca sebo shinami rumiyarca. Ashtahuanpish ñucaca quiquin 

mandashcapimi yallitaj cushicurcani. 

71Ñucata cumurichishcaca allimari cashca. Quiquin chaitataj pajtachichun nishcata 

yachachunmari chashna rurarcangui. 

72Ñucapajca quiquinpaj shimimanta llujshishca mandashcaca huaranga huaranga 

curitapish, cullquitapish yallimari. 

Yod 

73Ñucataca quiquinpaj maquihuan rurashpami callarichircangui. Quiquinpaj 

mandashcacunata yachangapaj entendichihuayari. 

74Quiquinta manchajcuna ñucata ricushpaca cushicungacunami. Ñucaca quiquin 

mandashcapimi shunguta churarcani. 

75Mandaj Dioslla, quiquin mandashcacunaca cashcata ruraj cashcataca yachanimi. 

Quiquinca chaitataj pajtachij cashca shinallatajmi llaquichircangui. 

76Quiquin llaquij canaca cunanca ñuca cushicuna cachun. Quiquinpajta ruraj ñucaman 

cusha nishca shinallataj chaica cachun. 

77Quiquin llaquij canaca ñucaman fuerzata cunaman shamushca cachun. Quiquin 

mandashcacunaca ñuca cushicunamari. 

78Jatun tucushcacunaca pingachishca cachun. Paicunaca ñucataca yangamantamari 

juchachircacuna. Ashtahuanpish ñucaca quiquin mandashcacunatami cutin cutin 

yachacushalla. 

79Quiquinta manchajcunaca ñucapajman cutimushca cachun. Ima shina causanata 

quiquin yachachishcata rijsijcunaca ñucapajman cutimushca cachun. 

80Ñuca ama pingachishca cangapajca, quiquin chaitataj pajtachichun nishcacunapi 

ñuca shunguca imata mana pandaj cashca cachun. 

Caf 

81Quiquin quishpichichun nishpa, ñuca almaca huañucunca. Quiquin 

mandashcapimari ñuca shunguta churani. 

82Can rurasha nishcata pajtachiman shamujtaca ñahui amsayajtamari chapacunilla. 

¿Ima horastaj ñucataca cushichinguiyari? 

83Cushni llujshinapi capachuta huarcushca shina cashpapish, quiquin chaitataj 

pajtachichun nishcataca manataj cungarishcanichu. 

84Quiquinpajta rurajca ¿maicamataj llaquita apashpa causacushallari? Catirashpa 

ñucata llaquichijcunataca ¿ima horastaj cashcata rurashpa ricuchinguiyari? 

85Jatun tucushcacunaca ñuca urmachunmari jutcucunata allashcacuna. Quiquin 

mandashca shina mana rurajcunamari chashna rurashcacuna. 

86Quiquin tucui mandashcacunaca mana llullamari. Ñucataca yangallamari catirashpa 

llaquichincuna. Ayudahuayari. 

87Ñucataca ashallamantamari cai pachamantaca mana anchuchincuna. Shina 

cajpipish, quiquin mandashcacunataca manataj saquishcanichu. 

88Quiquin llaquij cashca shinallataj ñucaman cutin fuerzata cuhuayari. Ñucapish ima 

shina causanata quiquinpaj shimihuan yachachishcataca pajtachishami. 

Lámed 

89Mandaj Dioslla, quiquinca huiñaipajmi cangui. Quiquinpaj shimicunaca jahua 

pachapimi huiñaipaj tiyacun. 

90Quiquin pajtachij cashcaca huahua huahuacunata caticungallami. Cai pachaca 

quiquin maipi churashcallapitajmi sinchita tiyacun. 

91Tucui imalla tiyajcunapish, quiquin mandashcapimi cunancama tiyacun. Tucui 

chaicunami quiquinpajta ruracuncuna. 

92Quiquin mandashca ñucata mana cushichishca cajpica, ñuca llaquihuan cashpamari 

ña chingariman carcani. 

93Quiquin mandashcacunataca manataj cungarishachu. Chaicunahuanmi ñucamanca 

cutin fuerzata cuhuashcangui. 

94Ñucaca quiquinpajmari cani quishpichihuayari. Quiquin mandashcacunata 

mashcajmari cani. 

95Millaicunaca ñucata chingachingapaj chapacuncunamari. Ashtahuanpish ñucaca ima 

shina causanata quiquin yachachishcatami alli nini. 

96Tucui imalla cai pachapi tiyaj sumajcunaca tucurijllami. Ashtahuanpish quiquin 

mandashca shimicunaca manataj chingaringachu. 

Mem 

97¡Quiquin mandashcataca ñucaca mashnatamari c'uyani! Chai mandashcaca 

punllanta ñuca cutin cutin yuyaricunallami. 

98Quiquin mandashcacunahuanca ñucata p'iñajcunata yalli yachajtamari ñucataca 

rurashcangui. Chaicunaca ñucamantaca manataj anchunchu. 

99Ima shina causanata quiquin yachachishcacunatamari cutin cutin yuyaricujlla cani. 

Chaimi ñucata yachachijcunatapish yalli entendini. 

100Quiquin mandashcacunata huaquichishcamantaca yuyajcunata yallimari 

entendishcani. 

101Quiquin mandashcata pajtachingapajca, tucui millai ñanmantami anchurircani. 

102Quiquinpaj mandashcacunamantaca ñucaca manataj anchurinichu. Chaitaca 

quiquinmari yachachircangui. 

103¡Quiquinpaj shimicunaca ñuca shimipica tucuimanta yalli mishquimari! ¡Ñuca 

shimipica sacha chuspipaj mishquitapish mai yallimari! 

104Quiquin mandashcacunapimi alli yuyaita japircani. Chaimantami tucui llulla 

ñantaca p'iñarcani. 

Nun 

105Quiquinpaj shimica ñuca chaqui sarunata achijyachijmi. Ñuca ñanta achijyachijmi. 

106Cashcata rurachun quiquin mandashcacunataca pajtachishatajmi nircanimi, 

chaitaca rurashatajmi. 

107Yallitaj llaquipimari cani. Mandaj Dioslla, quiquinpaj shimipi nishca shinallataj 

cutin fuerzata cuhuayari. 

108Mandaj Dioslla, ñuca shimihuan cantashcata quiquinman cushcaca quiquin 

munashca shina cachunmi rogani. Quiquin mandashcacunatapish yachachichunmari 

rogani. 

109Ñuca causaica cunanpish, cayapish huañunallapimari cani. Shina cashpapish, 

quiquin mandashcataca manataj cungarircanichu. 

110Millaicunaca ñuca tsagnarinatami churarcacuna. Shina cajpipish, quiquinpaj 

mandashcacunamantaca manataj anchurircanichu. 

111Ima shina causanata quiquin yachachishcaca ñuca shunguta cushichij cashcamanta, 

ñuca japina cashcatami huiñaipaj japircani. 

112Ñuca shungutaca quiquin chaitataj pajtachichun nishcata pajtachijtamari rurarcani. 

Chaica ñuca tucui causaipi cana cashcamantami chashna pajtachina tucurcani. 

Sámec 

113Mishqui shimi jayaj shungu runacunataca p'iñanimi. Ashtahuanpish quiquin 

mandashcataca c'uyanimi. 

114Quiquinca ñuca miticuna, ñuca escudomi cangui. Quiquinpaj shimi nishcatami 

shuyacunilla. 

115¡Millaicuna, ñucamanta anchurichij! Ñucaca ñuca Taita Dios mandashcacunatami 

pajtachisha. 

116Quiquinpaj shimipi nishca shinallataj ñucata charirahuayari. Ñucaca 

causacushallami. Chaipitajca ñuca shuyacushcamantaca mana pingai tucushachu. 

117Quiquin charirajpica, quishpirishcami casha. Quiquin chaitataj pajtachichun 

nishcapimi punllanta cushicusha. 

118Quiquin chaitataj pajtachichun nishcacunamanta anchurijcunataca tucuicunatami 

sarurcangui. Paicunaca imata yuyarishpapish llullangapajlla cajpimi chashna 

rurarcangui. 

119Quiquinta mana rijsijcunataca, mapa ñucuta shinami cai pachamanta 

chingachircangui. Chaimantami ñucaca ima shina causanata quiquin 

yachachishcacunataca c'uyarcani. 

120Ñuca aichaca quiquinta manchashcamanta chujchucunmari. Quiquin 

mandashcacunataca manchacunimari. 

Ayin 

121Ñucaca cashcatamari, imapish allitamari rurarcani. Ñucata p'iñajcunapaj maquipi 

ama shitahuaichu. 

122Quiquinpajta ruraj ñucapajca pi mana cuyuchipaj mitsaj cayari. Jatun tucushcacuna 

ñucata llaquichichunca, ama saquihuaichu. 

123Quiquin quishpichiman shamujtaca ñuca ñahui amsayajtami chapani. Quiquinpaj 

shimipi nishca shina cashcata ruranaman shamujtamari chapani. 

124Quiquinpajta rurajpajca quiquin llaquij cashca shinataj rurayari. Quiquin chaitataj 

pajtachichun nishcacunata yachachihuayari. 

125Ñucaca quiquinpajta rurajmari cani. Ima shina causanata quiquin 

yachachishcacunata yachangapaj yuyaita cuhuayari. 

126Quiquinpaj mandashcacunata mana valichishcamantaca Mandaj Dioslla, ñamari 

imatapish rurana cangui. 

127Ñucaca quiquin mandashcacunataca, curitapish yalli, ashtahuan alli curitapish 

yallimi c'uyarcani. 

128Chaimantamari quiquin mandashcacunaca imapi mana panda cajpi, tucui 

imamantapish yalli munani. Tucui llulla ñancunataca p'iñanimi. 

Pe 

129Ashtahuanpish ima shina causachun quiquin yachachishcaca sumajmari. 

Chaimantamari ñucaca tucuita huaquichini. 

130Quiquinpaj shimicunata alli, alli yachachijpica, achijyachinmari. Yachai 

illajcunatapish entendichinmari. 

131Shimita pascashpa samaita millpuj shinami quiquin mandashcacunataca tucui 

munaihuan yacharcani. 

132Ñucata tigra ricuhuayari. Ñucataca llaquihuayari. Quiquinpaj shutita c'uyajcunata 

llaquij cashca shinallataj llaquihuayari. 

133Ñuca chaqui purinatapish quiquinpaj shimihuan mandahuai. Ima millai mandashca 

ama cangapaj ñucata pushahuai. 

134Millai runacuna llaquichicunmanta llujshichihuayari. Ñucaca quiquin 

mandashcacunatamari huaquichisha. 

135Quiquinpajta ruraj ñucataca quiquinpaj c'uyaj ñahuihuan achijyachihuayari. 

Quiquin chaitataj pajtachichun nishcacunata yachachihuayari. 

136Quiquin mandashcata mana pajtachishcamantami ñuca ñahuimanta huiquica jatun 

yacu shina rirca. 

Tsade 

137Mandaj Dioslla, quiquinca cashcata rurajmi cangui. Quiquin mandashcacunapish 

ima mana pandamari. 

138Ima shina causanata yachachichun quiquin cushcacunaca ima mana pandachu, 

cashcata yachachij shimicunami. 

139Ñucata p'iñajcunaca quiquinpaj shimicunatamari cungarishcacuna. Chaimari 

ñucaca huañurishpa tucuricuni. 

140Quiquinpaj shimicunaca tucuimanta yalli chuyamari. Chaimantami quiquinpajta 

ruraj ñucaca c'uyani. 

141Ñucaca uchillami cani, shujtajcuna p'iñashcami cani. Chashna cashpapish quiquin 

mandashcacunataca manataj cungarircanichu. 

142Quiquinpaj cashcata ruranaca huiñaita mana shujtajyangachu. Quiquin 

mandashcaca mana llullami. 

143Imata mana rurai tucuipaj llaquicunamari ñucataca japirca. Ashtahuanpish quiquin 

mandashcacunaca ñuca cushicunamari. 

144Ima shina causanata quiquin yachachishcacunaca huiñaita mana shujtajyangachu. 

Entendichihuayari, causashallami. 

Cof 

145Mandaj Dioslla, ñuca tucui shunguhuanmari quiquinta mañapani. Ñucata 

uyahuayari. Quiquin chaitataj pajtachichun nishcacunatamari pajtachisha nini. 

146Mandaj Dioslla quiquintami mañapani quishpichihuayari. Ima shina causanata 

quiquin yachachishcacunatamari pajtachisha nini. 

147Manaraj pacarijpimari mañarcani. Quiquinpaj shimipimari ñuca shunguta churani. 

148Quiquin mandashcacunata alli alli yuyaringapajmi, tutacunapish mana dormircani. 

149Ñuca mañashcataca quiquin llaquij cashca shinallataj uyahuayari. Mandaj Dioslla, 

quiquin cashcata ruraj cashca shinallataj cutin fuerzata cuhuayari. 

150Ñucata catirashpa llaquichijcunaca millaimanmari ashtahuan c'uchuyancuna. 

Quiquin mandashcamantamari caruyancuna. 

151Mandaj Dioslla, quiquinca ñuca c'uchullapimi cangui. Quiquinpaj 

mandashcacunaca tucuipi ima mana llullamari. 

152Ima shina causanata quiquin yachachishcacunataca, ña unitami yachani. Chaitaca 

huiñaipajmi churashcangui. 

Resh 

153Ñuca llaquipi cajta ricuhuayari, llujshichihuayari. Quiquin mandashcataca manataj 

cungarircanichu. 

154Ñucamanta shayarishpa quishpichihuayari. Quiquinpaj shimipi nishca shinallataj 

cutin fuerzata cuhuayari. 

155Quiquinta mana rijsijcunaca quiquin chaitataj pajtachichun nishcacunataca mana 

mashcancunachu. Chaimanta paicuna quishpirinaca carupimari. 

156Mandaj Dioslla, quiquin llaquij cashcaca yallitaj achcamari. Quiquinpaj 

mandashcapi nishca shinallataj cutin fuerzata cuhuayari. 

157Ñucata catirashpa llaquichijcunaca, ñucata p'iñajcunaca achcacunamari. 

Ashtahuanpish ima shina causanata quiquin yachachishcacunamantaca manataj 

anchurircanichu. 

158Huashalla llaquichijcunata ricushpamari p'iñanachircani. Quiquinpaj shimipi 

nishcacunata mana pajtachijpimari p'iñanachircani. 

159Mandaj Dioslla, quiquin mandashcacunata ñuca c'uyajtaca ricunguimi. Quiquin 

llaquij cashca shinallataj cutin fuerzata cuhuayari. 

160Quiquinpaj tucui shimicunaca ima mana pandachu tucuimi alli. Cashcata ruranata 

yachachij quiquin mandashcacunaca huiñaipajmi. 

Sin 

161Mandajcunaca ñucataca yangamantamari catirashpa llaquichincuna. Shina 

cajpipish, ñucaca quiquinpaj shimicunataca tucui shunguhuanmi mancharcani. 

162Ñucaca macanacuita mishashpa achca charinacunata japij shinami quiquinpaj 

shimicunapica yallitaj cushicuni. 

163Llullanataca p'iñanimi, millanimi. Quiquin mandashcatami c'uyani. 

164Punllanta canchis cutinmi quiquintaca alabani. Cashcata ruraj mandashcacunata 

cushcamantami chashna alabani. 

165Quiquin cushca mandashcacunata c'uyajcunaca, sumajta causanatami achcata 

charincuna. Ima ñitcarinaca paicunapajca mana tiyanchu. 

166Mandaj Dioslla, quiquin quishpichichunmari shuyacurcani. Quiquin 

mandashcacunata chaitataj pajtachina yuyailla tucushpamari pajtachircani. 

167Ima shina causanata quiquin yachachishcatami ñucaca pajtachini. Chaicunataca 

ñucaca yallitajmi c'uyani. 

168Quiquin mandashcacunata, ima shina causanata quiquin yachachishcacunatami 

pajtachircani. Tucui ñuca purishcacunaca quiquinpaj ñaupajpimi. 

Tau 

169Mandaj Dioslla, ñuca mañashcaca quiquinpaj ñaupajman chayashca cachun. 

Quiquinpaj shimipi nishca shinallataj ñucamanca alli yuyaita cuhuayari. 

170Ñuca mañashcaca quiquinpaj ñaupajman chayashca cachun. Quiquinpaj shimipi 

nishca shinallataj ñucataca quishpichihuailla. 

171Quiquin chaitataj pajtachichun nishcacunata ñucaman yachachijpimi, ñuca 

shimihuanca quiquinta alabasha. 

172Quiquin quiquinpaj shimita cushcamantami cantani. Quiquinpaj cushca tucui 

mandashcacunaca cashcata ruraj cashcamantami cantani. 

173Quiquin mandashcacunatami agllarcani. Quiquinpaj maquihuan utca 

ayudahuanguiyari. 

174Mandaj Dioslla, quiquinpaj quishpichinatami munani. Quiquinpaj 

mandashcacunami ñucataca cushichin. 

175Quiquinta alabangapajmi ñucaca causacuni. Quiquinpaj mandashcacuna ñucataca 

ayudashca cachun. 

176Chingarishca oveja shinamari puricuni. Quiquinpajta rurajtaca mashcahuayari. 

Quiquin mandashcacunataca manataj cungarij carcanica. 

SALMOS 120 

SALMO 120 
Umaj c'allucunamanta cacharichichun mañashcami 

Huichiyacushpa cantanami. 

1Ñuca llaquipi cashpaca, Mandaj Diostami mañarcani. Paica ñuca mañashcata 

uyahuarcami. 

2Mandaj Dioslla, llulla c'allumantapish, umajcunamantapish ñuca causaitaca 

quishpichihuayari. 

3Llullaj c'allu llullaj cashcamantaca ¿imatataj japigringuiyari? ¿imatataj 

chasquigringuiyari? 

4C'ari c'ari runa cajmari puntasapa caspicunahuan huañuchinga. Enebro rupaj puca 

ninahuanmari llaquichinga. 

5¡Aij ñucalla, Mesecpi causacunica, Cedarpaj carpa huasicuna chaupipi causacunica! 

6Sumaj causaita p'iñajcunahuanca, ñamari unita causashcani. 

7Ñucaca sumaj causaita munajmi cani. Ashtahuanpish paicunaca ñuca rimai 

callarijpica, huaicashpamari macanacushun nincuna. 

SALMOS 121 

SALMO 121 
Mandaj Diosca canta huaquichijmi 

Huichiyacushpa cantanami. 

1Jahua urcucunata huichilla ricushpaca, ¿maimantashi ñucata ayudajca shamunga? 

2Ñucapaj ayudaca Mandaj Diosmantamari shamun. Mandaj Diosca jahua pachata, cai 

pachata rurajmi. 

3Paica cambaj chaqui lluchcarichunca mana saquingachu. Canta huaquichijca mana 

dormiringallapishchu. 

4Israelcunata huaquichijca mana dorminachijchu, manataj dormijchu. 

5Mandaj Diosca canta huaquichijmi. Mandaj Diosca cambaj alli maqui ladopi 

llandujmi. 

6Punllapish intica mana shaicuchingachu. Tutapish, lunaca imata mana rurangachu. 

7Mandaj Diosmi tucui llaquimanta cantaca huaquichinga. Paimi cambaj causaita 

huaquichinga. 

8Mandaj Diosmi cambaj llujshinapi, cambaj yaicunapi huaquichinga. Cunanpish, 

tucui causaipipish paimi huaquichinga. 

SALMOS 122 

SALMO 122 
Jerusalenpi sumaj causai tiyachun Diosta mañashcami 

Huichiyacushpa David cantanami 

1“Mandaj Diospaj huasiman jacuchij” nijcunahuanmi ñucaca cushicurcani. 

2Jerusalén, ñucanchij chaquicunaca ñamari cambaj pungu ucupi, 

3Jerusalenca shuj pueblota paicunapurallata alli tandachishpa shayachishca shinami. 

4Chaimanmi huichiyancuna. Mandaj Diospaj aillucunami huichiyancuna. 

Israelcunaman ima shina causanata yachachishcapi nishca shina Mandaj Diospaj 

shutita alabangapajmi huichiyancuna. 

5Chaipica imatapish ima shina cashcatataj rurashpa ricuchijcuna tiyanami tiyacun. 

Davidpaj huahua huahua mandajcuna tiyanami tiyacun. 

6Jerusalenpica sumaj causai tiyachun cashna mañaichigari: ¡Canta c'uyajcunaca achca 

allicunayuj tucushca cachun! 

7Cambaj muyundij jatun pircashca ucumanca, sumaj causai tiyashca cachun. Cambaj 

mandana huasi ucucunapica samarina tiyashca cachun nichigari. 

8Ñuca huauquicunata, ñucahuan purijcunata c'uyashcamantami ñucaca: “Sumaj causai 

canhuan cashca cachun” nini. 

9Mandaj Dios, ñucanchij Taita Diospaj huasita c'uyashcamantami, cambajca 

allicunata mashcasha. 

SALMOS 123 

SALMO 123 
Taita Dios llaquichun mañashcami 

Huichiyacushpa cantanami. 

1Quiquintami huichilla ricuni. Jahua pachapi caj quiquintami huichilla ricuni. 

2Amopajta rurajcuna paicunapaj amocunapaj maquita chaparaj shina, amapajta ruraj 

huarmi paipaj amapaj maquita chaparaj shinami Mandaj Dios ñucanchij Taita 

Diostaca chaparacunchij. Ñucanchijta llaquingacamami chaparacunchij. 

3Ñucanchijta llaquihuayari Mandaj Dioslla. Ñucanchijta llaquihuayari. Ñucanchijta 

yanganchishcamanta yallitaj shaicushcamari canchij. 

4Achcata charijcuna chanzata rurajpi, ñucanchij almaca shaicushcamari. Jatun 

tucushcacuna yanganchijpi yallitaj shaicushcami canchij. 

SALMOS 124 

SALMO 124 
P'iñajcunamanta cacharichishcamanta alabashcami 

Huichiyacushpa David cantanami. 

1Mandaj Dios mana ñucanchijmanta shayaringapaj tiyashca cashca cajpica, aij 

ñucanchijlla. Cunanca israelcuna cashna nishunchigari: 

2“Mandaj Dios mana ñucanchijmanta shayaringapaj tiyashca cashca cajpica, aij 

ñucanchijlla. Shujtajcuna ñucanchijhuan macanacungapaj jatarishpaca, 

3nina sindirij shina ñucanchijhuan p'iñarishpamari ñucanchijtaca causajta millpunman 

carca. 

4Ñucanchijtaca jatun yacu shamuj shinamari tapanman carca. Chai yacu ñucanchij 

jahuata pasaj shinamari llapinman carca. 

5Yacu jundashca ñucanchij jahuata pasashca shinamari” canman carca. 

6¡Mandaj Diosca alli nishca cachun! Ñucanchijta paicunapaj quirucunahuan 

cashtuchun mana saquij, Mandaj Diosca alli nishca cachun. 

7Ñucanchijca pajarocunata japijcunapaj linchimanta pájaro llushpirij shinamari 

quishpirircanchij. Paicunapaj linchi lliquirijpimari, ñucanchijca llujshircanchij. 

8Ñucanchijta ayudanaca Mandaj Diospaj shutipimi tiyan. Paica jahua pachata, cai 

pachata rurajmi. 

SALMOS 125 

SALMO 125 
Taita Diosca paipaj cajcunataca cuidanmi 

Huichiyacushpa cantanami. 

1Mandaj Diospi shunguta churajcunaca Sión urcu shinami. Chai urcuca maiman mana 

cuyurishpa chaillapitaj huiñaipaj caj shinami. 

2Jerusalenca achca urcucunahuan muyunchishcami. Mandaj Diosca chai shinallatajmi 

paipaj cajcunataca cunanpish huiñaitapish muyundijta cuidacun. 

3Cashcata rurajcunaman cushca llajtapica, millaita rurajcunaca mana unita 

mandangacunachu. Cashcata rurajcunapish paicunapaj maquita millaita ruranaman 

ama chutachunmi chashna canga. 

4Mandaj Dioslla, allicunapajca allita rurayari. Paicunapaj shungupi ima pandata mana 

rurana munaita charijcunapajca allita rurayari. 

5Ashtahuanpish Mandaj Diosmanta anchurishpa millaita ruranata catijcunataca, 

Mandaj Diosmi millaicunallahuantaj cachanga. ¡Israelpica sumaj causai tiyashca 

cachun! 

SALMOS 126 

SALMO 126 
Prezucunata tigrachishcata cantashcami 

Huichiyacushpa cantanami. 

1Mandaj Dios prezucunata Sionman tigrachijpica, muscuipi ricucushcata shinami 

yuyarcanchij. 

2Chaipitajca ñucanchij shimihuanca yallitajmi asircanchij. Ñucanchij c'alluhuanca 

yallitajmi cantarcanchij. Shujtaj llajtacunaca: “Mandaj Diosca chaicunapajca jatun 

ruranacunatamari rurashca” nircacunami. 

3Mandaj Diosca ñucanchijpajca jatun ruranacunatamari rurashca. Cushijllamari 

canchij. 

4Mandaj Dioslla, ñucanchijtaca prezu cashcamanta tigrachihuayari. Neguev llajtapi 

tiyaj jatun yacuta shina rurahuayari. 

5Huacaihuan tarpujcunaca, cushicuihuanmi tandangacuna. 

6Sumaj muyuta tarpunamanca huacaihuanmi ringa. Ashtahuanpish tigrashpaca 

cushicuihuanmi gavillacunata apashca shamunga. 

SALMOS 127 

SALMO 127 

Mandaj Diosmantami imapish alli canaca shamun 
Huichiyacushpa cantachun Salomonpaj cantomi. 

1Mandaj Dios mana huasichijpica, huasichijcunaca yangallami trabajancuna. Mandaj 

Dios pueblota mana cuidacujpica, cuidajcunaca yangallami mana dormishpa 

cuidancuna. 

2Ashtahuanpish utcatamari jataringuichij, tutayashcatamari dormij siringuichij. 

Micunapajllamari shaicuita trabajanguichij. Taita Diosca pai c'uyashcamanca, sumajta 

dorminatami cun. 

3Huahuacunaca Mandaj Diosmanta herenciamari. Huijsamanta llujshishca 

huahuacunaca Dios cushca sumajmari. 

4Chairaj cashpa charishca huahuacunaca, c'ari c'ari runa puntajlla caspicunata paipaj 

maquipi charicuj shinamari. 

5Huaquichina carapi puntajlla caspicunata jundachij runaca cushijllami. Tandanacuna 

pungupi paita p'iñajcunahuan rimanacushpapish, mana pingachishcachu canga. 

SALMOS 128 

SALMO 128 
Mandaj Diosta manchajca cushicunmi 

Huichiyacushpa cantanami. 

1Tucui maijanpish Mandaj Diosta manchajca cushichishcami. Pai yachachishca shina 

causajca cushichishcami. 

2Quiquin maquihuan trabajashcata micushpaca cushicunguimi. Imapipish allimi 

cangui. 

3Cambaj huarmipish uva yuracuna huasi muyundijpi alli granushca shinami canga. 

Cambaj huahuacunapish miza muyundijta, olivos yuracuna huiñacuj shinami canga. 

4Chashnamari Mandaj Diosca paita manchaj runamanca allicunata cunga. 

5Mandaj Diosca Sionmanta cantaca alli cashca cachun nichun. Chaimanta tucui 

cambaj causaipimi Jerusalén alli cashcataca canca ricungui. 

6Cambaj huahuacunapaj huahuacunatapish ricungacamami causangui. ¡Israelpica 

sumaj causai tiyashca cachun! 

SALMOS 129 

SALMO 129 
Siónta p'iñajcunata chingachichun mañashcami 

Huichiyacushpa cantanami. 

1Ñucataca chairaj cashcamantapachami yallitaj llaquichincuna. Cunanca israelcuna, 

cashna nichigari: 

2Ñucataca chairaj cashcamantapachami yallitaj llaquichincuna. Shina cashpapish, 

ñucataca mana mishai tucurcacunachu. 

3Yapujcunaca ñuca huashapimi yapurcacuna. Suni rahuacunatami rurarcacuna. 

4Mandaj Diosca cashcata rurajmari. Diosta mana rijsijcuna ñucanchijta yugushca 

angutaca paimari p'itirca. 

5Siónta p'iñajcunataca tucuicunata pingachishpa huashaman tigrachishcami canga. 

6Paicunaca huasi jahuapi huiñaj q'uihua manaraj alli huiñashpa chaquirij shinami 

cangacuna. 

7Chai q'uihuataca tandajca mana paipaj maqui jundata japinchu. Gavillajpish mana 

paipaj rigra jundata japinchu. 

8Ñanta pasajcunaca: “Mandaj Dios alli nishca cancunapaj jahuapi cashca cachun” pi 

mana nincunachu. ¡Cancunataca Mandaj Diospaj shutipimi alli cashca canguichijman 

ninchij! 

SALMOS 130 

SALMO 130 
Mandaj Diosmi israelcunataca quishpichinga 

Huichiyacushpa cantanami. 

1Mandaj Dioslla, quiquintaca ucujta jutcumantami caparicuni. 

2Jatun Dioslla, ñuca mañashcata uyahuai. Ñuca rogarishpa mañashcata uyangapajca 

chaparacuj cayari. 

3Jatun Dioslla, ñucanchij juchacunata quiquin ricuracujllapica, ¿pitaj quiquinpaj 

ñaupajpica shayari tucungari? 

4Cumurishpa quiquinta alli nichunmi ñucanchij juchacunata perdonashcangui. 

5Ñucaca Mandaj Diostami shuyani. Paipimi ñuca shunguta churani. Pai cusha 

nishcatami shuyani. 

6Mandaj Dioslla pueblota tuta cuidacujcuna ña pacariman yuyacuj shinami ñuca 

almaca quiquintaca shuyan. 

7Israelcuna, Mandaj Diosta shuyaichigari. Mandaj Diospimari, llaquij canaca tiyan. 

Quishpichishpa cacharinapish, paipica yallitajmari tiyan. 

8Paimari israelcunataca tucui paicunapaj juchacunamanta llujshichinga. 

SALMOS 131 

SALMO 131 
Shuj huahua paipaj mamapi shunguta churaj shina Taita Diospi shunguta 

churanami 
Huichiyacushpa David cantanami. 

1Mandaj Dioslla, ñuca shunguca mana jatun tucushcachu. Ñucaca mana jatun 

tucushca ñahuihuan ricujchu cani. Ima jatun charinacunata japina yuyaitapish mana 

charishcanichu. Manapish ñucapaj cana ima jatunpi canatapish mana munashcanichu. 

2Ashtahuanpish ñuca almaca mama huahuata chuchuchijpi shinami upallan. Huahuaca 

mamata chuchushca huashaca upajlla sirinllami. 

3Israelcuna, cunanpish huiñai huiñaitapish Mandaj Diosta shuyaichigari. 

SALMOS 133 

SALMO 133 
Huauquicunandij shina c'uyanacushcamanta cushichishcami 

Huichiyacushpa David cantanami. 

1Riquichij, ¡Huauquindijcuna tandalla, shuj shinalla causanaca yallitaj alli, yallitaj 

sumajmari! 

2Aaronpaj umapi tucuimanta yalli alli aceiteta churajpi, paipaj barbasta uriyashpa, 

paipaj churana puntacama aceite shutucuj shinamari. 

3Hermón urcuta garhua shamushpa, Sión urcuman chayamuj shinamari. Chaimantami 

Mandaj Diosca ima allicunatapish, huiñai causaitapish cun. 

SALMOS 134 

SALMO 134 
Diospaj huasita cuidajcunata cunashcami 

Huichiyacushpa cantanami. 

1Riquichij, Mandaj Diostaca alli nichigari. Mandaj Diospajta ruraj tucuicuna alli 

nichigari. Mandaj Diospaj huasita tuta cuidajcuna alli nichigari. 

2Paipaj huasiman cancunapaj maquicunata chutashpa, Mandaj Diosta alli nichigari. 

3Jahua pachatapish, cai pachatapish ruraj Mandaj Diosca Sionmanta cantaca alli 

cashca cachun nichun. 

SALMOS 135 

SALMO 135 
Jatun Diosca jatunmi, rurashcalla dioscunaca yangallami 

Mandaj Diosta alabaichigari. 

1Mandaj Diospaj shutita alabaichigari. Mandaj Diospajta rurajcuna, paita 

alabaichigari. 

2Mandaj Diospaj huasipi cajcuna paita alabaichigari. Ñucanchij Taita Diospaj huasi 

canllapi cajcuna alabaichigari. 

3Mandaj Diosta alabaichigari. Paica allimari. Paipaj shutitaca salmocunata cantashpa 

alabaichigari. Paica c'uyajmari. 

4Mandaj Diosmari Jacobtaca, paipaj cachun agllarca. Israelcunataca paipajlla 

cachunmari agllarca. 

5Mandaj Diosca jatunmari, chaitaca allitajmari yachani. Ñucanchij Jatun Diosca tucui 

dioscunata yallimari. 

6Mandaj Diosca tucui pai rurasha nishcatami ruran. Jahua pachapipish, cai 

pachapipish, mama cuchapipish, yacu ucujman cajcunapipish pai rurasha nishcatami 

ruran. 

7Paimari cai allpa tucurimanta p'uyutapish huichiyachin. Tamyapaj relampacunatapish 

paimari ruran. Huairatapish paimari huaquichishcamanta llujshichin. 

8Egipciocunapaj punta churicunataca paimari huañuchirca. Gentecunapaj punta 

churimanta callarishpa, animalpaj punta huacharishcacunacamami huañuchirca. 

9Egiptopica señalcunata, mancharinacunata rurashpami ricuchirca. Faraontapish tucui 

paipajta rurajcunatapish llaquichishpami chashna ricuchirca. 

10Achca llajtacunatapish chingachircami. Pi mana mishai tucuipaj jatun 

mandajcunatapish huañuchircami. 

11Amorreocunata jatun mandaj Sehontapish, Basanta jatun mandaj Ogtapish 

huañuchircami. Canaanpi caj tucui jatun mandajcunatapish huañuchircami. 

12Tucui chaicunapaj llajtacunataca paipaj israelcunamanmi curca. Paicuna quiquinpaj 

cachunmi paicunaman curca. 

13Mandaj Dioslla, quiquinpaj shutica huiñaipajmari. Mandaj Dioslla quiquintaca 

huahua huahuacunacama yuyaricungallamari. 

14Mandaj Diosmi paipaj cajcunataca ricunga. Paipajta rurajcunataca paimi llaquinga. 

15Llajtacunapaj dioscunaca cullquimanta, curimanta rurashcallami. Runacunapaj 

maquicunahuan rurashcallacunami. 

16Shimita charishpapish, mana rimancunachu. Ñahuita charishpapish, mana 

ricuncunachu. 

17Rinrinta charishpapish, mana uyancunachu. Paicunapaj shimipica samaipish mana 

tiyanchu. 

18Chaicunata rurajcunaca chaicunallamantaj rijchajcunami. Chai dioscunapi shunguta 

churajcunapish chaicuna shinallatajmi. 

19Tucui israelcuna, Mandaj Diostaca alli nichigari. Aaronpaj huahua huahuacuna, 

Mandaj Diostaca alli nichigari. 

20Levipaj huahua huahuacuna, Mandaj Diostaca alli nichigari. Mandaj Diosta 

manchajcunapish Mandaj Diostaca alli nichigari. 

21Jerusalenpi causaj Mandaj Diostaca Sionmanta alli nichuncuna. ¡Mandaj Diosta 

alabaichigari! 

SALMOS 136 

SALMO 136 
Mandaj Diospaj llaquij canaca huiñai huiñaita cashcamanta alabashcami 

1Mandaj Diostaca alabaichigari, paica allimari. Pai llaquij canaca huiñaipajmari. 

2Tucui dioscunapaj Diosta alabaichigari. Pai llaquij canaca huiñaipajmari. 

3Mandajcunapaj Jatun Diostaca alabaichigari. Pai llaquij canaca huiñaipajmari. 

4Jatun mancharinacunata rurajca paillamari. Paita alabaichigari. Pai llaquij canaca 

huiñaipajmari. 

5Paipaj yachaihuan jahua pachata rurajta alabaichigari. Pai llaquij canaca 

huiñaipajmari. 

6Cai pacha allpata yacu jahuapi churajta alabaichigari. Pai llaquij canaca 

huiñaipajmari. 

7Jatun achijyachijcunata rurajta alabaichigari. Pai llaquij canaca huiñaipajmari. 

8Intitaca punllata mandachunmi churashca. Chaita churajta alabaichigari. Pai llaquij 

canaca huiñaipajmari. 

9Lunata, luzerocunataca tutata mandachunmi churashca. Chaicunata rurajta 

alabaichigari. Pai llaquij canaca huiñaipajmari. 

10Egipciocunapaj punta churicunata huañuchijta alabaichigari. Pai llaquij canaca 

huiñaipajmari. 

11Israelcunata egipciocunapaj chaupimanta llujshichijta alabaichigari. Pai llaquij 

canaca huiñaipajmari. 

12Tucuita rurai tucuj paipaj maquihuan paipaj rigrahuan llujshichijta alabaichigari. Pai 

llaquij canaca huiñaipajmari. 

13Puca Cuchata ishquipi chaupijta alabaichigari. Pai llaquij canaca huiñaipajmari. 

14Israelcunata chai cucha chaupita ch'imbachijta alabaichigari. Pai llaquij canaca 

huiñaipajmari. 

15Faraontapish, paipaj soldadocunatapish Puca Cuchapimi pambarca. Paita 

alabaichigari. Pai llaquij canaca huiñaipajmari. 

16Paipaj cajcunata shitashca pambapi michijta alabaichigari. Pai llaquij canaca 

huiñaipajmari. 

17Jatun mandajcunata huañuchijta alabaichigari. Pai llaquij canaca huiñaipajmari. 

18Pi mana mishai tucuipaj jatun mandajcunata huañuchijta alabaichigari. Pai llaquij 

canaca huiñaipajmari. 

19Amorreocunata jatun mandaj Sehonta huañuchijta alabaichigari. Pai llaquij canaca 

huiñaipajmari. 

20Basanta jatun mandaj Ogta huañuchijta alabaichigari. Pai llaquij canaca 

huiñaipajmari. 

21Chaicunapaj allpacunata israelcunaman cujta alabaichigari. Pai llaquij canaca 

huiñaipajmari. 

22Paipajta ruraj israelcunaman quiquin allpa cachun cujta alabaichigari. Pai llaquij 

canaca huiñaipajmari. 

23Ñucanchij llaquihuan cajpipish ñucanchijta yuyarijta alabaichigari. Pai llaquij 

canaca huiñaipajmari. 

24P'iñajcunapaj maquimanta ñucanchijta llujshichijta alabaichigari. Pai llaquij canaca 

huiñaipajmari. 

25Tucui causaita charijcunaman micunata carajta alabaichigari. Pai llaquij canaca 

huiñaipajmari. 

26Jahua pachapi causaj Taita Diosta alabaichigari. Pai llaquij canaca huiñaipajmari. 

SALMOS 137 

SALMO 137 
Prezu apashcacuna Babiloniapi huacashcami 

1Babilonia jatun yacu c'uchupi tiyarishpami huacaj carcanchij. Sionta yuyarishpami 

huacaj carcanchij. 

2Ñucanchij arpacunatapish chai pueblopi tiyaj sauce yuracunapimi huarcuj carcanchij. 

3Ñucanchijta prezu apajcunaca cantaichij nijcunami carca. Llaquichijcunallatajmi 

cushicuichij nijcuna carca. Sionpi cantana maijan cantocunata ñucanchijpaj cantaichij 

nijcunami carca. 

4Mandaj Diospaj cantotaca ¿ima shinataj mana rijsishcacunapaj llajtapica 

cantashunyari? 

5Jerusalén, ñuca canta cungarijpica ñuca alli lado maqui fuerza illajlla tucushca 

cachun. 

6Ñuca canta mana yuyarijpica, ñuca c'alluca ñuca palagrapi llutarishca cachun. 

Jerusalenlla, ñucapajca tucuimanta yalli cushicunamari cangui. Chai shina quiquinpi 

mana cushicujpica ñuca c'allu palagrapi llutarishca cachun. 

7Mandaj Dioslla, Jerusalenta urmachicui punlla edomitacuna imata nishcata 

yuyariyari. Urmachichij, urmachichij, callari rumicunacama urmachichij nircacunami. 

8Babilonialla, canpish chingarinapajmi tiyacungui. Ñucanchijta can imallata rurashca 

shinallataj canta llaquichijca cushichishcami. 

9Cambaj huahuacunata japishpa peña urcupi huajtajca cushichishcami. 

SALMOS 138 

SALMO 138 
Mandaj Dios allita rurashcamanta pagui nishcami 



1227 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

David rurashca Salmomi. 

1Ñuca tucui shunguhuanmi quiquintaca alabasha. Dioscunapaj ñaupajpimi quiquinta 

alli nishpa salmocunata cantasha. 

2Quiquinpaj jucha illaj huasi ladomanmi cungurini. Quiquinca llaquij cashcamanta, 

imatapish pajtachijtaj cashcamantami quiquinpaj shutipi alabani. Tucui chaicuna 

jahuapica, quiquinpaj shutitapish, quiquinpaj shimitapishmi jatunyachishcangui. 

3Quiquinca ñuca mañancami uyangui. Ñuca almata sinchiyachishpami fuerzata 

cungui. 

4Mandaj Diostami alabangacuna. Tucui cai pacha jatun mandajcunami quiquintaca 

alabangacuna. Quiquin rimashcata uyashpami alabangacuna. 

5Mandaj Diospaj ñancunatami cantangacuna. Mandaj Diospaj sumaj cashcaca jatun 

cashcamantami cantangacuna. 

6Mandaj Diosca tucuita yalli jatunmi. Chashna cashpapish mana jatun tucushca 

mañashcatami uyaracun. Ashtahuanpish jatun tucushcataca carumanta ricucunllami. 

7Llaquicuna chaupipi cajpipish quiquinmi fuerzata cungui. Ñucata p'iñajcuna yallitaj 

p'iñarijpipish, quiquinpaj maquitami chutangui. Alli maquihuanmi quishpichingui. 

8Mandaj Diosca imallata ñucapi rurasha nicushcataca pajtachingami. Mandaj Dios 

quiquinpaj llaquij canaca huiñaipajmi. Quiquinpaj maquihuan rurashcataca ama 

shitanguichu. 

SALMOS 139 

SALMO 139 
Taita Diosca tucuipi cai tucujmi, tucuita yachajmi 

Tonota alli yachaj cantachichun, David rurashca Salmomi. 

1Mandaj Dios, ñucata allimi callarishpa ricungui. Allimi rijsingui. 

2Ñuca tiyarijtapish, jatarijtapishmi ricucungui. Ñuca imallata yuyacujtaca 

carumantami yachangui. 

3Ñuca maillata purijtapish allimi ricuracungui. Samaricujpipish ricuracunguimi. Tucui 

ñuca ñancunatami quiquinca alli rijsingui. 

4Ñuca c'allu manaraj cuyurijpimi ñuca imallata rimanataca, Mandaj Diosca ña tucuita 

yachangui. 

5Ñuca huashatapish ñuca ñaupajtapish muyunchishcami cangui. Ñuca jahuapica 

quiquinpaj maquitami churashcangui. 

6Chashna yachashcaca ñucapajca yallitaj mancharinamari cangui. Yallitaj jatun 

yachaimari. Mana entendi tucunichu. 

7Quiquinpaj espiritumantaca ¿maipitaj paca tucushari? Quiquinpaj ñaupajmantaca 

¿maipitaj miticui tucushari? 

8Jahua pachacunaman huichiyajpipish, chaipimi cangui. Seolman uriyajpipish, 

chaipimi cangui. 

9Intipaj alaspi jatarishpa rijpipish, mama cucha tucurinpi causagrijpipish, 

10quiquinpaj maquimi pushanga. Quiquinpaj alli maquimi ñucataca chariranga. 

11Cashna nishachari: Amsatajca pacangami nijpipish, ñuca muyundijpica quiquinpaj 

ricuipica achijllallatajmari. 

12Amsapipish quiquinpajca mana pacallachu. Tutapish quiquinpajca punlla 

shinallatajmi. Quiquinpajca amsapish, achijpish chai shinallatajmari. 

13Quiquinmi ñuca ucupi tiyajcunataca rurarcangui. Quiquinmi ñuca mamapaj 

huijsapipish huiñachircangui. 

14Quiquintami alabasha. Ñucaca yallitaj mancharinata rurashcami cashcani. 

Chaimantami alabasha. Tucui chaicunata quiquin rurashcacunaca mancharinamari. 

Chaitaca ñucaca tucuitami alli yachani. 

15Mamapaj huijsapi pacallapi huiñacushpapish quiquinpica ñuca cuerpoca mana 

pacallachu carca. Allpa ucujman shina pacalla huiñacushpapish quiquinpica mana 

pacallachu cashcani. 

16Mamapaj huijsapi tiyarishca pachamanta ñuca cuerpopi imalla tiyaj tucui 

ajushtaricujtami ricucurcangui. Chaicunataca ñuca manaraj tiyajpimi libropi 

quillcashcata ña charicurcangui. Chaitami ñuca cuerpopica shujllapish mana illajta 

tucuita churashcangui. 

17¡Taita Dioslla, quiquinpaj yuyaicunaca ñucapajca tucuimanta yalli mancharinamari! 

¡Tucui chaicunaca tucuimanta yalli jatun mana entendi tucuipajmari! 

18Chaicunata ñuca yupai callarijpica, t'iyu allpatapish yalli achcamari tucushpa catin. 

Rijcharishpapish, quiquinllahuantajmari cani. 

19Taita Dioslla, millai runataca huañuchiyari. Huañuchij runataca chashna ñucamanta 

anchuchiyari. 

20Paicunaca c'amishpami quiquintaca rimancuna. Quiquinta p'iñajcunaca yangallami 

quiquinpaj shutipi rimancuna. 

21Mandaj Dioslla, ¿quiquinta p'iñajcunataca manachu p'iñani imatagari? Quiquinta 

p'iñajcunahuanca ¿manachu nina sindirij shina p'iñarini imatagari? 

22Paicunataca tucui shunguhuantajmi yallitaj p'iñani. Paicunataca ñucanchijta 

p'iñajcuna cashcatatajmi yuyani. 

23Taita Dioslla, ñucataca alli alli ricuhuailla. Ñuca shungu ima shina cashcata 

rijsihuailla. Ñuca yuyaicuna ima shina cajta ricuhuayari, rijsihuayari. 

24Ñuca ñanta ricupayari, ñataj mana alli canman. Huiñaita mana tucurij ñanpi 

pushahuayari. 

SALMOS 140 

SALMO 140 
Catirashpa llaquichijcunamanta huaquichichun rogashcami 

Tonota alli yachaj cantachichun, David rurashca Salmomi. 

1Mandaj Dioslla, millai runacunamanta llujshichihuayari. Yallitaj millai 

rurajcunamanta huaquichihuayari. 

2Paicunapaj shungupica millaita ruranallatami yuyaricunllacuna. Paicunaca 

punllantami p'iñanacuillata churancuna. 

3Paicunapaj c'alluca culebrapaj c'allu shina puntasapamari. Paicunapaj shimi ucupica 

víbora culebrapaj venenomi tiyan. Selah 

4Mandaj Dioslla, quiquinta mana rijsijcunapaj maquipi urmanamanta 

huaquichihuayari. Ñucata urmachingapaj yuyarinacucuj yallitaj millai runacunamanta 

llujshichihuayari. 

5Jatun tucushcacunaca urmachingapajmari linchitapish, huascatapish ñuca ñanpi 

churashcacuna. Ñuca ñan c'uchupimari tsagnarishpa urmana huascata 

churashcacuna. Selah 

6Mandaj Diostaca cashnami nircani: Quiquinca ñuca Taita Diosmari cangui. Mandaj 

Dioslla ñuca rogarishpa mañashcata uyahuayari. 

7Mandaj Dios, Jatun Dios tucuita rurai tucuj ñucata quishpichijmi. Jatun macanacui 

punllapica ñuca umapaj c'ata tucushpami quishpichircangui. 

8Mandaj Dioslla, quiquinta mana rijsijcunapaj munaicunataca ama saquihuaichu. 

Paicuna yuyarishcacunahuan ñaupajman rishpa jatun tucuchunca ama 

saquihuaichu. Selah 

9Maipipish ñucata muyunchishpa llaqui tucushca canman nishpa paicunapaj 

shimihuan nishcacunaca paicunapaj uma jahuallapitaj urmashca cachun. 

10Paicunapaj jahuapica nina brazusmi urmanga. Paicunaca lunyacuj ninapi 

shitashcami cangacuna. Mana llujshi tucuipaj ucujta jatun jutcuman shitashcami 

cangacuna. 

11C'allu cacharishca runaca cai allpapica mana sinchi cai tucungachu. Yallitaj millai 

runacunataca llaquimi tucui tucuchinga. 

12Llaquichishca cajcunata pi mana mitsajpica, Mandaj Dios mitsana cashcata 

yachanimi. Ima illajlla cajcunata mitsaj cashcataca yachanimi. 

13Cashcata rurajcunallamari quiquinpaj shutitaca alabangacuna. Ima pandata mana 

rurajcunallamari quiquinpaj ñaupajpica causangacuna. 

SALMOS 141 

SALMO 141 
Millaimanta huaquichishca canapaj mañashcami 

David rurashca Salmomi. 

1Mandaj Dioslla, quiquintami caparini. Ñucapajman utca shamuyari. Quiquinta ñuca 

mañajpica mañanca uyaj cayari. 

2Quiquinta ñuca mañashcaca incienso shina quiquinpaj ñaupajman chayashca cachun. 

Ñuca maquicunata huichi chutashcapish chishicuna quiquinman cuna cashcata cushca 

shina cachun. 

3Mandaj Dioslla, ñuca shimipica cuidajta churahuai. Ñuca shimiman ima mana alli 

ama llujshichun jarcajta rurahuai. 

4Millaita ruranata ñuca shungu cazuchunca ama saquihuaichu. Quiquinta mana 

rijsijcunahuan paicuna rurashca shina rurachunca ama saquihuaichu. Millaicunahuan 

chagrurishpa jatun micuipi paicunahuan micuchunpish ama saquihuaichu. 

5Cashcata ruraj ñucata llaquichishpaca, pai sinchita ñucata rimashcaca ñucapaj 

allipajmi canga. Ashtahuanpish quiquinta mana rijsijcunapaj aceitehuanca ñuca 

umapica amataj churashca cachun. Ashtahuanpish ñucaca paicuna millaita rurashcata 

mana ricunachishpa Taita Diosta mañacujllamari cani. 

6Paicunapaj juezcunataca jatun c'aca quinripi shitashcami canga. Chashna rurajpimi 

ñuca rimashcacunaca alli cashcata yachangacuna. 

7Yapushpa allpata chaupij shinami ñucanchij tullucunataca Seolpaj shimiman 

tsirapancuna. 

8Mandaj Dios, Jatun Dios ñuca ñahuicunaca quiquinllatami chaparacun. Ñucaca 

quiquinpimi shunguta churarcani. Ñuca almataca amataj saquihuaichu. 

9Ñuca urmachun churashca linchicunamanta huaquichihuayari. Millaita rurajcuna ima 

llaquipi churanamanta huaquichihuayari. 

10Quiquinta mana rijsijcunaca paicunapaj churashca linchillapitaj tucuicuna urmashca 

cachun. Ashtahuanpish ñucaca pasashpa ñaupajman rishallamari. 

SALMOS 142 

SALMO 142 
Diospajtaj cashcata ricunapaj llaquicuna japijpi ayudachun Taita Diosta 

mañashcami 
Shuj jatun jutcupi cashpa David Diosta mañashpa sumaj shimicunahuan cantashcami. 

1Mandaj Diostaca caparishpami mañani. Mandaj Dios ñucata llaquichunmi caparishpa 

mañani. 

2Ñuca llaquita apacushcataca paipaj ñaupajpimi ricuchini. Ñuca llaquicunataca 

paimanmi tucuita huillasha. 

3Ñuca shungu yallitaj llaquihuan huañucujpica quiquinmi ñuca maita rina ñantaca 

ricuchircangui. Ñuca purina ñanpica ñuca urmachunmi linchita pacashpa 

churarcacuna. 

4Ñuca alli ladota alli ricuyari. Chaita ricujca pi mana tiyanchu. Miticunatapish mana 

charinichu. Ñuca huañunamanta cuidajpish pi mana tiyanchu. 

5Mandaj Dioslla quiquintaca cashna nishpami mañarcani: “Quiquinllami ñuca 

shuyana cangui. Cai pachapi causajcunapurapica quiquinmi ñuca charina cangui” 

nircanimi. 

6Yallitaj llaquihuan cashpa ñuca mañashcata uyahuayari. Ñucata catirashpa 

llaquichijcunamanta llujshichihuayari. Paicunaca ñucata yalli c'ari c'aricunamari. 

7Ñuca almataca prezumanta llujshichihuayari. Quiquinpaj shutitami alabangapaj 

llujshichiyari. Ñucapajca quiquin ñuca charina cashcata ricushpaca, cashcata 

rurajcunami ñucataca muyunchingacuna. 

SALMOS 143 

SALMO 143 
Llaquimanta llujshichichun, pai pushachun mañashcami 

David rurashca Salmomi. 

1Mandaj Dioslla, ñuca mañashcata uyahuayari. Ñuca rogarishcata uyahuayari. 

Quiquinca cashcata ruraj, pajtachij cashcamanta cutichihuayari. 

2Quiquinpajta rurajtaca imallata rurashcata ricuchinaman ama yaicuichu. Quiquinpaj 

ñaupajpica, pi mana ima juchachina illajmi cani mana ni tucunchu. 

3Ñucata p'iñajca ñucataca catirashpamari llaquichishca. Ñuca causaitaca allpapimari 

sarushca. Ñucataca huañushcacunata shina amsapi causachunmari churashca. 

4Ñuca espirituca yallitaj llaquirishcami. Ñuca shunguca yallitaj llaquihuanmari. 

5Ñaupa huatacunaca ñucahuan ima shina cashcatami yuyarircani. Ñucapaj quiquin 

imallata rurashcacunatami alli alli yuyaricurcanilla. Quiquinpaj maquihuan 

rurashcacunatami alli alli yuyaricurcanilla. 

6Quiquinpajmanmi ñuca maquicunataca chutarcani. Ñuca almaca chaquishca allpa 

yacunaihuan caj shinami quiquinta shuyacun. Selah 

7Mandaj Dioslla, ñuca mañashcata utca cutichihuayari. Ñuca samaica ña taparigrinca. 

Ama quiquinpaj ñahuita ñucamanta anchuchihuaichu. Ñucata quiquin mana 

ricunaman shamujpica huañushcacunata pambashcaman uriyacujcuna shinami casha. 

8Quiquin ñucata llaquishcataca tutamantaman yachaj chayachiyari. Quiquinpimari 

ñuca shunguta churarcani. Ñuca maillata rina ñanta ricuchihuayari. Ñuca tucui ima 

yuyashcataca quiquinmanmari huillani. 

9Mandaj Dioslla, ñucata p'iñajcunamanta llujshichihuayari. Quiquinpimari ñucaca 

miticuni. 

10Quiquinca ñuca Taita Diosmi cangui. Quiquinpaj munaita ruranata yachachihuayari. 

Quiquinpaj alli Espiritullataj ñucataca ima pandata mana rurajcunapaj llajtaman 

pushachun. 

11Mandaj Dioslla, quiquinpaj shutimanta ñucaman cutin fuerzata cuhuayari. Quiquin 

cashcata ruraj cashcamanta ñuca almataca llaquimanta llujshichihuai. 

12Ñucaca quiquinpajta ruraj cashcamanta, quiquin ñucata llaquishcamanta, ñucata 

p'iñajcunataca chingachihuai. Ñucata huañuchisha nicujcunataca tucuicunata 

ñutuchihuai. 

SALMOS 144 

SALMO 144 
Taita Dios ayudachun, allicunata cuchun mañashcami 

David rurashca Salmomi. 

1Mandaj Diosca ñuca miticuna jatun rumimari. Paica alli nishca cachun. 

Macanacuipaj ñuca maquicunata alli yachachijmi. Macanacuipaj ñuca dedocunata alli 

yachachijmi. 

2Paica ñucata llaquijmi, ñuca miticuna jatun torremi. Ñucaman fuerzata cujmi, ñucata 

quishpichijmi, ñuca paca tucuna escudomi, paillapimi shunguta churani. Paica ñuca 

mandacushca runacunata ñucata cazuchun churajmi. 

3Mandaj Dioslla, ¿Runaca ima cajpitaj paitaca chaparacungui? Huañujlla runaca ¿ima 

cajpitaj paitaca c'uyangui? 

4Samaita aisashpa cacharijpi shinallami runapaj causaica chingaringa. Paipaj causai 

punllacunaca llandu ricurishpa chingarij shinallamari. 

5Mandaj Dioslla, quiquinpaj jahua pachata pascashpa uriyamuiyari. Urcucunapi 

tuparishpa cushnichiyari. 

6Quiquinpaj relampacunahuan chingachiyari. Quiquinpaj puntajlla caspicunahuan 

muspachiyari. 

7Jahuajmanta quiquinpaj maquita chutahuayari. Jatun yacucunamanta quishpichishpa 

llujshichihuayari. Mana rijsishca runacunapaj maquimanta llujshichihuayari. 

8Paicunaca llullashpallami rimancuna. Paicunapaj alli maquipish llulla maquicunami. 

9Taita Dioslla, quiquintaca mushuj cantohuanmi cantasha. Quiquintaca salteriopi 

tocashpami cantasha. 

10Quiquinmi jatun mandajcunataca mishachij cangui. Quiquinpajta ruraj Davidtaca, 

quiquinmi millai espadapi huañunamanta llujshichingui. 

11Mana rijsishca runacunapaj maquimanta quishpichihuayari, llujshichihuayari. 

Paicunaca llullashpallami rimancuna. Paicunapaj alli maquipish llulla maquicunami. 

12Ñucanchij churicunaca paicuna huiñacui punllapica sumajta huiñacuj yuracuna 

shina jatunyashca cachun. Ñucanchij ushushicunapish mandana huasipaj esquinapi 

churashca sumaj rumi shina cachun. 

13Ñucanchij granocunata huaquichinacunaca tucui laya granocunahuan junda cashca 

cachun. Ñucanchij animalcunapish huaranga huaranga mirarishca cachun. Ñucanchij 

michina pambacunapica chunga cutinhuan huaranga huaranga mirarishca cachun. 

14Ñucanchij huagracunapish trabajanapaj sinchicuna cashca cachun. Ñucanchijta 

quichushpa rijcunapish, ñucanchij llujshishpa rinapish ama tiyashca cachun. 

Ñucanchij plazacunapica macanacuiman llujshinata caparinapish ama tiyashca 

cachun. 

15¡Tucui caicunata charij puebloca cushichishcami! ¡Ñucanchij Taita Diosca Mandaj 

Diosmi nij puebloca cushichishcami! 

SALMOS 145 

SALMO 145 
Llaquij cashcamantapish, tucuita rurai tucuj cashcamantapish Taita Diosta 

alabashcami 
Diosta alabanapaj David rurashca Salmomi. 

1Jatun Mandaj ñuca Dioslla, quiquintami jatunyachisha. Quiquinpaj shutitaca huiñai 

huiñaitami alli nisha. 

2Punllantami alli nisha. Quiquinpaj shutitaca huiñai huiñaitami alabasha. 

3Mandaj Diosca jatunmari. Tucuimanta yalli jatunmi cangui nishpa alabana Taita 

Diosmari. Paica ñuca mana entendi tucuipaj jatunmari. 

4Quiquin rurashcacunataca huahua huahuacuna alabacungallacunami. Tucuita rurai 

tucuj quiquin rurashcacunatami huillangacuna. 

5Quiquinca achij nicuj sumaj cashcata, quiquinca tucuimanta yalli alli nishca canata, 

mancharinacunata quiquin rurashcacunataca yuyaricushallami. 

6Quiquinpaj jatun allicunata rurashcacunatami runacunaca huillangacuna. Ñucaca 

quiquin jatun cashcatami, tucuicunaman huillasha. 

7Quiquinca jatun c'uyaj cashcatami yuyachinacunga. Quiquinpaj cashcata 

ruranamantami cantangacuna. 

8Alli shungu, jatunta llaquijca Mandaj Diosmari. Paica mana utca p'iñarijmari, yallitaj 

llaquijmari. 

9Mandaj Diosca tucuicunahuan allimari. Pai llaquij canaca tucui rurashcacunapaj 

jahuapimari. 

10Mandaj Dioslla, tucui quiquin rurashcacuna quiquintaca alabachun. Quiquinpaj 

jucha illajcuna alli nishca nichun. 

11Quiquinpaj sumaj mandanata huillachuncuna. Quiquin tucuita rurai tucuj cashcata 

parlachuncuna. 

12Huañujlla runacunaman quiquin tucuita rurai tucuj cashcahuan rurashcata yachaj 

chayachingapaj, quiquin mandanaca jatun sumaj achij nicuj cashcata yachaj 

chayachingapajmi huillangacuna. 

13Quiquin mandanaca huiñaita mandacunallami. Quiquin mandanaca huahua 

huahuata mandacunallami. 

14Mandaj Diosca tucui urmaricujcunata charirajmi. Tucui llaquilla cajcunata 

jatarichijmi. 

15Tucuicunami quiquintaca chaparashpa shuyancuna. Quiquinmi paicunamanca 

carana horaspitaj carangui. 

16Tucui causaita charijcunamanmi, quiquinca maquita cacharishpa carangui. 

17Mandaj Diospaj ñanca tucui imapipish cashcata rurajmi. Imata rurashpapish llaquij 

cashcahuanmi ruran. 

18Mandaj Diosca, tucui paita mañajcunapajca c'uchullapimi. Tucui shunguhuan paita 

mañajcunapajca c'uchullapimi. 

19Paita manchajcuna imata yuyarishcataca pajtachingami. Paicuna mañashcata 

uyangami. Paicunataca quishpichingami. 

20Mandaj Diosca tucui paita c'uyajcunatami huaquichin. Ashtahuanpish tucui 

millaicunataca chingachingami. 

21Mandaj Diosta alabanatami ñuca shimihuanca huillasha. Paipaj jucha illaj shutitaca 

tucuicuna alabashca cachun. Huiñai huiñaita alli nishca cachun. 

SALMOS 146 

SALMO 146 
Taita Diosca cashcata ruraj cashcamanta alabashcami 

Mandaj Diosta alabaichigari. 

1Ñuca almalla, Mandaj Diosta alabayari. 

2Ñuca causaipica Mandaj Diostami alabasha. Ñuca causashcacamaca ñuca Taita 

Diostami salmocunata cantasha. 

3Mandajcunapica ama shunguta churaichu. Huañujlla runacunapipish ama shunguta 

churaichu. Paicunapica quishpirinaca mana tiyanchu. 

4Paipaj samai anchujpica allpaman tigranllami. Chai punllallatajmi pai imata 

yuyarishcacunapish chingarin. 

5Jacobpaj Taita Dios ayudashca runaca cushichishcami. Paica Mandaj Taita Diospimi 

shunguta churan. 

6Paimari jahua pachatapish, cai pachatapish rurarca. Mama cuchatapish, tucui chaipi 

imalla tiyajcunatapish paimari rurarca. Pai mana llullaj cashcataca huiñaipaj 

huaquichijmi. 

7Paica llaquichishcacunapaj cashcata rurajmi. Yaricaihuan cajcunaman carajmi. 

Mandaj Diosca prezu cajcunata cacharichijmi. 

8Mandaj Diosca mana ricujcunapaj ñahuita pascajmi. Mandaj Diosca urmashcacunata 

jatarichijmi. Mandaj Diosca cashcata rurajcunata c'uyajmi. 

9Mandaj Diosca caru llajtamanta cajcunata huaquichijmi. Yaya mama 

illajcunamanpish, viudacunamanpish ima illashcata cujmi. Millaicunapaj ñanta 

chingachijmi. 

10Mandaj Diosca huiñai huiñaitami mandanga. Sionlla, cambaj Diosca huahua 

huahuacunata mandangacungallami. ¡Mandaj Diosta alabaichigari! 

SALMOS 147 

SALMO 147 
Jerusalenpaj allita rurashcamanta Taita Diosta alabashcami 

1Mandaj Diostaca alabaichigari. Ñucanchij Taita Diosta salmocunata cantanaca 

allimari. Paita alabanaca sumajmari, mishquimari. 

2Mandaj Diosca Jerusalenta shayachijmi. Shujtaj llajtaman prezu apashca 

israelcunataca paimi tandachimunga. 

3Paimi shungu p'aquirishcacunataca alliyachin. Paicunapaj chugricunatapish paimi 

jambishpa pilluchin. 

4Luzerocuna mashna cashcatapish paimi yupashcata charin. Tucui chaicunataca 

paicunapaj shutipimi cayan. 

5Ñucanchij jatun Diosca jatunmi. Pai tucuita rurai tucuj cashcaca yallitaj jatunmi. Pai 

yachaj cashcaca manataj tucurijmi. 

6Mandaj Diosca mana jatun tucushcacunataca jatun canapi churajmi. Millaicunataca 

pambacama cumurichijmi. 

7Mandaj Diostaca cantashpa alabaichigari. Ñucanchij Diostaca arpahuan 

cantaichigari. 

8Paica jahua pachata p'uyuhuan tapachijmi. Paica tamyata allpapaj allichijmi. Paica 

urcucunapi q'uihuata huiñachijmi. 

9Paica tucui animalcunaman carajmi. Cuervocunapaj huahuacuna mañajpipish cujmi. 

10Paica caballopaj fuerzapica mana cushicunchu. Fuerzasapa runahuanpish mana 

cushicunchu. 

11Mandaj Diosca paita manchajcunahuanmi cushicun. Pai llaquij cashcata 

shuyajcunahuanmi cushicun. 

12Jerusalén, Mandaj Diosta alabaiyari. Sionpish, cambaj Taita Diosta alabaiyari. 

13Paimi cambaj pueblo pungucunapica, fierro aldabacunata sinchita churarca. Paimi 

canpi caj huahuacunataca alli cashca cachun nirca. 

14Paimi cambaj llajtapica, sumaj causaita cun. Ashtahuan alli trigota huijsa jundata 

caranga. 

15Paimi cai pachamanca paipaj shimita cachan. Paipaj shimica utcami tucuita rin. 

16Paimi rasutapish millmata shina urmachin. Casatapish ushpata shinami urmachin. 

17Paimi razutaca mirga mirgata urmachin. Chai chiripica, ¿pitaj ahuantai tucungari? 

18Paipaj shimihuan rimashpaca razutaca yacuyachinllami. Paipaj huaira p'ucujpica 

yacuca cutin purinllami. 

19Jacobmanca paimi paipaj shimicunata ricuchirca. Israelcunamanpish paimi chaitataj 

pajtachichun nishcacunata, mandashcacunata curca. 

20Shujtaj llajtacunamanca chaicunata mana piman curcachu. Pai mandashcacunataca 

mana rijsircacunachu. ¡Mandaj Diosta alabaichigari! 

SALMOS 148 

SALMO 148 
Mandaj Dios tucui rurashcacuna paita alabachun mandashcami 

Mandaj Diosta alabaichigari. 

1Jahua pachapi cajcuna, Mandaj Diosta alabaichigari. Jahuapi tiyajcuna, paita 

alabaichigari. 

2Tucui paipaj angelcunapish alabaichigari. Tucui paipaj soldadocunapish 

alabaichigari. 

3Intipish, lunapish alabaichigari. Achij nicuj tucui luzerocunapish, alabaichigari. 

4Tucuita yalli jahuaman caj jahua pachacunapish alabaichigari. Jahua pachapi caj 

yacucunapish alabaichigari. 

5Mandaj Diospaj shutitaca alabaichigari. Pai mandajpimi tucui imapish rurarirca. 

6Tucui imatapish huiñai huiñaipaj cachunmi rurarca. Mana p'aquipaj mandashcatami 

churarca. 

7Mandaj Diostaca cai pachamanta alabaichigari. Mama cuchapi causaj manchanana 

animalcuna, ucujman caj yacucuna paita alabaichigari. 

8Taita Dios mandashcata ruraj rayopish, rundupish alabaichigari. Rasupish p'uyupish, 

jatun huairandij tamyapish alabaichigari. 

9Urcucunapish, tucui lomacunapish alabaichigari. Granota p'ucuj yuracunapish, tucui 

cedro yuracunapish alabaichigari. 

10Jatun animalcunapish, tucui laya animalcunapish, llucashpa purij animalcunapish, 

tucui pajarocunapish alabaichigari. 

11Cai pacha mandajcunapish, tucui shujtajcunapish alabaichigari. Mandajcunapish, 

tucui cai pacha juezcunapish alabaichigari. 

12Mosocunapish, solteracunapish, yuyajcunapish, uchilla huahuacunapish 

alabaichigari. 

13Mandaj Diospaj shutita alabaichigari. Paipaj shutillami jatunyachishca. Pai sumaj 

cashcaca cai pachapajpish, jahua pachapajpish jahuapimi. 

14Paimi paipaj cajcuna mandanataca jatunyachishca. Tucui jucha illajcuna, tucui 

israelcuna alabaichigari. Paipaj c'uchupi cajcuna alabaichigari. ¡Mandaj Diosta 

alabaichigari! 

SALMOS 149 

SALMO 149 
Mandaj Diosta alabachun israelcunata rimashcami 

¡Mandaj Diosta alabaichigari! 

1Mandaj Diostaca mushuj cantohuan cantaichigari. Paitaca jucha illajcuna 

tandanacushcapi alabaichigari. 

2Israelcuna, cancunata Ruraj Taita Dioshuan cushicuichigari. Siónpi causajcuna, 

cancunata Jatun Mandajhuan cushicuichigari. 

3Paipaj shutitaca tushushpa alabaichigari. Panderopi, arpapi tocashpa cantaichigari. 

4Mandaj Diosca paipaj cajcunahuanmi cushicun. Mana jatun tucushcacunata 

quishpichishpamari sumajyachinga. 

5Jucha illajcuna pai sumaj cashcamanta cushicuichigari. Cancunapaj camapi 

cashpapish cantaichigari. 

6Cancunapaj cungahuanca Taita Diosta jatunyachichigari. Cancunapaj maquipipish 

ishqui filoyuj espadata aisashca caichigari. 

7Shujtaj llajtacunata paicunatapish llaquichichingapaj aisashca caichigari. Shujtaj 

llajtacunapi causajcunata huanachingapaj aisashca caichigari. 

8Paicunapaj jatun mandajcunata grillo nishcacunahuan huatangapaj chashna 

caichigari. Paicunapaj alli nishcacunata fierro cadenacunahuan huatangapaj chashna 

caichigari. 

9Paicunata ima shina llaquichinata Taita Dios huillashca shina llaquichingapaj 

chashna caichigari. Tucui chaicunaca tucui jucha illajcunapajca jatunta cushicunami 

canga. ¡Mandaj Diosta alabaichigari! 

SALMOS 150 

SALMO 150 
Tocanacunahuan Taita Diosta alabachun mandashcami 

Mandaj Diosta alabaichigari. 

1Taita Diostaca paipaj huasipi alabaichigari. Paipaj sumaj jahua pachapi alabaichigari. 

2Yallitaj jatuncunata rurashcamanta alabaichigari. Jatun Diostaca, pai jatun 

cashcamantataj alabaichigari. 

3Bocinapi tocashcahuan alabaichigari. Salteriohuan, arpahuan alabaichigari. 

4Panderohuan tushushpa alabaichigari. Cuerdayuj tocanacunahuan, flautacunahuan 

alabaichigari. 

5Ch'ilin nij cimbalocunahuan alabaichigari. Cimbalocunahuan cushicushpa 

alabaichigari. 

6Mandaj Diostaca tucui samaita aisajcuna alabaichigari. ¡Mandaj Diosta alabaichigari! 

PROVERBIOS 

PROVERBIOS 1 

Cai shimicunaca alli causanata yachachijmi 

1Cai yuyachij shimicunaca Davidpaj churi, israelcunata jatun mandaj Salomón 

quillcashcami. 

2Cai shimicunaca imapipish alli yachachishcata yachachun yuyaita pascajmi. Alli 

yuyaiyujta ruraj yuyaicunata ricuchijmi. 

3Alli yuyaiyuj cachun cunashcata chasquishpa, cashcata ruraj canata, alli yuyaiyuj 

tucunata, allita ruraj canatapish yachachijmi. 

4Shinallataj yachai illajcunata, q'uipa huiñaicunatapish alli yuyaita japishpa, alli 

yuyaihuan causanatami yachachin. 

5Yachaisapa runa caita uyashpaca, ashtahuan yachajmi tucunga. Yuyaisapa runapish 

cunashcata chasquingami. 

6Shinallataj yuyaita cuj shimicunata, yachaisapacuna rimashcatapish, yuyaita japina 

shimicunatapish, pi mana yachai tucuipajcunatapish yachangacunami. 

7Alli yachaj cangapaj callarica, Mandaj Diosta manchanami. Chashna cajpipish 

ch'ahuanyashcacunaca, alli yachaita yachachishcatapish p'iñancunami. 

Alli yachaj cunashcami 

8Ñuca huahualla, alli causanata cambaj yaya yachachishcataca alli uyayari. Cambaj 

mama yachachishcatapish ama mana uyasha nichu. 

9Chai shimicunaca sumaj coronata cambaj umapi churachishca shinami canga, sumaj 

huallcata cungapi aparishca shinami canga. 

10Ñuca huahualla, juchasapacuna inquitajpipish, amataj uyanguichu. 

11Cantaca cashnami ningacuna: “Jacu ñucanchijhuan. Pipish alli puricujta 

japishcahuan huañuchingapaj chapashun. 

12Seol shina causajta millpushunllami. Jatun jutcupi huashicuchishca shinami 

chingachishun. 

13Paicunapaj tucui laya sumaj charinacunata shuhuashpa, ñucanchij huasicunapi 

jundachishpa achca charijcunami tucushun. 

14Canpish alli charijmi tucungui, ñucanchijhuan jaculla. Ñucanchij japishcacunatapish 

tucuicuna shujllapimi charishun” ningacunami. 

15Chashna nijpipish ñuca huahualla, paicunahuanca amataj tandanacunguichu. 

Paicuna shina purinataca amataj yuyanguichu. 

16Paicunaca mana allita ruranamanca, callpashpami rincuna. Huañuchinamanpish 

utcami llujshirincuna. 

17Pajarocunaca ricunallapi linchita churajpica, mana yaicunchu. 

18Ashtahuanpish chai runacunaca paicunallataj huañunapajmi trampata churancuna. 

Paicunapaj llaquipajllatajmi linchita churancuna. 

19Utca charijyasha nijcunataca, chaillataj causaita quichunllami. 

Yachaica tucuicunatami cayacun 

20Alli yachaica ñancunapi purijcunata caparicunmi. Plaza pambacunapi 

tandanacujcunatapish cayacunmi. 

21Puebloman chayamujcunamanpish, pueblopi jatun tandanacuicunapipish 

tucuicunamanmi cashna caparishpa paipaj yuyaicunataca huillacun: 

22“Yachai illajcuna, ¿maicamataj yachai illajllataj causashun ninguichij? Chanzata 

rurajcuna, ¿maicamataj chanzata rurashpa cushicunguichigari? Ch'ahuanyashcacuna, 

¿maicamataj yachanataca p'iñanguichigari? 

23Ñuca jarcashcata uyashpa cutirichigari. Chaita rurajpica, ñuca Espiritutaca 

cancunapi churashami. Ñuca shimicunata yachachishami. 

24Cancunaca mashna cutin cayajpipish, pi mana shamurcanguichijchu. Maquihuan 

cayajpipish, tigrarishpallapish mana ricurcanguichijchu. 

25Ashtahuanpish ñuca imallata cunashcataca p'iñarcanguichijmi, jarcajpipish manataj 

uyashun nircanguichijchu. 

26Cancunata jatun llaqui japi punllaca, ñucapish asishami. Cancuna manchashca jatun 

llaqui japijpica, chanzata rurashami. 

27Cancuna manchashca llaquicunallatajmi tucuchingapaj shamunga. Jatun acapana 

shinami chayamunga, jatun llaqui, jatun manchaimi cancunataca japinga. 

28Chashna tucushpaca ñucata cayangacunami, ashtahuanpish ñucaca manataj 

cutichishachu. Utcata jatarishpa mashcashpapish, ñucataca manataj japingacunachu. 

29Alli yachaitami p'iñarcacuna. Mandaj Diosta cazunatami manataj munarcacuna. 

30Ñuca cunashcatapish mana chasquircacunachu. Imata jarcajpipish, manataj 

cazurcacunachu. 

31Paicunapaj causaipi imatami tarpurcacuna, chaillatatajmi micungacuna. Paicuna 

munashca shina rurashcallamantatajmi amijta micungacuna. 

32Upacunataca paicunapaj panda causaillatajmi huañuiman chayachin. Rumi 

shungucuna cushicushpa causashcaca, chingarinaman apanllami. 

33Ashtahuanpish ñuca yachachishcata cazushpaca, imata mana manchashpami 

causanga. Ima llaqui japinata mana manchashpa, sumajtami causancuna” ninmi. 

PROVERBIOS 2 

Cai shimicunaca allicunata cungami 

1Ñuca huahualla, ñuca shimicunataca, cambajtaj cashcata yuyangui. Ñuca 

mandashcacunatapish, shungupi huaquichingui. 

2Alli yachaitaca, rinrinta mañachishpa uyangui. Alli yuyaicunataca, tucui shunguhuan 

munangui. 

3Alli yachaitaca, caparishpa mañangui. Alli yuyaitaca, uyangacama cayangui. 

4Cullquita mashcaj shina, pacashca tiyacuj ima sumaj charinacunata mashcaj shina 

tucui yuyaihuan mashcangui. 

5Chashnamari Mandaj Diosta manchanataca yachangui. Taita Diosmanta alli 

yachaitapish japinguimi. 

6Mandaj Diosllamari alli yachaita cun. Paipaj shimimantami alli yachajta, alli 

yuyaiyujta ruraj shimicuna shamun. 

7Paimi allita rurajcunamanca, mana pandachij alli yachaita cun. Mana pandarishpa 

causajcunataca, paimi escudo shina huaquichin. 

8Cashcata rurajcunata cuidajmi, paipajllacunata huaquichijmi. 

9Pai yachachishcahuanmi cashcata ruraj canatapish, allita ruraj canatapish, mana 

pandarij canatapish, tucuipi alli canatapish yachangui. 

10Cai alli yachaitaca, cambaj shungupi chasquingui. Mishquichij shina ashtahuan 

yachanata munangui. 

11Chashna rurajpica, cai alli shimicunaca canta huaquichingami. Cai alli yuyaicunaca 

imamantapish quishpichingami. 

12Cantaca mapa causanamantapish, millaita rimajcunamantapish huaquichingami. 

13Chai runacunaca alli ñanta saquishpami, amsa ñancunata purincuna. 

14Paicunaca millaita rurashpami cushicuncuna, mapa munaicunata rurashpami 

huaicashpa asincuna. 

15Paicunaca huishtu ñantami purincuna, pandatami causancuna. 

16Cai shimicunallatajmi cantaca, shujtaj huarmicuna mishquijlla shimicunahuan 

inquitashpa urmachinamanta huaquichinga. 

17Chai huarmicunaca, chairaj cashpa cazarashca cusata shitashpami, paipaj Diospaj 

ñaupajpi ari ninacushcata p'aquincuna. 

18Chai huarmicunapaj huasica, huañuipi urmanallami tiyacun. Paicunapaj ñancunaca, 

huañushcacunapajman chayachijmi. 

19Maijanpish chai huarmicunahuan chayarinacushpaca, causaimanca ña mana 

tigranchu. Alli ñanpica, ña mana chaquita churangachu. 

20Canca allicunapaj ñantami purina cangui. Cashcata rurajcunapaj ñantami catina 

cangui. 

21Allita rurajcunallami cai llajtapica causangacuna. Ima pandata mana rurajcunallami 

cai allpamantaca mana chingaringacuna. 

22Ashtahuanpish Diosta mana manchajcunaca, cai llajtamanta llujshichishpa 

cachashcami canga. Mana cazujcunapish, sapimantami aisashpa shitashca cangacuna. 

PROVERBIOS 3 

Alli yachaita cazuchun cunashcami 

1Ñuca huahualla, ñuca yachachishcataca, ama cungaringuichu. Ñuca 

mandashcacunatapish cambaj shungupi huaquichingui. 

2Chashna rurashpami, uni huatacunata sumajta causangui. 

3Llaquij canata, mana umaj canataca, amataj saquinguichu. Cungapi aparishca shina, 

shungupi quillcashca shina chai yuyai puringui. 

4Chashna alli cajpimi Taita Diospish, runacunapish c'uyashca, alli nishca tucungui. 

5Mandaj Diospi cambaj tucui shunguta churangui. Ama can alli yuyaiyuj cashcallapi 

shunguta churanguichu. 

6Imata rurangapajpish, Diosta yuyaipi charingui. Paimi cantaca alli ñanta pushanga. 

7Canllataj yachaisapa cashcataca, ama yuyanguichu. Ashtahuanpish Mandaj Diosta 

manchashpa, tucui millaimanta anchuringui. 

8Paita cazushcami cambaj aichatapish jambinga. Cambaj tullucunatapish 

samachingami. 

9Can imalla charishcacunahuanpish, Mandaj Diosta jatunyachingui. Cambaj 

chagracunapi punta p'ucushca tucui granocunamantapish paimanraj cungui. 

10Chashna rurashpami, huaquichinacunapipish tallirijta huaquichingui. Llullu 

vinotapish yalli yallitami japingui. 

11Ñuca huahualla, Mandaj Dios imamanta llaquichijpica, ama mana alli ninguichu. 

Imata jarcajpica, ama p'iñaringuichu. 

12Yayaca paipaj churitaca c'uyashpamari, mana allitaca jarcan. Chashnallataj Mandaj 

Diospish, pai c'uyashca huahuatamari mana allitaca jarcashpa llaquichin. 

13Maijanpish cai alli yachaita yachashpa, alli yuyaita charijca cushicunmi. 

14Paicunapajca cullquita japishcatapish yallimari. Ashtahuan alli curita japishpa 

charijyashcatapish yallimari. 

15Sumaj achij nicuj rumicunata charishcatapish yalli valijmari. Chai 

yachashcahuanca, munanayaj sumaj charinacunapish mana ch'imbapuraipajmi. 

16Paipaj alli maquipica, uni causaitami charicun. Lluqui maquipica, tucui laya 

allicunatapish, alli nishca canatapishmi charicun. 

17Paipaj ñancunaca, cushicushpa purina ñancunami. Pai cushca causaipish sumajmari. 

18Chai yachanaca paipi charirijcunapajca, causaita cuj yurami. Paita ña 

chariracujcunaca cushicunmari. 

19Mandaj Diosca alli yachaj cashpami, cai pachataca rurarca. Alli yuyaiyuj cashpami, 

jahua pachatapish sinchita churarca. 

20Tucuita yachaj cashpami, jatun yacucunatapish ishquipi ch'icanchirca. Paimantami 

jahua pachamantapish tamya urman. 

21Ñuca huahualla, caicunataca pajta cambaj ñahuimanta anchuchinguiman. 

Mandashcatapish, cunashcatapish huaquichingui. 

22Chaimi cambaj almamanca causaita cunga. Cunga uripi ima sumaj ricunata 

aparishca shinami canga. 

23Cambaj ñanta ricushpapish, ima manchai illajmi puringui. Chaquillapish imapi 

mana ñitcaringachu. 

24Dormingapaj siririshpapish, imata mana manchanguichu. Siririshcahuan sumajta 

dorminguillami. 

25Cungaillapi ima llaqui japinatapish mana sustaringuichu. Diosta mana 

manchajcunapaj shamuj llaquitapish mana manchanguichu. 

26Mandaj Diosllapimi shunguta churangui. Ima mana allipi cambaj chaqui 

huashicunamantapish paica huaquichingami. 

27Huajchacuna canta ima allita rurachun mañajpica, ayudai tucushpaca, ama 

huahuayashpa ayudanguilla. 

28Pi imata mañajpipish maquipi charicushpaca, caya cushatajchari nishpa, ama 

tigrachishpa cachanguichu. 

29Maijancuna canpi shunguta churashpa causajpipish, ama ima llaquita ruranata 

yuyaringuichu. 

30Manapish canta p'iñachicujpica, pihuanpish ama canraj p'iñanacuita mashcanguichu. 

31Manapish cashcata ruraj runapaj ima charishcacunataca, ama munanguichu. 

Charijyangapajlla pai imata rurajpipish, ama chaita catinguichu. 

32Mandaj Diosca millaita rurajtaca, manataj ricunachinchu. Ashtahuanpish cashcata 

rurajcunahuanca, tandallami causan. 

33Mandaj Diosca paita mana manchajpaj huasipica, llaquitamari churan. 

Ashtahuanpish cashcata rurajcunapaj huasipica, bendiciangamari. 

34Mana cazushpa asijcunataca, Mandaj Diospish asingami. Ashtahuanpish alli 

shungucunapajca, c'uyashpa allita cunmi. 

35Yachaisapacunaca, alli nishca canatami japingacuna. Ashtahuanpish rumi 

shungucunaca, jatun pingai tucunatami japingacuna. 

PROVERBIOS 4 

Alli causachun cunashcami 

1Huahuacuna, cancunapaj yaya yachachishcata uyaichij. Tucui yuyaihuan uyashpami, 

alli yuyaiyuj canataca yachanguichij. 

2Ñucaca allitami yachachini. Ñuca mandashcataca ama mana yachashpa 

saquirichijchu. 

3Ñucapish cancuna shinallataj huambrami carcani. Ñuca yaya mamapajca, ñucalla 

huahua tiyashca shina, yallitaj c'uyashcami carcani. 

4Chaimantami ñuca yayaca cashna yachachij carca: “Ñuca cushca yuyaicunataca 

cambaj shungupi charingui. Ñuca mandashcacunata cazushpami, sumajta causangui. 

5Ñuca yachachishcacunataca amataj cungaringuichu, amataj saquinguichu. 

Chashnami alli yachaitapish, alli yuyaitapish ashtahuan japingui. 

6Can mana saquijpica, cantapish huaquichingami. Can c'uyajpica, cantapish allipimi 

charinga. 

7Tucui imata rurangapajpish alli yachaitaraj mashcangui. Cambaj ima 

charinacunamanta puntaca, alli yuyaitaraj japingui. 

8Cai yachashcata can jatunyachijpica, cantapish jatunyachingami. Paipi can 

ugllarijpica, cantapish alli nishcatami ruranga. 

9Cambaj umapipish, sumaj ricunatami churachinga. Sumaj ricurina coronatami 

cunga” nishpami yachachij carca. 

10Ñuca huahualla uyayari, ñuca cushca yuyaicunataca chasquiyari. Chaimari 

canmanca uni huatacama causaita cunga. 

11Ñucaca allita yachana ñanpimi cantaca churani. Allita rurashpa causana ñantami 

pushacuni. 

12Cai ñanpica can purinataca ima mana jarcangachu. Callpashpa purishpapish, mana 

ñitcaringuichu. 

13Ñuca cunashcataca alli charishpa, chai yuyai cangui. Chaitaca huaquichinguitaj, 

chaimari canmanca causaita cunga. 

14Diosta mana manchajcunapaj ñanpica, ama yaicunguichu. Millaicunapaj ñantaca 

amataj catinguichu. 

15Chai ñanmanca ama yaicuichu, saquilla. Chaimanta anchurishpa shujman tucuilla. 

16Paicunaca ima millaita mana rurashpaca, mana dormincunachu. Pita mana 

urmachishpaca, dormitapish mana japincunachu. 

17Millaita rurashcallahuanmi micuncuna, vinotapish shuhuashcallatami ubyancuna. 

18Ashtahuanpish cashcata rurajcunapaj causaica, pacarijpi achijlla inti llujshishpa, 

chaupi punllayajpi ashtahuan achijlla tucuj shinami. 

19Diosta mana manchajcunapaj ñanca amsa tuta shinami, imapi tsagnaricushcatapish 

mana yachancunachu. 

20Ñuca huahualla, ñuca shimicunataca yuyaipi uyayari. Ñuca yuyaicunataca rinrinta 

mañachishpa uyayari. 

21Cambaj ñahuicunatapish ama anchuchinguichu. Cambaj ucu shungupi 

huaquichishpa charingui. 

22Cai shimicunata japijmanca causaita cunmi, aichatapish jambinmi. 

23Tucuimanta yallica cambaj shunguta huaquichingui. Shungupi yuyashcami 

causaipica ricurin. 

24Cambaj shimihuanca ama millaita rimanguichu. Llullaj canatapish jarcarishpa 

causangui. 

25Cambaj ñahuihuanpish allita ricungui, ñaupajman charicushcata chapangui. 

26Cambaj chaquihuan maipi sarucushcata alli ricungui. Tucui imata rurashcapish, alli 

cachun ricungui. 

27Alli ñanmantaca, alli maquimanpish, lluqui maquimanpish ama anchuringuichu. 

Mana allimantaca cambaj chaquita anchuchilla. 

PROVERBIOS 5 

Ama huainayachun cunashcamanta 

1Ñuca huahualla, ñuca alli yachaitaca yuyaita churashpataj uyairi. Ñuca alli yuyaita 

cushcaman cambaj rinrinta mañachiyari. 

2Chashnami ñuca cunashcataca huaquichingui. Cambaj shimihuanpish alli 

yachanatami rimangui. 

3Shujtaj huarmica mishquijlla shimicunahuan inquitajmi. Pai rimashcaca aceitetapish 

yalli llambujllami. 

4Ashtahuanpish q'uipataca ajenjotapish yalli jayajmi. Ishqui filo espadatapish yalli 

chugrichijmi. 

5Paipaj chaquica huañuimanmi uriyacun, Seolmanmi chayagricun. 

6Paica mana shuj ñanllapi purinchu. Causaiman rina ñanpi mana yuyaita churashpaca, 

paipaj causai chashna cajtaca mana ricunguichu. 

7Cunanca ñucata uyaichij, huahuacuna. Ñuca shimihuan yachachishcataca, amataj 

cungarichijchu. 

8Chai huarmipajmanca amataj ringuichu. Pai causacun huasi pungullamanpish amataj 

c'uchuyanguichu. 

9Chashnaca canta alli nishca canatapish achca huatacunata trabajashpa japishcatapish, 

mana yangamanta millaita rurajcunaman cunguichu. 

10Ñataj shujtajcunata cushichingapajlla cambaj fuerzata tucuchinguiman. Cambaj 

trabajohuan japishcataca, shujtajpaj huasillapi jundachinguiman. 

11Mana uyashpaca, q'uipata cambaj aicha urmarimujpimi, aij nishpa shaicujta 

huacacungui. 

12Llaqui japijllapi cashna nicunguiman: “Ñucallatajmi cunashcataca p'iñashpa, mana 

chasquircani. Jarcashcatapish ñuca shungupica, yanga cashcatami yuyarcani. 

13Yachachijcuna mashnata yachachishpa cunajpipish, ñucallatajmi mana uyarcani. 

Ñucallatajmi mana yuyaita churarcani. 

14Ñuca llajtapi causajcunapaj chaupipi, tandanacushcacunapaj chaupipimari cashna 

tucui laya llaqui tucuni” nishpa llaquiricunguiman. 

15Cambaj quiquin pugyullamanta yacuta ubyangui. Cambaj pugyu yacullahuan 

yacunaita parachingui. 

16Cambaj pugyumanta llujshicuj yacutaca, japishcahuan mai ñancunapi, plaza 

pambacunapi ¿jichanguimanllachu imatagari? 

17Pugyupish yacupish cambajllami, amataj shujtajcunapajpish cachun. 

18Cambaj pugyullata alli ningui, huambraraj cashpa cazarashca quiquin huarmillahuan 

cushicungui. 

19Paica c'uyanajlla llambunajlla sumaj taruga shina cashca cachun. Paipaj 

c'uyaihuanca pilluchishca shina cambaj tucui causaipi cushichichun. Paillahuan 

ugllarinacushpa cushicungui. 

20Ñuca huahualla, imamanta mana shujtaj huarmihuanca churarinachu cangui. Ñahui 

mana ricuj shinaca, shujtaj huarmipaj chuchutaca ama ugllaringuichu. 

21Mandaj Diosca ima shina causacujtaca, tucuicunata ricuracunmi. Imata rurashpa 

puricujtapish, paipaj ñahuica manataj chingachinchu. 

22Diosta mana manchaj runataca, pai millaita rurashcallatajmi llaquipi urmachin. 

Quiquin juchacunallatajmi allita huatashpa charicun. 

23Alli tucuchun rimashcata mana uyashcamantami huañunga. Yuyai illaj shina ima 

millaitapish rurashcamantami chingaringa. 

PROVERBIOS 6 

Ama garante tucuchun cunashcamanta 

1Ñuca huahualla, canhuan apanacujpaj cashpa, shujtaj runapaj cashpapish, garante 

tucurcanguichari. 

2Chaita ari nishca cashpaca, quiquin shimihuanmi huatashca shina prezu 

saquirishcangui. 

3Shujtajpaj maquipimari yaicushcangui. Cashna rurashpa, utca cachaririyari ñuca 

huahua: Canhuan apanacujpajman ri, sumajta yuyarinacushpa, chai divitaca paipaj 

umallapitaj saquishpa cachariri. 

4Ashallatapish ama uniyashpa, ñahui quimllaillatapish amaraj dormishpa chaitaraj 

utca allichigri. 

5Huañuchijpaj maquimanta taruga cacharirij shina, linchimanta urpi llujshishpa rij 

shina utca cachaririyari. 

Q'uillacunata rimashcamanta 

6Q'uilla runa, añangucunata ricui. Paicuna ima shina rurajta ricushpa yachayari. 

7Paicunaca ñaupashpa pushajtapish, mandajtapish, amotapish mana charincunachu. 

8Shina cashpapish tamya punllacunapi micuita charingapajca, chagra tandana usya 

punllacunapimi micunata tandachishpa alli huaquichincuna. 

9Q'uilla runa, ¿maicamataj dorminguillari? ¿Ima horastaj rijcharinguiyari? 

10Ashahuan dormisha, ashahuan samarisha nishpa, maquicunata ugllashpa ashahuan 

siricunguillamari. 

11Chashna dormicujllapica, imapish illaj saquirinaca puricujlla runa shinami 

chayamunga. Huajcha saquirishpaca huañuchij runa chayamujpi, imahuan mana 

mitsari tucuj shinami cangui. 

Millai shungu cajcunaca ima shinalla cashcamanta 

12Millai shungu, huaglli runaca millaita rimarishpallami purin. 

13Ñahuita quimllashpa, chaquita cuyuchishpa, maqui dedohuan señaschishpa ima 

millaitapish huillanllami. 

14Paipaj shunguca, millai yuyaihuan jundami. Punllanta ima llaquitapish ruranallatami 

yuyan. P'iñanacuipi churashpami purin. 

15Chashna millai runataca ñapish jatun llaquicuna japingallami. Pi mana ayudaipaj 

jatun llaqui tucushpami, cungaimanta chingaringa. 

Mandaj Diosca millaita rurachunca manataj ricunachinchu 

16Mandaj Diosca mana allita rurashcataca, cai sujtatami yallitaj p'iñan, 

canchistapishmari manataj ricunachin. 

17Jatun tucujta, llulla c'allucunata, manapish ima millaita rurajpi yanga huañuchijta, 

18millaita rurana yuyailla purijta, millaita ruranaman callpajta, 

19llullashpa pitapish llaquipi churajta, huauquindijpuratapish p'iñanacuipi churajtaca, 

manataj ricunachinchu. 

Huainayajcunataca llaqui japingami 

20Ñuca huahualla, cambaj yaya mandashcataca cazungui. Cambaj mama 

yachachishcatapish, amataj cungaringuichu. 

21Cambaj shungupi aparingui. Cunga uripi aparishca shina puringui. 

22Chashna rurajpica maita purijpipish, canta alli pushangami. Can dormicujpipish 

huaquichingami. Ña rijcharijpica, cambaj yuyaipi rimangami. 

23Paicuna yachachishpa mandashcaca, ninata japichishca lámpara shinami. Jarcashpa 

yachachishcaca causaipaj ñanta ricuchijmi. 

24Chaimari huainayaj shujtaj huarmicuna mishquijlla shimicunahuan 

inquitanamantaca huaquichinga. 

25Chaicunataca sumaj cajta ricushpapish, pajta shungullapipish munanguiman. 

Paicunapaj ñahuicunapi pajta inquitaringuiman. 

26Huainayashcallahuan causaj huarmicunahuan churarij c'arica huajchayanllami, 

amulli tanda shinallami saquirin. Cusayuj huarmicarin alli causacuj runata huañuiman 

chayachinllami. 

27Maijanpish ninata migllashpaca, ¿manachu quiquin churanallatataj rupachinman 

imashi? 

28Maijanpish nina rupacuj jahuata purishpaca, ¿manachu chaquicuna rupanman 

imashi? 

29Maijanpish shujtajpaj huarmihuan churarishpaca, chai shinamari tucun. Cusayuj 

huarmipi chayarishpaca, paillatajmi jatun llaquipi yaicun. 

30Maijanpish yaricaihuan huañucushpalla, ima micunata shuhuashpa micujpica, mana 

p'iñancunachu. 

31Shina cajpipish shuhuacujta japishpaca, shuhuacushcata canchis cutin yallihuanmi 

tigrachichincuna. Paipaj huasipi imalla charishcatamari cuna tucunga. 

32Yuyaita mana japijllami huainayashpa purin. Chaita rurashpaca, quiquin 

causaitamari chingachin. 

33Macashpa chugrichishpa pingachincunami. Chashna pingai tucushcaca, manataj 

chingaringachu. 

34Cusaca nina lunyacuj shinami p'iñaringa. Maijan punlla japishpacarin, manataj 

causajta cacharingachu. 

35Canta ama huañuchichun imata cusha nijpipish, manataj chasquingachu. Caita 

chaita cusha nijpipish, manataj perdonangachu. 

PROVERBIOS 7 

Huainayaj huarmica inquitangapaj imallata ruraj cashcamanta 

1Ñuca huahualla, ñuca cushca yuyaicunataca, huaquichishpataj causangui. Ñuca 

mandashcacunataca, curita shina huaquichingui. 

2Ñuca yachachishpa mandashcacunataca cambaj ñahui lulunta alli cuidaraj shina chai 

yuyai cazushpami, sumajta causai tucungui. 

3Cai shimicunataca maquipi huatashca shina, shungupi quillcashca shina chai yuyailla 

causangui. 

4Cai alli yachaitaca, ñuca panimi cangui niyari. Alli yuyaitaca, ñuca huasi ucupurami 

cangui niyari. 

5Chashna rurajpimi cai shimicunaca, huainayaj huarmicuna sumaj shimicunahuan 

inquitanamanta huaquichinga. 

6Ñuca huasi ventanamanta ricucushpaca, manataj yuyaita japij tauca mosocunatami 

ricurcani. 

7Paicunamanta shujtami yallitaj yuyai illaj, upa cashcata ricurcani. 

8Chai mosomi shuj esquinamantaca pai ricushca ñanmanta ch'imbashpa, chai 

huarmipaj huasiman rirca. 

9Chaica ña tucui guiñiyacujpimi carca. Chashna tutayashcatami chai huasiman rirca. 

10Ñapish chai huarmica huainayaj huarmi shina churarishpami, inquitana 

yuyaihuantaj chai mosohuan tupanaman llujshirca. 

11P'iñanacuita mashcaj, shimi cacharishca cashpami, huasipica mana tiyai tucun. 

12Ricurijta inquitangapajmi mai plaza pamba esquinacunapi, mai ñan esquinacunapi 

chapangapaj tiyarin. 

13Chai huarmica chai mosohuan tupashpaca, ugllarishcahuanmi mucharca. 

Chaimantaca imata mana pingashpami cashna nirca: 

14“Ñucaca Dioshuan alli cangapaj animalta huañuchishpa cusha nishpamari, chai 

yuyailla puricurcani. Chaitaca cunanmari pajtachircani. 

15Chaimantamari canhuan tupanaman llujshimuni. Cambaj ñahuita ricunaihuan 

huañucurcanica, cunantajca tupanitajmari. 

16Ñuca camatapish Egipto llajta sumaj lino linsohuanmi mantamurcani. 

17Ñuca dormina ucupipish, sumaj mishquijllata ashnaj mirrata, aloeta, canelatamari 

churamurcani. 

18Shamuilla, pacaringacama tucui tuta c'uyanacushpa amijta cushicushun. 

19Ñuca cusaca mana huasipichu, carutamari rirca. 



1250 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20Muchila cullquita maquipi aisashcamari rirca. Pai ima punlla huasiman 

tigramunataca yachanimi” nircami. 

21Chashna mishquijlla shimicunahuan inquitacushpallami, chai mosotaca mana 

uyacujta ari nichishpataj alli carca. 

22Ña ari nishcahuan catishpa rircallami. Huañuchinaman apacushca huagra shina, 

rumi shungu runa cajpi prezu apacujpi shina rircallami. 

23Linchipi urpi paipaj chaquihuan yaicuj shinami tucurca. Paillataj huañuipi 

yaicucushcata, puntajlla caspi paipaj shunguta chaupina cashcatapish mana 

yacharcachu. 

24Huahuacuna, cancunapish ama chashna tucungapajca, ñuca shimihuan yuyaita 

cushcataca, rinrinta mañachishpa uyaichigari. 

25Chashna millai huarmipica, ama yuyaita churanguichijchu. Paicunapajman rishpaca 

chingaringuimari. 

26Paica ñami achcacunata jatun llaquipi churashca. Ashtahuan c'ari c'aricunatapish 

paica huañuchishcallami. 

27Chai huarmipaj huasica, Seolman apaj ñanmi. Huañushcacunapaj ucucunaman 

chayachijmi. 

PROVERBIOS 8 

Alli yachaica huiñaitami tiyan 

1Alli yachai cayacujtaca, alli yuyai caparicujtaca ¿manachu uyanguichij imatagari? 

2Ñan c'uchu jatun patacunapi, ñancuna tupanacuncunapi shayarishpami caparicun. 

3Puebloman yaicuna pungucunapipish, pungucuna ñaupaj pambacunapipishmi 

sinchita caparishpa cashna huillacun: 

4Tucui runacuna uyaichij, cancunatami caparicuni. Cai shimicunataca 

tucuicunamanmi huillagrini. 

5Yachai illajcuna, alli yuyaita japichij. Rumi shungucunapish, alli yuyaita japichij. 

6Ñucata uyaichij, tucuita yalli alli shimicunatami rimagrini. Ñuca shimihuanca 

allitamari yachachigrini. 

7Ñucaca imatapish cashcatatajmi yachachini. Ñuca shimihuan llullashpa pandata 

yachachinataca manataj munanichu. 

8Ñuca shimihuan yachachishca yuyaicunapica ima millai, ima panda mana tiyanchu. 

9Entendijcunapajca, tucui cai shimicunaca allimi. Alli yachaita japishcacunapajca, 

yuyaita japinalla shimicunami. 

10Cullquita chasquinapaj randica, ñuca yachachishcata chasquichij. Ashtahuan alli 

curipaj randica, alli yachanata japichij. 

11Alli yachaica achij nicuj, sumaj rumicunata charishcatapish yallimari. Tucuimanta 

yalli munashca sumaj charinacunapish mana ch'imbapuraipajmi. 

12Ñuca cai alli yachaica, alli yuyaihuanmi tandalla tiyani. Chaimantami cunanatapish 

alli yachaihuan cunani. 

13Mandaj Diosta manchanaca tucui mana allita p'iñanamari. Quiquinlla alli 

cashcahuan jatun tucujcunata, millaita rurashpa purijcunata, millaita rimajcunataca 

p'iñanimi. 

14Ñucami cunangapajpish, alli yuyaita cuni. Alli yuyaipish, tucuita rurai tucujpish 

ñucallatajmi cani. 

15Ñucamantami jatun mandajcunapish, llajtacunata mandacuncuna. Ñucamantami 

mandajcunapish imatapish cashcata rurashpa allichincuna. 

16Tucui cai pachapi tiyaj mandajcunallatajmi ñucamanta mandacuncuna. Jatun 

mandaj churashca mandajcunapish, ñucallamantatajmi mandancuna. 

17Ñucata c'uyajcunataca, ñucapish c'uyanimi. Tutamantaman mashcajcunallami 

ñucataca japincuna. 

18Charijyanapish, alli nishca canapish ñucahuanmi. Mana tucurij charinacunapish, 

cashcata ruranapishmi ñucahuan tiyacun. 

19Ñucaca ashtahuan alli, chuya curitapish yalli allimari cani. Ñucamanta japinaca ima 

mapa illaj cullquita japishcatapish yalli sumajmari. 

20Ñucaca cashcata rurashpa, alli yuyaihuan causana ñancunallatami pushasha. 

21Ñucata c'uyajcunataca paicuna japina cashcata japichuntajmi chashna alli pushasha. 

Allicunatapish maipi mana huaquichi tucuipajtami cusha. 

22Mandaj Diosca imata manaraj rurai callarishpami, ñucataca ña huiñai huiñaita 

charirca. 

23Cai pacha manaraj tiyajpimi, tucui ima callarijpajpish, ñucami mandanata 

charircani. 

24Mama cuchapish, allpa ucumanta llujshicuj yacucunapish manaraj tiyajpimari, 

ñucamanraj causaita cuhuarca. 

25Urcucunatapish, lomacunatapish manaraj rurashpamari, ñucamanca ña causaita 

cuhuarca. 

26Ima chagra tiyachun allpa manaraj allichishca cajpi, cai pachapi manaraj chaquishca 

allpa tiyajpimi, ña tiyarcani. 

27Mandaj Dios jahua pachatapish, mama cucha yacucuna maillata tiyanatapish 

churacujpica, ñucaca paihuanmi carcani. 

28P'uyuta huairapi churacujpi, mama cucha yacu tiyanatapish sinchita churacujpi, 

29mama cucha yacuta pai churashcamanta, ama maiman llujshichun mandacujpi, cai 

pachatapish huasita alli shayachij shina sinchita churacujpica, paihuanmi carcani. 

30Tucui chaicunatami Mandaj Dioshuan allichircani. Maiman mana anchushpami, 

punllanta paita cushichircani. Paipaj ñaupajllapimi carcani. 

31Pai tucuita rurashpa, cai pachapi causajcunata churashcamantami achcata cushicuni. 

Cai pachapica runacunahuanmi cushicuni. 

32Chaimanta cunanca ñucata uyahuaichij, huahuacuna. Ñuca ñanta catijcunaca 

cushicushpami causancuna. 

33Ñuca cunashcata alli uyashpa, yachaj caichij. Caitaca ama yanga cashcata yuyashpa 

saquichijchu. 

34Ñuca yachachishcata yachana munaihuantaj punllanta ñuca huasi pungu pilar 

huashapi shuyashpa chasquijca cushicunmi. 

35Ñucata japijca causaita japingami. Mandaj Dios c'uyashcapishmi tucunga. 

36Ashtahuanpish ñucata p'iñajca, quiquin causaitami llaquipi churan. Ñucata 

p'iñajcunaca huañuitami munancuna. 

PROVERBIOS 9 

Yachaica yachachun cayashcamanta 

1Yachaica pai causanapajca, sumajta labrashca canchis pilarcunahuanmi huasita 

shayachirca. 

2Jatun micuipajca, animalcunata huañuchircami. Mezatapish sumajta allichishpami, 

vinotapish chagrushpa churarca. 

3-4Chaimantaca paipaj huiñachishcacunatami, pueblo muyundij ashtahuan jatun 

pircacuna jahuamanta cashna caparichun cacharca: “Yachai illajcunapish, alli yuyaita 

mana charijcunapish caiman shamuichij. 

5Cancunapaj ñuca allichishca micunata micuj shamuichij. Ñuca sumajta chagrushca 

vinota ubyaj shamuichij. 

6Yachai illaj canataca ña saquichigari. Alli yuyaita japishpa, sumajta causana ñanpi 

yaicuichij” nishpami caparincuna. 

7Mana cazushpa asijta alli tucuchun rimajca, pingai tucungapajllami riman. Diosta 

mana manchajcunata jarcajca, mapayangapajllami jarcan. 

8Ama p'iñai tucungapajca, mana cazushpa asijtaca, alli tucui nishpa ama rimanguichu. 

Ashtahuanpish yachaisapa runa pandaricujpi, paita jarcangui. Paica canta 

c'uyangamari. Yachajman yuyaita cui, paica ashtahuan yachajmi tucunga. 

9Yachaisapa runata yachachijpica, ashtahuanmari yachaj tucunga. Cashcata rurajman 

yachachiyari, paica ashtahuanmari yachanga. 

10Alli yachaipaj callarica, Mandaj Diosta manchanami. Ima jucha illaj Diosta 

rijsinaca, alli yuyaimi. 

11Ñuca yachachishcata yuyaipi charishpami, unita causangui. Uni huatacunahuanmi 

cambaj causaica miranga. 

12Can allita yachashcaca, cambaj allipajllatajmi. Mana cazushpa asishpapish, 

canllatajmi llaqui tucungui. 

13Ch'ahuanyashca huarmica shimi cacharishca, yachai illaj upa huarmimi. 

14Paipaj huasica tucuicuna ricunallapimi. Chai huasi pungupimi shuj sumaj tiyanapi 

tiyarin. 

15Chaipimi imata mana yuyashpa, ñanta alli ricujcunata cayashpa tiyan. 

16Yachai illajcunataca: “Caiman shamuichij” ninmi. Alli yuyaita mana charijcunataca: 

17“Shuhuashca yacuca mishquimari, pacallapi tandata micunaca manataj amipajmari” 

ninmi. 

18Ashtahuanpish chaiman rishcamanta, taucacuna huañushcataca mana 

yachancunachu. Pai cayashcacunaca, Seol ucupimi. 

PROVERBIOS 10 

Yallitaj millaita rurajcunamantapish cashcata rurajcunamantapish 

1Yuyachij cai sumaj shimicunaca, Salomonllataj quillcashcami. Yachaisapa churica, 

yaya mamata cushichinmi. Ashtahuanpish rumi shungu churica, llaquichishpallami 

causan. 

2Millaita rurashpa charijyashcacunaca, ima allita mana cunchu. Ashtahuanpish 

cashcata ruranaca huañuimantapish quishpichinmi. 

3Mandaj Diosca cashcata rurajtaca, yaricaillahuanpish mana charinchu. 

Ashtahuanpish paita mana manchajcunataca, paicuna millaita rurashcallatajmi llaquipi 

urmachinga. 

4Q'uillacunapaj maquica huajchayachinmi. Ashtahuanpish mana q'uillacunapaj 

maquica charijyanmi. 

5Yuyaisapacunaca, usya punllacunapimi chagrataca tandancuna. Ashtahuanpish 

chagra tandai punllacunapish dormicujlla churica, paipaj yayatami pingaipi churan. 

6Cashcata rurajpajca, ima allicunapish jahuanpi jahuanpimi shamun. Ashtahuanpish 

mana manchajcunataca, millaita rurashcallatajmi shimita tapanga. 

7Cashcata rurajtaca allicuna cashcamantami, yuyarishcapi alli nincuna. Ashtahuanpish 

mana manchajcunataca, mana yuyarincunallapishchu. 

8Yachaisapacunallami mandashcacunataca, shungupi chasquin. Ashtahuanpish 

millaita rimaj rumi shungu runaca urmangatajmi. 

9Ima pandata mana ruraj runaca, imamanta mana manchanchu. Ashtahuanpish mana 

allita rurashpa purijcunaca, jatun llaquimi tucun. 

10Millaita rurangapaj ñahuita quimllajca, llaquitami apamun. Millaita rimaj rumi 

shungu runaca, llaquichishca cangatajmi. 

11Cashcata ruraj runa yachachishca shimicunaca, causaita cuj yacu shinami. 

Ashtahuanpish mana manchajcunataca, paicuna rimashcallatajmi shimita tapanga. 

12P'iña yuyaica, p'iñanacuipi churanllami. Ashtahuanpish c'uyaica, ima shina 

llaquichijpipish cungachinllami. 

13Alli yuyaiyujpaj shimimantaca, alli yachanacunami llujshin. Ashtahuanpish ima alli 

yuyai illajca, varahuan huashapi azotishcami purin. 

14Yachaisapacunaca alli yachashcataca, shungupimi huaquichincuna. Ashtahuanpish 

rumi shungu runapaj shimica, ñapish ima llaquipi churanllami. 

15Charij runapajca, achcata charishcaca, jatun pircayuj pueblo shinami. 

Huajchacunaca imata mana charishcamantaca urmarinllami. 

16Cashcata ruraj runaca, causaipajmi imatapish ruran. Ashtahuanpish mana manchaj 

runaca, juchapajllami imatapish charin. 

17Yachachishcata cazunaca causaiman chayachij ñanmi. Ashtahuanpish jarcashcata 

mana cazujca pandarinmi. 

18Shungupi p'iñacuj runaca, mishqui shimi tucushca llulla runami. Pita yanga 

juchachishpa uraman, janajman parlarijca rumi shungu runami. 

19Imatapish yalli rimarijpica, juchapish tiyantajmi. Ashtahuanpish shimita jarcarijca, 

alli yuyaiyujmi. 

20Cashcata ruraj runapaj shimicunaca, ashtahuan alli cullquimari. Ashtahuanpish 

Diosta mana manchajcunapaj shunguca mana allichu. 

21Cashcata ruraj runaca paipaj shimihuanca, achcacunatami michin. Ashtahuanpish 

rumi shungucunaca, yuyaita mana japishcamantami huañuncuna. 

22Mandaj Diostaj cushca allicunaca charijyachinmi. Chaica ima llaquipipish mana 

churanchu. 

23Ch'ahuanyashca runapajca millaita ruranaca, cushicuna pugllai shinami. 

Ashtahuanpish yuyaisapacunataca, alli yachaimi cushichin. 

24Diosta mana manchaj runaca imata manchashpapish, chaitajmi tucunga. 

Ashtahuanpish cashcata rurajcunamanca, paicuna munashcatatajmi cunga. 

25Millai runaca jatun acapana jatarishcahuan, chingarij shina utca chingarinllami. 

Ashtahuanpish cashcata ruraj runaca, unita causacunllami. 

26Q'uilla runata imata ruranaman cachanaca, vinagreta amullishca shinapish, ñahuita 

cushni japishca shinapishmi. 

27Mandaj Diosta tucui shunguhuan manchajpica, uni causaitami cunga. 

Ashtahuanpish paita mana manchajcunataca, utcami causaita quichunga. 

28Cashcata rurajcunallami shuyacushca cushicuitaca japincuna. Ashtahuanpish mana 

manchajcunaca, paicuna shuyacushcataca mana japincunachu. 

29Mandaj Diospaj ñanca ima pandata mana rurashpa causajtaca, torre shinami 

huaquichin. Ashtahuanpish millaita rurajcunataca chingachinllami. 

30Cashcata rurajtaca, pi mana cuyuchingachu. Ashtahuanpish mana manchajcunaca, 

cai llajtapica mana causacungallachu. 

31Cashcata rurajpaj shimica, alli yachaitami mirachin. Ashtahuanpish millaita 

rimajtaca, c'allutami p'itinga. 

32Cashcata rurajca cushicunatami riman. Ashtahuanpish mana manchajcunaca, tucui 

laya millaitami rimancuna. 

PROVERBIOS 11 

1Mana alli pezanapi pezashpa shuhuajtaca, Mandaj Diosca manataj ricunachinchu. 

Alli pezashpa c'atujmantaca cushicunmi. 

2Jatun tucushcacunaca pingachishcami canga. Ashtahuanpish alli yachaica mana jatun 

tucushcacunahuanmi tiyan. 

3Alli runacunataca ima pandata mana rurashpa causashcallatajmi alli ñanta pushanga. 

Ashtahuanpish juchata rurajcunataca, paicuna millai cashcallatajmi tucuchinga. 

4Taita Dios p'iñarishpa llaquichi punllapica, imata charishcapish mana 

quishpichingachu. Ashtahuanpish cashcata rurashcaca, huañuimanta quishpichingami. 

5Ima pandata mana rurajtaca, cashcata pai rurashcallatajmi causaipica alli pushan. 

Ashtahuanpish Diosta mana manchaj runaca, paillataj mana manchashcamantami 

urmanga. 

6Alli runacunataca cashcata rurashcallatajmi llaquimanta huaquichinga. 

Ashtahuanpish juchata rurajcunaca, juchapi japi tucungatajmi. 

7Millai runa huañujpica, pai shuyacushcapish tucurinmi. Millai runacuna 

yuyacushcapish chingarinmi. 

8Cashcata rurajtaca ima llaquimantapish, Taita Diosmi huaquichin. Ashtahuanpish 

paita mana manchajmi, paipaj randi chai llaquipi japi tucun. 

9Mishqui shimi jayaj shungu runaca, shujtajcunata llaquipi churangapajmi imatapish 

ninlla. Ashtahuanpish cashcata rurajcunaca, alli yuyaiyuj cashpami quishpirinllacuna. 

10Cashcata rurajcuna charij tucujpica, pueblopi causajcunaca tucuicunami 

cushicuncuna. Diosta mana manchajcuna huañujpicarin, jatun micuita rurashpami 

cushicuncuna. 

11Allita rurajcunamanta bendiciajpimi, pueblopish ashtahuan jatunyachishca canga. 

Ashtahuanpish mana manchajcunapaj shimica, llaquipimi churan. 

12Yuyaita mana japijcunallami, pitapish mana alli nishpa rimancuna. Ashtahuanpish 

alli yuyaiyuj runaca, ima cajpipish shungupi chingachinllami. 

13Parlarishpa purijca, mana parlana cashcatapish tucui parlanllami. Ashtahuanpish 

shunguta churaipaj runaca, ima cajpipish quiquin shungupimi chingachin. 

14Alli yachaj pushaj mana tiyajpica, llajtaca urmanllami. Ashtahuanpish achca 

cunajcuna tiyajpica, ima llaquipish mana japinchu. 

15Mana rijsishca runapaj garante tucujca, llaqui tucuntajmi. Ashtahuanpish diviyanata 

mana munajca, manchai illajmi causanga. 

16Alli shungu huarmica, alli nishcami canga. Sinchi sinchita trabajajcunaca 

charijyangami. 

17Pitapish llaquij runaca quiquin causaipajmari allita ruran. Ashtahuanpish p'iñashpa 

llaquichij runaca, paillatajmi llaquipi yaicun. 

18Diosta mana manchaj runaca, umarishpami causan. Ashtahuanpish allita tarpucujca, 

mana tucurij allicunatami japinga. 

19Cashcata ruraj canaca, alli causaimanmi pushacun. Millai cajcunatapish millaita 

ruranallatajmi, huañuiman chayachin. 

20Mandaj Diosca millai shungucunataca, manataj ricunachinchu. Ashtahuanpish ima 

pandata mana rurajcunatami, cushicuihuan ricucun. 

21Millai runaca caya cashpa, mincha cashpa llaquichishca cangatajmi. Ashtahuanpish 

cashcata rurajcunaca, huahua huahuacunapish quishpichishca cangami. 

22Sumaj ñahui cashpapish, yuyai illaj huarmica, curi sarcillota c'uchi singapi 

apachishca shinallami. 

23Cashcata rurajcunaca allita rurana yuyaillami. Ashtahuanpish mana manchajcunaca, 

p'iñanacuillatami shuyancuna. 

24Imatapish mana mitsashpa cuj alli shungucunaca, ashtahuanmi charijyancuna. 

Maijancunaca aticujpipish quiquinpajlla charishpapish, huajcha tucunllacunami. 

25Shujtajcunapaj allita rurajcunaca charijyancunami. Shujtajcunaman carajcunaca, 

paicunapish chasquincunami. 

26Granocunata quiquinlla tucui japishpa huaquichijtaca, tucuicunami llaqui tucushpa 

alli canman nincuna. Ashtahuanpish mana huaquichishpa c'atujcunataca, alli 

nincunami. 

27Shujtajcunapaj allita rurajtaca, paitapish c'uyashpa alli nincunami. Ashtahuanpish 

pitapish llaquichina yuyailla purijtaca, paitarajmi ima llaquipish japinga. 



1257 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

28Ima charishcacunallapi shunguta churajcunaca, yura p'anga chaquirishca shinami 

urmangacuna. Ashtahuanpish cashcata rurajcunaca, yura ramapi p'anga jundarij 

shinami jataringacuna. 

29Quiquin huasipaj imata mana yuyarijca, imata mana charinchu. Chashna rumi 

shungucunaca, yachaisapacunapajta rurajcunami tucuncuna. 

30Cashcata rurajcuna ima rurashcacunaca, causaita cuj yura shinami. Yachaisapa 

cashpamari, shujtajcunatapish alli ñanpi churancuna. 

31Cashcata rurajcunapajpish, cai pachapi japina tiyanmi. ¡Diosta mana manchashpa 

juchata rurajcunapajcarin, jatun japinamari tiyan! 

PROVERBIOS 12 

1Alli yachaita munajca, yachachichun munanmi. Alli yuyaita mana charijcunaca 

jarcashpa yachachijpipish, p'iñarishpa mana uyancunachu. 

2Alli shungu runamanca, Mandaj Diosllataj allicunata cunmi. Ashtahuanpish millai 

yuyaihuan causajtaca, jatun llaquiman cachangami. 

3Pipish millaita rurashcahuanca mana sinchita shayangachu. Ashtahuanpish cashcata 

rurajcunaca, alli sapiyashca yura shina pi mana cuyuchipajmi. 

4Yuyaisapa c'uyaj huarmica cusapajca, coronata churashca shinami. Ashtahuanpish 

mana alli huarmica, tulluta ismuchij ungüi shinami. 

5Cashcata rurajcunaca, alli yuyaitami cuncuna. Ashtahuanpish mana manchajcuna 

cunashcaca umajllami. 

6Diosta mana manchajcunaca, huañuchinatami yuyarinacushpa parlanacuncuna. 

Ashtahuanpish allita rurajcunapaj shimica, huañuimanta quishpichinmi. 

7Mana manchajcunaca Taita Dios chingachijpica, ña mana jataringachu. 

Ashtahuanpish cashcata rurajcunapaj huasipica, ima llaqui mana tiyangachu. 

8Alli yachajcunataca pipish alli ninmari. Ashtahuanpish millai shungucunataca 

tucuicunami p'iñancuna. 

9Micunallapish illaj, jatun tucushca runapaj randica, yangalla cashpapish servijcunata 

charij runarajmi alli. 

10Cashcata ruraj runaca animalcunatapish, mana yaricaihuan charinchu. 

Ashtahuanpish mana manchajcunaca rumi shungu cashpami, mana llaquincuna. 

11Chagrata ruraj runaca sajsajta micungapajllapish charinmi. Ashtahuanpish yuyaita 

mana japijllami, puricujllacunataca catincuna. 

12Diosta mana manchaj runaca, millaicuna urmashca linchillapitaj urmanatami 

munan. Ashtahuanpish cashcata rurajcunaca sapiyashca, alli p'ucuj yura shinami. 

13Diosta mana manchaj runaca, cacharishca shimi cashcamantami llaqui tucun. 

Ashtahuanpish cashcata ruraj runaca, llaquimantaca llujshingallami. 

14Maijanpish allita rimashpaca allillatatajmi japin, imata rurashpapish, rurashca 

shinallatajmi tandanga. 

15Rumi shungu runaca paipaj yuyaipica, alli ñantami puricuni yuyanmi. 

Ashtahuanpish cunashcata cazujca yachajtajmi. 

16Rumi shungu runaca p'iñarijlla cashcataca, jahuallami ricuchin. Ashtahuanpish alli 

yuyaiyujcunallami p'iñachijpipish, shungupi chingachincuna. 

17Mana llullaj runaca imata ricushpapish, cashcallatami huillan. Ashtahuanpish llullaj 

runaca, llullashpallami huillan. 

18Maijancunaca imata rimashpapish, espadahuan chugrichishca shinami saquincuna. 

Ashtahuanpish yachaisapacunaca sumaj shimicunahuan jambincunami. 

19Imatapish cashcata rimaj runaca causacungallami. Ashtahuanpish llulla runaca asha 

punllacunapajllami. 

20Allita yuyajcunapaj shungupica cushicuimi tiyan. Ashtahuanpish millaita 

yuyajcunapaj shungupica, umana yuyaillami tiyan. 

21Mana manchaj runapajca, llaquicunallami jahuanpi jahuanpi shamunga. 

Ashtahuanpish cashcata rurajcunataca, ima llaqui mana japingachu. 

22Mandaj Diosca cashcata rurajcunamantami cushicun. Ashtahuanpish llullajcunataca, 

manataj ricunachinchu. 

23Alli yuyaiyuj runaca allita yachashcatapish shungupimi huaquichin. Ashtahuanpish 

rumi shungu cajcunaca, rumi shungu cashcallatami ricuchincuna. 

24Alli trabajaj runaca, mandashpami causanga. Ashtahuanpish q'uilla runaca, 

mandashcallami causanga. 

25Ima llaquimanta shungu p'aquirijpica, ima yuyaipish chingarinmi. Shina cajpipish 

c'uyaihuan rimashca shimicunaca cushichinmari. 

26Cashcata rurajca shujtajcunapish catichun alli ñantami ricuchin. Ashtahuanpish 

Diosta mana manchajcunaca pandachincunami. 

27Q'uilla runaca ima animalta urcupi, japishcatapish mana cusashpa micunchu. 

Ashtahuanpish mana q'uilla runaca, sumaj charinayuj shinamari. 

28Cashcata ruranaca, causaiman pushaj ñanmi. Chai ñanca huañuipica mana 

churanchu. 

PROVERBIOS 13 

1Yachaisapa churica, yaya cunashcata cazunmi. Ashtahuanpish chanzata ruraj churica, 

mashnata jarcajpipish manataj uyanchu. 

2Maijanpish allita rimashpaca, allicunallatatajmi japin. Ashtahuanpish mana 

cazujcunaca llaquitami japingacuna. 

3Maijanpish shimi cacharishca canata huaquichirijca, quiquin causaitami huaquichin. 

Ashtahuanpish shimi cacharishca runaca, jatun llaquitami japinga. 

4Q'uilla runaca imata charisha nishpapish, manataj japinchu. Ashtahuanpish tucui 

yuyaihuan trabajajcunaca charijyancunatajmi. 

5Cashcata rurajcunaca llullaj canataca, manataj munancunachu. Ashtahuanpish Diosta 

mana manchaj runaca, paillatajmi p'iñai tucushpa pingai tucun. 

6Ima pandata mana rurashpa causaj runataca, cashcata rurashcamari huaquichin. 

Ashtahuanpish juchata ruraj runataca, Diosta mana manchashpa causashcami 

llaquiman apan. 

7Maijancunaca imata mana charijcunapish charijcunaman rijchajcunami. 

Maijancunaca charij cashpapish, huajchacunaman rijchajmi. 

8Charij runaca imamanta huañuchisha nijpica, cullquihuanmi quishpirincuna. 

Ashtahuanpish huajcha runataca, pi mana huañuchisha nishpa manchachinchu. 

9Cashcata rurajcunapaj luzca, ashtahuan achijllami tucunga. Ashtahuanpish mana 

manchajcunapaj lámpara ninaca huañungami. 

10Jatun tucushcacunaca p'iñanacunllami. Ashtahuanpish cunashcata chasquijcunaca, 

alli yachajcunami tucun. 

11Yanga ruranacunahuan charijyajcunaca, japishcahuanmi tucuchincuna. 

Ashtahuanpish trabajashpa japijcunaca mirachincunami. 

12Shuyacushca utca pajtashcaca, causaita cuj yura shinami. Ashtahuanpish mana utca 

pajtajpica, shungu p'aquirishpami llaquirincuna. 

13Imalla rurai nishcata mana cazushpa p'iñajcunaca, chaillamantatajmi jatun llaquita 

apangacuna. Ashtahuanpish mandashcata cazushpa causaj runaca, allitamari 

chasquinga. 

14Yachaj runa mandashca shimicunaca, causaita cuj yacu shinamari. Huañuna linchipi 

urmanamanta quishpichijmari. 

15Alli yuyaita japishpaca, c'uyaipi churanmi. Ashtahuanpish mana cazujcunaca, 

llaquitami causancuna. 

16Alli yuyaiyuj runaca alli yachaihuanmi imatapish ruran. Ashtahuanpish rumi shungu 

runaca, yachai illaj cashcatami ricuchin. 

17Ima huillanatapish mana alli huillajca, llaquichishpami saquin. Ashtahuanpish 

cashcatataj huillajca, cushichishpami saquin. 

18Cunashcata mana munajca p'iñashcapish, huajchapishmi tucunga. Ashtahuanpish 

alli tucuchun rimashcata chasquij runaca, alli nishcami tucun. 

19Munashcataj pajtashpaca shunguta cushichinmi. Ashtahuanpish rumi shungucunaca, 

millai ruranata saquinataca mana munancunachu. 

20Yachaisapacunahuan tandanacujca, yachaisapami tucun. Ashtahuanpish rumi 

shungucunahuan tandanacujca, jatun llaquipimi urman. 

21Juchasapacunataca llaquicunallami chaqui huashapi catiracun. Ashtahuanpish 

cashcata rurajcunaca, allicunatami chasquincuna. 

22Allita rurashpa causaj runaca, imalla charishcacunataca huahuacunapajpish 

saquincunami. Ashtahuanpish juchasapacuna charishcacunaca, cashcata 

rurajcunapajmi huaquichishca tiyacun. 

23Huajchacunapaj chagraca micunapaj pajtatami p'ucun. Ashtahuanpish yachai 

illaimantami, ima tandanallatapish mana charincuna. 

24Ima cajpipish, alli tucuchun mana llaquichijca, quiquin churillatatajmi p'iñan. 

Ashtahuanpish c'uyashpatajca, uchillamantapachami llaquichishpa yachachin. 

25Cashcata rurajca micunatapish pajtatami charincuna. Ashtahuanpish Diosta mana 

manchajcunaca, chushaj huijsami puringacuna. 

PROVERBIOS 14 

1Yachaisapa huarmica paipaj huasitaca, allimi shayachin. Ashtahuanpish rumi shungu 

huarmica, shayachishca huasitapish paipaj maquihuanmi urmachin. 

2Ima juchachina illajlla causaj runaca, Mandaj Diosta c'uyajmi. Ashtahuanpish 

huishtu ñanpi purij runaca p'iñanmi. 

3Rumi shungu runapaj shimimantaca, jatun tucushcamanta llaquipi churaj 

shimicunami llujshin. Ashtahuanpish yachajcunapaj shimimantaca, ima 

llaquimantapish huaquichij shimicunami llujshin. 

4Yapungapaj huagracuna illajpica, huaquichinacunapish grano illajllami tiyan. 

Huagracuna tiyajpimi, granocunataca llashaj llashajta tandarin. 

5Cashcata huillaj runaca ima cajpipish, mana llullashpa huillanchu. Ashtahuanpish 

llulla runaca, imata huillashpapish llullantajmi. 

6Mana cazushpa asijcunaca alli yachaita yachasha nishpapish, manataj yachai 

tucunchu. Ashtahuanpish yuyaisapa runapajca, alli yachaita yachanaca jahuallamari. 

7Rumi shungu runahuanca, ama ashtahuan purichu. Paimantaca alli yachanata mana 

japinguichu. 

8Alli yuyaiyujpaj yachanaca, alli yuyaihuan causanami. Ashtahuanpish rumi shungu 

runacunaca, yachai illaj cashcamantami umarishpa causancuna. 

9Rumi shungucunaca millaita rurashpapish, mana manchashpami asincuna. 

Ashtahuanpish alli runacunaca, quiquinllataj nanarishpami, alli tucunata 

mashcancuna. 

10Llaquilla cajpipish, cushijlla cajpipish, quiquin shungullami yachan. Chaitaca 

shujtajcunaca mana yachai tucunchu. 

11Mana manchajcunapaj huasitaca, jatun llaquicunami tucuchinga. Ashtahuanpish alli 

runacunapaj huasipica, sisashca shinami ricuringa. 

12Cai pachapi causajcunapaj ñanca, quiquin yuyaipi alli ricurishpapish, huañuiman 

chayachigrij ñancunallami. 

13Asicujpipish shunguca llaquillatajmi, cushicushpa asishca q'uipaca, llaquillatajmi 

saquirin. 

14Rumi shungu runaca, paipaj millai causaimantaca, jatun llaquicunatami 

japingacuna. Ashtahuanpish alli runaca, paipaj causaimantaca cushicungami. 

15Yachai illaj runaca imata nijpipish, crishpa catinllami. Ashtahuanpish yachajcunaca 

imata rurangapajpish, alli yuyarinrajmi. 

16Yachaisapa runaca millaita ruranataca, manchashpa jarcarinmi. Ashtahuanpish 

ch'ahuanyashca runaca millaita rurashpapish, mana manchashpa jatun tucushpami 

purin. 

17Jahualla p'iñarij runaca, imatapish maipish cachun ruranllami. Chashna millai 

runataca, tucuicunami p'iñancuna. 

18Yachai illajcunaca, rumi shungu canata japinllami. Ashtahuanpish alli 

yuyaiyujcunaca, alli yachaihuanmi coronata churarishca shina tucungacuna. 

19Millai runacunaca, alli shungu cajcunapaj ñaupajpimi cunguringacuna. Mana 

manchajcunapish cashcata rurajpaj huasi pungupimi cunguringacuna. 

20Huajchaca, paihuan apanacuj runapipish p'iñai tucunmi. Charijllatami achcacuna 

c'uyan. 

21Maijanpish shujtajcunata p'iñashpaca, juchatami ruran. Ashtahuanpish 

huajchacunata llaquijca, cushicuitami japin. 

22Millaita ruranata yuyajcunaca, ¿manachu pandarincuna? Allita ruranapi yuyaita 

churajcunaca, pipish c'uyashpa, allita cushcami causancuna. 

23Tucui yuyaihuan imatapish rurajpica, japinapish tiyanmi. Ashtahuanpish yanga 

rimarijllacunaca, huajchallatajmi causancuna. 

24Yachaisapacunapajca, charijyashcami coronata churarishcata ricuchin. 

Ashtahuanpish ch'ahuancunaca, rumi shungu cashcahuanmi cushicuncuna. 

25Imata ricushpapish mana llullashpa huillajca, huañunapi tiyacujtapish 

quishpichinmi. Ashtahuanpish llullajca, llullashpallami huillan. 

26Mandaj Diosta manchajcunapajca, ima manchai mana tiyanchu. Paicunapaj 

huahuacunapish, Diospimi shunguta churancuna. 

27Mandaj Diosta manchanaca, causaita cuj yacu shinamari. Paita cazujcunaca, 

huañuchij linchipi urmanamanta quishpichijmi. 

28Jatun mandajca achcacunata mandaj cashpami, jatun cashca ricurin. Ashtahuanpish 

mana achcacunata mandajca urmanllami. 

29Utca p'iñarij runaca, rumi shungu canatami jatunyachin. Ashtahuanpish mana utca 

p'iñarijca, yuyaita japishca, alli runamari. 

30Cushijlla shunguca, aichamanpish causaita cunmi. Ashtahuanpish shujtajcuna shina 

canata munanaca tullu ungüitapishmi apamun. 

31Huajchata llaquijca, paita Ruraj Diostamari cushichin. Ashtahuanpish p'iñashpa 

llaquichijca, paita ruraj Diostamari llaquichin. 

32Mana manchaj runataca pai millai cashcallatajmi, jatun llaquipi churan. 

Ashtahuanpish cashcata ruraj runaca, huañucushpapish shunguta churanmi. 

33Alli yachaica, alli yuyaiyujcunapaj shungullapimi tiyan. Ashtahuanpish rumi 

shungucunataca, pi mana rijsinchu. 

34Cashcata rurashpa causashcami llajtatapish jatunyachin. Ashtahuanpish juchaca 

llajtacunataca, jatun llaquipimi churan. 

35Jatun mandajca, paipaj runa alli yuyaiyuj cajpica c'uyanmari. Ashtahuanpish paita 

pingachij runataca p'iñanmi. 

PROVERBIOS 15 

1Sumajta cutichishca shimica, p'iñarishcatapish anchuchinmi. Ashtahuanpish maipish 

cachun rimashca shimica ashtahuan p'iñachinllami. 

2Yachaisapacunapaj shimica alli yachaicunatami sumajta riman. Ashtahuanpish rumi 

shungucunaca, manapish canatami rimancuna. 

3Mandaj Diosca allicunatapish, millaicunatapish maipi imata ruracujta ricuracunmi. 

4C'uyaihuan sumajta rimashca shimicunaca, causaita cuj yura shinami. Ashtahuanpish 

millai shimicunaca, shungutami chugrichin. 

5Rumi shungu churica, yaya cunashcatapish p'iñashpa mana chasquinchu. 

Ashtahuanpish jarcashcata cazujca, alli yuyaiyujmi tucunga. 

6Cashcata ruraj runapaj huasipica, achca charinacunami tiyan. Ashtahuanpish mana 

manchaj runa imata charishcaca paillatatajmi muspachin. 

7Yachaisapacunaca, alli yachaitami muyuta shina tarpuncuna. Ashtahuanpish rumi 

shungucunaca, mana chashna yuyanchu. 

8Mandaj Diosca, paita mana manchajcuna cushpa rupachishcataca manataj 

ricunachinchu. Ashtahuanpish alli runacuna mañashcataca, cushicushpami uyan. 

9Mandaj Diosca, paita mana manchaj runa imata rurashcataca manataj ricunachinchu. 

Ashtahuanpish cashcata rurashpa causajtaca c'uyanmi. 

10Alli ñanta saquijpajca, alli tucuchun rimashcaca, sinchita llaquichishca shinami. Alli 

tucuchun rimashcata mana munashpa p'iñajca huañungatajmi. 

11Seolpish, Abadonpish Mandaj Diospaj ñahuipimi. ¡Cai pachapi causajcunatacarin 

shungupi imata yuyashcatapish callarishpami ricucun! 

12Mana cazushpa asijca, imata jarcajtaca p'iñanmi. Yachaisapacunahuanca mana 

tandanacunallapishchu. 

13Cushijlla shunguyuj runaca, ñahuipish cushijllami purin. Ashtahuanpish shungutaj 

llaquilla cajpica, yuyaipish llaquillami tucun. 

14Yuyaisapa runaca, ashtahuan alli yachanatami munan. Ashtahuanpish rumi 

shungucunaca, rumi shungu cashcahuanmi sajsajta micuj shina saquirincuna. 

15Llaquilla caj runapaj causaica, punllanta sinchillatajmi. Ashtahuanpish cushicui 

shunguhuan causajpajca, punllanta jatun micuita rurashca shinami. 

16Charishcacunahuan musparinapaj randica, ashallata charishpapish, Mandaj Diosta 

cazushpa causanamari alli. 

17Yuyu calditollata micushpapish, c'uyanacushpa causanamari alli. Ashtahuanpish 

huirayashca huagra aicha cusashcallata micushpapish, p'iñanacushpalla causashpaca 

ima allitaj cangari. 

18Imamantapish jahualla p'iñarijca, macanacuitarajmi callarichin. Ashtahuanpish 

mana utca p'iñarij runaca, p'iñanacuitapish allichinmi. 

19Allita ruracujpaj ñanca, rumihuan llambujllata rurashca ñan shinami. Ashtahuanpish 

q'uilla runapajca, ñanpish casha jundashca shinami. 

20Yachaisapa churica, paipaj yayatami cushichin. Ashtahuanpish rumi shungu runaca, 

mamata p'iñanmi. 

21Yuyaita mana japijpajca, rumi shungu canaca cushicunami. Ashtahuanpish 

yuyaisapa runaca, pandarishpapish allichirinmi. 

22Imapish alli cachunca taucapura yuyarinacushpami callarina. Pita mana tapushpalla 

alli ruranata yuyashpaca, llaqui tucunllami. 

23Alli yuyaicunata cuj runaca, allita rimashcamantami cushicun. Alli punllapitaj 

yuyaita cushcaca sumajmari. 

24Yuyaisapa runaca causaiman apaj ñantami huichiman catin. Chaimantami Seolman 

apaj uri ñanmanta anchurin. 

25Viuda huarmicuna imalla charishcacunataca, Mandaj Diosmari huaquichin. 

Ashtahuanpish jatun tucujcunapajtaca, Mandaj Diosllatajmi chingachicun. 

26Millai runa yuyarishcataca, Mandaj Diosca manataj ricunachinchu. Ashtahuanpish 

ima millai yuyaita mana charij runa rimashca shimicunaca chuyami. 

27Umashpa charijyanata mana munajcunallami, causaita japingacuna. Ashtahuanpish 

jahuanpi jahuanpi charijyana yuyaihuan millaita rurajcunaca, paipaj tucui huasitatajmi 

jatun pingaipi churan. 

28Cashcata ruraj runaca imata tapujpipish, shungupiraj alli yuyarishpami cutichin. 

Ashtahuanpish Diosta mana manchajcunaca, shimita cacharishpa millaita rimanllami. 

29Mandaj Diosca, paita mana manchajcunamantaca carupimi. Ashtahuanpish cashcata 

rurajcunataca, mañashcata cutichingapaj uyaracunmi. 

30Cushijlla ñahuihuan ricujpica, shungupish cushicunmi. Cushicunata huillashcacarin 

shaicushca cajpipish, mushuj yuyaita cunmi. 

31Causanata yachachun cunashcata chasquijcunaca, yachaisapacunahuanmi causanga. 

32Cazuchun rimashcata yangata ruraj runaca, quiquin causaillatatajmi p'iñan. 

Ashtahuanpish yuyaita japishca runaca, alli tucuchun rimashcatapish cazunmi. 

33Mandaj Diosta manchanaca, alli yachajta ruraj yachanami. Alli nishca cangapajca, 

mana jatun tucushca canachu. 

16 

Alli causanata yachangapaj yuyaita japina shimicunami 

1Ima ruranata ñucanchij yuyarijpipish, Mandaj Diosmari imata ruranatatajca mandan. 

2Tucuicunallatajmi imata rurashpapish, allitami rurani yuyancuna. Shina cajpipish 

Mandaj Diosmari yuyaicunataca pezashpa ricucun. 

3Can imata ruranataca Mandaj Diospaj maquipi mingai. Paimi can yuyacushcataca, 

chashnataj rurachinga. 

4Mandaj Diosca tucuitamari imapaj cashpapish, shuj yuyaihuan rurashca. 

Chaimantami Diosta mana manchaj runatapish, llaqui punllapaj charicun. 

5Mandaj Diosca jatun tucushcacunataca, manataj ricunachinchu. Paicunataca manataj 

saquishpa llaquichingatajmi. 

6Juchata ruracujtaca llaquishpa allita rurana yuyaihuanmi jarcan. Maijanpish Mandaj 

Diosta manchashpami, millai causaimantaca anchurin. 

7Mandaj Diosta cushichishpa, sumajta causaj runataca paicunata p'iñajcunapish alli 

tucushpa mana llaquichincunachu. 

8Ima shinapish mana allita rurashpa, yallitaj charijyanapaj randica, ashallata 

japishpapish, mana pita llaquichishpa japishcamari alli. 

9Runacuna shungupi imata yuyarijpipish, Mandaj Diosmi pai munashca shina pushan. 

10Jatun mandajca, Dios yuyachishcatami riman. P'iñanacuita allichinapipish mana 

pandata mandanchu. 

11Mandaj Diosca pezanacunatapish, balanzacunatapish cashcata pezajtami rurashca. 

Chaimantami muchilapi tiyaj pezanacunataca, cashcatataj rurashca cachun munan. 

12Cashcata rurashpa mandajpica, mandanamantaca pi mana cuyuchingachu. 

Chaimantami jatun mandajcunaca Diosta mana manchashpa millaita ruranataca, 

manataj munancuna. 

13Jatun mandajcunaca cashcata rurajpaj shimitaca cushicushpami uyan. Allita 

rimajtaca c'uyanmi. 

14Jatun mandaj p'iñarishpaca, huañuchinatami huillan. Ashtahuanpish yachaisapa 

runaca, paita p'iñachinataca jarcarinmi. 

15Jatun mandaj cushijlla ñahuihuan cajpica, huañuna manchaipish mana tiyanchu. Pai 

alli cashcaca, q'uipa tamya shamushca shinami. 

16Alli yachaita japinaca cullquita japishcatapish yallimi. Alli yuyaita japinaca, curita 

japishcatapish yallimi. 

17Alli runacunaca, millaimanta anchurincunami. Chashna jarcarijcunaca, quiquin 

causaitami huaquichincuna. 

18Manaraj llaqui tucushpaca, jatun tucushcami causancuna. Manaraj urmashpaca, c'ari 

tucushcami causancuna. 

19Jatun tucushcacunapura tucushpa, imatapish paicunahuan chaupinacunapaj randica, 

mana jatun tucushcacunahuan apanacuj alli shungu canamari alli. 

20Mandaj Diospi shunguta churashpa, paipaj shimitapish tucui yuyaihuan yachajca, 

allicunata japishpa cushicunmi. 

21Yachaisapa runataca alli yuyaiyuj cashcatami rijsincuna. Paicuna rimashca mishqui 

shimicunaca, yuyaita pascaj uyanajlla shimicunami. 

22Yuyaita japijpajca alli yuyaita japishcaca, causaita cuj yacu shinami. Ashtahuanpish 

rumi shungucunapajca, rumi shungu canaca jatun yachaj canami. 

23Yachaisapa runapaj shungumantaca, shimimanpish alli yuyaita cuj shimicunami 

llujshin. Paicuna rimashca shimicunaca, pipajpish uyanajllami. 

24Sumaj shimicunaca, sacha chuspi huachashca mishqui shinami. Almatapish 

cushichinmi, aichatapish jambinmi. 

25Cai pachapi causajcunapaj ñanca quiquin yuyaipi alli ricurishpapish, huañuiman 

chayachigrij ñanllami. 

26Trabajaj runaca, paipajllatajmi trabajan. Huijsa mañajpimi, trabajanaman llujshirin. 

27Millai runaca mana allita ruranataca, allashpami mashcan. Paipaj shimimantapish 

millai shimicunami lunyacuj nina shina llujshin. 

28Millai runaca p'iñanacuipimi churan. Alli apanacujcunatapish huashalla parlarishpa 

ch'icanyachinllami. 

29Chai mana alli runaca, pitapish umanllami. Chashna umashpami, mana alli ñanpi 

churan. 

30Ñahuita huichcashpami, millaita ruranataca yuyarincuna. Shimita cuyuchishcahuan 

millaita ruranllacunami. 

31Cashcata rurajcunaca, yuyajcamami causancuna. Chashna yuyajcama causanaca, 

sumaj coronata churarishca shinami. 

32Mana utca p'iñarij runaca, pitapish jahualla mishajta yalli allimari. Quiquinllataj 

jarcarishpa cazuchirij runaca shuj pueblota mishaj runatapish yalli allimari. 

33Migllapi suerteta rurajpipish, Mandaj Diosmi imata ruranataca ricuchin. 

PROVERBIOS 17 

1Huasipi sumaj micunacuna achca tiyajpipish, p'iñanacushpalla causanapaj randica, 

yangallata micushpapish sumajta causanamari alli. 

2Alli yuyaiyuj servijca, amopaj mana cazuj churitapish mandangallami. Amoca pai 

imalla charishcatapish, paipaj caishuj churicunaman shinallatajmi chaupinga. 

3Curipish, cullquipish pailapi churashpa hornopi rupachijpimi, alli cashcaca ricurin. 

Ashtahuanpish runacunapaj shungutacarin Mandaj Diosmari ricucun. 

4Millaita rurajca, llullacunatami alli uyan. Llulla runapica, millai yuyaicunata 

cujcunatami cushicushpa uyancuna. 

5Huajcha runata asijca, paita ruraj Diostamari p'iñachin. Huajcha runapaj llaquimanta 

cushicujca, paipish llaqui tucungallatajmi. 

6Yuyajcunapajca, nietocunaca sumaj corona shinami. Shinallataj huahuacunapish, 

yaya mamamantami cushicuncuna. 

7Sumaj shimicunata rimanaca, mana rumi shungu runapajmi. Llulla shimicunata 

rimanacarin mana mandajpajchu. 

8Imapajpish huashalla camarij runapajca, camarinaca achca valij sumaj rumita cushca 

shinami. Huashalla camarishpaca, imatapish jahuallami japin. 

9Llaquichijpipish chaita cungarishpa c'uyajca, alli tucunatami mashcan. 

Ashtahuanpish parlarishpa purijca, paihuan apanacujtapish caruyachinmi. 

10Yuyaisapa runataca jarcashpa rimashcaca, rumi shungu runata patsaj cutin 

azotishcatapish yallimi allichin. 

11Mana cazushpa pitapish p'iñachij runaca, macanacuillatami mashcan. Paita 

llaquichingapajca, millai runami chayanga. 

12Rumi shungu runa ima millaita ruracujpi tupanapaj randica, huahuacunata 

quichushcamanta p'iñarishca huarmi osohuan tupashcarajchari mana ima canman. 

13Maijanpish paita ayudajta llaquichijpica, paipaj huasimantapish llaquicunaca 

manataj anchuringachu. 

14P'iñanacuita callarichijca, jatun yacuta cacharij shinami. P'iñanacui manaraj 

callarijpi anchuringui. 

15Diosta mana manchajta cacharishpa, cashcata rurajtaraj llaquichijcunataca, Mandaj 

Diosca manataj ricunachinchu. 

16Rumi shungu runaca alli yachaj cangapaj, achca cullquita cushpapish, yuyaita mana 

japishcamantaca, mana yachai tucunchu. 

17Alli apanacuj runaca paihuan apanacujtaca, tucui causaipimi c'uyan. Ima llaqui 

japijpipish, quiquin huauqui shinami llaquin. 

18Yuyaita mana japij runaca, quiquinhuan apanacuj cashcamanta garante tucunllami. 

19P'iñanacuita munajca, juchata ruranatami munan. Punguta alli pascajpish, 

quiquinpajllatajmi llaquita mashcan. 

20Millai shungu runaca, manataj sumaj causaita japingachu. Shimi cacharishca llulla 

runapish, jatun llaquipimi urmanga. 

21Ch'ahuanyashca churita charij yayaca, huacashpami causan. Rumi shungu churita 

charij yayapish, mana cushicui tucunchu. 

22Cushijlla shunguhuan causanaca, aichapajpish alli jambimi. Ashtahuanpish llaqui 

shungullahuan causajpica, tullucamami chaquichin. 

23Diosta mana manchaj runaca, camarita pacalla japishpami, manapish mitsana 

cashcataraj mitsan. 

24Yuyaisapa runa alli yachaj cashcataca, ñahuillapitaj ricunallami. Ashtahuanpish 

rumi shungu runaca, tucui cai pachata muyucuj shina imatapish yuyacunllami. 

25Rumi shungu churica yayapajca, llashaj quipi shinami. Huachaj mamatapish 

huacachishpallami causan. 

26Cashcata ruraj runata huañuipi churanaca mana allichu. Allita ruraj, alli runacunata 

chugrichinapish mana allichu. 

27Alli yachajcunaca, ashallatami rimancuna. Yuyaisapacunaca, imapajpish alli 

yuyaiyujmi. 

28Uyashpalla tiyacujpica, rumi shungu runatapish yachaisapa cashcata 

yuyanllacunami. Yuyaisapa runaca, mana shimi cacharishcachu. 

PROVERBIOS 18 

1Pandarishpa causajcunaca quiquin yuyashcallatami rurashpa causan. Tucui imapipish 

satirishpami purin. 

2Rumi shungu runaca, alli yuyaita cuchunca mana munanchu. Ashtahuanpish paipaj 

shungu yuyashcallatami uyachun munan. 

3Diosta mana manchajca, shujtajcunatapish yangapi churanllami. Yangalla 

juchachijpish, pingaipi churanllami. 

4Runacunapaj shimimanta llujshij shimicunaca, mama cucha yacu ucucuna shinami. 

Alli yachaica, yacu llujshishpa larcata puricuj shinami. 

5Cashcata ruraj runamanta mana imata ricushpa, Diosta mana manchaj runataraj alli 

ninaca manataj allichu. 

6Rumi shungu runaca, quiquin shimillahuantajmi p'iñanacuipi yaicun. Paipaj 

shimillamantatajmi azotishca causan. 

7Rumi shungu runaca, quiquin shimillamantatajmi p'iñai tucun. Paillatajmi huascata 

cungapi churarin. 

8Huashalla parlarishca shimicunaca, jillu micui shina shungucama catijmi. 

9Q'uilla runaca imatapish tucuchij runahuanca, quiquin huauquindij shinallatajmi. 

10Mandaj Diosca jatun torre shinami. Cashcata ruraj runaca paipajman callpashpaca, 

quishpichishca cangami. 

11Charij runaca achcata charishcataca, muyundijta jatun pircayuj pueblo shina, jatun 

torre shina huaquichij cashcatami yuyan. 

12Jatun tucujtaca q'uipataca, llaquicunallami japin. Mana jatun tucujmari q'uipataca, 

alli nishca tucun. 

13Manaraj uyashpa imatapish cutichijca, upa cashca ricurishpa pingai tucunllami. 

14Causaihuan cushicujca ungüitapish mishanmi. Ashtahuanpish shungu p'aquirishca 

caj runaca, ña mana jatari tucunchu. 

15Yuyaisapa runaca alli yachaitaca, ashtahuanmi yachashpa catin. Yachaisapacunaca 

yachanataca, ashtahuanmi uyanachin. 

16Imallahuanpish rijpica, pungutaca pascanllami. Mandajcunapajmanpish jahualla 

yaicuchinllami. 

17Alli llujshingapaj punta huillajca, mana llullashca shinami ricurin. Ashtahuanpish 

paihuan p'iñanacuj shamushpaca, llullacushcata ricuchinllami. 

18Suerteta rurajpica, p'iñanacuica p'itirinmi. Jatuncunapurapi ima tiyashcatapish 

allichinmi. 

19Huauqui llaquichishcamanta shungu chugririshca runaca, pueblo muyundij jatun 

pircatapish yalli sinchi shungumi tucun. P'iñanacushca huauquindijpaj shunguca, 

fierro aldabahuan huichcashca pungu shinami. 

20Maijanpish shimihuan imata tarpushca cashpaca, chaillatatajmi japishpa micunga. 

Shimimanta llujshij, imata p'ucushca cajpipish, chaillatatajmi huijsapi jundachinga. 

21Quiquin c'allullatajmi causaipipish, mana cashpaca huañuipipish churan. 

Shimimanta ima llujshichun munashpapish, chaillatatajmi micunga. 

22Maijanpish casarashpa huarmiyuj tucujca, ima charinacunayuj tucushcatapish 

yallimi. Taita Dios c'uyashpa cushcatamari chasquin. 

23Huajcha runa ishqui maquita churashpa sumajta mingajpipish, charij runaca sinchi 

shimicunahuanmi cutichin. 

24Maijanpish paihuan apanacujcunamanca, apanacujtaj cashcata ricuchichun. 

Maijancunaca quiquin huauquindijtapish yallimi apanacuncuna. 

PROVERBIOS 19 

1Millaita rimashpa shujtajcunata llaquichij upa runapaj randica, huajcha cashpapish 

ima juchachina illaj causanamari alli. 

2Yachaita mana charij runaca urmanllami. Jatarishcahuan imatapish rurai callarijca, 

llaqui tucunllami. 

3Quiquinllataj ch'ahuanyashca cashcamanta pandarishpaca, Mandaj Diostami 

juchachincuna. 

4Charij cajpica, apanacujcunapish achcami tiyan. Ashtahuanpish huajcha runataca, 

paihuan apanacujpish cungarinllami. 

5Pitapish yangamanta juchachishpa huillagrijtaca, llaquichishcatajmi canga. 

Llullacunataca manataj saquincunachu. 

6Mana mitsashpa imatapish cuj runahuanca, tucuicunami apanacusha nincuna. 

Paipajmanca pipish c'uchuyanllami. 

7Huajcha runataca quiquin huauquicunapish p'iñanllami. ¡Paihuan apanacujcunacarin 

cungaringallatajmari! Sumajta rogashpapish, mana japingachu. 

8Maijanpish yuyaita japijca, quiquin causaita c'uyanmi. Alli yuyaita huaquichijca, 

allita japingami. 

9Pitapish yanga juchachishpa huillaj runataca llaquichishcatajmi canga. Llullacunaca 

huañungatajmi. 

10Rumi shungu runapajca, sumaj charinacunata charinaca mana alli ricurinchu. 

Shinallataj amota servij runalla mandajcunata mandaj tucushcapish, mana alli 

ricurinchu. 

11Alli yuyaiyuj runaca, p'iñarishpapish jarcarinmi. P'iñachijpipish shungupi 

chingachishpami, alli runa cashcata ricuchin. 

12Jatun mandaj p'iñarishpaca, león huacarij shinami manchachin. Pai alli cajpica, 

shullashca q'uihua shinami. 

13Rumi shungu churica, yayapaj shunguta nanachishpallami causan. Caparirishpa 

rimaricujlla huarmipish, zazan huasipi tamyashca shinami. 

14Yaya mamaca huasitapish, ima charinacunatapishmi cun. Ashtahuanpish Mandaj 

Diosca, alli yuyaiyuj huarmitamari cun. 

15Q'uillacunaca, huañuita dormicunllami. Chashna q'uillacunaca yaricaihuanmi 

causancuna. 

16Mandashcata pajtachijca, quiquin causaitami huaquichin. Ashtahuanpish mana 

cazushpa causajca, huañungatajmi. 

17Maijanpish huajcha runata llaquishpa imata cushpaca, Mandaj Diosman 

mañachishca shinami. Chai allita rurashcamantaca, cutichishcami canga. 

18Cambaj huahuataca uchilla cajpirajmi, mana allitaca jarcashpa llaquichina cangui. 

Shina cashpapish, ama huañuchina yuyaihuan macanguichu. 

19Yallitaj p'iñarishpa llaquichijca, llaqui tucunllami. Millaita rurajpi mana 

llaquichijpipish, ashtahuan millaita rurashpa catingallami. 

20Cunashcatapish uyangui, alli tucuchun rimashcatapish chasquingui. Chashnami ña 

yuyaj cashpaca, yachaisapa cangui. 

21Runacunaca imatapish yuyanllami. Ashtahuanpish Mandaj Diospaj munaillami 

pajtan. 

22Maijanpish llaquij cajpica, cushicui tiyanmi. Chashna cajpipish llulla runapaj 

randica, huajcha runarajmari alli. 

23Mandaj Diosta manchanaca, alli causaita cujmari. Pipish paita manchashpaca, 

cushicushpami causanga. Ima llaquipish mana japingachu. 

24Q'uilla runaca micuita maquipi charicushpapish, shimipica mana churanchu. 

25Mana cazushpa asij runata macajta ricushpaca, yachai illaj runapish cazunata 

yachanmi. Yuyaisapa runacarin alli tucuchun rimajllapitaj, yachanapica ashtahuanmi 

yuyaita japin. 

26Yayapajta imata shuhuajpish, mamata huasimanta llujshichishpa cachajpish, pingai 

illaj rumi shungu churimi. 

27Ñuca huahualla, allita yachachij yuyaicunata jarcaj, panda yuyaicunataca ña ama 

ashtahuan uyaichu. 

28Llullashpa huillaj millai runaca, juezcunatami chanzata ruran. Chashna mana 

manchajcunaca, millai shimicunata amullishcami purincuna. 



1271 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

29Mana cazushpa asijcunataca, jatun llaqui chaparacunmi. Rumi shungucunapajpish 

macana anguca, allichishcami shuyacun. 

PROVERBIOS 20 

1Vinopish, sidrapish mana cazushpa asijta, caparirishpa rimarijta ruranllami. Panda 

yuyaita japishpa chashna machashpalla purijca, yachaisapa cashcataca mana 

ricuchinchu. 

2Jatun mandaj p'iñarijpica, huacaricuj león shina manchananami. Pipish paita 

p'iñachishpaca, quiquinllatajmi huañuita mashcan. 

3P'iñanacuipi yaicunata jarcarinaca, pitapish alli nishcatami ruran. Ashtahuanpish 

ch'ahuanyashcacunaca, p'iñanacuipi yaicunllami. 

4Q'uilla runaca tamyacunmi nishpa mana yapunchu. Chai runaca chagrata tandana 

punlla llujshirishpapish, imata mana japinchu. 

5Shungullapi charishca yuyaicunaca, ucujman tiyacuj yacu shinami. Shina cajpipish, 

yuyaisapa runallami chaitaca llujshichinga. 

6Achcacunami allitami ruranchij nincuna. Shina cashpapish allita ruraipajtaj runataca 

¿pitaj japingari? 

7Cashcata rurashpa, ima pandata mana rurajca, huahuacunatapish cushi causaipimi 

saquin. 

8Ima rurashcata ricungapaj jatun mandaj tiyarishpaca, millaita rurashcataca ñahui 

ricuillahuantaj llujshichinllami. 

9¿Pitaj: “Ñucaca ñami juchataca saquircani, chuya shungumi cani” ni tucungari? 

10Pizanapi shuhuachunpish, medinapi shuhuachunpish, Mandaj Diosca manataj 

ricunachinchu. 

11Huambraraj cashpapish chuya, alli shungu cashcataca pai rurashcapi ricunallami. 

12Ricuj ñahuitapish, uyaj rinrintapish, Mandaj Diosmi churashca. 

13Ama huajcha causangapajca, dormicunallataca ama yalli munangui. Dormicunallata 

saquishpaca, micunapajllapish pajtatami charingui. 

14Randij runaca randinataca, mana allichu nishpami huahuayan. Shina cashpapish ña 

randishpaca, alli nishpami cushicun. 

15Curipish, achij nicuj sumaj rumicunapish achcami tiyan. Alli yuyaiyujcunapaj 

shimicarin, achca valij charinamari. 

16Mana rijsishca runapaj garante tucujtaca, cullquita cungacama churanatapish, 

imatapish quichushpa saquichingui. 

17Umashpalla imata japishpaca, mishqui micuita micuj shinami cushicuncuna. 

Chashna cashpapish q'uipataca, rumi allpata shimi jundata amullishca shinami 

saquirin. 

18Imata yuyarinacushcapish, cunashcahuanmi alli llujshin. Alli pushajcunahuanmi 

jatun macanacuitapish rurarin. 

19Parlarijlla runaca shujtajcuna mana yachanatapish cacharinllami. Chashna c'allu 

cacharishca runahuanca, pajta tandanacunguiman. 

20Quiquin yaya mamata llaqui tucushca alli canman nij runaca, mancharina amsa tuta 

shinapimi jatun llaquipi huañunga. 

21Jahualla japishca charinacunaca, q'uipataca ima cushicuita mana cunchu. 

22Canta llaquichijpica, tigra llaquichishami ama niringuichu. Ashtahuanpish Mandaj 

Diosllapi shunguta churangui. Paimi cantaca llaquimanta llujshichinga. 

23Mandaj Diosca pizashpa shuhuajcunataca, manataj ricunachinchu. Mana alli 

balanzacunata charinaca, mana allichu. 

24Mandaj Diosmi tucuicunapaj causaita paipaj maquipi charicun. Pipish quiquin 

causai ima shinalla canataca ¿ima shinataj yachangari? 

25Mandaj Diosman imata cusha ningapajca, alli yuyaringuiraj. Yuyarishcahuan 

quiquin shimihuan ari nishca q'uipa, mana pajtachinaca urmana linchi shinami. 

26Yachaisapa jatun mandajca, Diosta mana manchajcunataca trillana fierrocunapi 

granota ñutuchishpa, ujshata huairapi cachaj shinami chingachin. 

27Mandaj Dios cushca almaca, ñucanchij shunguta achijyachichun pai japichishca 

lámpara shinami. Chaimantami ñucanchij shungupi imalla yuyai tiyashcataca 

callarishpa ricucun. 

28Jatun mandajca, llaquishpataj tucuicunapaj allita ruraj, c'uyaj cashpallami, pai 

mandanataca piman mana quichuchishpa mandashpa causanlla. 

29Huambrarajcunaca, fuerzasapa cashpami cushicuncuna. Yuyajcunaca, yurajlla 

ajchahuanmi sumaj ricurincuna. 

30Sinchita macashpa chugrichishcaca, millai runapajca jambimi. Sinchita 

llaquichishcami shungutaca allichin. 

PROVERBIOS 21 

1Jatun mandajpaj shungutaca, Mandaj Diosmi paipaj maquipi charicun. Uchilla 

larcacunapi yacuta chaupij shina, pai munashcatami rurachin. 

2Tucuicunallatajmi imata rurashpapish, allitami ruranchij yuyancuna. Shina cajpipish, 

Mandaj Diosmi shungucunataca ricucun. 

3Mandaj Diosca cashcata rurashpa alli yuyaihuan causajpimi, paiman cushpa 

rupachishcatapish yalli cushicun. 

4Shujtajcunata p'iña ñahuihuan ricunapish, shungupi jatun tucunapish, Diosta mana 

manchana yuyaipish juchami. 

5Imatapish alli yuyarishpa chai yuyai trabajaj runaca causaipaj charintajmi. 

Ashtahuanpish yuyarishcahuan ucui jahua imatapish rurajcunaca, ashtahuan 

huajchayashpami catincuna. 

6Umashpalla jahuanpi jahuanpi charijyajcunaca, huañuitami mashcancuna. Chai 

charinacunapish samai shina chingarinllami. 

7Mana manchajcunaca cashcata ruranataca, mana munancunachu. Paicuna 

shuhuashpa charishcallatajmi tucuchinga. 

8Millai runapaj causaica, llaqui japinalla huishtu ñan shinami. Ashtahuanpish chuya 

shungu runacuna rurashcaca allimari. 

9Jatun huasipi cashpapish, rimarishpa p'iñachicujlla huarmihuan causanaca jatun 

llaquimi. Chaipaj randica huasi jahuapi quiquinlla causanarajmi alli. 

10Diosta mana manchaj runaca, pitapish llaquichinallatami munan. Pita llaquinataca 

mana yuyancunachu. 

11Mana cazushpa asijcunata macajta ricushpaca, yachai illaj runapish yachaisapami 

tucun. Yachaisapa runacarin cunajllapitaj, ashtahuanmi yachashpa catin. 

12Diosta mana manchaj runataca, paipaj juchallatajmi jatun llaquipi churashpa 

chingachin. Chaitaca cashcata ruraj runaca, quiquin ñahuihuantajmi ricun. 

13Huajcha runa caparishpa mañajpi mana uyajtaca, q'uipata pai caparijpipish, pi mana 

uyangachu. 

14Imata pacalla camarishcaca yallitaj p'iñarishcatapish allichinllami. Chashna 

imallatapish ugllachishcaca, mana ricunachicujpipish allipi churanllami. 

15Cashcata ruraj runaca allita rurashcahuanmi cushicun. Ashtahuanpish chai allica 

millaita rurajcunapajca, tucuchij llaquimi ricurin. 

16Alli yuyaihuan causanapaj alli yachaita saquijca, huañushcacunahuanmi 

tandanacugringa. 

17Ima shinapish aichapi cushicuj runaca, imapish illajmi causanga. Vinotapish, 

mishquijllata ashnaj jambicunatapish munajca, manataj charijyangachu. 

18Cashcata ruraj runapaj randica, Diosta mana manchaj runatami llaqui japinga. 

Allicunapaj randica, mana cazuj runatami llaqui japinga. 

19Manchanayajta p'iñarishpa c'amij huarmihuan causanapaj randica, shitashca 

pambapi quiquinlla causanarajchari alli canman. 

20Yachaisapa runapaj huasipica, sumaj charinacunapish aceitepishmi tiyan. 

Ashtahuanpish ch'ahuan runaca, yanga tucuchinllami. 

21Cashcata ruraj canatapish, llaquij canatapish mana saquijca, cushi causaitapish ima 

allicunatapish charingami, alli nishcapishmi canga. 

22Yachaisapa runaca, c'ari c'aricunatapish pueblota quichurcallami. Paicuna shunguta 

churashca jatun pircatapish jahualla urmachircallami. 

23Maijanpish c'alluta jarcarijca, quiquin causaitami llaquipi yaicunamanta huaquichin. 

24Imata ruranapipish yallitaj jatun tucushpa c'ari tucujtaca, mana cazushpa asirij upa 

runa nincunami. 

25Q'uilla runaca imatapish charina yuyaihuan huañucunllami. Shina cashpapish 

maquita mapayachinataca, mana munanchu. 

26Shujcunaca imatapish tucui punlla munashpallami cainan. Ashtahuanpish cashcata 

ruraj runaca, maquita cacharishpa cungapajpishmi charin. 

27Taita Diosca paita mana manchajcuna, imata cushcataca manataj ricunachinchu. 

¡Millai yuyaihuan cushcatacarin maitataj chasquingari! 

28Manapish ricushcata llullashpalla huillaj runaca huañungatajmi. Ashtahuanpish 

uyashcatataj huillajca, mana llullapi japi tucungachu. 

29Diosta mana manchaj runaca ñahuipica, imata mana rurashcatami ricuchisha nin. 

Ashtahuanpish alli runaca imapish mana llaquipi churanatami ruran. 

30Ima alli yachaipish, alli yuyaipish, alli cunashcapish Mandaj Diospaj munaitaca 

mana shujtajyachi tucunchu. 

31Macanacui punllaca caballocunatapish allichirishpami llujshirincuna. 

Ashtahuanpish mishanataca, Mandaj Dios mishachijllapimi mishancuna. 

PROVERBIOS 22 

1Alli nishca canaca jatun charij canatapish yallimari. Tucuicuna rijsishca alli runa 

canaca cullquita, curita charishcatapish yallimari. 

2Charij runahuan huajcha runahuan ishquimi purin. Mandaj Diosllatajmi ishquitataj 

rurashca. 

3Alli yuyaiyuj runaca, ima llaqui japina cajpica anchurinmi. Ashtahuanpish yachai 

illaj runaca, quiquin chaquihuan llaquipi yaicunllami. 

4Mandaj Diosta manchashpa mana jatun tucujcunaca charijyancunami. Alli nishca 

canatapish, sumaj causaitapishmi japincuna. 

5Millaita ruraj runapaj ñanpica cashacunapish, tsagnarinacunapishmi tiyan. Quiquin 

causaita cuidajca, chai ñanmanta anchurinmi. 

6Cambaj huahuataca uchilla cajpiraj, alli yachachingui. Chashna yachachijpica, 

yuyajyashpapish manataj cungaringachu. 

7Charij runaca, huajchacunapaj jatun mandajmi. Cullquita surcujcunapish 

cullquiyujpajta rurajmi tucun. 

8Mana allita tarpujca, llaquicunatami tandanga. Manchanayajta jatun tucushpa 

causacushcataca, tucuchishca cangami. 

9Llaquishpataj huajchaman carajmanca, allicunatami cunga. 

10Mana cazushpa asij runataca, llujshichishpa cachailla. Pai rijpica p'iñanacushpa 

rimanacuipish tucuringami. Pingaipi churajpish illangami. 

11Shungupi ima millaita mana yuyashpa, sumajta rimaj runataca, jatun mandajpish 

c'uyashpa paihuan apanacungami. 

12Mandaj Diosca alli yachana tiyachunmi ricuracun. Ashtahuanpish mana cazujcuna 

imata ruracujtaca pandachinllami. 

13Q'uilla runaca, imata mana rurangaraicullami: “Ñanpi león chapacunca, ñucata 

japishpa huañuchingamari” nin. 

14Huainayaj millai huarmi rimashca shimicunaca, urmana jatun jutcu shinami. Mandaj 

Dios p'iñashcacunami chai huarmihuan juchapi urmancuna. 

15Huambracunapaj shungupica, rumi shungu canaca aichayashpa tiyanllami. Shina 

cajpipish anguhuan macajpica, chai yuyaicunata cungarinmi. 

16Quiquinllataj charijyangapaj cashpapish, charijcunaman tigra cungapaj cashpapish, 

huajchacunata quichujca huajchallatajmi saquiringa. 

Yachajcuna cunashca shimicunami 

17Yachaisapacuna yachachishca shimicunataca, tucui yuyaihuan uyangui. Ñuca 

cushca alli yachaitapish, tucui shunguta churashpa yachangui. 

18Cai shimicunata shungupi aparishpaca, mishquichij shinami cushicungui. 

Shujtajcunaman yachachingapajpish, shimi jahuami charingui. 

19Cai shimicunataca Mandaj Diospi shunguta churachunmi canmanpish cunantaj 

yachachini. 

20Cunashpapish, alli yachanata cushpapish ¿manachu quimsa cutin quillcarcani 

imatagari? 

21Cai shimicunataca mana llulla cashcata yachachunpish, cai mana llullaj 

shimicunataca, canta cachajcunaman tigra huillagrichunpishmi quillcarcani. 

22Huajcha runataca huajcha cashcamanta, ama imatapish quichunguichu. Imahuan 

mana mitsaripaj cajta ricushpa, mandajcunapajman apashpa ama llaquichinguichu. 

23Paicunata quichujcunataca, Mandaj Diosmari paicunata mitsashpa causaita 

quichunga. 

24Jahualla p'iñarijhuanca, amataj apanacunguichu. Chashna p'iñarijllahuanca, ama 

tandalla puringuichu. 

25Ñataj paicunahuan tandanacushpa, paicuna shina purinata yachanguiman. Chaita 

yachashpaca canllatajmari huascata cungapi churaringui. 

26Ama shujtajcuna shina pipajpish garante tucushpa, canllataj huataringuichu. 

27¿Maitataj shujtajllamantaca cullquita mana cui tucushpa, can dormina camandij 

quichuchinguiyari? 

28Cambaj allpa muyundijpi, ñaupa cambaj yayacuna churashca rumicunataca ama 

caishujpaj allpaman tanganguichu. 

29¿Imata ruranatapish alli yachaj runa maipi cajta ricushcanguichu? Paica yanga 

runacunapajtaca mana ruranchu, ashtahuanpish jatun mandajpajmari imatapish ruran. 

PROVERBIOS 23 

1Jatun amohuan micunapaj tiyarishpaca, pihuan tiyacushcata alli yuyaringui. 

2Micunaihuan huañucushpapish, ch'ucata tigrachishpa millpungui. 

3Chai amopaj sumaj micunacunataca, ama caitapish chaitapish micunata 

yuyanguichu. Ñataj inquitangapajlla chashna ruracunman. 

4Ama charij tucuna yuyailla caichu. Chaita saquishpa alli yuyaita japiyari. 

5¿Maitataj yangalla caj charinacunapica, cambaj yuyaita churanguiyari? Chaicunaca 

alas jundajpi águila jatarishpa, jahuata rij shina ñapish chingaringallamari. 

6Mitsa runahuanca, ama micuj tiyaringuichu. Paipaj sumaj micunatapish amataj 

munanguichu. 

7Paica micunaman cayashpapish, shungupi millaita yuyashpallami cayanga. Micuilla 

ubyailla nishpapish, mana shunguhuantaj chashna ningachu. 

8Micushca q'uipaca shungu tigraj shinami tucuimanta tigrachina tucungui. Can 

sumajta pagui nishcapish yangallamari canga. 

9Rumi shungu runataca, ama imata rimanguichu. Can cushca alli yuyaicunataca, 

yangata rurashpa asingallami. 

10Ñaupaman cambaj allpa muyundijpi churashca rumicunataca, ama caishujpaj 

allpaman tanganguichu. Yaya mama illaj huahuacunatapish allpata ama 

quichunguichu. 

11Paicunata mitsaj, tucuita rurai tucuj Diosmari paicunamanta shayarishpa cantaca 

llaquichinga. 

12Ñuca yachachishcapi cambaj yuyaita churai. Alli yachajta ruraj cai shimicunataca, 

rinrinta mañachishpa uyayari. 

13Huahuacuna imamantapish alli tucuchun llaquichinataca, pajta saquinguiman. 

Anguhuan llaquichijllapica, mana huañungachu. 

14Anguhuan llaquichishpa yachachishpamari, paipaj alma Seolman rinamantaca 

quishpichingui. 

15Ñuca huahualla, ñuca yachachishcata shungupitaj yachaisapa cajpica, ñuca 

shungupish cushicungamari. 

16Cambaj shimihuan allita rimajpica, ñuca shungupish jatuntamari cushicunga. 

17Juchasapacuna imallata charishcataca, shungullapipish amataj munanguichu. 

Ashtahuanpish cambaj tucui causaipi Mandaj Diosllata manchangui. 

18Chashna rurashpami canca alli causangui. Can imata shuyacushcatapish, mana 

yanga shuyashpalla saquiringuichu. 

19Ñuca huahualla, ñucata uyashpa yachaisapa cayari. Caticushca alli ñantaca, chai 

yuyai catinguilla. 

20Vinollata ubyajcunahuanpish, aichallata micujcunahuanpish pajta 

tandanacunguiman. 

21Machajcunapish, yalli micujcunapish huajchayanllami. Yalli dormishpami, 

llachapallata churarincuna. 

22Cambaj yaya cunashcata cazungui. Cambaj mama ña yuyajyajpipish, ama millashpa 

p'iñangui. 

23Mana llullaj shimitapish, alli yachaitapish, alli yuyaitapish yachachishcataca 

randishpa ama tigra c'atungui. 

24Cashcata rurajpaj yayaca, jatuntami cushicunga. Yachaisapa churiyujpish, paihuan 

cushicungami. 

25Achij punllata ricuchij cambaj yayapish, cambaj mamapish, cushicuna huahua 

cayari. 

26Ñuca huahualla, cambaj shungutaca ñucaman cuhuayari. Cambaj ñahuihuanca ñuca 

ima shina causajta chaparaiyari. 

27Huainayashpa causaj huarmihuan cashpapish, cusayuj shujtaj huarmihuan 

cashpapish juchapi urmanaca, mana llujshi tucuipaj jatun jutcupi urmashca shinami. 

28Chai huarmicunaca shuhua shina chapashpami, millaita rurachincuna. 

Paicunamantami achca c'aricuna cazuj canata saquincuna. 

29¿Pitaj nanaihuan aij nishpa purin? ¿Pitaj p'iñanacushpa purin? ¿Pitaj yanga 

macashpa chugrichishca purin? ¿Pitaj huacaihuan purin? ¿Pitaj verde ñahui purin? 

30Machanata manataj saquijcuna, chagrushca ubyanacunata mashcashpa 

machagrijcunamari chashna llaquinayajta purincuna. 

31Vasopi achij nicuj pucajlla vino tiyacujpipish, cambaj ñahuitaca ama chaipi 

churanguichu. Cungataca mishquijllami millpuringa. 

32Ashtahuanpish q'uipataca culebra canishca shinami llaquichinga. 

33Cambaj ñahuipica, mana ricushcami ricuringa. Shungumantapish millai 

shimicunami llujshinga. 

34Mama cuchapi siricushca shinami cangui. Jatun barcopaj caspi puntapi tiyacushca 

shinapishmi cangui. 

35Dormicushcamanta rijcharishpaca: “Chugrichishcacunamari, manamari nanarcachu. 

Macashcacunamari mana yuyarinica. ¿Maipitaj ashtahuan machagrini?” nishpami 

jataringui. 

PROVERBIOS 24 

1Millaita rurajcuna imata charishcataca, ama munanguichu. Paicunahuan 

tandanacunallatapish amataj yuyanguichu. 

2Paicunapaj shungupica, shuhuanallatami yuyancuna. Shimihuanpish millaillatami 

rimancuna. 

3Alli yachaihuanmi huasita shayachirin. Alli yuyaihuan shayachishcataca, ima mana 

cuyuchipajchu. 

4Alli yachashcahuanmi huasi ucucunapipish, shungu cushicuna sumaj charinacunata 

jundachirin. 

5Yachaisapa runataca, ima mana atinchu. Alli yachachishca runapajca, imapish mana 

llashajchu. 

6Jatun macanacuitapish alli yachashcahuanmi pushana. Achca alli yachajcuna yuyaita 

cushcami, macanacuitaca mishachin. 

7Ch'ahuanyashca runapajca alli yachaicunaca, mana pajtai tucuipaj jahuamanmi 

tiyacun. Pueblo pungu tandanacuipica, shimillatapish mana pascanchu. 

8Pitapish llaquichina yuyailla purijtaca: “Caica millai shungu runami” nincunami. 

9Rumi shungu runaca juchallatami yuyan. Mana cazushpa asirijtapish, pi mana 

ricunachinchu. 

10Imata ruranapipish mana c'ari c'ari cajpica, imapish ashtahuan ashtahuan sinchimi 

ricuringa. 

11Huañuchinaman apashcacunata cacharichingui. Huañunallapi cajcunatapish 

quishpichingui. 

12Can mana yachashcanchijchu nicujpipish, tucuicunapaj shunguta ricujca ¿imamanta 

mana chaita rurashcataca manachu yachanga imashi? Paica tucuicunallamantajmi 

imata rurashca shinallatataj cunga. 

13Ñuca huahualla, sacha chuspi huachashca mishquitaca japishpa micuilla, allimari. 

Cambaj shimipi churashpa mishquichiyari. 

14Alli yachaita japinaca cambaj yuyaipajca, chai shinallataj mishquimari. Chaita 

yachashpaca can japina cashcatapish japinguimi. Imata shuyacushcatapish mana 

yanga shuyashpa saquiringuichu. 

15Diosta mana manchaj runa, cashcata ruraj runataca ama llaquichinata yuyarichu. 

Paipaj huasipi ima tiyashcatapish ama shuhuagrichu. 

16Cashcata ruraj runaca, canchis cutin urmachijpipish, cutin jataringallami. 

Ashtahuanpish Diosta mana manchajcuna jatun llaquipi huashicushpaca, ña mana 

jataringachu. 

17Canta p'iñaj runa ima llaquipi urmajpica, ama asinguichu. Paita llaqui japijpica 

shungullapipish ama cushicunguichu. 

18Mandaj Diosca chashnataca mana munanchu. Paita asishcamanta, p'iñarishpa 

llaquichicushcataca paimanta anchuchinman. 

19Millaita rurajcunahuanca, ama tandanacunguichu. Diosta mana manchaj runacuna 

ima charishcatapish ama munanguichu. 

20Chai millaicunapajca q'uipataca, mana cushicui tiyangachu. Mana manchajcunapaj 

lamparataca huañuchingatajmi. 

21Ñuca huahualla, Mandaj Diostapish, jatun mandajtapish cazungui. Imatapish 

yuyashpa purijcunahuanca, ama tandanacunguichu. 

22Paicunaca ñapish tucuringallami. Ishquindij paita tucuchinataca, pi mana 

yachanchu. 

23Cai sumaj yuyaicunapish jatun yachajcunallataj yachachishcami: Ima allichina 

cajpipish, ñahuita ricushpalla mitsanana mana allichu. 

24Millaita ruraj runataraj: “Canca cashcata rurajmi cangui” nij mandajtaca, 

tucuicunami ima llaquipish tucushca alli canman ningacuna. Shujtaj llajtacunapi 

causajcunapishmi p'iñangacuna. 

25Ashtahuanpish millaita rurajcunata jarcajcunaca cushicungami. Achca 

allicunatapishmi chasquinga. 

26Alli shimicunata cutichijpaj shimitaca, muchashcami canga. 

27Llujshirishpa imatapish mashcaringuiraj. Cambaj maquihuan chagrata ruranguiraj. 

Chashna rurashpami cambaj quiquin huasita shayachingui. 

28Mandajcunapaj ñaupajpi ama pitapish yanga llullashpa llaquipi churanguichu. 

Cambaj shimihuanca ama pita umanguichu. 

29Pi canta llaquichijpipish: “Paitapish chashnallatajmi rurasha, ñucata 

rurashcallatatajmi paimanpish cutichisha” ama ninguichu. 

30Shuj punllami yuyai illaj q'uilla runapaj allpa c'uchullata rircani. Yuyaita mana 

japishca runapaj uva chagratapishmi ricurcani. 

31Chai chagrapica chinipish, cashacunapish jundashcami carca. Chai allpa muyundijta 

pircashca rumicunapish, t'unirishpa caiman chaiman urmashcami siricurca. 

32Chaita ricushpami ñuca shungupi aparircani. Chaihuanca cashna yuyaitami 

japircani: 

33Umata caiman chaiman singuchishpa, maquicunata cruzashpa, ashahuan dormisha, 

ashahuan samarisha nishpa dormicujllapimari, 

34Ima illaj saquirinaca, puricujlla runa shina chayamuj cashca. Chaimantamari 

huajcha saquirinaca, huañuchij runa shina chayamuj cashca yuyarcanimi. 

PROVERBIOS 25 

Ch'imbapurashpa yachachishca yuyaicunami 

1Judá llajtata jatun mandaj Ezequiaspaj quillcajcunami, Salomonllataj rimashca 

yuyachij shimicunata cutin cashna quillcarcacuna: 

2Ima yachanata pacalla charinaca, Taita Diospajca sumajmi. Chaicunata callarishpa 

yachanaca, jatun mandajpajca allimi. 

3Jahua pacha maicama cashcatapish, ucuman cai allpaca maicama cashcatapish, jatun 

mandajcuna imata yuyacushcatapish, pi mana yachai tucunchu. 

4Cullquitaca yacuyachishpa tucui mapata anchuchingui. Imatapish ruranata yachaj 

runaca, chuya cullquihuanmi sumaj vasota ruranga. 

5Diosta mana manchaj runataca, jatun mandajpajta ruranamanta anchuchingui. Paita 

anchuchijpimi, cashcata rurashpa alli mandanga. 

6Jatun mandajpaj ñaupajpica, ama alabaringuichu. Jatuncunalla tiyanapipish ama 

tiyaringuichu. 

7Mandajpaj ñaupajpi pingachishca canapaj randica, paicunaraj cayangacama 

shuyanamari alli. 

8Ama imamantapish utca p'iñanacuipi yaicunguichu. Ñataj caishuj runa canta 

pingachijpi, imata mana rurai tucunguiman. 

9Canta pi imata nijpipish, chaitaca paihuan allichingui. Canlla yachana cashcataca, 

ama piman yachaj chayachingui. 

10Can parlacujta maijan uyashpaca, canllatatajmi pingachinga. Chashna mana alli 

ricurishcataca, imahuan mana allichi tucunguichu. 

11Yachanaihuan cajpitaj cunashca alli shimicunaca curi manzanata, cullqui platopi 

cushca shinamari. 

12Uyashpa cazuj, yachaisapa runata imata jarcajca curi sarcillo shinapish, ashtahuan 

alli curimanta rurashca sumaj aparina shinapishmi. 

13Imata huillanaman cachajpipish, alli pajtachij runaca paipaj amotaca, yuyaita 

samachinmi. Chirijlla rasu yacuta rupai punllapi cuj shinami cushichin. 

14Imata cushami nishpa jatun tucushpapish mana pajtachij runaca, huairapish 

p'uyupish shamushpa manapish tamyaj shinami. 

15Mandajca p'iñarishca cashpapish, allimantalla rimajpica alli tucunllami. Blandujlla 

shimicunaca sinchi shungutapish chaupinllami. 

16Sacha chuspi huachashca mishquita japishpapish, ama yalli micunguichu. Ñataj 

amijta micushpaca, tucuita shungu tigranguiman. 

17Cambaj c'uchullapi causajpajmanpish ama punllanta ringuichu, ñataj jayachishpa 

p'iñai callarinman. 

18Pitapish yanga juchachishpa mandajcunaman huillagrij runaca, martillohuan huajtaj 

shina, cuchillohuan satij shina, puntajlla caspihuan shitaj shinami llaquichin. 

19Ima llaqui tucushpaca, mana cazuj runapica mana shunguta churanallachu. Chaica 

quiru p'aquirishca shina, chaqui quihuirishca shinami. 

20Llaquilla tiyacuj cushicuchun cantaj runaca, tamya punllapi churanata quichuj 

shinapish, jabonpi vinagreta churaj shinapishmi llaquichin. 

21Canta p'iñajcuna yaricaihuan cajpica caranguilla, yacunaihuan cajpipish yacuta 

ubyachinguilla. 

22Can chashna rurajpica, pingarishpa llaquiringami. Mandaj Diospish canman 

allicunata cungami. 

23Janaj huaira shamushpaca, tamyata carcunllami. P'iña ñahuita ricushpaca, llullashpa 

parlarijcunapish rinllami. 

24Jatun sumaj huasipi cashpapish, caparirishpa rimaricujlla huarmihuan causanapaj 

randica, huasi jahuapi quiquinlla causanarajmi alli canman. 

25Caru llajtamanta alli huillai chayamushpaca, yacunaihuan huañucujman chirijlla 

yacuta ubyachishca shinami. 

26Cashcata ruraj runaca, Diosta mana manchaj runapaj ñaupajpi urmashpaca, pugyu 

yacu mapayashca shina, purij yacu yanayashca shinami. 

27Sacha chuspi huachashca mishquita yalli micunaca mana allichu. Quiquinlla yallitaj 

alli nishca canata mashcanapish mana jatunta ruranchu. 

28Jahualla p'iñarinata yuyaipi mana jarcarij runaca, muyundij pirca urmashca pueblo 

shinami. 

PROVERBIOS 26 

1Usya punllacunapi rasujpica, mana allichu. Chagrata tandana punllacunapi 

tamyashpapish mana allichu. Rumi shungu runata tucuicuna alli nishca canapi 

churanapish chashnallataj mana allichu. 

2Ima mana allita, manapish rurajtaca, ima llaquipish tucushca alli canman nishcapish 

mana pajtanchu. Gorrioncuna tazinta chingachishpa puricuj shina, golondrinacuna 

huairata puricuj shinallami. 

3Caballotaca azielhuanmi cazuchina. Burrotaca huascahuanmi aisana, rumi shungu 

runatapish anguhuanmi huanachina. 

4Rumi shungu runa shinallataj cashca ama ricuringapajca, rumi shungu runa imata 

nijpipish, ama allimi nishpa cutichinguichu. 

5Paipaj quiquin yuyaipi, ama yachaisapami cani yuyachunca, rumi shungu runataca 

pai upallanata rimangui. 

6Rumi shungu runaman imata huillanata mingashpa cachajca, quiquinllataj chaquita 

p'aquirishpa llaquipi yaicuj shinami. 

7Chaqui p'aqui runaca mana puri tucunchu. Shinallataj yuyachij sumaj shimicuna 

cashpapish, rumi shungu runa rimajpica, ima yuyaita mana cunchu. 

8Rumi shungu runata alli nishca canapi churanaca, rumita huaracapi huatashpa 

shitasha nicushca shinami. 

9Machashca runaca cashapi taunarishpapish, mana nanachinchu. Rumi shungu 

runacunapish yuyachij shimicunata rimacushpaca, ima cashcata mana yachanchu. 

10Puricujlla ch'ahuan runacunata cullqui jahua ima ruranapi chasquij runaca, 

puntasapa caspihuan shitashpa pitapish chugrichij shinami. 

11Allcuca pai shungu tigrashcallatataj cutin tigrachishpa micunllami. Rumi shungu 

runapish paipaj rumi shungu yuyashcataca cutin cutin ruranllami. 

12Paipaj quiquin yuyaipi ¿yachaisapamari cani nirij runataca imallatapish rurajta 

ricushcanguichu? Chaipaj randica, rumi shungu runarajmi imallatapish ruranman. 

13Q'uilla runaca: “Leonmari ñanpi chapacun, canllapica leonmari shayacun” ninmi. 

14Punguca bisagrapi muyucunllami. Q'uilla runapish camapica, caiman chaiman 

muyurishpa singucunllami. 

15Q'uilla runaca micunata maquihuan japishpapish, shimipi churanataca shaicunmi. 

16Q'uilla runaca paipaj shungupica alli cunaj, canchis runacunatapish yalli yachaisapa 

cashcatami yuyan. 

17Ñanta ricushcahuan shujtajcunapaj p'iñanacuipi chagrurinaca, allcuta rinrinpi 

lutsashca shinami. 

18-19Maijanca paihuan apanacujta imatapish nishpa umashpaca, pugllarcanillami 

ninmi. Chaica loco runa nina sindishca puntajlla caspicunahuan shitashpa 

huañuchishca shinallatajmi. 

20Yanta illajpica ninapish huañunllami. Huashalla parlarijcuna illajpica, 

p'iñanacuipish tucurinmi. 

21Carbonca brazusta rurangapajmi, yantaca lunyashpa rupachinapajmi, caparirishpa 

rimarij runaca p'iñanacuita jatarichijmi. 

22Huashalla parlarishca shimicunaca, jillu micui shina cashpapish, ucu shungucama 

catijmi. 

23Mana alli shunguhuan sumajta rimashca shimicunaca yacuyachishca cullquihuan 

allpa manga jahuata churashca shinallami. 

24P'iñaj runaca, mishqui shimi tucushcami purin. Ashtahuanpish shungupica, 

llaquichinallatami yuyarin. 

25Sumajta rimajpica ama cringuillachu. Paipaj shungupica, canchis jatun millai 

yuyaicunahuan jundami. 

26Pai p'iñacushcata shimihuan pacacujpipish, millaita yuyacushcaca tandanacuipica 

ricuringallami. 

27Shujtaj runa urmachun jutcuta allajca, paillatajmi chaipi urmanga. Shujtajta 

llapichun jatun rumita singuchicujpipish paillatatajmi llapinga. 

28Llulla shimica chugrichishcallatatajmi llaquichin. Mishqui shimi tucushpa 

rimashcaca, paillatatajmi urmachin. 

PROVERBIOS 27 

1Caya punllaca chashna rurasha nishpa ama jatun tucunguichu. Caya ima tucunataca 

manamari yachanguichu. 

2Canllatajca ama allimari cani nirichu. Ashtahuanpish shujtajcuna alli nishca cangui. 

Quiquin shimihuan alli nirinapaj randica, canllamanta ricujcuna alabashca cangui. 

3Rumipish llashajmi, t'iyu allpapish llashajllatajmi. Rumi shungu runa 

p'iñarishcacarin, chai ishquindijtapish yalli llashajmi. 

4P'iñarishca yuyaipica, pita llaquina yuyaipish mana tiyanchu. Yallitaj p'iñarishca 

cajpicarin, jarcarina yuyaipish mana tiyanchu. ¿Imata charijpi p'iñajpaj ñaupajpicarin, 

pitaj shayari tucungari? 

5Shungullapi c'uyanapaj randica, ima jarcanataca rimashpa jarcanatajmi alli. 

6P'iñacushpapish muchaj tucuj runapi shunguta churanapaj randica, shunguta 

chugrichishpapish c'uyajtaj runahuanmi apanacuna. 

7Maijanpish huijsa junda cajpica, sacha chuspi huachashca mishquitapish mana 

micunachinchu. Ashtahuanpish yaricaihuan caj runapaj shimipica, jayajpish 

mishquishpami yaicun. 

8Quiquin llajtamanta caruta rijcunaca, tazinta shitashpa rij urpi shinami. 

9Mishquijllata ashnaj sumaj jambicunahuan churarishcaca, shunguta cushichinmi. Alli 

apanacuj runa sumajta cunashcacarin, yuyaitamari cushichin. 

10Canhuan apanacujtapish, cambaj yayahuan apanacujtapish ama cungaringuichu. 

Chashnaca llaqui japijpipish, mana cambaj huauquipajman rina tucunguichu. Cambaj 

llaquicunata huauquiman huillagrinapaj randica, c'uchullapi causaj canhuan alli 

apanacujpajman ringui. 

11Ñuca huahualla, yachaisapa cayari. Chashna cashpamari ñucataca cushichingui. 

Ñucata p'iñashpa rimajmanpish ima cutichinata charishamari. 

12Alli yuyaiyuj runaca, ima llaqui japina cajpica anchurinmi. Ashtahuanpish yachai 

illajcunaca, quiquin chaquihuan llaquipi yaicunllami. 

13Mana rijsishca runapaj, mana cashpaca huarmipaj garante tucujtaca, cullquita 

cungacama churanatapish, imatapish quichushpa saquichingui. 

14Maijan runaca paihuan apanacujtaca, utcapimi caparirishpa allillachu cangui nin. 

Chashna rurashcaca llaqui tucushca alli cachun nishca shinallatajmi. 

15Tamya punllacunapi zazan huasipi tiyanahuan, caparishpa rimaricujlla huarmihuan 

causanahuanca chai shinallataj llaquimi. 

16Chashna huarmita jarcanaca, huairata jarcasha nishca shina, mana cashpaca aceiteta 

alli maquihuan lutsasha nishca shinami. 

17Fierrotaca fierrollahuantajmi puntajllata rurarin. Runatapish paihuan apanacujmi 

cushijllata ruran. 

18Higo yuracunata alli cuidashpa causajca, chai yurapi p'ucushcatami micunga. 

Amopajta alli ruraj runapish allicunata chasquingami. 

19Ima shinami yacupi ñucanchij ñahui ricurin, chashnallataj shuj runapaj shungutaca, 

caishuj runapaj shungumi ricuchin. 

20Seolpish, Abadonpish manataj shaicunchu. Chashnallataj runapaj ñahuicunapish 

manataj shaicunchu. 

21Curitapish, cullquitapish pailapi churashpa hornopi rupachishpami, alli cashcata 

ricun. Runa alli cashcataca, shujtajcuna alli nijpimi yacharin. 

22Rumi shungu runaca, cutana rumipi trigota cutaj shina cutin cutin tigrachishpa 

tacajpipish, rumi shungu canataca manataj cungaringachu. 

23Cambaj ovejacuna ima shinalla puricujta ricurangui. Cambaj canlla ovejacunataca 

yuyaipi michingui. 

24Sumaj charinacunapish, coronata churarishca canapish, huiñaipaj cashcataca ama 

yuyanguichu. 

25Michinacunapi grama huiñashpaca, q'uihua jundaringami. Chai punllacunapi 

urcumanta q'uihuata tandashpa huaquichingui. 

26Carnerocunahuanmi cambaj churanata charingui. Cambaj chitacunahuanmi allpata 

randingui. 

27Huarmi chitacunapish, cambaj micunapajca yalli yallitami lecheta cunga. Cambaj 

huasipi caj tucui huahuacunapaj, canta servij huarmicunapajpish, pajtamari tiyanga. 

PROVERBIOS 28 

Allihuan mana allihuan ch'imbapurashpa yachachishca yuyaita japinacunami 

1Diosta mana manchaj runaca, pi mana catijpipish, miticunaman callpanllami. 

Ashtahuanpish cashcata ruraj runaca, león shina ima manchaita mana charinchu. 

2Llajtapi causajcuna mana cazushcamantami, mandajcunaca huasha huasha 

yaicuncuna. Ashtahuanpish yuyaisapa, yachaisapa mandajtaca pi mana cuyuchinchu. 

3Huajcha runallataj caishuj huajchacunata imatapish quichujca, tucui chagracunata 

llaquichij jatun tamya shinami. 

4Mandashcata shitajcunaca, Diosta mana manchajcunatarajmi alli nincuna. 

Ashtahuanpish mandashcata pajtachijcunaca, paicunata jarcancunami. 

5Millai shungu runacunaca cashcata ruranataca mana yachancunachu. Ashtahuanpish 

Mandaj Dios yuyailla causajcunaca, chaita ruranataca tucuitami yachan. 

6Charij cashca jahua millaita rurashpa purij canapaj randica, huajcha cashpapish ima 

pandata mana rurashpa causanamari alli. 

7Mandashcata pajtachij churica, alli yuyaiyujmari. Ashtahuanpish 

micucujllacunahuan tandanacujca, yayatamari pingachin. 

8Huahua cullquita japishpa jahuanpi jahuanpi charijyajcunaca, huajchacunata 

llaquijcuna japichunllami huaquichincuna. 

9Mandashcata mana uyasha nijtaca, pai mañashcatapish Diosca manataj 

uyanachinchu. 

10Alli runacunata umashpa millai ñanpi churajcunaca paicunallataj allashca jutcupimi 

urmangacuna. Ashtahuanpish ima pandata mana rurajcunaca, allitami japingacuna. 

11Charij runaca jatun yachajmi cani yuyanmi. Ashtahuanpish huajcha runalla 

cashpapish, yuyaisapa cashpaca, pai imata yuyacujtaca ricunllami. 

12Cashcata rurajcunapaj cushicuna tiyajpica, tucuicunami jatunta cushicuncuna. 

Ashtahuanpish Diosta mana manchajcuna mandanapi tiyarijpica miticugrincunami. 

13Juchacunata pacaj runaca, mana alli causai tucungachu. Ashtahuanpish tucuita 

huillashpa, chai juchacunata saquijca, Taita Dios llaquishcami canga. 

14Diosta manchashpa causaj runaca cushicunmi. Ashtahuanpish sinchi shungu 

tucushpa mana cazuj runaca jatun llaquipimi urmanga. 

15Diosta mana manchaj mandajca, huajchacunapajca manchananata huacaricuj león 

shina, yaricaihuan huañucuj oso shinami. 

16Yuyaita mana japij mandajca, paiman imatapish cuchunllami mañan. Ashtahuanpish 

charij tucuna yuyailla canata mana munaj mandajca, unita mandacungallami. 

17Huañuchij runaca huañuna punllacama miticushpallami purin. Chai runataca 

huañunamanta pi mana jarcaipajmi. 

18Ima pandata mana rurashpa causajca, llaquimanta quishpiringallami. Ashtahuanpish 

millaita rurashpa causaj runaca ima llaquipipish urmangallami. 

19Allpapi chagrata rurashpa causajca, micungapajpish pajtatami charin. 

Ashtahuanpish q'uillacunata catijca, huajchallami causanga. 

20Shunguta churaipaj alli runaca, achca allicunatami japinga. Ashtahuanpish utca 

charij tucuna yuyailla purijtaca imatapish juchachinllacunami. 

21Ñahuita ricushpalla cacharinaca, mana allichu. Maijanpish chaita ricushpaca, amulli 

tandaraicullapish mana cazunllami. 

22Mitsa runaca utca charijyanallatami munan. Chashna cashpapish huajcha tucunataca 

mana yachanchu. 

23Pi ima pandata ruracujpipish, alli nij tucuj runapaj randica, jarcashpa rimaj 

runarajmi q'uipataca c'uyashca canga. 

24Yaya mamapajta imatapish shuhuashca jahua, ima millaita mana ruracunichu nijca, 

huañuchijpurallatajmi. 

25Imatapish p'iña p'iña quichusha nij runaca, macanacuillatami callarichin. 

Ashtahuanpish Mandaj Diospi shunguta churajmanca allicunata cungatajmi. 

26Quiquin yuyashcallapi shunguta churaj runaca rumi shungu runami. Ashtahuanpish 

alli yachaihuan causajca, ima llaquimantapish quishpiringami. 

27Huajchaman carajca, mana huajcha causangachu. Ashtahuanpish ñahuita shujman 

churajca, llaqui tucushca alli canman nishcallami causan. 

28Diosta mana manchajcuna mandanata japijpica, manchashpa miticuncunami. 

Ashtahuanpish paicuna chingarijpica, cashcata rurajcunaca mirarinmi. 

PROVERBIOS 29 

1Jarcacushca jahua mana cazuj runaca, ñapish chingaringallami. Paipajca ima jambi 

mana tiyangachu. 

2Cashcata rurajcuna mandajpica, tucuicunami cushicuncuna. Ashtahuanpish Diosta 

mana manchaj runa mandajpica, llaquihuan aij nincunami. 

3Alli yachaita c'uyaj churica, yayatamari cushichin. Ashtahuanpish huainayaj 

huarmicunahuan puricujlla runaca tucui charishcatami tucuchinga. 

4Cashcata ruraj jatun mandajca, llajtataca sinchitami shayachin. Ashtahuanpish 

cullquita yalli mañajca, tucui llajtatami huajchayachin. 

5Maijanpish shujtajta alli nij tucujca, ñaupajpi linchita churaj shina umanllami. 

6Millai runaca juchallapitaj tsagnarishpa urmanllami. Ashtahuanpish cashcata ruraj 

runaca, cushicuihuan cantashpami causan. 

7Cashcata ruraj runaca, huajchacunapaj llaquita ricunmi. Ashtahuanpish Diosta mana 

manchaj runaca, chai alli yachaitaca mana charinchu. 

8Pitapish mana cazushpa asijcunaca, tucui pueblocunapimi ninata japichincuna. 

Ashtahuanpish alli yachajcunaca, p'iñanacuitapish anchuchinmi. 

9Yachaisapa cashpapish rumi shungu runahuan p'iñanacuipi yaicushpaca, asijpipish 

p'iñarijpipish mana allichi tucungachu. 

10Pitapish mana llaquishpa huañuchijcunaca, ima pandata mana ruraj runataca 

p'iñanmi. Ashtahuanpish alli runacunaca, paita cushichinatami mashcancuna. 

11Rumi shungu runa p'iñarishpaca, shungu yuyashcata ruranllami. Ashtahuanpish 

yachaisapa runaca, jarcashpa upallachinmi. 

12Mandajllataj llulla huillashcata chasquijpica, tucui paita servijcunami Diosta mana 

manchangacuna. 

13Huajcha runahuan, cullquita alquilachij runahuanca ishquimi purin. Mandaj Diosmi 

ishquindijman causaita cun. 

14Huajchacunapajpish allita ruraj jatun mandajca, mandanapica huiñaitami 

tiyacungalla. 

15Alli tucuchun anguhuan llaquichijpimi, huahuacunaca alli yachaj huiñancuna. 

Ashtahuanpish imata rurachunpish saquijllapica, mamallatatajmi pingachinga. 

16Diosta mana manchajcuna llajtapi jundarijpica, ashtahuan llaquicunami tiyan. 

Ashtahuanpish cashcata rurajcunaca, paicuna llaqui tucujtaca ricungacunami. 

17Cambaj churitaca, alli tucuchun llaquichingui. Chashna rurajpimi cantaca 

samachinga. Cambaj shungu cushicunatamari causanga. 

18Dios ima nishcata pipish mana huillajpica, tucuicunamari cacharishcacuna tucun. 

Ashtahuanpish Dios mandashcata pajtachijca cushicunmi. 

19Servij runataca mana rimashpalla, allichi tucuipajchu. Rimajllapica, entendishpapish 

mana cazunchu. 

20¿Manapish alli yuyarishpa rimarijlla runa imata rurajta ricushcanguichu? Chaipaj 

randica rumi shungu runarajchari imallatapish ruranman. 

21Uchillamantapacha amo yallitaj c'uyashpa, imata mana mitsashca huiñaj runaca 

q'uipataca amo charishcataca quichunllami. 

22Yallitaj p'iñarijlla runaca, p'iñanacuita callarichinllami. Yalli pi'ñarij runaca, ima 

llaquitapish ruranllami. 

23Jatun tucujtaca, chaillataj pingaipi churanllami. Ashtahuanpish mana jatun tucushca 

runataca, pai alli cashcallatajmi huaquichin. 

24Shuhua runahuan shuj yuyailla tucujca, quiquin causaitami p'iñan. Chaimantami 

llaqui tucushca alli canman nijta uyashpapish, manataj huillan. 

25Runata manchanaca tsagnarishpa urmana linchimi. Ashtahuanpish Mandaj Diosca, 

paipi shunguta churajtaca huaquichingami. 

26Achcacunami mandajtaca quiquinpajlla allita rurachun mashcancuna. Shina 

cajpipish Mandaj Diosmari tucuicunallamantaj ima shina cashcata ricushpa cun. 

27Millai runaca cashcata rurajcunapajca, p'iñananami ricurin. Allita rurashpa 

causajpish, Diosta mana manchaj runapajca, p'iñananami ricurin. 

    

PROVERBIOS 30 

Agur shuti jatun yachajpaj shimicunami 

1Jaqué runapaj churi Agurmi cai sumaj shimicunataca, Dios huillachun nijpi Itielman, 

Itielman Ucalman cashna nishpa huillarca: 

2Ñucaca, tucuicunata yalli ch'ahuan runami cani. Mana shujtajcuna shina yuyaita japi 

tucunichu. 

3Alli yachaitaca imata mana yacharcanichu. Jucha illaj Diosmantacarin, ima 

yachanata mana uyashcanichu. 

4¿Pitaj jahua pachaman rishpa cutin tigramushcari? ¿Pitaj huairataca maquipi 

lutsashpa chari tucungari? ¿Pitaj mama cucha yacutapish paipaj jahua churanapi 

pillushpa chari tucungari? ¿Pitaj cai allpa maicama canatapish alli ricushpa 

churarcari? ¿Tucui chaita rurajtaca, pi cashcata yachanguichu? ¿Paipaj churitapish 

rijsinguichu? 

5Mandaj Dios rimashca shimicunaca chuya shimicunami. Diosca paipi shunguta 

churajcunapajca, pacaj escudomi. 

6Paipaj shimicunataca, imata ama mirachinguichu. Ñataj canta jarcashpa, can llulla 

cashcata ricuchinman. 

7Taita Dioslla, ñucaca ishquillatami mañani. Chaitaca ñuca causacujpitaj cuhuayari. 

Ama mana cushpa saquihuaichu. 

8Ñucataca yangapi yuyaita churanamantapish, llulla canamantapish huaquichihuayari. 

Shinallataj yalli huajchatapish, yalli charijtapish ama rurahuaichu. Micunapaj 

pajtallata carahuayari. 

9Yalli charijyashpaca canta cungarishpa: “¿Mandaj Diosca pipishchari?” nipajmi cani. 

Yalli huajcha cashpapish shuhuashpa, can ñuca Diosta c'amichipajmi cani. 

10Amota servij runataca, ama cashnami chashnami nishpa amoman huillangui. Ñataj 

canta ima llaqui japishca alli canman nijpi llaquita apanguiman. 

11Quiquin yayallatataj ima llaqui japishpa, alli canman nijcuna tiyanmi. Chaicunaca 

mamatapish ima allita mana nincunachu. 

12Millaita ruranata mana saquishpapish, ima jucha illajmi canchij yuyajcunapish 

tiyanmi. 

13Jatun tucushpa, shujtajcunataca p'iña ñahuihuan yurajman ricujcunapish tiyanmi. 

14Ñaupaj quiruta shinaca espadata, jashlin quiruta shinaca cuchillota charijcunapish 

tiyanmi. Chaicunaca llajtapi causaj huajchacunata, mana mitsari tucujcunatami 

tucuchincuna. 

15Sanguijuela nishca c'uruca, manataj sajsashpa, mañacujlla ishqui ushushitami 

charin. Chai shinallataj manataj shaicurijcunaca, quimsapishmi tiyan. Manataj chailla 

nij shujhuancarin chuscupishmi. 

16Chaicunaca: Seolmi mana huachaj huarmimi, mashnata tamyajpipish chaquirijlla 

allpami. Ninacarin rupashpapish, manataj chailla ninchu. 

17Yayata mana cazushpa yurajman ricuj churica, mama yachachishcatapish p'iñanmi. 

Chai ñahuicunataca, angacuna surcushca cachun. Paicunatapish cuervocuna micushca 

cachun. 

18Ñucaca quimsatami mashnata yuyashpapish, manataj yachai tucuni. Mana 

yachashcallataj shujhuancarin chuscupishmi. 

19Huairata águila purishcapish, c'aca quinricunapi culebracuna purishcapish, mama 

cuchapi jatun barcocuna huambushcapish, c'arita manaraj rijsij huarmipi c'ari 

chayarishcapish, ima mana ricurinchu. 

20Maijan huarmi huainayashpaca: “Ima millaita mana rurashcanichu” ninmi. 

Micushca q'uipa, shimita p'icharishca shina saquirinllami. 

21Quimsamantami cai pachapi causajcunaca, mancharishpa chujchuncuna. Chashna 

mancharinacunaca chuscupishmari: 

22Servij runalla llajtata jatun mandaj tucujpi, rumi shungu runa achca micunata 

charijpi, 



1290 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

23tucuicuna millashca huarmi casarajpi, catishpa causaj huarmi paipaj amapajta 

quichujpimi mancharincuna. 

24Cai pachapi tiyaj yachaisapacunatapish, yalli yachaisapa chuscu uchilla 

animalcunami tiyan: 

25Añangucunaca ima sinchita mana rurai tucushpapish, usya punllacunapimi 

micunataca sumajta tandancuna. 

26Cunucunaca mana sinchicuna cashpapish, jatun rumi quinricunapimi huasichishpa 

causancuna. 

27Langostacunapish jatun mandajta mana charishpapish, ch'ican ch'ican 

achcacunapura tandanacushpami shamuncuna. 

28Maquihuan llapinalla arañacunapish, jatun mandaj tiyana ucupimi tiyan. 

29Sumajta purijcunaca quimsami tiyan. Ashtahuan jatun ricuj shujhuancarin 

chuscupishmi: 

30Tucui animalcunata yalli c'ari c'arica leonmi. Paica imata ricushpapish, mana 

siquiman tigranchu. 

31Alli chumbillirishca runapish, c'ari chivopish, pi mana c'ariyaipaj jatun 

mandajpishmi. 

32Rumi shungu runa shina, jatun tucunata yuyarishca cashpapish, pita llaquichinata 

yuyarishca cashpapish, shimita huichcashpa yuyaringuiraj. 

33Maijanpish lecheta batishpaca, mantequillata surcunmi. Singata yalli c'acushpapish 

yahuaryachinmi. Pita yalli p'iñachishpapish macanacuipi churanmi. 

PROVERBIOS 31 

Jatun mandajta cunashca shimicunami 

1Cai shimicunaca, jatun mandaj Lemuel, paipaj mama yachachishcata Dios huillachun 

nijpi, huillashca sumaj shimicunami: 

2Ñuca huahualla, ñuca huijsamanta llujshishca huahualla. Ñuca yallitaj c'uyashca 

churimari cangui. 

3Huarmicunahuan ama cambaj fuerzata tucuchinguichu. Jatun mandajcunata 

urmachijcunapipish, ama cambaj yuyaita churanguichu. 

4Lemuel, canca ama machanguichu. Chaica mana jatun mandajcunapajchu. 

Mandajcunapish vinota, sidrata mana ubyanllacunachu. 

5Ñataj chaicunata ubyashpaca, alli mandanata cungarinmancuna. 

Llaquichishcacunapaj allita ruranatapish saquinmancuna. 

6Sidrataca llaquilla causajcuna ubyachun cuichijlla, vinotapish shaicushca cajcuna 

ubyachun saquichijlla. 

7Chaita ubyashpami huajcha cashcatapish, llaquicunata apacushcatapish cungarishpa 

ashallatapish samaringacuna. 

8Mana rimai tucujmantaca can rimangui. Mana mitsari tucujcunatapish, juchachijpica 

can mitsangui. 

9Cambaj shimihuanca, cashcata mandashpa mitsangui. Huajchacunapaj, imata mana 

charijcunapajca, alli ricushpa cashcata rurangui. 

Allita ruranata yachaj huarmita alli nishca shimicunami 

10Yuyaisapa yachaj huarmitaca, ¿pitaj jahualla japi tucungari? Chashna alli huarmica 

achij nicuj sumaj rumicunatapish maihuan yalli valijmari. 

11Cusaca paipimi shunguta churan. Paihuanca ima illaj mana causanchu. 

12Paica llaquichinapaj randica, cusa cushicunata rurashpami causan. 

13Millmatapish, linotapish maipipish randishpami, cushicushpa paipaj maquihuan 

sumajta ahuan. 

14Carumanta sumaj micunacunata randishpami, c'atunacunahuan jatun barco shamuj 

shina chayamun. 

15Utcata jatarishpami paipaj tucui familiacunaman caran. Pai huiñachishca 

huarmicunamanpishmi raquin. 

16Alli allpata ricushpami, paipaj maquihuan ganashca cullquihuan randin. Chai 

allpapica uvata tarpushpami, alli chagrata ruran. 

17Imata rurangapajpish, sinchi sinchita chumbillishcami purin. Paipaj rigracunapish, 

mana shaicuj rigracunami. 

18Randishcapish, c'atunapish alli llujshichun ricuranmi. Paipaj lamparapish tutaca 

rupacunllami. 

19Shuj maquihuanca sijsijta, caishuj maquihuanca puchcana ruedata cuyuchishpa 

puchcacunllami. 

20Huajchamanpish, ima illajcunamanpish maquita cacharishpami caran. 

21Rasujpipish paipaj huahuacuna chirichinataca mana manchanchu. Paipaj tucui 

familiamari racu churanacunahuan purin. 

22C'atacunatapish paillatajmari ahuan. Churanacunatapish ashtahuan alli linota 

ahuashpami, morado sumaj churanacunata churarin. 

23Paipaj cusapish, llajtata mandaj yuyajcunahuan pueblo pungu tandanacuipi 

tiyarishpaca, tucuicuna rijsinalla runami. 

24Sumaj linsocunata ahuashpami c'atun. C'atushpa randishpa purijmanmari sumaj 

chumbicunata c'atun. 

25Paipajca imata mana atichij cana, tucuicuna alli nishca canaca, sumaj churanata 

churarishca shinami. Caya minchatapish paica asinllami. 

26Paica alli yachaihuanmi imatapish shimi llujshin. Llaquij canatami yachachishpa 

mandan. 

27Huasipi imapish alli cachun ricuranmi. Micunallatapish mana yanga micushpa 

tiyanchu. 

28Paipaj huahuacuna jatarishpapish, cushicui mamita nincunami. Cusapish cashnami 

nishpa cushichin: 

29“Achca huarmicunami allita rurancuna. Ashtahuancarin canmari tucuicunata yalli 

allita ruraj cangui” ninmi. 

30Ñahuilla sumaj cashpaca, inquitanllami. Ricuilla c'uyananqui cashpaca, yangallami. 

Ashtahuanpish Mandaj Diosta manchaj huarmimari, tucuicuna alli nishca canga. 

31Paipaj maquihuan trabajashcamantaca, paimanpish allita cutichichigari. Pai imallata 

rurashcamantaca, pueblo pungupipish alabaichigari. 

ECLESIASTÉS 

ECLESIASTÉS 1 

Tucui imapish yangallami nishcamanta 

1Davidpaj churi huillajca, Jerusalenpi jatun mandajmi carca. Cai shimicunaca pai 

huillashca sumaj shimicunami. 

2Chai huillajca cashnami nirca: Tucui imapish yangallami, ima cashpapish yangataj 

yangami. 

3Inti achijyachicun pachapi causajcunaca, mana samashpa imatapish rurashcahuanca 

ima allita mana japincunachu. 

4Shujcunaca huacharincuna, shujcunaca huañuncunami. Ashtahuanpish cai pachaca 

manataj shujtajyanchu. 

5Intipish llujshishpaca, cutin huashicugrinllami. Pai llujshimushcallamantaj utca 

muyushpa tigranllami. 

6Huairapish uriman huichiman muyucunllami, pai purinallatataj cutin cutin tigrashpa 

muyucunllami. 

7Tucui jatun yacucunami mama cuchaman chayan. Chashna cajpipish yacuca manataj 

jundanchu. Yacucunaca llujshimushca ñanllatataj tigrashpa muyucunllami. 

8Tucui imapish shaicuchinmi. Tucui chaicunamantaca pipish mana alli huillai 

tucunchu. Ñahuica ashtahuan ashtahuan ricunachicunllami. Rinrinpish ashtahuan 

ashtahuan uyanachicunllami. 

9Cai pachapica ima mana mushuj tiyanchu. Imami ñaupaman tiyarca, chaillatajmi 

q'uipatapish tiyanga. Imami ñaupaman rurarishca, chaillatajmi q'uipatapish ruraringa. 

10¿Imapish: “Caitajca mushujmari” ningapaj tiyanchu imatagari? Tucui imapish 

ñucanchij manaraj tiyajpi, mashna huata ñaupaman ña tiyashcallatajmi. 

11Ñaupaman ima tiyashcataca cungarishpami saquishcacuna. Q'uipa punllacuna ima 

tiyajpipish, ashtahuan q'uipata tiyaj shujtajcunaca cungaringallacunami. 

Huillajca tucuita alli ricushcamanta 

12Huillaj ñucaca, Israel llajtata jatun mandajmi carcani. Jerusalenpimi causarcani. 

13Ñucaca cai pachapi causajcuna imallata rurashcatami yachangapaj alli yuyaihuan 

tucuita callarishpa ricurcani. Cai pachapi causajcunaman Taita Dios cushca 

ruranacunaca, yallitaj llashaj shinami. 

14Tucui chaicunata callarishpa yachashpami, inti achijyachicun pachapi imata 

rurashcapish yuyaita yanga shaicuchinalla cashcata ricurcani. 

15Huishtutaca mana allichi tucuipajchu, ima illashcatapish mana tiyashcahuanca mana 

yupai tucuipajchu. 

16Chashna cajta ricushpami, ñucallataj cashna nirircani: “Ñucaca Jerusalenpi ñuca 

ñaupa causaj tucui mandajcunata yalli yachaj cashcamantaca, tucuicuna alli nishpa 

jatunyachishcami cani. Ñucaca achcata yachajtaj, alli yuyaiyujtajmi cani”. 

17Ñucaca yachaj canatapish, ch'ahuanyashca canatapish, manapish cana ima 

yangacunata munaj canamantapishmi tucui yuyaita churashpa, callarishpa yuyaita 

japircani. Tucui chaita yachanapish, yuyaita yanga shaicuchinalla cashcatami 

ricurcani. 

18Yallitaj yachaj cajpica, imapish ashtahuanmi p'iñachin. Ashtahuan yachashpa 

catijpica, ashtahuan llaquirinami tiyan. 

ECLESIASTÉS 2 

1Ñuca shungupica: “Cunanca tucui laya cushicushpa, alli causashpa ricusha” 

yuyarcanipishmi. Chashna causajpipish yangallatajmi ricurirca. 

2Asishpapish: “Loco shinamari cani” nircanimi, cushicushpapish: “Imata mana 

surcunichu” nircanimi. 

3Yachaj canata shungupi aparishpami, vinota ubyajpi ima caj cashcata ricungapaj, 

vinohuan cutin cutin macharcani. ¿Runacunapajca inti achijyachicunpi causacushpa, 

huañungacama chaita ruranachu alli imashi? yuyashpami, yachaj chayangapaj chaita 

rurarcani. 

4Ñucapajca mandashpa tiyana sumaj huasicunatami rurarcani. Uva chagracunatapish 

ñuca quiquinpajtami achcata charircani. 

5Quiquin huertacunatapish, jardincunatapishmi charircani. Chaicunapica tucui laya 

granocunata p'ucuj yuracunatami tarpurcani. 

6Shinallataj jatun tanquecunata rurashpa yacuta tandashpami, chai tarpushca 

yuracunapica regarcani. 

7Ñucapajta rurajcuna cachun c'aricunatapish, huarmicunatapishmi randircani. Ñuca 

huasillapitaj huacharishca servijcunatapishmi charircani. Shinallataj vacacunatapish, 

ovejacunatapish Jerusalenpi ñuca ñaupa causajcuna charishcata yallimi charircani. 

8Curitapish, cullquitapish ñaupa shujtaj jatun mandajcunapaj cashcatami ñucaca 

japircani. Shujtaj uchilla llajtacunamantapishmi jatun montoncunata tandachircani. 

Cantaj c'aricunatapish, cantaj huarmicunatapishmi charircani. Tocanacunatapish tucui 

layatami charircani. Chashnami ñucaca runacuna cushicuna cashca shinaca tucui laya 

cushicurcani. 

9Ñucaca Jerusalenpi ñuca ñaupa causajcunamantaca, tucuicunata yalli charijmi 

tucurcani. Tucuicuna alli nishpa jatunyachishcapishmi carcani. Yachaipish 

ñucamantaca mana anchurircachu. 

10Ñuca ñahuihuan ricushpa imata munashpapish, mana jarcarircanichu. Ima shina 

cushicusha nishpapish chashnatajmi cushicurcani. Ñuca tucui imalla rurashcahuanmi 

tucui shunguhuan cushicurcani, ñuca trabajomantaca chaitami japircani. 

11Chashna cushicushca q'uipami achca shaicuihuan ñuca imalla rurashcacunaca 

imapaj cashcata alli yuyarircani. Chashna yuyarishpami tucui chaicunaca yangalla 

cashcata ricurcani, yuyaita yanga shaicuchinallami cashca carca. Chashna 

cashcamantaca inti achijyachicun pachapica imapish yangallami. 

12Ñucapaj q'uipa yaicuj jatun mandajca: ¿Ima mushujtataj rurangari? Ña rurashca 

tiyacujllatatajmi ruranga yuyarcanimi. Chai q'uipaca yachaihuan, musparinahuan, 

ch'ahuan shungu canahuanmi ch'imbapurarcani. 

13Chashna alli yuyarishpami, amsapaj randica achij alli caj shinallataj, ch'ahuan 

canapaj randica yachaj cana alli cashcata ricurcani. 

14Yachaj runaca alli ricushpami purin, upa runaca ñahui huichcashca shinami purin. 

Shina cajpipish tucuripica shujta shuyacujllataj, caishujtapish shuyaj cashcatami 

ricurcani. 

15Chaita ricushpami cashna nircani: “Ch'ahuan runata shuyacujllatajmi, ñucatapish 

shuyacun. Mashna jatun yachaj cashcapish yangallamari. Yachaj canapish yuyaita 

yanga shaicuchinallami. 

16Yachaj runapish, ch'ahuan runapish huañunllatajmi. Yachaj runatapish ch'ahuan 

runatapish pi mana huiñaita yuyaricunllachu. Asha huatacuna q'uipaca, maijantapish 

ña mana yuyarincunachu” nircanimi. 

17Inti achijyachicun pachapica tucui imapish yuyaita yanga shaicuchinalla cashcata 

yuyarishpami llaquirircani. Chaimantaca ñucaca causanataca p'iñarcanimi. Alli 

yuyarijpica imapish yuyaita yanga shaicuchishca, yanga charishcallami. 

18Inti achijyachicun pachapi ñuca imallata rurashcacunaca ñucapaj q'uipa yaicuj 

mandajpajllami saquiringa. Chaimantami tucuita yangapi charishpa p'iñarcani. 

19Ashtahuantajcarin yachaj cashcacunahuan, tucui yuyaihuan shaicuita ñuca imallata 

rurashcata japijca, ¿jatun yachajchari canga, upa runachari canga imapishchari? 

Paillaman tucui imatapish saquina cashcamantaca, ñucallataj rurashca tucui imatapish 

ña mana munarcanichu. 

20Ñuca yachashcahuan, tucui yuyaita churashpa cai pachapi yanga tucui chaicunata 

rurashcata alli yuyarishpaca, jatuntami llaquirircani. 

21Shujcunaca alli yuyaihuan, alli ricushpa, alli yachaihuanmi imatapish rurancuna. 

Chaitaca manapish imata ruraj shujtajcunallami japincuna. Chaimanta, tucui ima 

rurashcapish yangallami. Chaipish shuj jatun llaquimari. 

22Inti achijyachicun pachapi causajcunaca yangallami imatapish mana samashpa, chai 

yuyai rurancuna. Chai tucui rurashcacunamantaca, imata mana japincunachu. 

23Tucui causaipimi llaquita nanaita apancuna. Paicunapaj causaica llashajta aparishca 

shinami. Imata rurangapajpish tutapish mana dormishpami, achcata yuyaricunllacuna. 

24Quiquin trabajomantaca micushpa, ubyashpa cushicunamari alli. Chashna 

cushicunapish Dios cujllapi tiyaj cashcatami ricurcani. 

25¿Pitaj ñucata yalli allita micungari? ¿Pitaj ñucata yalli alli causangari? 

26Diosca paipaj ñaupajpi alli caj runallamanmi yachaitapish, alli yuyaitapish, 

cushicuitapish cun. Ashtahuanpish juchata rurashpa causaj runataca, achcata 

charinacunata jahuanpi jahuanpi tandashpa huaquichichun saquinllami. Chai 

huaquichishca charinacunataca paipaj ñaupajpi alli caj runapaj cachunmi, Diosca 

chashna ruran. Chashna cashcamantaca tucui imata rurashpapish, yuyaita yanga 

shaicuchishpallami causan. 

ECLESIASTÉS 3 

Tucui imapajpish Taita Diosllataj shuj punllata churashcamanta 

1Cai pachapica, tucui imapish chashnataj tucuna chayamujpimi, imapish tucun. 

Imapajpish shuj punllami chayamun. 

2Huacharinapajpish, huañunapajpish, tarpunapajpish, tarpushcata aisashpa 

shitangapajpish shuj punllami chayan. 

3Huañuchingapajpish, jambingapajpish, imata shayachingapajpish, imata 

urmachingapajpish punllami chayan. 

4Huacanapajpish, asingapajpish, llaquilla cangapajpish, bailangapajpish punllami 

chayan. 

5Rumicunata shitangapajpish, cutin pallangapajpish, ugllaringapajpish, 

ch'icanyaringapajpish punllami chayan. 

6Imata mashcangapajpish, imata chingachingapajpish, imata huaquichingapajpish, 

imata shitangapajpish punllami chayan. 

7Churanata lliquingapajpish, sirangapajpish, upalla cangapajpish, rimanacungapajpish 

punllami chayan. 

8C'uyanacungapajpish, p'iñanacungapajpish, jatun macanacuipajpish, alli 

tucungapajpish punllami chayan. 

9Cai pachapi causaj runacunaca, shaicuita imatapish rurashcamantaca, imata mana 

japinchu. 

10Diosca, cai pachapi causajcunataca tucui imalla ruranacunata cushpaca, 

cumurichingapaj chashna rurashcatami ricuni. 

11Diosca, tucui imapajpish shuj punlla tiyachunmi churashca. Cai pachapi 

causajcunapaj yuyaipica, callarimantapacha huiñaita Diosca imalla ruracushcata 

yachana munaiyujtami rurashca. 

12Ñucaca, cai pachapi causajcunapajca, paicuna imallata rurashcacunamantaca caipi 

cushicuna, allita rurana alli cashcatami ricuni. 

13Dios cushcallamantami ñucanchij imata rurashcamantaca micunchij, ubyanchij, 

ñucanchij imallata rurashcata ricushpapish cushicunchijmi. 

14Shinallataj caitapishmi ricurcani: Pai rurashcacunapica imata mana mirachina 

tiyanchu, imata anchuchinapish mana tiyanchu. Diosca paipaj ñaupajpi manchaihuan 

ñucanchij cumurichunmi, chashna tucuita alli rurashca. 

15Tucui imapish ñaupaman tiyashcallatajmi tiyan. Q'uipatapish, cunan mana tiyashca 

mushujca mana tiyangachu. Taita Diosca, ñaupaman tiyashcallatatajmi tigrachishpa 

mushujyachicun. 

Allipaj randica millaitami rurancuna nishcamanta 

16Inti achijyachicun cai pachatapishmi ricurcani. Pipaj allita ricunapaj randica, Diosta 

mana manchancunachu. Cashcata ruranapaj randica, millaicunami tucuncuna. 

17Chaimantami ñuca shungupica cashna yuyarcani: “Ima munashcata rurangapajpish 

shuj punlla tiyanmi. Chaicunamantaca cashcata rurajcunatapish, paita mana 

manchajcunatapish Diosmi ricunga” yuyarcanimi. 

18Cashnatapishmi yuyarcani: “Paicunallataj chashna cashcamantachu, Diosca cai 

pachapi causajcunataca animalcuna shinallataj cashcata paicunallamantaj ricuchicun. 

Gentecuna imami tucun, animalcunapish chashnallatajmi tucun”. 

19Gentecunapish, animalcunapish chai shinallatajmi tucurincuna. Causaipaj cushca 

samaipish, tucuipaj chai samaillatajmi. Ima shina causashcapish yangallami. Chashna 

cashcamantaca gentecunaca, animalcunataca imamanta mana yalli canchu. 

20Tucuillataj allpamanta rurashcami. Tucuicunallatajmi chaillamantaj tigran. 

Animalcuna cashpa, gentecuna cashpapish allpallatajmi tucun. 

21Gentecunapaj almaca, jahua pachaman rij cashcatapish ¿pitaj alli huillai tucungari? 

Animalcunapaj almaca, allpa ucuman rij cashcatapish, pi mana chashnataj cashcata 

huillai tucunchu. 

22Cai pachapi causajcunamanca, huañushca q'uipa ima tucuna cashcataca pi mana 

huillai tucunchu. Chashna cashcamantaca, quiquin trabajomanta alli cushicushpa 

causanami alli. Ñucanchijpajca caipica, chailla tiyashcatami ricuni. 

ECLESIASTÉS 4 

1Chai q'uipaca cai pachapica, shujcunaca caishujcunata jatunta llaquichij cashcatami 

ricurcani. Llaquita apacujcunataca huacacujpipish, pi mana cushichij tiyanchu. 

Paicunata llaquichijcunallami imatapish rurai tucuncuna. Cushichijcunaca shujllapish 

mana tiyanchu. 

2Chaita ricushpami, ña huañushcacunaraj causacujcunata yalli allipi cashcata 

yuyarcani. 

3Ashtahuancarin inti achijyachicun cai pachapi chashna llaqui tiyashcata manaraj 

ricushcamantaca, manaraj huacharishcacuna ashtahuan allipi cashcatami yuyarcani. 

4Shinallataj achcata trabajashpa, tucui imatapish alli rurajpica, shujtajcuna shungupi 

munana yuyaita japishpa p'iñaj cashcatapishmi ricurcani. Chashna tucuipi alli 

canapish, yuyaita yanga shaicuchinallami. 

5Rumi shungu runaca maqui marcashca tiyashpaca, quiquin aichallatatajmi tucuchin. 

6Shina cajpipish ishqui maqui jundata trabajashcapish, yuyaita shaicuchinallami. 

Chaipaj randica, shuj maqui jundallata trabajashpa, ashata samarinaca ashtahuan 

allimari. 

7Shinallataj inti achijyachicun cai pachapica, caipish yangallataj cashcatami ricurcani: 

8Maijanca paihuan apanacujtapish, huahuacunatapish, huauquillatatajpish mana 

charinchu. Pai charishcacunata piman saquipaj mana tiyajpipish, manataj samarinchu, 

mashnata charishpapish, mana chaillahuan cushicunchu. Shinallataj: “¿Piman 

saquingapajtaj cashna trabajacunilla? ¿Imamantataj mana samarinillapish?” nishpa 

mana yuyarinllapishchu. Chaipish yangallami. Ashtahuanpish llashajta aparishca 

causashca shinami. 

Ishqui canaca imapajpish alli nishcamanta 

9Shujlla causanapaj randica, ishqui causanami ashtahuan alli. Ishqui cashpami 

trabajashpapish, alli pagota japincuna. 

10Shuj urmajpipish, caishujca jatarichinmi. Ashtahuanpish ¡aij, shujlla causaj runalla! 

Paitaca urmajpipish ¿pitaj jatarichingari? 

11Camapi siririshpapish ishqui cashpami, ishquindijmanta cunujyancuna. 

Ashtahuanpish shujlla cashpaca ¿pihuantaj cunujyangari? 

12Shujllataca pipish mishai tucunmi, ishqui cashpaca mana jahualla mishajta 

saquinchu. Quimsata caupushca huascacarin mana jahualla p'itirinchu. 

Yuyajcunapish mana tucuicuna yachajcunalla tiyanchu 

13Yuyaj jatun mandaj cashpapish, rumi shungu cashpaca yuyaita cujpipish, ña mana 

chasquisha ninchu. Chaipaj randica, huajchalla huambra cashpapish, yachaj 

cashpamari ashtahuan alli. 

14Chai jatun mandajca carcelmanta llujshishpami, mandanata japirca. Huajchacunapaj 

huahuapishmi carca. 

15Paipaj randi mandanapi yaicuj huambrataca, llajtapi causajcunaca tucuicunami 

paitaca jatun mandaj cachun chasquincuna. 

16Paita chasquijcunaca, yallitaj achcacunami carca. Shina cashpapish q'uipata 

paicunapaj huahuacunaca, ña mana munangacunachu. Jatun mandaj canapish, yuyaita 

yanga shaicuchinallami. 

ECLESIASTÉS 5 

Manaraj alli yuyarishpaca ama caita chaitami Diosman cusha ninguichu 

1Diospaj huasiman rishpaca, alli yuyarishpa ringui. Ch'ahuancunaca, Diosman 

animalta cushpa huañuchingapajllami chaimanca rincuna. Chaillata rurashpaca, mana 

allita rurashcataca mana yuyarincunachu. Chashna ruranapaj randica, chaipi 

yachachishcata cazuna yuyaihuan ringui. 

2Shimihuan cashpapish, shungullapi cashpapish: “Diospaj imata rurashatajmi” ama 

ninguichu. Diosca jahua pachapimi tiyacun, canca allpapimi cangui. Paimanca can 

imata rurai tucushcallata ari ningui. 

3Yalli yuyajpica, ima muscuipish shamunllami. Ch'ahuan runaca, imatapish yalli 

rimarinllami. 

4Imata ruranata Diosman ari nishpaca, ama uniyashpa pajtachingui. Paica mana 

pajtachij upa runacunataca mana ricunachinchu. Paipaj imata rurasha nishcataca 

pajtachinatajmi cangui. 

5Imata rurashami nishca jahua mana pajtachinapaj randica, imata mana shimi 

llujshinami ashtahuan alli. 

6Ama cambaj shimillahuantaj juchayuj tucunguichu. Q'uipataca, Diospajta huillajpaj 

ñaupajpica: “Pandarishpamari chashna rurashcani” ninguimi. Chashna rurashpaca 

Diostamari p'iñachingui. Pai p'iñarishpaca can rimashcallamantami, can 

rurashcacunataca tucui chingachinga. 

7Muscucuj shina imatapish yalli yuyacujllapica, yanga yuyaicunapish shamunllami. 

Yalli yallitapish rimachinllami. Ashtahuanpish canca Diostami manchana cangui. 

Allita rurashpa causanata p'aquijcuna cashcamanta 

8Maijan llajtapica huajchacunata llaquichicujta, cashcata ruranapaj randica, llaquita 

ruracujta ricushpaca ama mancharinguichu. Shuj mandajtaca paita yalli caj mandajmi 

ricucun. Chai mandajcunatapish ashtahuan jatun mandajmi ricucun. 

9Ashtahuanpish allpapi p'ucushcaca tucuicunapajllatajmi. Jatun mandajpish, 

chagracunapimi yuyai causan. 

10Cullquita yalli c'uyajca, mashnata charishpapish mana cushicunchu. Charinacunata 

yalli c'uyajpish chaihuanca, paipaj ima allita mana japinchu. Chaipish yangallatajmi. 

11Achcata charijpica, micujcunapish achcallatajmi tiyan. Charinacunayuj runaca, 

ñahuihuan ricushcallahuanmi saquirin. 

12Trabajaj runaca ashallata micushpapish, huijsa pajtajta micushpapish sumajta 

dorminllami. Ashtahuanpish achca charinacuna tiyashpaca, mana dormijta saquinchu. 

13Inti achijyachicun cai pachapica, shungu p'aquirishpa llaquirina mana allitami 

ricuni. Charinacunata jahuanpi jahuanpi huaquichinaca, quiquinpajllataj llaquita 

apamunllami. 

14Ima mana allicunapi tucuchishpaca, huahuacunamanpish imata mana cushpa, 

chushaj maquillatami saquincuna. 

15Mamapaj huijsamanta lluchulla huacharishca shinallataj, chushajllami 

pambarincuna. Chushajllami shamuncuna, chashnallatajmi tigrancuna. Paicunapaj 

tucui trabajomantaca, imatapish mana apancunachu. 

16Cai pachamanca chushajllami shamunchij, chashnallatajmi rina tucun. Shaicuita 

trabajashpa causashcamantaca, imata mana surcurinchu. Chashna tucunaca, nanarina 

jatun llaquimari. Tucui imapish yangallami. 

17Ashtahuantajcarin tucui causaipimi llaquihuan, nanaihuan llaquirishpalla 

trabajashpa causanchij. 

18Ñucaca, inti t'itaipi shaicuita trabajashcahuanca ashalla causaita Dios cushcacamaca, 

micushpa, ubyashpa cushicunallatami alli cajta ricuni. 

19Quiquin alli trabajashcamanta cushicunaca, Diosmantami shamun. Diosmari 

maijanmanpish achca charinacunata cushpa, chaicunamanta cushicunatapish cushca. 

20Diosllataj shungupi cushicuita cushcamantami, paipaj causaimantaca mana yalli 

yuyarishpa cushicushpa causanlla. 

ECLESIASTÉS 6 

1Ñucaca cai pachapica, tucui runacunapurallapitaj cashna llaquipish tiyashcatami 

ricuni: 

2Diosca maijanmanca achca charinacunatapish, alli nishca canatapishmi cun. 

Paicunapajca ima munashca mana illanchu. Shina cashpapish Diosca chai tucui 

charinacunamanta cushicuchunca mana saquinchu. Ashtahuanpish shujtajcunamanmi 

cushicuchun cun. Chaipish yangallatajmi, nanarina jatun llaquipishmi. 

3Shuj runaca patsaj churicunata charinmanchari, unitapish causanmanchari. Chashna 

achca huatacunata causashpapish, ashallatapish mana cushicushpa causarcachari. 

Huañujpipish mana pambashca cangachari. Chashna cashca cajpica, ñucaca 

shullushca huahuaraj chai runata yalli alli cashcatami nini. 

4Chai shullushca huahuaca, shuj punllallatapish mana cai pachapi causashpa rinchu. 

Paipaj shutillapish mana saquirinchu. Amsapi chingarishca shinami saquirin. 

5Intillatapish mana ricushpa, mana rijsishpa rinchu. Shina cashpapish chai 

huahuarajmi chai runata yalli samaringa. 

6Ishqui huaranga huatata causashca cashpapish, pai charishcacunamanta mana 

cushicushca cashpaca, chai runaca ima allitaj cangari. Ishquindijllatajmi chaillamantaj 

rincuna. 

7Cai pachapi causajcunaca micungapajllami, mana samashpa trabajancuna. Shina 

cashpapish, micunataca manataj aminchu. 

8Yachaj runaca, ch'ahuan runataca ¿imamanta yalli canchu? Yachaj nishca huajcha 

runaca ¿imamanta yallinchu? 

9Manapish japipajta charina yuyai canapaj randica, ña charishcahuan cushicunami 

alli. Chaipish yuyaita yanga shaicuchinallami. 

10Imapish cunan tiyajca, ñaupamantami quiquin shutihuan tiyashca. Runa ima shina 

cashcapish yacharinllatajmi. Runaca, paita yalli caj Dioshuanca mana shayari 

tucunchu. 

11Yalli rimarijpica, manapish cana yangallami shimimantaca ashtahuan llujshin. 

Rimarishcahuanca pi mana imata japincunachu. 

12Runacunapaj alli canataca pi mana yachanchu. Tucui imapish yangalla caj cai 

ashalla causaipi, ima ashtahuan alli cajtaca pi mana yachanchu. Ñucanchij huañushca 

q'uipaca, inti achijyachicun cai pachapi imalla tucunatapish pi mana huillaipajchu. 

ECLESIASTÉS 7 

Ashtahuan alli cajta uyashpa cazunamanta 

1Tucuicuna rijsishca alli runa canaca, sumaj mishquijllata ashnaj jambihuan 

llihuirishcata yalli allimi. Huañui punllaca huachari punllata yalli allimi. 

2Jatun micuita ruracun huasiman rinapaj randica, huañui tiyashca huasipi 

compañanaman rinami alli. Cai pachapi causajcunapajca, chai punllami tucui imapish 

tucurin. Causaj runaca chaita ricushpami yuyaringa. 

3Huacanaca asinata yalli allimi. Llaquilla ñahui tucujpimi, shunguca manchashpa alli 

tucun. 

4Yachaj runacunaca, huañui tiyashca huasiman rinatami yuyan. Ashtahuanpish 

ch'ahuan runacunaca, jatun micuita ruracun huasimanmi callpan. 

5Ch'ahuan runacuna cantashcata uyanapaj randica, yachaj runa cunashcata uyanami 

alli. 

6Ch'ahuan runa asishcaca, casha trasyashpa manga ucupi rupacuj shinallami. 

Asinapish yangallatajmi. 

7Pitapish llaquichishpaca, yachaj runapish upa runa shinallatajmi tucun. 

Camaricunaca alli canata saquichinllami. 

8Imata ruranapish ña tucurishca cashpaca, cunanlla callarishcata yalli allimi. Mana 

utca p'iñarij canaca, c'ari tucushca canata yalli allimi. 

9Imamantapish ama jahualla p'iñaringuichu. Ch'ahuancunallami chashna p'iñarincuna. 

10Ama: ¿Imamantashi ñaupa huatacunaca tucui imapish cunan horasta yalli alli carca? 

niringuichu. Chashna nishpaca, mana yachaj cashcamantachu chashna tapungui. 

11Cai pachapi achij intita ricushpa causajcunapajca, yachaj canaca allimari. Ima 

charinahuanpish cashpacarin ashtahuan allimari. 

12Yachaica escudo shina huaquichijmi, cullquipish escudollatajmi. Shina cashpapish 

yachaica yachaj runamanca causaita cuj cashcamantaca, cullquita yallimari. 

13Dios rurashcata alli ricushpa yuyari. Paillataj huishtuta rurashcataca ¿pitaj allichi 

tucungari? 

14Alli punlla chayamujpipish, chai punllallapi cushicungui. Mana alli punlla 

chayamujpipish, alli yuyaringui. Caya mincha huañushpaca, ña ama imata ashtahuan 

ricuchunmi cushicunatapish, llaquitapish Diosllataj churarca. 

15Ñuca yanga causai punllacunapica, tucui caicunatami ricurcani: Cashcata ruraj 

runataca alli cashca jahua huañui japinllami. Diosta mana manchajrajmi, millaita 

rurashcahuan ashtahuan unita causan. 

16Chashna cashcamantaca, tucui imatapish cashcata ruraj mana ricurinachu cangui. 

Tucuita yachaj shinapish mana ricurinachu cangui. ¿Maitataj canllatajca 

tucuchiringuiyari? 

17Ama yalli millai canguichu, ch'ahuanpish ama canguichu. Manaraj huañuna 

punllapica, ama huañuna tucunguichu. 

18Caita chariranaca allimi. Caishujtapish cambaj maquimantaca ama cacharinguichu. 

Diosta manchaj runaca, tucuimanta allimi llujshinga. 

19Yachaimi yachaj runataca, chunga mandajcuna shuj pueblollata mandacujtapish 

yalli allita pushan. 

20Cai pachapica cashcata ruraj cashpapish, manataj ima juchata rurashpa, allillata 

rurashpa causajca, shujllapish mana tiyanchu. 

21Ima parlotapish ama uyacunguillachu. Chashna mana uyajpimi, cambaj rinrinmanca 

cambaj runa canta c'amishcapish mana uyaringa. 

22Canpish tauca cutinmi shujtajcunata huashalla ima mana allita rimashcangui. 

Chaitaca canllataj yachanguimi. 

Yachaj canata mashcanamanta 

23Tucui chaicunatami alli yuyaihuan callarishpa ricurcani, ñucaca yachaj cana 

yuyaillami carcani. Shina cajpipish yachaica, ñucamantaca carupimi. 

24Imamanta chashna tucuj cashcatataj yachanaca, carupimi yallitaj ucuman tiyacujtaca 

¿pitaj pajtai tucungari? 

25Chaimantami alli yachaj chayangapaj, alli ricungapaj ñuca tucui shunguta 

churashpataj, callarishpa alli yuyarircani. Chashna yuyarishpaca, ch'ahuan 

cashcamanta mana allita ruraj cashcata, yuyai chingarishca shina pandarij cashcatami 

ricurcani. 

26Caitapishmi ricurcani: Trampa shina, urmachij linchi shina shunguta charij, c'uyaj 

tucushpa ugllarij huarmica huañuitapish yalli jayajmi. Diosta cushichij runaca, 

chashna huarmipaj maquimantaca quishpirinmi. Ashtahuanpish millaita ruraj runaca, 

chai huarmihuanca linchipi shina urmangallami. 

27Huillaj ñucaca, tucui imatapish callarishpa, alli ricushpa yachacushpaca caitami 

ricurcani: 

28C'aricunataca huaranga c'aricunapurapi shujllatami alli cajta japini. Ashtahuanpish 

huarmicunataca tucuicunamanta shujllapish alli cajtaca, mana japinichu. Mashnata 

mashcashpapish, manaraj japinichu. 

29Caillatami ricuni: Diosca runataca allitami rurashca. Ashtahuanpish paicunallatajmi 

tucui laya mana allita mashcancuna. 

ECLESIASTÉS 8 

1¿Pitaj yachaj shinaca cangari? ¿Pitaj pai shina tucui imatapish yachangari? Alli 

yachaica runapaj ñahuita achijyachinmi, p'iña ñahuitapish shujtajyachinllami. 

Jatun mandajta cazunamanta 

2Cantaca caitami cunani: Canca Diospaj ñaupajpimi, jatun mandajta cazunata ari 

nircangui. Pai mandashcata cazunami cangui. 

3Jatun mandajpaj ñaupajmantaca ama llujshishcahuan ringuichu. Ima mana allita 

rurashpapish ama chaillahuantaj catinguichu. Pai munashca shina 

llaquichingallatajmari. 

4Jatun mandaj mandashcataca, pi mana jarcai tucunchu. ¿Imamantataj chaita 

rurangui? nishpapish, pi mana ni tucunchu. 

5Mandashcata pajtachijtaca, ima llaqui mana japingachu. Yachaj runacarin, imalla 

rurashcata ricuna punlla chayamunata yachanmi. 

6Cai pachapi causajcunaca quiquinpajllatajmi jatun mana allita rurancuna. Ima 

munashcata rurangapaj shuj punlla tiyashca shinallataj, tucui chaicunata ricuna 

punllapish chayamungami. 

7Ima punlla, ima tucunataca mana yachanchu. Chaitaca ¿pitaj huillai tucungari? 

Runaca causaitapish huañuitapish mana mandai tucunchu 

8Runaca alma ama llujshichunca, mana charirai tucunchu. Huañuna punlla 

chayamujpica, mana jarcai tucunchu. Chai punlla chayamujpica, ima 

macanacunacunahuanpish mana mishai tucunchu. Diosta mana manchajtapish, mana 

manchashcaca mana quishpichingachu. 

9Inti achijyachicun cai pachapi causajcuna tucui imallata ruracushcatami, shunguta 

churashpataj callarishpa ricurcani. Shujcunaca caishujcunata llaquichishpa 

causashpaca, quiquinpaj llaquipajllatajmi chashna rurancuna. 

Millaicunatarajmi alli nincuna 

10Shinallataj caitapishmi ricuni: Millai runacuna huañujpirajmi, yupashpa yupashpa 

huacashpa pambancuna. Ashtahuanpish Diospaj huasiman shamuraj, alli runacuna 

huañujpica, paicuna causashca pueblopi causajcunaca paicuna alli cashcata 

cungarinllacunami. Chashna tigraman yangatami rurancuna. 

11Millaita rurajpi mana utca llaquipi churajpica, shungupica ashtahuan millaita rurana 

yuyaillami purincuna. 

12Juchata ruraj runaca, mashna cutin millaita rurashpapish, unita causanllami. Shina 

cashpapish ñucaca Diospaj munaita rurajcuna, paipaj ñaupajpi cazushpa 

causajcunapish alli llujshina cashcatapish yachanimi. 

13Ashtahuanpish Diosta mana manchajcunaca llaqui tucuna cashcata, paicunapaj 

causaipish llandu shina utca chingarina cashcatami yachani. Diosta mana 

manchashcamantami, chashna tucungacuna. 

14Huaquinpica cai pachapica, imapish manapish cana tucunllami. Cashcata 

rurajcunamari, Diosta mana manchaj cashca shina llaquita apancuna. Diosta mana 

manchajcunarajmi, cashcata rurajcuna shina cushicushpa sumajta causancuna. 

Chaipish mana cana yangami ninimi. 

15Chaimantami ñucaca cushicuna alli cashcata nini. Cai pachapica ñucanchij 

trabajomantaca micushpa, ubyashpa cushicunallatami charinchij. Causashcacamaca 

chaillatami rurai tucunchij. 

16Ñucaca tucui shunguhuanmi cai pachapi causajcuna imallata ruraj cashcataca 

yacharcani. Huaquincunaca tutapish, punllapish mana samarincunachu. 

17Ashtahuanpish Diosca inti achijyachicun cai pachapi chashna tucuchun, imamanta 

saquij cashcataca pi mana yachai tucuj cashcatami ricurcani. Ima shina cashcata 

yachaj chayasha nishpa, mashnata yuyashpapish manataj yachai tucuipajchu. Shuj 

jatun yachaj runa yachanimi nishpapish, tucuitaca mana yachanchu. 

ECLESIASTÉS 9 

Tucuicunallataj huañuna cashcamanta 

1Tucui caicunataca tucui shunguhuanmi yacharcani. Chaimantami caita huillani: 

Yachajcunahuan, cashcata rurajcunahuanca paicuna rurashcacunandij Diospaj 

maquipimi. Tucui imapish paicunapaj ñaupajpimi. Shina cajpipish c'uyaimantapish, 

p'iñaimantapish imata mana yachancunachu. 

2Shujcuna imami tucun, tucuicuna chaillatajmi tucun. Cashcata ruraj runapaj, Diosta 

mana manchaj runapaj, alli shungu runapaj Diospaj ñaupajpi mana mapa caj 

runapajpish, mapa caj runapajpish, Diosman cushpa rupachij runapajpish, mana chaita 

rurajpajpish, alli runapajpish, juchata rurajpajpish, quiquin shimihuan imata rurani nij 

runapajpish, chashna ninata manchaj runapajpish tucuicunapajllatajmi chai shinallataj 

tucuncuna. 

3Cai pachapi tucui imalla ruraricujcunamantaca chaimari mana alli ricurin. Shujcuna 

imami tucun, tucuicuna chai shinallatajmi tucun. Inti achijyachicun cai pachapi 

causajcunaca tucui causaipimi shungupica, millaita rurana yuyaihuan junda 

causancuna. Ch'ahuan yuyaicunaca huatashpa shinami charicun. Punlla pajtajpica 

huañushcacunahuanmi tandanacugringacuna. 

4Causacujrajcunaca imallatapish rurai tucunrajmi. Huañushca leonpaj randica, allculla 

cashpapish causaj cashpamari alli. 

5Causacujrajcunaca huañuna cashcallatapish yachanmi. Ashtahuanpish 

huañushcacunaca ña imata mana yachanchu, imata ashtahuan mana japincunapishchu. 

Pi ashtahuan mana yuyarinllapishchu. 

6Paicunapaj c'uyaipish, paicunapaj p'iñaipish, pipajta imata munacushcapish chaipimi 

tucurin. Inti achijyachicun cai pachapi imata ruranaman ña mana tigramungacunachu. 

7Can imallata rurashcamantaca Diosca cushicushcamari. Cushicushpa cambaj 

micunata micuilla, cushi shunguhuan cambaj vinota ubyailla. 

8Punllanta yuraj churanata churailla, umapipish mishquijllata ashnaj jambitaca ama 

illachinguichu. 

9Inti achijyachicun pachapi causachun Dios canman cushca cambaj yanga causaipica, 

tucui causaipi cambaj c'uyashca huarmihuan cushicungui. Inti achijyachicun cai 

pachapi yangamanta shaicuita trabajashcamantaca, chashna cushicunallatami 

charingui. 

10Imata ruranatapish cambaj maquipi tiyacujtaca fuerza tiyashcahuan rurailla, canpish 

Seolman ringuillatajmi. Chaipica imata rurana mana tiyanchu. Imata yuyanallapish, 

imata yachanapish, alli yachaipish mana tiyanchu. 

Yachajcunapajpish llaquica shamujlla cashcamanta 

11Inti achijyachicun cai pachapica caitapishmi ricuni: Mishanacuipica mana alli 

callpajcunallachu mishancuna. Macanacuipipish mana c'ari c'aricunallachu 

mishancuna. Micunatapish mana yachajcunallachu allita micuncuna. Charijyanatapish 

mana alli yuyaiyujcunallachu charijyancuna. Chasquinatapish mana sumajta rimajllata 

alli chasquincunachu. Ashtahuanpish ima punlla ima tucuna cashpaca, chashna 

tucunllami. 

12Ima punlla ima tucunataca pi mana yachanchu. Chalhuacunataca linchica ñapish 

japinllami. Pajarocunapish trampapi japi tucunllami. Runacunatapish chashnallataj 

mana alli punlla chayajpica, ñapish ima llaqui japinllami. 

13Inti achijyachicun cai pachapica, shujtami alli yachaj tiyashcata ricurcani. Chaita 

ricushpaca alli yuyaitami japircani. 

14Ashalla gentecunayuj uchilla pueblomi tiyan. Chai pueblomanca achca 

soldadocunayuj jatun mandaj shamushpami, macanacungapaj muyundijta jatun 

baluartecunata shayachirca. 

15Chai pueblopica alli yachaj huajcha runami causan. Chai runami pueblota chai jatun 

mandajpaj maquimanta quishpichin. Chai huajcha runa chaita rurai tucuna cashcataca 

pi mana yuyarircachu. 

16Chaimantami cashna yuyarcani: Huajcha runa cashcamantami yachaj cajpipish, pai 

yuyaita cushcataca mana uyashun nincuna, pai cunashcatapish mana chasquishun 

nincunachu. Shina cajpica ñucaca yachaj canataca, c'ari c'ari canatapish yalli allimari 

ninimi. 

17Rumi shungu runacunata jatun mandaj caparishpa rimashcapaj randica, yachaj runa 

rimashcata upajlla uyashcarajmi allita ruran. 

18Alli yachaica macanacunata charishcatapish yalli allimari. Ashtahuanpish 

pandarishpaca, shuj runallataj jatun llaquicunata ruranllami. 

ECLESIASTÉS 10 

Yachaica tucuita yalli alli cashcamanta 

1Mishquijllata ashnaj jambicunata ruraj runa rurashca jambicunapi shuj chuspilla 

urmashpa huañushpapish, tucuipi mapa ashnaita churanllami. Tucuicuna alli nishca 

runapish chashnallataj imapi ashata pandarishpaca, yallitaj mana allimi ricurin. 

2Yachaj runapaj shunguca alli ladotami yuyan. Rumi shungu runapaj shunguca, lluqui 

ladotami yuyan. 

3Rumi shungu runaca ñanta puricushpapish, alli yuyaiyuj shinaca mana purinchu. 

Chashnami rumi shungu cashcataca tucuicunaman ricuchin. 

4Mandaj canhuan p'iñarijpica, can imata ruracushcataca ama shitashpa saquinguichu. 

Casijlla saquirijpica, yallitaj p'iñarishca cashpapish alli tucungallami. 

5Ñucaca inti achijyachicun cai pachapica, shujtami panda tiyashcata ricuni. 

Mandajllatajmi cashna pandata ruraj cashca: 

6Rumi shungu runacunatami mandanapi jahuaman tiyachin. Ashtahuanpish 

charijcunarajmi yanga ruranacunapi tiyacuncuna. 

7Caitapishmari ricuni: Servij runami caballopi tiyarishca purin. Mandajcunarajmi 

servij runa shina chaquillahuan purincuna. 

8Jutcuta ruraj runaca, paillataj chaipi urmangallami. Pircata urmachijtapish, culebra 

llujshishpa caningallami. 

9Rumita p'aquishpa allichijpish, chaillapitaj chugririnllami. Yantata hachajpish 

imapish tucunllami. 

10Hacha filo tucurijpi mana cutin molashpaca, ashtahuan sinchitami shitana tucun. 

Ashtahuanpish alli yachaica alli pushanapajmari. 

11Culebrata japingapaj muspachij yumbu manaraj muspachijpi culebra canijpica, 

muspachij yumbu cashcapish yangallami. 

12Yachaj runapaj shimicunaca, tucuicunapaj uyanajllami. Ashtahuanpish rumi shungu 

runataca, paipaj shimillataj llaquipi churanllami. 

13Rimai callarimantapachami rumi shungu cashcata ricuchin. Tucuchinatacarin 

musparishpa, jatun mana allicunata rimarishpami tucuchin. 

14Q'uipata imalla tucunata pi mana yachajpipish, rumi shungu runaca achcata 

rimarinllami. Q'uipata ima tucunataca ¿pitaj yachaj chayachi tucungari? 

15Rumi shungu runacunaca, mana samarishpa trabajacunllami. Puebloman rina 

ñanllatapish mana rijsinchu. 

16¡Huambraraj jatun mandajta charij llajtalla, aij, imachari tucungui! Pai churashca 

mandajcunapish, tutamantamanmi jatun micuita callarincuna. 

17¡Alli yaya mamamanta huacharishca jatun mandajta charij llajtalla, cushicuiyari! 

Cambaj mandajcunapish machanapaj randica yaricaita parachingapaj, micuna 

horallapimi micuncuna. 

18Q'uilla runaca huasi c'ata urmajpipish saquinllami. Tucui huasi urmachunpish 

siricunllami. 

19Cushicui tiyashcamantami, jatun micuitaca rurarin. Causaj runacunataca, vinomi 

cushichin. Tucui chaicunapajpish cullquitajmari. 

20Jatun mandajtaca, yuyaillapipish ama ima mana allita rimanguichu. 

Charijcunatapish dormina ucupi canlla tiyacushpapish, ama ima mana allita 

rimanguichu. Ñataj pajarocuna uyashpa yachaj chayachigrinman. Alasyujcunaca utca 

huillagringallatajmari. 

ECLESIASTÉS 11 

1Cambaj tandataca yacupi cacharilla. Ña unipica, cutin japinguillami. 

2Canchismanpish, pusajmanpish carailla. Llajtapaj ima llaqui shamucunataca mana 

yachanguichu. 

3P'uyuca achca yacuta amullishca cashpaca, allpapimi cacharinga. Yuraca uriman 

urmashpa, huichiman urmashpapish, urmashcallapitajmi saquiringa. 

4Huairata chapajca, mana tarpunchu. P'uyupi ñahuita churajpish, chagrataca mana 

tandanchu. 

5Huaira maita rijtapish, mamapaj huijsapi huahuapaj tullucuna ima shina huiñajtapish 

mana yachanguichu. Chashnallatajmari tucuita ruraj Dios tucui imatapish ima shina 

ruracujtaca mana yachangui. 

6Muyutaca tutamantapish tarpuilla, chishitapish ama samaricuichu. Punta tarpui 

cashpa, q'uipa tarpui cashpa, mana cashpaca ishqui tarpuitaj alli canataca mana 

yachanguichu. 

7Achij punllaca sumajmari, achij intita ñahuihuan ricunaca allimari. 

8Shina cajpipish, uni huatacunata causashpa, chai tucui huatacunapi cushicushca 

cashpapish ashtahuan unita amsapi canataca yuyarichun. Q'uipataca tucui imapish 

yangallami canga. 

Q'uipa huiñaicunata cunashcami 

9Q'uipa huiñaicunalla, cancuna chairaj cashcapi cushicuichijlla. Cambaj shungu 

cushicuchun saquilla. Cambaj shungu munashcata rurailla, ñahui pajtashcata ricuilla. 

Chashna cashpapish can imallata rurashcataca, Diosman ricuchina cashcataca 

yachanami cangui. 

10Cambaj shungumantaca p'iñarijlla canata anchuchi, cambaj aichahuan ima mana 

allita ruranamantapish ch'icanyailla. Q'uipa huiñaicuna chairaj cashca punllacunapi 

cushicunaca utca tucurij yangallami. 

ECLESIASTÉS 12 

1Chairaj cashpami, canta Ruraj Diostaca yuyarina cangui. Llaquilla cana huatacuna 

manaraj chayamujpi yuyariyari. Chai huatacunapica: “Cai causaitaca ña mana 

munananchu” ninguimi. 

2Chaimantami cunan intipish, lunapish, luzerocunapish manaraj amsayajpi tamyashca 

q'uipapish p'uyu achijlla cajpiraj, Diosta yuyarina cangui. 

3Shuj punllaca huasita cuidajcuna chujchungami, c'ari c'ari cajcunapish 

curcuyangami. Quirucunapish huaquincunalla saquirijpi, ña mana cashtui 

tucunguichu. Ventanacunamanta ricucujcunapish zuyullatami ricunga. 

4Ñanman llujshina pungucunapish huichcaringami. Cutana rumipish chulunyashpa 

catingami. Pajarocuna cantashpallapish jatarichingallami. 

5Maiman huichiyanapish manchananami ricuringa, ñanpipish llaqui japinallami 

canga. Almendro yura sisashcapica, langosta c'urucunallapish llashajmi canga. 

Micuna munaipish illangami. Huiñaita tiyan huasiman ricujpica, callepica yupashpa 

yupashpa huacashpami, muyundijta catingacuna. 

6Cullqui cadena manaraj p'itirijpi, curi plato manaraj p'aquirishpa ñuturijpi, pugyu 

c'uchupi puñu manaraj p'aquirijpi, pugyumanta yacuta aisana polea manaraj 

p'aquirishpa ucuman urmajpimari, canta ruraj Diosta yuyarina cangui. 

7Chai p'itirijpica, allpamanta rurashca aichaca allpallamantajmi tigranga, almaca 

Diospajmanmi tigranga. Diosmi chai almataca curca. 

8Huillaj ñucami cashna nini: Cunanca tucui imapish yangataj yangallami ninimi. 

Runapajca tucuimanta yallica Diosta cazunami alli 

9Huillaj ñucaca, ashtahuan yachaj tucushpaca gentecunamanpish ashtahuanmi alli 

yachaitaca yachachircani. Yuyaita churashpataj, callarishpa tucuita alli yuyarishpami, 

yuyaita japina proverbios nishca shimicunataca achcata quillcarcani. Sumajta 

allichishpa churashca chai shimicunataca uyachircanipish, rezashpa yuyarichun 

curcanipishmi. 

10Achcata yuyarishpami, imapish chashnataj cashcata yuyachij, uyanajlla sumaj 

shimicunallata agllashpa quillcarcani. 

11Jatun yachajcuna allichishca shimicunaca, yuyaita cungapajca puntajlla fierrohuan 

tujsishca shinami. Yuyaicunata tandachishpa quillcashca shimicunaca alli churashca 

clavocuna shinami. Paicunamanca chai shimicunataca, shujlla jatun Michijmi curca. 

12Ñuca huahuacunalla, cai yuyaitami cancunamanca cuni: Librocunata ruranaca mana 

tucuringachu. Achcata yachanacunallapish shaicuchinmi. 

13Cai tucuita yachachishca q'uipa, ña tucuchingapajca caitami nini: Diostaca 

manchashpa cazungui, pai mandashcacunatapish pajtachingui. Cai pachapi 

causajcunapajca, tucuimanta yalli allica chaimi. 

14Diosca ñucanchij tucui imallata rurashcatami ricunga. Allita rurashca cajpipish, 

millaita rurashca cajpipish, pacallapi imata rurashcatapish ricungami. 

CANTARES 

CANTARES 1 

Jerusalén huarmicunata cantanami 

1Cai cantana shimicunaca jatun mandaj Salomón cantashca shimicunami. 

Huarmi cantashcami: 

2¡Aij paipaj shimihuan ñucata muchajpichari! Cambaj c'uyaica vinotapish yallimari. 

3Mishquijllata ashnacujcunahuan churashca jahuapish, cambaj shutica mishquijllata 

ashnacuj jicharishca shinamari. Chaimantami solteracunaca canta c'uyan. 

4Ñucata pushahuayari, canhuan rishun ninchijca. Jatun mandajmi paipaj 

huasicunaman yaicuchirca, canhuanmari cushicushun. Cambaj c'uyaitaca vinotapish 

yalli cashcatami yuyarishun. Cantaca c'uyana cashcamantatajmi c'uyancuna. 

5Jerusalenpi causaj huarmicunalla, ñucaca yana cashpapish, Cedar llajtapi tiyaj carpa 

huasicunata shina, Salomonpaj linsocunata shina munananqui huarmimari cani. 

6Ñucataca intimi rupachirca. Shina cajpipish, yanami nishpa ama rimahuaichijchu. 

Ñuca mamapaj churicunallataj p'iñarishpami, ñucataca uva chagrata cuidachun 

churarcacuna. Chaimantami ñuca quiquin uva chagrataca mana cuidarcani. 

7Canca ñuca tucui almahuan c'uyashcamari cangui. ¿Maipitaj canlla ovejacunataca 

michicunguiyari? ¿Chaupi punlla tucujpica maipitaj samachingui? ¿Ima nishpataj 

canhuan apanacujcunapaj canlla ovejacunahuanca, chingarishca shinaca 

tandanacugrina caniyari? 

Tucuicuna cantashcami: 

8Tucui huarmicunamanta yalli sumaj huarmilla. Can mana yachashpaca, canlla 

ovejacuna sarushcata catilla. Michijcunapaj chugllacuna c'uchupi cambaj malta 

huarmi chivocunata michigrilla. 

Cusapish huarmita, huarmipish cusata cantashcami 
C'ari cantashcami: 

9Ñuca c'uyashcalla, cantaca faraonpaj carretata aisashpa purij sumaj yeguahuanmi 

ch'imbapurani. 

10Cambaj quijaduscunaca can aparishca zarcillo chaupipica sumajmari ricurin. 

Cungapipish sumaj huallcacunata aparishcamari cangui. 

11Cambajca, curi zarcillocunatapish cullquihuan chagrushpami rurachishun. 

Huarmi cantashcami: 

12Sumaj tiyanapi jatun mandaj samaricujpica, ñuca nardoca mishquijllatami 

ashnacurca. 

13Ñuca c'uyashca, ñuca chuchu chaupipi huarcushca lutsaj mirra shinamari. 

14Ñuca c'uyashcaca, En-gadi pueblo c'uchupi tiyaj uva chaupicunapi huiñashca alheña 

sisa shinamari. 

C'ari cantashcami: 

15Ñuca c'uyashcalla, quiquinca sumajmari cangui. Cambaj ñahui luluncunapish sumaj 

palomacuna shinamari. 

Huarmi cantashcami: 

16Ñuca c'uyashcalla, canca sumajmari cangui. Canca mishquimari cangui. 

C'ari cantashcami: 

Ñucanchij camaca sisacunahuan mantashcami. 

17Ñucanchij huasica cedro caspicunahuan, ciprés caspicunahuan rurashcami. 

CANTARES 2 

Huarmi cantashcami: 

1Ñucaca Sarón pambapi tiyaj rosas sisami cani. Ñucaca pugru pambapi tiyaj lirio 

sisami cani. 

C'ari cantashcami: 

2Ñuca c'uyashcaca solteracunapaj chaupipica, casha yuracuna chaupipi lirio sisa 

huiñashca shinami ricurin. 

Huarmi cantashcami: 

3Ñuca c'uyashcaca mosocunapaj chaupipica, sacha yuracuna chaupipi huiñashca 

manzana yura shinami ricurin. Ñuca munashcapaj llandupimi tiyarircani. Pai 

p'ucushca micunaca, ñuca shimipica mishquimari. 

4Paica jatun micuita ruracun huasimanmi pusharca. Paipaj c'uyaimi, bandera shina 

ñucata pacahuan. 

5Pasasta carahuaichigari, manzanata carashpa cushichihuaichigari, paita ricunaihuan 

ungushcamari cani. 

6Paipaj lluqui rigrapi ñucata saunachihuajpichari, paipaj alli rigrahuanca ñucata 

ugllahuajpichari. 

C'ari cantashcami: 

7Jerusalenpi causaj solteracunalla, corzocunamantapish, sacha 

tarugacunamantapishmi cashna nipani: Ñuca c'uyashcataca amataj 

rijchachipanguichijchu, maicamapish samaricuchun saquipanguichijlla. 

Huarmi cantashcami: 

8¡Ñuca c'uyashcapaj rimashcami uyarin! Riqui, paitajmari shamucun. Paitajmari 

urcucunatapish, lomacunatapish saltarishpa, tushurishpa shamucun. 

9Ñuca c'uyashcaca corzo shinapish, malta taruga shinapishmari. Riqui paica ñamari 

pata huashapi shayacun. Ventanacunamantami ricucun. Chijtarishca patamantamari 

chapacun. 

10Ñuca c'uyashcaca ñucataca cashnami nirca: “Ñuca c'uyashca sumaj soltera, jatari 

jacu ñucahuan. 

11Riqui, ñamari tamya punllacuna tucurishca. Tamya maitatajshi rijpica, sumaj 

punllacunami tucushca. 

12Allpapica, sisacunami huiñashca. Cantana punllacunami chayamushca. Urpicuna 

huacashcami ñucanchij llajtapica uyarishca. 

13Higo yurapish ñami p'ucushca. Uva sisacunapish sumajtami ashnacun. Ñuca 

c'uyashca sumaj huarmi, jatariyari jacu ñucahuan. 

14C'aca huaicucunapi, jutcucunapi, jahua urcucunapi miticushpa causaj ñuca 

c'uyashca palomita, cambaj ñahuita ricuchihuai, cambaj rimaita uyachihuai. Cambaj 

rimashca shimicunaca mishquijllamari uyarin. Cambaj ñahuipish sumajmari ricurin” 

nircami. 

Ishquindij cantashcami: 

15Zorracunata jacu japishun, malta zorracunami uva chagrata tucuchicun. Ñucanchij 

uva chagraca cunan sisacunllamari. 

Huarmi cantashcami: 

16Ñuca c'uyashcaca ñucapajmi, ñucaca paipajmi cani. Paica lirio sisacuna chaupipi 

michijmi. 

17Ñuca c'uyashcalla, manaraj pacarijpi manaraj achijyajpi utca tigramupai. Beter urcu 

jahuacunapica corzo shina, mana cashpaca malta taruga shina callpaiyari. 

CANTARES 3 

Huarmi muscushcamanta 

1Ñucata c'uyajtaca tutacunami ñuca camapi mashcarcani. Mashcashpapish manamari 

japircanichu. 

2Chaimantaca cashnami nircani: “Cunanca jatarishpa, cai pueblo muyundijta 

mashcagrishalla. Ñucata c'uyajtaca ñancunapi, plazacunapipish mashcagrishalla” 

nircanimi. Chashna mashcashpapish paitaca manamari japircanichu. 

3Ashtahuanpish pueblota cuidajcunarajmi ñucahuanca tuparca. Paicunataca: 

“¿Manachu ñuca c'uyashcahuan tuparcanguichij?” nishpami tapurcani. 

4Paicunamanta ashata caruyashpaca, ñapish ñuca c'uyashcahuanmi tupanacurcani. 

Paihuan tupashpaca manataj cacharircanichu. Ashtahuanpish paitaca ñucata huachaj 

mamapaj huasiman pushashpami, chaiman yaicuchircani. 

C'ari cantashcami: 

5Jerusalenpi causaj solteracunalla, corzocunamantapish, sacha 

tarugacunamantapishmi cashna nipani: Ñuca c'uyashcataca amataj 

rijchachipaichijchu. Maicamapish samarichun saquipaichijlla. 

Boda huasiman apashcamanta cantanami 

6¿Shitashca pambataca pi huarmitajshimari, tucui layaman ashnacuj cutahuanpish, 

inciensohuanpish, mirrahuanpish churarishpa mishquijllata ashnacuj, cushni shina 

huichiyacun? 

7Riqui, chaica Salomonta huanduna literami. Chai huanduna literataca sujta chunga 

c'ari c'ari Israel soldadocunami cuidashpa shamucuncuna. 

8Paicunaca tucuicunami espadata charicuncuna, macanacunatapish alli yachajcunami. 

Paicunata tuta ima manchachinamantapish cinturapi espadata aparishcamari. 

9Jatun mandaj Salomonca, Libanomanta apamushca caspicunahuanmi paipaj shuj 

carretata rurachishca. 

10Chai carretapica cullqui pilarcunatami churachirca. Paipaj huasha quimirinatapish 

curihuanmi c'atachirca. Pai tiyarinatapish pucajlla linsohuanmi rurachirca. Jerusalenpi 

causaj solteracunami pai tiyarinataca c'uyaihuan sumajta bordarcacuna. 

11Siónpi causaj solteracunalla, jatun mandaj Salomonta ricunaman llujshichigari. 

Paipaj shungu cushicuna punllapi, pai casarai punllapi, paipaj mama churachishca 

coronata churashcamari shamucun. 

CANTARES 4 

Huarmita cusa alli nishcami 
C'ari cantashcami: 

1Ñuca c'uyashcalla, canca sumajmari cangui, canca sumajmari cangui. Cambaj ñahui 

luluncunapish ajcha ucucunapica, paloma ñahui shinamari tiyacun. Cambaj ajchaca, 

Galaad llajtapi tiyaj urcu quinricunapi canlla chivocuna siricuj shinami ricurin. 

2Cambaj quirucunaca rutushca armachishca canlla ovejacuna yacumanta llujshicuj 

shinami. Tucui ovejacuna ishqui ishqui huacharishca shinami. Shujllapish mana 

illanchu. 

3Cambaj shimica, pucajlla puchca shinami. Cambaj rimaipish, rijsinajllamari. Cambaj 

quijaduscunapish, ch'ungullishca ucupica, chaupishca granada shinami ricurin. 

4Cambaj cungaca, Davidpaj macanacunacunata huaquichingapaj rurashca torre 

shinamari. Huaranga escudocunatami chaipica huarcushca tiyacun. Tucui chaicunaca, 

c'ari c'ari soldadocunapaj escudocunami. 

5Cambaj chuchucunaca, ishqui huacharishca gacelacuna lirio sisacuna chaupipi 

micucuj shinamari. 

6Pacarishpa achijyangacamaca, mirra tiyan urcuman, incienso tiyan lomaman rishalla. 

7Ñuca c'uyashca huarmilla, canca chaqui puntamantaca umacamami sumaj cangui. 

Canpica ima mana alli mana tiyanchu. 

8Ñuca c'uyashca huarmilla, Líbano urcumantapacha jacu ñucahuan. Líbano 

urcumantapacha jacu ñucahuan. Amana urcu puntamanta, Senir urcu puntamanta, 

Hermón puntamanta ricuyari. Chaipica leoncuna causana jutcucunamari, 

leopardocuna causana urcucunamari. 

9Ñuca panilla, ñuca c'uyashca huarmiculla, cambaj ñahuihuan ricushpamari, ñuca 

shunguta aparcangui. Shuj ricuillapimari ñuca shungutaca shuhuarcangui, cambaj 

huallcata pallana puchcahuanmari huatashpa aparcangui. 

10¡Ñuca panilla, ñuca c'uyashca huarmilla! ¡Cambaj c'uyaica tucuimanta yallimari! 

¡Cambaj c'uyaica vinotapish yalli mishquimari! Can churarishca mishquijllata ashnaj 

jambicunaca tucuimanta yalli mishquijllata ashnajmari. 

11Ñuca c'uyashca huarmilla, cambaj shimimantaca sacha chuspi huachashca mishqui 

llujshicuj shinamari. Cambaj c'allupica, sacha chuspi huachashca mishquipish, 

lechepishmari tiyan. Cambaj churanacunapish Líbano shinamari mishquiman 

ashnacun. 

12Ñuca panilla, ñuca c'uyashca huarmiculla, huertata huichcashca shinamari cangui. 

Pugyu yacuta tapachishpa sellashca shinamari cangui. 

13Cambaj retoñocunaca, granada yuracunayuj huerta shinamari. Chai yurapi p'ucucuj 

grano shina mishquimari. Canca alheña sisacunahuan, nardocunahuan junda huerta 

shinamari cangui. 

14Canca nardo shina, azafrán shina, ashnajlla huiru shina, canela shina, incienso 

yuracuna shina, mirra shina, áloe shina, tucui laya mishquijllata ashnacuj 

shinapishmari cangui. 

15Huertacunapi llujshicuj yacu shinamari, Libanomanta uriyacuj yacu shinamari. 

16Aquilón huaira jatariyari. Austro huairapish shamuyari. Ñuca huertata 

p'ucupaichigari. Mishquijllata ashnacujcunata tsirapaichigari. 

Huarmi cantashcami: 

Ñuca c'uyashcaca paipaj huertaman shamuchunlla, mishquijlla frutacunata 

micuchunlla. 

CANTARES 5 

C'ari cantashcami: 

1Ñuca panilla, ñuca c'uyashca huarmiculla, ñuca huertamanmi shamurcani. Ñuca 

mirratapish, mishquiman ashnaj jambicunatapish ñamari japini. Sacha chuspi 

huachashca mishquitapish ñamari micuni. Vinotapish, lechetapish ñamari ubyani. 

Ñucahuan alli apanacujcunapish, ñuca c'uyashca huauquicunapish cushicushpa huijsa 

pajtata micupaichijlla, ubyapaichijlla. 

Ch'icanyanacunaca llaquimi 
Huarmi cantashcami: 

2Ñuca ñahui huichcarijpipish, ñuca yuyaica rijcharishcami carca. Ñuca c'uyashcami 

cashna caparicushca carca: “Ñuca panilla, ñuca c'uyashcalla, ñuca palomalla, ima 

pandata mana rurajlla punguta pascapayari. Ñuca umata garhua shutujyachicunca. 

Ñuca ajchamantapish garhua yacu shutucunca” nishpami caparicushca carca. 

3Chashna caparicujta uyashpapish ñucaca: “Ñamari churanata llujshichirircani. 

Maitataj cutin churarishari, ñamari chaquicunatapish maillarircani, maitataj cutinca 

mapayashari” nircanimi. 

4Chaimantami ñuca c'uyashcaca pungupi tiyaj jutcuta maquita catichishpa punguta 

pascasha nirca. Chaipimi ñuca shungu saltarca. 

5Ñuca c'uyashcata yaicuchingapajmi, jatarishcahuan punguta pascagrircani. Ñuca 

maquicunamantaca, mirrami shuturca. Aldabata pascacujpica, ñuca dedocunataca 

mirrami yacu shina callparca. 

6Ñuca c'uyashcaca punguta pascanapajca, ñami rishca carca. Pai rimajta uyashpaca 

tucui yuyaihuanmi paihuan canata munarcani. Mashcashpapish, ña mana japircanichu. 

Cayajpipish ña mana cutichircachu. 

7Ashtahuanpish pueblota cuidaj runacunami ñucahuanca tuparcacuna. Paicunami 

ñucataca macashpa chugrichircacuna. Pircata cuidaj soldadocunami, jahua 

churanatapish quichurcacuna. 

8Jerusalenpi causaj solteracunalla, ñuca c'uyashcahuan tupashpaca: “Canta 

ricunaihuan ungushpa huañucurcami” nishpa huillapanguichijtaj nircami. 

Huarmica cusata alli nishcami 

9¿Tucui huarmicunata yalli sumaj huarmilla, cambaj c'uyashcaca, caishuj 

c'uyashcataca imahuan yallitagari? ¿Cambaj c'uyashcaca caishuj c'uyashcata yalli 

cajpichu, ñucanchijtaca tupashpa huillanguichij ningui imatagari? 

Huarmi cantashcami: 

10Ñuca c'uyashcaca yurajllamari, ñahuipish pucajllamari, chunga huaranga 

runacunapaj chaupipi cashpapish rijsinallamari. 

11Paipaj umaca ashtahuan alli curi shinamari. Paipaj ajchapish cuervo pájaro shina 

yanajlla crespo ajchamari. 

12Paipaj ñahui luluncunaca, lechepi armarishca yurajlla palomacuna yacu uripi tiyacuj 

shinamari, sumajta churashcapishmari. 

13Paipaj quijaduscunaca, mishquijllata ashnacujcunata churana era shinami, sisacuna 

shina mishquijllata ashnacujmi. Paipaj shimimantaca, lirio sisamanta mishquijllata 

ashnaj mirra llujshicuj shinamari. 



1316 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

14Paipaj maquicunaca, curi sortijascunapi achij nicuj jacinto rumita churachishca 

shinamari. Paipaj aichaca, yurajlla marfilta zafiro rumicunahuan llutachishca 

shinamari. 

15Paipaj changacunaca, curi basillacuna jahuapi mármol rumi pilarcunata 

shayachishca shinamari. Paica Líbano urcu shina jatunmi, chai urcupi tiyaj cedro 

yuracuna shina tucuicunata yalli sumajmi. 

16Jerusalenpi causaj solteracunalla, ñuca c'uyashca, ñucahuan alli apanacuj runaca 

mishqui shimimari, paica munananqui runamari. 

CANTARES 6 

Cusandij huarmindij c'uyanacushcamanta 

1Sumaj huarmicunamanta yalli sumaj huarmilla, cambaj c'uyashcaca ¿maimantaj 

rircari? Cambaj c'uyashcaca ¿imamantataj shitashpa rircari? Canhuan mashcagrishun 

ninchijmari. 

Huarmi cantashcami: 

2Ñuca c'uyashcaca huertamanmi rirca. Mishquijllata ashnacuj eramanmi rirca. Paipaj 

canlla ovejacunata huertacunapi michinamanmi rirca. Lirio sisacunata tandanamanmi 

rirca. 

3Ñucaca ñuca c'uyashcapajmi cani. Ñuca c'uyashcaca ñucapajmi. Paica lirio sisacuna 

chaupipi michijmi. 

C'ari cantashcami: 

4Ñuca c'uyashcalla, canca sumajmari cangui. Tirsa pueblo shina, Jerusalén shina 

munananquimari cangui. Catinacushpa manchachinaman shamuj soldadocuna 

shinamari cangui. 

5Cambaj ñahuicunahuan ñucata chaparanata saquihuai, ñami cambaj ñahuicunahuan 

ñucata chaparacushpalla mishangui. Cambaj ajchaca, Galaad urcu quinricunapi canlla 

chivocuna siricuj shinamari. 

6Cambaj quirucunaca rutushca, armachishca canlla ovejacuna yacumanta llujshicuj 

shina yurajllamari. Tucui ovejacuna ishqui ishqui huacharishca shinami, shujllapish 

mana illanchu. 

7Cambaj quijaduscunapish, ch'ungullishca ucupica, chaupishca granada shinami 

ricurin. 

8Sujta chunga jatun mandaj huarmicunami, pusaj chungaca caishuj huarmicunami, 

solteracunacarin mana yupai tucuipajmari. 

9Ashtahuanpish ñuca c'uyashca palomaca paillami. Ñuca c'uyashcaca, imapi mana 

pandajmi. Paipaj mamapajpish yallitaj c'uyashcamari. Paita huachaj mamaca, 

ugllashpami charirca. Shujtaj solteracuna paita ricushpaca, cushicuj huarmi 

nircacunami. Jatun mandaj huarmicunapish, caishuj huarmicunapish paitaca 

alabarcacunami. 

Tucuicuna cantashcami: 

10¿Tutamanta achijyacuj shinapish, sumaj luna shinapish, inti achij nicuj shinapish, 

catinacushpa manchachinaman shamucuj soldadocuna shinapish shamucuj huarmica 

pitagari? 

Huarmi cantashcami: 

11Pugru pambapi imalla p'ucushcata ricunamanmi, nogalcunata tarpushca 

huertamanmi rircani. Uva huiñacushcata, granadacuna sisacushcatami ricunaman 

rircani. 

12Ñucaca manapish imata yuyashcapimi, ñapish Aminadabpaj carro jahuapi 

tiyarircani. 

Tucuicuna cantashcami: 

13Tigramuilla, tigramuilla, sulamita. Tigramuilla tigramuilla, canta ricushun ninchijca. 

Huarmi cantashcami: 

Sulamitataca, ¿imatataj ricushun ninguichigari? 

Tucuicuna cantashcami: 

Ishquipi ch'icanchishca soldadocuna tandanacushpa, carpa huasicunata shayachishca 

shinatami ricushun ninchij. 

CANTARES 7 

C'ari cantashcami: 

1Jatun mandajpaj ushushilla, cambaj chaquicunaca sandaliata churarishcaca 

sumajmari ricurin. Cambaj changacunaca, aparina sumajcunata ruranata yachajcuna 

rurashca shina sumajmari ricurin. 

2Cambaj pupuca, yacuhuan junda tiyacuj taza shinamari. Cambaj huijsaca, 

montonashca trigota, lirio sisacunahuan muyundijta churashca shinamari. 

3Cambaj chuchucunaca, ishqui huacharishca gacelacuna shinamari. 

4Cambaj cungaca, marfilhuan shayachishca torre shinamari. Cambaj ñahui 

luluncunaca, Hesbón pueblopi Bat-rabim shuti pungu c'uchupi tiyaj yacu tanquecuna 

shinamari. Cambaj singaca Libanopi tiyaj torre, Damasco pueblota ricucuj shinamari. 

5Cambaj umaca, Carmelo urcu shinamari. Cambaj uma ajchaca, jatun mandajpaj amsa 

puca churanata corredorpi huarcushca shinamari. 

6¡Canca sumajmari cangui! Ñuca c'uyashcalla, canca mishquijlla c'uyaitami charingui. 

7Canca palmera yura shina jatuntamari huiñashcangui. Cambaj chuchucunaca, chai 

yurapaj racimocuna shinamari. 

8Ñucaca: “Palmera yuraman huichiyashpa ramacunapi charirisha” nircanimi. Cambaj 

chuchucunaca racimo uva shina cachun. Cambaj shimica manzana shina mishquijllata 

ashnacuj cachun. 

9Cambaj shimica, cambaj c'uyashcapajca alli vinota ubyashca shina cachun. Vinoca 

yuyajcunatapish rimachinllami. 

Huarmi cantashcami: 

10Ñucaca, ñuca c'uyashcapajmi cani. Paica ñucahuanmari cushicuitaca japin. 

11Ñuca c'uyashcalla, jacu chagracunata ricumushun, jacu pueblo muyundij 

llajtacunapi causashun. 

12Tutamanta utcata jatarishpa uvata jacu, ricumushun. Uvapish, granadacunapish 

ñachu sisacun, ñachu granucun imataj jacu ricumushun. Chaipimi ñuca c'uyaitaca 

canman cusha. 

13Mandrágora granocunami ashnacun. Ñucanchij huasi pungu c'uchullapimari, tucui 

laya micuna frutacunatapish charinchij. Ñuca c'uyashcalla, cambajca sarunman 

japishca frutacunatapish, cunanlla p'itishca frutacunatapishmi huaquichircani. 

CANTARES 8 

1¡Ñuca quiquin turi shina cajpica, ñuca mamapaj chuchucunallatataj chuchushca 

cajpica, ñanpi tupashpapish cantaca muchaimanmi! Canta muchajta ricujcunaca 

ñucataca mana p'iñanmancunachu. 

2Canta pushashpaca, ñuca mamapaj huasimanmi yaicuchiman. Canmi ñucata 

yachachinguiman, ñucaca vinotami canmanca ubyachiman. Shinallataj granadacunata 

capishca llullu asuatapishmi ubyachiman. 

3Paipaj lluqui rigrapica, ñucata saunachijpichari, paipaj alli rigrahuanca 

ugllahuajpichari. 

C'ari cantashcami: 

4Jerusalenpi causaj solteracunalla, ñuca c'uyashcataca amataj rijchachipaichijchu. 

Maicamapish samaricuchun saquipaichijlla. 

Tucuimanta yallica c'uyaimi alli 
Tucuicuna cantashcami: 

5¿Paipaj c'uyashcapaj rigra jahuapi sirishpa, shitashca pambamanta huichiyacujca pi 

huarmitagari? 

C'ari cantashcami: 

Manzana yura ucupimari rijchachircani. Chaipimari cambaj mamataca, huachana 

nanai japirca. Chaipimari cambaj mamaca cantaca huacharca. 

Huarmi cantashcami: 

6Cambaj shungupica, sellota shina churahuayari. Cambaj rigrapica, mana chingaripaj 

señalta shina churahuayari. C'uyaica, huañui shinallataj pi mana jarcai tucuipajmi. 

C'uyashpa llaquinacunaca, Seol shina mana cacharijmi. C'uyaica, carbonpi nina 

rupacuj shinamari. 

7Chai rupaj c'uyaitaca, achca yacucunapish manataj huañuchi tucunchu. C'uyaitaca 

jatun yacucunapish manataj millpui tucunchu. C'uyaitaca tucui imalla 

charishcacunahuan japisha nij runaca p'iñai tucunmanllami. 

Tucuicuna cantashcami: 

8Chuchucunapish manaraj huiñashca uchilla ñañatamari charinchij. Maijanpish paita 

casarasha nijpica, ¿imashi tucushun? 

9Pirca patalla cajpica paipaj jahuapica, mandana huasitachari cullquihuan 

ruranchijman. Pungulla cajpica cedro caspicunahuanchari tapachishpa churanchijman. 

Huarmi cantashcami: 

10Ñucaca pircashca pata shinamari cani. Ñuca chuchucunaca, torrecuna shinamari. 

Chaimantatajmari ñuca c'uyashcapaj ñahuipica sumaj ricurini. 

11Salomonca, Baal-hamón llajtapica, uva chagratami charirca. Chai uva chagrataca, 

cuidajcunamanmi cuidachun mingarca. Tucuicunami huaranga cullquicunata apamuna 

carca. 

12Ñuca uva chagrataca, ñucallatajmi cuidacuni. Salomonlla, huaranga cullquica 

cambajmi. Ishqui patsaj cullquica, uvata cuidajcunapajmi. 

C'ari cantashcami: 

13Huerta chaupipi causaj huarmilla, can rimashcataca canhuan purijcunamari uyashca. 

Ñucamanpish can rimashcata uyachihuayari. 

Huarmi cantashcami: 

14Ñuca c'uyashcalla, utca shamupailla. Canca corzo shina, malta taruga shina 

mishquiman ashnaj urcucunata callpashpa shamupailla. 

ISAÍAS 

ISAÍAS 1 

Yallitaj juchayuj llajtata llaquichinata huillachishcami 

1Judapish Jerusalenpish imalla tucunata Amozpaj churi Isaías muscuipi shina 

ricushcami. Uzías, Jotam, Acaz, Ezequías shuti jatun mandajcuna Judá llajtata 

mandacui punllacunapimi chashna muscurca. 

2Chaimi paica uyaiyari jahua pacha. Uyaiyari cai pacha. Mandaj Diosca cashnami nin: 

“Cai huahuacunataca huiñachircanimi. Jatunyachircanimi. Ashtahuanpish paicunaca 

ñucata p'iñashpami c'ariyancuna. 

3Huagrapish paipaj dueñota rijsinmi, burropish paipaj dueño rurashca corralta 

rijsinmi. Ashtahuanpish israelcunaca ñucapaj cashcataca mana entendincunachu. 

Ñuca agllashca israelcunaca ñuca paicunapaj dueño cashcataca mana rijsincunachu” 

ninmi. 

4¡Aij, juchasapa gentecunalla. Yallitaj millaita aparishcacunalla. Millaicunapaj 

huahua huahuacuna. Yallitaj millaita rurana yuyailla cajcuna! Mandaj Diostamari 

saquircacuna. Huashamanmari tigrarishcacuna. Israelpaj jucha illaj Diostamari jatunta 

p'iñachishcanguichij. 

5¿Ima nishpataj ashtahuan llaquichishca cashun ninguichij? ¿Ashtahuan 

c'ariyashpachu caticushunlla ninguichij? Umacamamari chugri canguichij. 

Shungupish nanaihuan chaupiricujmari canguichij. 

6Chaqui plantamanta umacama maipi mana sanochu. Ashtahuanpish chugri, 

p'unguishca, carachayashpa ismucunguichijmi. Pi mana jambishca, pi mana 

pilluchishpa huatashca, aceitehuan churashpa pi mana nuyuchishcami canguichij. 

7Cancunapaj allpapish tucuchishca ima illajmari saquirishca. Pueblocunapish 

ninahuan rupachishcamari. Cancunapaj allpapi p'ucushcacunatapish caru llajtamanta 

cajcunamari micushcacuna. Cancunapaj ñaupajllapitajmi micushcacuna. Mana 

rijsishcacunamari shitashca pambata saquishcacuna. 

8Sionpaj ushushillamari saquirishca. Uva chagra chaupipi chuglla shina paillamari 

saquirishca. Melón chaupipi chuglla shina paillamari saquirishca. Chai pueblollamari 

p'iñajcuna muyunchishca saquirishca. 

9Tucuita Mandaj Dios ñucanchijta ashallatapish mana saquishca cajpica, 

p'ichillatapish mana puchuchishca cajpica, Sodoma pueblo shina illanchijmanmi. 

Gomorra pueblo shina mana tiyanchijmanchu. 

Mandaj Diosca mana nij tucushpalla cutiringapajca ñucapajman shamuichij 
nishcami 

10Sodoma pueblota mandajcuna Mandaj Dios rimashcata uyaichigari. Gomorra 

pueblo, ñucanchij Taita Diospaj mandashcata uyaichigari. 

11Mandaj Diosca cashnami nin: “Cancuna ñucaman cushpa rupachishca achcacunaca 

ñucapajca ¿imapajtaj valishcari? Carnerocunata cushpa tucui rupachishcacunatapish, 

huirayashca animalcunapaj huirata cushpa rupachishcatapish ñamari amini. 

Huagracunapaj yahuartapish ña mana ninichu. Ovejacunapaj yahuartapish ña mana 

ninichu. Chivocunapaj yahuartapish ña mana ninichu. 

12Chaicunata ñucaman cungapaj shamushpa ñuca huasi canllacunata yangata rurashpa 

saruchunca ¿pi mañajpitaj shamurcanguichij? 

13Cancunaca ñucaman cuna cashcataca yangallamari apamunguichij. Inciensota 

rupachishcapish ñucapajca millananami. Mushuj lunapi, samana punllapi tandanacuita 

cancuna rurashcaca ñucapajca millanayajmi. Cancunapaj jatun fiestacunapish millaita 

ruranapajllami. 

14Cancunapaj mushuj luna punllacunapi tandanacuicunapish, cancunapaj jatun 

fiestacunapish ñucataca yallitajmi p'iñachin. Chaicunaca ñucataca yallitajmi llashan. 

Chai tandanacuicunataca shaicunimi ña mana ahuantanichu. 

15Cancunapaj maquicunaca yahuarhuan jundamari. Chashna cashca cashpa ñucaman 

maquicunata chutajpipish ñuca ñahuitaca shujmanmi churani. Cancuna achcata 

mañacujpipish, manataj uyanichu. 

16Maillarichij, chuyayaichij. Ñuca ñaupajpi cancuna millaita rurashcata anchuchichij. 

Millaita ruranata saquichij. 

17Allita ruranata yachaichij. Cashcata ruranata mashcaichij. Llaquichishpa 

quichushcacunata tigrachichichij. Yaya mama illaj huahuacunata llaquichicujpi 

mitsaichij. Viuda huarmicunata pi llaquichicujpi mitsaichij. 

18Tucui caicunata ch'imbapura parlanacungapaj shamuichij ninmi Mandaj Diosca. 

Cancunapaj juchacuna amsa puca cajpipish, rasu shina yurajllata yurajyachishcami 

canga. Cancunapaj juchacuna pucanicuj cashpapish, yurajlla millmata shina 

rurashcami canga. 

19Ñuca nishcacunata cazunata munashcamanta cazushpaca, allpapi 

p'ucushcacunamantaca tucuimanta yalli alli p'ucushcatani micunguichij. 

20Ñuca nishcacunata mana munashpa mana cazushpaca, espadahuan tucuchishcami 

canguichij” ninmi Mandaj Diosca. 

Mandaj Diosca Jerusalenta llaquichishpa paipajlla cachun quishpichishcami 

21Imatapish chaitataj pajtachij pueblolla, cunanca huainayaj huarmi canamanmari 

tigrarishcangui. Canpica cashcata rurajcunami junda carca. Canpica allita 

rurajcunallami causarca. Ashtahuanpish cunanca huañuchijcunallami causacuncuna. 

22Cambaj cullquipish fierro ñucumanmi tigrashca. Cambaj vinopish yacuhuan 

chagrushcami tucushca. 

23Cancunata mandajcunaca c'ariyajcunami tucushca. Shuhuajcunapurami tucushca. 

Tucuicunami camarita japinallata munancuna. Tucuicunami imata cujcunapuralla 

tucunata munancuna. Yaya mama illaj huahuacunata llaquichicujpipish mana 

mitsancunachu. Viuda huarmicunata pi llaquichicujpipish paicunaca 

ricucunllacunami. 

24Chaimanta Jatun Diosca, tucuita Mandaj Diosca, israelcunapaj tucuita rurai tucuj 

Diosca cashnami nin: “Aij, cunantajca ñucata p'iñajcunataca llaquichishpatajmi 

cushicugrini. Paicunatapish tigra llaquichishpatajmi alli cagrini. 

25Ñuca maquihuanmi cutinllataj llaquichigrini. Fierro ishpashcata tucui anchuchij 

shinami p'ichagrini. Canpi tiyaj mapataca tucuitami anchuchigrini. 

26Canpica callaripi shinallataj cashcata ruraj juezcunatami churagrini. Cunaj 

yuyajcunatapish ñaupaman caj shinallatatajmi churagrini. Chashna rurajpica, cantaca 

cutinllatajmi: Cashcata ruraj llajtami ningacuna. Chaitataj pajtachij llajtami 

ningacunami. 

27Siontaca paicuna ima shinalla rurashcata ricuchishpami quishpichisha. 

Quishpichishcacunaca cashcata rurashpa quishpichishcami cangacuna. 

28C'ariyajcunata, juchasapacunataca shuj cutin ñutushcami cangacuna. Mandaj 

Diosmanta caruyashcacunataca chingachishcami cangacuna. 

29Encina yuracunapi adoranata munashcamanta adorajcunaca pingachishcami 

canguichij. Huertapi adoranata munashcamanta adorajcunapish pingachishcami 

canguichij. 

30Cancunaca encina yura p'anga illaj tucuj shinami tucunguichij. Yacu illajlla huerta 

shinami tucunguichij. 

31C'ari c'aricunaca caspita cuchushca jantsi shinami saquiringa. Paicuna 

rurashcacunaca nina chispa shinami canga. Ishquindij tandallami lunyashpa rupanga. 

Chai ninataca, pi mana huañuchi tucungachu” ninmi. 

ISAÍAS 2 

Mandaj Dios tucuita mandanami 
(Mi 4.1-3) 

1Amozpaj churi Isaiasca Judapish, Jerusalenpish ima tucuna cashcatami muscuipi 

shina ricurca. 

2Shamuj punllacunapica, Mandaj Diospaj huasi shayacun urcuca sinchita 

shayachishca tucui urcucunapaj uma shinami canga. Tucui urcucunata yalli jatun 

urcumari nishpa jatunyachishcami canga. Tucui llajtacunami chai urcuman 

callpamungacuna. 

3Achca llajtacuna shamushpami cashna ningacuna: “Shamuichij, Mandaj Diospaj 

urcuman huichiyashunchij. Jacobpaj Diospaj huasiman jacuchij. Paimi paipaj 

ñancunapi purinata yachachinga. Paipaj ñancunallapimi purishun. Mandaj Diospaj 

Mandashcaca Sionmantami llujshinga. Mandaj Diospaj shimica Jerusalenmantami 

llujshinga”. 

4Llajtacunataca Mandaj Diosmi mandanga. Achca llajtacunatami rimashpa 

cazuchinga. Paicunapaj espadacunaca yapuna rejami tucunga. Paicunapaj lanzacunaca 

hocesmi tucunga. Caishuj llajtapi causajcunahuan, chaishuj llajtapi causajcunahuan 

macanacuica ña mana tiyangachu. Macanacuipaj yachachinapish, ña mana 

tiyangachu. 

5Jacobpaj huahua huahuacuna shamuichigari. Mandaj Diospaj luzpi purishunchigari. 

Jatun tucushcacunata Mandaj Dios llaquichisha nishcami 

6Mandaj Dioslla, can agllashcacunataca saquishcanguimari. Jacobpaj huahua 

huahuacunataca saquishcanguimari. Paicunallatajmi inti llujshin llajtapi causajcuna 

apamushca ruranacunahuan junda. Filisteocuna shinamari brujocuna tucuncuna. 

Shujtaj llajtacunahuanmi imatapish rurashpa pajtachinacungapaj ari ninacuncuna. 

7Paicunapaj llajtaca cullquihuan, curihuan jundamari. Mana yupai tucuipaj ima shujtaj 

sumaj charinacunahuanpish jundamari. Paicunapaj llajtaca caballocunapish 

jundamari, paicunapaj carrocunapish mana yupai tucuipajmari. 

8Chai jahuamari, paicunapaj llajtaca rurashcalla dioscunahuan junda. Paicunapaj 

maquihuan rurashcalla dioscunapaj ñaupajpimi cungurincuna. Paicunapaj 

dedocunahuan rurashcacunapaj ñaupajpimi cumurincuna. 

9Chai dioscunapaj ñaupajpimari cungurishcacuna. Yangamari tucushcacuna. 

Chaimanta paicunataca amataj perdonangui. 

10Manchana Mandaj Diospaj ñaupajmantaca rumi ucupi miticuiyari. Achij nicuj Jatun 

Mandajpaj ñaupajmantaca, ñutu allpa ucupi miticuiyari. 

11Jatun tucushca ñahuicunaca cumurichishcami canga. Jatun tucushcacunaca 

pingachishcami canga. Chai punllapica, Mandaj Diosllami jatunyachishca canga. 

12Tucuita Mandaj Dios llaquichina punllaca, atirishcacunata, jatun tucushcacunata, 

caimi jatun nishcacunata cumurichingapajmi shamunga. 

13Libanopi tiyaj jatun cedro yuracunatapish, caimari yalli jatun nishcacunatapish, 

Basán llajta encina yuracunatapish yanganchingapajmi shamunga. 

14Tucui jatun urcucunatapish, tucui jatun lomacunatapish, 

15jatun torrecunatapish, pueblo muyundij sinchi pircacunatapish, 

16Tarsis pueblopaj tucui barcocunatapish, tucuimanta yalli achca valij sumaj 

barcocunatapish yanganchingapajmi shamunga. 

17Jatun tucushcacunaca cumurichishcami canga. Paicunapaj yuyaimanta jatunmi 

canchij nijcunaca cumurichishcami canga. Chai punllapica Mandaj Diosllami 

jatunyachishca canga. 

18Rurashcalla dioscunataca, tucuitami anchuchinga. 

19Allpapi causajcunata llaquichingapaj Mandaj Dios achij nicuj ricurijpica, paita 

manchashcamantaca peña jutcucunapimi yaicuringacuna. Allpa chaupirishcacunapimi 

satiringacuna. 

20Chai punllapica runacunaca paicuna adorangapaj cullquimanta, curimanta rurashca 

dioscunataca ucuchacunaman, murcielagocunamanmi shitangacuna. 

21Allpapi causajcunata Mandaj Dios llaquichingapaj achij nicuj ricurijpica, paita 

manchashcamantami peña chijtarishcacunapi satiringacuna. Peña jutcucunapi 

yaicuringacuna. 

22Paicunapaj singaman samai llujshijllapi causaiyuj caj runacunapi shunguta 

churanataca saquichij. Paicuna jatun cashcallapi yuyaita churashpaca ¿imatataj 

ruranguichigari? 

ISAÍAS 3 

Judatapish Jerusalentapish llaquichinata huillashcami 

1Tucuita Mandaj Jatun Diosca Jerusalenpi, Judapi allicunata cujta, tucuita rurai 

tucujta anchuchingami. Micunatapish, anchuchingami. Yacutapish anchuchingami. 

2C'ari c'ari runatapish, alli macanacuj runatapish, jueztapish, profetatapish, 

adivinotapish, cunaj yuyajtapish, 

3pichca chunga soldadocunata mandajtapish, alli nishca runatapish, cunajtapish, 

imatapish ruranata yachajtapish, alli rimanata yachajtapish anchuchigrinmi. 

4Q'uipa huiñaicunallatami paicunata mandaj cachun churasha. Huambracunallami 

paicunata mandajcuna canga. 

5Cancunapurapica yallitaj jatun llaquimi tiyanga. Caishuj chaishujmi 

llaquichinacunga. C'uchullapi causajcunahuanmi llaquichinacunga. Q'uipa 

huiñaicunapish yuyajcunata llaquichingapajmi jataringacuna. Yanga runacunami alli 

nishca runacunata llaquichingapaj jataringacuna. 

6Chashna yallitaj jatun llaqui cajpimi, paipaj yayapaj huasipi maijan shujtajta maquipi 

japishpaca: Canca churanata charinguimi. Can ñucanchijta jatun mandaj tucui. Cai 

llajta jatun llaqui tucushpa urmashcataca can allichi ninga. 

7Shina nijpi chai llaqui punllaca chai runaca: “Ñucaca chai llaquicunataca imata mana 

rurai tucushachu. Ñuca huasipipish micunapish mana tiyanchu, churanapish mana 

tiyanchu. Ñucataca jatun mandaj cachunca ama churaichijchu” ningami. 

8Jerusalenca ñuturishcami saquirishca. Judaca urmashcamari. Paicunapaj c'alluhuan, 

paicunapaj rurashcacunahuan, Mandaj Diosta p'iñachishcamanta, Mandaj Dios jatun 

mandaj cashcata yanganchishcamantami chashna tucushca. 

9Paicunapaj ñahuillatajmi paicuna mana alli cashcataca ricuchin. Paicunaca 

Sodomacuna shinallatajmi juchallishcatapish mana pingashpa huillanllacuna. ¡Aij 

paicunapaj causailla! Paicunapaj llaquipajllatajmi montonacuncuna. 

10Cashcata rurajtaca tucui imapipish allimi ringui ni. Quiquin maquihuan 

rurashcatami micunga. 

11¡Aij, yallitaj millaita rurajlla! Tucui imapipish llaquicunallahuanmi ringa. 

Paicunapaj quiquin maquihuan ima shina rurashca shinallatajmi pagashca canga. 

12Ñuca agllashcacunata llaquichijcunaca huambracunallamari. Ñuca agllashcacunata 

mandajcunaca huarmicunallamari. Ñuca agllashcacunalla cancunataca 

pushajcunallatajmari umancuna. Mana alli ñantamari pushancuna. 

13Mandaj Diosca imalla rurashcata tapungapajmi ña shayacun. Pai agllashcacuna ima 

shinalla cashcata ricuchishpami llaquichigrin. 

14Mandaj Diosca pai agllashcacunata cunaj yuyajcunata, jatun mandajcunata, ima 

shina paicuna rurashcata ricuchishpa llaquichingapajmari shamugrin. Cancunaca uva 

chagracunatamari millpurcanguichij. Huajchacunata quichushcacunapish, cancunapaj 

huasicunapimari tiyacun. 

15Ñuca agllashcacunataca ¿ima nishpataj sarushpa ñuturcanguichij? Huajchacunataca 

ima nishpataj ñahuipi sarushpa chugrichircanguichij ninmi. Tucuita Mandaj Jatun 

Diosca. 

Sionpaj ushushicunata llaquichisha nishcami 

16Mandaj Diosca cashnapishmi nin: “Sionpi causaj huarmicunaca jatun 

tucushcacunami. Uma alzashca purijcunami. Mana pingashpa purijcunami. Bailashpa 

shina purijcunami. Chaquicunapi churarishcacunahuan ch'ilin nichishpa purijcunami” 

ninmi. 

17Chaimantami Jatun Diosca, Sionpaj ushushicunataca, lluchu umata saquinga. 

Mandaj Diosca paicunapaj pinganayaj aichatapish, lluchullatami ruranga. 

18Chai punllapica, Jatun Diosca chaquipi churarishca sumajcunatapish, umapi 

churarishca sumajcunatapish, ajchata charichina lunetacunatapish, 

19huallcacunatapish, zarcillocunatapish brazaletecunatapish, 

20umapi churashca linsocunatapish, changa uricunapi aparina sumajcunatapish, 

ajchata partina ñajchacunatapish, mishquijllata ashnaj aceitecunahuan aparishca 

uchijlla botellacunatapish, zarcillocunatapish, 

21sortijascunatapish, singapi aparina sumajcunatapish, 

22sumaj churanacunatapish, jahuata p'achallinacunatapish, ch'ungurina sumaj 

linsocunatapish, aisana muchilacunatapish, 

23espejocunatapish, sumaj lino churanacunatapish, umapi churana linsocunatapish, 

umata huatarinacunatapishmi anchuchinga. 

24Mishquijllata ashnacujhuan churarishca canapaj randica, millananata ashnacujmi 

tucungacuna. Chumbipaj randica, huascahuanmi chumbilliringacuna. Sumajta 

allichirishca ajcha canapaj randica, ajcha illaj lluchu umami tucungacuna. Sumaj 

churanacunata churarishca canapaj randica, cañamazuta churarishcami cangacuna. 

Alaja sumaj canapaj randica, ninapi rupashca alliyacuj shinami cangacuna. 

25Cancunapaj c'aricunaca, espadapimi huañungacuna. Fuerzasapacunaca jatun 

macanacuipimi huañungacuna. 

26Paicunapaj pungucunapish llaquillami cangacuna. Llaquilla cashcata ricuchij 

churanatami churaringacuna. Puebloca shitashcami saquiringa. Allpa pamballapimi 

tiyaringacuna. 

ISAÍAS 4 

1Chai punllapica canchis huarmicunami shuj c'arillata quichunacushpa chutanacushpa 

cashna ningacuna: “Ñucanchijca micunata carachunpish mana nishunchu, churanata 

churachichunpish mana nishunchu. Ashtahuanca ñucanchijta cambaj huarmi cachun 

japishpa ñucanchij pingaihuan cajta anchuchihuai” ningacunami. 

Q'uipa punllapi Jerusalén sumaj canata huillashcami 

2Chai punllacunapica Mandaj Dios retoñachishca yuraca alli nishca canapaj, jatun 

nishca canapajmi canga. Chai llajtapi p'ucushca granocunaca saquirij israelcunata 

jatun nishca alli nishca canapajmi canga. 

3Sionpi puchurishcacunapish, Jerusalenpi causaihuan saquirishcacunapish, jucha 

illajmi nishcacunami canga. Tucui Jerusalenpi causaiyujcunapaj shuticunata 

quillcashcacuna, 

4Jatun Dios Sionpi causaj huarmicunata tucui mapata p'ichashcacuna, Jerusalén 

yahuarlla cajta llaquichij espirituhuan, tucuchij espirituhuan maillashcacunami 

chashna nishca cangacuna. 

5Mandaj Diosca, Sión urcu jahuapi causajcunapaj huasicuna jahuapi, chaipi 

tandanacushcacunapaj jahuapica punllaca amsa p'uyutami churanga. Tutaca nina 

lunyacuj achij nicujtami churanga. Tucui chaicunapaj jahuapica Jatun Diosmi paipaj 

sumaj cashcahuan carpa shina llandushca canga. 

6Chai carpaca punllapish inti rupachinamanta miticunapajmi canga. Huairandij 

tamyandij c'ulun nishpa rundu tamyahuan cajpi miticunapajpishmi canga. 

ISAÍAS 5 

Judapi causajcunataca uva chagrahuan ch'imbapurashpa rimashcami 

1Ñuca c'uyashca alli apanacujtami cantagrini, paipaj uva chagratami cantagrini. Ñuca 

c'uyashca alli apanacujca, uva chagratami charirca. Alli p'ucuj quinri allpapimi 

charirca. 

2Chai allpamantaca, tucui rumicunatami anchuchirca. Muyundijtami pircarca. 

Chaipica ashtahuan alli uvacunata agllashpami tarpurca. Chai uva chagra chaupipica 

torretapishmi shayachirca. Chai uvata capinapajpish tanquetami rurarca. Chai 

chagraca alli uvatami cunga yuyarcami. Ashtahuanpish chai chagraca sacha uvatami 

p'ucurca. 

3Cunanca Jerusalén c'uchupi causajcunapish judacunapish uyaichij. Ñuca uva 

chagratapish ricushpa, ñucatapish ricushpa ¿ima shina cashcata cancunallataj 

ricuichigari? 

4Ñuca uva chagrataca ¿imatataj ashtahuan rurana carcari? ¿Imata ruranatataj mana 

rurashcani? Ñucaca alli uva p'ucujtamari shuyacurcani. ¿Ima nishpataj sacha uvata 

p'ucurcari? 

5Cunanca ñuca uva chagrata imata ruragrishcatami ricuchigrini. Muyundij pircatami 

anchuchigrini. Tucui tucuchishcami canga. Tucui pircata anchuchishca cajpica, pipish 

sarushcami canga. 

6Shitashca pambatami saquigrini. Uva yura ramacunatapish pi mana p'itishpa 

allichingachu. Pi mana jallmangachu. Ashtahuanpish cashacuna, mapa 

q'uihuacunallami jundanga. Chai uva chagra jahuapica p'uyuca mana tamyachingachu. 

Ñucami chashna mandagrini. 

7Tucuita Mandaj Diospaj uva chagraca, israelcunami. Chaica chashnatajmi. Judaca 

Mandaj Dios munashpa tarpushca sumaj uvacunami. Allita rurajcuna cachunmi 

munarca, ashtahuanpish mapa q'uihuacunami tucurca. Cashcata rurajcuna cachunmi 

munarca, ashtahuanpish caparishca huacaicunallami tiyan. 

Millaicunata llaquichinata huillashcami 

8Aij, caipi chaipi huasicunata randijcunalla. Aij, caipi chaipi haciendacunayuj 

tucucujcunalla. Tucuicunapajta quiquinpajlla tandacujcunalla. ¿Cancunallachari tucui 

llajtacunapi causashun ninguichij? 

9Achca huasicunami urmachishca saquiringa. Sumaj jatun huasicuna cashca 

cashpapish shitashcami saquiringa nishpa tucuita Mandaj Dios nishcami ñuca 

rinrinman uyarirca. 

10Chunga huagra yuntahuan yapushca uva chagraca shuj barril vinopajlla uvatami 

p'ucunga. Chunga costal muyu yaicushca trigo chagrapish, shuj costal trigollatami 

p'ucunga. 

11Machanaman ringapajlla utca jatarijcunalla. Tutayangacama ubyacujcunalla. Nina 

sindirij shina vino machachingacama ubyacujcunalla. ¡Aij, imachari tucunga! 

12Paicunapaj jatun micuicunapica, arpacunapi tocajcunami tiyan. Salteriocunapi, 

tamborcunapi, flautacunapi tocajcunami tiyan. Achca vinomi tiyan. Mandaj Dios 

rurashcataca pai rurashca cashcata mana yuyanchu. Paipaj maquihuan rurashca 

cashcataca mana yuyanchu. 

13Ñuca agllashcacunaca manataj entendishcamantami, prezu apashca tucungacuna. 

Alli nishcacuna cashca cashpapish yaricaihuanmi huañucungacuna. Achcacunami 

yacunaihuan chaquicungacuna. 

14Chaimi seolpish tiyashcata millpungapaj huijsata jatunyachinga. Shimitapish 

yallitajmi pascanga. Chaimanca paicuna sumaj cashcandij, achcacunandij, 

cushicujndij, paicuna cushicushcandijmi uriyangacuna. 

15Tucuicunami cumurichishca cangacuna, jatun tucushcacunapish cumurichishcami 

canga. 

16Tucuita Mandaj Diosca, runacunataca paicuna ima shina cashcatataj ricuchishpa 

mandashpami, alli nishca canga. Jucha illaj Diosca cashcata rurashpa mandashpami 

alli nishca canga. 

17Malta ovejacunaca michina cashca shina michishcami canga. Charijcunapaj cashca 

shitashca allpacunataca shujtaj llajtamanta cajcunami japingacuna. 

18Millaita ruranataca mana alli anguhuan, juchahuan apamujcunalla, huagracunaman 

carrota aisachij shina millaita ruranata apamujcunalla. ¡Aij imachari tucungacuna! 

19Paicunaca: ¡Shamuilla can rurasha nicushcataca rurailla ña ricungapaj nincunami! 

C'uchuyamuilla, shamuilla Israelcunapaj jucha illaj Dios quiquin rurasha nicushcataca 

utca rurailla. Ima shina rimashcata ña yachangapaj nincunami. 

20Mana allitaca alli nijcunalla. Allitaca mana alli nijcunalla. Luztaca amsata 

rurajcunalla. Amsataca luzta rurajcunalla. Jayajtaca mishquimi nijcunalla. 

Mishquitaca jayajmi nijcunalla. ¡Aij, imachari tucungacuna! 

21Paicunapaj quiquin yuyaillapi yachajmi canchij yuyajcunalla. Alli yuyaiyujcunami 

canchij yuyajcunalla. ¡Aij, imachari tucungacuna! 

22Vinota ubyangapaj c'ari c'ari cajcunalla. Ubyanacunata chagrushpa allichingapaj 

c'ari c'ari cajcunalla. ¡Aij, imachari tucungacuna! 

23Cullquita cujpica millaita ruraj cajpipish allimi nincunami. Millaita rurajpura 

tucushpa cashcata rurajtaca llaquichinllami. 

24Nina lunyacuj c'allucunami rastrojo ujshata shina tucuchinga. Ujshata nina tucuchij 

shinami tucuchinga. Chashnami sapi ismushca yura shina chingaringa. Paicuna sumaj 

sisacuna shina cashcapish ñutu allpa shinami chingaringa. Tucuita Mandaj Diospaj 

mandashcata yanganchishcamantami chashna tucunga. Israelcunapaj jucha illaj 

Diospaj shimita millashcamantami chashna tucunga. 

25Mana cazushcamantaca Mandaj Diosca, pai agllashcacunahuanca nina sindirij 

shinami yallitaj p'iñarirca. Mandaj Diosca paipaj maquita chutashpami chugrichirca. 

Urcucunapish chujchurcami. Huañushcacunapish chaupi ñancunapimi shitashca 

saquirircacuna. Chashna llaquichishpapish pai yallitaj p'iñarishcaca manaraj 

pararircachu. Ashtahuanpish paipaj maquitaca chutaracunrajmi. 

26Mandaj Diosca, caru llajtacunataca banderata alzashpami cayanga. Cai pacha tucuri 

llajtacunamantaca silbashpami cayanga. Chashna cayancami tucuicuna utca 

shamungacuna. 

27Paicunapurapica, pi mana shaicungacunachu. Ñitcarishpa urmajcunapish pi mana 

tiyangachu. Shujllapish mana dormingachu, pita mana dormi japingachu. Paicuna 

chumbillirishcatapish pi mana pascangachu. Paicunapaj pargate huatashcatapish pi 

mana p'itingachu. 

28Paicunapaj puntajlla caspicunapish ashtahuan puntajllata rurashcami canga. 

Paicunapaj arcocunapish shitanajllami canga. Paicunapaj caballocunapaj 

sillucunapish, yacu rumi shinami canga. Paicunapaj carrocunapaj ruedacunapish, 

acapana shinami callpanga. 

29Paicunaca jatun león huacaricuj shinami caparingacuna. Paicunaca uchilla leoncuna 

shinami caparingacuna. Ima animalta alli amullishpa apaj shinami apangacuna. Pi 

mana quichuipajtami apangacuna. Pi mana quichungachu. 

30Chai punllaca jatunta huajiashpami shamunga. Mama cucha yacu huajiaj shinami 

shamunga. Jahua pachamanta achijyachijcunapish amsayangami. Maijanpish cai 

llajtata ricushpaca, jatun amsa llaquitami ricunga. 

ISAÍAS 6 

Mandaj Diosca Isaiasman muscuipi shina ricurishcapish cayashcapish 

1Jatun mandaj Uzías huañui huatami, ñucaca Jatun Diostaca sumaj jatun tiyanapi 

tiyacujta, paipaj jahua churanaca Diospaj huasi ucupi jundajta ricurcani. 

2Paipaj jahuanijpica serafín nishca angelcunami carca. Chai angelcunaca cada shujmi 

sujta alascunata charirca. Ishqui alascunahuanca paicunapaj ñahuitami taparishca 

carca, caishuj ishqui alascunahuanca paicunapaj chaquitami taparishca carca. Cutin 

caishuj ishqui alascunahuanca jahuata volacujmi carca. 

3Paicunaca caishuj chaishujmi: “¡Tucuita Mandaj Diosca, jucha illaj, jucha illaj, jucha 

illaj Diosmari! ¡Tucui allpapish paipaj achij nicuj cashcahuan jundamari!” nijcunami 

carca. 

4Chashna nishca uyarijpica, Diospaj huasi pungu quisyucunaca chujchurcami, chai 

tucui huasi ucupica cushnimi jundarca. 

5Chaimi ñucaca: “¡Aij, ñucalla ña huañunimi nircani! Ñucaca mapa shimicunata rimaj 

runamari cani. Mapa shimicunata rimaj runacunapaj chaupipipishmari causani. 

Chashna runami ñuca ñahuicunahuantaj Jatun Mandajta ricuni. Tucuita Mandaj 

Diostamari ricuni” nircanimi. 

6Serafín nishca angelcunamanta shujca altarmanta shuj tenazahuan nina brazusta 

japishcata, paipaj maquipi apashca ñucapajman volamushpaca, 

7ñuca shimipi tupachishpami: “Riqui, cambaj shimica cai ninahuan tupachishcami. 

Canpi ima juchachina tiyashcapish ña p'ichashcami, cambaj juchacunapish 

anchuchishcami” nirca. 

8Chai q'uipami, Jatun Dios rimashcata uyarcani: “¿Pitataj cachashari? ¿Pitaj 

ñucanchijpaj randi ringari?” nijpimi ñucaca: “Caipimi cani, ñucata cachahuai” nircani. 

9Chaimi paica: “Ri, chai gentecunataca cashna nigri: Alli uyashpapish mana 

entendinguichijchu, alli ricushpapish ima cashcata mana yachanguichijchu nigri. 

10Paicunapaj shungutapish rumiyachi. Rinrintapish mana uyajta rurai. Ñahuitapish 

mana ricujta rurai. Ñahuihuanpish ama ricuchun, rinrinhuanpish ama uyachun, 

shunguhuanpish ama entendichun, ñuca ama alliyachichun ñucaman ama cutirichun 

chashna rurai” nircami. 

11Chaimi ñucaca: “Jatun Dios ¿maicamataj chashna cangari?” nircani. Shina nijpi 

paica: “Pueblocunapish urmachishca cangacama. Chaipi causajcunapish mana 

tiyangacama. Huasicunapipish pi mana causaj tiyangacama, allpapish shitashca 

pamba saquiringacamami chashna canga. 

12Mandaj Diosllataj caipi causajcunataca, shujtaj llajtaman cachangacama. Cai 

llajtaca tucui shitashca tucungacamami chashna canga. 

13Patsajmanta chungapura cai llajtapi saquirishca cashpapish, chaipish 

chingachishcami canga. Roble yurata cashpa, encina yurata cashpa p'itijpica, chai 

troncoca saquirinrajmi. Chai troncomantami jucha illajcunaca cutin huiñanga” 

nircami. 

ISAÍAS 7 

Jatun mandaj Acazman Isaías huillashcami 

1Jotampaj churi jatun mandaj Acaz, Judá llajtata mandacujpimi, Israel llajtata 

mandacuj Peka shuti jatun mandajca, Siria llajtata jatun mandaj Rezinhuan tucushpa, 

Jerusalenpi causajcunahuan macanacunaman huichiyamurcacuna. Shina cashpapish 

chai llajtataca mana japi tucurcacunachu. Acazpaj yaya Jotammi, Jotampaj yayaca, 

Uziasmi carca. Pekapaj yayaca, Remaliasmi carca. 

2Davidpaj huahua huahuapura jatun mandajpajman huillajcuna shamushpaca: “Siria 

llajtaca Efrain llajtahuanmari shuj yuyailla tucushca” nishpa huillajpimi, jatun 

mandajpaj shungupish, Jerusalenpi causajcunapaj shungupish urcupi caj yuracuna 

huairahuan caiman chaiman cuyurij shina chujchurcacuna. 

3Chaimi Mandaj Diosca, Isaiastaca: “Janajman caj tanqueman shamuj larca 

callariman ri. Tajshajcunapaj allpaman rina ñanpi jatun mandaj Acazhuan tupagri. 

Chaimanca cambaj churi Sear-jasubndij rishpa, 

4Jatun mandajtaca cashna ni: Siria llajtamanta caj Rezinpish, Remaliaspaj churipish 

p'iñarishcaca ishqui caspi rupashpa cushnicuj shinallami. Chaitaca alli chaparashpa 

ama manchaichu nigri. 

5Siria llajta runapish, Efrain aillupish, Remaliaspaj churipish shuj yuyailla 

tucunacushpami, canta llaquichinata yuyarinacushpa, cashna nincuna: 

6Jacuchij Judacunata manchachishunchij. Paicunapaj llajtataca ñucanchij 

chaupinacushpa, chai llajtapi jatun mandaj cachunca Tabeelpaj churita churashunchij 

ninacurcacuna. 

7Ashtahuanpish Mandaj Jatun Diosca: Mana chashna tucungachu, chashnaca mana 

cangachu ninmi. 

8Siria llajtapaj mama puebloca, Damascomi. Damascota jatun mandajca Rezinmi. 

Cunanmanta sujta chunga pichca huatapica Efraín llajtaca ña mana llajtachu 

ningacamami chingachishca canga. 

9Efrainpaj mama puebloca Samariami. Samariata jatun mandajca Remaliaspaj 

churimi. Cancuna ñucapi mana shunguta churashpaca, mana ashtahuan causashpa 

catinguichijchu. Chaica chashnatajmi canga ninmi nigri” nircami. 

Q'uipa huillaipica Isaiasca Emanuel shuti huahua huacharinata Acazman 
huillashcami 

10Mandaj Diosca, Acaztaca cashnapishmi nirca: 

11“Canta Mandaj Taita Diostaca shuj ricuchinata cambaj mañai. Allpa ucumanta 

cashpapish, jahua pachamanta cashpapish ricuchichun mañai” nircami. 

12Shina nijpimi Acazca: “Mana mañashachu. Tucuita rurai tucuj Mandaj Diostaca 

imapajtaj shuj ricuchinata ricuchichun nishpaca mañashari” nirca. 

13Shina nijpica Isaiasca: Davidpaj huahua huahuacuna caita uyaichij: ¿Runacunata 

p'iñachicushcaca ima mana cashcata yuyashpachu cunanca ñuca Diostapish 

p'iñachinguichij? 

14Chaimanta Jatun Diosllatajmi, cancunamanca shuj ricuchinata ricuchigrin: C'arita 

manaraj rijsij shuj huarmimi chichunga. Paica shuj c'ari huahuatami huachanga. Chai 

huahuataca Emanuel shutitami shutichinga. 

15Chai huahuaca ima alli cajta, ima mana alli cajta yachangacamaca mantequillata, 

sacha chuspipaj mishquillatami micunga. 

16Chai huahua ima alli cajta, ima mana alli cajta manaraj yachaj cajpimi cunan can 

manchacuj ishqui jatun mandajcunapaj llajtacunaca shitashca saquiringa. 

17Mandaj Diosca cambaj jahuamanpish, can mandacun llajtapi causajcunapaj 

jahuamanpish, cambaj huasi ucupuracunapaj jahuamanpish jatun llaquitami cachanga. 

Efraín aillu, Judá aillumanta ch'icanyashca punllacunamanta cunancama mana 

ricushca llaquicunami shamunga. Asiria llajtata jatun mandaj shamushpami 

llaquichinga. 

18Chai punllapica Mandaj Diosca Egipto llajta jatun yacucuna tucurinpi caj tábano 

chuspicunatami silbashpa cayanga. Asiriapi caj abejacunatami silbashpa cayanga. 

19Chaicuna shamushpaca, shitashca pugru pambacunapi, jatun rumi ucucunapi, casha 

yuracunapi, tucui yuracunapi causangapajmi tucuicuna tiyaringacuna. 

20Chai punllapica Jatun Diosca, jatun yacumanta ch'imbanijman cajcunata 

alquilamushca navajahuanmi tucuicunata raspanga. Asiria llajtata jatun 

mandajhuanmi uma ajchatapish, chaqui millmatapish, barbastapish tucuita raspanga. 

21Chai punllapica cashnami tucunga: Shuj runaca shuj vacata, ishqui ovejacunatami 

huiñachinga. 

22Chaipica yallitaj achca leche tiyajpimi, mantequillallata micungacuna. Chai llajtapi 

saquirijcunaca mantequillata, sacha chuspipaj mishquitami micungacuna. 

Chashnatajmi canga. 

23Chashna cajpipish chai punllacunapica, ñaupaman huaranga uvacunata tarpushca 

allpa caj cashca cashpapish huaranga siclo cullqui valij caj cashca cashpapish casha 

yuracuna, casha q'uihuacunallami jundashca canga. 

24Tucui chai allpacunapica casha yuracunalla, casha q'uihuacunalla junda cajpimi, 

chai allpamanca puntajlla caspicunata, arcocunata apashca ringacuna. 

25Azadonhuan tsagmana cashca urcucunamanca ña mana rinata yuyangacunachu. 

Casha yuracunalla, casha q'uihuacunalla cajpi manchashcamantami mana ri 

tucungacuna. Chai allpacunaca huagracunata michinapaj, ovejacuna purinapajllami 

canga. 

ISAÍAS 8 

Mandaj Diosca cancuna manchana cachun nishcami 

1Mandaj Diosca ñucataca: “Shuj jatun tablata japishpa Maher-salal-hasbaz nishca 

shimicuna ima nisha nishcata alli rezanallata quillcai nircami. 

2Chashna nijpica, Urías curata, Jeberequiaspaj churi Zacariastami chaicunata ricushpa 

ima shina cashcata huillachun ñucahuan tandachircani” 

3Chai q'uipaca profeta caj ñuca huarmipi ñuca chayarijpica, paica chichushpami shuj 

c'ari huahuata huacharca. Chaimi Mandaj Diosca ñucataca: “Cai huahuataca Maher-

salal-hasbazta shutichi. 

4Huahua manaraj ñuca yayito, ñuca mamita ninata yachajpimi, Asiria llajtata jatun 

mandajca Damasco pueblopi achca charishcacunata, Samariapi causajcuna imalla 

charishcacunata quichunaman shamunga” nircami. 

5Mandaj Diosca cutinmi ñucataca: 

6“Cai runacunaca, casijllata ricuj Siloé yacucunata yanganchishpami Rezinhuanpish, 

Remaliapaj churihuanpish cushicurcacuna. 

7Chaimantami Jatun Diosca, paicunapaj llajtamanca manchanana chai Éufrates jatun 

yacuta cachagrin. Asiria llajtata jatun mandajmi, chai jatun yacu jundashpa, tucui lado 

uri pambacunata tallirij shina cai tucui llajtacunata pai imallata rurai tucuj cashcahuan 

llaquichinga. 

8Chai jatun yacuca, Judacama rishpa ashtahuan ashtahuan mirarishpami, cungacama 

millpunga. Paica cambaj llajtataca paipaj alasta pascashpami tucui tapanga. Emanuel-

lla” nircami. 

9Llajtacunapi causajcuna tandanacuichijllatagari. Urmanguichijllatajmi. Mai caru 

llajtacunapi causajcunapish, tucuicuna caita uyaichij: Alli chumbilliricuichijllatagari. 

Chingachishcallatajmi canguichij. Macanacuipaj alli allichirichijllatagari. 

Chingachishcallatajmi canguichij. 

10Imalla ruranacunata yuyarinacucuichijllatagari. Chaicunatapish chingachishcami 

canga. Alli parlanacucuichijllatagari, chaipish yangallami canga. Diosca 

ñucanchijhuanmari. 

Jatun Diosllatami manchana nishcami 

11Mandaj Diosca ñucataca, paipaj tucuita rurai tucuj maquihuanmi, caipi 

causajcunapaj ñanpi amataj purichun nishpa cashna nirca: 

12“Caipi causajcuna huashalla alli yuyarinacushcahuantajca ña imatapish ruranatajmi 

nincunami. Paicuna yuyashca shinaca ama yuyaichijchu. Paicuna 

manchacushcacunatapish ama manchaichijchu. Manchanami canchij nishpallapish 

ama yuyaichijchu. 

13Cancunaca tucuita Mandaj Diosta manchaichij. Paillata jucha illajmi cangui nichij. 

Cancuna manchana, cancuna chujchunaca Mandaj Dioslla cachun. 

14Chashna cajpica, paica Diospajlla huasimi canga. Ashtahuanpish israelcunapaj, 

judacunapajca ñitcana rumimi canga. Paicuna urmanapajca ñitcana rumi shina, 

lazyana angu shinami canga. Jerusalenpi causajcuna urmanapajca linchi shinami 

canga. 

15Paicunapuramantaca achcacunami ñitcangacuna, urmangacuna, ñuturingacuna. 

Maijancunaca tsagnarishpami urmangacuna. Prezu apashcami cangacuna. 

16Dios ima shina cashca shina causanataca charirangui. Ñuca yachachishcacunataca 

ñucata catijcunapaj chaupipica chaitataj pajtachingui” nircami. 

Isaías ashtahuan cunashcami 

17Mandaj Diosca Jacobpaj huahua huahuacunamanta paipaj ñahuita pacajpipish ñuca 

Mandaj Diosllatami shuyasha. Paillapimi shunguta churasha. 

18Ñucapish, Mandaj Dios ñucaman cushca ñuca churicunapish, israelcuna ima 

tucunata ricuchijcunami canchij. Sión urcupi causaj, tucuita Mandaj Dios 

churashcacunami canchij. 

19Cancunata maijancuna: “Muspachij yumbucunata, adivinocunata, manapish 

entendipajta rimarijcunata tapuichigari” nijpica, cancunaca: Cai gentecunaca 

¿manachari paicunapaj Diosta tapunari? ¿Causajcunamantaca huañushcacunatachu 

tapunari? nishpa cutichinguichij. 

20Mandashcapish, Dios ima shina cashca shina causachun nishcapish tiyanmi. 

Mandashcacunapi nishca shina mana nishpaca, paipica manaraj pacarishcachu. 

21Paicunaca cai allpapica shaicushcacuna, yaricaihuanmi caiman chaiman 

puringacuna. Yaricaihuan cashpami p'iñarishpa jahua pachata huichilla ricushpa 

paicunata jatun mandajtapish, paicunapaj Diostapish mana alli nishpa rimangacuna. 

22Allpata ricushpaca llaquicunata, yallitaj amsatami ricungacuna. Paicunaca chai 

yallitaj amsapimi shitashca cangacuna. 

ISAÍAS 9 

Quishpichij huacharishcapish, pai mandanapish 

1Cunan llaquihuan cajcunaca mana chashna amsallapitajca causacungallacunachu. 

Zabulón llajtata, Neftalí llajtata punta cutin llaquichicui punllacunapi llaquichishca 

shinaca mana llaquichicungallachu. Ashtahuanpish Jordán yacu ladopi caj mama 

cuchaman rina ñanpi causajcunapaj, Diosta mana rijsijcunapajca Galilea llajtapica 

jatun cushicuimi tiyanga. 

2Amsapi purijcunaca jatun luztami ricurcacuna. Huañunalla amsapi cajcunataca luzmi 

lamyachirca. 

3Gentecunataca achcayachircanguimi. Cushicuitapish mirachircanguimi. Cozicha 

punllapi cushicuj shinami quiquinpaj ñaupajpica cushicungacuna. 

Quichumushcacunata chaupishpa cushicuj shinami quiquinpaj ñaupajpica 

cushicungacuna. 

4Paicunata llashacuj yugotapish quiquinmari p'aquircangui. Paicunapaj rigra jahuapi 

caj caspitapish, quiquinmari p'aquircangui. Paicunata llaquichicuj varatapish 

quiquinmari p'aquircangui. Madiancunata llaquichi punllapi shinamari rurangui. 

5Jatun macanacuiman soldadocuna churashpa t'alaj t'alaj nishpa purina zapatocunataca 

rupachishcami canga. Yahuarpi c'ahuirishca caj churanacunapish rupachishcami 

canga. Chaquishca q'uihua rupaj shinami rupanga. 

6Ñucanchijmanca churitamari cushca, chai huahuamari huacharishca. Paipaj 

maquipimari mandanataca churashca. Paica cashna shuticunami canga: “Mancharinata 

cunaj, tucuita rurai tucuj Dios, huiñaita causaj Yaya, sumaj causaita Mandaj” 

nishcami canga. 

7Pai mandanaca ashtahuanmi mirashpa catinga. Pai mandacujpica sumaj causaimi 

tiyanga. Chai mandanaca mana tucuringachu. David mandashpa tiyanapimi tiyaringa. 

Pai mandanatami mandanga. Ima pandata mana rurashpa, cashcata rurashpami 

mandanga. Imatapish alli cachun churashpami mandanga. Pi mana cuyuchipajmi 

canga. Pai mandai callari punllamanta huiñaitami chashna canga. Tucuita Mandaj 

Diosca chaita rurana munailla cashcamanta pajtachingatajmi. 

Mandaj Dios p'iñarishpa israelcunata llaquichishcami 

8Jatun Diosca Jacobpaj huahua huahuacunamanca, shuj huillanatami cacharca. Chaica 

ñami israelcunapaj jahuapi urmashca. 

9Chaitaca tucui gentecunami yachangacuna. Efraincunapish, Samariapi 

causajcunapishmi yachangacuna. Chaita ricushpaca, c'ari tucushpa, jatun tucushpami 

cashna nincuna: 

10“Ladrillocunahuan shayachishcata urmachijpica, yacu rumicunahuanmi 

shayachishun. Sicómoro caspicunahuan rurashcata p'itijpica, cedro caspicunahuanmi 

shayachishun” nincunami. 

11Mandaj Diosca, Rezinta p'iñajcunatami paita llaquichichun pushamunga. Paita 

p'iñajcunatami tandachinga. 

12Inti llujshin ladomantaca Siriocunatami pushamunga. Inti huashicun ladomantaca 

filisteocunatami pushamunga. Paicunami israelcunataca, shimi jundata amullishpa 

millpungacuna. Chashna rurashpapish Mandaj Dios yallitaj p'iñarishcaca manataj 

pararingachu. Ashtahuanpish paipaj maquica chutashcarajmi canga. 

13Chashna llaquichicujpipish israelcunaca, paicunata llaquichicuj Mandaj 

Diospajmanca mana cutirircacunachu. Tucuita Mandaj Diostaca mana 

mashcarcacunachu. 

14Chaimantami Mandaj Diosca israelcunapajtaca umatapish chupatapish chai 

punllallataj p'itinga. Yuratapish chai punllallatajmi ramacunandij p'itinga. 

15Uma nishpaca, ñahui ricuica allitajlla cunaj yuyajcuna nisha ninmi. Chupa nishpaca, 

llullashpa huillaj profetacuna nisha ninmi. 

16Cai gentecunata mandajcunaca umajcunami. Chaimi paicuna mandacushcaca 

chingarin. 

17Tucuicunami manapish rimana cajta rimajcuna. Tucuicunami llullacuna, millaicuna. 

Chaimanta Jatun Diosca, chaipi causaj q'uipa huiñaicunahuanca manataj cushicunchu. 

Yaya mama illajcunatapish, viudacunatapish manataj llaquingachu. Tucui chaicunata 

rurashpapish, pai p'iñarishcaca manataj pararingachu. Paicunata llaquichingapajca 

maquita chutashcarajmi. 

18Paicuna millaita rurashcaca nina shinami sindiringa. Casha q'uihuacunata, casha 

yuracunata, millpuj shinami tucuchinga. Sachapi nina lunyajpi, cushni muyurishpa 

llujshishpa huairapi chingarij shinami chingaringacuna. 

19Tucuita Mandaj Dios p'iñarijpica, cai pachaca amsayangami. Gentecunaca 

chaquishca q'uihua shinami lunyashpa rupanga. Gentecunaca paipaj quiquin 

huauquitapish mana llaquingachu. 

20Alli maquiman cajta millpushpapish yaricaillahuantajmi saquiringacuna. Lluqui 

maquiman cajta micushpapish mana huijsa jundata micungachu. Tucuicunami 

paicunapaj quiquin rigrallatataj micungacuna. 

21Manasesca Efraintami millpunga. Efrainca Manasestami millpunga. Ishquindij 

tucushpami, Judata p'iñashpa jataringa. Tucui chaicunata rurashpapish, pai 

p'iñarishcaca manataj pararingachu. Paicunata llaquichingapajca maquita 

chutashcarajmi. 

ISAÍAS 10 

1¡Aij, cashcata mana rurashpa mandanacunata rurajcunalla. Mana pajtachi tucuipaj 

mandashcacunata rurajcunalla. 

2Huajchacunapaj cashcata ruranata anchuchingapajmi chaicunataca rurancuna! Ñuca 

agllashcacuna llaquihuan cajpi mana cashcata rurangapajmi chashna rurancuna. 

Viudacuna imalla charishcata quichungapaj, yaya mama illajllacunapajta 

shuhuangapajmi chashna rurancuna. 

3Chashna rurashcamanta llaquichina punlla chayamujpica ¿imatashi ruranguichij? 

Caru llajtamanta llaquichijcuna chayamujpica, ¿pitashi ayudachun japinguichij? 

Cancuna charishcacunataca ¿maipishi saquinguichij? 

4Ñuca illajlla cashpaca, prezucunahuanmi cumuringuichij. Huañuchijcunapaj 

maquipimi urmanguichij. Chashna llaquichishpapish pai p'iñarishcaca manataj 

pararingachu. Paicunata llaquichingapajca maquita chutashcarajmi. 

Asiriacunaca Taita Diospaj caspimi 

5¡Aij, Asiria llajtalla! Ñuca yallitaj p'iñarishcapica ñuca caspimi, ñuca varami. Ñuca 

p'iñaritaca paipaj maquipimi churarcani. 

6Mana ñucapajlla causacuj llajtata llaquichichunmi cachasha. Ñuca p'iñashcacunata 

llaquichichunmi cachasha. Paicuna quichushcacunata quichushpa apachunmi 

cachasha. Paicunatami ñanpi sirij lodota shina sarujcuna cachun churasha. 

7Shina cajpipish, paica ñuca chashna rurachijllapi chashna ruracushcataca mana 

entendingachu. Paipaj shungupipish chashna cashcataca manataj yuyangachu. 

Ashtahuanpish paipaj yuyaipica, caishuj llajtatapish, chaishuj llajtatapish huashan 

huashan sapimanta aisashpa llaquichinallatami yuyanga. 

8Chaimi paica cashna niringa: “Jatun mandajcunaca ¿manachu ñuca churashca 

mandajcunalla? 

9Calno pueblopish ¿manachu Carquemis pueblo shinallataj? Hamat pueblopish 

¿manachu Arfad pueblo shinallataj? Samaria pueblopish ¿manachu Damasco pueblo 

shinallataj? 

10Rurashcalla dioscunahuan junda caj llajtacunatami ñuca maquihuan quichurcani. 

Chai rurashcalla dioscunaca Jerusalenpi, Samariapi tiyaj dioscunata yallimi carca. 

11Samariatapish chaipi tiyaj rurashcalla dioscunatapish ¿ima shinami tucuchircani? 

¿Manachu Jerusalentapish chaipi tiyaj rurashcalla dioscunatapish chai shinallataj 

tucuchisha? niringami” nircami. 

12Ashtahuanpish Jatun Dios pai rurana cashcata Sión urcupi, Jerusalenpi tucuchishca 

q'uipaca, Asiriata jatun mandajca pai quiquinllataj c'ari c'ari cashcamanta chashna 

rurashcata yuyashpa, pai jatun tucushcamanta p'ucushca grano shinataca jatunta 

llaquichishcatami japinga. 

13Chaimi paica cashna nirin: “Ñucaca yuyaisapami cashcani. Ñucaca chashna cashpa 

c'ari c'ari cashcahuan, ñuca maquihuan, ñuca yachaj cashcahuanmi chashna rurarcani. 

Cai tucui gentecunapaj llajtacunatapish japircanimi. Paicunapaj charishcacunatapish 

quichurcanimi. Mandashpa tiyacujcunataca yallitaj c'ari c'ari runa shinami jahualla 

urmachircani. 

14Gentecuna imalla charishcacunataca tazinta japij shinallami japircani. Shitarishca 

luluncunata pallaj shinallami japircani. Chashnami chai llajtacunataca tucuita 

ñucapajta rurarcani. Alasta cuyuchishpa mitsajpish pi mana tiyarcachu. Picuta 

pascashpa huacarishpa mitsajpish pi mana tiyarcachu” nirircami. 

15¿Hachaca paihuan hachacuj runata yanganchishpa jatun tucui tucunchari? ¿Caspita 

p'itina sierrapish paihuan p'iticuj runata yanganchishpa jatun tucui tucunchari? ¡Tauna 

caspica paita jatarichij runataca mana jatarichinchu! ¡Tauna caspica ¿maitataj 

gentetaca jatarichingari?! 

16Chashna cashcamantami tucuita Mandaj Jatun Diosca, c'ari c'aricunapajmanca 

irquiyachinata cachanga. Paicuna sumaj cashcataca cuerpo ucupi ninata japichishpami 

rupachinga. 

17Israelcunapaj luzca, ninamanmi tigranga. Paicunapaj jucha illajca nina 

lunyacujmanmi tigranga. Chashna cashpami paicunapaj llajtapi tiyaj casha 

q'uihuacunata, casha yuracunataca shuj punllallapi tucui rupachinga. 

18Paicunapaj sachacuna shina jatun canataca, alli granota p'ucuj allpa shina jatun 

canataca tucuimi chingachinga. Cuerpondij, almandijmi tucui chingachinga. Chashna 

rurajpica, macanacuipi mishajpi banderata apaj urmashca shinami canga. 

19Paicunapaj sachacunapi saquirij yuracuna shinaca ashacunallami canga. 

Chaicunataca shuj uchilla huahuallapish yupai tucungallami. 

20Chai punllacunapica cashnami tucunga: Israelcunapuramanta puchushcacunaca 

paicunata llaquichijcunapi taunarinataca mana yuyangacunachu. Jacobpaj huahua 

huahua puchushcacunaca paicunata llaquichijcunapi taunarinataca manataj 

yuyangacunachu. Ashtahuanpish paicuna shuj yuyai taunarinaca Mandaj Dios, 

israelcunapaj jucha illaj Diosllami canga. 

21Puchushcacunaca tigrangacunami. Jacobpaj huahua huahua puchushcacunaca 

tucuita rurai tucuj Taita Diospajman tigraringacunami. 

22Israel llajtalla, canpi causacuj gentecunaca mama cucha uripi tiyaj t'iyu allpa shina 

yallitaj achca cashpapish puchushcacunallami tigrangacuna. Israelcuna ima shinalla 

rurashcata ricushpa chingachinata yuyarishcataca paicuna ima shinalla rurashcata 

ricuchishpami chingachinga. 

23Tucuita Mandaj Jatun Diosca israelcunata chingachinata yuyarishcataca tucui 

llajtacunata cachashpami chingachinga. 

24Chashna nicushpapish tucuita Mandaj Jatun Diosca cashnami nin: “Ñuca 

agllashcacunalla. Siónpi causajcunalla. Asiria llajtataca ama manchaichu. Cantaca 

caspihuanmi chugrichinga. Canta llaquichingapajmi tauna caspita alzanga. Egiptopi 

causajcuna shinallatajmi ruranga. 

25Cancunata llaquichijcunata llaquichingapajmi, cunanmanta asha punllacunallapi 

ñuca yallitaj p'iñarishcaca tucuringa. 

26Tucuita Mandaj Diosca israelcunata llaquichijta llaquichingapajca, azotinatami 

alzanga. Oreb c'acapi Madiancunata huañuchij shinallatajmi huañuchinga. Paipaj 

caspitaca cucha jahuatami chutanga. Egipto ñanpi rurashca shinallatajmi ruranga. 

27Chai punllacunapica cancuna aparishcacunataca anchuchingami. Paicunapaj llashaj 

yugota cancunapaj cunga tullupi apachishcatapish anchuchingami. Llashaj yuguca 

ismungami. Quishpichichun ñuca churashca cashcamantami chashna rurangui” 

nircami. 

Asiria llajta soldadocuna Jerusalencama chayashcami 

28Ajat pueblocama shamushpaca, Migrón pueblocamami rirca. Micmas pueblopimi 

soldadocunata yuparca. 

29Jatun yacu ricun maita ch'imbanallata ch'imbashpami, Geba pueblopi tiyarircacuna. 

Ramá pueblopi causajcunaca chujchurcami. Saulpaj Gabaa pueblomantapish 

miticunamanmi callparcacuna. 

30Galimpaj ushushi sinchita capariyari. Lais puebloman uyarijta capariyari. ¡Anatot 

pueblolla imachari tucunga! 

31Madmenapi causajcunaca caparinacurcacunami. Gebimpi causajcunapish 

miticushpa callpancunami. 

32Cunanllataj Nob pueblopi shayarishpami, Sionpaj ushushi urcuman, Jerusalén 

lomaman paipaj maquita chutanga. 

33Riquichij, tucuita Mandaj Jatun Diosca yura ramacunataca p'itijnimi shitanga. Jatun 

yuracunapish p'itishcami canga. Jatuncunaca urmachishcami canga. 

34Yallitaj tiyaj yuracunataca hachahuanmi p'itinga. Libanoca c'ulun nishpami 

urmanga. 

ISAÍAS 11 

Cashcata ruraj Quishpichij mandacui punllapi ima shina canami 

1Yaya Isaipaj troncomantaca shuj yurami huiñanga. Paipaj sapicunamantaca mushuj 

yurami retoñanga. 

2Mandaj Diospaj Espiritumi paipi causanga. Chai espirituca: Yachaisapa canata cuj 

espíritu, yuyaisapa canata cuj espíritu, alli yachaita cuj espíritu, imatapish rurai 

tucunata cuj espiritu, imatapish yachaj canata cuj espiritu, Mandaj Diosllata manchana 

yuyaita cuj espiritumi canga. 

3Mandaj Diosta manchajca ima shina canatami yachachinga. Pai mandacushpaca 

ñahuita ricushpallaca mana llaquichingachu. Paica shujtajcuna huillashcata 

uyashcallahuanca mana allichingachu. 

4Ashtahuanpish paica piman mana tucushpami, huajchacunataca cashcata rurashpa 

allichinga. Llajtapi causaj mana mitsari tucucujcunataca piman mana tucushpami 

allichinga. Cai pachapi causajcunataca paipaj shimimanta llujshij caspihuanmi 

llaquichinga. Mandaj Diosta mana rijsijcunataca paipaj shimimanta llujshij 

espirituhuanmi huañuchinga. 

5Cashcata ruraj canaca paipaj cinturata chumbillirinami canga. Imatapish pajtachij 

canahuanmi chumbillirishca canga. 

6Atujca malta ovejahuanmi tandalla puringa. Leopardopish, chivohuan tandallami 

siringa. Bizipish, leonpish, charina jatun animalcunapish tandallami puringacuna. 

Uchilla huahuallami michicunga. 

7Vacaca osahuan tandalla micungallami. Paicunapaj huahuacunapish tandalla 

siringallami. Leonca, huagra shinallataj ujshatami micunga. 

8Chuchucuj huahuaca cobra culebrapaj jutcupimi pugllanga. Cunanlla raquishca 

huahuaca víbora culebrapaj tazinta maquihuan japingallami. 

9Chai punllapica ñucapajlla urcupica, ima millaita mana rurangachu. Imata mana 

llaquichingachu. Mama cucha yacuhuan junda caj shinami tucui cai pachaca Mandaj 

Diosta rijsishcahuan junda canga. 

10Chai punllapica, yaya Isaipaj sapipi retoñashcaca tucui llajtacunapaj bandera cachun 

churashcami canga. Paitaca tucui gentecunami mashcangacuna. Pai causacunca sumaj 

achij nicujmi canga. 

Israelcunaca quiquin llajtaman tigrana cashcami 

11Chai punllacunapica cashnami tucunga: Mandaj Diosca mana huañushpa 

puchushcacunata prezu apashcacunata tigrachimungapajmi cutinllataj paipaj maquita 

alzanga. Paicunataca: Asiria, Egipto, Patros, Etiopía, Elam, Sinar, Hamat, mama 

cucha uripi caj llajtacunamantami tigrachimunga. 

12Tucui llajtacuna ricunapajmi banderata shayachinga. Prezu apashca israelcunatami 

tandachinga. Caita chaita urata janajta rishca judiocunatami cai pacha chuscundij 

ladomanta tandachinga. 

13Chaipica Efraín aillupajca imalla charishcata munaj canaca chingachishcami canga. 

Judata p'iñajcunataca chingachishcami canga. Efrainca Judacunapaj ima charishcata 

ña mana munangachu. Judacunapish Efraintaca ña mana llaquichisha ningachu. 

14Ashtahuanpish ishquindij tucushpami, inti huashicun ladopi caj filisteocunataca 

llaquichinga. Inti llujshin ladopi causajcunatapish imalla charishcacunata 

quichungacunami. Edomcunapish, Moabcunapish paicunapajtami rurangacuna. 

Amonitacunapish paicunatami cazungacuna. 

15Mandaj Diosca, Egiptopi caj mama cucha asha llujshirishca yacutapish 

chaquichingami. Paipaj maquita chutashpa paipaj tucuita rurai tucuj cashcahuan 

p'ucushpami, Egiptopi caj yacutaca canchispi chaupirishpa ricujta ruranga. Chaitami 

israelcunataca, pargatecunata churashcallatataj ch'imbachinga. 

16Israelcuna mana huañushpa saquirishcacuna Asiriamanta tigracujpica, israelcunata 

Egiptomanta ñanta pascashpa llujshichimucushca shinallataj ñanmi canga. 

ISAÍAS 12 

Diosta pagui nishpa cantashcami 

1Chai punllapica cashnami ningui: “Mandaj Dios, quiquintami cantasha. Quiquinca 

ñucahuan p'iñarishca p'iña cashca cashpapish, quiquin p'iñarishcaca ñami 

quiquinmanta anchushca. Ñucataca ñami cushichishcangui. 

2Taita Diosmi ñucata Quishpichij. Paillapimi shunguta churani, pita mana 

manchanichu. Paica ñucapaj muyundij pirca shinami. Ñuca cantanaca Mandaj 

Diosmari. Paimari ñucata quishpichijca cashca” ninguimi. 

3Cancunaca cushicushpami quishpichij pugyucunamanta yacuta huishichinguichij. 

4Chai punllapica cashnami ninguichij: “Mandaj Diosta cantaichij. Paipaj shutita 

caparichij. Pai imallata rurashcataca, shujtajcunaman huillaichij. Paipaj shuti 

jatunyachishca cashcata yuyarichij. 

5Mandaj Diosca mancharinacunatamari rurashca. Salmocunahuan cantaichij. Chaitaca 

tucui cai pachapi yachashca cachun. 

6Siónpi causajcuna, cushicuichigari, cantaichigari. Israelcunapaj jucha illaj Diosca 

cambaj chaupipica jatunmari” ninguichijmi. 

ISAÍAS 13 

Babilonia llajtata Dios llaquichinata huillashcami 

1Babiloniata llaquichinataca Amozpaj churi Isaiasman muscuipi shina ricuchishcami. 

2“Lluchu urcu jahuapi banderata shayachichij. Jatun mandajcuna yaicuna punguta 

soldadocuna yaicuchun maquita cuyuchishpa caparichij. 

3Babiloniata llaquichingapajca ñuca agllashcacunatami cacharcani. Ñuca 

p'iñarishcahuan macanacujcunatapishmi cayarcani. Paicunaca ñuca jatun cashcahuan 

cushicujcunami. 

4Achcacuna urcupi bullacujmi uyarin. Achca gentecuna caparinacushcami uyarin. 

Llajtacuna yallitaj bullashcami uyarin. Tandanacushca llajtacuna caparinacushcami 

uyarin. Macanacunapaj caj soldadocunataca tucuita Mandaj Diosmi yupashpa ricucun. 

5Caru llajtamanta soldadocunamari shamun. Cielo callarimantamari shamucun. 

Mandaj Diosca pai p'iñarishpa llaquichina caspihuanmi shamucun. Tucui cai pachata 

chingachingapajmari shamucun. 

6Caparirishpa huacaichigari. Mandaj Dios llaquichina punllaca ñamari c'uchullapi. 

Tucuita Rurai Tucuj Diosca chingachingapajmi shamunga. 

7Chashna llaquichicujpica tucuicunapaj maquicunami imata mana rurai tucuj 

saquiringa. Tucuicunapaj shungucunami manchaihuan cangacuna. 

8Yallitaj manchai, yallitaj llaqui, yallitaj nanaicunami paicunataca llapinga. Huachana 

nanaihuan caj huarmi torcericuj shinami tucungacuna. Paicunahuan cajcunata caishuj 

chaishuj ñahuita ricunacushpaca tucuicunami jatunta mancharingacuna. Paicunapaj 

ñahuicunaca nina lunyacuj shinami cangacuna. 

9Mandaj Dios llaquichina punllaca ñamari shamucun. Chaipica: Mandaj Diosca nina 

sindirij shina yallitaj p'iñarishpa llaquichijni shitajpica yallitaj mancharinami canga. 

Allpataca shitashca pambatami saquinga. Allpapi causacuj juchayujcunataca tucuita 

chingachingapajmi chashna shamucun. 

10Chashna llaqui cajpica jahua pacha uchilla luzerocunapish, uchilla luzerocunamanta 

achijyachicuj jatun luzerocunapish mana achijyachingachu. Intipish pacarijpi 

llujshicushca manaraj unipimi amsayanga. Lunapish lamyachina illajllami canga. 

11Cai pachapi causajcunataca, millaita rurashcamantami llaquichigrini. Ñucata mana 

rijsijcunataca paicuna millaita rurashcamantami llaquichigrini. Jatun tucushcacuna 

jatun tucunataca tucuchigrinimi. Mana mitsari tucuipajcunata jatun tucushpa 

llaquichijcunataca cumurichigrinimi. 

12Gentecunataca Ofir curita shina yalli ashallatami saquisha. Gentecunaca caipi chaipi 

ashacunallami causangacuna. 

13Jahua pachacunataca chujchuchishami. Allpa pachapish pai maipi cashcamantaca 

anchungami. Tucuita Mandaj Dios nina sindirij shina jatunta llaquichicui punllapica 

pai p'iñarishpa llaquichijni shitajpimi chashna canga. 

14Chai punllapica caticujpi taruga callpacuj shina, michij illajlla oveja caita chaita rij 

shinami canga. Cada quiquinmi quiquin llajtata chaparashca tigrangacuna. Cada 

quiquinmi quiquin allpaman miticushpa callpangacuna. 

15Maijanpish japi tucujtaca lanzahuan pasajta satishcami canga. Paicunamanta maijan 

prezu japi tucushpaca espadahuan huañuchishcami canga. 

16Paicunapaj huahuacunatapish paicunapaj ñaupajpimi pambapi huajtangacuna. 

Paicunapaj huasicunamantapish tucuitami llujshichishpa apangacuna. Paicunapaj 

huarmicunatapish paicuna ricucujpimi japiringacuna. 

17Paicunata llaquichichunca, medocunatami rijchachigrini. Paicunaca cullquitapish, 

curitapish mana munajcuna cajpipish chashna rurana yuyaitami cusha. 

18Q'uipa huiñaicunatapish paicunapaj arcocunahuanmi urmachingacuna. Cunanlla 

huacharishca huahuacunatapish mana llaquingacunachu. Paicunapaj ñahuipi 

ricurijtaca huahuacuna cachunpish manataj saquingachu. 



1342 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

19Babiloniaca muyundij llajtacunapajca sumaj achij nicujmi. Caldeocuna c'ari c'ari 

jatun tucuna llajtami. Shina cashpapish Dios llaquichijpica Sodoma, Gomorra shina 

chushajmi saquiringa. 

20Chaipica pi ña manataj causangachu. Huahua huahua huashan huashan chaipi 

causajcunaca ña mana tiyangachu. Arabecunapish, ña mana chaipi carpa huasita 

shayachingacunachu. Michijcunapish paicunapaj animalcunataca chai llajta 

corralcunapica ña mana churaj shamungachu. 

21Ashtahuanpish shitashca pambapi causaj manchanana animalcunallami chaipica 

dorminga. Paicunapaj huasicunapipish chushijcunallami jundanga. Chaipica 

avestruzcunallami causanga. Sacha chivocunallami chaipica saltacungacuna. 

22Paicunapaj mandana huasicunapipish, hiena nishca animalcunallami 

huacaricungacuna. Paicuna jatunta cushicuna huasicunapica chacal nishca 

animalcunallami huacaricungacuna. Babilonia chashna tucunaca ña caillapimi, ña 

mana uni huatacuna illanchu” nishpami huillachirca. 

ISAÍAS 14 

Babilonia llajtata jatun mandajca chanzata rurashpa asina tucushcami 

1Mandaj Diosca Jacobpaj huahua huahuacunataca llaquingami. Israelcunataca 

cutinllatajmi agllanga. Paicunapaj allpallapitajmi samachinga. Caru llajtamanta 

cajcunapish paicunahuanmi shuj yuyailla tucungacuna. Jacobpaj familiami 

tucungacuna. 

2Shujtaj llajta gentecuna japishpami paicuna maipi cashcaman apangacuna. Mandaj 

Diospaj llajtapi paicunapajta ruraj cachunmi churangacuna. Israelcunaca paicunata 

prezu apajcunataca paicunapish prezu apangacunami. Paicunata llaquichishpa 

causajcunataca paicunami mandangacuna. Ñaupaman paicunata llaquichijcunataca, 

paicunami mandashpa charingacuna. 

Babilonia llajtata jatun mandaj huañujpica chanzata rurashcami 

3Mandaj Dios cambaj trabajomanta, cambaj manchai canamanta, huatashca shina 

shujtajpajta ruracuimanta samachicui punllapica, 

4Babilonia llajtata jatun mandajmanca cai nishca shimicunata huillashpaca cashna 

ningui: “¡Jatunta llaquichicujca ima shinami tucurishca! ¡Curita yallitaj munaj 

puebloca ima shinami chingarishca! 

5Mandaj Diosmari paita mana rijsijcunapaj mandaj cashcata ricuchij caspita 

p'aquishca. Mandaj Diosmari jatun mandajcunapaj mandana varataca p'aquishca. 

6Shujtaj llajtacunata yallitaj p'iñarishpa llaquichijtaca ñuturcami. Carachahuan shina 

llaquichijtaca chingachircami. Shujtaj llajtacunata jatunta p'iñarishpa mandajtaca 

chingachircami. Mana llaquishpa catirashpa llaquichijtaca chingachircami. 

7Chaipica tucui llajtacunami casilla sumajta causacuncuna. Jatun Diostami alabashpa 

cantacuncuna. 

8Can chashna tucushcamantaca ciprés yuracunacamami cushicun. Libanopi caj cedro 

yuracunaca cashnami nincuna: Can urmashca punllamanta ñucanchijta llaquichishpa 

p'itingapaj pi mana huichiyamushcachu nincunami. 

9Seol ucupi tiyacujcunapish cantaca mancharircacunami. Huañushcacunapish 

rijcharircacunami. Can chayajpi alli nishpa chasquinaman llujshingapajmi 

rijcharircacuna. Cai pachapaj jatun caj cashcacunatapish paicunapaj tiyacushcamanta 

jatarichircami. Tucui llajtacunata jatun mandajcunatapish paicunapaj tiyacushcamanta 

jatarichircami. 

10Tucui paicuna caparishpami cantaca cashna ningacuna: ¿Canpishchu ñucanchij 

shinallataj fuerza illaj tucushcangui imamí? ¿Ñucanchij shinallatajchu tucushcangui 

imamí? 

11Canca can jatun tucushcandijmi seolman uriyamushcangui. Arpacunapi tocachishca 

tonondijmi seolman uriyamushcangui. Caipica cambaj camaca c'urucunami canga, 

c'urucunami cambaj c'ataca canga nircacunami. 

12Achij nicuj pacari luzerolla, ¿ima nishpataj jahua pachamantaca urmarcanguiyari? 

Allpa pachaman shitashcami carcangui. Llajtacunata huajllichijmi carcangui. 

13Canca cambaj shungupica, cashnami nirij carcangui: Jahua pachaman huichiyasha. 

Chaipica, Taita Diospaj luzerocuna jahuapi ñuca mandanata rurasha. Dioscuna 

ricurina urcupimi tiyarisha. Janaj lado c'uchumanmi tiyarisha. 

14P'uyumanta ashtahuan jahuamanmi huichiyasha. Chaipica jahua pachapi causaj Dios 

shinami casha nirijmi carcangui. 

15Ashtahuanpish canca seolman shitashcami cangui. Jatun jutcu ucujman shitashcami 

cangui. 

16Cantaca cumurishpa chaparashpa alli ricushpami, cashna ningacuna: ¿Tucui cai 

pachapi causajcunata chujchuchij runa shina? ¿Llajtacunata mandajcunata jatunta 

llaquichij runa shina? 

17Paica cai pachata shitashca pambata shina rurajmi. Pueblocunatapish ima illajta 

saquijmi. Prezupi cajcunapaj carcel pungucunatapish manataj pascajchu carca 

ningacunami. 

18Llajtata mandajcunaca tucui paicunami paicunapaj quiquin jutcupi alli nishpa 

churashca siricuncuna. 

19Ashtahuanpish cantaca retoñota aisashpa shitashca shinallami canta churashca 

jutcumantaca anchuchishca cangui. Espadahuan huañuchishcacunata jatun jutcupi 

shitashcacunapaj churana shinami cangui. Huañushcata sarushca shinami cangui. 

20Canca caishuj jatun mandajcunata shina alli nishpa jutcupi churashcaca mana 

canguichu. Canca cambaj llajtata chingachij, cambaj llajtapi causajcunata huañuchij 

cashcamantami chashna cangui. Millaita rurajcunapaj huahua huahuacunaca alli 

nishcacunaca mana tucucungallachu. 

21Yayacuna millaita rurashcamanta paicunapaj huahuacunata huañuchinata allichichij. 

Llajtacunata japingapaj ama ashtahuan jatarichun, tucui cai pachapi pueblocunata ama 

ashtahuan rurashpa jundachichunmi chashna rurana canguichij”. 

22Tucuita Mandaj Dios ñucaca paicunata llaquichingapaj jatarishpaca: 

“Babiloniamantaca Babilonia shuti canatapish, mana huañushpa 

puchushcacunatapish, churicunatapish, nietocunatapish tucuicunatami p'ichajta 

anchuchisha ninmi Mandaj Diosca. 

23Erizo animalcuna causana tucuchunmi saquisha. Guzu tucuchunmi saquisha. 

Tucuita tucuchij p'ichanahuanmi p'ichasha” ninmi. Tucuita Mandaj Diosca. 

Asiria llajtata chingachinata huillashcami 

24Tucuita Mandaj Diosca cashna nishpami huañuricun: “Ñuca ima shinalla ruranata 

yuyarishcaca chashnatajmi tucunga. Ima shinalla rurasha nishcataca chaitatajmi 

cashna pajtachisha: 

25Asiriocunataca ñuca llajtapimi ñutuchisha. Ñuca urcucunapimi paicunataca sarusha. 

Paicuna apachishca yugotaca israelcunamanta anchuchishami. Israelcunaman paicuna 

apachishca cargatapish anchuchishami” ninmi. 

26Tucui cai pachatami chashna llaquichinata yuyarishca. Tucui llajtacunata chashna 

llaquichinapajca ñami maquita chutaracun. 

27Tucuita Mandaj Dios chashnataj rurashami nishcataca ¿pitaj jarcai tucungari? Pai 

maquita chutaracuntaca ¿pitaj tandachi tucungari? 

Filistea llajtata llaquichinata huillashcami 

28Jatun mandaj Acaz huañui huatami, Isaiasmanca cai shimicunata cashna 

huillachirca: 

29Filisteapi tucui causajcuna cancunata llaquichicuj vara p'aquirishcamantaca, ama 

cushicuichijchu. Culebrapaj sapimanta retoñoca víbora culebrami llujshinga. Víbora 

culebramantacarin, alasyuj culebrami llujshinga. 

30Huajchacunapaj punta churicunami alli michinapi michishca canga. Ima 

illajllacunaca imata mana sustarishpami dormingacuna. Ashtahuanpish cambaj 

sapimanta retoñashcacunataca yaricaihuanmi huañuchisha. Cambaj huahua 

huahuacuna maijan saquiricujpipish, tucuicunatami chingachisha. 

31Filisteapi caj pungucuna caparishpa huacaichigari. Chai llajtapi tucui causajcuna 

caparichigari. Tucui filisteocunami yacuyachishca canguichij. Cushni shinami janaj 

ladomanta soldadocuna shamucun. Chai soldadocunapurapica, filamanta llujshijca 

shujllapish mana tiyangachu. 

32Llajtacunapi huillashpa purijcunamanca ¿ima nishpashi cutichinga? “Mandaj 

Diosmi Sión urcutaca churarca. Llaquita apacuj pai agllashcacunaca chaipimi 

miticugringacuna” ninami canga. 

ISAÍAS 15 

Moab llajtata llaquichinata huillashcami 

1Moab llajta ima tucuna cashcata huillachishcami. Shuj tutami Moabpi caj Ar 

pueblota chingachishpa chulunllata saquirca. Chaica chashnatajmi canga. Shuj tutami 

Moabpi caj Kir pueblotaca chingachishpa chulunllata saquirca. Chaica chashnatajmi 

canga. 

2Bayit, Dibón pueblocunapaj jatun urcucunapi caj altarcunapi huacanamanmi 

huichiyangacuna. Nebo, Medeba pueblocunata tucuchishcamantapishmi, Moabpi 

causajcunaca caparishpa huacangacuna. Tucuicunami umata rutushca, barbasta 

anchuchishca cangacuna. 

3Cañamazuta churarishcami, pueblo ñancunata puringacuna. Huasi jahuacunapipish, 

plaza pambacunapipish, tucuicunami caparishpa huacangacuna. Tucuicunami jatun 

llaquihuan cangacuna. 

4Hesboncunapish, Elealecunapish caparingacunami. Paicuna caparishcaca Jahaza 

pueblocamami uyaringa. Chaimi Moabpaj alli macanacuj soldadocunapish 

caparingacuna. Paicunapaj almapish chujchucungami. 

5Chaipica Moabmantaca caparishpami huacasha. Chai llajtamanta llujshishpa 

rijcunaca, Zoarcamami miticushpa ringacuna. Paicunaca quimsa huatayuj huagra 

shinami ringacuna. Luhit huichitami huacaihuan huichiyangacuna. Horonaimman rina 

ñantaca llaquichishcamanta huacanata huacaihuanmi ringacuna. 

6Nimrimpi tiyaj yacucunapish chaquishcami canga. Q'uihuapish chaquiringami. 

Retoñacuj q'uihuacunapish chaquiringami. Tucui verdijlla cajcunami chingaringa. 

7Chaimantami Moabcunaca paicunapaj munashca charinacunata, huaquichishcacunata 

apashpa sauce yuracuna tiyan yacu huaicuman ringacuna. 

8Paicuna llaquihuan cashpa caparishcaca Moab lindecunacamami uyarirca. 

Eglaimcamami paicuna sinchita caparishcaca uyarirca. Beer-elimcamami paicuna aij 

nishpa caparishcaca uyarirca. 

9Dimón pueblo yacucunapish yahuarhuan jundami canga. Dimón pueblomanca 

ashtahuan jatun cai llaquicunatami ñucaca cachasha. Moabmanta miticushpa rij 

moabitacunata tucuchichunca leoncunatami cachasha. Mana huañushpa saquirijcunata 

tucuchichunpish leoncunatami cachasha. 

ISAÍAS 16 

Moab llajta runacunaca Judapimi causagringa nishcami 

1Llajtata mandajpajca malta ovejata cachaichigari. Shitashca pambapi caj Sela 

pueblomantaca, Sión urcupi caj puebloman cachaichigari. 

2Pájaro mancharishpaca paipaj tazinta shitashpami miticugrin. Moabcunapish chai 

shinallatajmi, Arnón yacuta maitami ch'imbanallacunata miticushpa ringacuna. 

3Tandanacushpa yuyarichigari. Imata ruranata yuyarichigari. Cancunapaj 

llanduhuanca chaupi punllata amsayachij shina miticushpa ricujcunataca tapaichigari. 

Llajtata shitashpa miticunaman shamucujcunataca p'iñajcunapaj maquipi ama 

churanguichijchu. 

4Moabcunata ñuca llujshichishpa cachashcacunataca canhuan causachun saquilla. 

Huañuchishpa ama tucuchichun pacaj caiyari. Jatunta llaquichijca chingaringami. 

Huañuchishpa tucuchijca tucuringami. Sarushpa llaquichijca, llajtamanta 

chingaringami. 

5Mandashpa tiyanapica llaquij canatami churanga. Chaipica pi mana cuyuchipaj 

mandajmi tiyaringa. Chaica David rurashca carpa huasipimi canga. Paica cashcata 

ruraj canata munaj mandajmi canga. Paica imatapish chaitataj ruranaihuan 

huañucujmi canga. 

6Moabitacunataca jatun tucushca cashcatami uyashcanchij. Paicunaca c'ari c'ari 

tucushcacunami, jatun tucushcacunami, ñahui alzashcacunami. Imata rimacushcata 

mana entendishpa yallitaj jatun tucushcacunami. Paicuna llullashpalla chashna 

cashcaca mana caticungallachu. 

7Chaimantami moabitacunaca caparishpa huacangacuna. Moabitacunaca caparishpami 

huacangacuna. Kir-haresetpi tiyaj uva tandata yuyarishpami aij nishpa huacangacuna. 

Yallitaj llaquichishcacunami cangacuna. 

8Hesbonpi tiyaj uva chagracunaca lluchuta p'itishcami carca. Sibmapi tiyaj 

chagracunapish chashnallatajmi carca. Llajtacunata mandajcuna shamushpami, sumaj 

chagracunata sarurcacuna. Chai yura ramacunaca, Jazer pueblocamami rishca. 

Shitashca pambatapishmari chagrayashpa rishca. Chai yura ramacunaca mama cucha 

chaininijcamami rishca. 

9Chaimantami Jazer huacacuj shina Sibnapi caj uva chagramantaca huacasha. Hesbón 

pueblolla, Eleale pueblolla, cancunamantapish ñuca huiquitami jichasha. Cancunapaj 

cozichanalla chagracunapi, cancunapaj uvacunata tandanalla chagracunapimi jatun 

macanacui tiyanga. 

10Alli granota p'ucuj allpapi cushicuna, yallitaj cushicunataca ñami anchuchishca. Uva 

chagracunapipish ña mana cantangacunachu. Ña mana yallitaj cushicungacunachu. 

Vinota rurangapaj uvata sarunapi uvata sarujpish ña mana ashtahuan sarungachu. 

Uvata sarujcuna caparinaca ña mana ashtahuan tiyangachu. 

11Chaimantami moabcunamantaca ñuca huijsaca arpa cuerda shina chujchun. Kir-

haresetmantapish ñuca shunguca chashnallatajmi chujchun. 

12Moabitacuna ricurishpaca lomacunapi tiyaj altarcunapica shaicujtami mañangacuna. 

Paicunapaj dioscunapaj huasicunaman chayashpapish shaicujtami mañangacuna. 

Paicuna mañashcaca yangallami canga. 

13Tucui chai shimicunami Moab llajta imalla tucunata Mandaj Dios huillachishcaca. 

14Cunanca Mandaj Diosca cashnami nin: “Caimanta quimsa huatapica, Moab llajta 

sumaj cashcaca shujpi shujpi trabajaj runapaj punlla utca tucurij shinami utca 

chayamunga. Tucui chai llajtapi causaj achcacunandijmi tucui chingachinga. Mana 

huañushpa puchushcacunaca ashacunallami canga. Paicunaca uchillacuna, fuerza 

illajcunallami canga” ninmi. 

ISAÍAS 17 

Damasco pueblota llaquichinata huillashcami 

1Damasco pueblo imalla tucuna cashcataca cashnami huillachishca: “Riqui, 

Damascoca ña mana pueblo cangachu. Rumi montonllami canga. 

2Aroer llajtapi caj pueblocunaca shitashcami saquiringa. Chai pambaca animalcunapaj 

corral-llami canga. Chaipimi canlla animalcunaca pi mana manchachishca 

pacaringacuna. 

3Efraín llajtata ayudajcunaca tucuringami. Damascopi mandashpa tiyanapish 

illangami. Siriapi cajcuna mana huañushpa puchujcunaca Israelpurapi jatun nishca 

cana illajcuna shinallatajmi tucungacuna” ninmi Tucuita Mandaj Diosca. 

Israelcunata llaquichinata huillashcami 

4Chai punllaca, Jacobpaj huahuacuna jatun tucunaca ashallayangami. Paicuna 

huirayashcacuna cashcapish irquiyangacunami. 

5Granota cozichana punllapi cozichaj cozichashca shinami canga. Gavillata 

marcashpa tandachij shinami canga. Refaim pugru pambapi ch'alajcuna ch'alashca 

shina chushajmi saquiringa. 

6Olivota pallajcuna olivo yurata cuyuchishpa pallacujpi huaquin ramacunapica ishqui, 

mana cashpaca quimsami saquirin. Ashtahuan alli achcata p'ucuj ramapica chuscu, 

mana cashpaca pichcami saquirin. Chai shinallatajmi israelcunaca, caipi chaipi 

huaquincunalla saquiringacuna ninmi israelcunata Mandaj Diosca. 

7Chai punllapica runaca paita Ruraj Diospimi shunguta churanga. Israelcunapaj jucha 

illaj Diostami chaparanga. 

8Paicunapaj maquihuan rurashca altarpi tiyacujcunapica ña mana shunguta 

churangacunachu. Paicunapaj maquihuan rurashcacunataca ña mana 

chapangacunachu. Asera diosman rijchajta rurashcacunapipish, intiman rijchajta 

rurashcacunapipish ña mana shunguta churangacunachu. 

9Chai punllapica paicunapaj muyundijta jatun pircayuj pueblocunaca punta cuti granui 

callaricuj yura huaquinllata granushca shina, granota pallashca q'uipa yura 

ramacunapi shuj ishquilla granocuna saquirishca shinami huaquincunalla 

causangacuna. Israelcunapaj juchamantami chashna tucuchishca canga. 

10Israel-lla canta quishpichij Diostamari cungarishcangui. Can miticuna jatun 

rumitamari mana yuyarircangui. Chashna caruyashpapish canca sumaj yuracunata, 

caru llajtamanta uva yuracunata apamushpami tarpuni yuyanguimi. 

11Tarpushca punllallapitaj huiñachishpapish, cayandij punllapajtaj p'ucuchishpapish 

ashtahuanpish cozichana punllapica maillatami cozichangui. 

12¡Aij, achca pueblocunalla. Mama cucha huajiaj shinamari caparingacuna! ¡Aij, 

caparinacucuj llajtacunalla! Achca yacucuna huajiaj shinamari caparingacuna. 

13Pueblocunaca caparinacungami. Achca yacucuna huajiaj shinami caparinacunga. 

Ashtahuanpish Dios paicunata sinchita rimajpica, carutami miticushpa ringacuna. 

Urcumanta t'amuta huaira ñaupachishpa rij shinami ringa. Acapana ñutu allpata 

apashca shinami ringa. 

14Llaqui punllapi chishiyamuitaca mancharinami canga. Chashna cashpapish p'iñajca 

pacarinapajca ña mana tiyangachu. Ñucanchijta llapicujcunami chashna tucunga. 

Ñucanchijpajta quichushpa apajcunami chashna tucunga. 

ISAÍAS 18 

Etiopía llajtata llaquichinata huillashcami 

1Alascunahuan bullata ruraj llajtalla. Etiopía jatun yacucuna huashanijpi caj llajtalla. 

2Mama cuchata rishpa huillachun huillajcunata cachajcunalla. Junco barcocunapi 

huillajcunata cachajcunalla. ¡Aij, imachari tucunguichij! Huillanaman callpacujcuna 

aicha cara achij nicuj jatun runacunapaj llajtaman richij. Paicunaca callarimanta pacha 

c'ari c'aricunami. Paicunaca fuerzasapa shujtaj llajtacunatapish quichucujllacunami. 

Chai llajtaca yacucuna muyunchishcami. 

3Tucui cai pachapi causaj cancuna, allpa pachapi causajcuna, urcucunapi banderata 

shayachijta ricuranguichij. Trompetapi tocajta uyaranguichij. 

4Mandaj Diosmari ñucamanca cashna nirca: “Ñucaca casijllami casha. Ñuca 

causacunmantami chapasha. Tamyashca q'uipa inti achijlla caj shinami casha. Cozicha 

punllapi rupachicujpi p'uyu shullayachij shinami casha. 

5Uva chagraca manaraj cozicha punlla chayamujpimi boton tucushpa sisashpaca 

uvacuna ricurin. Chai uvacuna alli p'ucuchunca uchilla ramacunataca 

p'itinacunahuanmi p'itinga. Chai ramacunata shinallatajmi p'itishpa anchuchinga. 

6Chai tucui ramacunataca urcucunapi tiyaj alasyuj animalcunapajmi saquingacuna. 

Allpapi tiyaj sacha animalcunapajmi saquingacuna. Chaipica pajarocunaca tucui usya 

punllacunatami micunata charingacuna. Sacha animalcunapish tucui tamya 

punllacunatami chaipi micunata charingacuna. 

7Chai punllacunapica aicha cara achij nicuj jatun runacunaca Tucuita Mandaj 

Diosman cungapajmi apamungacuna. Paicunaca callarimanta pacha c'ari c'aricunami. 

Paicunaca fuerzasapa shujtaj llajtacunatapish quichucujllacunami. Chai llajtaca 

yacucuna muyunchishcami. Paicunaca tucuita Mandaj Jatun Diosman cungapajmi 

Sión urcuman apamungacuna” nircami. 

ISAÍAS 19 

Egipto llajtata llaquichinata huillashcami 

1Egipto llajta ima tucuna cashcataca cashnami huillachishca: Mandaj Diosca callpacuj 

p'uyupi tiyarishcami Egiptomanca yaicunga. Egiptopi tiyaj rurashcalla dioscunaca 

paipaj ñaupajpimi chujchungacuna. Egipciocunapish tucuicunami manchaihuan 

huañucungacuna. 

2“Egipciocunataca paicunapurallataj macanacuchunmi jatarichigrini. Cada quiquinmi 

paicunapaj huauquillahuantaj macanacungacuna. Cada quiquinmi llajtapi 

causajcunallahuantaj macanacungacuna. Shuj puebloca caishuj pueblohuanmi 

macanacunga. Shuj llajtaca caishuj llajtahuanmi macanacungacuna. 

3Egipciocunapurapica alli yuyaiyuj canaca mana tiyangachu. Paicuna imallata 

ruranata yuyarishcatapish chingachishami. Chaimi paicunaca paicunapaj rurashcalla 

dioscunata, paicunapaj brujocunata, huañushcacunahuan rimajcunata, adivinocunata 

tapungacuna. 

4Egipciocunataca p'iña amopaj maquipimi churasha. Paicunataca mana llaquishpa 

llaquichij jatun mandajmi mandanga” ninmi Tucuita Mandaj Jatun Diosca. 

5Mama cucha yacupish chaquirishpa ucuyangami. Jatun yacupish chaquirishpa 

tucuringami. 

6Yacu chaquirijpi yacu larcacunapish ashnacujmi saquiringa. Callpacuj yacucunapish 

chaquirishpami catinga. Carrizocunapish, juncocunapish tucuimi chaquiringa. 

7Jatun yacu c'uchupi tiyaj michina pambacunapish chaquiringami. Nilo yacu uripi 

tiyaj michinacunapish chaquiringami. Yacu uripi caj tarpushcacunapish 

chaquiringami. Tucuimi chingaringa, ña mana ashtahuan tiyangachu. 

8Chalhuata japijcunapish llaquillami cangacuna. Fierro ipihuan chalhuata 

japijcunapish tucuicunami jatunta huacangacuna. Linchihuan chalhuata japishpa 

causajcunapish tucuicunami llaquihuan huañucungacuna. 

9Alli linopi trabajajcunapish, ahuajcunapish musparishcacunami canga. 

10Chalhuana tucui linchicunapish yangami lliquiringa. Chalhuacunata mirachina 

cuchacunata rurajcunapish, llaquillami causangacuna. 

11Zoanpi mandajcunaca upacunami. Chaica chashnatajmi. Yachaisapa cunajcuna 

Faraonman yuyaita cushcaca yangamanmari tigrashca. Chashna tucujpica, ¿ima 

shinataj Faraonmanca: “Ñucanchijca jatun yachajcunapaj huahua huahuacunami 

canchij. Ñucanchijca ñaupa jatun mandajcunapaj huahua huahuacunami canchij” 

ninguichigari? 

12Cambaj yachaisapacunaca cunanca ¿maipitagari? Tucuita Mandaj Dios Egiptota 

ima shinalla llaquichina cashcata canman huillangapaj, canman yachaj 

chayachingapajca paicunaca ¿maipitagari? 

13Zoán pueblota mandajcunaca upacunami tucushca. Menfis pueblota mandajcunaca 

umarishcamari tucushca. Egiptopajca paicunapaj ailluca callari rumicuna cashpapish 

egipciocunataca umashcamari. 

14Mandaj Diosmari paicunapica muspachij espirituta churashca. Chaimantami 

egiptocunaca paicunapaj rurashcacunallapitaj chingarishca. Machashca runa shungu 

tigrashpa batsaj batsaj purij shinami puricuncuna. 

15Uma tucushpapish, chupa tucushpapish, rama tucushpapish, junco tucushpapish 

Egiptopajca pi ima allita mana rurangachu. 

16Chai punllapica egipciocunaca huarmicuna shinami cangacuna. Tucuita Mandaj 

Dios paicunata llaquichingapaj paipaj manchachij maquihuan jatarijpimi manchaihuan 

paipaj ñaupajpi chujchungacuna. 

17Judá llajtaca Egiptopajca manchanami canga. Judá llajtapi causajcunata 

yuyarishpaca, tucuita Mandaj Dios paicunapaj llajtata imata rurasha nishcata 

yuyarishpami manchangacuna. 

18Chai punllacunapica Egiptopica, pichca pueblocunapi causajcunami Canaán rimaita 

rimajcuna tiyanga. Paicunaca tucuita Mandaj Diospajtajmi canchij ningacunami. Chai 

pueblocunamanta shujca, Herez shutimi canga. 

19Chai punllacunapica Egipto llajta chaupipica, Mandaj Diospajlla shuj altarmi 

tiyanga. Chashnallataj Israel llajtahuan, Egipto llajtahuan tupanacunpica Mandaj 

Diospaj shuj pircatami rurangacuna. 

20Chaicunami tucuita Mandaj Diostaca, Egiptopi causajcuna paipaj tucushcata 

ricuchij canga. Paicunaca paicunata llaquichicujpica Mandaj Diostami mañangacuna. 

Mandaj Diosca quishpichishpa llujshichichunmi shuj quishpichijta cachanga. 

21Chai punllacunapica Mandaj Diosca egiptocunapajca Diostaj cashcatami 

rijsichirirca. Egiptocunapish Mandaj Diosca Diostaj cashcatami rijsircacuna. 

Animalcunatapish paiman cushpa huañuchingacunami, ima shujtaj allicunatapish 

cungacunami. Mandaj Diospaj imata rurana tucushpaca chaitataj pajtachingacunami. 

22Mandaj Diosca Egiptocunata chugrichingami. Chashna chugrichishpapish 

paillatajmi alliyachinga. Paicuna Mandaj Diosman cutirijpica, Mandaj Diospish 

llaquishpa alliyachingami. 

23Chai punllacunapica, Egiptomanta Asiriacamami shuj jatun ñan tiyanga. 

Asiriocunaca Egiptoman yaicungallacunami. Egipciocunapish Asiriaman 

yaicungallacunami. Egipciocunapish, Asiriocunapish Mandaj Diospajtaca tandallami 

rurangacuna. 

24Chai punllacunapica israelcunaca, egipciocunahuanpish, asiriocunahuanpish 

quimsami tucunga. Cai pachapi causajcuna israelcunamanta allicunata chasquichunmi 

chashna cangacuna. 

25Chai punllapica Tucuita Mandaj Diosca: “Egipciocunaca alli nishca ñucapajmi 

nishca cachun. Asiriocunaca ñuca maquihuan rurashcami nishca cachun. Israelcunaca 

ñuca agllashcacunami nishca cachun” nishpami paicunataca alli nishcacuna cachun 

ninga. 

ISAÍAS 20 

Egipto llajtatapish, Etiopía llajtatapish Asiriocuna japina cashcata huillachishcami 

1Asiria llajtata jatun mandaj Sargonca soldadocunata mandajtami Asdodman 

cacharca. Chai huatapi pai shamushpami Asdodpi causajcunahuan macanacushpa chai 

pueblotaca japirca. 

2Chai punllacunapimi Mandaj Diosca, Amozpaj churi Isaiastaca: “Can churashca 

cañamazuta llujshichi, cambaj chaquicunamantapish pargatecunata llujshichi” nijpimi, 

Isaiasca tucuita llujshichishpa lluchulla, pargatecuna illajlla purirca. 

3Chaipimi Mandaj Diosca: “Ñucapajta ruraj Isaiasca quimsa huatatami lluchulla, 

pargatecuna illajlla puricurca. Chashna purishpaca Egiptopi, Etiopiapi causajcuna ima 

tucunatami ricuchirca. 

4Asiria llajtata jatun mandajca Egiptocunata prezu apacushpa, Etiopiacunata 

paicunapaj llajtamanta pushacushpaca, q'uipa huiñaicuna cachun, yuyajcuna cachun 

lluchullacunata, pargate illajllacunatami apangacuna. Egipciocunapaj pingai cachunca 

lluchu siquicunallatami apangacuna. 

5Chashna rurajpica, Etiopiapi shunguta churashpa causaj llajtacunapish, Egiptomanta 

jatun tucuj llajtacunapish musparingacunami, pingaringacunami. 

6Chai punllacunapica, cai cucha uripi causajcunaca: Riquichij, ñucanchij shunguta 

churashca llajtacunaca imami tucun. Asiria llajtata jatun mandaj llaquichinaman 

shamujpica ñucanchijta mitsachunca paicunapajmanmari rij carcanchij. Cunanca 

imami tucun. Cunanca ¿ima shinataj quishpirishunyari? ningacunami” nircami. 

ISAÍAS 21 

Mama cucha c'uchupi caj shitashca pambapi causajcuna imalla tucuna cashcata 
huillachishcami 

1Mama cucha c'uchupi caj shitashca pambapi causajcuna imalla tucunataca cashami 

huillachishca: Neguevmantaca jatun acapanami shamun. Jatun acapana shinallatajmi 

manchanana llajtapi caj shitashca pambamantaca shamuncuna. 

2Mandaj Diosca sinchi mancharinatami muscuipi shina ricuchirca: Huashalla 

llaquichijca huashalla llaquichinllami. Ñutujca ñutunllami. “Elam llajtapi causajcuna 

huichiyaichigari. Media llajtapi causajcuna muyundijta shayarichigari. Paicuna aij 

nicujtaca upallachircanimi” nircami. 

3Chaimantami ñucaca huasha nanaihuan chujchucurcani. Huachana nanaihuan caj 

huarmita shinamari llaquica ñucataca japirca. Chaita uyashpaca llaquillami carcani. 

Chaita ricushpaca musparircanimi. 

4Ñuca shunguca musparinmari. Caitajta ricushpaca upayanimari. Cushijlla cana tutaca 

manchaihuan canami tucushca. 

5Mezataca churancunami. Linsocunahuanmi jahuata churancuna. Micuncunami, 

ubyancunami. Mandajcuna jatarichigari. Escudotaca huiraichigari. 

6Jatun Diosmari ñucataca cashna nin: “Tucui ima ricurijpipish huillachun chapajta 

churai” nircami. 

7Chapaj runaca ishqui ishqui caballocuna carrocunata aisashca callpacujtami ricurca. 

Burrocunapipish, camellocunapipish tiyarishcacuna shamucujtami ricurca. Chaita 

ricushpaca ashtahuan alli alli ricushpami, 

8chapaj runaca león huacarij shina cashna caparirca: “Jatun Dios, chapana torrepica 

tutai punllami alli chaparacuni. Ñuca maipi canamantaca manataj anchunichu. 

9Chashna chapacushpami ishqui ishqui caballocuna carrocunata aisashca shamucujta 

ricurcani”. Paicunamanta shujca: “¡Babiloniaca urmanca, urmanca! Paicunapaj 

rurashcalla dioscunaca ñuturishpami pambapi siricun” nircami. 

10Ñuca llajtapi causajcunalla, trillashpa huairachishcacunami canguichij. 

Israelcunapaj Dios, tucuita Mandaj Dios imata nishcata uyashcatami cancunamanca 

huillarcani. 

Duma llajta imalla tucuna cashcata huillachishcami 

11Duma llajta imalla tucunataca cashnami huillachishca: Ñucataca maijantajshimi Seir 

llajtamantaca: “Chapaj runa, cai tutaca ¿ima horastaj? Chapaj runa, cai tutaca ¿ima 

horastaj?” nishpa caparirca. 

12Chapaj runaca: “Ñallami pacarigrin, pacarishpapish utcami tutayanga. Tapusha 

nishpaca cutin tapunaman tigramunguichijlla” nircami. 

Arabia llajtata llaquichinata huillachishcami 

13Arabia llajta imalla tucunataca cashnami huillachishca: Tandanacushpa caiman 

chaiman puricuj Dedancunalla. Arabia llajta mapa q'uihuacuna pambacunapimi 

pacaringuichij. 

14Yacunaihuan huañucujcunata tupanaman llujshichigari. Tema llajtapi causajcuna, 

yacuta apashpa richigari. Miticushpa ricujcunata micunahuan ayudaichigari. 

15Paicunaca espadahuan huañuchigrijpimari callpacuncuna. Lluchulla espadahuan 

huañuchigrijpimari miticugricuncuna. Arcohuan shitanalla caticujpimari 

miticugricuncuna. Jatun macanacuimantamari miticugricuncuna. 

16Mandaj Diosca ñucamanca cashnami nirca: “Caimanta huatapica Cedar llajta alli 

nishca canaca shujpi shujpi trabajaj runapaj huatacuna shinallapimi utca shitashca 

saquiringa. 

17Cedarpi mana huañushpa saquirij alli c'ari c'ari flechata shitajcunaca ashallami 

canga”. Mandaj Dios israelcunapaj Taita Diosmi chashna nirca. 

ISAÍAS 22 

Muscuipi shina ricuna pugru pamba imalla tucuna cashcata huillachishcami 

1Muscuipi shina ricuna pugru pamba imalla tucunata huillachishcami: Cunanca ¿ima 

tucushpataj tucui cancunaca huasi jahuacunaman huichiyarcanguichij? 

2Canca yallitajmi bullacungui. Cushijlla puebloca tucuicunami musparishpa 

bullacuncuna. Cai pueblopi causajcunaca mana espadapi huañurcacunachu, mana 

jatun macanacuipi huañurcacunachu. 

3Tucui cambaj mandajcunaca tandallami arcohuan huañuchinamanta miticushpa 

callparcacuna. Ashtahuanpish huatashpa prezu apashcallatajmi tucurcacuna. Pueblopi 

saquirijcunapish tucuicunami huatashpa prezu apashcallataj carcacuna. Caruta 

miticushpa callpacushpapish tucuicunami prezu apashca carcacuna. 

4Chaimantami cashna nircani: “Ñuca llajtapi causajcunata ñutuchishca cashcamanta 

ñuca yallitaj amijta huacachun saquichijlla. Ama ashtahuan huacaichu nishpa 

cushichinataca ama yuyaichijchu. 

5Manchaihuan caparinacui, llaquihuan cana, musparina punllata tucuita Mandaj Jatun 

Dios cachashca punllamari chayamun. Muscuipi shina ricuna pugru pambapimari 

muyundij pircacunata urmachingapaj urcuman uyarijta caparinacucun” nircanimi. 

6Elammitacunaca puntajlla caspicunandij cajoncunatapish apashca, carrocunandij, 

caballopi tiyarishca ña shamunallacunami. Kircunapish ñami escudocunata 

llujshichincuna. 

7Cambaj sumaj pugru pambapica carrocunami jundarca. Puebloman yaicuna 

pungupica caballopi tiyarijcunami carpacunata shayachishpa tiyarincuna. 

8Judata mitsajcunaca urmarcamari. Chai punllapica macanacunacunata huaquichina 

yuracuna chaupipi tiyaj huasillatami chapararcanguichij. 

9Davidpaj pueblo pirca jutcucunapish ashtahuan ashtahuan jutcurishcatami 

ricurcanguichij. Uraman caj tanquepipish yacuta tandarcanguichijmi. 

10Jerusalén pueblo huasicunatapish tucuitami yuparcanguichij. Chai pueblota muyujta 

pircangapajca huasicunatami urmachircanguichij. 

11Mauca tanquemanta yacuta tandachingapajpish ishqui pirca chaupipica yacu 

tandanatami rurarcanguichij. Chashna cashpapish pi chai llaquita cachacujtaca mana 

yuyarircanguichijchu. Chashna rurana cashcataca ñaupa huatacunamanta allichijtapish 

mana mancharcanguichijchu. 

12Chaimi tucuita Mandaj Jatun Diosca cancunataca umata lluchuta ruturishpa, 

cañamazuta churarishpa chai punllapi jatunta llaquirishpa caparishpa huacachun 

cayarca. 

13Ashtahuanpish chashna ruranapaj randica yallitajmari cushicunguichij. 

Huagracunata huañuchishpa, ovejacunata huañuchishpa, aichata micushpa, vinota 

ubyashpaca: “Micushunchij ubyashunchij cayaca ñami huañugrinchij” ninguichijmi. 

14Tucuita Mandaj Jatun Dios ricurishpami ñuca rinrinpi cashna nirca: “Chai 

juchamantaca paicuna huañungacama manataj perdonashachu” ninmi tucuita Mandaj 

Jatun Diosca. 

Sebnapaj randi cullquita huaquichichunca Eliaquimta churashcami 

15Tucuita Mandaj Diosca cashnami nin: Chai cullquita huaquichijta tupanaman ri. 

Chai mayordomo Sebnahuan tupashpaca cashna ni: 

16Canca ¿imatataj caipica charinguiyari? ¿Pitataj caipica charinguiyari? ¿Ima 

nishpataj canta churana jutcutaca caipi rurarcanguiyari? Lomapi jutcuta rurajcuna 

shinami rurashcangui. Rumi urcupi causana jutcuta rurajcuna shinami rurashcangui. 

17Cunanca cantaca Mandaj Diosca shujtajmanmi apagrin. Llaquinayajtami prezu 

cachagrin. Cantaca cumurichingami. 

18Cantaca jatun pambapi pelotata mana llaquishpa jaitashpa caruta singuchishpa 

cachaj shinami caruta cachagrin. Chaipimi huañungui. Can jatun tucushpa purina 

carrocunapish chaipimi canga. Cambaj amopaj huasipi cajcunapaj pingaipajmi 

chashna tucungui. 

19Can maipi cashcamantaca ñucami aisashpa shitagrini. Can tiyacunmantaca 

t'angashpami shitagrini. 

20Chai punllapica, Hilciaspaj churi, ñucapajta ruraj Eliaquimtami cayasha. 

21Paimanmi cambaj churanacunataca churachisha. Cambaj talabartetaca paimanmi 

chumbillichisha. Can mandanatapish paipaj maquipimi churasha. Jerusalenpi 

causajcunapajpish, Judapi causajcunapajpish paimi yaya canga. 

22Davidpaj huasi llavetapish paipaj rigra jahuapimi churasha. Pai pascashcataca pi 

mana huichcangachu, pai huichcashcataca pi mana pascangachu. 

23Paitaca clavota clavaj shinami, pi mana cuyuchipaj sinchipi churasha. Chai 

mandanapi pai tiyacujpica paipaj yayapaj huahua huahuacunaca alli nishcami canga. 

24Paipaj yayapaj huasipi alli nishca, jatun nishca canataca paipimi tucuita huarcunga. 

Churicunapish, nietocunapish uchilla vasocunamanta, uchilla tasacunamanta 

callarishpaca jatun tasacunacamami paipi huarcuringacuna ninmi. 

25Chai punllapica tucuita Mandaj Diosca cashnami canga ninmi: Pi mana cuyuchipaj 

sinchipi churashca clavotaca anchuchishcami canga. Chai clavota p'aquijpica chaipi 

huarcushcacunaca urmangami. Chai clavopi tucui huarcushcacuna urmashpaca 

tucuimi chingaringa ninmi. Mandaj Diosmi chashna nin. 

ISAÍAS 23 

Tiro pueblota llaquichinata huillachishcami 

1Tiro pueblo imalla tucunata huillachishcami: Tarsis barcocuna huacaichigari. Tiro 

pueblotaca shuj huasillatapish mana saquishpamari chingachishca. Maiman 

yaicunapish mana tiyangacamami chingachishca. Quitim llajtamantami huillashca. 

2Mama cucha uripi causajcuna, c'atushpa randishpa purij Sidoncuna upallaichij. 

Mama cuchata caiman chaiman ch'imbashpa c'atushpa purijcunami canmanca 

c'atujcuna carca. 

3Chaica Nilo yacu jundashpa chagracunapi regarishcahuan p'ucushca cozichana 

granocunamantami cancunapaj ima charinacunaca tiyaj carca. Chaimanmi shujtaj 

llajtacunamanta c'atujcuna randijcuna shamujcuna carca. 

4¡Sidón pingai tucuiyari! Mama cuchapaj muyundij sinchi pircalla: “Huachana 

nanaihuanca manataj cashcanichu. Huachajpish manataj cashcanichu. 

Churicunatapish mana huiñachishcanichu. Ushushicunatapish mana 

huiñachishcanichu” ningami. 

5Chai huillanata Egiptopi huillajpica, Tiro llaqui tucushcata uyashpaca chai 

huillashcamantaca yallitajmi nanaringacuna. 

6Tarsis pueblopipish huillagrichij. Mama cucha uripi causajcuna caparishpa 

huacaichij. 

7¿Manachu cai puebloca ñaupa punllacunamanta cancuna yallitaj cushicuna pueblo? 

Paicunapaj chaquicunallatajmi carupi causagrichun aparinga. 

8Tiro llajta chashna tucunataca ¿pitaj mandarcari? Paica coronacunata chaupijmi 

carca. Caipi causaj c'atushpa randishpa purijcunapish mandajcunami carca. 

Llajtacunapi c'atunaman randinaman rijcunaca maipipish paicunata ashtahuan alli 

nishcacunami carca. 

9Paicunapaj chashna cashcahuan jatun tucushcacunata pingachingapajmi, tucuita 

Mandaj Dios chashna tucuchun mandashca. Cai pachapi causaj jatun tucushcacunata 

cumurichingapajmi chashna rurasha nishca. 

10Tarsispi causajcuna cai pachapi tiyaj yacucuna shina callpashpa richij. Cunanca ña 

mana ashtahuan mandai tucunguichijchu. 

11Mandaj Diosmari mama cucha jahuata paipaj maquita chutashpa cai pacha 

mandanacunata chujchuchirca. Mandaj Diosmi Canaán llajta ima shina tucunata, 

paicunapaj pueblocunapi muyundij pircacuna urmanatapish mandarca. 

12Paica cashnapishmi nirca: “Sidonpaj ushushi c'arita manaraj rijsij llaquichishca 

huarmi ña mana ashtahuan cushicunguichu. Quitimman ringapaj jatari, chaiman 

rishpapish samarinataca mana charinguichu” nircami. 

13¡Caldeocunapaj llajtata ricui! Chai puebloca manaraj tiyarcachu. Chai llajtataca 

shitashca pambapi causajcunapajmi asiriocuna callarichirca. Paicunami muyundij 

pircatapish rurarca. Mandana huasicunatapish paicunami shayachirca. Tucui 

chaicunataca paimi urmachirca. 

14Tarsis pueblomanta barcocuna caparishpa huacaichigari. Cancunapaj muyundij 

sinchi pircataca urmachishcamari. 

15Chai punllacunapica Tiro puebloca jatun mandaj causana huatacuna shina canchis 

chunga huatacunatami cungarishca shitashca saquiringa. Canchis chunga huata 

q'uipaca Tiro puebloca huainayashcahuan causaj huarmi cantaj shinami cantanga. 

16Huainayashcahuan causaj cungarishca huarmi, arpata japishpa tucui pueblota 

puriyari. Cutin yuyarichun nishpa sumajta tocashpa, cutin cutin cantashpa riyari. 

17Canchis chunga huatacuna tucurijpica Mandaj Diosca Tiro pueblota ricuj 

shamungami. Ashtahuanpish paicunaca cutinllatajmi shujtaj llajtacunahuan c'atushpa 

randishpa tucui cai pacha llajtacunahuan huainayangacuna. 

18Chashna cashpapish paicuna c'atushpa randishcamanta japishcacunataca Mandaj 

Diospajllami ch'icanchingacuna. Chaicunataca mana paicunapaj 

huaquichingacunachu, mana paicunapaj mirachingacunachu. Paicuna c'atushcamanta 

japishcacunaca Mandaj Diospajta rurajcunapajmi canga. Paicuna pajtata micunapaj 

allita churarinapajmi canga. 

ISAÍAS 24 

Tucui cai pachata Dios llaquichina cashcami 

1Riquichij, Mandaj Diosca tucui cai pachatamari ñutushpa chushajta saquigrin. Tucui 

cai pachapi causajcunataca urata janajtami cachanga. Tucuita anchuchishpami 

chushajta saquinga. 

2Chaipica tucuicunapaj ima shinami llaqui, chai shinallatajmi curapajpish canga. 

Amopajta rurajpaj ima shinami canga, chai shinallatajmi amopajpish canga. Amapajta 

ruraj huarmipaj ima shinami canga, chai shinallatajmi amapajpish canga. C'atujpaj 

ima shinami canga, chai shinallatajmi randijpajpish canga. Randijpaj ima shinami 

canga, chai shinallatajmi c'atujpajpish canga. Mañajpaj ima shinami canga, chai 

shinallatajmi mañachijpajpish canga. Mañachishcata japijpaj ima shinami canga, chai 

shinallatajmi mañachijpajpish canga. Divijpaj ima shinami canga, chai shinallatajmi 

diviyachijpajpish canga. 

3Tucui allpami chushajlla saquiringa. Tucui imapish illajmi saquiringa. Mandaj 

Diosmi tucui chaicunataca huillan. 

4Allpaca llaquimari tucushca, chushajmari saquirishca. Cai pachaca ungushcamari 

urmashcamari. Cai pachapi ashtahuan charij llajtacunapish ungushcamari. 

5Allpaca paipi causajcunapaj juchamantamari yanga tucushca. Mandashcacunatamari 

mana cazushca. Chaitataj ruranacunatamari p'aquishca. Huiñaipaj ari 

ninacushcatamari p'aquishca. 

6Chaimantami llaqui tucushca canman nishcaca tucui cai pachata tucuchirca. Chaipi 

causajcunatapish tucuicunatami jatunta llaquichirca. Chaimi cai pachapi causajcunaca 

tucui tucuchishca carca. Cai pachapi causajcunaca ashacunallami tucurca. 

7Uva chagraca ungurcami. Vinopish ashallayarcami. Cushijlla shungucuna cashcaca 

tucuicunami aij nicurcacuna. 

8Panderocunapi tocashpa cushicunapish tucurircami. C'ulun ninacushpa cushicunapish 

tucurircami. Arpapi tocashpa cushicunapish tucurircami. 

9Ña mana vinota ubyashpa cantangacunachu. Machajcunapajca sidraca mana ubyaipaj 

jayajmi canga. 

10Pinganayajta causashcamantami, puebloca urmachishca saquirishca. Pi ama 

yaicuchunmi huasicunapish tucui huichcashca cashca. 

11Vino illashcamantami ñancunapi caparishpa puricuncuna. Yallitaj cushicunaca 

chulunyashcamari. Cushicunataca cai pachamanta anchuchishcamari. 

12Puebloca ñutuchishcami saquirirca. Punguca mirga mirga p'aquimi siricurca. 

13Tucui cai pachapi causajcuna, tucui gentecunami olivos yurata chaspishpa 

cozichashca aceituna shina ashalla canga. Uvata pallashca q'uipa ch'alanapaj 

huaquincunalla saquirishca shinami canga. 

14Chai llaquimanta saquirijcunaca cushicushpa sinchita caparishpami cantangacuna. 

Mandaj Dios jatun cashcataca mama cucha ladomantapishmi caparishpa 

cantangacuna. 

15Chashna cashcamantaca Mandaj Diostaca, pugru pambacunapi causajcuna 

alabaichigari. Mama cucha uripi causajcunapish israelcunata Mandaj Diostaca 

jatunyachishca cachun. 

16Tucui cai pachamantami: “Cashcata rurajca jatun nishca cachun” nishpa cantacujta 

uyarcanchij. Chaimi ñucaca: ¡Aij ñucalla llaquihuanmari huañucuni, llaquihuanmari 

huañucuni! Mana cazujcunaca ña manataj cazuncunachu. Yallitaj mana cazuj 

millaicunami tucuncuna. 

17¡Cai pachapi causajcuna mancharinami, jutcumi, linchimi cancunapajca ña 

chapacun! 

18Manchaihuan callpacujca jutcupimi urmanga. Jutcumanta llujshishpa 

callpacushpapish linchipimi pillurishpa urmanga. Jahua pacha ventanacunaca 

pascashcami canga. Cai pachata aparijpish chujchungami. 

19Cai pachaca ñuturingami. Cai pachaca tucuimi mirga mirga tucunga. Tucui cai 

pachaca yallitajmi chujchunga. 

20Allpaca machashca shinami huaracaringa. Shuj chugllata shinallami cuyuchishca 

canga. Allpaca jucha yallitaj llashajpi urmangami. Cutinca ña manataj jataringachu. 

21Chai punllaca Mandaj Diosca jahua huairapi mandajcunatapish llaquichingami. Cai 

pachapipish llajtacunata jatun mandajcunatami llaquichinga. 

22Chaicunataca tucuicunatami montonanga. Pamba ucupi prezushcacunata shinami 

montonanga. Carcelpi huichcashcami saquiringacuna. Achca punllacuna q'uipaca 

llaquichishcami canga. 

23Tucuita Mandaj Diosca Sión urcupi caj Jerusalenpimi mandacunga. Pai agllashca 

cunaj yuyajcunapaj ñaupajpimi achij nicuj mandacunga. Chaipica lunaca pingai 

tucungami. Intica musparingami. 

ISAÍAS 25 

Mandaj Dios allita rurajpi cantashpa alabashcami 

1Mandaj Dios canmi ñuca Dios cangui. Mancharinacunata quiquin rurashcamantaca 

cambaj shutitaca jatunyachishami. Cambaj shutitaca alabashami. Ñaupaman quiquin 

imata ruranata yuyarishcataca chaitatajmi pajtachishcangui. 

2Pueblotaca rumi montón shinamanmi tigrachishcangui. Muyujta pircayuj 

pueblotapish tucuimi urmachishcangui. Shujtaj llajta mandajcunapaj mandana 

huasicunapish ña mana pueblochu canga. Chaitaca manataj pi cutin shayachingachu. 

3Chashna rurashcamantaca c'ari c'ari runacunami cantaca alli ningacuna. Sinchi 

pueblopi causaj c'ari c'ari gentecunapish cantaca manchangami. 

4Huajchapaj fuerzami cangui. Ima illajcuna llaquihuan cajpi fuerzata cujmi cangui. 

Acapana shamujpi miticunami cangui. Inti rupachijpi llandujmi cangui. Millaicunapaj 

p'iñarica sinchi tamya shamushpa pata quinripi huajtarij shinami. 

5Chaquishca pambacunapi inti t'itacuj shinami, jatun tucushca caru llajtamanta 

cajcunataca cumurichingui. C'ari tucushcacunataca p'uyu ucupi t'itaihuan retoñashca 

yurata anguyachij shinami cumurichingui. 

6Tucuita Mandaj Diosca, cai urcupimi tucuicunapaj fuerzata cuj shuj jatun micuita 

ruranga. Alli aichahuan ñutcundij sumaj jatun micuitami ruranga. Tucuimanta yalli 

alli vinohuanmi canga. 

7Mandaj Diosca cai urcupimi, tucuicunapaj ñahuita tapashca linsotaca anchuchinga. 

Tucui llajtacunapaj ñahuita tapashca linsotapish anchuchingami. 

8Mandaj Jatun Diosca, huañuitapish huiñaipajmi chingachinga. Tucuicunapaj 

ñahuimantami huiquicunata chaquichinga. Tucui cai pachapi causaj pai 

agllashcacunapaj pingai canatami anchuchinga. Mandaj Diostajmi chashna nin. 

9Chai punllapica: “¡Riqui caimari ñucanchij Taita Diosca! Paitamari shuyarcanchij, 

paimi ñucanchijtaca quishpichinga. ¡Ñucanchij shuyacushca Mandaj Diosca paimari! 

Pai quishpichishcamanta cushicushun yallitaj cushicushun” ningacunami. 

10Mandaj Diospaj maquica cai urcupimi samaringa. Ashtahuanpish Moabitacunataca 

quiquin llajtallapitajmi sarunga. Animalcunapaj cacata shitanapi ujshata saruj shinami 

sarunga. 

11Paicunaca chai llaquipica, yacupi huambungapaj huambuj maquicunata chutashpa 

huambuj shinami maquicunata chutangacuna. Chashna cujpipish Mandaj Diosca 

paicuna jatun tucushcatapish cumurichingami. Imatapish rurai tucuj maquicunatapish 

yangatami ruranga. 

12Mandaj Diosca paicunapaj pueblo muyundij jatun pircacunatapish urmachishpa, 

cumurichishpami ñutu allpa tucungacama ñutuchinga. 

ISAÍAS 26 

Mandaj Dios cuidacujpi shunguta churashca cantota cantashcami 

1Chai punllaca Judá llajtapi cajcunaca cai cantotami cantangacuna: “Sinchi 

pueblotami charinchij. Taita Diosca quishpirinata churashpami muyundij pirca 

huashatapish ashtahuan sinchi pircata pircashca. 

2Pungucunata pascaichij. Cashcata rurajcunami yaicunga. Chaitataj pajtachijcunallami 

yaicunga. 

3Mandaj Dioslla, quiquinpi yuyaita churashpa chaitataj rurashpa catijtaca quiquinmi 

manataj pi cuyuchipaj sumaj causaipi huaquichingui. Quiquinpi shunguta 

churashcamantami chashna huaquichingui. 

4Tucui causaipi Mandaj Diosllapi shunguta churaichij. Mandaj Jatun Diosca huiñai 

huiñaitami jatun pirca shina jarcanga. 

5Jahuaman causacujcunataca paimari urmachirca. Jatun tucushca pueblotapish 

cumurichircami. Allpamanmi cumurichirca. Ñutu allpamanmi shitarca. 

6Paicunaca paicuna llaquichicushcacuna sarushcami canga. Huajchacunapaj chaqui 

ucupimi canga”. 

7Cashcata rurajpaj ñanca mana pandachu. Quiquinca ima pandata mana ruranguichu. 

Cashcata rurajpaj ñantaca llambuyachinguimi. 

8Mandaj Dioslla, quiquinca cashcata ruraj ñanpishmi cangui. Mandaj Dioslla 

quiquinllatami shuyashcanchij. Quiquinpaj shutica quiquinpaj yuyaica ñucanchij alma 

munashcami. 

9Tutapish ñuca almahuanmi quiquintaca munani. Ñucapi caj espíritu ñucapi causashca 

camaca cada tutamantami quiquinta utca mashcasha. Cai pachapi quiquin cashcata 

rurashpa mandajpimi, cai pachapi causajcunaca cashcata ruranaca ima cashcata 

yachangacuna. 

10Yallitaj millaita rurajta paita llaquishpa mana imata rurajpica, cashcata ruraj 

canataca mana yachangachu. Cashcata rurajcunapaj llajtapi cashpapish millaita 

rurangallami. Mandaj Dios jatun mandaj cashcataca mana ricungachu. 

11Mandaj Dioslla, quiquinpaj maquica alzashcamari. Millaita rurajcunaca chaitaca 

mana ricunchu. Chashna cushpapish chaita paicuna ricushpaca can agllashcacunata 

ricushpa paicuna shina tucusha nicujcunaca pingai tucungacunami. Quiquinta 

p'iñajcunataca ninami tucuchinga. 

12Mandaj Dioslla, quiquinmi ñucanchijmanca sumaj causaita cungui. Tucui imata 

ñucanchij rurajpipish quiquinmi rurachishcangui. 

13Mandaj ñucanchij Dios, quiquin ñucanchijta jatun mandaj cajpipish 

shujtajcunapishmari ñucanchijta mandasha nincuna. Ashtahuanpish ñucanchijca 

quiquinpaj shutitami quiquinpi yuyarishun. 

14Ña huañushcacunami, mana causangachu. Huañushcacunaca ña mana 

causaringachu. Paicunataca llaquichircanguimi, chingachircanguimi, paicunamanta 

yuyarinacunatapish tucuitami tucuchircangui. 

15Mandaj Dioslla, cambajcunataca mirachircanguimi. Canmari paicunataca 

achcacunata rurarcangui. Israel llajta muyundij lindecunatapish mirachishpami 

quiquin jatun cashcataca ricuchircangui. 

16Mandaj Dioslla, llaquihuan cashpami quiquinta mashcarcacuna. Quiquin 

llaquichijpimi yallitaj mañarcacuna. 

17Chichu huarmica huachana pajtamujpi nanaihuan cashpami paipaj nanaicunahuan 

aij nin, caparin. Ñucanchijpish Mandaj Diospaj ñaupajpica chashnallatajmi 

tucushcanchij. 

18Chichurcanchijmi, huachana nanaihuanmi carcanchij. Ashtahuanpish huairallatami 

huacharcanchij. Cai pachamanca quishpirinataca mana apamurcanchijchu. Cai 

pachapi causajcunataca mana huacharcanchijchu. 

19Cambaj caj huañushcacunaca causaringacunami. Huañushca aichacunaca 

jataringacunami. Ñutu allpapi causacujcuna rijcharichij, cantaichij. Quiquin 

causachijpica huañushcacunaca, ñutu tamya shamujpi llullu granocuna huiñaj shinami 

allpamanta llujshingacuna. Allpaca paipi caj huañushcacunata tigrachingami. 

20Ñuca agllashcacunalla richij, cancunapaj huasiman yaicurichij. Pai alli tucungacama 

punguta huichcarishpa pungu huashapi ashacama miticuichij. 

21Riquichij, Mandaj Diosca cai pachapi causajcunataca paita p'iñachishpa millaita 

rurashcamanta llaquichingapajmari, pai causacunmanta llujshigrin. Allpapish 

huañuchishpa paipi jichashca yahuartaca, ricuchingami. Huañushcacuna paipi 

tiyacujtapish ña mana ashtahuan pacangachu. 

ISAÍAS 27 

Israelcunata llaquimanta llujshichijpi tigrashcami 

1Chai punllapica Mandaj Diosca paipaj sinchi, jatun alli espadahuanmi leviatán nishca 

yallitaj callpaj culebrata, leviatán nishca jatun culebrata llaquichinga. Mama cuchapi 

tiyaj dragontapishmi huañuchinga. 

2Chai punllapica: “Pucajlla vinota rurana uva chagrata cantaichij” ningami. 

3“Mandaj Dios ñucami cuidaj cani. Punllapi cutin cutinmi yacutapish churasha. Pi 

ama llaquichichun tutai punllami cuidasha. 

4Ñucapica p'iñarinaca mana tiyanchu. Ñuca macanacuita jarcangapajca ¿pitaj cashata, 

casha q'uihuata churangari? Tucui chaicunataca ñucami sarusha. Tandachishpami 

tucuita rupachisha. 

5Ñuca cachashca quishpichijpi ¿maijan chariringachu? Ñucahuan sumaj causaita 

mashcachun ari, ñucahuan sumaj causaita mashcachun”. 

6Jacobpaj sapi urata janajta rigarina punllacuna chayamungami. Israelcunamantaca 

retoñashpami sisanga. Tucui cai pachapimi p'ucushca granoca jundanga. 

7¿Chugrichijtaca pai chugrichishca shinallachu chugrichinga? ¿Huañuchijcunataca 

paicuna huañuchishca shinallachu huañuchinga? 

8Paipi retoñashcacunataca ricushpalla llaquichingui. Inti llujshin ladomanta huaira 

quillapi sinchi huairallahuanmi llaquichinga. 

9Chashna rurashpami Jacob millaita rurashcataca perdonanga. Rumimanta rurashca 

altarcunata tucui urmachishpa, cal rumicunata shina ñutu allpata saquishpa, Asera 

diosman rijchajcunataca ña manataj cutin rurashpa, intiman rijchaj dioscunatapish ña 

manataj rurashpami paicunapaj juchacunata perdonashcamanta p'ucushca granoca 

ricuringa. 

10Muyundijta sinchi pircayuj puebloca chingachishcami saquiringa. Achcacuna 

causacushca puebloca, shitashca pambami saquiringa. Chaipica huagracunatami 

michinga. Chaipica animalcunapaj corralmi canga. Yura ramacunatapish 

huagracunami micungacuna. 

11Chai yura ramacuna chaquijpica, p'aquishcami canga. Huarmicuna shamushpami 

ninata japichingacuna. Cai Israelcunaca mana yuyaita charijcunami. Chaimanta 

paicunata rurajca mana llaquingachu. Paicunata rurajca manataj llaquingachu. 

12Chai punllapica Mandaj Diosca Éufrates jatun yacumanta callarishpaca, Egipto 

jatun yacucamami trillashpa llaquichinga. Israelcuna cancunataca shuj shujllami 

tandachinga. 

13Chai punllapica cashnapishmi canga. Jatun trompetapi tocajpica Asiria llajtata urata 

janajta cachashcacunami shamungacuna. Llajtamanta Egiptoman llujshichishpa 

cachashcacunapish tandanacumungacunami. Paicunaca Diospajlla urcu Jerusalenpimi 

Mandaj Diosta adorangacuna. 

ISAÍAS 28 

Efraín ailluta llaquichinata huillachishcami 

1Efraincuna machashpa jatun tucuna coronalla. ¡Aij, imachari tucunga! Vinohuan 

machashcalla causanaca alli granota p'ucuj pugru pamba allpa uma quinripi caj sumaj 

sisa chaquirij shinami paicuna jatun canaca chingaringa. 

2Riquichij, Mandaj Diosca imatapish rurai tucuj c'ari c'aritami ña charicun. Paica: 

Yallitaj llaquichij rundu shinami, ñutuchij jatun acapana shinami, yallitaj yacu 

jundashpa tapaj shinami. Paimi chai pueblotaca c'ari c'ari canahuan pambaman 

shitanga. 

3Efraincuna machashpa jatun tucuna coronataca paipaj chaquicunahuanmi sarunga. 

4Alli granota p'ucuj pugru pamba allpa uma quinripi caj sumaj sisa chaquirij shinami 

paicuna jatun canaca chingaringa. Usya callari punllacunapi punta yaicuj higo 

granocunata ricushpaca, japishcahuanmi micuncuna. Chai shinamari chai pueblotaca, 

shamushcahuan chingachinga. 

5Mana huañushpa puchushcacunapajca chai punllapica tucuita Mandaj Diosca achij 

nicuj sumaj corona shinami canga. Umapi churarina sumaj diadema shinami canga. 

6Mandanapi tiyarijpajca paica cashcata ruraj espiritumi canga. Ama shuhuachun 

pungupi chapajcunapajca fuerzami canga. 

7Ashtahuanpish paicunapish vinota ubyashpami musparircacuna. Sidrata ubyashpami 

yuyai illaj tucurcacuna. Curapish, profetapish sidrata ubyashpami pandarircacuna. 

Vinota ubyashpami musparircacuna. Sidrata ubyashpami yuyaita chingachircacuna. 

Machashpa musparishpallami muscuipimi ricunchij nishpa huillarcacuna. 

Mandanapipish pandami mandarcacuna. 

8Tucui mezami shungu tigrashca mapahuan junda. Mirgallapish mapa illajca mana 

tiyanchu. 

9¿Pitataj yachachicunchij yuyan? Mana cashpaca ¿yachaitaca pimantaj 

entendichicunchij yuyan? ¿Raquishca huahuacunaman? ¿Cunanlla raquishca 

huahuacunamanchu yachachicun? 

10Paicunamanca chai mandashcacunallatatajmi cutin cutin yachachicun. Ña 

mandashcallatatajmi cutin cutin mandacun. Shuj filapi quillcashcallatatajmi cutin 

cutin yachachicun. Chai filallatatajmi cutin cutin yachachicun. Ashataca caipi 

ashataca chaipimi yachachicun. 

11Chaimanta paicunataca Diosca chapu chaputa rimashcahuan, caru llajta 

rimaihuanmi rimanga. 

12Paicunamanca paica cashnami nirca: “Caimi samarinaca. Shaicushcaman 

samarinata cuichij. Caipimi samarinaca tiyan” nircami. Ashtahuanpish paicunaca 

mana uyashun nircacunachu. 

13Chaimantami Mandaj Diosca paicunamanca chai mandashcacunallatataj cutin cutin 

yachachinga. Ña mandashcallatatajmi cutin cutin mandanga. Shuj filapi 

quillcashcallatatajmi cutin cutin yachachinga. Chai filallatatajmi cutin cutin 

yachachinga. Ashataca caipi ashataca chaipimi yachachinga. Paicuna ñaupajman 

ricunchij yuyashcapish allajman urmangacama, jatun llaqui tucungacama, prezu 

japishpa huatangacamami chashna rimacungalla. 

Jerusalenpi causajcunata cunashcami 

14Cai Jerusalenpi causajcunata mandaj chanzata ruraj c'aricuna, Mandaj Dios 

rimashcata uyaichij. 

15Cancunaca cashnami nircanguichij: “Ñucanchijca huañuihuanmi shuj yuyailla 

tucurcanchij. Seolhuanpish ñami ari ninacurcanchij. Chaimanta yallitaj jatun yacu 

shina shamushpapish ñucanchijtaca mana llaquichingachu. Llullashcami 

ñucanchijtaca pacanga. Umashcami ñucanchijta huaquichinga” nicunguichijmi. 

16Chaimantami Mandaj Jatun Diosca cashna nin: “Riquichij, ñucaca Sionpica, huasita 

callarinapajca shuj rumitami churarcani. Chaipica tucuimanta agllashca rumi, 

esquinapi churana rumi, achca valij rumi, pi mana cuyuchipaj rumitami churarcani. 

Maijanpish paipi crijca imata mana manchangachu. 

17Cashcata rurashpa mandanaca cordelta chutashca shinami canga. Cashcata ruranaca 

nivelashcami canga” ninmi. Llullashcapi miticunataca rundumi p'ichanga. 

Llullashcapi paca tucunataca yacu jundashpami apanga. 

18Cancuna huañuihuan shuj yuyailla tucushcapish chingachishcami canga. Seolhuan 

cancuna ñami ari ninacurcanchij nishcapish chingaringami. Yacu jundai shina 

llaquicuna shamushpami cancunataca sarunga. 

19Chai yacu jundai shamui callarishpaca cancunataca llaquichicungallami. Tucui 

tutamantacunami llaquichicungalla. Punllapish tutapish llaquichicungallami. Chaita 

uyashpa entendishpaca yallitaj mancharinami canga. 

20Camapish uchijlla cashcamanta mana chutari tucuipajmi canga. C'atapish uchilla 

cashcamanta mana pilluri tucuipajmi canga. 

21Mandaj Diosca, Perazim urcupi jatarishca shinami jataringa. Gabaón pugru pambapi 

p'iñarishca shinami p'iñaringa. Pai rurana cashcata rurangapaj, pi mana entendipajta 

pai rurana cashcata rurangapaj, pai trabajana cashcata trabajangapaj, pi mana 

entendipaj paipaj trabajota rurangapajmi jataringa. 

22Cancunata huatashcacunata ama ashtahuan quichquichun cunanca ama ashtahuan 

chanzata ruraichijchu. Tucuita Mandaj Jatun Diosca, tucui cai llajtatami tucuchisha 

nirca. Chaitaca ñucamantajmi huillarca. 

23Ñuca rimashcata alli uyaichij. Ñuca ima nishcata uyashpa alli entendichij. 

24Tarpungapaj yapujca mana yapushpalla causacunllachu. P'ulucunata ñutuillaca 

mana causacunllachu. 

25Allpata ñutushpa sumajta allichishpaca, eneldota cashpa, cominota cashpa tarpunmi. 

Trigotaca trigo huachupi, cebadataca cebadata tarpunapi, avenataca muyujta tarpuna 

cashcallapitajmi tarpun. 

26Ima shina tarpunataca paipaj Diosmi yachachin. Ima shina ruranatami cashna 

yachachin: 

27Eneldotaca mana trillanahuan trillanchu. Cominotapish mana carreta ruedahuan 

trillanchu. Eneldotaca, caspillahuanmi chaspin. Cominotaca uchilla varallahuanmi 

huajtan. 

28Trigotaca trillanmi, grano urmancamallami trillan. Carreta ruedahuan trillashpapish 

mana saruchicunllachu. Trillana quirucunahuanpish tucui chingaringacamaca mana 

trillacunllachu. 

29Tucui chaicunataca tucuita Mandaj Diosmi yachachin. Mancharinata cunaj cashcata, 

yallitaj yachaj cashcata ricuchingapajmi chashna yachachin. 

ISAÍAS 29 

Ariel pueblopish paita p'iñajcunapish 

1Ariel pueblolla, Ariel pueblolla, David causana pueblolla ¡aij imachari tucunga! 

Huatanta huatanta jatun fiestacunata ruracuichijllatagari. 

2Ashtahuanpish ñucaca Ariel pueblotaca jatun llaquipimi churasha. Chaipica cushicui 

illangami. Llaquilla, huacailla canallami tiyanga. Cai puebloca ñucapajca, arielmi 

canga. 

3Canta llaquichingapajmi cambaj muyundijta carpa huasicunata shayachishpa 

tiyarisha. Achca soldadocunahuanmi muyunchisha. Canta llaquichingapajca 

baluartecunatami shayachisha. 

4Urmachishcami saquiringui. Allpa ucumantami rimangui. Can rimashcaca ñutu 

allpamantami uyaringa. Allpa ucumanta can rimashcaca aya rimashca shinallami 

uyaringa. Ñutu allpa ucumanta can rimashcaca chingajllami uyaringa. 

5Canta p'iñaj achcacunaca ñutu allpata shina rurashcami saquiringa. Yallitaj achca 

c'ari c'aricunaca huairapi t'amu rij shinami chingaringa. Chaica mana yuyashcapimi 

ñapish chashna tucunga. 

6C'ulun nishcacunahuan, allpa chujchushpa t'imburishcacunahuan, jatunta c'ulun 

nishcacunahuan, jatun acapanahuan, huairandij tamyahuan, tucuchij nina 

lunyacujhuan tucuita Mandaj Dios ricuj shamujpimi chashna canga. 

7Tucui llajtapi causajcuna Ariel pueblopi causajcunahuan macanacujcunaca tuta 

dormicushpa, muscuipi ricushca shinallami chingaringacuna. Cai pueblopi 

causajcunahuan macanacushpa, muyundij sinchi pircata urmachishpa 

llaquichijcunami chashna chingaringacuna. 

8Yaricaihuan cajca micucushcata muscushpaca, micucushcatatajmi yuyan. 

Ashtahuanpish chushaj huijsallatajmi rijcharin. Yacunaihuan caj yacuta ubyacushcata 

muscushpaca, yacuta ubyacushcatatajmi yuyan. Ashtahuanpish shaicushca 

yacunaillahuantajmi rijcharin. Tucui llajtapi causajcuna Sión urcupi causajcunahuan 

macanacujcunaca chashnallatajmi tucungacuna. 

Israelcuna mishqui shimi jayaj shungu cashcapish, ñahui mana ricuj cashcapish 



1365 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

9¡Shayarichij, mancharichij. Ñahui mana ricuj shina caichij! Vinota mana ubyashca 

cashpapish machashca shina caichij. Sidrata mana ubyashca cashpapish batsaj 

nicuichij. 

10Mandaj Diosllatajmi cancunapaj jahuapica dorminaita cuj espirituta tallirca. Chaimi 

cancunapaj profetacunapaj ñahuicunatapish huichcarca. Chaimi Dios huillachishcata 

cancunaman huillajcunatapish linsohuan umata pilluchirca. 

11Muscuipi shina Dios ricuchishpa huillachishcacunaca cancunapajca, quillcashca 

librota sellashcata cushca shinami. Rezanata yachajman librota cushpaca: “Cunanca 

caita rezai” nijpica, paica: “Sellashca cashcamanta mana rezai tucunichu” ningami. 

12Rezanata mana yachajmanpish librota cushpaca: “Cunanca caita rezai” nijpica, 

paica: “Mana rezanata yachanichu” ningami. 

13Chaimantami Jatun Diosca: “Cai gentecunaca ñucataca jahua shimillami 

yuyarincuna. Jahua shimillahuanmi ñucataca allimari cangui nincuna. Ashtahuanpish 

paicunapaj shunguca ñucamanta carupimari. Ñucata manchanchij nishpapish, 

gentecuna yachachishpa mandashcacunallatami rurancuna. 

14Chaimanta cutinllatajmi jatun milagrohuan, mancharinahuan cai gentecunataca 

manchachisha. Chaimi yachai sapacunapaj yachaica chingaringa. Yuyai sapacuna 

entendij cashcapish mana entendijmi tucunga” ninmi. 

15Paicuna mana allita ruranata yuyarinacushcata Mandaj Diosmanta pacangapaj 

rijcunalla ¡aij imachari tucungacuna! Paicunaca amsapi millaita rurashpami: “¿Pitaj 

ñucanchijtaca ricungari? ¿pitaj ñucanchijtaca yachangari?” nincuna. 

16Millai yuyaiyujcuna. Allpamanta imatapish rurajca pai rurashca shinaca maitataj 

cangari. Mangaca maitataj paita rurajtaca: “Mana canchu rurarcangui” ningari. 

Mangaca maitataj paita rurajtaca: “Paica imata mana entendijchu” ningari. 

Israelcunata llaquimanta llujshichishcami 

17Caimanta asha punllacuna q'uipaca, Líbano urcuca alli granota p'ucuj allpamanmi 

tigranga. Alli granota p'ucuj allpaca sachacunallami ricuringa. 

18Chai punllacunapica mana uyajcunapish, libropi rezashcataca uyangacunami. Ñahui 

mana ricujcunapaj ñahuica, amsa cajpipish, yallitaj amsa cajpipish ricungallami. 

19Mana jatun tucushcacunaca Mandaj Diospi cushicungapajmi tigrangacuna. 

Tucuicunamanta yallitaj huajchacunapish, israelcunapaj jucha illaj Diospimi 

cushicungacuna. 

20Utca p'iñarijtaca tucuchishcami canga. Chanzata rurajcunapish tucuchishcami 

canga. Mana dormishpa millaita rurana yuyailla cajcunapish chingachishcami canga. 

21Rimana yuyaita cushpa juchallichijcunapish chingachishcami canga. Pungu 

llujshinpi tiyaj juezcunata llaquichinata yuyarinacujcunapish chingachishcami canga. 

Cashcata ruraj cashcallamanta juchachishpa llaquichijcunapish chingachishcami 

canga. 

22Chaimantami Abrahamta quishpichij Mandaj Diosca, Jacobpaj huahua 

huahuacunataca cashna nin: “Cunanca Jacobca ña mana pingaichishcachu canga. 

Paipaj ñahuipish ña mana huajlliringachu. 

23Paipaj huahua huahuacunaca paicunapaj chaupipi ñuca maquihuan rurashcata 

ricushpaca, ñuca shutitami jucha illaj ningacuna. Jacobpaj jucha illaj Diostami jucha 

illaj ningacuna. Israelcunapaj Taita Diostami manchangacuna. 

24Musparishcacunaca alli yuyaiyuj canatami yachangacuna. Huashalla parlajcunaca 

yachachishcata chasquishpa cazungacunami”. 

ISAÍAS 30 

Egiptopi shunguta churanaca yangallami 

1Aij, Mandaj Diosmanta caruyajcunalla ninmi Mandaj Diosca. Manapish ñuca 

yuyachishcata yuyarinacujcunalla. Manapish ñuca yuyachishcahuan taparinata 

yuyajcunalla. Chashnami jahuanpi jahuanpi juchata mirachincuna. 

2Egiptoman uriyangapajmi caruyancuna. Ñucataca mana tapuncunachu. Faraonpaj 

fuerzatami sinchi pircata rurashun nincuna. Egipto mitsachunmi paipi shunguta 

churancuna. 

3Faraonpi cancuna shunguta churashcaca pingaipimi churanga. Egiptopaj llandumi 

pacanga yuyashcaca musparinapajllami canga. 

4Cancunapaj mandajcuna Zoanpi ña cashpapish, cancunapaj huillajcuna Hanesman ña 

chayashpapish, 

5tucui paicunami imapajpish mana vali llajtapi shunguta churashcamantaca umashca 

pingaichishca cangacuna. Chai llajtaca paicunataca mana ayudangachu, ima allitapish 

mana rurangachu. Ashtahuanpish pingaipi churangapaj, mana alli nishcapi 

churangapajllami canga ninmi. 

6Neguevpi tiyaj animalcunamanta Mandaj Dios huillashcami: Jatun llaqui, 

manchanana maimantami c'ari león, huarmi león llujshin, víbora culebra, alasyuj 

culebra llujshin llajtatami cancuna imalla charishcacunataca burrocunaman 

apachishpa apanguichij. Tucui sumaj charinacunatapish camellocunaman 

apachishpami apanguichij. Ima allitapish cancunapaj mana ruraipaj cajcunapajmi 

chashna apanguichij ninmi. 

7Egiptocuna ayudangami yuyashcaca yangallami canga. Imapajpish mana valingachu. 

Chaimantami ñucaca: “Paicunapaj c'ari c'ari cashcahuanca mana ayudasha 

nishparajchari alli canman carca” nircani. 

8Muscuipi shina ñuca ricuchishcataca, cunantaj paicunapaj ñaupajpi shuj tablapi 

quillcagri. Q'uipa punllacunapi huiñai huiñaipaj ricuna cachun shuj libropi quillcai. 

9Cai gentecunaca c'ariyajcunami. Llullacunami. Mandaj Dios mandashcata mana 

uyasha nishpami, 

10Dios ricuchishcata huillajcunataca: “Muscuipi shinaca ama ashtahuan ricuichijchu” 

nincuna. Dios huillachishcata huillajcunatapish: “Dios huillachishca shinatajca ama 

huillaichijchu. Ashtahuanpish llullashpalla ñucanchij uyanajllacunallata huillaichij 

nishpami, 

11Mandaj Diospaj ñantaca saquichij, chai ñanta caticushcamantaca anchurichij. 

Israelcunapaj jucha illaj Diosmanta ñucanchij ñaupajpi rimanamantaca anchuichij” 

nincunami. 

12Chaimantami israelcunapaj jucha illaj Diosca cashna nin: “Ñuca shimicunatamari 

yanganchishcanguichij. Yallitaj millaita ruranapi, mapata ruranallapimi shunguta 

churashcanguichij. Chaicunamantami causanchij ninguichijmi. 

13Chai juchami cancunapajca, yallitaj jatun pata machiyashca urmanalla shina 

cancunapaj llaquipaj shamucun. Chaica cungaillapimi ñapish cancunapaj jahuapi 

urmangalla. 

14Chai pataca allpamanta imata ruraj rurashca vasota ñutuj shinami ñutunga. Mana 

llaquishpami ñutuchinga. Allpa vaso ñuturijpica, tullpamanta nina brazusta 

surcungapaj shuj mirgallapish mana saquirinchu. Mana cashpaca pugyumanta yacuta 

surcungapaj shuj mirgallapish mana saquirinchu” ninmi. 

15Israelcunapaj jucha illaj Mandaj Jatun Diosca cashnami nin: “Ñucaman cutirishpa, 

ñucallahuan tucushpaca quishpichishcami canguichij. Ñucapi shunguta churashpa, 

casijlla causajpica muyujta pirca shinami casha” nircanimi. Ashtahuanpish cancunaca 

mana uyashpa, 

16cashnami nircanguichij: Caballocunapi tiyarishcahuan miticugrishunllami 

nircanguichijmi. Cunanca miticugrichijlla. Utca callpaj caballocunapi tiyarishpa 

callpashunllami nircanguichijmi. Chashna tiyarishpa callpanguichijlla, cancunata 

llaquichingapaj catijcunapish ashtahuan alli callpaj caballocunapi tiyarishpami 

catingacuna. 

17Llaquichisha nishpa shujlla caticujpica, huaranga cancunami manchashpa 

miticushpa callpanguichij. Llaquichisha nishpa pichca caticujpicarin, tucui cancunami 

miticushpa callpanguichij. Lomapi shuj caspilla ricuricuj shina huaquincunalla 

saquiringacamami chashna callpanguichij. Mana cashpaca, lomapi shuj banderalla 

ricuricuj shina huaquincunalla saquiringacamami chashna callpanguichij ninmi. 

Israelcunata Dios llaquishpa cusha nishcami 

18Shina cajpipish Mandaj Diosca cancunata llaquingapaj shuyacunmi. Paica 

cancunata chashna llaquishpaca c'uyaj cashcatami ricuchinga. Mandaj Diosca 

cashcata ruraj Diosmi. Paipi shunguta churajcunaca tucuicunami cushichishca canga. 

19Siónpi caj Jerusalenpi causajcunataca Jatun Dios llaquishpa, cancuna caparishpa 

mañashcata uyaihuan cutichishcamantaca ña manataj huacangacunachu. 

20Jatun Diosca cancunamanca tandapaj randi llaquita carashpapish, yacupaj randi 

huiquita ubyachishpapish yachachijcunataca cancunapajmantaca manataj 

anchuchingachu. Ashtahuanpish yachachijcunataca quiquin ñahuihuanmi ricunguichij. 

21Cancunapaj rinrincunaca cancunapaj huashamantaca: “Caimari ñan, paillapi 

purichij. Alli ladomanpish, lluqui ladomanpish ama llujshinguichijchu” nishca 

shimicunatami uyanguichij. 

22Chashna cashpami labrashpa rurashca dioscunata cullquihuan llihuishcacunatapish, 

labrashpa rurashca diostajllacunata curihuan llihuishcacunatapish mapa cashcata 

yuyanguichij. Millanana mapa llachapata shina anchuchishpaca: “¡Caimanta llujshi!” 

ninguichijmi. 

23Chaipica Jatun Diosca, allpapi cancuna tarpushca chagramanpish tamyata 

cachajpimi, chai allpaca yallitaj granota p'ucunga. Chaica cancunaman fuerzata cujmi 

canga. Chai punllacunapica cancunapaj huagracunatapish, yallitaj achca 

q'uihuacunapimi michinga. 

24Cancunapaj yapuj huagracunapish, burrocunapish palahuan aventashca jarnerohuan 

shushushca chuya granotami micunga. 

25Yallitaj achcacunata huañuchicui punllapi torrecuna urmajpica, tucui jatun urcucuna 

jahuamanta yacucuna llujshishpami callpacunga. Jatun lomacuna jahuamanta jatun 

yacucuna llujshishpami callpacunga. 

26Pai agllashcacuna chugririshcata Mandaj Dios maillashpa huatacui punllapi, 

carachahuan cajta jambicui punllapica, lunaca inti shinami achijyachinga. Inticarin 

canchis inti tandanacushpa achijyachishcata yallitami achijyachinga. 

Asiria llajtata llaquichinami 

27Riquichij, Mandaj Diospaj shutica carumantami shamucun. Paipaj ñahuica nina 

lunyacuj shinami shamucun. Tucuchij nina lunyacuj shinami shamucun. Paipaj 

shimipica p'iñarishcahuan jundami. C'alluca tucuchij nina lunyacuj shinami. 

28Paipaj samaica, yacu jundashpa shamuj shinami shamucun. Cungacamami tapanga. 

Paica llajtacunata shushunahuan shushushpa llaquichingapajmi shamucun. 

Paicunamanca frenota amullichishpami, paicuna mana risha nishcaman apanga. 

29Ashtahuanpish cancuna cantashcaca Pascua tutapi fiestata rurashpa cantashca 

shinami uyaringa. Israelcuna miticuna Mandaj Diospaj urcuman flautacunapi tocashpa 

huichiyacujpi cushicuj shinami, cancunapaj shunguca cushicunga. 

30Mandaj Diosca tucuita rurai tucuj caparishcahuanmi uyaringa. Paipaj maquita uri 

chutashcatapishmi ricuchinga. Yallitaj p'iñarishca ñahuihuan tucuchij lunyacuj nina 

shinami ricuringa. Jatun acapana, huairandij tamya, rumi vali runduhuanmi ricuringa. 

31Caspihuan chugrichij asiriocunaca, Mandaj Dios rimashcallahuanmi ñuturingacuna. 

32Mandaj Dios ima shina cashcata ricuchij varahuan huajtacujpica, cada 

huajtashcapimi panderocunapi, arpacunapi tocashca uyaringa. Mandaj Dios 

paicunahuan macanacucujpica yallitaj musparimi canga. 

33Asiria llajtata jatun mandajta llaquichingapajca, Tofet nishca hornoca 

sarunmantamari allichishca tiyacun. Chai hornoca yallitaj ucujta, anchomanpish 

anchomi, achca yantata churashcami yallitaj lunyacun. Mandaj Dios p'ucushpami 

yacuyashca yallitaj achca azufrehuan chai hornotaca japichinga. 

ISAÍAS 31 

Egipciocunaca runacunallami mana dioscunachu 

1Egiptocuna ayudachun nishpa Egiptoman uriyajcunalla. Caballocunata, carrocunata 

charin nishpalla shunguta churajcunalla. Achcacuna cashcallamanta, caballocunapi 

tiyarijcuna cashcallamanta, c'ari c'aricuna cashcallamanta shunguta churajcunalla. 

¡Aij, imachari tucungacuna! Ashtahuanpish Israelcunapaj jucha illaj Diospica 

shunguta mana churancunachu. Mandaj Diostaca mana mashcancunachu. 

2Ashtahuanpish Mandaj Diospish yachajmari. Paipi shunguta mana churajcunataca 

llaquichingami. Pai imata nishcataca pajtachingami. Millaita rurajcunapaj huahua 

huahuacunata llaquichingapajca jataringatajmi. Millaita rurajcunapura tucushpa 

paicunata ama llaquichichun mitsajcunataca llaquichingatajmi. 

3Egipciocunaca mana Dioschu, gentecunallami. Paicunapaj caballocunapish aichayuj 

animalcunallami, mana espirituchu. Llaquichingapaj Mandaj Dios paipaj maquita 

chutajpica, mitsajcunapish urmangami. Mitsachun mañajcunapish urmangami. 

Tucuicunami shuj cutintaj chingaringacuna. 

4Mandaj Diosca ñucamanca cashnami nirca: “León cashpa, uchilla león cashpapish 

ovejata huañuchishpa micucujpi tauca michijcuna tandanacushpa quichungapaj 

shamujpipish mana manchanchu. Caparinacushpa shamujpipish mana manchanchu. 

Tucuita Mandaj Diosca Sión urcu jahuapi, paipaj urcu jahuapi macanacunaman 

uriyamushpapish chashnallatajmi ruranga. 

5Pajarocuna paicunapaj tazinta cuidashpa tazin jahuata muyucujlla shinami tucuita 

Mandaj Diosca Jerusalentaca cuidashpa, huaquichishpa, mitsashpa quishpichinga” 

nircami. 

6¡Israelcuna, cancuna yallitaj c'ariyashpa llaquichishca Diosllamantaj cutirichij! 

7Chai punllapica cullquimanta, curimanta rurashcalla dioscunatami shitangacuna. 

Chaicunataca cancunapaj juchayuj maquicunallahuantajmi cancunapajllataj 

rurarcanguichij. 

8Chai punllapica Asiriocunaca urmangacunami. Mana runapaj espadahuan 

huañuchishca cangachu. Mana runapaj espadahuan tucuchishca cangachu. 

Espadahuan huañuchinamanta miticujpipish q'uipa huiñaicunataca imata mana cushpa 

yallitaj llaquichishpa trabajachishcami causangacuna. 

9Paicunapaj sinchi jatun mandajcunapish manchaihuan callpangacunami. Paicunapaj 

soldadocunata mandajcunapish manchaihuanmi banderata shitashpa callpangacuna. 

Mandaj Diosca paicunata llaquichina nina lunyacujtaca Sionpimi charicuni. 

Hornotaca Jerusalenpimi charicuni ninmi. 

ISAÍAS 32 

Cashcata ruraj jatun mandaj tiyanamanta 

1Riqui, shuj mandajmi cashcata rurashpa mandagrin. Pai churashca mandajcunapish 

cashcata rurashpami mandanga. 

2Chai runaca huairata miticuna shinami canga. Jatun acapanamanta paca tucuna 

shinami canga. Chaquishca pambacunapi yacu llujshicuj shinami canga. Yallitaj rupai 

punllapi llandurina rumi urcu shinami canga. 

3Paita ricujcunapaj ñahuicunaca, mana amsayangachu. Paita uyajcunapaj rinrincunaca 

allimi uyaracungacuna. 

4Rumi shungucunapish, yachangapajtajmi entendingacuna. Mana rimai tucuj 

c'allucunapish entendinallata utca rimajcunami canga. 

5Millai runaca alli nishcaca manataj cangachu. Umacujlla runaca alli nishcaca manataj 

cangachu. 

6Millai runaca millaillatami riman. Paipaj shungupica millaita ruranallatami yuyarin. 

Mandaj Diosta yanganchishpa c'amingapajmi chashna millai yuyailla tucun. 

Yaricaihuan cajmanpish ama cungapaj, yacunaihuan cajmanpish yacuta ama 

cungapajmi chashna tucun. 

7Umacujlla runapaj macanacunacunaca umana yuyaihuan sumaj shimicunata rimarij 

tucushpa, llaquichingapaj huashalla yuyarishpa, millaicunallata yuyarinami. 

Mitsarinata mana yachajcunata llulla shimicunahuan mishangapajmi chashna tucun. 

Mandajcunahuan tucushpa huajchacunata llaquichingapajmi chashna tucun. 

8Ashtahuanpish alli yuyaiyuj runaca alli yuyaihuan allicunallatami yuyarin. Paica alli 

yuyaicunallata yuyarij cashcamantami jatunyachishca canga. 

Jerusalén pueblopi causaj huarmicunata rimashcami 

9¡Imata ruranata mana yuyarij huarmicuna jatarichij! ¡Ima llaqui shamunata mana 

yuyashpa causacuj huarmicuna, ñuca cunashcata chasquichij! 

10Ima llaqui tucunata mana yuyashpa causacuj huarmicuna, caimanta huata asha 

punllacuna q'uipaca jatun mancharinami tiyanga. Uvata cozichana mana 

tiyashcamanta, ima shujtaj granocunata cozichana mana tiyashcamantami chashna 

manchai tiyanga. 

11Ima ruranata mana yuyarij, ima llaqui japinata mana yuyashpa causacuj huarmicuna 

chujchuichigari, aij nishpa huacaichigari. Sumaj churanacunata llujshichishpa, 

cañamazuhuan chumbillirichigari. 



1371 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

12Llaqui punlla chayamujpica, sumaj chagracuna, alli uva chagracuna tiyashcata 

yuyarishpami, shungupi huajtarishpa huacangacuna. 

13Ñuca agllashcacunapaj llajtapica casha yuracuna, casha q'uihuacunallami huiñanga. 

Cushicuna huasicunapipish, cushicuna pueblocunapipish tucuipimi chaicunalla 

huiñanga. 

14Mandajcuna tiyana huasicunapish shitashcami saquiringa. Pueblopi gentecuna 

bullacushcapish ña mana uyaringachu. Torrecunapish, muyundij pircacunapish achca 

huatacunata shitashca jutcucunallami canga. Chaicunapica sacha burrocuna causana, 

huagracunapaj corralmi canga. 

15Jahua pachamanta paipaj Espirituta Dios cachashpa, ñucanchijpi churangacamami 

chashna canga. Espíritu ñucanchijpi cajpica shitashca pambacunapish, alli granota 

p'ucuj allpacunami tucunga. Alli granota p'ucuj allpacarin yallitaj alli granota p'ucujmi 

tucunga. 

16Shitashca pambapica cashcata rurashpa mandanami tiyanga. Alli chagracunapica 

cashcata ruranami tiyanga. 

17Cashcata ruraj mandaj mandashcamantami sumaj causai tiyanga. Cashcata rurashpa 

mandacujpimari samarinapish, ima manchai illajlla canapish huiñaita canga. 

18Ñuca agllashcacunaca ima llaqui mana tiyan llajtapimi causangacuna. Pi mana 

cuyuchipaj llajtapi caj huasicunapimi causangacuna. 

19Urcucunata rundujpica, pueblopi causajcunaca tucuimi cumuringa. 

20¡Yacu uricunapi tarpushpa causajcuna huagracunatapish, burrocunatapish 

cacharishpa charijcuna cushicuichij! 

ISAÍAS 33 

Quishpirinaca Mandaj Diosmantami shamun 

1¡Aij, pitapish quichuj runalla, cantaca nunca pi manaraj quichunchu! Aij, huashalla 

llaquichij runalla cantaca pi manaraj huashalla llaquichinchu. Shujtajcunata 

quichunata can ña tucui tucuchijpica, cantapish tucui quichushcami cangui. Huashalla 

llaquichishpa tucuchijpica canpish huashalla llaquichishcami cangui. 

2Mandaj Dioslla, ñucanchijta llaquihuayari. Ñucanchijca canllatami shuyanchij. 

Tutamantamanca paicunapaj rigra canguiyari. Ñucanchij llaqui punllacunapipish 

quishpichij canguiyari. 

3Quiquin c'ulun nishpa uyarijpica, gentecunaca miticushpami callparcacuna. Can 

jatarijpica llajtacunapi causajcunaca caita chaitami rircacuna. 

4Paicuna quichushcacunataca oruga c'urucuna shinami tandangacuna. Langostacuna 

shujpi imata tucuchishpa shujman huaica tiyarigrij shinami paicunapaj jahuaman 

ringacuna. 

5Jahua pachapi causaj Mandaj Diosca jatunyachishcami canga. Paimi Sionpi 

causajcunamanca ima mana pandata, cashcata ruraj canata jundachin. 

6Mandaj Dios mandacui punllacunapica yachaipish, alli yuyaipish, quishpirinapish 

yallitajmi canga. Pi mana cuyuchipajmi canga. Mandaj Diosta manchanami tucui 

charishcacunata huaquichishca shina canga. 

7Riquichij, jatun mandajpaj randi parlanacujcunaca canllamanmi caparingacuna. Ama 

macanacungapaj ari ninacuchun cachashcacunaca jatuntami huacangacuna. 

8Rumicunahuan allichishca ñancunaca shitashcamari saquirin. Chai ñanta 

purijcunapish ña mana purincunachu. Ari ninacushcatamari p'aquishcacuna. 

Pueblocunatami p'iñarcacuna. Gentecunataca yangapimi churarcacuna. 

9Allpaca llaquilla ungushcamari. Líbano urcu sachaca p'itishcamari chaquirishcamari 

pingaimi tucushca. Sarón llajtaca shitashca pambamari tucushca. Basán urcupish, 

Carmelo urcupish chaspishcamari saquirishca. 

10Cunantajca jatarigrinimi, cunantajca alli nishcami casha, cunantajca 

jatunyachishcami casha ninmi Mandaj Diosca. 

11Cancunaca chaquishca p'angacunatami chichu canguichij. Rastrojo ujshallatami 

huachanguichij. Cancunamanta llujshishca ninallatajmi cancunataca rupachishpa 

tucuchinga. 

12Gentecunaca rupashca cal shinallami saquiringa. P'itishca cashacuna shinami 

rupachishca canga. 

13Caru llajtacunapi causajcunapish, ñuca imalla rurashcacunata uyaichij. Ñuca 

c'uchullapi cajcunaca ñuca tucuita rurai tucuj cashcata rijsichigari ninmi. 

14Juchayujcunami Sionpica mancharircacuna. Mishqui shimi jayaj shungucunataca 

manchaimi japirca. Chaimi paicunaca: ¿“Ñucanchijpuramanta maijantaj tucuchij 

ninapica causai tucungari? ¿Ñucanchijpuramanta maijantaj huiñaita mana huañuj 

ninapica causai tucungari?” nincunami. 

15Cashcata rurana ñanpi purij, ima pandata mana rimaj, quichushpa charijyanata 

p'iñaj, huashalla imapaj camarisha nijpi mana japishpa maquita chaspij, pita 

huañuchigringapaj inquitajcunata rinrinta taparishpa mana uyaj, millaita ama 

ricungapaj ñahuita taparijmi, 

16jahua pachapica causanga. Paicuna miticunaca muyundijta yacu rumihuan 

pircashcami. Paicunapajca chaipica micunapish, yacupish mana illangachu. 

17Jatun mandajtaca cancunapaj ñahuihuantajmi paipaj sumaj achij nicujpi tiyacujta 

ricunguichij. Shitarishca carupi caj cancunapaj allpatamari cutin ricunguichij. 

18Cambaj shungupica llaquita apaj cashcata yuyarishpa mancharishpami: “Quillcajca 

¿maipitajchu imamí? Tributota pezashpa japijca ¿maipitajchu imamí? Torrecunata 

ricushpa quillcajca ¿maipitajchu imamí?” ninguimi. 

19Mana llaquij jatun tucushcacunataca ña mana ashtahuan ricunguichijchu. Mana 

entendipajta rimaj gentecunataca ña mana ashtahuan ricunguichijchu. Pipish mana 

entendipajta rimajcunataca ña mana ashtahuan ricunguichijchu. 

20Ashtahuanpish jatun fiestacunata rurana Sionpi caj pueblota ricui. Cancunapaj 

ñahuica casijlla causana Jerusalén pueblotami ricunga. Chai carpa huasica pi mana 

pascashcami canga. Chaipaj ishtacacunatapish pi mana llujshichishcami canga. Carpa 

huasita huatashca huascacunatapish pi mana p'itishcami canga. 

21Chaipica Tucuita Rurai tucuj Mandaj Diosmari ñucanchijpaj allicunallata ruracunga. 

Larca yacucuna, jatun yacucunami tiyanga. Chaicunaca anchomi canga. Chaitaca 

canoacunapish mana puringachu, jatun barcocunapish mana puringachu. 

22Mandaj Diosmi ñucanchij juezca. Paimari ñucanchijta mandanacunata rurajca. 

Mandaj Diosca ñucanchij Jatun Mandajmari. Paillatajmari ñucanchijtaca 

quishpichinga. 

23Cambaj huascacunaca cacharirircami. Barcopaj jatun caspitaca ña mana chari 

tucurcachu. Barcopaj vela nishca linsotapish ña mana chutai tucurcachu. Chashna 

tucujpica cancuna imallata quichushcacunataca achcacunami chaupinacungacuna. 

Cojocuna camami cancuna quichushcacunataca quichushpa apangacuna. 

24Caipi causajcunaca: “Ungushcami cani” nishpa pi mana ningacunachu. Cai pueblopi 

causajcunaca tucuicunami juchacunata Mandaj Dios perdonashca cangacuna. 

ISAÍAS 34 

Mandaj Dios p'iñarishpa llajtacunapi causajcunata llaquichishcami 

1Llajtacunapi causajcuna, tandanacumuichij. Uyangapaj c'uchuyamuichij. Tucui 

cancuna uyaichigari. Allpapish, chaipi imalla causajcunapish uyaichigari. Cai 

pachapish chaipi imalla tiyajcunapish uyaichigari. 

2Mandaj Diosca p'iñarishcamari. Tucui llajtacunahuanmari p'iñarishca. Tucui 

llajtacunapaj soldadocunahuanpishmari p'iñarishca. Tucuchingamari, 

huañuchijcunapaj maquipimari churanga. 

3Chaipi huañushcacunaca shitashcamari saquiringa. Chai aichacunaca 

manchanayajtami ashnanga. Urcucunaca chaicunapaj yahuar tapashcami canga. 

4Jahua pachapi imalla tiyajcunapish, yacuyangami. Jahua pachaca, quillcana cara 

pillurij shinami pilluringa. Jahua pachapi imalla tiyajcunaca, uva p'anga urmaj shina, 

higo p'anga urmaj shinami urmanga. 

5Ñuca espadaca jahua pachapimi yahuarsapa tucunga. Ñuca llaqui tucushca canman 

ninapaj cashca Edom llajta jahuamanmi uriyamunga. 

6Mandaj Diospaj espadaca, yahuarhuan junda, huirahuan jundami. Malta c'ari 

ovejacunapaj, chivocunapaj yahuarpi pambashca shina, carnerocunapaj riñón huirapi 

pambashca shinami canga. Mandaj Diosca Bosra pueblopica sacrificiotami ruranga. 

Edom llajtapica achca gentecunatami huañuchinga. 

7Paicunahuanca búfalo huagracunapish, c'ari huagracunapish, bizicunapishmi 

huañunga. Paicunapaj llajtaca chai yahuarcunahuanmi junda canga. Ñutu 

allpacunapish chai huiracunahuan jundami canga. 

8Sión urcupi causajcunata llaquichishcamantaca Mandaj Diosca paicunatapish 

llaquichina punllapimi llaquichinga. Mandaj Diosca paicunatapish tigra llaquichina 

huata chayamujpimi llaquichinga. 

9Edom llajta huaicu yacucunaca, breami tucunga. Ñutu allpaca azufremi tucunga. 

Paicunapaj llajtaca breahuan rupacujmi tucunga. 

10Tutapish punllapish mana huañungachu. Cushnipish llujshicungallami. Huahua 

huahuacunacama shitashcami saquiringa. Chaitaca manataj nunca ñanpi puringachu. 

11Chai llajtataca tucuchij cordelta chutashpami tucuchinga. Chushajta saquij 

nivelhuan nivelashpami chushajta saquinga. Chai llajtataca pelicanocuna, 

erizocunallami dueño canga. Lechuzacuna, cuervocunallami chaipica 

causacungacuna. 

12Jatun mandajcuna nishca cashpapish mandana illajllami cangacuna. Jatun 

nishcacunapish imata mana rurai tucuipajcunallami canga. 

13Mandajcuna mandashpa tiyana huasicunapica cashacunami huiñanga. Paicunapaj 

muyundij pircacunapica, chinicuna, sacha q'uihuacunami huiñanga. Chai ucucunaca 

chacal animalcuna causanami tucunga. Huasi canllaca avestruzcunapaj huahua 

pollocuna causanami canga. 

14Shitashca pambapi causaj manchanana animalcunami hiena animalcunahuan 

tupanacucungacuna. Sacha chivocunallami caishuj chaishuj cayanacucungacuna. 

Chushijcuna miticunami chaipica canga. Chushijcunaca paicuna samarinataca 

chaipimi japishca carca. 

15Chushijca chaipi tazinta rurashpa luluncunata huachashpami, huahua pollocunata 

llujshichishpa paipaj alas ucupi tandachishpa ugllanga. Angacunapish c'arindij 

huarmindijmi chaipi tandanacungacuna. 

16Mandaj Diospaj librota japishpa alli ricuichij. Paipaj shimipi nishca shinaca chai 

animalcunaca shujllapish mana illangachu. Tucuicunami huarmindij huarmindij 

cangacuna. Paipaj shimihuantaj mandashpami, paipaj Espirituhuan tandachirca. 

17Paipaj maquihuan cordelta chutashpami maillapi cana cashcapi churarca. Chaipica 

paicunapaj cachunmi huiñai huiñaipaj japinga. Huahua huahuacunami chaipi 

causangacuna. 

ISAÍAS 35 

Q'uipa punllapi Sionpi cajcuna cushicunami 

1Shitashca pambacunapish, chaquishca pambacunapish cushicungacunami. Shitashca 

pambapish cushicungami. Rosas shinami sisanga. 

2Pamba jundatami sisanga. Cushicungami, jatunta cushicushpami cantanga. Líbano 

urcu sumaj canatami paipi churanga. Carmelo urcu, Sarón urcu sumaj canatami paipi 

churanga. Paicunaca Mandaj Dios jatun cashcatami ricungacuna. Ñucanchij Taita 

Dios achij nicuj cashcatami ricungacuna. 

3¡Shaicushca maquicunata sinchiyachichij. Chujchucuj sanpicunata sinchiyachichij! 

4Manchacuj shungucunataca: “¡Ama manchashpa c'ari c'ari caichijlla! Riquichij 

cancunapaj Diosca paicuna ima shina cashca shinallataj llaquichingapajmi shamucun. 

Diosca paitaj shamushpami cancunataca quishpichinga” nichigari. 

5Ñahui mana ricujcunapaj ñahuicunatapish pascashcami canga. Mana uyajcunapaj 

rinrincunatapish pascashcami canga. 

6Cojocunapish taruga shinami saltacungacuna. Mana rimajpaj c'allupish 

cantacungami. Shitashca pambacunapi allashpami yacuta llujshichinga. Shitashca 

pambapimari yacucuna callpacunga. 

7Chaquishca pambacunapipish yacu cuchacunami tucunga. Chaquishca 

pambacunapipish yacucuna t'imburishpa llujshicujmi canga. Chacalcuna causana 

jutcucunapipish, paicuna miticuna jutcucunapipish juncocuna, totoracunami huiñanga. 

8Chaipica rumicunahuan allichishca ñanmi tiyanga. Chai ñanca: “Jucha illaj Ñan” 

nishcami canga. Mapacunaca chai ñantaca mana puringacunachu. Ashtahuanpish 

Taita Diostajmi paicunahuan canga. Maijanpish chai ñanpi puricujca imata mana 

jahualla yachai tucuipaj cashpapish mana pandaringachu. 

9Chaipica leonpish mana tiyangachu. Manchanana animalcunapish chai ñantaca mana 

huichiyangacunachu. Quishpichishcacunalla purichunmi chai ñanpica, chai 

animalcunaca mana tupanga. 

10Mandaj Dios quishpichishcacunaca Sionmanca cushicushpami tigrangacuna. 

Paicunapaj uma jahuapica manataj tucurij cushicuimi tiyanga. Paicuna cushicuihuan 

yallitaj cushicuihuan cajpica llaquipish, aij nicunapish miticushpami ringa. 

ISAÍAS 36 

Judá llajtaman Senaquerib yaicushcami 
(2 R 18.13-37; 2 Cr 32.1-19) 

1Judá llajtata Ezequías, chunga chuscu huatata ña mandacujpimi, Asiria llajtata jatun 

mandaj Senaqueribca, Judá llajtapi caj sinchi pircayuj pueblocunapi causajcunahuan 

macanacungapaj huichiyashpa chai pueblocunataca pai japirca. 

2Asiria llajtata jatun mandajca, Rabsaces nishca mandajtami, achca soldadocunahuan 

Laquismanta Jerusalenman Ezequiashuan macanacuchun cacharca. Pai shamushpami 

janaj ladoman caj tanqueman shamuj larca c'uchupi carpa huasicunata shayachishpa 

tiyarircacuna. Chaitami tajshajcunapaj allpaman rina ñan carca. 

3Paihuan tupangapajca mayordomo Eliaquimpish, quillcaj Sebnapish, quillcacunata 

huaquichij Joapishmi llujshircacuna. Eliaquimca Hilciaspaj churimi carca, Joaca 

Asafpaj churimi carca. 

4Paicunatami Rabsaces nishca mandajca: –Asiria llajtata jatun mandaj cashna nichun 

cachashcata Ezequiasman huillaichij: ¿Maijanpi shunguta churashpataj canca mana 

manchanguiyari? 

5Canca sumaj shimicunata rimarishcallahuanchu ñucahuan macanacunata yuyangui. 

Can chashna rimashcaca cambaj shimillapitajmari saquirin. ¿Maijanpi shunguta 

churashpataj ñucataca c'ariyasha ninguiyari? 

6Cantaca Egiptopaj chijtaricuj carrizopi taunaricujtami ricuni. Chai chijtaricuj 

carrizopi maijanpish taunarijpica, jahuaman pasajtami maquipi yaicunga. Egiptota 

jatun mandaj faraonpi shunguta churajcunataca tucuicunatami chai shina ruran. 

7Canca ñucamanca: Ñucanchijta Mandaj Diospimi shunguta churanchij ninguichijmi. 

Chashna nishpaca ¿ima nishpataj lomacunapi tiyaj paipaj altarcunata anchuchishpa 

Ezequiasca judacunatapish, Jerusalencunatapish cai Jerusalenpi tiyaj altar 

ñaupajllapimi adorana ninyari? 

8Cunanca Asiria llajtata jatun mandaj ñuca amohuan shuj ruranata ari ninacui. Can 

2.000 caballopi tiyarij soldadocunata charijpica, ñucaca 2.000 caballocunata cusha. 

9Egipto llajtapaj carrocunapi, caballopi tiyarij gentecunapi shunguta churashpapish 

ñuca amopaj soldadocunata mandajpajta rurajllahuanpish mana ch'imbapura shayari 

tucunguichu. 

10Cai llajtata llaquichingapajca, manapish Mandaj Dios cachajpi shamushcataca ama 

yuyaichu. Mandaj Diosmari ñucataca: Chai llajtaman huichiyashpa tucui chingachi 

nirca ninmi nigrichij– nircami. 

11Shina nijpimi Eliaquimpish, Sebnapish, Joapish Rabsacestaca: –Cambajta ruraj 

ñucanchijmanca arameo rimaipi rimahuayari, chai rimaita yachapanchijmi. Ama Judá 

llajta rimaipi rimahuaichu, tucui cai jatun pirca jahuapi tiyacujcunamari uyacuncuna– 

nircacuna. 

12Shina nijpipish, Rabsacesca: –Ñuca amoca mana cancunaman, cancunapaj 

amomanchu caitaca huillanaman cacharca. Ashtahuanpish chai jatun pirca jahuapi 

tiyacujcunamantajmari huillanaman cacharca. Paicunaca quiquin mapallatataj 

micungapaj, quiquin ishpallatataj cancunandij tucushpa ubyangapajmi tiyacuncuna– 

nircami. 

13Chashna nishpaca Rabsacesca, alli shayarishpa Judá llajtapaj rimaipi sinchita 

caparishpami: –Asiria llajtata jatun mandaj imata nishcata uyaichij. 

14Asiria llajtata jatun mandajca cashnami nin: Ezequías umashcaca ama caichijchu. 

Paica ñuca maquimantaca cancunataca mana quishpichi tucungachu ninmi. 

15Ezequías cashna nishpa Mandaj Diospi shunguta churachishcapish ama caichijchu. 

Paica Mandaj Diosca quishpichingatajmi. Cai pueblotaca Asiria llajtata jatun 

mandajpaj maquipica manataj churangachu ningami. 

16Chashna nijpipish Ezequiastaca ama uyaichijchu. Ashtahuanpish Asiria llajtata jatun 

mandajca cashnami nin: Ñucata rogarishpa ñucahuan alli tucuichij. Chashna cashpaca 

quiquin uva chagracunamanta, quiquin higo yuracunamantami micunguichij, quiquin 

pugyucunamantami yacutapish ubyanguichij. 

17Cancunata ñuca cancunapaj llajta shinallataj llajtaman pushaj shamungacamami 

chashna micunguichij chashna ubyanguichij. Ñucaca cancunataca granocunapish, 

vinopish, micunapish, uvapish, tiyaj llajtamanmi pushasha. 

18Riquichij: Mandaj Diosmi quishpichinga nishpa Ezequías ama umachun. Asiria 

llajtata jatun mandajpaj maquimantaca caishuj llajtacunapaj dioscunaca, mana 

quishpichi tucurcachu. 

19Hamatpaj, Arfadpaj, Sefarvaimpaj dioscunaca ¿maipitaj quishpichircari? Samariata 

ñuca llaquichicujpica ñuca maquimantaca ¿maipitaj quishpichi tucurcacunari? 

20Mandaj Dios ñuca maquimanta cai Jerusalén pueblota quishpichingami nishpa 

shunguta churachunca, cai pachapi tiyaj dioscunaca ¿maijan diostaj paipaj llajtapi 

cajcunata ñuca maquimanta quishpichi tucushcari? ninmi– nircami. 

21Chashna nijpipish, chaipi cajcunaca imata mana cutichishpa upalla carcallacunami. 

Jatun mandaj Ezequiasllatajmi: “Ama imata cutichishpa upalla canguichijlla” nishpa 

mandashca carca. 

22Chai q'uipaca mayordomo Eliaquimpish, quillcaj Sebnapish, quillcacunata 

huaquichij Joapish, churanacunata lliquirishcacuna jatun mandaj Ezequiaspajman 

shamushpami Rabsaces imallata nishcata tucuita huillarcacuna. Eliaquimca, 

Hilciaspaj churimi carca. Joasca, Asafpaj churimi carca. 

ISAÍAS 37 

Senaqueribpaj maquimanta judacunata quishpichishcami 
(2 R 19.1-37; 2 Cr 32.20-23) 

1Chaita uyashpaca jatun mandaj Ezequiasca paipaj churanata lliquirishpa, cañamazuta 

churarishpami, Mandaj Diospaj huasiman shamurca. 

2Ezequiasca mayordomo Eliaquimtapish, quillcaj Sebnatapish, curacunata pushaj 

curacunatapish cañamazuta churarishcacunatami, Amozpaj churi profeta Isaiaspajman 

richun cacharca. 

3Paicunaca cashnami nircacuna: “Ezequiasca cashnami nin nigrichij: Cunan punllaca 

c'amishcamanta yallitaj jatun llaquihuan llapishcami canchij. Huahua ña huacharinalla 

cajpi huachacujca mana fuerzata charij shinami canchij. 

4Rabsaces nishca mandaj tucui imalla nishcacunata Mandaj cambaj Taita Dios 

uyashpa paicunahuan p'iñaringapishchari. Paitaca Asiria llajtata jatun mandaj paipaj 

amomi causaj Diosta p'iñashpa c'amichun cachashca. Mandaj cambaj Dios chaita ña 

uyashcami. Mana huañushpa puchushca caipi caj israelcunamanta Diosta mañai 

ninmi” nichunmi cacharca. 

5Jatun mandaj Ezequiaspajta rurajcuna Isaiaspajman shamushpa chaita huillajpimi, 

6Isaiasca paicunataca: “Cancunapaj amomanca cashna nigrichij: Mandaj Diosca 

cashnami nin: Asiria llajtata jatun mandajpajta rurajcacuna ñucata p'iñashpa 

c'amishcata uyashpapish ama manchaichu. 

7Ñucami paipica, shuj espirituta churasha. Chaimi paica caita chaita ninacucun 

bullacuna uyarijpi paipaj llajtaman tigranga. Paitaca paipaj llajtallapitajmi espadahuan 

huañuchichisha ninmi nigrichij” nircami. 

8Rabsaces nishca mandaj tigrashpaca, Asiria llajtata jatun mandajtaca Libnapi 

causajcunahuan macanacucunpimi japigrirca. Laquismanta Libnaman rishcata 

uyashpami chaiman rircalla. 

9Chaipi cashpami, Asiriata jatun mandajca Etiopiata jatun mandaj Tirhaca paihuan 

macanacungapaj llujshimushcata yachaj chayarca. Chaimi paica Ezequiaspajman 

paipaj randi parlanacujcunata cachashpaca: 

10“Judá llajtata jatun mandaj Ezequiastaca cashna ningui: Can shunguta churacushca 

Dios, Jerusalentaca Asiriata jatun mandajpaj maquipica mana churashachu nishpa 

cambaj Dios umashcaca ama caichu. 

11Asiriata jatun mandajcuna tucui caishuj llajtacunata chingachishcataca canllataj 

uyashcanguimi. ¿Canllachu quishpirishami yuyacungui? 

12Ñuca ñaupa yayacunaca Gozán, Harán, Resef pueblocunapi causajcunata, Edén 

llajtapi caj Telasarpi causajcunata llaquichicujpica, chai llajtacunapaj dioscunaca 

mana quishpichi tucurcacunachu. 

13Hamat, Arfad, Sefarvaim, Hena, Iva pueblocunata jatun mandajcunapish ¿cunanca 

maitagari? ninguichij” nishpami cacharca. 

14Ezequiasca jatun mandajpaj randi cachashcacunapaj maquimanta japishpa chai 

quillcata rezashca q'uipaca, Mandaj Diospaj huasiman huichiyashpami, Mandaj 

Diospaj ñaupajpi tendishpa churarca. 

15Ezequiasca Mandaj Diostaca cashna nishpami mañarca: 

16“Tucuita Mandaj Dios, israelcunata Mandaj Dios, querubincunapaj chaupipimi 

causangui. Canllamari tucui cai pacha llajtacunapaj Dios cangui. Jahua pachatapish 

cai pachatapish canmi rurarcangui. 

17Mandaj Dioslla, cantaj uyahuayari. Mandaj Dioslla cambaj ñahuita pascashpa 

ricuhuayari. Causaj Diosta c'amishpa, Senaquerib quillcashpa cachashca shimicunata 

uyahuayari. 

18Mandaj Dioslla, Asiriata jatun mandajcunaca shujtaj llajtacunataca tucui ima 

tiyashcacunandij chingachircacunatajmari. 

19Paicunapaj dioscunataca ninapimi rupachircacuna. Chaicunaca mana diostaj cajpi, 

ashtahuanpish runacuna rurashca caspi dioscuna, rumi dioscuna, cajllapimi cashna 

chingachircacuna. 

20Cunanca Mandaj Dios, ñucanchij Dioslla quishpichihuayari. Tucui cai pacha 

llajtacunapi causajcuna quiquin Mandaj Dioslla Diostaj cashcata yachachunmi chai 

jatun mandajpaj maquimanta quishpichichun nini” nishpami mañarca. 

21Chaipimi Amozpaj churi Isaiasca, Ezequiasman cashna nichun cacharca: “Mandaj 

Dios israelcunapaj Diosca: Asiriata jatun mandaj Senaquerib imallata nishcata 

huillashpa, can ñucata mañashcataca uyanimi ninmi. 

22Senaquerib ima shina tucunata Mandaj Dios nishca shimicunaca caicunami: Sionpi 

causajcunaca c'arita mana rijsij solteracuna shinami cantaca yanganchishpa 

asingacuna. Jerusalenpi causajcunaca umata cuyuchishpami cantaca callpachingacuna. 

23¿Pitataj mana alli shimicunahuan rimarcangui? ¿Pita p'iñashpataj c'amircangui? 

¿Pitataj caparirishpa c'ariyarcangui? ¿Pitataj jatun tucushca ñahuihuan ricurcangui? 

Israelcunapaj jucha illaj Diostami chashna rurarcangui. 

24Cambajta rurajcunata cachashpami, Jatun Diostaca cashna c'amichircangui: Ñuca 

achca carrocunahuanca jatun urcucunamanmi huichiyasha. Mana huichiyaipaj Líbano 

urcumanpish huichiyashami. Chaipi caj jatun cedro yuracunatapish p'itishami. 

Ashtahuan alli cipres yuracunatapish p'itishami. Ashtahuan jahuaman caj 

lomacunamanmi chayasha. Tucui laya q'uihuacuna tiyan yuracuna junda 

pambacunamanmi chayasha niringuimi. 

25Ñucallataj pugyuta allashpami shujtaj llajtacunapaj yacuta ubyarcani. Egiptopaj 

tucui jatun yacucunatapish ñuca chaquihuan sarushpami chaquichircani niricunguimi. 

26Chashna tucunata ñaupa huatacunaman ñuca rurashcataca ¿manachu uyarcangui? 

Chashna tucunataca ñaupa huatacunamanmi ñuca yuyaipi charircani. Chashna canata 

cunan ñuca callarichijpimi, canca muyundijta jatun pircayuj pueblocunata 

urmachishpa rumi montoncunallata saquingui. 

27Chaimantami chai pueblocunapi causajcunaca fuerza illaj, musparishca yanga 

tucurcacuna. Paicunaca chagrapi tiyaj q'uihuacuna shina, llulluraj chagracuna shina, 

huasi jahuapi huiñashca q'uihua manaraj p'ucushpa chaquirij shinami tucurcacuna. 

28Ñucaca can ima shina cashcatapish tucuitami yachani. Imallata ruracushcatapish 

tucuitami yachani. Ñucata yallitaj p'iñacushcatapish yachanimi. 

29Ñucata p'iñashpa yallitajmi p'iñaringui. Chashna can jatun tucushcaca ñuca 

rinrinmanmi huichiyashca. Cunanca cambaj singapica fierro ipitami churachigrini. 

Cambaj shimipica frenotami amullichigrini. Chashna rurashpami, can maitami 

shamurcangui chai ñanllatataj tigrachishpa cachagrini” ninmi. 

30Cai nishcacuna chashnataj tucunata yachachunca can Ezequiasmanca 

caicunahuanmi ricuchigrini: “Cai huataca ñau granocunallatami micunguichij. Cati 

huatapish ñau granocunallatatajmi micunguichij. Ishqui huatapaj q'uipa huataca 

tarpunguichijmi, tandanguichijmi. Uvacunatapish tarpunguichijmi. Chai grano 

p'ucushcataca micunguichijmi. 

31Judapaj ailluca, miticushpa puchushcacunaca ucujtami sapiyanga. Jahuamanca alli 

granotami p'ucunga. 

32Jerusalenmantami mana huañushpa puchushcacuna llujshinga. Sión urcumantami 

quishpirishcacuna llujshinga. Tucuita Mandaj Diosca yallitaj c'uyaj cashpami chashna 

ruranga. 

33Chaimanta Asiria llajtata jatun mandajmantaca Mandaj Diosca cashnami nin: Cai 

pueblomanca mana yaicungachu, puntajlla caspillatapish mana shitangachu, escudota 

apashcapish mana shamungachu, cai pueblota llaquichingapaj baluartetapish mana 

shayachingachu. 

34Pai shamushca ñanllatatajmi, tigrashpa ringa. Cai pueblomanca manataj 

yaicungachu. Mandaj Diostajmi chashna nini. 

35Ñuca quiquinllatataj c'uyashcamanta, ñucapajta ruraj Davidta c'uyashcamanta, cai 

pueblo ama chingarichunca ñucami huaquichisha ninmi” nircami. 

36Chai tutallatajmi Mandaj Diospaj ángel, Asiria llajta soldadocunapaj carpa 

huasicunaman rishpaca, 185.000 soldadocunata huañuchirca. Cayandij tutamanta 

jatarishpa ricunapajca tucuimi huañushca aichacunalla siricurca. 

37Chaimi Asiriata jatun mandaj Senaqueribca, Nínive puebloman tigrashpa chaipi 

saquirirca. 

38Chaipica cashnami tucurca: Senaqueribca Nisroc diospaj huasipi paipaj diosta 

adoracujpimi, Adramelec, Sarezer paipaj churicuna espadahuan huañuchishpa, 

paicunaca Ararat llajtapi miticugrircacuna. Senaqueribpaj randica paipaj churi Esar-

hadonmi mandarca. 

ISAÍAS 38 

Ezequías ungujpi Dios alliyachishcami 
(2 R 20.1-11; 2 Cr 32.24-26) 

1Chai punllacunapimi, Ezequiasca huañuna ungüihuan carca. Amozpaj churi, profeta 

Isaías paita ricunaman rishpaca: –Mandaj Diosca cashnami nin: Canca ña mana 

causanguichu, huañugringuimi, cambaj huasi ucu familia ima shina canata allichi 

ninmi– nircami. 

2Ezequiasca pata ladoman muyurishpami Mandaj Diostaca cashna mañarca: 

3“Mandaj Dioslla, cantami rogani. Cambaj ñaupajpica mana nij tucushpalla tucui 

shunguhuan can munashcata rurashpa, cambaj ñaupajpi purishcata yuyarichunmi 

rogani” nircami. Ezequiasca yallitaj huacashpami mañarca. 

4Mandaj Diosca Isaiastaca: 

5“Ezequiaspajman rishpa cashna ni: Cambaj ñaupa yaya Davidpaj Mandaj Diosca 

cashnami nin: Can mañashcatapish uyanimi, can huacashcatapish ricunimi. Cantaca 

alliyachigrinimi. Cambaj causaitaca chunga pichca huatahuanmi mirachini. 

6Cantapish, cai pueblotapish Asiriata jatun mandajpaj maquimanta quishpichishami. 

Ñucami cai pueblotaca cuidasha ninmi. 

7Mandaj Diosca can ima shina canata pai nishcataca cashnami ricuchinga: 

8Chaipica ñucaca horasta ricuna Acaz rurashca chunga gradacunata llandu ña 

uriyashca cajpipish chunga gradacunatami huashaman tigrachisha nircami”. Chashna 

nishca shinallatajmi inti llanduca, chunga gradacunata uriyashca cajpipish chunga 

gradacunata huashaman tigrachirca. 

9Judá llajtata jatun mandaj Ezequiasca, ungushpa chai ungüimanta alliyashpaca, 

cashnami quillcarca: 

10Ñucaca cashnami nirircani: Chaupi causaillapimari seol punguman rigrini. Chaupi 

causaitaca quichushcamari cani yuyarcanimi. 

11Cashnapish nircanimi: Cai pachapi causacujcunapurapica Mandaj Diostaca ña mana 

ashtahuan ricushachu. Cai pachapi causajcunatapish pita ña mana ashtahuan 

ricushachu. 

12Ñuca causacun huasitaca shujmanmari churashca. Ñucataca chaipimari churagrin. 

Michijcunapaj carpa huasita shujman churaj shinamari churashca. Ñuca causaitaca 

ahuaj pilluj shinamari pillurca. Ashtahuanpish paillatajmari telarmanta p'itij shina 

p'itigrin. ¡Punlla cashpa tuta cashpapish tucuchigrinmi! yuyarcanimi. 

13Ñucaca pacaringacamami caparicurcani. Paica shuj león shinamari tucui ñuca 

tullucunataca cashtun. Ñahui quinllaillapimi ñucataca tucuchigringui. 

14Grulla shina, golondrina shinami aij, nicurcanilla. Paloma shina aij nishpamari 

huichilla chaparacurcani. Mandaj Dioslla, yallitaj llaquihuanmari aij, nicuni. 

¡Ñucataca sinchiyachihuayari! 

15Ñuca imalla tucunata huillacujllataj ñucata llaquichicushcamantaca ¿imatataj 

nishari? Ñuca causaipi llaquihuan cashcamanta tucui ñuca causaipimi llaquilla 

purisha. 

16Jatun Dioslla, runacunaca tucui chaicunallahuantajmi causancuna. Tucui ñuca 

causaipimi chashnallataj cani. Quiquinllatajmi ñucataca ungüimanta alliyachishpa 

causaita cungui. 

17Ñucapaj allipajmi cai llaquicunaca ñucapajman shamurca. Jutcupi ñuca 

ismugrinamantaca quiquin ñucata causachunraj munashcamantami quishpichircangui. 

Ñuca tucui juchacunataca cambaj huashamanmi shitarcangui. 

18Seolca quiquintaca mana jatunyachingachu. Huañuipish quiquintaca mana 

alabangachu. Jutcupi pambashca cajcunapish, quiquin pajtachina cashcata mana 

shuyancunachu. 

19Ñuca cunan quiquinta alabacuj shinaca causacujcunamari quiquintaca 

alabangacuna. Causacushpami yayapish huahuacunamanca, quiquin imatapish 

pajtachij cashcataca yachachin. 

20¡Mandaj Diosmi ñucataca quishpichin! Chaimanta tucui ñucanchij causaipi Mandaj 

Diostaca paipaj huasipi ñucanchij tocanacunapi tocashpa cantacushunlla nishpami 

quillcarca. 

21Isaiasca: “Higo ñutushcata japishpa carachapi churaichij alliyangallami” nishcami 

carca. 

22Ezequiasca Isaiastaca: “Mandaj Diospaj huasiman huichiyanatapish ¿imata 

ricushpataj yachasha?” nishcami carca. 

ISAÍAS 39 

Babiloniamanta cachashcacunata Ezequías chasquishcami 
(2 R 20.12-19; 2 Cr 32.27-31) 

1Chai punllacunapimi, Baladanpaj churi Merodac-baladán Babilonia llajtata jatun 

mandajca, huillashpa purijcunataca quillcacunandij convidanacunandij 

Ezequiaspajman cacharca. Ezequías ungushca cashcamanta alliyashcata yachashpami 

cacharca. 

2Ezequiasca paicunahuan cushicushpami paipaj huasipi imalla 

huaquichishcacunataca, cullquita, curita, mishquijllata ashnacujcunata, ashtahuan alli 

aceiteta, macanacunacunata huaquichinacunata, paipaj huaquichinacunapi imalla 

tiyajcunatapish tucuita paicunaman ricuchirca. Ezequiasca paipaj huasipipish, pai 

mandacunpipish imata mana saquishpa tucuitami ricuchirca. 

3Profeta Isaías jatun mandaj Ezequiaspajman shamushpaca: –¿Chai runacunaca 

maimantataj shamushcacuna, imatataj nincunari?– nijpi Ezequiasca: –Caru 

Babiloniamantami shamushcacuna– nirca. 

4Isaiasca: –Cambaj huasipica ¿imatataj ricurcacuna?– nijpi Ezequiasca: –Ñuca huasipi 

tucui imalla tiyashcatami ricurcacuna. Ñucapaj huaquichinacunapi tiyajcunaca 

paicuna mana ricushcaca ima mana saquirinchu– nircami. 

5Chaimi Isaiasca Ezequiastaca: –Tucuita Mandaj Dios imata nishca cai shimicunata 

uyai: 

6Cambaj huasipi tucui imalla tiyajcunata, cambaj ñaupa yayacuna cunancama tucui 

imallata huaquichishcacunata Babiloniaman apana punllacunami chayamucun. Imata 

mana saquishpami apangacuna ninmi Mandaj Diosca. 

7Canmanta llujshishca maijan cambaj churicunataca Babiloniaman apajpi, paicunaca 

chai llajtata jatun mandajpaj huasipimi eunucocuna canga ninmi– nirca. 

8Chaimi Ezequiasca Isaiastaca: –Mandaj Dios canta ñucaman huillachishca 

shimicunaca allimi– nishpaca: –Ñuca causai punllacunallapipish sumaj causai ima 

manchai illaj canami tiyanga– nircami. 

ISAÍAS 40 

Mandaj Diosca Sionta cushichishcami 

1“¡Cushichichij, cushichichij ñuca agllashcacunata!” ninmi cancunapaj Taita Diosca. 

2Jerusalenpi causajcunaman caparishpa paicunapaj shunguman chayajta cashna nishpa 

huillaichij. Cancuna llaquita apana punllaca ñamari tucurishca. Cancunapaj 

juchacunataca ñami perdonashca. Cancunapaj juchamantaca Mandaj Diospaj 

maquihuan llaquichicujpica ishquihuan yallitami llaquicunata chasquishcanguichij 

ninmi. 

3Shitashca pambapi caparijca: “¡Mandaj Diospaj ñanta allichichij. Shitashca 

pambacunataca ñucanchij Taita Diospaj llambujlla ñanta ruraichij! 

4¡Tucui pugru pambacunata rumicunahuan churashpa allichichij. Tucui 

urcucunatapish, lomacunatapish pambajllata ruraichij! ¡Huishtu ñancunatapish 

derechaichij. Jutcu jutcu ñancunatapish llambujllata ruraichij! 

5Chaipimi Mandaj Dios sumaj achij nicuj cashcaca ricuringa. Chaitaca tucui 

gentecunami tandanacushpa ricungacuna”. Mandaj Diosca, paipaj shimihuantajmi 

chashna nishca. 

6“Caparijca capariyari” nijpimi ñucaca: “¿Imatataj caparishpa huillana caniyari?” 

nijpica: “Tucui gentecunami q'uihua shinalla. Pai sumaj cashcaca chagrapi tiyaj sisa 

shinallami. 

7Mandaj Diospaj huaira p'ucujpica q'uihuaca chaquirinllami. Sisaca urmanllami. 

Gentecunaca chai q'uihua shinallami. Chaica chashnatajmi. 

8Q'uihuaca chaquirinllami. Sisaca urmanllami. Ashtahuanpish ñucanchij Taita Diospaj 

shimi nishcaca pajtacungallami” nircami. 

9Sionmanta huillaj, shuj jatun urcuman huichiyai. Jerusalenmanta huillaj, tucui 

fuerzahuan caparishpa huillayari. Mana manchashpa jatariyari. Judá llajtapi caj 

pueblocunamanca: “¡Caipimi cancunapaj Taita Diosca!” nichigari. 

10Riqui, Mandaj Jatun Diosca tucuita rurai tucuj cashcahuanmi shamunga. Paipaj 

maquihuanmi tucuita mandanga. Imallata rurashca shinallataj cuna cashcataca paimari 

apamunga. Cuna cashcaca paipaj ñaupajpimari shamunga. 

11Paica ovejacunata michij shinami paipaj ovejacunataca michinga. Malta c'ari 

ovejacunataca paipaj rigrapimi apanga. Marcashpami apanga. Cunanlla huacharishca 

llullu bachujcunatapish sumajta cuidashpami michinga. 

Imahuan mana ch'imbapuraipaj Israelcunapaj Taita Diosmi 

12¿Pitaj mama cucha yacutaca, paipaj maqui shunguhuan medircari? ¿Pitaj jahua 

pachataca paipaj dedocunahuan medircari? ¿Pitaj tucui cai pacha allpatapish quimsa 

dedohuan tandachishpa montonashcari? ¿Pitaj urcucunata, lomacunatapish balanzapi 

pezashpa churashcari? 

13Mandaj Diostaca ¿pitaj yuyaita cushpa yachachishcari? Mandaj Diostaca ¿pitaj 

cunashpa yachachishcari? 

14Alli cashcata mana alli cashcata yachangapajca ¿pitataj cunachun mañashcari? 

Allita mandaj canataca paitaca ¿pitaj yachachishcari? Alli ñanpi purinataca ¿pitaj 

yachachishcari? Alli yuyaiyuj canataca ¿pitaj yachachishcari? 

15Taita Diospajca llajtacunaca, baldemanta yacu shutushca shinallami. Iñulla ñutu 

allpata balanzapi churashca shinallami. Mama cucha chaupipi caj llajtacunaca ñutu 

allpa shinallami. 

16Libanoca Diosman cushpa rupachingapajpish mana pajtanchu. Chai urcupi tiyaj 

tucui animalcunapish Diosman cungapajca mana pajtanchu. 

17Tucui llajtacunapish paipaj ñaupajpica mana tiyashca shinallatajmi. Paipaj 

ñaupajpica ima mana canchu. 

18Taita Diostaca ¿imahuantaj ch'imbapurai tucunguichigari? Mana cashpaca paiman 

rijchajtapish imata mana rurai tucunguichijchu. 

19Imatapish ruranata yachajca imamanpish rijchaj diostami ruran. Cullquimanta 

imatapish ruranata yachajca curihuanmi chai jahuata llihuin. Cullqui cadenacunatami 

ruran. 

20Huajcha runaca polilla mana japina caspita mashcashpami, imatapish ruranata alli 

yachajta mashcashpa mana cuyurij diosta rurachin. 

21¿Manachu yachanguichij? ¿Manachu uyashcanguichij? Cancunamanca callarimanta 

pacha ¿manachu huillashca canga? Cai pachata rurashcapachamanta ¿manachu pi 

cancunamanca yachachirca? 

22Taita Diosca, cai pachata muyunchishcapaj jahuapimi tiyacun. Chai jahuamanta 

ricujpica cai pachapi causajcunaca langostacuna shinallami. Paica jahua pachataca, 

shuj linsota shinami chutashca. Causanapaj carpa huasita shayachij shinami 

churashca. 

23Paica jatun tucushcacunataca mana tiyashca shinatami ruran. Cai pachapi 

mandajcunatapish chashnacunataca yangacuna cachunmi churan. 

24Allpapi nunca mana plantashca yura shinami canga. Allpapi nunca mana tarpushca 

yura shinami canga. Paipaj sapica allpa ucuta nunca mana rijsij shinami canga. 

Chaimanta huaira p'ucujpica utcami chaquiringa. Acapana shamushpapish chaquishca 

p'angacunata shinallami apanga. 

25Jucha illaj Diosca: “Ñucaman rijchajtaca ¿imatataj ruranguichigari? ¿Ñucataca 

imahuantaj ch'imbapuranguichigari?” ninmi. 

26Cancunapaj ñahuihuan huichilla ricuichigari. Tucui caicunata pi rurashcata 

ricuichigari. Jahuapi ima tiyajcunataca paimi tucuita yupashpa maita rina cashcata 

cachan. Tucui chaicunataca paicunapaj shutipimi cayan shujllapish mana illangachu. 

¡Chashnami paica tucuita rurai tucuj, tucuita mandai tucuj! 

27Jacobpaj huahua huahua israelcuna ¿ima nishpataj cancunaca: “Mandaj Diosca 

ñucanchij ima shina puricujtaca mana ricucunchu. Ñucanchijta mitsana cashcataca 

mana yuyarinchu”? ninguichigari. 

28Tucui cai pachata rurajca huiñaita causaj Mandaj Dios cashcataca ¿Manachu 

yacharcangui? ¿Manachu uyarcangui? Paica mana shaicurinchu mana urmarinchu. 

Paipaj yuyaitaca pi mana tucuita yachai tucunchu. 

29Paimari shaicushcacunamanca, fuerzata cun. Fuerzata mana charijcunamanpish 

fuerzata mirachin. 

30Huambracunapish, shaicuncunami urmarincunami. Q'uipa huiñaicunaca 

irquiyancunami urmarincunami. 

31Ashtahuanpish Mandaj Diospi shunguta churajcunaca mushuj fuerzatami 

charingacuna. Aguilacuna shinami jataringacuna. Callpashpapish mana 

shaicungacunachu. Purishpapish mana urmaringacunachu. 

ISAÍAS 41 

Mandaj Diosca llaquimanta israelcunata llujshichinami 

1“Mama cucha c'uchupi caj llajtacuna ñucata uyaichij: Tucuicuna fuerzarichigari. 

C'uchuyamuichigari, rimaichigari. Imalla rurashcacunataca ch'imbapura tiyarishpa, 

ricuchishpa parlanacushunchigari. 

2Inti llujshin ladomanta caj cashcata rurajtaca ¿pitaj rijchachircari? Imapipish 

mishacuchunllaca ¿pitaj cayarcari? Llajtacunatapish paipaj ñaupajpimi churarca. Jatun 

mandajcunatapish paipaj ucupi cachunmi churarca. Paipaj espadahuanca ñutu allpata 

shina rurachun, paipaj arcohuanca ujshata shina urata janajta cachachunmi churarca. 

3Pai mana yaicushca llajtacunata catishpa llaquichishpapish pi mana ima ni 

tucushcami llaquichishpa catirca. 

4¿Caitaca pitaj rurarcari? ¿Pitaj chashna rurashca cangari? Callarimanta huahua 

huahua mirarichunca ¿pitaj churarcari? Mandaj Dios ñucaca callarimantapachami 

cani. Tucuringacamami ñucallataj casha” ninmi. 

5Mama cucha c'uchupi caj llajtacunaca ricurcacunami, mancharircacunami. Tucui cai 

pachapi tiyaj llajtacunapi causajcunami mancharircacuna. Tucuicunami 

tandanacushpa shamurcacuna. 

6Cada quiquinmi paipaj c'uchullapi causajtapish ayudan. Paipaj huauquitapish: “C'ari, 

c'ari cai” ninmi. 

7Carpinteroca cullquimanta imatapish rurajmanmi alli yuyaita cun. Martillohuan 

tacashpa llambujllata rurajca yunquepi fierrocunata tacajtami: “Cai fierroca allimari” 

nishpa alli yuyaita cun. Ama cuyurichunca clavocunahuan tacashpami sinchita ruran. 

8“Israelcunalla cancunaca ñucapajta rurajcunamari canguichij. Jacob cantaca 

ñucahuan alli apanacuj Abrahampaj huahua huahuapuramantamari agllarcani. 

9Cantaca tucui cai pachapi tiyaj llajtacunapuramantami japircani. Cantaca caru 

llajtacunamanta cayashpami: “Canca ñucapajta rurajmi cangui” nircani. Cantaca 

agllarcanimi. Cantaca mana shitarcanichu. 

10Ñuca canhuan cashcamanta ama manchaichu, ama shaicurichu. Ñucami canman 

fuerzata cuj Taita Dios cani. Cantaca ayudacushallami. Ñuca alli maquipi cashcata 

rurajhuanmi cantaca charirasha. 

11Riqui, tucui canta p'iñajcunaca pingachishcami cangacuna, muspachishcami 

cangacuna. Canhuan macanacushun nicujcunaca mana tiyashca shinami tucungacuna. 

Chingaringacunami. 

12Canhuan macanacushun nicujcunata mashcashpapish, mana japinguichu. Canhuan 

macanacushun nicujcunaca mana tiyashca shina ima mana saquiringachu. 

13Mandaj Dios ñuca cambaj Taita Dios cashcamanta cambaj alli maquipi charishpa 

pushaj cashcamanta: Ama manchaichu, ñucami cantaca ayudasha” ninmi. 

14Jacobpaj c'uritucuna ama manchaichijchu. Israelcuna ashalla cashpapish cancunaca 

ama manchaichijchu. Ñucami cancunata ayudaj cani ninmi Mandaj Diosca. 

Israelcunapaj jucha illaj Diosmi cancunata Quishpichijca. 

15Riqui, ñucami cantaca trillana fierro shina cachun rurarcani. Trillana mushuj fierrota 

quirucunahuan jundatami rurarcani. Cancunami urcucuna shinataca trillashpa 

ñutunguichij. Lomacuna shinataca t'amu shina tucungacamami ñutunguichij. 

16Chaicunataca aventanguichijmi, huairami apanga. Acapanami caita chaita apanga. 

Ashtahuanpish canca Mandaj Diospimi jatunta cushicungui. Israelcunapaj jucha illaj 

Diospimi sumajyaringui. 

17Llaquihuan cajcunapish, ima illajlla cajcunapish yacutami mashcancuna. 

Ashtahuanpish mana japincunachu. Paicunapaj c'alluca yacunaihuan chaquishcami. 

Mandaj Dios ñucami paicuna mañashcataca uyasha. Israelcunapaj Dios ñucaca 

paicunataca mana saquishachu. 

18Lomacunapica jatun yacutami llujshichisha. Pugru pambacunapica t'imburishpa 

llujshicuj yacutami llujshichisha. Shitashca pambacunapica yacu cuchacunatami 

rurasha. Chaquishca allpacunapica yacutami pajchachisha. 

19Shitashca pambacunapica cedro, acacia, arrayán olivo yuracunatami huiñachisha. 

Chaquishca allpapica ciprés, olmos, boje yuracunatami chagru huiñachisha. 

20Israelcunapaj jucha illaj Dios rurashcata ricuchun, rijsichunmi chashna rurarcani. 

Mandaj Dios paipaj maquihuan chashna rurashcata tucuicuna mancharinacuchun, 

entendichunmi chashna rurarcani ninmi. 

Manapish dios cajcunata Taita Dios rimashcami 

21Mandaj Diosca rurashcalla dioscunataca: “Cancuna imalla rurashcata 

ricuchichigari” ninmi. “Jacobpaj Jatun Mandajca cancuna imalla rurashca chashnataj 

cashcataca alli ricuchichigari” ninmi. 

22Q'uipa punllacunapi imalla tucunata c'uchuyamushpa huillaichigari. Ima shinalla 

cashcata ñucanchij shungupi charingapaj callarimantapacha imalla tucushcata 

huillaichigari. Tucuri punllapi imalla tucuna cashcatapish yachangapaj huillaichigari. 

Q'uipa punllacuna imalla tucuna cashcatapish alli entendichichigari. 

23Cancuna diostaj cashcata ñucanchij yachangapajca q'uipa punllacuna imalla tucuna 

cashcata huillaichigari. Q'uipa punllacunapi imalla tucuna cashcata yachashpa, 

mancharishpa parlanacungapaj alli cachunpish, mana alli cachunpish imallatapish 

ruraichigari. 

24Riquichij, cancunaca ima mana canguichijchu. Cancuna rurashcacunapish 

yangallami. Cancunata agllajpish millananami. 

25Janaj ladoman cajtami cayarcani. Inti llujshin ladomanta shamushpami, ñuca shutipi 

mañanga. Paica mandajcunataca lodota shinami sarunga. Mangata ruraj runa, lodota 

saruj shinami sarunga. 

26Caita ñucanchij yachaj chayachunca ¿pitaj callarimanta pacha huillarcari? ¿Mana 

cashpaca manaraj ima tucujpichu imata huillarcanguichij? Huillashca cajpica: 

“Tucuitatajmi huillashca” ninchijmanmi. Cancunapuramantaca chashnataj tucuna 

cashcataca maijan mana huillashcanguichijchu. Chaica chashnatajmi. Ari, 

cancunapuramantaca chashnataj tucuna cashcataca maijan mana 

yachachishcanguichijchu. Cancuna huillashcata uyajcunapish pi mana tiyanchu. 

Chaica chashnatajmi. 

27Ñucamari caicunataca Siónpi causajcunamanca, callarimantapacha tucuita 

huillarcani. Jerusalenpi causajcunapajmanca, cushicunata huillachunmi shuj huillajta 

cachasha. 

28Ricurcanimi pi mana tiyarcachu. Tucui caicunamantami tapurcani. Ashtahuanpish 

paicunapuramanta cunajcunaca pi mana tiyarcachu. Tapurcanimi, ashtahuanpish pi 

mana rimarcachu. 

29Riqui, tucuicunami yangallacuna. Paicuna rurashcapish ima mana tiyanchu. 

Imamanpish rijchaj paicunapaj rurashcalla dioscunaca, huaira shina yangallami. 

ISAÍAS 42 

Mandaj Diospajta rurajmi 

1Caimi ñucapajta ruraj. Paitaca ñucami charirasha. Paica ñuca agllashcami. Paipimi 

ñuca almaca cushicun. Ñuca Espiritutaca paipaj jahuapimi churarcani. Paimi 

llajtacunamanca cashcata ruranata apamunga. 

2Mana capariringachu. Mana jatun shimihuan rimangachu. Pai huillashcaca 

ñancunapica mana uyaringachu. 

3P'aquirinalla carrizotapish mana p'aquingachu. Huañunalla cushnicuj mechatapish 

mana huañuchingachu. Mana llullashcahuanmi cashcata ruranataca apamunga. 

4Cai pachapi cashcata rurana callaringacama mana shaicuringachu mana 

urmaringachu. Mama cucha c'uchupi caj llajtacunapi causajcunapish, paipaj 

yachachinatami shuyangacuna. 

5Jahua pachata linsota chutaj shina ruraj Dios, cai pachapipish tucuipi granocunata 

jundachij Dios, tucui cai pachapi causajcunaman causaita cuj Dios, pai nishca shina 

purijcunaman espirituta cuj Mandaj Diosca cashnami nin: 

6“Mandaj Dios ñucami cantaca cashcata ruraj cachun cayarcani. Ñucallatajmi cantaca 

cuidasha, cambaj maquimantami pushasha. Cantami ñuca agllashcacunahuan ñuca ari 

ninacushcata rurachun churasha. Llajtacunapaj luz cachunmi churasha. 

7Mana ricujcunapaj ñahuita pascachunmi churasha. Carcelmanta prezucunata 

llujshichichunmi churasha. Prezuna huasicunapi causacujcunata, amsapi 

causacujcunata llujshichichunmi churasha. 

8Ñucaca, Mandaj Diosmi cani. Ñuca shutica chaimi. Ñuca jatun canataca, pi 

shujtajman mana cushachu. Ñucata alabanapaj randi, rurashcalla dioscunata alabachun 

mana saquishachu. 

9Riquichij, puntaman imalla tucunacunaca ñami pajtashca. Cunanca q'uipata imalla 

tucuna mushujcunatami huillacuni. Cancuna manaraj luzman llujshijpimi, 

cancunamanca yachaj chayachisha. 

Mandaj Diosca tucuita rurai tucuj cashpa quishpichijpi alabashcami”. 

10Mandaj Diosta cantaichij. Shuj mushuj cantota cantaichij. Paitaca tucui cai 

pachamanta cajcuna alabaichij. Mama cuchaman uriyajcunapish alabaichij. Chaipi 

imalla tiyajcunapish alabaichij. Cucha c'uchupi tucui causajcunapish alabaichij. 

11Shitashca pambacunapish caparichigari. Chaicunapi causajcunapish caparichigari. 

Cedarcuna causan muyundij llajtacunapish caparichigari. Selapi causajcunapish 

cantaichigari. Urcucuna puntamanta cushicushpa caparichigari. 

12Mandaj Diostaca sumajyachichigari. Mandaj Diosta alabanataca cucha c'uchupi 

causajcunaman huillaichigari. 

13Mandaj Diosca, yallitaj jatun runa shinami llujshinga. Alli macanacuj runa 

tucuchina yuyailla rijcharij shinami llujshinga. Caparingami, macanacuiman llujshina 

caparitami caparinga. Paita p'iñajcunataca mishangami. 

14Ñucaca achca huatacunatami upalla carcani. Imata mana nishpa upalla carcanillami. 

Cunanca huachacuj huarmi shinami caparigrini. Chashnami tucuita chingachigrini, 

tucuita millpugrini. 

15Urcucunatapish, lomacunatapish shitashcatami saquigrini. Chaipi tiyaj 

q'uihuacunatapish tucuitami chaquichigrini. Jatun yacucunatapish chaquishca 

allpatami ruragrini. Yacu tandanapi tiyaj yacucunatapish chaquichishami. 

16Ñahui mana ricujcunataca, paicuna mana rijsishca ñantami pushasha. Paicuna mana 

rijsishca ñancunatami purichisha. Paicunapaj ñaupajpimi amsataca, luzman 

tigrachisha. Mana puripaj cashcatapish llambu pambacunatami ruragrini. Caicunataca 

rurashatajmi, chashnataca manataj saquishachu. 

17Rurashcalla dioscunapi shunguta churashpa yacuyachishpa imamanpish 

rijchajcunata rurashcacunata: “Cancunami ñucanchij dioscuna canguichij” nijcunataca 

tucuitaj muspachishpa huashaman tigrachishcami cangacuna. 

Israelcunaca Dios llaquichicujpipish manataj yuyaita japincunachu 

18Mana uyajcuna uyaichij. Mana ricujcuna ricungapaj alli ricuichigari. 

19¿Pitaj ñahui mana ricuj tucushca? Ñucapajta rurajcunamari chashna tucushca. Ñuca 

cachashca huillaj shina yallitaj mana uyajca ¿pitaj cangari? Ñuca agllashca shina 

yallitaj mana ricujca ¿pitaj cangari? Mandaj Diospajta ruraj shina yallitaj mana ricujca 

¿pitaj cangari? 

20Chai tucuita ricushpapish ima cashcataca mana entendinchu. Rinrinta pascashpapish 

manataj uyanchu. 

21Mandaj Diosca cashcata ruraj canata c'uyashcamantami pai mandashcataca 

sumajyachichun jatunyachichun curca. 

22Ashtahuanpish cai gentecunaca ima charishcacunata quichushca sarushcacunamari 

tucushca. Tucui paicunataca jutcucunapimi prezu japimurcacuna. Carcelcunapimi 

pacarcacuna. Llaquichishca causachun prezu apajpi paicunata cacharichijpish pi mana 

tiyanchu. “Quichushcacunatapish trigrachichij” nijca pi mana tiyanchu. 

23Cai tucuita uyashpapish, pi mana cazunguichijca. Caya mincha ima tucunata 

huillajpipish, mana yuyaita japinguichijca. 

24Jacobpaj huahua huahuacunata macanacuipi japishcacunata shina apachunca ¿pitaj 

saquircari? Israelcunataca imalla charishcacunata quichujcunapaj maquipica ¿pitaj 

churarcari? Mandaj Diosta p'iñachishpa juchallishcamanta ¿manachu pai chashna 

churarca? Paipaj ñancunapi mana purishcamanta, pai mandashcacunata mana 

uyashcamantami chashna churarca. 

25Chaimantami nina sindirij shina p'iñarishpa israelcunapaj jahuapi paipaj 

p'iñarishcata tallishpa yallitaj jatun macanacuita jatarichishpa tucui Israelpi ninata 

japichirca. Ashtahuanpish paicunaca mana entendircacunachu. Nina lunyashpa 

tucuchicujpipish mana cazurcacunachu. 

ISAÍAS 43 

Mandaj Diosllami quishpichij 

1Jacob, canta callarichij Diosca Israel, canta ruraj Mandaj Diosca cunanca cashnami 

nin: “Ama manchaichu, ñucami cantaca quishpichircani. Ñucami cantaca shutipi 

cayarcani, canca ñucapajmi cangui. 

2Yacuta ch'imbacujpipish ñucami canhuan casha. Jatun yacucunata 

ch'imbacushpapish, mana millpuringuichu. Nina jahuata pasashpapish, mana 

rupanguichu. Lunyacuj ninapish, canpica mana japiringachu. 

3Mandaj Dios ñucami cambaj Taita Dios cani. Israelcunapaj jucha illaj Diosmi canta 

Quishpichij cani. Canta llujshichingapajca Egiptocunatami curcani. Cambaj randica 

Etiopiacunata, Sebacunatami curcani. 

4Ñuca ñahuipica, canca munananquimi cangui. Ñuca c'uyashcami cangui. Alli 

nishcami cangui. Cambaj randica shujtaj runacunatami cusha. Cambaj causaimantaca 

shujtaj llajtacunatami cusha. 

5Ama manchaichu, ñucamari canhuan cani. Cambaj huahua huahuacunataca inti 

llujshin ladomantami apamusha. Inti huashicun ladomantami cambaj huahua 

huahuacunataca tandachisha. 

6Janaj ladotaca: “Ñuca huahuacunata cachai” nishami. Ura ladotaca: “Ñuca 

huahuacunataca ama charicuillachu” nishami. Caru llajtacuna ñuca churicunata 

pushamuichij. Tucui cai pachapi tiyaj llajtacuna ñuca ushushicunata apamuichij. 

7Tucui ñuca shutihuan cajcunataca ñucata jatunyachijcuna cachunmi callarichircani, 

rurarcani nishami. 

Israelcunaca ricushpa huillajcuna shina cashcami 

8Rinrinyuj cashpapish mana uyaj, ñahuiyuj cashpapish mana ricuj ñuca 

agllashcacunata pushamuichij. 

9Tucui llajtacuna shuj shinalla tandanacuichigari. Tucui pueblocuna 

tandanacuichigari. Paicunamanta ¿maijantaj tucui caicuna imalla tucuna cashcataca 

huillarcari? Ña imalla tucushcacunatapish ¿pitaj huillarcari? Paicuna huillashcata 

uyajcuna tiyajpica, paicunata pushamuichij. Paicuna uyashcata huillajpica 

chashnatajmi cashca” nishunmi. 

10Mandaj Diosca cashnami nin: “Ñucaca ñaupamantapacha ñucallatajmi cani. Pi 

shujtaj dios mana ñucapaj ñaupa tiyarcachu, q'uipatapish pi shujtaj dios mana 

tiyangachu. Ñucaca cancunataca chaita yachachun, ñucapi shunguta churashpa 

causachunmi agllarcani. Chaimanta cancunami ñucamanta uyashcata, ricushcata 

huillajcuna, ñucapajta rurajcuna canguichij. 

11Ñucaca Mandaj Dios ñucami cani. Pi shujtaj quishpichij mana tiyanchu” ninmi. 

12Ñucami huillarcani, quishpichircani, huillachircani. Cancunapurapica shujtajcunapaj 

diosca mana tiyarcachu. Ñucami Taita Diosmi cani. Cancunami ñucamanta 

huillajcuna canguichij ninmi Mandaj Diosca. 

13Punlla manaraj tiyajpimi ñucaca ña tiyarcani. Ñuca maquimanta cacharichijca pi 

mana tiyanchu. Ñuca imata rurasha nishcataca, ¿pitaj jarcangari? ninmi. 

14Cancunata Quishpichij israelcunapaj jucha illaj Mandaj Diosca cashnami nin: 

Cancunata quishpichichunca Babiloniamanmi gentecunata cachasha. Paicuna rijpica 

cancunata llaquichicujcunaca tucuicunami miticushpa callparcacuna. Jatun 

barcocunatami charinchij nishpa jatun tucucuj caldeocunaca chai barcocunallapitajmi 

miticushpa rircacuna. 

15Ñucaca jucha illaj cancunapaj Mandaj Diosmi cani. Israelcunata callarichij 

paicunapaj jatun Mandajmi cani. 

16Mama cucha chaupita ñanta pascaj, jatun yacucuna chaupita ñanta pascaj, Mandaj 

Diosca cashnami nin: 

17Carrota, caballocunata, soldadocunata, alli macanacujcunata llujshimujca tucui 

chaicunandijmi manataj jatarinapaj urmarca. Mecha huañuj shinami chingarircacuna. 

18“Ña chashna tucushcacunataca ama yuyarichijchu. Ñaupaman tucushcacunataca ña 

ama yuyarichijchu. 

19Riqui, ñucaca mushujtami ruragrini. ¿Manachu ricunguichij? Ñallami luzman 

llujshinga. Shitashca pambapica cutinmi ñanta pascasha. Chaquishca allpapica jatun 

yacutami surcusha. 

20Ñuca agllashcacuna ubyachun shitashca pambacunapi yacucunata surcujpi, ima 

mana p'ucun chaquishca allpapi jatun yacucunata surcujpica, manchanana 

animalcuna, chacalcuna, avestruzpaj huahuacunami ñucataca alabangacuna. 

21Cai israelcunataca ñucapajllami rurarcani. Paicunami ñucata alabanataca 

huillangacuna. 

22Jacob ñucataca mana mañarcanguichu. Israel ñucapajlla canataca shaicurcanguimi. 

23Tucuita cushpa rupachina animalcunatapish ñucaman cungapaj mana 

apamurcanguichijchu. Animalcunata cushpa rurachishpa adoranatapish mana 

adorarcanguichijchu. Ñucaman cuna cashcacunahuanpish ñucapajta rurachun mana 

mañarcanichu. Inciensota cuchun nishpapish mana shaicuchircanichu. 

24Mishquijllata ashnacuj huirutaca, ñucapajca mana cullquihuan randircanguichijchu. 

Animalcunapaj huirata cushpa ñucata mana cushichircanguichijchu. Ashtahuanpish 

cancunapaj llashacuj juchatami ñucaman apachircanguichij. Cancunapaj millaita 

rurashcahuanmi ñucataca p'iñachircanguichij. 

25Cancuna c'ariyashcacunata p'ichaj ñucaca ñucami cani. Ñuca quiquinllatataj 

c'uyashpami, chashna p'ichani. Cancunapaj juchacunataca manataj yuyarishachu. 

26Ñucata imata nishun nishpaca nichijlla. Ishquindij ch'imbapura ima cajpipish 

ricushunllami. ¡Ima juchachina illajlla cashpaca canraj rimailla! 

27Cambaj punta yayapish juchallircami. Canta yachachijcunapish, ñucata 

c'ariyarcacunami. 

28Chaimantami ñucapajlla ucupi mandajcunatapish yangata rurarcani. Jacobpaj 

huahua huahuacunataca llaqui tucushca cachunmi churarcani. Israelcunataca 

c'amishca asishca cachunmi saquircani” nircami. 

ISAÍAS 44 

Mandaj Diosllami Diosca 

1Cunanca ñucapajta ruraj Jacob uyaiyari. Ñuca agllashca Israel uyaiyari. 

2Mamapaj huijsamantapacha canta callarichij, canta ruraj, Mandaj Diosca cashnami 

nin: Ñucapajta ruraj Jacob ama manchaichu. Jesurún canpish ñuca agllashcamari 

cangui. Ñucami cantaca ayudasha. 

3Chaquishca pambacunapica yacu callpacujtami rurasha. Chaquishca allpacunataca 

jatun yacumi callpacunga. Cambaj huahua huahuacunapica ñuca Espiritutami tallisha. 

Cambaj huahua huahuacunapica allicunatami tallisha. 

4Paicunaca q'uihua chaupicunapimi huiñanga. Yacu uripi sauce yuracuna huiñaj 

shinami huiñanga. 

5Paicunaca shujca: “Ñucaca Mandaj Diospajmi cani” ningami. Caishujca: 

“Jacobpajmi cani” ningami. Chaishujca paipaj maquihuan quillcashpami, Mandaj 

Diospajmi cani ninga. “Israel apellidomi canchij” ningacunami. 

6Israelcunata Jatun Mandajca, israelcunata quishpichijca, tucuita Mandaj Diosca 

cashnami nin: “Callarichijpish ñucami cani, tucurichijpish ñucami cani. Shujtaj 

Diosca mana tiyanchu. 

7Q'uipa punllacunapi imalla tucunata maijan huillaj tiyashpaca, ima shinami ñuca 

ñaupamanta pacha ima shinalla cashcata callarishpa q'uipa punllacuna ima 

tucunacama callarishpa huillani. Chai shinallataj paipish tucuita callarishpa ñuca 

ñaupajpi ricuchishpa huillachunyari. 

8Ama manchaichijchu, ama chujchuichijchu. Imalla tucuna cashcataca ¿manachu 

cancunamanca ñaupamantapacha ña huillarcani? Chaitaca cancunallataj allimi 

yachanguichij. ¡Shujtaj Diosca mana tiyanchu, ñucallami cani! ¡Shujtaj jatun rumica 

mana tiyanchu, pita mana ricushcanichu! 

Rurashcalla dioscunapi shunguta churanaca yangallami 

9Imamanpish rijchaj rurashcalla dioscunata labrashpa rurajcunaca ima cashcatapish 

mana yachajcunami. Paicuna sumajta rurashca dioscunaca imapaj mana valinchu. 

Rurajcunallataj musparinapajllami. Rurashcalla dioscunaca mana ricuj cashcata mana 

entendij cashcataca rurajcunallatajmi alli yachan. 

10Rurashcalla dioscunata imamanpish rijchaj dioscunata rurajcunaca pipaj ima allipaj 

mana rurancunachu. 

11Tucui chai dioscunata catijcunaca, pingachishcami cangacuna. Chai dioscunata 

rurajcunapish huañujlla runacunallami. Tucui paicunami tandanacushpa, Taita 

Diospaj ñaupajpi ricurigringacuna. Chaipica manchaihuan upayangacunami, pingai 

tucungacunami. 

12Herreroca fierrota ninapi rupachishpa tenazahuan japishpa martillohuan tacashpami 

allichin. Chaitaca paipaj maquihuan tucui fuerzahuanmi ruran. Chai q'uipaca 

yaricachishpa fuerza illajmi tucun. Yacuta mana ubyashpaca shaicushpa 

tontiarinllami. 

13Carpinteroca caspi jahuapi reglata churashpami, lapizhuan señalashpa cepillohuan 

llambuyachishpa, compas-huan señalashpa runaman rijchajta ruran. Paipaj huasipi 

charingapajmi, runaman rijchaj sumajta ruran. 

14Achca yuracuna chaupipi huiñashca cedro yurata, ciprés yurata, encina yuratami 

urmachishpa apan. Mana cashpaca tamyahuan huiñachun pino yuratami tarpun. 

15Chai yura caspicunataca rupachinmi. Chai caspicunamanta ashataca rupachishpa 

cununapajmi apan. Huaquincunataca hornopi rupachishpami, tandata cusan. 

Maijancunahuanca diosta ruranchij nishpami adoran. Rurashcalla diosta rurashpami 

chai ñaupajpi cungurin. 

16Asha yantata rupachishpaca chai jahuapi aichata cusashpami, mana nijta micun. 

Chaipi ña cunushpaca: “Aij, cunantajca ninapi cununitajmari” ninmi. 

17Puchushcahuanca diosta rurani nishpami, chai ñaupajpi cungurishpa adorashpa 

cashna nin: Quishpichihuai canmari ñuca dios cangui nishpami rogarin. 

18Chaicunaca imata ruracushcata mana yachanchu. Mana entendincunachu. Ama 

ricungapaj ñahuicuna huichcashca cashpa, ama entendingapaj shungu huichcashca 

cashpami, chaicunata ruran. 

19Imata ruracushcata mana entendinchu. Ima cashcata mana yachanchu. Ima cashcata 

mana entendishpami: “Ashacunataca rupachircanimari, chai jahuapica tandata, aichata 

cusashpami micurcani mana nirin. Puchushca ashahuanca millanana diostami 

rurashcani. Jatun yuramanta caspi ñaupajllapimari cunguricuni” nishpapish mana 

yuyarinchu. 

20Chashna rurashpaca ushpallatami micun. Paipaj shungu umarishpami shujtaj ñanta 

rin. Paillatajca mana quishpiri tucunchu: “Ñuca alli maquipi charicunca manachu 

yangalla” nishpapish mana ni tucunchu. 

Israelcunata Quishpichijca Mandaj Diosmi 

21Jacob caicunata yuyariyari, Israel ñucapajta rurajmari cangui. Ñucamari cantaca 

callarichircani, canca ñucapajta rurajmari cangui. Israel, ñucata ama cungarichu. 



1394 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

22Cancuna c'ariyashcacunataca, p'uyuta shinami anchuchircani. Cancunapaj 

juchacunataca, p'uyulta shinami anchuchircani. Ñucamari cancunataca 

quishpichircani, ñucapajman cutirichigari” ninmi. 

23Jahua pacha cushicushpa cantayari. Mandaj Diosmari cantaca rurarca. Cai pacha 

allpa ucujman cajcunapish cushicushpa caparichigari. Urcucunapish, sachacunapish 

tucui chaipi tiyaj imalla yuracunandij sinchita caparishpa alabaichigari. Mandaj Dios 

Jacobpaj huahuacunata quishpichishcamantaca, Mandaj Diosca Israelpimi 

jatunyachishca canga. 

24Mamapaj huijsa ucumantapacha canta cuidaj canta Quishpichij Mandaj Diosca 

cashnami nin: “Ñucaca tucuita ruraj Mandaj Diosmi cani. Ñucallatajmi jahua 

pachatapish linsota chutaj shina churarcani. Cai pachatapish ñucallatajmi tucuita 

rurarcani. Ñucataca pi mana ayudarcachu. 

25Adivinocuna imalla huillashca ama pajtachunpish ñucami yanganchini. 

Brujocunatapish ñucami muspachini. Yachaisapacunatapish, ñucami huashaman 

tigrachini. Paicuna yachashcatapish ñucami yangapi churani. 

26Ñucapajta ruraj huillashcataca, ñucatajmi pajtachini. Ñuca cachajpi huillajcuna 

huillashcataca, chaitatajmi pajtachini Jerusalenpica: “Cutin causangami” nijca ñucami 

cani. Judá llajtapi caj pueblocunatapish: Cutin allichishcami canga. Tucui urmashca 

siricujta shayachijca ñucami cani. 

27Allpa ucupi caj yacucunata chaquirichij nijca ñucami cani. Cancunapaj jatun 

yacucunatapish ñucami chaquichisha. 

28Cirotaca: Ñuca michijmi nijca ñucami cani. Paimi ñuca imalla munashcataca tucuita 

pajtachinga. Jerusalentaca cutin allichinga nijca ñucami cani. Diospaj huasita 

shayachinapaj callari rumita churangami nijca ñucami cani”. 

ISAÍAS 45 

Mandaj Diosca Cirotaca paipajta rurachun mingashcami 

1Mandaj Diosca, pai ch'icanchishca Cirotaca: Ñucami paitaca llajtacunata paipaj 

ucupi churangapaj, jatun mandajcunapaj chumbillirishcata pascachun paitaca paipaj 

alli maquimanta charicuni. Pueblo pungucunatapish paipaj ñaupajpimi pascasha. 

Pungucuna amataj huichcarichun cambaj ñaupajpi pascangapajca: 

2Ñucami canta ñaupashpa risha. Quingu ñancunatapish derechashami. Bronce 

pungucunatapish p'aquishami. Fierro aldabacunatapish ñutushami. 

3Sumaj charinacuna pacashca tiyacujtapish canmanmi cusha. Pacalla alli 

huaquichishcacunatapish canmanmi cusha. Ñucaca Mandaj Dios cashcata, 

israelcunapaj Taita Dios cashcata yachachun cantaca ñuca shutipi ñuca cayashca 

cashcata yachachunmi chashna rurasha. 

4Ñucapajta ruraj Jacobta c'uyashcamanta, ñuca agllashca israelcunata 

c'uyashcamantami cantaca shutipi cayarcani. Ñucata mana rijsijpipish cantaca alli 

nishca cana shutitami churarcani. 

5Mandaj Diosca ñucami cani, pi shujtaj mana tiyanchu. Ñucamanta shujtaj Diosca 

mana tiyanchu. Ñucata mana rijsij cajpipish, ñucami cantaca chumbillichisha. 

6Inti llujshinmanta, inti huashicuncama ñuca shinaca pi mana tiyashcata yachachunmi 

chashna rurasha. Mandaj Diosca ñucami cani, pi shujtajca mana tiyanchu. 

7Ñucami luztapish callarichij cani. Ñucami amsatapish callarichij cani. Sumaj 

causaitapish ñucami cuni. P'iñanacuitapish ñucami callarichini. Tucui chaicunata 

rurajca pi shujtaj mana tiyanchu. Mandaj Dios ñucami tucui chaicunata rurajca cani. 

Mandaj Diosca ñucallami tucuita rurai tucuj cani nishcami 

8Jahua pacha, jahuamanta garhuayari. P'uyu, cashcata ruranata garhuayari. Allpa 

pascariyari. Quishpirinata cashcata ruranata p'ucuyari. Chaicunataca tandallata 

huiñachiyari. Mandaj Dios ñucami chaicunataca huiñachircani. 

9Imapish allpamanta rurashcacunaca caishuj allpamanta rurashca shinallatajca paita 

rurajta mana cazushpa paihuan mana p'iñanacunchu. Lodoca allpamanta imatapish 

rurajtaca: “Imatataj ruragringuichu imamí” mana ninchu. Mana cashpaca: “Pai 

rurashcaca maqui illajllatamari rurashcangui” mana ninchu. ¡Aij, chashna nijca 

imachari tucunga! 

10Paipaj yayata: “¿Imapajtaj ñucataca charingui?” nijcunaca aij, imachari tucunga. 

Mamatapish: “¿Imapajtaj ñucataca huacharcangui?” nijcunaca aij, imachari tucunga. 

11Israelcunata callarichij, jucha illaj Mandaj Diosca cashnami nin: “Q'uipa punllacuna 

imalla tucuna cashcata ñucata tapuichij. Ñuca huahuacuna imalla rurashcataca 

cancunachari tapusha ninguichij. Ñuca maquihuan imalla rurashcacunata ñuca 

imallata ruranataca cancunachari mandashun ninguichij. 

12Allpa pachatapish ñucami rurarcani. Runatapish chaipi causachun ñucami rurarcani. 

Ñucami ñuca maquicunahuan jahua pachatapish linsota chutaj shina churarcani. 

Chaipi imalla tiyajcunatapish ñucami paicuna maipi cana cashcapi churarcani. 

13Ciromanca ñucami allita rurana yuyaita curcani. Llaquichina yuyailla cajtapish 

ñucami allichircani. Paimi ñuca pueblotapish cutin shayachinga. Ima cullquita, ima 

camarita mana japishpami, ñuca agllashcacunata prezu apashcacunataca tigrachishpa 

cachanga” ninmi tucuita Mandaj Diosca. 

14Mandaj Diosca cashnami nin: “Egiptocunapaj trabajashcacunapish Etiopiapaj 

c'atuna randinacunapish cambajmi tucunga. Sabá llajta jatun runacunapish cambajman 

rishpami cambaj tucungacuna. Cadenacunahuan huatashcami cambaj huashata 

catingacuna. Cambaj ñaupajpi cumurishpa rogarishpami: Diosca cancunahuantajmari 

cashca. Cancunapaj Diosmanta ch'ican pi shujtajca mana tiyanchu ningacuna” ninmi. 

15Mana ricurij Dios cashpapish, mana dios nishcallachu cangui Diostajmi cangui. 

Israelcunata quishpichij Taita Diosmi cangui. 

16Paicunaca tucuicunami pingachishca, cumurichishca cangacuna. Imamanpish rijchaj 

dioscunata rurajcunaca cumurichishcami ringacuna. 

17Ashtahuanpish israelcunaca Mandaj Diospimi huiñaipaj quishpiringacuna. 

Cancunaca nunca mana pingachishca canguichijchu. Nunca mana cumurichishca 

canguichijchu. 

18Jahua pachata ruraj Mandaj Diosmi chashna nin. Cai pachata ruraj. Ima shinalla 

canapi churaj Diosmi paica. Paica cai pachataca mana yanga tiyachun rurarcachu, 

runacuna causachunmi rurarca. Ñucami Mandaj Dios cani, shujtajca mana tiyanchu. 

19Ñucaca mana pacallapi rimarcanichu. Ñucaca cai pacha mai amsallapica mana 

rimarcanichu. Jacobpaj huahuacunataca: Ñucataca yangallami mashcanguichij mana 

nircanichu. Mandaj Dios ñucaca cashcatataj rimaj, ima pandata mana huillajmi cani. 

Mandaj Diospish Babiloniapi caj rurashcalla dioscunapish 

20¡Tandanacuichigari, shamuichigari! Llajtacunapi mana huañushpa saquirijcuna 

tucuicuna c'uchuyamuichij. Caspi dioscunata apashpa purijcuna, manapish dioscunata 

quishpichihuai nishpa rogajcunaca imata mana yachajcunami. 

21Paicuna caimi tucunga chaimi tucunga nishpa huillashca pajtashcata mana 

pajtashcata tapunacuichij. Imalla tucuna cashcata callarimantapacha huillajca ¿pitaj 

tiyanri? Mandaj Dios ñucami chashna huillajca cani. Ñucallami chashna Dios cani, pi 

shujtajca mana tiyanchu. Cashcata ruraj, Quishpichijca ñucallami cani, pi shujtajca 

mana tiyanchu. 

22¡Tucui cai pachapi causajcuna ñucata chaparaichij. Quishpichishcami canguichij. 

Ñucami Diostajca cani, pi shujtajca mana tiyanchu! 

23Ñucatajmi chashnatajmi rurasha nircani. Cashcatataj rurana shimicunaca ñuca 

shimimantami llujshin. Chashna nishcaca mana huashaman tigrarishcachu canga. 

Ñuca ñaupajpica tucuicunami cunguringacuna. Tucuicunami ñuca shutipi imatapish 

rurashun ningacuna. 

24Ñucataca cashnami ningacuna: Cashcata ruraj canapish, fuerzapish Mandaj 

Diospitajmi tiyan ningami. Mandaj Diospajman shamushpa nina sindirij shina 

p'iñarijcunaca tucuicunami pingachishca cangacuna. 

25Israelpaj huahua huahuacunataca, Mandaj Dios ña mana juchayujchu canguichij 

nijpica, tucuicunami paita jatunyachingacuna. 

ISAÍAS 46 

1Bel nishca diosca, uri singamari urmashca. Nebo diosca pambapimari urmashca. 

Chai dioscunaman rijchajta rurashcacunatapish animalcunamanmi apachishpa 

apancuna. Aparij animalcunamanmi apachishpa apancuna. Cancuna apashpa purinalla 

dioscunataca aparij animalcunami shaicuita aparishca rincuna. 

2Yanganchishcami carcacuna. Tucuicunami tandalla urmarcacuna. Apachishpa 

apacunmantaca mana quishpiri tucurcachu. Ashtahuanpish prezu rircallacunami. 

3Jacobpaj huahua huahuacuna uyaichigari. Mana huañushpa puchushca tucui 

israelcuna uyaichigari. Mamapaj huijsamantapacha ñuca cuidamushcacuna 

uyaichigari. Mamapaj huijsamantapacha ñuca rigrapi apamushcacuna uyaichigari. 

4Cancuna yuyajyangacamapish ñucallatajmi cuidasha. Cancuna puzujlla uma 

tucungacamapish ñucallatajmi charirasha. Cancunata ruraj ñucallatajmi cancunataca 

pushasha. Cancunataca ñucami charirasha. Cancunataca ñucami huaquichisha. 

5¿Ñucataca maijanman rijchaj cashcatataj yuyanguichij? ¿Pihuantaj 

ch'imbapuranguichij? ¿Ñucanchij chaicuna shina cangapajca pihuantaj 

ch'imbapuranguichij? 

6Curitaca muchilamantami llujshichincuna. Cullquitaca balanzacunapimi pezancuna. 

Chaicunahuanca cungurishpa adorangapajmi cullquimanta imatapish rurajman shuj 

diosta rurachin. 

7Rigra jahuapi aparishpa rishpaca, paita maipi churanapimi churancuna. Chaipica 

maiman mana cuyurishpa tiyacunllami. Caparijpipish imata mana cutichinchu. 

Llaquimantapish, mana quishpichinchu. 

8Chaita cancunallataj alli yuyarishpa pingai tucuichigari. ¡C'ariyajcuna cancunallataj 

yuyaita japichigari! 

9Ñaupa huatacunamanta ñuca imallata rurashcata yuyarichij. Ñucallami Dios cani, 

shujtaj Diosca mana tiyanchu. Ima shujtajca ñuca shinaca mana tiyanchu. 

10Ñucami q'uipa punlla imalla tucunataca, callarimantapacha tucuita huillani. Ñucaca 

ñaupa punllamantatajmi q'uipa punllapi ñuca imata ruragrishpaca manaraj chaita 

rurashpa huillani. Cashnami nini: Ñuca imalla rurana tucushcaca ruraricungallami. 

Ñuca imallatami rurasha nircani chaitaca rurashatajmi. 

11Inti llujshin llajtamantami shuj angata cayarcani. Paica ñuca imalla nishcata ruraj 

runami. Ñucami pushamusha nircani, pushamushatajmi. Ñuca imalla yuyarishcataca 

chaitatajmi rurasha. 

12Rumi shungucuna, uyaichigari. Cashcata ruranamanta carupi cajcuna uyaichigari. 

13Cashcata rurashpa ñuca quishpichinaca ñami c'uchuyamugrin. Ñuca quishpichinaca 

mana uniyangachu. Sionpimi quishpirinataca churagrini. Ñuca jatun cashcataca 

Israelpimi churagrini. 

ISAÍAS 47 

Babilonia pueblo imalla tucuna cashcami 

1Babiloniapaj ushushi, c'arihuan manaraj chayarinacushca huarmi uriyashpa ñutu 

allpapi tiyari. Caldeocunapaj ushushi, tiyana illajllami cangui, pambapi tiyari. Cantaca 

ña mana sumaj atirida huarmimi cangui ningacunachu. 

2Molinopi granota cutailla. Ch'ungurishcata anchuchi. Anacota huichichishpa llucha 

changalla, yacuta ch'imbai. 

3Cambaj pinganayaj aicha lluchulla tucujpi, shujtajcuna ricujpi pingaimi tucungui. 

Cancuna ima shinami millaita rurarcanguichij chai shinallatajmi rurasha. Chaimantaca 

pi mana quishpiri tucungachu ninmi. 

4Ñucanchijta Quishpichijmari chashna nin. Paipaj shutica tucuita Mandaj Dios 

shutimi. Israelcunapaj jucha illaj Diosmi. 

5“Caldeocunapaj ushushi, upajlla tiyarishpa amsaman yaicui. Cantaca: Llajtacunata 

mandaj huarmi ña mana ningacunachu”. 

6Ñuca agllashcacunahuanmi p'iñarircani. Paicunatami yangata rurarcani. Chaimi 

cambaj maquipi churarcani. Canca manataj llaquishpami llaquichircangui. 

Yuyajcunamanpish cambaj yallitaj llashaj yugotami apachircangui. 

7Canca: Huiñaitami mandaj huarmi casha nircanguimi. Cashna tucuna cashcataca 

mana yuyarircanguichu. Can ima shina tucurinataca mana yuyarircanguichu. 

8Huainayana yuyaihuan allichirishca huarmi uyai. Canca ima tucuna cashcata mana 

yuyashpami tiyacungui. Cambaj shungupica cashnami niricungui: Ñucaca ñucami 

cani, pi shujtajca mana tiyanchu. Viudapish, huahua illajllapish manataj saquirishachu 

niricunguimi. 

9Viuda canapish, huahua illaj canapish ishquindijmi chai punllaca cambaj jahuaman 

ñapish shamunga. Chai llaquicuna ama japichun brujocunahuan pajtachiricujpipish 

chai llaquica tucui fuerzahuanmi cambaj jahuaman shamunga. 

10Canca millaita rurajtaca: Pi mana ricucunchu yuyashpami chai yuyailla millaita 

rurarcangui. Yachaj tucushca cashcahuan, alli yuyaiyuj tucushca cashcahuanca 

canllatajmi umaringui. Chaimantami: Ñucallami mandaj cani, pi shujtajca mana 

tiyanchu niringui. 

11Maimanta shamushcata mana yachashca llaquimi cambaj jahuamanca shamunga. 

Cambaj jahuamanca mana mitsari tucuipaj llaquimi shamunga. Can mana yuyashca 

llaquimi cambaj jahuamanca ñapish shamunga. 

12Cunanca brujocunahuan pajtachirinata caticuilla. Canca huambramanta pachami 

chaihuan pajtachirishpa amañarishca cangui. Chaicunahuanca jarcari 

tucunguipishchari, fuerzasapa tucunguipishchari. 

13Chai cunashcacunahuanca ñami shaicushca cangui. Jahua pachata chapashpa, 

luzerocunata ricushpa, quillacunata yupashpa q'uipa punllacuna cambaj ima 

shamunata huillajcunaca cunan canmanta shayarishpa mitsachunri. 

14Riqui, paicunaca t'amo shinallami cangacuna. Ninami rupachinga. Lunyacuj 

ninamantaca paicunaca mana quishpiri tucungacunachu. Nina brazusllapish mana 

saquiringachu. Tiyarishpa cunungapajllapish, mana unillatapish rupangachu. 

15Brujocunahuan can shaicuita trabajashca cambaj brujocunaca chashnami 

tucurcacuna. Can huambramanta trabajashca brujocunaca chashnami cangacuna. 

Paicunaca tucuicunami quiquin ñanta ringacuna. Canta quishpichijca pi mana 

tiyangachu. 

ISAÍAS 48 

Israelcuna mana pajtachishcamanta Taita Dios sinchita rimashcami 

1Jacobpaj huahuacuna, caita uyaichij. Cancunaca Israel shutitami apanguichij. Judapaj 

huahua huahuacuna, caita uyaichij. Mandaj Diospaj shutipi imatapish pajtachishami 

nijcuna caita uyaichij. Cancunaca israelcunapaj Diosta yuyarijcunami canguichij. 

Paita yuyarina shinatajca mana ruranguichijchu. Cashcatatajca mana ruranguichijchu. 

2Cancunaca jucha illaj llajtapajmi nishcami canguichij. Cancunaca Israelcunapaj Taita 

Diospimi shunguta churanguichij. Paipaj shutica tucuita Mandaj Diosmi. 

3Ña imalla tucushcacunataca, ñaupamanmi huillarcani. Ñuca shimiman 

llujshishcacunataca chaitatajmi pajtachircani. Utcami rurarcani. Huillashca shinatajmi 

tucurca. 

4Ñucaca cancuna ch'ahuanyashcacuna cashcataca rijsinimi. Cancunapaj cunga tulluca 

racu fierro shinami, frentepish bronce shinami. 

5Ñuca imallata ruragricushcataca manaraj rurashpami, achca huatacuna illajpiraj ña 

huillarcani. Ñuca rurashca diosmi chashna rurashca, tacashpa rurashca imamanpish 

rijchaj diosmi caicunataca cachashca ama nichunmi ñaupaman huillarcani. 

6Tucuita uyashcata, ricushcataca ¿manachu cancuna huillana carcanguichij? Can 

mana yachashca pacallapi tiyacuj mushujcunatami cunanca canman huillagrini. 

7Caitaca cunanllami ruranata yuyarircani. Ñaupa punllacunamanpish mana 

yuyarircanichu. Caina punllallapish mana yuyarircanichu. Chaimantami manaraj 

uyashcanguichij. Cancunallataj chaitaca ñami yacharcanchij ama nichunmi chaitaca 

cunanlla yuyarircani. 

8Cancunaca nunca manaraj uyarcanguichijchu, nunca manaraj yacharcanguichijchu. 

Cancunapaj rinrinca uyanapajca manaraj pascarishcachu carca. Canca imatapish 

manataj pajtachij cashpa, mana cazuj cajpimi mamapaj huijsamanta pacha cantaca: 

Caica mana cazujmi nishpa shutichircani. 

9Ñuca shutita c'uyashcamantami, p'iñarishpapish manaraj llaquichircani. Ñucata 

alabachunmi cantaca mana chingachishpa jarcarircani. 

10Riqui, cantaca chuyayachircanimi. Cullquita chuyayachij shinaca mana 

chuyayachircanichu. Hornopi rupachij shina llaquicunahuanmi cantaca agllarcani. 

11Ñucaca ñuca quiquinllatataj c'uyashcamantami chashna rurarcani. Ñuca shutita ama 

yanganchishca cangapajmi chashna rurarcani. Chaimanta ñucata alli ninapaj randi pi 

shujtajta alli nichunca mana saquishachu. 

Mandaj Diosmi pai agllashcacunataca quishpichinga 

12“Jacob, ñucata uyai. Israel, canca ñuca agllashcami cangui. Ñucallatajmi 

callarichijpish cani. Ñucallatajmi tucurichijpish cani. 

13Cai pachaca ñuca maquihuan rurashcami. Ñuca alli maqui shunguhuanmi, jahua 

pachatapish medircani. Tucuicunata tiyachun nishpa shutichijpica tiyarcallami. 

14Tucui cancuna tandanacushpa uyaichij. ¿Tucui chaicunata huillajca paicunapurapica 

tiyanchari? Mandaj Dios c'uyashca runami Babiloniapica Dios munashcata ruranga. 

Paipaj maquimi caldeocunapaj jahuapi llaquichingapaj canga. 

15Ñucami paitaca rimashpa cayashpa pushamurcani. Chaimanta pai rurana cashcataca 

ashtahuanmi rurashpa catinga. 

16Ñucapajman c'uchuyashpa caita uyaichij: Callarimantapacha pacallapica mana 

rimashcanichu. Tucuita callarichicushpapish chaipimi carcani. Tucui imalla 

tucucujpipish chaipimi cani” ninmi. Cunanca Mandaj Jatun Diosmi paipaj 

Espirituhuan ñucataca cacharca. 

17Mandaj Dios canta Quishpichij, Israelpaj jucha illaj Diosca cashnami nin: “Ñucaca 

Mandaj Diosmi cani. Cambaj allipaj yachachij cambaj Diosmi cani. Can catina ñanta 

yachachij Diosmi cani. 

18¡Ñuca mandashcacunata can cazushca cajpica, tucuipi can ima shinalla canaca jatun 

yacu shinami canman! Can cashcata ruranaca mama cucha yacu jataricuj shinami 

canman. 

19Cambaj huahua huahuacunaca ñutu allpa shinami canman carca. Canmanta 

mirarishcacunaca t'iyu allpa shinami canman carca. Paipaj shutica ñuca 

ñaupajmantaca mana anchuchishcachu, mana p'ichashcachu canman carca” ninmi. 

20Babiloniamanta llujshichij. Caldeocunapaj chaupimanta miticushpa richij. 

Cushicushpa huillaichigari. Tucuicunaman huillaichij. Paicunamanca: Mandaj Diosca 

paipajta ruraj Jacobtaca quishpichinmari nishpa, tucui cai pachata rishpa huillaichij. 

21Shitashca pambata pushamucushpapish, yacunaihuantaca mana pushamurcachu. 

Jatun rumimantami yacuta llujshichirca. Jatun rumita chaupijpica jatun yacumi 

pajcharca. 

22Mandaj Jatun Diosca: “Millaicunapajca sumaj causai mana tiyanchu” nishcami. 

ISAÍAS 49 

Israelcunaca Mandaj Diospajta rurajcunami 

1Mama cucha c'uchupi causajcuna, caru llajtacunapi causajcuna ñucata uyaichij: 

Mamapaj huijsapi cajpirajmi, Mandaj Diosca ñucata cayarca. Mamapaj huijsamanta 

pachami ñuca shutitaca paipaj yuyaipi charirca. 

2Ñuca shimitaca filosapa espadata shinami rurarca. Paipaj maqui llanduhuanmi 

ñucataca taparca. Ñucataca puntasapa caspita rurashpamari, paipaj huaquichina carapi 

huaquichirca. 

3Ñucataca: “Israel, ñucapajta rurajmi cangui. Canpimi ñuca jatun cashcataca 

ricuchisha” nircami. 

4Ashtahuanpish ñucaca: “Yallitajmi trabajashcani. Ashtahuanpish yangalla imata 

mana japingapajmi trabajashcani. Ñuca fuerzapish tucurishcami” yuyarcanimi. Shina 

cajpipish ñuca trabajashcaca Mandaj Diospimi. Ñuca japina cashcaca ñuca Taita 

Dioshuanmi. 

5Ñucataca mamapaj huijsamanta pachami Mandaj Diosca paipajta ruraj cachun 

rurarca. Jacobta paipajman tigrachingapajmi ñucataca agllarca. Israelcunata 

tandachichunmi chashna rurarca. Mandaj Diospajca c'uyashcami casha. Taita Diosmi 

ñuca fuerzaca. 

6Paimi cashna nin: “Jacobpaj huahua huahuacunata jatarichij, mana huañushca 

israelcunata tigrachimuj, ñucapajta ruraj cachunllaca mana churanichu. Ashtahuanpish 

tucui mama llajtacunapaj luz cachun, tucui cai pachapi causajcunata quishpichij 

cachunmi churani” ninmi. 

7Gentecuna yanganchishca, llajtacuna millashca millai mandajcunapajta rurajtaca, 

Mandaj Dios Israelta quishpichij cambaj jucha illaj Diosca: “Jatun mandajcuna 

ricushpa, q'uipa mandajcuna jatarishpaca cantaca cambaj ñaupajpimi cungurishpa 

adorangacuna” ninmi. Paica canta agllaj, israelcunapaj jucha illaj tucuita pajtachij 

Diosmi. 

Jerusalén pueblotaca cutin allichishami nishcami 

8Mandaj Diosca cashnami nin: Uyana punllapica uyarcanimi. Quishpichina punllapica 

ayudarcanimi. Cantaca ñucami huaquichisha. Israelcunahuan ari ninacushcata 

pajtachingapajmi cantaca cachasha. Llajtata cutin shayachichun, shitashca allpacunata 

japishpa allichichun, 

9prezupi cajcunatapish llujshichij nichun, amsapi cajcunatapish achijman llujshichij 

nichunmi cantaca cachasha. Paicunaca tucui ñancunapimi michinacunata 

charingacuna. Mai urcucunapi cashpapish, paicunapaj animalcunapajca alli 

micunatami charingacuna. 

10Chaipica yaricaipish, yacunaipish mana japingachu. Intipish mana t'itashpa 

llaquichingachu. Paicunata llaquij Diosmari tucuimanta huaquichinga. Pajchacuj 

yacucunamanmi pushanga. 

11Ñuca urcucunataca ñantami rurasha. Rumi rumi ñancunapish llambujllata 

rurashcami canga. 

12Riqui, caicunaca carumantami shamungacuna. Shujcunaca janaj ladomanta, 

chaishujcunaca inti huashicuna ladomantami shamungacuna. Shujtajcunaca Sinim 

llajtamantami shamungacuna. 

13Mandaj Dios pai agllashcacunata cushichishcamanta, Diospaj huajchacunaca 

llaquishca cana cashcamanta jahua pacha alabashpa cantanacunata cantaichij. Cai 

pacha cushicui. Urcucuna caparirishpa alabaichigari. 

14Ashtahuanpish Sionca: Mandaj Diosca ñucataca saquinmi. Jatun Diosca ñucataca 

cungarinmi nishcami. 

15Shuj huarmica pai huachashca huahuataca ¿cungaringachu? Paipaj huijsamanta 

llujshishca huahuataca ¿manataj llaquingapaj p'iñangachari? Huahuata chai huarmi 

cungarijpipish ñucaca cantaca manataj cungarishachu. 

16Riqui can ima shina cashcataca ñuca maqui shungupimi quillcashcata charicuni. 

Cambaj muyundij pircacunataca ñuca ñaupajpimi charicuni. 

17Canta cutin shayachijcunaca callpashpami shamungacuna. Canta urmachijcunapish, 

chingachijcunapish huashan huashanmi ringacuna. 

18Cambaj umata alzashpa muyundijta ricuyari. Tucui caicunamari tandanacushpa 

cambajman shamushcacuna. Mandaj Diosca ñucaca causacunimi ninmi. 

Paicunahuanca alli nishca canapaj churanata churarishca shinami cangui. 

Paicunahuanca novia allichirishca shina allichirishcami cangui. 

19Cambaj llajtaca llaquichishca, urmachishca shitashcami. Chashna cashpapish 

cunanca tucui chaicuna causanaman shamujpica quichqui maipi mana causaipajmi 

canga. Cancunata chingachijcunaca caruta cachashcami canga. 

20Cai llajtamantaca ña chingarishcami nishcacuna tigramushpaca: “Cai llajtaca maipi 

mana causaipaj quichquimari ñuca causangapaj caimanta anchui” nijtami uyangui. 

21Chaipica cambaj shungupica: Cai huahuacunataca ¿pitaj ñucapaj huacharcari? 

Ñucaca mana huachajmari carcani. Huahuacuna illajllamari carcani. Shujtaj llajtaman 

cachashca puricujllami carcani. Cai huahuacunataca ¿pitaj huiñachircari? Riqui 

ñucaca ñucallamari saquirishcani. Caicunaca ¿maipitaj carcacunari? 

22Mandaj Jatun Diosca cashnapishmi nin: “Riqui, llajtacunapica ñuca maquitami 

chutasha. Pueblocunapica ñuca banderahuanmi mandagrini. Chaipica cambaj 

churicunataca marcashpami apamungacuna. Cambaj ushushicunataca rigra jahuapimi 

pushamungacuna. 

23Jatun mandajcunami cancunataca huahuata cuidaj shina cuidanga. Jatun mandaj 

huarmicunami cancunapajca huiñachij mama shina canga. Cambaj ñaupajpi 

cungurishpami pambaman tupajta cumuringacuna. Cambaj chaquipi caj ñutu 

allpatami lambingacuna. Chaipimi ñucataca Mandaj Diostaj cashcata yachangui. 

Ñucapi shunguta churashpa shuyajcunaca, manataj pingai tucungacunachu” ninmi. 

24¿C'ari c'ari runataca macanacuipi pai imalla japishcataca, quichui tucungachu? 

¿Millai mandaj macanacuipi mishashpa prezu apashca runataca jahualla cacharichi 

tucunchu? 

25Ashtahuanpish Mandaj Diosca cashnami nin: “Macanacuita mishashpa prezu 

apashca runataca c'ari c'ari runapaj maquimanta cacharichishcami canga. Macanacuipi 

mishashpa imalla japishcataca millai runapaj maquimanta quichushcami canga. Canta 

llaquichicujcunahuanca ñucami ch'imbapura shayarisha. Cambaj huahuacunataca 

ñucami quishpichisha. 

26Can imalla charishcacunata quichujcunataca, paicunapaj quiquin aichallatatajmi 

micuchisha. Paicunapaj yahuarhuanca vinohuan shinami machangacuna. Chaipimi 

tucuicuna Mandaj Dios ñucataca canta Quishpichij cashcata, canta cacharichij 

cashcata, Jacobpaj Tucuita Rurai tucuj Dios cashcata yachangacuna” ninmi. 

ISAÍAS 50 

Mandaj Diosca paipi shunguta churajcunataca ayudanmi 

1Mandaj Diosca cashnami nirca: “Cancunapaj mama Israelta ñuca shitashca cajpica 

shitashca cashcata ricuchij quillcaca ¿maipitagari? ¿Pimantaj ñucaca divishcaniyari? 

Chai divimantaca c'atushpa p'angangapajpish ñucaca ¿pimantaj diviyashcaniyari? 

Ashtahuanpish cancunataca millaicuna tucushcamantami c'aturcani. Cancunallataj 

c'ariyashcamantami cancunapaj mama Israeltaca shitarcani. 

2Ñuca shamushpaca pita mana japircanichu. Huasiyuj nijpipish pi mana uyarircachu. 

¿Ñuca maquica uchijllachari cancunata mana cacharichi tucungapajca? Cancunata 

quishpichingapajca ¿manachari poderta chariniyari? Riqui, ñucaca rimashcallahuanmi 

mama cucha yacutapish chaquichini. Jatun yacucunatapish shitashca pambatami 

rurani. Chaipi causaj chalhuacunapish yacu illashcamanta yacunaihuan huañushpa 

ismunmi. 

3Jahua pachatapish amsatami churachini. Cañamazutami tindini” ninmi. 

4Shaicushcacunata sumaj shimicunahuan samachichunca Mandaj Jatun Diosca 

ñucamanca yachaisapacunapaj c'allutami curca. Tucui tutamantacunami ñucataca 

rijchachin. Yachacuj shina uyachunmi ñuca rinrintapish rijchachin. 

5Mandaj Jatun Diosmi ñuca rinrinta pascarca. Ñucaca mana c'ariyarcanichu. 

Huashatapish mana ricuchircanichu. 

6Chugrichijcunamanca, ñuca huashata ricuchircanillami. Barbasta chutajcunamanpish 

ñuca quijadusta ricuchircanillami. C'amishpa ch'ucajpipish, ñuca ñahuita 

ricuchircanillami. 

7Mandaj Jatun Dios ñucata ayudajpimi ñucaca mana pingarircani. Chaimanta ñuca 

ñahuitaca jatun rumita shina rurashpa llaquita aparcanillami. Mana pingaichishca 

canataca yachanimi. 

8Ñucata quishpichijca ñuca c'uchullapimi: Ñucahuanca ¿pitaj ch'imbapurai tucungari? 

¡Tandanacushunchij! Ñucata p'iñaj, ñucata juchachijca ¿pitagari? ¡Maijan tiyashpaca 

ñucapajman c'uchuyamuchun! 

9Riqui, Mandaj Jatun Diosmi ñucataca ayudanga: ¿Pitaj ñucataca juchachishpa 

llaquipi churai tucungari? Riqui, paicunaca tucuicunami churana maucayaj shina 

yuyajyangacuna. Polilla c'urucuna micushcami cangacuna. 

10¿Maijan cancunataj Mandaj Diosta manchashpa paipajta ruraj huillashcata 

uyanguichij? Amsapi maijanpish purij, luz illajlla cajca Mandaj Diospi shunguta 

churashpa, Taita Diospi taunarichun. 

11Riqui, cancunaca tucuicunami ninata japichinguichij. Cancunallataj japichishca nina 

sindicuna achijyachishcatami muyunguichij. Chai ninallahuantajmi ñuca maquihuan 

cancunataca llaquichijpi chai llaqui nanaipi pambashca canguichij. 

ISAÍAS 51 

Sión cushicunata rimashcami 

1Cashcata ruranata catijcuna uyaichij. Mandaj Diosta mashcajcuna uyaichij. Jatun 

rumimanta p'itishpa cancunata anchuchishca rumita ricuichigari. Cancunata 

llujshichishca chai jatun rumi jutcuta ricuichigari. 

2Cancunapaj yaya Abrahamta yuyarichigari. Cancunata huachaj Sarata yuyarichigari. 

Manaraj shuj huahuallatapish charijpi cayashpami, alli nishpa paimantaca achca 

huahua huahuacunata mirachircani. 

3Mandaj Diosca Siontaca cushichingami. Chaica chashnatajmi canga. 

Ñuturishcacunataca cushichingami. Shitashca pambataca sumaj huertatami ruranga. 

Mana p'ucuj allpataca Mandaj Diospaj huertatami ruranga. Chaipica cushicushpa 

alabana, cushicushpa cantanacunami tiyanga. 

4Ñuca agllashcacuna ñucata uyanajlla caichij. Ñucapajlla caj llajta ñucata uyai. 

Ñucamantamari mandashcaca llujshinga. Ñuca cashcata ruranaca pueblocunata 

achijyachingapajmi llujshinga. 

5Ñuca cashcata rurashpa mandanaca ñami quichquiyamucun. Ñuca quishpichinaca 

ñami caillapi. Pueblocunataca ñuca rigrami ima shina cashcata ricuchinga. Mama 

cucha c'uchupi caj llajtacunapi causajcunapish, ñucatami shuyacuncuna. Ñuca 

rigrapimi paicunapaj shunguta churancuna. 

6Cancunapaj ñahuihuan jahua pachata huichilla ricuichigari. Allpatapish urilla 

ricuichigari. Jahua pachaca cushni shinami chingaringa. Allpapish churana maucayaj 

shinami tucuringa. Allpapi causajcunapish chashnallatajmi chingaringacuna. 

Ashtahuanpish ñuca quishpichinaca huiñaipajmi. Ñuca cashcata ruranaca mana 

chingaringachu. 

7Cashcata ruranaca ima cashcata rijsijcuna uyaichij. Ñuca mandashcaca cancunapaj 

shungupimari. Runacuna yanganchishcataca ama manchaichu. Paicuna c'amijpipish 

ama mana catisha nichu. 

8Paicunaca churanata polilla micushca shinami tucuringacuna. Millmata c'uru 

micushca shinami chingaringacuna. Ñuca cashcata ruranaca huiñaita caticungallami. 

Ñuca quishpichinaca huahua huahuata quishpichicungallami ninmi. 

9¡Rijchariyari, rijchariyari. Mandaj Diospaj rigra tucuita rurai tucuj canahuan 

churariyari! ¡Achca huatacuna ñaupaman shinallataj rijchariyari! Rahabta mirga 

mirgata rurajca quiquintajmari cangui. Dragonta chugrichijpish quiquintajmari cangui. 

10Mama cucha yacuta chaquichijpish quiquintajmari cangui. Jundu jatun 

yacucunatapish quiquintajmari chaquichircangui. Quishpichishcacunata 

ch'imbachingapaj, ucujta caj yacuta chaquichishpa ñanta rurajca quiquintajmari 

cangui. 

11Mandaj Dios quishpichishcacunaca tigrangacunatajmi. Sionmanca cantaihuanmi 

tigrangacuna. Paicunapaj umapica huiñaitami cushicunga nishcata churashcami canga. 

Cushicuita, yallitaj cushicuitami charingacuna. Nanaipish, aij ninapish miticushpa 

maitatajshi rishcami canga. 

12Cancunata cushichijca ñucamari cani. ¿Huañujlla runacunata manchangapajca 

yangallachari canguiyari? ¿Llullu q'uihua shina chaquirijlla runacunapaj churicunata 

manchangapajca yangallachari canguiyari? 

13Cantapish Ruraj, jahua pachatapish linsota shina chutashpa ruraj, cai pachatapish 

ruraj Mandaj Diostaca cungarishcanguimari. Cancunata llaquichishpa chingachina 

tucushpa p'iña shamujpica paicunata manchashcamanta tucui punlla mana 

samashpami llaquilla cainangui. Nina sindirij shina p'iñarishcahuan llaquichisha 

nijcunaca maitagari, manapish llaquichinca. 

14Prezu apashpa llaquichishca causacujcunaca ñallami cacharichishca canga. Pamba 

ucu carcelpica mana huañungachu. Micunapish paipajca mana illangachu. 

15Mandaj Dios ñucami mama cuchatapish caiman chaiman cuyuchini. Chai yacuta 

jahuajta jatarichishpa huacachijpish ñucami cani. Ñuca shutica tucuita Mandaj 

Diosmi. 

16Ñuca shimicunataca cambaj shimipimi churarcani. Jahua pachata linsota chutaj 

shina rurashpami, ñuca maqui llanduhuan cantaca taparcani. Allpataca sinchita 

rurashpami Siontaca: “Canca ñuca agllashcami cangui” nircani. 

17¡Rijchari, rijchari, jatariyari Jerusalén. Mandaj Diospaj p'iñarishca copatamari paipaj 

maquimanta ubyarcangui! Muspachij vinotamari siquiyashcandij ubyarcangui. 

18Can huachashca tucui huahuacunaca shujllapish canta pushajca mana tiyanchu. 

Tucui can huiñachishca huahuacunaca maquimanta aisajca shujllapish mana tiyanchu. 

19Cai ishqui jatun llaquimari cantaca japirca: Ñutuchishca chingachishca cashpa 

yaricaihuan cana, espadahuan huañuchishca canami tucushca. ¿Pitaj cantaca 

llaquingari? ¿Pitaj cantaca cushichingari? 

20Cambaj churicunaca ñan esquinacunapimi tucui ñancunapi yuyai illaj tucushpa 

siricuncuna. Tarugacuna linchipi churarishpa siricuj shinami siricuncuna. Paicunaca 

cambaj Mandaj Taita Dios jatunta p'iñarishpa llaquichijpimi, chashna siricuncuna. 

21Llaquihuan caj huarmi, cunanca caita uyai: Machashcamari cangui. Ashtahuanpish 

mana vinohuanchu machashca cangui. 

22Pai agllashcacunapaj randi shayarij canta Mandaj Jatun Dios cambaj Taita Diosca 

cashnami nin: “Riqui, cambaj maquimantaca muspachij vino copataca 

anchuchircanimi. Ñuca p'iñarishca vino copa siquiyashcataca anchuchircanimi. 

Cutinca ña manataj ubyanguichu. 

23Canta p'iñajcunaca: Cumuri cambaj jahuata pasangapaj nijpimi canca paicuna ñanta 

shina pasachun uri singa siririshpa cambaj huashataca pambata shina ruraj carcangui. 

Cunanca chai llaquicunataca canta p'iñajcunapimi churani” ninmi. 

ISAÍAS 52 

Siontaca prezu apashca cashcamanta Taita Dios quishpichingami 

1¡Rijchariyari, rijchariyari Sión. Imatapish rurai tucuj canata churariyari! ¡Cambaj 

sumaj churanata churariyari, Diospajlla caj Jerusalén pueblo! Circuncisionta mana 

rurashca mapacunaca cambajmanca ña manataj shamungachu. 

2Jerusalén, ñutu allpata chaspiri. Jatarishpa tiyari. Prezu apashca caj Sionpaj ushushi, 

cambaj cungapi huatashcata cachaririyari. 

3Mandaj Diosmari cashna nin: “Cancunaca ima cullquita mana japishpa 

c'atushcacunami carcanguichij. Chashnallatajmi ima cullquita mana cushpallataj 

llujshichimushcacuna cana canguichij” ninmi. 

4Mandaj Jatun Diosca cashnami nin: “Ñaupa punllacunapica ñuca agllashcacunaca 

Egiptopi causangapajmi chaiman uriyarcacuna. Ashtahuanpish asiriocunaca imamanta 

mana prezu apana cajpipish prezumi aparcacuna”. 

5Mandaj Diosca: “Cunanca ¿imatataj ruranichu imamí? Ñuca agllashcacunataca 

yangamantamari prezu apancuna. ¡Paicunata mandacujcunaca llaquinayajtamari 

caparichicuncuna. Ñuca shutitapish p'iñashpa punllantami c'amishpa rimacunllacuna!” 

ninmi Mandaj Diosca. 

6Chai punllaca ñuca agllashcacuna ñuca shutita rijsina punllami canga. Ñuca 

shimihuantajmi caitaca nini: Ñucatajmi chaitaca rurasha. 

7¡Urcucunata shamushpa cushicui huillaita apamujpaj chaquica yallitaj sumajmari! 

Paica sumaj causaita, alli huillaita, quishpirinata huillashpami Sionmanca: “¡Cambaj 

Taita Diosmi mandagrin!” ninmi. 

8¡Uyaichigari, cancunapaj chapajcunami caparicun! Tucuicuna cushicushpamari shuj 

shinalla caparicuncuna ningacunami. Mandaj Dios Sionta cutin tigrachimucujta 

paicunapaj quiquin ñahuihuantaj ricushpami caparingacuna. 

9¡Mandaj Diosca, pai agllashcacunatamari cushichishca. Jerusalentamari cutin 

cacharichishca. Chaimanta Jerusalenpi urmashca siricujcuna alabashpa cantaichij. 

Tandalla cushicuichij! 

10Mandaj Diosca tucui llajtacunapaj ñaupajpimi paipaj jucha illaj rigra camizata 

huichiman pillushca. Ñucanchij Taita Dios quishpichishcataca tucui cai pachapi tiyaj 

llajtacunapi causajcunami ricungacuna. 

11¡Anchurichij, anchurichij, chaimanta llujshichij. Imapish mapapica ama 

tuparichijchu. Paicunapaj chaupimanta llujshichij! ¡Mandaj Diospaj ch'icanchishca 

charinacunata apajcunapish ima mapa illajlla tucuichij! 

12Mandaj Dios ñaupashpa ricushcamanta mana jahuai ucu llujshinguichijchu. Mana 

miticushpalla ringuichijchu. Cancunata cuidashpa rijca Israelcunapaj Taita Diosmari 

canga. 

Mandaj Diospajta rurajca llaquita apanami 

13Riqui ñucapajta rurajca tucuipi allimi ringa. Jatunyachishcami canga. Alli nishcami 

canga. Tucuicunapaj jahuaman churashcami canga. 

14Paipaj ñahuica ña mana ñahui shinachu carca. Paipaj cuerpoca ña mana cuerpo 

shinachu carca. Chaita ricushpaca achcacunami canmantaca mancharircacuna. 

15Chai shinallatajmi achca llajtacunapish mancharingacuna. Jatun mandajcunapish 

paipaj ñaupajpica tucuicunami imata mana ni tucunga. Paicunaman pi mana 

parlashcatami uyangacuna. Maipi manataj uyashcatami yachaj chayangacuna. 

ISAÍAS 53 

1¿Ñucanchij huillashcataca pitaj crishcari? Mandaj Dios paipaj maquihuan imallata 

rurana cashcataca ¿pimantaj ricuchishcari? 

2Chaquishca allpapi yura sapimanta retoñaj shinami paipaj ñaupajpica huiñanga. 

Paica alli ñahui mana cangachu. Paica sumaj ricunanqui ñahuica mana canchu. 

Ñucanchij catingapaj munana ñahuillatapish mana charircachu. 

3Runacunapurapica yanganchishca, mana nishpa shitashcami carca. Paica llaquita ima 

shina apanata yachajmi carca. Tucuicunami mana ricunachircanchij. Tucuicunami 

mana munarcanchij. Tucuicunami mana c'uyarcanchij. 

4Ashtahuanpish paica ñucanchij ungüicunatami aparirca. Ñucanchij nanaicunatami 

llaquita aparca. Ashtahuanpish ñucanchijca paitaca, Dios chugrichishpa, llaquichishpa 

azoticushcatami yuyarcanchij. 

5Ashtahuanpish paica ñucanchij c'ariyashcacunamantami chugrichishca carca. 

Ñucanchij juchacunamantami paica molirishca carca. Ñucanchij sumaj causaita 

charichunmi, llaquita apanaca paipaj jahuapi urmarca. Paipaj chugrihuanmi 

ñucanchijca jambishca carcanchij. 

6Tucui ñucanchijca caita chaita rishca ovejacuna shinamari ch'icanyashcanchij. Cada 

quiquinmi quiquin ñanta rishcanchij. Ashtahuanpish Mandaj Diosca, tucui ñucanchij 

juchacunataca paimanmari apachirca. 

7Paica llaquichishca, llaquihuan cashpapish mana shimi llujshircachu. Malta ovejata 

shinami huañuchinaman apashca carca. Rutujcunapaj ñaupajpi oveja mana shimi 

llujshishpa upalla caj shina upalla carcallami. 

8Prezu apashpa yanga juchachishpami huañuchircacuna. Pai huiñaicunapish pi mana 

mitsarcachu. Cai pachapi causajcunapuramanta anchuchircami. Ñuca agllashcacuna 

mana cazushcamantami chugrichishpa huañuchirca. 

9Paica Diosta mana rijsijcunahuanmi pambanalla tucurca. Ashtahuanpish achcata 

charijcunahuanmi pambarca. Paica ima millaita mana ruraj cajpipish, paipaj 

shimihuanca mana umaj cajpipish, 

10Mandaj Diosmari ñucanchijmanta paillataj curishpa llaquita apachun munarca. 

Ñucanchij juchamanta paipaj causaita cushcamantaca paita catijcuna tiyajta 

ricungami, huiñai huiñaita causangapishmi. Mandaj Diosca pai imalla rurasha 

nishcataca paipaj maquipi churashpami ruranga. 

11Paipaj alma llaquita apashcamanta p'ucushca granota ricushpaca cushicushpami 

saquiringa. Paicuna mana allita rurashcataca pai aparishpami, cashcata ruraj ñucapajta 

rurajca pai yachaj cashcahuan achcacunata justificanga. 

12Chaimanta ñucaca paimanca jatuncunapurapi canatami cusha. Mishashpa 

quichushcatapish c'ari c'aricunahuanmi chaupinacunga. Paica huañuchichun paillataj 

japi tucushpamari, millaita rurajcunahuan huañuchishca carca. Juchayujcunapaj randi 

huañushpamari, achcacunapaj juchata aparca. Millaita rurajcunamantapish 

mañarcami. 

ISAÍAS 54 

Mandaj Diosca Israelcunataca huiñai huiñaipaj c'uyashcami 

1¡Mana chichuj, mana huachaj huarmi, cushicuiyari! ¡Manataj huachaj huarmi, jatun 

cushicuihuan caparishpa cantayari! “Cusa shitashca cashpapish, canmari cusayuj 

huarmitapish yalli huahuacunayuj tucungui” ninmi Mandaj Diosca. 

2Can causana carpa huasitaca ashtahuan jatunta shayachiyari. Ama llaquilla caichu. 

Huascacunatapish ashtahuan cachariyari. Ishtacacunatapish ashtahuan ucujta 

pambayari. 

3Canmantaca alli lado maquimanpish, lluqui lado maquimanpish achcatami miraringa. 

Cambaj huahua huahuacunaca llajtacunatami japingacuna. Shitashca pueblocunapimi 

causanga. 

4Ama manchaichu, mana muspachishca canguichu. Ama pingarichu ña mana 

ashtahuan pi pingaichingachu. Can chairaj cashpa pingai tucushcatapish 

cungaringuimi. Viuda cajpi canta pingaichishcataca ña mana ashtahuan 

yuyaringuichu. 

5Canta Ruraj Diosmari cambaj cusa, paipaj shutica tucuita Mandaj Diosmi. Paica 

canta Quishpichij israelcunapaj jucha illaj Diosmi. Tucui cai pachapi causajcunapaj 

Dios nishcami canga. 

6Cantaca cusa shitashca huarmi shina llaquilla shungu cajpimi Mandaj Diosca 

cayarca. Chairaj huarmita cusa shitashca cashpapish cutin cashna nij shinami cambaj 

Taita Diosca cashna nin: 

7“Ashacamallami cantaca shitarcani. Ashtahuanpish cunanca jatunta llaquishpami 

cantaca cutin japigrini. 

8Ashata p'iñarishpallami ñuca ñahuita canmanta ashacama pacarcani. Ashtahuanpish 

cunanca huiñaipaj llaquishpami cantaca c'uyagrini ninmi, canta Quishpichij Mandaj 

Diosca. 

9Noé causacui punllacunapica: Manataj cunan shina cai pachata yacuhuan cutin 

chingachishachu nircanimi. Ima shinami manataj chashna rurashachu nishca 

shinallataj, canhuanca manataj p'iñarishachu. Llaquichishami nishpapish manataj 

nishachu. 

10Urcucunapish cuyuringami, lomacunapish chujchungami. Ashtahuanpish ñuca canta 

c'uyashcamantaca manataj saquishachu. Sumaj causaita canhuan ari ninacushcatapish 

manataj p'aquishachu ninmi canta llaquij Mandaj Diosca. 

Mushuj Jerusalenmi 

11¡Huairandij tamya llaquichishca huarmi huahualla cushicui illajllami cangui! Shina 

cajpipish ñucami cambaj rumicunataca carbunclo jahuapi sinchita shayachigrini. 

Zafiro rumicuna jahuapimi, cantaca shayachigrini. 

12Cambaj ventanacunataca sumaj rumicunahuanmi rurasha. Cambaj pungucunataca, 

carbunclo rumicunahuanmi rurasha. Cambaj muyundij pircataca sumaj 

rumicunahuanmi rurasha. 

13Cambaj huahuacunaca tucuicuna Mandaj Dios yachachishcami canga. Cambaj 

huahuacunapaj sumaj causaica ashtahuanmi miraringa. 

14Cashcata ruranahuan sumajyachishcami cangui. Llaquichijcunamanta carupi 

cashcamanta ima manchai illajllami cangui. Manchaihuan canaca cambajmanca mana 

c'uchuyana cashcamanta manchaihuan canamantaca carupimi cangui. 

15Cunanca maijanpish canta llaquichingapaj huashalla yuyarijca mana ñuca 

cachashcachu canga. Canta llaquichingapaj huashalla yuyarijca cambaj ñaupajpimi 

urmanga. 

16Fierrota rupachishpa, imatapish ruraj runataca ñucami rurarcani. Paimi 

macanacunacunataca ruran. Llaquichishpa tucuchij runatapish llaquichishpa 

tucuchichun ñucami rurarcani. 

17Canta tucuchingapaj ashtahuan ima macanacunacunata rurajpipish, cantaca 

chaicunaca imata mana rurai tucungachu. Canta llaquichingapaj tucui 

parlanacujcunatapish, canrajmi llaquipi churangui. Mandaj Diospajta rurajcuna japina 

cashcata japinaca, ñuca paicunata llaquimanta quishpichinami” ninmi Mandaj Diosca. 

ISAÍAS 55 

Mandaj Diosca imata mana cujpipish llaquij cashcami 

1¡Yacunaihuan cajcuna tucuicuna shamuichij. Yacuman shamuichij! Cullquita mana 

charishpapish shamuichijlla. Cullqui illajlla randishpa micuichijlla. Shamuichijlla, 

cullqui illajlla imata mana cushpa vinota, lecheta randichijlla. 

2¿Ima nishpataj manapish micuna cajta randishpa cullquitaca tucuchinguichij? 

Cancuna trabajashcamanta japishcatapish yangapimari tucuchinguichij. Alli 

uyaichigari: Alli micunata micuichigari. Sumaj micunata micushpamari cancunapaj 

almaca cushijlla canga. 

3Ñucapajman shamuichij. Cancunapaj rinrinta ñuca ladoman churashpa uyaichij. 

Uyaichij, cancunapaj almaca causangami. Pi mana cuyuchipaj c'uyaihuan Davidman 

ari nishcallapitajmi, cancunahuanpish huiñaipaj ari ninacusha. 

4Riqui, ñucami paitaca gentecunaman ñucamanta huillaj cachun churarcani. 

Llajtacunata mandaj cachun, yachachij cachunpishmi churarcani. 

5Riqui, can mana rijsishca gentecunatami cayangui. Canta mana rijsijcunami 

cambajman callpamungacuna. Mandaj cambaj Taita Diosmanta, israelcunapaj jucha 

illaj Diosmanta, canta alli nishcapi churaj Taita Diosmantami chashna shamungacuna. 

6¡Mandaj Diostaca, japi tucuna cajpiraj mashcaichigari. Cancunapaj c'uchullapi 

cajpiraj cayaichigari! 

7Diosta mana rijsij cambaj ñanta saquishpa, Mandaj Diosman cutiri. Millai runa millai 

yuyaita saquishpa, Mandaj Diosman cutiri. Paimi paitaca llaquinga. Ñucanchij 

Diospaj perdonca yallitaj jatunmi. 

8Ñuca yuyaica mana cancunapaj yuyai shinachu. Ñuca ñancunapish mana cancunapaj 

ñan shinachu ninmi Mandaj Diosca. 

9Ima shinami jahua pachaca cai pachamanta jahuaman, chai shinallatajmi ñuca 

ñancunaca cancunapaj ñancunamantaca ashtahuan jahuaman. Ñuca yuyaipish 

cancunapaj yuyaimanta maihuan yallimi. 

10Tamyapish, rasupish jahua pachamanta urmashpaca, mana chaillamantaj cutin 

tigranchu. Ashtahuanpish allpata nuyuchishpa granocunata p'ucuchishpami, tarpuj 

runaman muyuta cun. Micujmanpish tandatami cun. 

11Ñuca shimimanta llujshij shimicunapish chai shinallataj ñucapajmanca, mana 

chushajlla tigrangachu. Ñuca munashcata rurashpatajmi tigranga. Ñuca imallaman 

cachashcataca rurashpa catingatajmi. 

12Cushicushpami llujshiringuichij, sumajllatami tigranguichij. Urcucunapish, 

lomacunapish cancunapaj ñaupajpimi cushicuihuan cantangacuna. Chagracunapi tiyaj 

tucui yuracunapish cushicushpami maquipi huajtangacuna. 

13Zarza cashapaj randica, cipresmi huiñanga. Chinipaj randica, arrayanmi huiñanga. 

Chaicunami Mandaj Diospaj shutica jatun cashcata ricuchinga. Chaicunaca huiñai 

huiñaipaj mana chingarij cashcata ricuchijmi canga ninmi. 

ISAÍAS 56 

Mandaj Dioshuan ari ninacushcata huaquichijcunapaj japina cashcami 

1Mandaj Diosca cashnami nin: “Cancuna imata ari nishcata pajtachichigari. Cashcata 

ruranata catichigari. Cancunata ñuca quishpichinaca ñallamari shamugrin. Cashcata 

rurashpa ñuca ricuchinapish ñallamari shamugrin. 

2Tucui chaicunata ruraj runaca cushichishcami. Ugllarishca shina chai yuyai causaj 

huañujlla runaca cushichishcami. Samana punllatapish ama yanganchingapaj samarij, 

ima millaita ama rurangapaj paipaj maquita huaquichijca cushichishcami” ninmi. 

3Mandaj Diosta mana Israel runa catishpaca: “Mandaj Diosca pai 

agllashcacunamantaca, ñucataca tucuimi anchuchishpa shitanga” ama nirichun. 

Eunuco runapish: “Riqui ñucaca chaquishca yurami cani” ama nirichun. 

4Mandaj Diosca cashnami nin: “Samana punllacunapi huaquichirij, ñuca 

munashcacunata agllaj, ñucahuan ari ninacushcata ugllarij shina pajtachij 

eunucocunamanca, 

5muyundij pircacunayuj pueblopi caj ñuca huasipimi causanata cusha. Churicunayuj 

ushushicunayuj cajcunapaj shutitapish yalli shutitami cusha. Chai shutica huiñaipaj pi 

mana cungarishcami canga. 

6Mana israelcuna Mandaj Diospajta rurangapaj paita catijcunata, Diospajta rurajcuna 

cangapaj Mandaj Diospaj shutita c'uyajcunata, Mandaj Dios samarichun nishca 

punllata mana yanganchishpa huaquichijcunata, ñucahuan ari ninacushcata 

ugllarashca shina pajtachijcunataca, 

7ñucaca ñucapajlla urcumanmi pushasha. Ñucata mañana huasipimi samachisha. 

Paicunapaj cushpa tucui rupachishcacunatapish, paicunapaj animalcunata 

cushcacunatapish, ñuca altar jahuapi rupachichun chasquishcami canga. Ñuca huasica 

tucui llajtacunamanta tandanacushpa Diosta mañana huasimi canga” ninmi. 

8Caita, chaita rishca israelcunata tandachij Mandaj Jatun Diosca: 

“Shujtajcunatapishmi tandachisha. Ña tandachishcacunahuan tandachingapaj” ninmi. 

Pushajcunataca puñucujlla allcucunahuan ch'imbapurashcami 

9Tucui maipi tiyaj animalcuna, sachapi causaj p'iña animalcuna, millpunaman 

shamuichij. 

10Israelcunata cuidajcunaca, mana ricujcunami. Tucui paicunaca mana yachashca 

shina tucujcunami. Tucui paicunaca mana ladraj upa allcucuna shinami. Dormicujlla 

q'uillacunami. Dorminallata munajcunami. 

11Chai allcucunaca micunatatajca mashnata micushpapish, manataj sajsajcunami. 

Michijcunapish chai shinallatajmi alli cashcata mana alli cashcata agllanata mana 

yachancuna. Tucui paicunami paicunapaj quiquin ñanta catinllacuna. Tucuicunami 

paicunapaj alli canallata mashcancuna. Paicunapaj alli canapajllami imatapish 

rurancuna. 

12Paicunaca: “Shamuichij, vinota ubyashunchij, sidrahuan machashunchij. Cayapish 

cunan punlla shinallatajmi canga. Mana cashpaca ashtahuan yalli allipishmi canga” 

nincunami. 

ISAÍAS 57 

Israelcunaca rurashcalla dioscunata cungurishcamanta llaquita apashcami 

1“Cashcata ruraj runa huañujpica, pipaj ima mana cashca shina saquirinllami. Dios 

yuyailla cajcunataca, cashcata ruraj cashcamanta llaquita ama ricuchun apashca 

cashcataca pi mana yuyanchu. 

2Ashtahuanpish paica sumaj causaimanmi yaicunga. Taita Diospaj ñaupajpi 

purijcunaca tucuicunami sumaj camapi samaringacuna. 

3¡Bruja huarmipaj churicuna caiman c'uchuyamuichij. Huainayaj runapaj, huainayaj 

huarmipaj huahua huahuacuna caiman c'uchuyamuichij! 

4¿Pitataj chanzata rurashcata yuyanguichij? Shimita pascashpa, c'alluta cacharishpa 

c'amishpaca ¿pitataj chashna rurashcata yuyanguichij? ¿Manachu cancunaca ñucata 

mana cazuj huahuacuna canguichij? ¿Manachu llullacunapaj huahua huahuacuna 

canguichij? 

5Cancunaca encina yura ucucunapi, ima yura cashpapish p'angasapa yura ucucunapi 

cushicushpa huainayajcunami canguichij. Pugru pambacunapi, rumi c'aca 

machiyashcacunapi cancunapaj huahuacunata cushpa rupachijcunami canguichij. 

6Canca pugru pambapi tiyaj llambu rumicunatami adorangui. Chaicunami canmanca 

imatapish cun yuyanguimi. Chai rumicunamanmi vinotapish tallircangui. 

Granocunatapishmi cushpa rupachircangui. Chai tucui millaita rurashcamantaca, 

¿manachu llaquichisha imatagari? 

7Jatun urcu puntapimi cambaj camata churarcangui. Chaipipish sacrificiocunata 

cunaman huichiyarcanguimi. 

8Pungu huashacunapi pungu jahuacunapimi rurashcalla dioscunata yuyarinapaj 

churangui. Ñucapaj ñaupajpi llatanarinapaj randica, shujtajpaj ñaupajpimi 

llatanarircangui. Paicunapaj jatun camaman huichiyashpami sirirircangui. Paicunapaj 

dioscunapaj causanatami ari ninacurcangui. Chaicunapaj camataca maipi ricurijpipish 

munacurcanguimi. 

9Mishquijllata ashnacuj jambicunahuanmi jatun mandajpajmanca rircangui. 

Mishquijllata ashnaj jambicunataca mirachircanguimi. Cambaj randi rimajcunatapish 

caruman cachashpami, Seol ucujman cacharcangui. 

10Cambaj achca ñancunapimi shaicurcangui. Ashtahuanpish: “Mana allitamari 

ruracuni” ninallatapish mana nircanguichu. Chaipaj randica, ashtahuan fuerzata 

japishpami, mana rurashachu ninapaj randica ashtahuan rurashpa catircangui. 

11¿Pita manchashpataj ñucapi shunguta churanataca saquircanguiyari? ¿Pi 

manchachijpitaj ñucataca mana cringuiyari? ¿Ima nishpataj ñucataca mana 

yuyaringuiyari? Cambaj yuyaimanca ¿manachu ñucata yuyarinallapish shamurca? 

Ñucata manataj manchajpipish ñaupamantapachami imata mana nishpa, upalla 

saquircani. 

12Cashcatami rurashpa causacuni, alli ruranacunatami ruracuni nishcataca imapajpish 

mana alli cashcatami ricuchigrini. 

13¡Llaqui shamujpi cambaj dioscuna quishpichichun. Can caparijpica ashtahuanpish 

tucui paicunatami huaira apanga! Shuj p'ucuillami chingachinga. Ashtahuanpish 

ñucapi shunguta churajca, pai japina cashca allpatami japinga. Ñucapajlla 

ch'icanchishca urcutami japinga” ninmi. 

Israelcunataca llaquichishpapish Mandaj Diosllataj cutin alliyachinami 

14Chaipica: “Ñantaca llambujllata ruraichigari. P'ichaichigari. Ñuca agllashcacuna 

purichun ñitcarinacunata ñanmanta anchuchichij” ningami. 

15Jahuajman caj, tucuita yalli jatun, huiñaita causacuj, jucha illaj shutica cashnami 

nin: “Ñucaca jahuajman ima jucha illajpimi causani. Ashtahuanpish ñucaca 

llaquihuan cajcunahuan, mana jatun tucushcacunahuanmi causani. Mana jatun 

tucushcacunata, shungu p'aquirishcacunata jatarichingapajmi paicunahuan causani. 

16Ñucaca mana huiñaita llaquichicushallachu. Mana huiñaita p'iña cashachu. Ñuca 

chashnalla cajpica ñuca rurashca espirituyuj, almayuj runacunaca ñuca ñaupajmantaca 

tucuimi chingarinman. 

17Mana israelcunapaj rurashcata munashpa paicuna shina millaita rurajpimi, 

p'iñarishpa llaquichircani. Ñuca ñahuita shujman churashpami paicunataca 

llaquichircani. Ashtahuanpish paicunaca ashtahuan ñucata c'ariyashpami, paicunapaj 

shungu munashca ñanta catircallacuna. 

18Paicuna ima shinalla ruracujta ima shinalla puricujta ricunimi. Chashna cajpipish 

ñallami alliyachisha. Ñallami michisha. Paimanpish, paihuan llaquilla 

cajcunamanpish cushicuita cushami. 

19Paicunapaj shimipica: Carupi causajcunapajpish, c'uchullapi causajcunapajpish 

sumaj causai, sumaj causai tiyachun nishpa cantana yuyaitami paicunamanca cusha. 

Paicunataca ñucami alliyachisha” ninmi Mandaj Diosca. 

20Ashtahuanpish Diosta mana rijsijcunaca huairandij tamyahuan mama cucha mana 

casilla cai tucushpa, mapacunata, lodota yacu uriman shitacuj shinami. 

21“¡Mandaj Diosta mana rijsijcunapajca, sumaj causaica mana tiyangachu!” ninmi 

ñuca Taita Diosca. 

ISAÍAS 58 

Dios mandashca shina ayunanami 

1¡Jacobpaj huahua huahuacuna juchallishcamanta, ñuca agllashcacuna ñucata 

c'ariyashcamantaca ama pararishpa cunga pajtashcata capariyari! ¡Trompetapi tocaj 

shina sinchita caparishpa huillayari! 

2Cashcata rurajcuna shina, Taita Dios mandashcata pajtachicujcuna shinami 

paicunaca punllanta ñucata mashcancuna. Ñuca ñancunatami yachashun nincuna. 

Paicunaca cashcata rurajcuna shinami ñucataca paicunapaj allita rurachun mañancuna. 

Taita Diosman c'uchuyanatami munancuna. 

3Cancunaca: Ayunajpipish mana uyajpica ¿imapajtaj ayunashunri? Ñucanchij llaquilla 

tucujpipish mana ricujpica ¿imapajtaj llaquilla tucushunri? ninguichijmi. Riquichij, 

cancuna ayunacui punllapica cancunapaj allitarajmi mashcanguichij. Cancunapaj 

trabajajcunatapish llaquichishpami charinguichij. 

4Riquichij, p'iñanacushpa, ch'imbapura rimanacungapajllami ayunanguichij. 

Huajtanacushpa chugrichinacungapajllami ayunanguichij. Cancuna mañashcata jahua 

pachapi uyachunca, cunancama ayunacushca shinaca ama ayunaichijchu. 

5Cancunaca junco shina umata cumurichishpa llaquilla tucushpami ayunashpa 

cainanguichij. Cañamazuhuan mantashpa ushpata shitarishpami ayunanguichij. 

¿Chashna ayunachunchari ñucaca mandarcani? ¿Chashna rurashpachu ayuno cashcata 

yuyanguichij? ¿Mandaj Dios munashcata rurashpa cainacushcatachu yuyanguichij? 

6Ñucaca ashtahuanpish cashna ayunachunmi mandarcani. Diosta mana rijsij canapi 

huatashca canamanta cachariringapaj. Llaquichicushcata cacharingapaj. 

Llaquichicushcacuna richun cacharishpa saquingapaj. Yugoshcacunata yugota 

p'aquingapaj. 

7Yaricaihuan cajman cambaj micunata caraj cangapaj. Huasita mana charij 

puricujcunaman pozachij cangapaj. Lluchulla cajta ricushpa churachij cangapaj. 

Cambaj huauqui ima llaquihuan cajta ricushca jahua, ñahuita ama shujman churaj 

cangapaj ayunachunmi mandarcani. Chaitaca ¿manachu yuyaringui? 

8Chashna rurajpica cambaj shungu pacarijpi inti llujshishpa achijyachij shinami 

achijyanga. Can quishpirinaca utcami chayamunga. Can cashcata ruranaca canta 

ñaupashcami ringa. Mandaj Diospaj achij nicuj sumajmi huashataca canta cuidanga. 

9Chaipica Mandaj Diosta mañanguimi, paica can mañashcata uyangami. Can 

caparishpa mañajpica paica: Caipimi cani ningami. Yugoshca shina llaquichicushcata 

saquijpi, dedohuan manchachinata saquijpi, yangata rimanata saquishpa, 

10yaricaihuan cajcunaman cambaj micunata carajpi, llaquilla cajcunaman paicunapaj 

ima illashcata cujpica, can amsa cashcaca achijmi tucunga. Can amsa cashcaca chaupi 

punlla shinami canga. 

11Mandaj Diosmi cantaca huiñaita michinga. Chaquishca pambacunapipish cambaj 

alma cushicujtami caranga. Cambaj tullucunatapish sinchiyachingami. Canca larca 

yacucunayuj huerta shinami cangui. Mana tucurij yacucuna shina pajchacuj yacu 

shinami cangui. 

12Ñaupa punllapi urmachishca Jerusalentaca, cambaj cajcunami cutin 

shayachingacuna. Huahua huahuacuna ñaupaman callari rumita churashcataca huahua 

huahuacuna q'uipa chai callari rumi jahuapica canmi ashtahuan alli callari rumita 

churangui. Canca: Muyundij pirca jutcurishcacunata allichij, urmashca huasicunata 

cutin shayachij nishcami cangui. 

Samana punllaca imapaj cashcami 

13Samana punllapi imata rurangapaj cambaj chaquihuanca ama puringuichu. 

Ñucapajlla ch'icanchishca punllapica cambaj munaitaca ama ruranguichu. Chai 

punllataca: “Mandaj Dios ñucapajlla ch'icanchishca jatun punlla nishpa, pai cushicuna 

punllami” nishpa shutichingui. Chashna nishpaca cambaj quiquin munaita mana 

purishpa, cambaj quiquin ñanta mana purishpa, cambaj munaillata mana mashcashpa, 

cambaj quiquin yuyaillamanta mana rimashpa huaquichishpaca, 

14Mandaj Diospimi cushicungui. Ñucami cantaca cai pachapi caj urcucuna jahuaman 

huichiyachisha. Cambaj yaya Jacobman cushca allpacunamantami canmanca carasha 

ninmi. Mandaj Diosmi paipaj shimihuantaj chashna nishca. 

ISAÍAS 59 

Israelcunapaj juchacunata Diosman huillashcami 

1Riqui, Mandaj Diosca cancunata mana quishpichingapajca, mana maqui utuchu. 

Paipaj rinrinpish mana uyangapajca, mana uyajchari. 

2Ashtahuanpish cancuna millaita rurashcamari, cancunahuan cancunapaj Taita 

Dioshuan ch'icanchishca. Cancunapaj juchacunamari cancuna mañashcata ama 

uyachun Taita Diospaj ñahuita tapan. 

3Cancunapaj maquicunaca, yahuarhuan mapamari. Cancunapaj dedocunaca 

millaihuan jundamari. Cancunapaj shimicunaca llullallatami rimancuna. Cancunapaj 

c'alluca millaillatami riman. 

4Cashcata ruranamantaca pi mana caparinchu. Pi mana cashcata ricushpa mandanchu. 

Yangallapimi shunguta churancuna. Yangallatami rimancuna. Millaillatami chichun. 

Millaitami huachan. 

5Culebra luluncunatami ugllancuna. Pitapish urmachingapajca araña shinami 

ahuancuna. Maijanpish chai luluncunata micushpaca huañungami. Chai lulunta 

tugyachijpica, culebracunami llujshinga. 

6Paicuna ahuashcaca churarinapajca mana valinchu. Paicuna rurashcacunahuanca pi 

mana c'atari tucunchu. Paicunapaj rurashcacunaca millaillami. Paicunapaj 

maquicunapica millaita ruranallami tiyan. 

7Paicunapaj chaquicunaca millaita ruranallamanmi callpan. Ima juchachina illajlla 

runacunata huañuchingapajmi callpancuna. Paicunapaj yuyaicunaca millaita 

ruranallatami yuyancuna. Paicunapaj ñancunapica, chingachina llaquichinallami tiyan. 

8Sumaj causana ñantaca mana rijsircacunachu. Cashcata ruranaca paicunapaj ñanpica 

mana tiyanchu. Paicunapaj chaqui ñancunaca huishtumi. Maijanpish chai ñanta 

purijca sumaj causaitaca mana rijsingachu. 

9Chaimantami cashcata ruranaca, ñucanchijmanta anchurishca. Ima mana pandata 

ruranataca mana pajtashcanchijchu. Achij punllata shuyashpapish amsallapitajmi 

canchij. Achijyachijta shuyashpapish amsallapitajmi purinchij. 

10Ñahui mana ricujcuna shinami, patacunapi tantiacunchijlla. Ñahui illajcuna shinami 

tantiashpalla purinchij. Chaupi punllapish amsa tutapi shinami ñitcarinchij. 

Huañushcacuna amsa ucucunapi caj shinami amsa ucucunapi canchij. 

11Tucui ñucanchijmi osocuna shina huacarinchij. Palomacuna shinami llaquinayajta 

huacanchij. Cashcata ruranata shuyajpipish mana tiyanchu. Quishpirinata 

shuyajpipish, ashtahuanpish ñucanchijmanta carupimari. 

12Ñucanchij canta c'ariyashcacunamari cambaj ñaupajpica mirarishca. Ñucanchij 

juchacunallatajmi ñucanchij juchayuj cashcataca ricuchin. Ñucanchij millaita 

rurashcacunaca ñucanchijllahuantajmari. Ñucanchij juchallishcacunataca allimi 

rijsinchij. 

13Mandaj Diostamari c'ariyashcanchij, mana rijsishca shinami tucushcanchij, 

ñucanchij Taita Diosmanca huashatamari ricuchishcanchij. Ashtahuan huashalla 

llaquichinatami yuyarircanchij. Ñucanchij shungupi llullanata chichushcatami 

rimarcanchij. 

14Chaimantami ñucanchij mana pandashpa mandanaca huashaman tigrarishca. 

Cashcata ruraj canaca carumanmi saquirishca. Mana llulla canaca plazapi 

mandajcunapitajmi ñitcarishca. Mana pandashpa mandaj canamanca mana chayai 

tucuncunachu. 

15Mana llullaj canaca jarcarishcami. Millaita ruranamanta anchurijtaca 

prezurcacunami. Cashcata rurashpa mandanata chingachijta ricushpami, Mandaj 

Diospaj ñahuipica mana pai munashca ricurirca. 

16Chaita ruracujpipish pi mana jarcaj tiyajta ricushpami Mandaj Diosca mancharirca. 

Chaimantami Mandaj Diosca paipaj quiquin maquihuan quishpichingapaj shamunga. 

Pai cashcata rurashcami paica cashcata ruraj cashcata ricuchinga. 

17Chaimi paica pechopi fierro churanata churarishca shina cashcata ruranata 

churarirca. Cascota umapi churarij shinaca quishpichijtaj cashcatami churarirca. Paita 

mana cazushcamanta llaquichina cashcata ricuchij churanatami churarirca. Jatunta 

p'iñarishpa llaquichina yuyaihuan huañucuj cashcata ricuchij jahua churanahuanmi 

pillurirca. 

18Chashnami paita p'iñajcunataca paicuna ima shinalla rurashca shinallataj 

llaquichingapaj jatunta p'iñarishca canga. Chashnami paita p'iñajcunamanca paicuna 

japina cashca shinallataj cunga. Mama cucha c'uchupi causajcunamanpish paicuna 

japina cashca shinallatajmi cunga. 

19Paica Mandaj Dios p'ucujpica jatun yacu huajiashpa shamuj shinami shamunga. 

Chaipica Mandaj Diospaj shutitaca inti huashicunmanta callarishpami 

manchangacuna. Inti llujshin ladomanta callarishpami pai sumaj cashcataca alli 

ningacuna. 

20“Quishpichijca, Sionmanmi shamunga. Jacobpaj huahuacuna millaita 

ruracushcamanta cutirijcunata quishpichingapajmi shamunga” ninmi Mandaj Diosca. 

21“Paicunaman ñuca ari nishcata ricuchinaca caimi canga ninmi Mandaj Diosca. Ñuca 

Espirituta paicunapi churajpi, ñuca shimita paicunapaj shimipi churajpica, canmantaca 

chaicunaca manataj anchungachu. Cambaj huahua huahuacunamantapish manataj 

anchungachu. Cambaj huahuacunapaj huahua huahuacunamantapish manataj 

anchungachu. Chaicunaca cunanmanta huiñaicama manataj anchungachu” ninmi 

Mandaj Diosca. 

ISAÍAS 60 

Sión pueblo q'uipa punllata sumaj canami 

1¡Israel cambaj luzmari shamushca jatariyari, cutin achijyachiyari. Mandaj Diospaj 

sumaj canamari canpi huacharishca! 

2Riqui, cai pachataca amsami tapanga. Tucui llajtacunataca amsami pilluchinga. 

Ashtahuanpish Mandaj Diospaj achijmi canpica achijlla canga. Mandaj Diospaj sumaj 

cashcaca canpimi ricuringa. 

3Llajtacunapi causajcunaca cambaj luzpimi puringacuna. Canpi caj luz achijllata 

pacarichishcapimi jatun mandajcunaca puringacuna. 

4Cambaj ñahuita alzashpa muyundijta ricuyari. Tucui caicunamari tandanacushca 

cambajman shamungacuna. Cambaj churicunaca carumantami shamungacuna. 

Cambaj ushushicunataca marcashpami apamungacuna. 

5Chaita ricushpaca achijllami tucungui. Chaipitajca cambaj shungu mancharishpa 

pascaringami. Mama cuchapi tiyaj sumaj charinacunapishmi cambajman tigranga. 

Llajtacunapi tiyaj charinacunami cambajman chayamunga. 

6Achca camellocunami canta muyunchishca canga. Madianmanta, Efamanta 

dromedariocunapishmi muyunchishca canga. Chaicunaca tucuicunami Sabamanta 

shamungacuna. Curita, inciensota apashca shamushpami Mandaj Diosta 

alabangacuna. 

7Cedarpi caj tucui animalcunatami cambaj apamungacuna. Nebaiotpi caj tucui 

carnerocunaca can imata ruranapajmi canga. Chaicunaca ñuca altarpi cushicushpa 

rupachinapajmi canga. Chaipimi ñuca sumaj huasitaca ashtahuan alli nishcata rurasha. 

8¿Picunataj p'uyu shina callpacunchu imamí? ¿Picunataj palomacuna paicunapaj 

ventanacunaman callpacuj shina callpacuncunachu imamí? 

9Mama cucha c'uchupi caj llajtacunapish ñucapimi shunguta churangacuna. 

Tarsismanta barcocunaca cambaj huahuacunata carumanta apamungapajmi paicuna 

puntashca shamungacuna. Paicunapaj cullquindij, curindijmi apamungacuna. Canta 

jatunyachij, cambaj Mandaj Diosman israelcunapaj jucha illaj Diosman cungapajmi 

apamungacuna. 

10Mana israelcunami muyundij pircataca shayachingacuna. Paicunata jatun 

mandajcunaca cambajta rurajcunami cangacuna. Ñuca p'iñarishca cashpa canta 

llaquichishca cashpapish ñuca llaquij cashcamantami cantaca llaquisha. 

11Cambaj pueblo pungucunaca tutapish punllapish mana huichcashca pascashcami 

canga. Shujtaj llajtacuna paicuna charishcacunata cambajman apamuchunmi chashna 

canga. Paicunata jatun mandajcunatapishmi cambajman pushamunga. 

12Cambajta mana rurasha nij maijan llajtaca, tucui llajta chingachishca shitashcami 

canga. 

13Libanopi tucui sumaj cajcunaca cambajmanmari ciprés yuracunandij, pino 

yuracunandij, boje yuracunandij tandalla shamunga. Chaicunahuanmi ñuca chaqui 

saruna huasita sumajyachishpa, alli nishcata rurasha. 

14Canta llaquichijcunapaj churicunallatajmi cambajmanca cumurishca shamungacuna. 

Tucui canta p'iñajcunaca cambaj chaquipi cungurishpa cumurishpami: Mandaj 

Diospaj Pueblo, israelcunapaj jucha illaj Sionmi cangui ningacuna. 

15Ñuca shitashca, p'iñashca, canpica pi mana purishca cashca cajpipish cantaca 

huiñaipaj jatun nishca, huahua huahua cushicunatami rurasha. 

16Llajtacunapaj lechetamari chuchungui. Jatun mandajcunapaj chuchutamari 

chuchungui. Chaipimi ñucataca Mandaj Dios cashcata yachangui. Cambaj Quishpichij 

cashcatapish yachangui. Jacobpaj tucuita rurai tucuj Dios cashcata, canta quishpichij 

cashcata yachangui. 

17Broncepaj randica curita, fierropaj randica cullquita, caspipaj randica bronceta, 

rumicunapaj randica fierrotami apamusha. Sumaj causaimi mandanga. Cashcata 

ruranami mandanga. 

18Cambaj llajtapica ña manataj macanacui tiyanamantaca rimangachu. Cambaj 

llajtapaj lindecunata, llajtata chingachingami nishcapish ña manataj uyaringachu. 

Ashtahuanpish cancunapaj muyujta pircashcacunataca: Quishpichijmi cangui 

ninguichijmi. Pungucunataca: Diosta alabanami cangui ninguichijmi. 

19Intica punllata achijyachinapajca nunca ña mana cangachu. Luna achijyachijpish 

nunca ña mana achijyachingachu. Ashtahuanpish Mandaj Diosmi huiñaipaj 

achijyachij luz canga. Cambaj Taita Diosmi canta achijyachij canga. 

20Cambaj intica manataj huashicungachu. Lunapish manataj uchillayangachu. Mandaj 

Diosmari cambajca, huiñaita achijyachij luz canga. Can llaquilla cana punllacunapish 

tucuringami. 

21Tucui canpi causajcunami tucui paicunami cashcata rurajcuna canga. Paicunaca 

huiñaipajmi paicuna japina cashca allpataca japingacuna. Paicunataca ñuca cutin 

mushujta tarpushcacunami canga. Ñuca jatun cashcata ricuchingapaj, ñuca maquihuan 

rurashca chagrami. 

22Uchillaca huaranga huarangami tucunga. Uchilla llajtaca imatapish rurai tucuj 

pueblomi tucunga. Mandaj Dios ñucami ñuca chashna rurashami nishca punllapi 

chashna rurajpi chaica utca pajtanga. 

ISAÍAS 61 

Siónpi causajcunata quishpichinami 

1Mandaj Jatun Diospaj Espiritumari ñuca jahuapi. Mandaj Diosmari ñucataca 

aceitehuan churarca. Ñucatamari alli huillaita huajchacunaman huillachun cacharca. 

Shungu p'aquicunata alliyachichun, prezu apashcacunaman ña llujshina tiyashcata 

huillachunmi cacharca. Prezucunata cacharichichunmi cacharca. 

2Mandaj Dios quishpichinata munashca huata chayamushcata huillachun, mana 

cazujcunata ñucanchij Taita Dios llaquichina cashcata huillachun, tucui llaquilla 

causacujcunata cushichichunpishmi cacharca. 

3Llaquijlla caj Sionmanca ushpahuan shitarishca canapaj randica achijyachijta 

cuchun. Llaquijlla canapaj randica, cushijlla cana aceiteta cuchun. Llaquijlla shungu 

canapaj randica, cushijlla cashcata ricuchij churanata churachichunmi cacharca. 

Paicunaca: “Cashcata ruraj yuracuna nishcami cangacuna. Mandaj Dios pai jatun 

cashcata ricuchingapaj tarpushca yuracuna” nishcami cangacuna. 

4Ñaupa punllapi urmashca Jerusalentaca cutinmi shayachingacuna. Uni huatacunata 

shitashca cashcataca cutinmi jatarichingacuna. Urmachishca pueblocunataca cutinmi 

allichingacuna. Huahua huahuacunamantapacha rumi montonlla cashcacunatapish 

cutinmi allichingacuna. 

5Manapish Israel cajcunami cancunapaj ovejacunataca michingacuna. Mana 

rijsishcacunapaj churicunami cancunapaj chagracunapica trabajangacuna. Cancunapaj 

uva chagracunapipish paicunami trabajangacuna. 

6Cancunaca Mandaj Diospaj curacuna nishcami canguichij. Ñucanchij Taita Diospajta 

rurajcuna nishcami canguichij. Shujtaj llajtacuna imalla charishcacunatami 

micunguichij. Paicuna sumaj cashcahuanmi jatunyachishca canguichij. 

7Yallitaj pingachishca, yallitaj yanganchishca canapaj randica, quiquin 

llajtacunallapitajmi cancunataca allimi canguichij ningacuna. Jatun llaquita 

apashcamantaca, quiquin allpapica yallitaj charijcunami canguichij. Huiñaipaj 

cushicuitami charinguichij. 

8Mandaj Dios ñucaca, cashcata ruraj canata c'uyajmi cani. Ñucaman cushpa tucui 

rupachingapaj shuhuashpa apamujcunataca p'iñanimi. Ñuca nishca shina 

rurajcunamanca paicuna nishca shinallatajmi cusha. Paicunahuanca huiñaipajmi ari 

nisha. 

9Paicunapaj huahua huahuacunaca, shujtaj llajtacuna rijsishcami canga. Cutin pai 

mushujyachishcacunaca shujtaj gentecuna rijsishcami canga. Tucui paicunata 

ricujcunami Mandaj Diospaj huahua huahuacunami, pai alli nishcacunami ningacuna. 

10Mandaj Diospimi ñucaca yallitaj cushicusha. Ñuca Taita Diospimi ñuca almaca 

cushicunga. Paimi ñucamanca churanata shinaca quishpirinata churachirca. Cashcata 

ruranahuanmi pilluchirca. Noviota shinami sumajta allichirca. Noviata shinami achca 

valijcunahuan sumajta allichirca. 

11Ima shinami allpaca muyuta tarpujpica mushujta huiñachin, huertapi tarpujpipish 

ima shinami huiñachin, chai shinallatajmi Mandaj Jatun Diosca paicunataca tucui 

llajtacuna ricucunpi cashcata rurajcunata, paita alabajcunata ruranga. 

ISAÍAS 62 

1Sionta c'uyashcamantaca, manataj upallashachu. Jerusalenta c'uyashcamantaca, 

manataj samarishachu. Cashcata rurana achijyachij shina llujshingacama, paita 

quishpichina, nina sindi shina llujshingacama manataj samarishachu. 

2Chaipimi shujtaj llajtacunaca cambaj cashcata ruranata ricungacuna. Tucui jatun 

mandajcunapish cambaj jatun caitami ricungacuna. Mushuj shutita churashcami 

cangui. Chaitaca Mandaj Diosmi paipaj shimihuantaj chashna shutichinga. 

3Mandaj Diospaj maquipica, achij nicuj coronata charicushca shinami cangui. Cambaj 

Diospaj maquipica, jatun mandaj churarina diadema shinami ricuringui. 

4Chaipica cantaca: “Shitashcamari” nijcunaca ña mana tiyangachu. Cambaj 

llajtatapish ña manataj: “Shitashca llajtami” ningacunachu. Ashtahuanpish canca: 

“Mandaj Diospaj huarmimi” nishcami cangui. Cambaj llajtatapish: “Cusayujmi” 

ningacunami. Mandaj Diospaj c'uyai canhuan cajpi, cambaj llajtaca cusayuj cajpimi 

chashna ningacuna. 

5C'arita manaraj rijsij huarmihuan shuj moso cazarashpa cushicuj shinami cambaj 

huahuacunapish canpi cushicungacuna. Ima shinami cusaca paipaj huarmipi cushicun 

chai shinallatajmi cambaj Taita Diospish canhuan cushicunga. 

6Jerusalén pueblolla, cambaj muyundij pircapica, ñami cuidajcunata churani. 

Paicunaca tutapish, punllapish manataj upalla cangachu. ¡Mandaj Diosta yuyarijcuna, 

ama shaicurichijchu, 

7ama upallaichijchu. Jerusalenta cutin shayachingacama, cai pachapi cutin Mandaj 

Diosta alabanata churangacama ama upallaichijchu! 

8Mandaj Diosca paipaj alli maquihuan, tucuita rurai tucuj rigrahuanmi cashna nin: 

“Cambaj trigotaca canta p'iñajcuna micuchunca ña manataj cushachu. Can trabajashca 

uva vinomantaca mana israelcunaca ña manataj ubyangacunachu. 

9Ashtahuanpish trigotapish cozichajcunallataj micushpami, Mandaj Diosta 

alabanguichij. Uvatapish tandajcunallataj, capijcunallatajmi ñuca huasi canllapi 

ubyanguichij” nircami. 

10¡Pungucunata pasashpa pasashpa richigari. Ñuca agllashcacunapaj ñanta 

allichichigari. Rumilla ñancunataca sumaj llambujllata ruraichigari. Rumicunata 

anchuchichigari. Llajtacuna ricuchun banderata alzaichigari! 

11Mandaj Diosca tucui cai pachapi causajcuna uyajtami cashna caparirca: “Sionpaj 

ushushi: Canta Quishpichijca ñamari shamun nichigari. Canta quishpichijca chaitami 

ña shamun. Imalla rurashcamanta cunapish paihuanmi shamucun. Can imallata 

rurashcamanta cunapish paita ñaupashcami shamucun nichigari” nircami. 

12Paicunaca: “Mandaj Dios quishpichishca, pai agllashca jucha illajcunami” nishcami 

cangacuna. Cantaca: “Mandaj Dios munashca llajtami, ña mana shitashca llajtachu” 

ningacunami. 

ISAÍAS 63 

Mana cazujcunata Mandaj Dios llaquichina punllami 

1Bosrapi caj Edommanta puca churanata churarishca shamucujca ¿pitagari? Achij 

nicuj churana churashca tucuita rurai tucuj cashcahuan, c'ari c'ari shamucujca 

¿pitagari? Chaica cashcata ruranamanta rimaj, quishpichingapaj poderta charij ñucami 

cani. 

2Cambaj churanaca ¿ima nishpataj pucajlla? ¿Ima nishpataj uvata capinapi sarujpaj 

churana shinari? ningacunami. 

3“Uvata capinapimari ñucalla uvata sarumuni. Shujtajcunaca ñucahuanca pi mana 

carcachu. Yallitaj p'iñarishpa llapijpi, nina sindirij shina p'iñarishpa sarujpimari chai 

yahuar ñuca churanacunaman saltajpi ñuca churanacunaca yahuarlla tucurca. 

4P'iñajcunataca paicunatapish llaquichina punlla chayamujpi llaquichingapaj ñuca 

shungupi ña yuyarishcatami charini. Tucuita mushujyachina huatamari chayamushca. 

5Ñucata ayudangapishchari nishpa ricujpica pi ayudaj mana tiyarcachu. Ñucata 

mitsajca pi mana tiyajta ricushpami mancharircani. Ñuca quiquin rigrapaj 

poderllatajmi ñucataca quishpichirca. Ñuca p'iñarishca cashcallatajmi, c'ari c'arita 

rurarca. 

6Ñuca p'iñarishcahuanmi llajtacunataca sarurcani. Nina sindirij shina ñuca 

p'iñarishcahuanmi machachircani. Paicunapaj yahuartaca pambapimi jichachircani” 

ninmi. 

Mandaj Diosca israelcunata c'uyashpa quishpichishcami 

7Mandaj Diospaj jatun c'uyaitami yuyarisha. Mandaj Diosta alabana cashcatami 

yuyarisha. Mandaj Dios ñucanchijpaj ima shinalla rurashca shinallatajmi yuyarisha. 

Mandaj Diosca yallitaj c'uyaj cashpa israelcunapaj huahua huahuacunapaj yallitaj 

jatun allicunata rurashcatami yuyarisha. Pai ima shina c'uyaj cashca shina 

rurashcatami yuyarisha. Pai ima shina yallitaj llaquij cashca shinallatajmi yuyarisha. 

8Paica: “Ñuca agllashca huahuacunaca mana llullajcunami” nishpaca, paicunata 

quishpichijmi tucurca. 

9Paicunapaj tucui llaquicunapica, chai llaquicunataca paimi aparca. Paipaj ñaupajpi 

caj angelhuanmi quishpichirca. Pai c'uyashpa, pai llaquishpami quishpichirca. Ñaupa 

punllacunapi apamuj cashca shinallatajmi jatarichishpa paipaj rigrapi apamurca. 

10Ashtahuanpish paicunaca c'ariyashpami paipaj jucha illaj Espirituta p'iñachircacuna. 

Chaimantami Mandaj Diosca paicunahuan p'iñarishpa macanacurca. 

11Paicunaca ñaupa punllacuna israelcunata Dios Moiseshuan llujshichishcata 

yuyarishpami cashna ningacuna: “¿Diosca paipaj ovejacunataca, pai churashca 

michijhuan mama cuchata huichiyachimujca maitagari? ¿Paicunapaj chaupipi paipaj 

jucha illaj Espirituta churajca maipitagari? 

12¿Paipaj tucuita rurai tucuj rigrahuan Moisespaj alli maquihuan pushachijca 

maitagari? ¿Paicunapaj ñaupajpi jatun cucha yacuta chaupishpa paica huiñaipaj 

cashcata ricuchij Diosca maipitagari? 

13¿Jatun yacu cuchata chaquichishpa chaita ch'imbachijca maipitagari? ¿Shitashca 

pambata caballocuna mana ñitcashpalla rijta shina ch'imbachij Diosca maipitagari? 

14Mandaj Diospaj Espirituca pugru pambapi animalcunata michingapaj pushaj 

shinami michirca” ningacunami. Cambaj shutica jatun cashcata ricuchingapajmi can 

agllashcacunataca chashna michircangui. 

Llaquimanta llujshichichun Diosta mañashcami 

15Jahua pachamanta ricuyari. Can causana jucha illaj sumaj huasimanta cushicushpa 

ricuyari. ¿Cambaj rupaj shunguhuan, tucuita rurai tucuj canahuan c'uyaica 

maipitagari? ¿Ñucanchijta c'uyaj, llaquij canaca quiquinpica ñachu mana tiyan? 

16¡Quiquinmari ñucanchij yaya cangui! Abraham ñucanchijta mana charishca shina 

tucujpipish, Jacob ñucanchijta mana rijsisha nijpipish, Mandaj Dios quiquinmi 

ñucanchij yaya cangui. Huiñaimanta caj shuti quiquinca ñucanchijta quishpichijmi 

cangui. 

17Mandaj Dioslla, ¿ima nishpataj quiquinpaj ñanmanta anchurichun saquircanguiyari? 

¿Imamantataj canta ama cazuchun ñucanchij shunguta sinchiyachircanguiyari? 

Ñucanchijca cambajta rurajcunamari canchij. Can cushca allpacunapi causaj 

aillucunamari canchij. Ñucanchijta llaquishpa ña alli tucupayari. 

18Quiquin agllashca jucha illajcunaca asha huatacunallatami chaipi causarcanchij. 

Ñucanchijta p'iñajcunamari quiquinpaj huasita sarurcacuna. 

19Quiquin ñucanchijtaca nunca mana mandacushca shinamari tucushcanchij. 

Quiquinpaj shutita nunca mana mañajcuna cashca shinamari tucushcanchij. 

ISAÍAS 64 

1¡Jahua pachata lliquishpa uriyamushpachari alli canguiman. Quiquinpaj ñaupajpica, 

urcucunapish chujchunmanmi. 

2Fierrota yacuyachij lunyacuj nina shamushca shina, yacuta t'imbuchij nina 

shamushca shina shamushpachari, canta p'iñajcunamanca jatun cashcata 

ricuchinguiman! Llajtacunaca quiquinpaj ñaupajpimi chujchunmancuna. 

3Ñucanchij manapish shuyacushca jatun mancharinacunata rurangapajmi 

uriyamurcangui. Chaipica urcucunapish quiquinpaj ñaupajpica yacuyarcami. 

4Shujtaj dioscunaca paicunapi shunguta churajcunapajca Mandaj Dios paipi shunguta 

churajcunapaj rurashca shina rurajtaca, ñaupa punllacunamantapacha pi mana 

paicunapaj rinrinhuan uyashcachu, ñahuihuanpish mana ricushcachu. 

5Quiquinca cushicuihuan cashcata rurana yuyailla rurajcunata tupanamanmi 

llujshircangui. Quiquinpaj mandashcapi nishca shina quiquinta yuyarijcunata 

tupanamanmi llujshircangui. Ashtahuanpish ñucanchijllataj juchallishcamantami 

quiquinca p'iñarircangui. Ñucanchijllatajmari yallitaj achca punllacunata juchallina 

yuyailla purishcanchij. Chashnaca ¿quishpiri tucushunchu imatagari? 

6Ashtahuanpish ñucanchijca tucuicunamari mapacuna shina tucushcanchij. Ñucanchij 

cashcata ruranchij nishcacunapish mapa llachapa shinami tucushca. Tucui ñucanchijca 

p'angacuna shinami urmarcanchij. Ñucanchij millaita rurashcacunallatajmari huaira 

shina apashca. 

7¡Quiquinta mañajcunaca pi mana tiyanchu. Quiquinpi shunguta churashpa 

quiquinllata yuyarijcunaca pi mana tiyanchu! Chaimantami quiquinpaj ñahuita 

ñucanchijmanta anchuchircangui. Ñucanchij juchacunallataj ñacachichunmi 

saquishcangui. 

8Mandaj Dioslla, quiquinmari ñucanchij yaya cangui. Ñucanchijca lodollami canchij, 

quiquinca allpamanta imatapish rurajmi cangui. Ñucanchijca tucuicuna quiquinpaj 

maquihuan rurashcami canchij. 

9Mandaj Dioslla, ama yallitaj p'iñarihuaichu. Ñucanchij mana allita rurashcatapish 

huiñaicamaca ama chai yuyailla cahuaichu. ¡Riqui, tucui ñucanchijca quiquin 

agllashcacunami canchij, ñucanchijta ricuhuayari! 

10Quiquinpajlla ch'icanchishca pueblocunaca shitashcamari. Sionca shitashca 

pambamari tucushca. Jerusalenca tucui chingachishcamari tucushca. 

11Quiquinpajlla ch'icanchishca huasipimari ñucanchij ñaupa yayacunaca quiquinta 

alabajcuna carca. Chaica cunanca ninahuan tucuchishcamari cashca. ¡Ñucanchij 

charina sumajcunapish tucuimari chingachishca cashca! 

12Mandaj Dioslla ¿cai tucuita ricushpapish casijlla saquinguillachu imatagari? 

¿Chashna upalla llaquichishpa caticunguillachu? 

ISAÍAS 65 

Mana cazujcunata llaquichinami 

1Manapish ñucata tapujcunatami mashcachun saquircani. Manapish ñucata 

mashcajcunamanmi ricurircani. Manapish ñucata mañajcunamanmi: Caipimi cani, 

caipimi cani nircani. 

2Cacharishca paicuna munashcallata rurana yuyailla millai ñanllata purijcunatami 

punllanta ñuca maquita chutashpa cayani. 

3Chai gentecunaca ñuca ñaupajpi punllanta millaita rurashpa p'iñachijcunami. 

Huertacunapi sacrificiota cujcunami. Inciensotapish ladrillo jahuacunapi 

rupachijcunami. 

4Huañushcacunata pambashcacunapi tiyarijcunami. Pacallacunapi pacarijcunami. 

C'uchi aichata micujcunami. Paicunapaj mangacunapi mapa animalcunapaj caldota 

charijcunami. 

5Paicunaca: Ñucapajmanca ama c'uchuyamuichu. Can maipi cashcapi saquiri. Ñucaca 

canta yalli jucha illajmari cani nijcunami. Chashna nijcunaca, nina rupashpa tucui 

punlla cushnij shinami, ñucataca p'iñachincuna. 

6Riqui chaicunataca quillcashcatami ñuca ñaupajpi charicuni. Manataj upalla 

cashachu. Ashtahuanpish pai rurashca shinallatajmi cusha. Pai japina cashcataca 

paipaj quiquin chuchupimi cusha. 

7Cancuna millaita rurashcamantami llaquichigrini ninmi Mandaj Diosca. Cancunapish 

cancunapaj ñaupa yayacunapish urcucunapi, lomacunapi inciensota cushpa 

rupachishpami ñucataca yallitaj p'iñachircanguichij. Chaimantaca ñaupamantapacha 

imalla rurashcamantandijmi paipaj quiquin chuchupi llaquichigrini ninmi Mandaj 

Diosca. 

8Mandaj Diosca cashnapishmi nin: “Maijanpish alli uva huayungata japishpaca: 

Caitaca ama yanga shitanguichu, paimantaca achca allicunata japinami tiyan. 

Ñucapish ñucapajta rurajcunamantaca, chashnallatajmi rurasha. Mana tucuita 

chingachishachu. 

9Jacobpaj huahua huahuacuna tiyachun saquishami. Ñuca urcucunata japichunpish, 

Judapaj huahua huahuacunatami saquisha. Ñuca agllashcacunamari ñuca cushca 

allpacunataca japingacuna, ñucapajta rurajcunamari chaipica causangacuna. 

10Ñuca agllashca ñucata mashcajcunapajca, Sarón pambaca ovejacunapaj corralmi 

canga. Acor pugru pambaca vacacunapaj corralmi canga. 

11Ashtahuanpish Mandaj Diosta saquij cancunata, ñucapajlla caj urcuta 

cungarijcunata, suerteta cujcunaman micunata carajcunata, causaipi alli pushaj nishca 

diosman vinota tallishpa cujcunataca, 

12ñucapish paicunamanca espadapi huañunata cujpica tucui cancunami cungata 

p'itishpa huañuchijcunapaj ñaupajpi cunguringuichij. Cayajpipish, mana 

cutichircanguichijchu. Rimajpipish mana uyarcanguichijchu. Ashtahuanpish ñuca 

ñaupajpi millaita rurashpami ñuca mana munashcata agllarcanguichij” ninmi. 

13Chaimantami Mandaj Jatun Diosca cashna nin: “Riqui, ñucapajta rurajcunaca 

micungacunami. Ashtahuanpish cancunaca yaricaihuanmi canguichij. Ñucapajta 

rurajcunaca yacuta ubyangacunami. Ashtahuanpish cancunaca yacunaihuanmi 

canguichij. Ñucapajta rurajcunaca cushicungacunami, ashtahuanpish cancunaca 

pingachishcami canguichij. 

14Ñucapajta rurajcunaca, tucui shunguhuan cushicushpami cantangacuna, 

ashtahuanpish cancunaca shungu nanaihuanmi caparinguichij. Shungu p'aquirishpami 

jatunta caparishpa huacanguichij. 

15Ñuca agllashcacunaca cancunapaj shutitaca shujtajcunata llaqui tucushca alli 

canman ningapajllami yuyaringacuna. Mandaj Jatun Diosmi cantaca huañuchinga. 

Paipajta rurajcunataca shujtaj shutitami shutichinga. 

16Cai pachapi maijanpish allicunata cuchun nishpaca, imatapish pajtachij Diospaj 

shutipimi chaitaca ninga. Cai pachapi maijanpish imatapish chashnataj cashcatami 

huillani nishpapish, imatapish pajtachij Diospaj shutipimi chashnatajmi ninga. 

Ñaupaman llaquita apashcacunataca cungarishcami canga. Tucui llaquimi ñuca 

ñaupajmantaca ña illanga. 

Mushuj jahua pachapish mushuj cai pachapish 

17Riquichij, ñucaca mushuj jahua pachata, mushuj cai pachatami ruragrini. Ñaupaman 

imapish tucushcataca mana yuyaringacunachu. Pipaj yuyaimanpish chaicunaca ña 

mana shamungachu. 

18Cancunaca ñuca mushujta rurashcapimi cushicunguichij huiñaita cushicunguichij. 

Riqui, ñucaca Jerusalenmanca cushicuitami apamuni. Chaipi causajcunapajca yallitaj 

cushicuitami apamuni. 

19Ñucaca Jerusalenhuanca cushicushami. Ñuca agllashcacunahuanca cushicushami. 

Chaipica huacashcapish caparishcapish ña manataj uyaringachu. 

20Chaipica huahuacunapish, mana asha huatacunallata causashpa huañungachu. 

Yuyajcunapish, mana chaupillata causashpa huañungachu. Patsaj huatayujlla 

huañushpaca, huahuarajmi huañunga. Patsaj huatallapi huañushpaca, juchayuj cajpi 

Dios mana alli nishca cashcamantami huañunga. 

21Huasicunatami shayachingacuna. Chaipimi causangacuna. Uvacunatami 

tarpungacuna. Chaipi p'ucushcacunatami micungacuna. 

22Shujtajcuna causachunllaca mana huasichingachu. Shujtajcuna micuchunllaca mana 

tarpungacunachu. Ñuca agllashcacunaca yuracuna shina unitamari causangacuna. 

Ñuca agllashcacunaca paicuna trabajashcahuanca paicunallatajmi cushicungacuna. 

23Paicunapish, paicunapaj huahua huahuacunapish Mandaj Dios alli nishca 

cashcamanta mana yanga trabajangacunachu. Llaquita apangapajllaca mana 

huacharingacunachu. 

24Paicuna manaraj caparijpimi, ñucaca cutichisha. Paicuna manaraj tucui rimajpimi, 

ñucaca uyasha. 

25Atujtaca, malta ovejahuan tandallatami michinga. Leonpish, huagra shinami ujshata 

micunga. Culebrapaj micunaca ñutu allpami canga. Ñucapajlla ch'icanchishca 

urcupica, pi mana ima llaquita ruraj tiyangachu” ninmi Mandaj Diosca. 

ISAÍAS 66 

Mandaj Dios Sionta llaquichina paillataj cutin allichinami 

1Mandaj Diosca cashnami nin: “Jahua pachaca ñuca mandashpa tiyanami, cai pachaca 

ñuca chaqui sarunami. ¿Maipitaj ñucapajca huasita shayachi tucunguichigari? 

¿Maipitaj ñuca samarinataca rurai tucunguichigari?” ninmi. 

2Tucui caicunataca ñuca maquimi rurarca. Chaimantami tucui tiyai callarirca ninmi 

Mandaj Diosca. “Shina cajpipish ñucaca huajchacunapi, mana jatun tucushcacunapi, 

ñuca mandashcata manchaihuan cazujcunapimi ñuca ñahuita churani. 

3Huagrata huañuchishpa cujca, shuj runata huañuchishpa cuj shinami. Ovejata 

huañuchishpa cujca, allcuta huañuchishpa cuj shinami. Vinota ñucaman cushpa 

tallijca, cuchi yahuarta cushpa tallij shinami. Inciensota cushpa rupachijca, rurashcalla 

diosta alli nicujmi tucunga. Paicunapaj quiquin ñanta agllashcamantami chashna 

tucurcacuna. Paicunallataj millanana ruranacunata c'uyashcamantami chashna 

tucungacuna. 

4Chaimantami ñucapish paicunapajca llaquicunalla shamuchun agllasha. Paicuna 

manchacushcatami paicunapaj jahuaman apamusha. Ñuca cayajpipish, pi mana 

cutichircachu. Rimajpipish pi mana uyarcachu. Ashtahuanpish ñuca ñaupajpica 

millaillatami rurarcacuna. Ñuca mana munashcatami agllarcacuna” ninmi. 

5Mandaj Dios rimashcata manchajcuna paipaj rimashcata uyaichigari. Paica cashnami 

nin: “Ñuca shutita mañajcunataca ñucata mana rijsinichu nij cancunapaj 

huauquicunaca: Mandaj Diosca pai jatun cashcata ricuchichun, chaipi cancuna 

cushicushcata ñucanchij ricungapaj ningacunami. Ashtahuanpish paicunaca chashna 

nicushpapish pingachishcami cangacuna. 

6¡Jerusalenpica, caparishcacunami uyaricun. Diospaj huasipica bullashcamari 

uyaricun. Mandaj Dios paita p'iñajcunata paicuna ima shinalla rurashca shinataj 

llaquichicushcami uyaricun! 

7¡Manaraj huachana punlla pajtajpimari huacharca. Huachana nanai manaraj 

japijpimari, c'ari huahuata huacharca! 

8¿Cai shinataca pi uyashcachu? ¿Cai shinataca pi ricushcachu? ¿Allpaca shuj 

punllallapi chichungachu? ¿Shuj cutinllapi shuj llajta junda huacharishcachu? Sionca 

huachana punlla pajtajpi huachashpami churicunayuj tucurca. 

9Mandaj Diosca: Ñucallataj huachacun nij cashcamantaca ¿ima shinataj huachajtaca 

jarcashari?” ninmi cambaj Taita Diosca. 

10Jerusalenhuan cushicuichigari. Tucui paita c'uyajcuna paihuan cushicuichigari. Pai 

llaquilla cajpi llaquihuan cajcunaca paihuan cushicuihuan junda tucuichigari. 

11Cushicuna chuchuta mana nijta chuchushpa cushicuichij. Paipaj sumaj canahuan 

junda cangapaj chai chuchuta chuchushpa cushicuichij. 

12Mandaj Diosca cashnami nin: “Riqui, ñucaca sumaj causaitami jatun yacuta shina 

paipi churani. Paipajmanca llajtacuna imalla charishcacunapish yacu jundashpa 

ladocunata rigaricuj shinatami churani. Chuchunguichijmi. Rigrapi apashcami 

canguichij. Changapi marcashpa c'uyashcami canguichij. 

13Mama paipaj huahuata cushichij shinami, ñucapish cancunataca cushichisha. 

Jerusalenpimi cushicuita chasquinguichij” ninmi. 

14Chaita ricushpaca, cancunapaj shunguca cushicungami. Cancunapaj tullucunaca 

llullujlla q'uihua shinami mushujyanga. Mandaj Diosca paipaj maqui tucuita rurai 

tucuj cashcatami paipajta rurajcunamanca rijsichiringa. Ashtahuanpish paita 

p'iñajcunahuanca p'iñaringami. 

15Riqui, Mandaj Diosca nina lunyacunpimi shamunga. Paipaj carrocunaca jatun 

acapana shinami shamunga. Paica nina sindirij shina p'iñarishcata tallishpa 

llaquichingapajmi shamunga. Nina lunyacujhuan llaquichingapajmi shamunga. 

16Mandaj Diosca tucui runacuna ima shinalla cashcataca nina lunyacujhuan, paipaj 

espadahuanmi ricuchinga. Mandaj Dios huañuchishcacunaca yallitaj achcacunami 

canga. 

17“Huertacunaman ima mapa illajlla tucungapaj, chuyayangapaj huashan huashan 

rijcunata, cuchi aichata micujcunata, millananata rurajcunata, ucuchata micujcunataca 

tucuicunatami tandachishpa p'itishca canga ninmi Mandaj Diosca. 

18Ñucaca paicunapaj rurashcacunata yachanimi. Paicunapaj yuyaicunatapish rijsinimi. 

Tucui llajtacunata, ch'ican ch'ican rimaicunata tandachina punlla chayamungami. 

Paicuna shamushpaca ñuca sumaj cashcatami ricungacuna. 

19Ñucaca paicunapurapica shuj señaltami churasha. Paicunapuramanta mana 

huañushpa puchushcacunataca shujtaj llajtacunamanmi cachasha. Tarsisman, 

arcocunahuan macanacuj Fut, Ludpi causajcunapajman, Tubalman, Jabanman 

ñucamanta mana uyashca, ñuca tucuita rurai tucuj cashcata mana ricushca mama 

cucha c'uchupi caj ashtahuan caru llajtacunamanmi cachasha. Chaicunamanmi ñuca 

tucuita rurai tucuj cashcata huillangacuna. 

20Cancunapaj tucui huauquicunatapish ch'ican ch'ican llajtacunamantami Mandaj 

Diosman cuna cashcata apamuj shina caballocunapi, carrocunapi, toldoyuj 

carrocunapi, mulacunapi, camellocunapi Jerusalenpi caj ñucapajlla caj urcuman 

apamungacuna. Israelcuna ñucaman cuna cashcata, ima mapa illajllapi ñuca huasiman 

apamushpa cuj shinami, ñuca ñaupajpi churangacuna ninmi Mandaj Diosca. 

21Paicunapuramantapish curacuna cachun, levitacuna cachunmi churasha” ninmi 

Mandaj Diosca. 

22Mushuj jahua pachacunata, mushuj cai pachata rurashcaca ñuca ñaupajpimi 

huiñaipaj canga ninmi Mandaj Diosca. Chashnallatajmi cancunapaj huahua 

huahuacunapish huiñaita causanga. Cancunapaj shutipish huiñai huiñaita mana 

chingaringachu. 

23Quillapi, quillapi, samana punllapi, samana punllapimi ñuca ñaupajpi adoranaman 

tucuicuna shamungacuna ninmi Mandaj Diosca. 

24“Paicuna llujshishpaca, ñucata p'iñashpa c'ariyajcunapaj huañushca aichacuna 

siricujtami ricungacuna. Paicunapi caj c'urucunaca nunca mana huañungachu. 

Paicunapi rupacuj ninapish, nunca mana huañungachu. Chaica pi mana munaipaj 

yallitaj llaquimi canga”. 

JEREMÍAS 

JEREMÍAS 1 

Jeremiasca ima huatacunallapi huillashcamanta 

1Cai shimicunaca, Hilcías curapaj churi Jeremías huillashca shimicunami. Hilciasca, 

Benjamín aillupaj llajtapi caj Anatot pueblopi causaj curacunapurami carca. 

2Mandaj Diosca Jeremiastaca, Amonpaj churi jatun mandaj Josías, Judá llajtata 

chunga quimsa huatata mandacujpimi huillachi callarirca. 

3Shinallataj Josiaspaj churi Joacim shuti jatun mandaj Judá llajtata mandacui 

huatacunapishmi huillachirca. Josiaspaj caishuj churica, Sedequías shutimi carca. 

Paica Judá llajtataca, ñami chunga shuj huatata mandacurca. Chai huatapaj pichca 

quillapimi, Jerusalenpi causajcunataca prezu aparcacuna. Chai huatapi pai mandana 

tucuringacamami, Diosca Jeremiastaca huillachirca. 

Mandaj Diosca Jeremiastaca pai ima nishcata huillaj cachun cayashcamanta 

4Mandaj Diosca ñucataca cashnami nirca: 

5“Manaraj cambaj mamapaj huijsapi huiñachishpami, cantaca ña ricushcata 

charicurcani. Manaraj huacharijpimi, cantaca ñucallata servichun agllarcani. Cantaca 

tucui llajtacunapi causajcunaman ñuca ima nishcata huillajtami rurarcani” nircami. 

6Shina nijpica, ñucaca cashnami nircani: “¡Mandaj Jatun Dioslla, ama chashna 

nihuaichu. Ñucaca alli rimanallatapish manaraj yachaj huambramari cani!” nircanimi. 

7Shina nijpipish, Mandaj Diosca cashnami nirca: “Imata rurachun ñuca cachajpipish, 

canca ruragringuillami. Ñuca imata huillagrichun nijpipish huillanguillami. 

8Canca ama pita manchaichu, ñucami canhuan casha. Ñucami cantaca imamantapish 

quishpichisha” nircami Mandaj Diosca. 

9Chashna nishpaca paipaj maquita chutashpami, Mandaj Diosca ñuca shimipi 

tupashpa cashna nirca: “Ñuca shimicunatami huillachun cambaj shimipi churani. 

10Riqui, cunantajmi cantaca llajtacunata jatun mandajcunatapish, llajtacunapi 

causajcunatapish sapimanta llujshichichun, urmachishpa chingachichun, cutin 

shayachichunpish, llajtacunata cutin tigrachichunpish cantaca churani” nircami. 

11Chai q'uipaca Mandaj Diosca ñucataca: “Jeremías, ¿imatataj ricungui?” nishpa 

tapujpi, ñucaca: “Shuj almendro yura ramatami ricuni” nircani. 

12Shina nijpica Mandaj Diosca: “Allimi ricushcangui. Ñuca canta imallata 

huillachishcataca utcami pajtachigrini” nircami. 

13Chai q'uipapish, Mandaj Diosca cutinllatajmi ñucataca: “¿Imatataj ricungui?” nishpa 

tapujpi, ñucaca: “Janajpi shuj manga t'imbushpa, ñalla jicharigrijtami ricuni” 

nircanimi. 

14Shina nijpica, Mandaj Diosca cashnami nirca: “Janaj lado llajtamantami cai tucui 

llajtapi causajcunapajca, jatun llaqui tallirimugrin. 

15Ñuca, Mandaj Diostajmi janaj lado llajtacunapi causaj ch'ican ch'ican runacunataca, 

tandanacushpa shamuchun mandani. Chai llajtacunata jatun mandajcuna 

shamushpami, tucuicuna cai Jerusalén pueblo pungu ñaupaj pambapi macanacungapaj 

tiyaringacuna. Cai jatun pirca huashanij tucui muyundijtami chapangacuna. Cai Judá 

llajta tucui pueblocunapimi, chashna macanacungapaj shayaringacuna. 

16Cai tucui pueblocunapi causajcunatami, paicunallataj ñucata saquishpa millaita 

rurashcamantaca, chashna llaquichigrini. Paicunaca quiquin maquillahuantaj rurashca 

dioscunatamari inciensota rupachishpa adorarcacuna. 

17Quiquinca alli chumbillirishpa shayarishpa, paicunataca ñuca imallata rimachun 

nishca shina rimanguilla. Paicunapaj ñaupajpi shayarinataca ama manchanguichu. 

Ñataj paicuna manchachichun, paicunapaj ñaupajpi quiquinllata saquiman. 

18Cunan punllatajmi, cantaca muyundijta jatun pircayuj pueblota shina, fierro pilarta 

shina, bronce patata shina pi mana cuyuchipaj cachun churani. Cai Judá llajtapi 

causajcunaca quiquintaca, jatun mandajcuna cashpapish, paicuna churashca 

mandajcuna cashpapish, curacuna cashpapish, tucui cai llajtapi causajcuna 

cashpapish, mana imata rurai tucungachu. 

19Quiquinhuan macanacungapaj shayarishpapish, quiquintaca manataj 

mishangacunachu. Ñucami quiquinhuan casha, ñucami quiquintaca imamantapish 

quishpichisha” nircami Mandaj Diosca. 

JEREMÍAS 2 

Israelcunaca Diosta saquishcamanta 

1Mandaj Diosca ñucataca cashnami nirca: 

2“Ri, Jerusalenpi causajcuna uyajta cashna caparigri: Mandaj Diosca cashnami nin: 

Can huambraraj cashpaca, ñucata allimi cazuj carcangui. Ñucahuan cunanlla 

cazarashca cashpaca, ñucata c'uyarcanguimi. Chaimantami ima tarpushca mana tiyaj, 

shitashca pambata pushamujpipish, ñucata catishpa shamurcanguilla. Chaitaca allimi 

yuyarini. 

3Israelcunaca ñucapajlla ch'icanchishcami carca. Chagrapi punta p'ucushca 

granocunata tandashca shinami carca. Maijanpish paicunata llaquichishpaca, 

quiquinllatajmi llaquipi yaicurcacuna. Ñucami mitsashpa llaquichij carcani ninmi 

Mandaj Diosca nigri” nircami. 

4Yaya Jacobopaj huahua huahua tucui israelcuna, Mandaj Dios rimashcata 

uyaichigari. 

5Mandaj Diosca cashnami nin: “¿Cancunapaj yayacunaca ñuca ima mana allita rurajta 

ricushpataj ñucamanta anchurishpa, imatapish mana rurai tucuj, yanga dioscunata 

catishpa, yangacuna tucurcari? 

6Paicunaca ña mana ñucata mashcanata yuyarircacunachu. Ñucanchijta Egipto 

llajtamanta llujshichishpa, shitashca, chaquishca pambacunata pushamuj, ñanllapish 

mana tiyaj, pi mana purishca, pi mana causashca huañunalla llajtata pushamuj Mandaj 

Diosca ¿maipitagari? ninataca mana yuyarircacunachu. 

7Ñucamari cancunataca ima allicunatapish charichun, chagracunapi p'ucuj sumaj 

granocunata micushpa causachun, ima mana illaj cai llajtaman yaicuchircani. 

Ashtahuanpish cancunaca yaicushcahuanmari ñuca llajtataca mapayachircanguichij. 

Ñuca cushca cai allpataca millananatami rurarcanguichij. 

8Curacunapish: ¿Mandaj Diosca maipitagari? ninallatapish mana yuyarircacunachu. 

Ñuca mandashcacunata charijcunallatajmi ñucataca mana rijsircacuna. 

Michijcunapish ñucata c'ariyancunami, ñucamanta huillajcunapish Baalpaj shutipimi 

imatapish huillancuna. Chashna rurashpami imata mana rurai tucuj, yanga dioscunata 

catincuna” ninmi. 

Israelcunata llaquichisha nishcamanta 

9Mandaj Diosca cashnapishmi nin: Chaimantami cancunataca p'iñarishpa 

llaquichigrini. Cancunapaj huahuacunapaj huahuacunatapish caita yuyachishpa 

llaquichishallatajmi. 

10Yacu chaupipi caj Quitim llajtaman cancunallataj rishpa ricuichigari. Cedar 

llajtamanpish alli ricushpa tigramuchun cachaichigari. Cancuna rurashca shinata 

maipi ruracunchu imami, alli ricugrichij. 

11Shujtaj runacunapaj dioscunaca mana dioscunatajchu. ¿Shina cajpipish paicunapaj 

dioscunata shitashpa, shujtaj dioscunata catijta maipi ricushcanguichijchu? 

Ashtahuanpish ñuca agllashcacunaca paicunata sumajyachij Diosta saquishpamari, 

imata mana cuj dioscunata catincuna. 

12Caita ricushpaca jahua pachapish mancharishpa chujchuiyari, jatunta manchariyari. 

Mandaj Diostajmi chashna nini. 

13Ñuca agllashcacunaca, ishqui jatun millaitami rurancuna: Puntaca causaita cuj yacu 

llujshicuj pugyu caj ñucatamari saquincuna. Chaimantaca yacu chaquijlla 

jutcucunatamari yacupaj rurancuna. 

Israelcunaca Diosta mana cazushpa llaqui tucushcamanta 

14Israelcunaca mana pi shujtajcunata servijcunachu carca. Huatashca shina pipaj 

maquipipish mana causarcachu. ¿Shinashpaca imamantashi paicunataca cashna 

imatapish quichuncuna? 

15Malta leoncunamari huacarishpa shamurcacuna. Paicunata llaquichingapaj 

huacarishpa shamushpamari, chushaj llajtata saquincuna. Tucui pueblocunatamari 

rupachishpa, shujllapish chaipi causachun mana saquincuna. 

16Menfis pueblo runacunapish, Tafnes pueblo runacunapishmi cancunataca umata 

p'aquircacuna. 

17¿Manachu cancunata Mandaj Dios ñanta pushacujpi, cancuna paimanta 

anchurishcamanta, cashna llaqui tucunguichij imashi? 

18Riquichij, ¿cancunaca Egiptopica imata charishpataj chai ñanta rishpa, Nilo jatun 

yacuta ubyanguichigari? ¿Asiria llajtapipish imata charishpataj cancunaca chai llajta 

ñanta rishpa, Éufrates jatun yacuta ubyanguichigari? 

19Cancunapaj juchallatajmi llaquichinga. Ñucata mana cazushca juchallatajmari 

cancunataca llaquipi churanga. Chaipimi cancunaca ñuca cancunata Mandaj 

Diosmanta anchurinapish, ñucata mana cazunapish, yallitaj mana alli cashcata, llaqui 

tucuna cashcata yachanguichij. Tucuita Mandaj Jatun Diostajmi chashna nini. 

20Cancunaca ñaupamantapachami ñuca churashca yugotaca p'aquircanguichij, cinta 

angucunatapish p'itircanguichij. Chashna rurashpami: Cantaca ña manataj servishachu 

nircanguichij. Chashna rurashca jahuapish tucui maipi tiyaj lomacunapi, tucui 

p'angasapa yura ucucunapimi huainayaj huarmi shina siririshpa huainayarcanguichij. 

21Ñucaca cancunataca alli uva muyumanta huiñashca yuracunatamari tarpurcani. Ima 

sacha yurahuan chagruta mana tarpurcanichu. ¿Imamantataj sacha uva shina 

tucurcanguichigari? 

22Cancuna lejiahuan c'acurishpa maillarijpipish, mashna jaboncuna tucurijta 

armajpipish, cancunapaj jucha mapaca manataj ñuca ñaupajmanta anchuringachu. 

Ñuca ñahuipi ricuringallami. Mandaj Jatun Diostajmi chashna nini. 

23Pambacunapi cancuna imalla millaita rurashcata ricuichigari. Ima juchahuan mana 

mapayashcanchijchu, chai Baal dioscunapajmanca manataj rishcanchijchu nishpaca, 

maitataj ni tucunguichigari. Cancunaca ñanmanta llujshishcahuan maitapish callpaj 

huarmi dromedaria shinamari canguichij. 

24Shitashca pambacunallapi causaj huarmi burro c'arinachishpa huairata mutquishpa 

maitapish callpaj shinami canguichij. Chai huarmi burro ruparicujtaca ¿pitaj chari 

tucungari? Paita mashcaj c'ari burrocunapish manataj shaicungacunachu. Ima 

horaspish ruparicujllatatajmi japingacuna. 

25Ñucaca: Ama lluchu chaquilla maita purigrichu, ama yacunaihuan shimi chaquishpa 

maita purigrichu nircanimi. Ashtahuanpish canca: Manataj saqui tucunichu, ñucaca 

shujtajcunatami c'uyani. Paicunataca catishpa rishatajmi nircanguimi. 

26Chai juchamantaca, israelcunaca shuhua japi tucushpa pingai tucuj shinami pingai 

tucunga. Paicunata jatun mandajcunandij, paicuna churashca mandajcunandij, 

curacunandij, huillajcunandijmi pingai tucungacuna. 

27Paicunaca yanta caspillatami: Canmi ñucanchij yaya cangui nincuna. Shinallataj 

rumillatami: Canmi ñucanchijta huachaj mama cangui nincuna. Ashtahuanpish 

ñucamanca ñahuita ricuchinapaj randica, huashatami ricuchincuna. Jatun llaqui 

japijllapimi ñucataca: Quishpichinaman jataripayari nincuna. 

28Judá runacunalla, cancunaca cancunapaj cai tucui llajtapi tiyaj pueblocunapimari 

dioscunata rurashpa charinguichij. Cunan cancuna llaquipi cajpica ¿maitaj mana 

ricurinca? Paicuna quishpichi tucushpaca, quishpichinaman jatarichunri. 

29Tucui cancuna ñucata mana cazushpa, p'iñachishca jahuaca ¿maitataj ñucataca caita 

chaita nishpa juchachinguichigari? Mandaj Diostajmi chashna nini. 

30Ñucaca yangamari cancunapaj huahuacunataca macashpa llaquichishcani. 

Manamari alli tucunguichijchu. Cancunapaj espadacunahuanmari ñuca ima nishcata 

cancunaman huillajcunataca, jatun p'iña león shina tucuchircanguichij. 

31Cunan punlla causacuj israelcunalla, caita uyaichij. Mandaj Diostajmi cashna nini: 

Can israelcunaca ñuca agllashcacunamari canguichij. ¿Ñucaca cancunapajca shitashca 

pamba shina, mana cashpaca amsa llajta shinachu carcani imatagari? ¿Imamantataj 

cancunaca: Cunantajca cacharirinchijtajmi, manataj cutinca cambajman tigrashunchu 

ninguichigari? 

32Maijan solterapish, sumajcunata churarinataca mana cungarinchu. Cazarangapaj ari 

ninacushca solterapish, sumajta allichirinataca mana cungarinchu. Ashtahuanpish 

ñuca agllashcacunaca ñamari mana yupaipaj cai tucui huatacunata ñucata cungarishpa 

causancuna. 

33C'uyajta mashcagringapajca, sumajtamari cambaj ñantaca allichingui. Canca 

millaita ruranataca, millai huarmicunatapish ashtahuan yachachijmi cangui. 

34Cambaj changa uri churanacunapish, ima millaita mana ruraj huajchacunata 

huañuchishca yahuarhuan c'ahuirishcami. Paicunataca ima juchachinallatapish mana 

charishca jahuami huañuchircangui. Chashna rurashca jahuami cashna ningui: 

35Ñucaca ima millaita mana rurashcanichu. Diosca ñucahuanca mana p'iñarishcachu 

ninguimi. Mana ima juchata rurarcanichu nicujpipish, ñucatajmi canmanca can imalla 

rurashcata ricuchigrini. 

36Canta ayudachun pita mashcashpa, ama caiman chaiman callpaichu. Cantaca Asiria 

llajtata jatun mandaj umashpa pingachishca shinallatajmi, Egiptota jatun mandajpish 

pingachinga. 

37Egipto llajtamantapish ñahuita maquihuan taparishcallatajmi tigrangui. Ñuca, 

Mandaj Diostajmi can shunguta churashca runacunataca p'iñashpa shitarcani. 

Chaimanta paicunamantaca, ima allita mana chasquinguichu. 

JEREMÍAS 3 

Judá runacunataca cusata shitaj huarmihuan ch'imbapurashcamanta 

1Maijanpish: Shuj runa paipaj huarmita shitajpi, chai huarmi ch'icanyashpa shujtaj 

c'arihuan apanacushpa causajpica, ¿punta cusaca chai huarmihuan cutin tandanacui 

tucunchu? ¿Manachu cutin tandanacujpica, tucui llajtatami mapayachin nincuna? 

Cancarin mashnatajshi c'aricunahuanmari c'uyanacushpa huainayashcangui. Shina 

cajpipish, cantaca ñucaman tigrai ninimi. Mandaj Diostajmi chashna nini. 

2Tucui urcucunata huichilla ricuyari. Maijan lomata ricujpipish, can huainayashcaca 

ricunallami tiyacun. Cambaj c'uyashcacunahuan tupangapajmi, shitashca pambapi 

árabe runa chapashpa tiyacuj shina ñan c'uchupi tiyarij carcangui. Chashna 

huainayashpa, millaita rurashpamari tucui llajtata mapayachingui. 

3Chashna rurashcamantamari punta tamyana punllacunapipish, q'uipata tamyana 

punllacunapipish mana tamyarca. Shina cajpipish huainayaj, pingai illaj huarmi 

shinamari manataj pingai tucungui. 

4¿Manachu cunanmantapachallapish cutintaj ñucataca: Ñuca Yayitu, huambraraj 

cajpica canmari ñucata pushashpa purij carcangui nisha ningui? 

5Ashtahuanpish canca: Diosca mana huiñaitachu p'iña canga, alli tucungallami 

nishpami, ima millaita rurasha nishcata rurashpa causangui ninmi. 

Mandaj Diosca israelcunatapish, Judá runacunatapish paiman cutirichun 
cayashcamanta 

6Mandaj Diosca jatun mandaj Josías mandacui punllacunapimi ñucataca cashna nirca: 

“¿Chai mana cazuj Israel huarmi imata rurajta ricunguichu? Paica tucui lomacunapi, 

tucui p'angasapa yura ucucunapimari huainayanaman rin. 

7Ñucaca: Chai tucuita rurashca q'uipaca, ñucapajman tigrangami yuyarcanimi. 

Ashtahuanpish paica manataj ñucapajman tigrarcachu. Paipaj ñaña mana cazuj 

Judapish chaitaca ricurcami. 

8Paipaj ñaña Israeltaca ñucata mana cazushcamantami, shitanimi nishpa quillcata 

rurashpa curcani. Chaita cushpa llujshichishpa cachajtaca, paipaj ñahuihuantajmi 

ricurca. Chaita ricushpapish, cai mana cazuj Judá huarmica mana mancharcachu. 

Ashtahuanpish paipish ñaña shinallatajmari huainayanaman rirca. 

9Paica, shujtaj dioscunahuan huainayashca mana alli canataca, mana yuyarcachu. 

Chaimantami rumi dioscunahuan, caspi dioscunahuan huainayarca. Chashna 

rurashpami tucui llajtata mapayachirca. 

10Chashna millaita rurashca cashpapish, Israelpaj ñaña mana cazuj Judá huarmica, 

mana tucui shunguhuan ñucapajman tigrarircachu. Jahua shungullahuanmi cutirij 

tucurca” ninmi Mandaj Diosca. 

11Mandaj Diosca ñucataca cashnapishmi nirca: “Israel huarmica ñucamanta 

anchurishca cashpapish, cai mana cazuj Judá shinaca manaraj ricurinchu. 

12Chashna cashcamantaca, janaj lado llajtata ricushpa cashna caparigri: Mandaj 

Diosca cashnami nin: Mana cazuj Israel huarmilla, ñucapajman tigrari. Ñucaca ña 

mana ashtahuan p'iñarishpa llaquichishachu. Ñucaca llaquij Diosmari cani, mana 

huiñaita p'iñalla cashachu ninmi Mandaj Diosca. 

13Mandaj Diosca cashnapishmi nin: Canta Mandaj ñucatamari mana cazushpa 

p'iñachircangui. Chai juchata rijsiriyari. Tucui p'angasapa yura ucucunapimari 

shujtajcunahuan huainayarcangui. Ñuca cayajpica manamari uyarcanguichu ninmi” 

nircami. 

14Shinallataj Mandaj Diosca cashnami nin: “Mana cazuj huahuacuna, ñucapajman 

tigramuichij. Ñucamari cancunapaj cusa cani. Ñucaca cancunataca cada pueblomanta 

shujta, cada familiamanta ishquita japishpami, Siónpi causachun churasha. 

15Chaipi cancunata michichunca, ñuca shungu munashca michijcunatami churasha. 

Paicunamari alli yachaihuan, alli yuyaihuan michingacuna” ninmi. 

16Mandaj Diosca cashnapishmi nin: “Cancuna mirarishpa, cai llajtapi achca 

huahuacunayuj tucui punllacunapica: Mandaj Dioshuan ari ninacushcata huaquichina 

cajón nishpa parlanacushcaca, ña mana uyaringachu. Chai cajón tiyashca canman 

ninallatapish, mana yuyangacunachu. Chai cajontaca mana yuyaringacunallapishchu, 

ña mana minishtingacunapishchu. Chai cajón shina shujtajtapish, ña mana rurana 

cangachu. 

17Ashtahuanpish chai punllacunapica Jerusalentamari: Mandaj Dios mandashpa 

causana pueblo ningacuna. Tucui llajtacunamanta Jerusalenman shamushpamari, 

Mandaj Dios ñucataca alabangacuna. Ña mana paicunapaj millai sinchi shungucuna 

yuyachishcata rurangacunachu. 

18Chai punllacunapica Judá llajtapi causajcunaca, Israel llajtapi causajcunahuan 

tandanacungallami. Chashna causangapajca janaj lado llajtamantami cancunapaj 

ñaupa yayacunaman ñuca cushca llajtaman tandalla shamungacuna. 

Israelcunaca Mandaj Dios cayajpipish mana uyashcamanta 

19Ñucaca: ¿Ima shinataj cancunataca ñuca huahuacunata rurashpa, tucui 

llajtacunamanta yalli munananqui sumaj llajtata cushari? nishpami tapurcani. Shina 

nicushpapish ñucallatajmi: Ñucataca ñucanchij Yayitu nichijlla. Ñucamantaca amataj 

anchuringuichijchu nircani. 

20Ashtahuanpish can israelcunaca shuj mana c'uyaj huarmi paipaj cusata shitaj 

shinamari ñucataca mana cazushpa shitarcanguichij. Mandaj Diostajmi chashna nini. 

21¡Lomacunapica caparirishcamari uyaricun! Israelcunamari alli ñanmanta 

llujshishpa, ñuca, paicunata Mandaj Taita Diosta cungarishcacuna. Chaimantamari 

llaquichun nishpa huacashpa mañacuncuna. 

22Mana cazuj huahuacuna, ñucapajman tigrarichigari. Cancuna tigrarijpica ñucata 

mana cazushcamanta, llaqui tucushcataca alliyachishallami” ninmi. 

Israelcuna cutichishcamanta 

“Canca ñucanchijta Mandaj Diosmari cangui, chaimanta cunanca ñami cambajman 

tigramunchij. 

23Lomacunapi, urcucunapi caparirishpa mañagrinaca yangallami. Ñucanchij 

israelcunamanca ñucanchijta Mandaj Diosllamari quishpirinata cun. 

24Ñucanchijllataj pandarishcamantamari, ñucanchij huambraraj cajpi ñucanchij 

yayacuna trabajashpa charishcacunataca tucui chingachishcanchij. Ovejacuna, 

huagracunapish illaj, churicuna, ushushicunapish illajllamari saquirinchij. 

25Ñucanchij ñaupa yayacunapish, ñucanchijpish huambramantapacha cunancamamari 

juchata rurashpa, ñucanchijta Mandaj Diostaca p'iñachishpa causanchij. Chashna 

rurashca jahuamari, ñucanchijta Mandaj Dios rimashcatapish manataj uyashun 

nircanchij. Chaimantamari cunanca maita mana llujshipaj jatun llaqui tucushpa, 

pingaihuan huañucunchij” nircacunami. 

JEREMÍAS 4 

1Mandaj Diosca cashnami nin: “Israelcunalla, ñucapajman tigrarishpaca, 

shungumantataj cutiringuichij. Ñuca ñaupajmantaca, cancuna rurashca millanana 

dioscunata anchuchichij. Ña ama ashtahuan caiman chaiman callpacuichijllachu. 

2Chaimantaca mana nij tucushpalla, alli yuyaihuantaj, tucui shunguhuantaj: Mandaj 

Diosca causacunmi nichigari. Chaipica shujtaj llajtacunapi causajcunapish, 

ñucamantamari allicunata chasquingacuna. Ñucahuanmari cushicungacuna” ninmi. 

3Mandaj Diosca, tucui Judá llajtapi causajcunatapish, Jerusalenpi causajcunatapish 

cashnami nin: “Allpacunata yapushpa chagracunata ruraichij. Ña ama casha 

chaupicunapi tarpuichijchu. 

4Judá llajtapi, Jerusalén pueblopi causaj runacunalla, cancuna charishca aicha mirga 

carata p'itij shinaca, cancunapaj shungumanta tucui millai yuyaita anchuchishpa, ñuca, 

Mandaj Diospajlla tucuichij. Ñataj cancuna millaita rurashpa causashcamantaca, 

yallitaj p'iñariman. Ñuca p'iñarijpi nina lunyajpica, pi mana huañuchi tucungachu. 

Judá llajtataca shujtaj llajta runacuna shamushpa llaquichinamanta 

5Judá llajtapipish, Jerusalenpipish huillaichigari. Trompetacunapi tocashpa tucui 

llajtapi yachaj chayachichigari. Tucuicuna tandanacushpa, jatun pircayuj 

pueblocunaman yaicuichigari nishpa caparichij. 

6Sión pueblopi miticunaman callpamuchun banderata alzaichigari. Janaj 

llajtamantamari jatun llaquita cachagrini, ama uniyaichijchu. Chaica cancunataca 

tucuchingamari. 

7Leonmari sachamanta llujshimucun. Llajtacunata tucuchijmari caiman shamungapaj 

ñanpi yaicushca. Cancunapaj llajtata tucuchingapajmari pai tiyanamanta 

llujshimushca. Cancunapaj tucui pueblocunamari shuj runallapish illaj, shitashca 

saquiringa” ninmi. 

8Mandaj Diosca, ñucanchijhuanca p'iñarajmi, manaraj alli tucushcachu. Chashna 

cashcamantaca cañamazuta churarishpa, aij nishpa huacaichigari. 

9Mandaj Diosca cashnapishmi nin: “Chai llaqui punlla chayamujpica jatun 

mandajpish, pai churashca mandajcunapish manchaihuan upayangacunami. 

Curacunapish imata mana shimi llujshi tucungacunachu. Huillajcunapish 

manchaihuan chujchungami” ninmi. 

10Chashna nijpimi, ñucaca cashna nircani: “¡Aij, aij! Mandaj Dioslla, cai Judá 

runacunatapish, Jerusalén pueblopi causajcunatapish: Sumaj causaitami charinguichij 

nircanguimari. Chashna nishpaca yallitajmari umashcangui. Cunanca ñucanchijtaca, 

ñamari espadata cungapi churashpa charicuncuna” nircanimi. 

11Chai llaqui punllacunapica, tucui cai Judá runacunapish, Jerusalenpi causajcunapish 

cashnami nishca cangacuna: “Ñuca agllashcacunapajmanca, shitashca pamba 

lomacunata purij huairamari shamushca. Chai huairaca ñucullata apashpa, chuya 

granota saquingapajca, mana shamunchu. 

12Ñucaca, paicunata sinchita llaquichingapajmi yallitaj sinchi huairata cachani” 

nishcami cangacuna. 

P'iñaj runacuna Judá llajtata mishashcamanta 

13P'iñaj runacunaca, acapana shina callpaj carretacunapimi, p'uyu amsayashpa shamuj 

shina chayamungacuna. Paicunapaj caballocunapish, aguilata yalli callpajcunami. ¡Aij 

ñucanchijlla, imachari tucushun! ¡Ñucanchijtaca tucuchichunmari chai runacunapaj 

maquipi churashca! 

14Jerusalenpi causajcunalla, ¿maicamataj millaita rurana yuyailla canguichigari? 

Cancunata quishpichichun nishpaca, shungumanta tucui millai yuyaita maillarichigari. 

15Ñamari Dan llajtapi llaqui tiyashcata caparishpa huillanacushca uyaricun. Efraín 

urcupipish ñamari jatun llaqui tiyashcata caparinacucun. 

16Jerusalenpipish, shujtaj llajtacunapipish: “Caru llajtamantamari chapaj soldadocuna 

shamuncuna. Judá llajta pueblocunapi causajcunata caparirishpa rimangapajmari 

shamuncuna” nishpa huillaichigari. 

17Mandaj Diosca cashnami nin: “Cancunallataj ñucata mana cazushcamantami, chai 

soldadocunaca chagrata cuidacuj runacuna shina tucui pueblo muyundijta 

chapacuncuna. 

18Cancuna millaita rurashpa causashcallatajmi cancunataca cai llaquipi churashca. 

Cancunapaj millai causaillatajmi shunguman chayajta jayajta ubyachinga” ninmi. 

Israelcunapaj llaqui chayamujpi Jeremías llaquirishcamanta 

19¡Aij ñuca shungulla! ¡Aij ñuca shungulla! Ñuca shungu angucuna nanaihuan 

p'itirigrinca. Ñuca shunguca manchanayajta saltacunca. Jatun macanacuipaj 

trompetapi tocashcapish, caparishcapish uyarijpica, maitataj ñuca almaca upalla 

cangari. 

20Jahuanpi jahuanpi jatun llaquicuna shamunatamari huillancuna. Tucui llajtamari ima 

illaj llaquinayaj saquiricun. Ñucanchij carpa huasicunataca, shamushcahuan 

linsocunata lliquishpami urmachicuncuna. 

21¿Maicamachari bandera alzashcata ricusha, trompeta tocashcata uyasha? 

22Ñuca runacunaca alli yuyaihuan canapaj randica, imatapish mana uyashun nij rumi 

shungucunamari. Allitaca imata mana yachancunachu, millaita ruranapajtajcarinpish 

jatun yachajcunamari. 

Israel llajta llaqui tucunata muscuipi shina Jeremías ricushcamanta 

23Cai llajtata ricujpica, chushaj allpallami ricurirca. Jahua pachata ricujpipish, 

amsallami carca. Ima achijyachij mana ricurircachu. 

24Urcucunata ricujpipish chujchucurcami. Tucui lomacunapish, chushajllami 

saquirishca carca. 

25Tucui muyurishpa ricujpipish, maipi shuj runallapish mana ricurircachu. Huairata 

purij pajarocunacamami mancharishpa, maitatajshi rishca carca. 

26Chagracuna tiyashca pambacunata ricujpipish, shitashca pambacunallami ricurirca. 

Mandaj Dios yallitaj p'iñarishpami, pueblocunatapish paipaj ñaupajmanta tucui 

chingachishca carca. 

27Ñaupamanmi Mandaj Diosca cashna nirca: “Tucui llajtatami chushajllata saquisha. 

Shina cashpapish, tucuitajca mana chingachishachu. 

28Chai llaqui shamujpica, allpaca yanata churarishca shinami saquiringa. Jahua 

pachapish amsayangami. Chaitaca ñucatajmi chashnami rurasha nircani. Chashna 

ruranata yuyarishcataca, mana shujtajyachishachu. Ama chashna rurasha nishpa, mana 

saquishallachu” nircami. 

29Caballocunapi tiyarishca soldadocunapish, puntajlla caspicunata shitajcunapish 

manchanayajta c'ulun nishpa shamujta uyashpami, pueblopi causajcunaca tucuicuna 

llujshishpa jatun sachacunapi, c'aca jahuacunapi miticugrircacuna. Tucui 

pueblocunamanta chashna llujshishpami, shujllapish mana saquirishpa shitashcata 

saquircacuna. 

30Canpish tucuchishca canguillatajmi, ¿imatashi rurangui? Sumaj pucajlla churanata 

churarishca cashpapish, curimanta rurashca sumaj aparinacunahuan allichirishca 

cashpapish, cambaj ñahui patacunata yanajllata rurashca cashpapish, imata mana rurai 

tucunguichu. Yangallamari sumajta allichiringui. Cunanca canta c'uyajcunaca 

p'iñancunami. Ashtahuanpish cantaca huañuchingapajmari mashcacuncuna. 

31Punta cutin huachana nanaihuan caj huarmi shina capariricujtami uyarcani. Sión 

urcupi causajcunamari caparirishpa huacacun. Maquicunata chutashpamari: “¡Aij 

ñucalla, cunantajca imachari tucusha! Cai huañuchij runacuna huañuchigrinca” nishpa 

capariricun. 

JEREMÍAS 5 

Judá runacunataca cusata shitaj huarmihuan ch'imbapurashcamanta Jerusalenpi 
causajcunaca tucuicuna millai cashcamanta 

1“Shuj runallapish cashcata ruraj, ima millaita ruranata mana munaj tiyangapishchari. 

Tucui Jerusalén pueblo callecunapi, tandanacuna pambacunapi callarishpa 

mashcashpa ricuichigari. Shuj runallapish chashna tiyajpica, Jerusalentaca mana 

llaquichishachu. 

2Maijancuna: Mandaj Dios ricucunmi nishpapish, yangallami chashna nincuna” 

ninmi. 

3Mandaj Dioslla, canca mana llullaj cachunmari munangui. Paicunaca macajpipish, 

mana nanachincunaca. Imata jarcashpa llaquichichunpish, manataj munancunaca. 

Rumita yalli sinchi shungucunamari tucuncuna. Manataj cambajman tigrarishun 

nincunachu. 

4Shina cajpipish ñucaca cashnami yuyarcani: Cai huajcha runacunallami yuyai 

chingarishca shina causacungacuna. Caicunallamari paicunata Mandaj Dios 

mandashcatapish, ima shina causachun pai munashcatapish mana yachangacuna. 

5Cunanca yachajcunapajman rishpa paicunata rimasha. Paicunaca paicunata Mandaj 

Dios mandashcatapish, ima shina causachun pai munashcatapish yachangacunami 

yuyarcanimi. Ashtahuanpish paicunapish yugota p'aquircacunami, yugushca 

angucunata p'itircacunami. 

6Chashna cashcamantaca, sachamanta león llujshishpa huañuchingatajmi. Shitashca 

pambapi causaj atuj shamushpa tucuchingatajmi. Leopardomari paicunapaj pueblo 

muyundijta chapanga. Maijanpish pueblomanta llujshijpica, japishcahuan 

micungallami. Paicunallataj Diosta yallitaj mana cazushpa, paimanta ashtahuan 

ashtahuan caruyashcamantamari chai llaquica japinga. 

7“Paicunapaj huahuacunapish ñucamanta anchurishpami, manapish Dios cajta 

ñucanchij Dios nincuna. Ñuca paicunaman sajsajta carashpa charijpica, ashtahuanpish 

paicunaca chai dioscunahuanmari huainayancuna. Tandanacushpamari huainayaj 

huarmicunapaj huasiman rincuna. Chai juchamantaca ¿maitataj mana ima nishpa 

saquishallari? 

8Huirayashca caballocuna huacarishpa caticuj shinami, shujtajcunapaj huarmicunata 

catincuna. 

9Cashna juchamantaca ¿manachu llaquichina cani imatagari? Chashna millai 

runacunataca ¿manachu p'iñarishpa ñacachisha imatagari? Mandaj Diostajmi chashna 

nini. 

10Cai pueblo muyundij pircacunaman huichiyashpa t'unichij. Chai pircacunaca mana 

ñucapajchu, jahua umamanta callarishpa urmachichijlla. Shina cashpapish ama tucui 

chingachichijchu. 

11Israelcunapish, Judá runacunapish paicunapaj yuyaimantatajmi ñucataca mana 

cazurcacuna” ninmi Mandaj Diosca. 

Judá runacunataca yantata rupachij shinami llaquichisha nishcamanta 

12Mandaj Diosca mana tiyanchu nishpami cashna nincuna: “Mandaj Diosca mana 

tiyanchu. Ñucanchijtaca ima llaqui mana japingachu. Pi mana espadahuan 

huañuchingapaj shamungachu, yaricaipish mana tiyangachu. 

13Ashtahuanpish Dios ima nishcata huillajcunarajmi huaira shina chingaringacuna. 

Paicunaca manapish Dios huillanaman cachajpimi, imatapish llullancuna. 

Chaimantami paicunaraj, paicuna huillashca shinallataj chingaringacuna” nincunami. 

14Chaimantami tucuita Mandaj Diosca cashna nin: “Paicuna chashna nishcamantaca, 

cunanca ñuca nishcata can huillashca shimicunataca ninatami rurani. Paicunataca 

yantatami rurani. Cai shimicunaca paicunataca, yantata shinatajmi tucuchinga” ninmi. 

15Mandaj Diosca cashnapishmi nin: “Israelcunalla, cancunata llaquichichunca caru 

llajta runacunatami pushamugrini. Chaicunaca ñaupamanta causaj, fuerzasapa jatun 

runacunami. Cancuna mana uyashca rimaita rimajcunapishmi. Paicuna imata 

rimajpipish, imata nicushcataca mana yachanguichijchu. 

16Paicunaca tucuicuna c'ari c'aricunami. Carapi aparishca puntajlla caspicunahuanca 

pambana jutcucunata jundachijcunami. 

17Paicunami cancunapaj chagracunamanta tandashca granocunata, ovejacunata, 

huagracunata, uvata, higota micushpa tucuchingacuna. Cancunapaj churicunatapish, 

ushushicunatapish tucuchingacunami. Cancuna shunguta churashca jatun pircayuj 

pueblocunatapish urmachishpami, espadahuan huañuchishpa chushajta saquingacuna” 

ninmi. 

18Mandaj Diosca caitapishmi nin: “Chai llaqui punllacuna chayamujpipish, tucuitajca 

mana chingachishachu. 

19Chai punllacunapica: Ñucanchijta Mandaj Diosca ¿imamantataj ñucanchijtaca 

cashna llaquichinchu imamí? ningacunami. Chashna nijpica cashna ningui: 

Cancunallatajmari Mandaj Diosta saquishpa, cancunaman pai cushca llajtapi 

shujtajcunapaj dioscunata adorarcanguichij. Chai shinallatajmari cancunaca mana 

rijsishca runacunata servishpa paicunapaj llajtapi causagringuichij ningui” ninmi. 

Mandaj Diosca tucui israelcunata rimashcamanta 

20“Caitaca yaya Jacobpaj tucui huahuacunaman yachaj chayachichigari. Tucui Judá 

runacunaman cashna huillaichigari: 

21Shungu illaj ch'ahuanyashca runacuna, cancunaca ñahuita charishpapish, mana 

ricunguichijchu. Rinrinta charishpapish, mana uyanguichijchu. Cunanca caita 

uyaichigari: 

22Mandaj Diosca cashnami nin: Ñucataca manamari manchanguichijchu, manamari 

ñuca ñaupajpica chujchunguichijchu. Ñucamari mama cucha maicama canatapish 

churarcani. T'iyullatamari huiñaita yacu muyundijta tiyachun churarcani. Shina 

cajpipish, ñuca mandashcamantaca mana pasanchu. Jatun huairahuan yacu huajiashpa 

jatarishpapish, mana maitapish rinllachu. Mana chai t'iyumanta pasanchu. 

23Ashtahuanpish cancunaca llulla, mana cazuj millai shungucunami canguichij. 

Ñucamanta anchurishpa maitapish ringuichijllami. 

24Cancunapaj shungupica: Cunanca ñucanchijta Mandaj Diosta manchashpa 

causashunchij. Paimari punta tamyatapish, q'uipa tamyatapish tamyana 

punllacunapitaj cachan. Chagracuna tandana tucuchunpish paimari usyachin 

ninallatapish mana yuyaringuichijchu. 

25Cancuna chashna millaicuna tucushcamari chai allicuna shamunata jarcarca. 

Cancunapaj juchallatajmari chai allicunataca cancunamanta anchuchirca nichigari. 

26Ñuca agllashcacunapurapimari, ñucata mana manchajcuna tiyan. Linchita churaj 

shinamari caishujcunataca tucuchincuna. Ima shinapish chapashpami, pitapish 

urmachincuna. 

27Umashpa quichushpami, jatun charijcuna tucuncuna. Chashna japishca 

charinacunahuanca, paicunapaj huasica jaulapi pajarocuna jundachishca shinami 

tiyacun. 

28Caruman achij nicujtami huirayancuna. Chashna millaicuna tucushpami, yallitaj 

llaquicunata rurancuna. Yaya mama illaj huahuacunapajca, ima allita mana 

rurancunachu. Huajchacunata llaquichicujpipish, mana mitsancunachu. 

Ashtahuanpish tucui paicunata quichushcahuanmi charijyancuna. 

29Chashna rurashcamantaca ¿manachu llaquichisha imatagari? Chashna millai 

runacunamanca ¿manachu paicuna chasquina cashcata cusha imatagari? Mandaj 

Diostajmi chashna nini. 

30Cai llajtapica mancharina, mana ricuipaj millaitamari rurancuna. 

31Huillajcunapish, llullashpallami huillancuna. Curacunapish, paicuna munashca 

shinami yachachincuna. Ñuca agllashcacunapish chaitamari munancuna. Chashna 

cashcamantaca, llaqui chayamui punllaca ¿imatataj ruranguichigari?” ninmi. 

JEREMÍAS 6 

Jerusalenpi Judá llajtapi causajcunata Mandaj Dios llaquichinamanta 

1Benjaminpaj huahuacuna, Jerusalenmanta llujshishpa callpaichigari. Ñamari janaj 

lado llajtamantaca, cancunata tucuchij jatun llaqui shamucun. Tecoa pueblopica, 

bocinapi tocashpa huillagrichigari. Bet-haquerem pueblo c'uchupi cushnita churashpa 

ricuchichigari. 

2Ñucami Sión urcupi caj sumaj ricunanqui pueblotaca urmachigrini. 

3Paita llaquichingapajmari michijcunaca, paicunapaj ovejacunandij shamungacuna. 

Paicunaca paipaj muyundijpimi, carpa huasicunata shayachishpa tiyaringacuna. 

Tucuicunami maipi tiyarishcapi tucui michingacuna. 

4Paicunaca cashnami ningacuna: “Chai pueblopi causajcunahuan macanacungapaj 

caparichij. Tucuicuna jatarishpa, chaupi punllapi chai puebloman yaicushpa 

huañuchishunchij. ¡Aij ñucanchijlla! ña punlla tucurimunca. Ña chishiyashpa 

tutayacunca. 

5Shina cajpipish mandana huasicunataca, tuta yaicushpa tucuchishunchijlla” 

ningacunami. 

6Tucuita Mandaj Diostajmi, paicunata cashna mandashca: “Yuracunata p'itishpa 

Jerusalén pueblo muyundij torrecunata rurashpa macanacuichij. Cai pueblopi 

causajcunaca tucuicuna yallitaj millaicunami. Chaimantami paicunataca llaquichinataj 

canguichij. 

7Ima shinami pugyumantaca punllanta yacu llujshin, chashnallataj chai pueblopi 

causajcunapish millaita ruracunllami. Shujtajcunata llaquichishpa, shuhuashpami 

causancuna. Punllantami ñuca ñaupajpi chugrichishpa unguchincuna. 

8Jerusalenpi causajcunalla, alli tucuichigari. Chashna alli tucujpica, mana p'iñarishpa 

cancunamanta anchurishachu. Cai llajtapish mana chaquishca, shitashca pamba 

saquiringachu” ninmi. 

9Tucuita Mandaj Diosca cashnapishmi nirca: “Saquirij israelcunatapish uvata 

tandashca q'uipa saquirishca uvata cutin pallanaman tigraj shinami apangacuna. Uvata 

pallaj shina cambaj maquicunahuanca tucuita pallayari” nijpimi, ñucaca: 

10“Cai runacunaca rinrin huichcashcamari, mana uyashun nincunaca. ¿Pitataj 

rimashpa cunashari? Can Mandaj Diospaj shimitaca, ima pinganayaj shimicunata 

shina mana munancunachu” nircani. 

11Mandaj Diosca cashnapishmi nirca: “Chashna mana cazushcamantaca, p'iñarishpa 

huañucunimi. Caita ricushpa casijlla tiyacunallataca shaicunimi. Cunantajca 

callecunapi puricuj huahuacunapaj jahuapipish, chairaj runacuna tandanacushcapipish 

jatun llaquitami talligrini. Cusacunatapish, huarmicunatapish, ña 

yuyajyacujcunatapish, yallitaj yuyajcunatapishmi prezu cachagrini. 

12Paicunapaj huasicunatapish, allpacunatapish, huarmicunatapishmi shujtajcuna 

japingacuna. Ñucatajmi cai llajtapi causajcunataca llaquichisha. Mandaj Diostajmi 

chashna nini. 

13Cunanca ashtahuan uchillacunamanta callarishpa, ashtahuan jatuncunacama 

tucuicunami jahuanpi jahuanpi charijyanallata yuyancuna. Ñucamanta 

huillajcunamanta callarishpa, curacunacama tucuicuna umajcunami. 

14Ñuca agllashcacuna chugririshcataca: Ñami sumaj causai tiyagrin, ñami sumaj 

causai tiyagrin nishpami, nanaita cungachisha nincuna. Ashtahuanpish sumaj causaica 

mana tiyanchu. 

15Millananacunata rurashcamantaca ¿pingarincunachu imatagari? Mana yangamanta 

nicunichu, paicunaca manataj pingancunachu. Ima shina pingarinatapish mana 

yachancunachu. Chaimantami ñuca llaquichijpica, caishujcuna shinallataj llaquipi 

urmangacuna” ninmi Mandaj Diosca. 

Israelcunaca Mandaj Dios rimajpipish mana uyashcamanta 

16Mandaj Diosca cashnami nirca: “Ñancuna callaripi shayarishpa cancunallataj alli 

ricuichij. Ñaupa ñancunamanta tapushpa, maijan alli ñan cajpica, chaita catichij. Chai 

ñanta purishpaca, samarinatami charinguichij” nirca. Ashtahuanpish cancunaca: 

“Ñaupa ñantaca manataj purishunchu” nircanguichijmi. 

17Shinallataj: “Trompetapi tocashcata uyaichij” nishpa huillajcunatapishmi 

churarcani. Paicuna chashna nijpipish cancunaca: “Mana uyashun ninchijchu” 

nircanguichijmi. 

18Chashna cashcamantaca, tucui llajtacunapi causajcuna uyaichij: “Ima tucunataca 

tandanacushcacunapish uyashpa, yuyaita japichigari. 

19Tucui cai pachapi causajcunapish uyaichij: Cai runacunapajca jatun llaquitami 

apamugrini. Paicunallataj ñuca rimashcata mana uyashun nishpa, ñuca 

mandashcacunata p'iñashpa millaita rurashcamantami, paicuna japina cashcata 

cugrini. 

20Ñucamanca ¿imapajtaj chai Sabá llajta inciensota cushpa rupachinguichigari? Caru 

llajtamanta apamushca sumaj mishquijllata ashnaj huiru yacutapish ¿imapajtaj 

ñucamanca cunguichigari? Cancuna animalcunata cushpa tucui rupachishcapish, 

maita mana chasquipajmi. Animalcunata cushpa huañuchishcatapish manataj 

ricunanchu” ninmi. 

21Mandaj Diosca cashnapishmi nin: “Ñucaca cai runacuna urmachunca, ñucatajmi 

ñitcarinacunata churani. Chaicunapi ñitcarishpami yayacunapish, churicunapish 

urmangacuna. C'uchullapi causajcunandij, paicunahuan apanacujcunandijmi 

huañungacuna” ninmi. 

22Mandaj Diosca cashnapishmi nin: “Janaj lado llajta runacunami shamugrin. Cai 

pacha tucuri llajtamantaca huaranga, huaranga runacunami shamugrin. 

23Chai runacunaca arcotapish, shitashpa macanacuna lanzatapish aisashcami 

shamungacuna. Paicunaca pitapish mana llaquishpa huañuchijcunami. Mama cucha 

yacu manchanayajta huajiashpa jatarij shinami uyarimungacuna. Sión urcu pueblopi 

causajcunalla, chaicunaca cancunahuan macanacungapajmi caballocunapi tiyarishpa, 

allichirishca shamungacuna” ninmi. 

24Chai runacunaca pitapish mishajcuna cashcata uyashpaca, ñucanchij rigracunapish 

chujchushpa huarcurinmi. Ñucanchijtaca jatun manchaimari japin. Huachacuj huarmi 

shina jatun nanaihuanmari canchij. 

25Chagracunamanpish ama llujshichijchu, ñancunapipish ama ricurichijchu. 

P'iñajcunaca manchanana espadahuanmari maipipish chapacuncuna. 

26Ñuca llajtapi causajcunalla, llaquirishpa cañamazuta churarichigari, ushpapi 

singurichigari. Shujlla churitaj huañushca cajpi shina caparirishpa huacaichigari. 

Ñucanchijta tucuchijca ñallamari chayamugrin. 

27“Cantaca, ñuca agllashcacunapajca miticuna jatun torre shina sinchi cachunmi 

churarcani. Canllataj paicuna ima shina yuyajta, ima shina causajtaca callarishpami 

ricungui. 

28Tucuicunallataj ñucata mana cazujcuna, huashalla parlarishpa purij millaicunami. 

Tucuicunallataj bronce shina, fierro shinallami. Tucuicunallataj imatapish ismuchij 

mapa shinami. 

29Nina yallitaj rupashcamantaca, ninata p'ucuchinapish rupashcami. Plomo fierropish 

tucui yacuyashcami. Shina cashpapish cullquimanta tucui plomo fierrota 

anchuchingapaj rupachij runaca yangallamari chashna rurashca. Yacuyajta 

rupachijpipish, chai mapaca manataj anchurishcachu. 

30Caicunaca Mandaj Dios mana nishpa shitashcamari. Tucuicunami: Shitashca cullqui 

ningacuna” nircami. 

JEREMÍAS 7 

Cancunapaj causaita allichichij nishcamanta 

1Mandaj Diosca, Jeremiastaca cashnami nirca: 

2“Ñuca Mandaj Diospaj huasi pungupi shayarishpa, cashna nishpa cai shimicunata 

huillagri: Judá llajtapi causajcuna, cancunaca tucuicunami cai punguta yaicushpa, 

Mandaj Diostaca adoranguichij. Cunanca pai Mandaj Dios ima nishcata uyaichigari. 

3Tucuita Mandaj, can israelcunapaj Diosca cashnami nin: Cancunapaj causaita 

allichishpa, allita ruraichigari. Chashna allichirijpica, cancunataca cai llajtapi 

causachun saquishami. 

4Caica Mandaj Diospaj huasimari, caica Mandaj Diospaj huasimari, caica Mandaj 

Diospaj huasimari nishpa cancunata inquitajcunapica, ama shunguta churaichijchu. 

5Ashtahuanpish cancunaca causaita allichishpa, allita ruraichij. Tucui shunguhuantaj 

caishuj chaishujhuan alli caichij. 

6Mana cancunapura cajcunatapish, yaya mama illaj huahuacunatapish, viudatapish 

ama imatapish quichushpa llaquichichijchu. Cai llajtapica manapish ima millaita 

ruracujcunataca, ña ama japishcahuan huañuchishpa yahuarta jichaichijchu. 

Shujtajcunapaj dioscunatapish ña ama catichijchu. Cancunapaj llaquipajllatajmari 

chaicunataca ruracunguichij. 

7Chaicunata saquijpica, cancunapaj ñaupa yayacunaman huiñaipaj cushca cai llajtapi 

causachun saquishami. 

8Cancunaca manapish alli causaita cuipaj, llulla shimicunahuan inquitashcallamari 

causacunguichij. 

9Chaimantami shuhuashpa, huañuchishpa, huainayashpa, llullangapaj ñuca shutita 

rimashpa, Baalmanpish inciensota cushpa rupachinguichij. Cancuna mana rijsishca, 

shujtajcunapaj dioscunatapishmi catinguichij. 

10Chashna rurashca jahuamari, ñucata mañana cai huasiman shamushpaca: Caipitajca 

ima mana manchachingachu ninguichij. Chashna nishpaca, ñuca mana 

ricunachishcallatatajmi ashtahuan ruranguichij. 

11¿Ñucata mañana cai huasica cancunapaj ricuipica, shuhuacuna causana jutcuchu 

imatagari? Ñucaca cancuna imallata ruracujtaca ricucunimi. Mandaj Diostajmi 

chashna nini. 

12Ñucaca ñaupaca, Silo pueblopimi causarcani. Ñuca agllashca israelcuna millaita 

rurashcamanta, chai pueblota ñuca imata rurashcata ricugrichigari. 

13Cancunapish cai tucui millaitami rurashpa causanguichij. Shina cajpipish ñucaca 

sarun huatacunamantami cancunataca punllanta rimani. Ashtahuanpish cancunaca 

manataj uyanguichijchu. Cayajpipish manataj cutichinguichijchu. 

14Chashna rurashcamantaca ñucata mañana cai huasitapish, Silo pueblota 

shinallatajmi ruragrini. Cancunapaj ñaupa yayacunaman cushcamanta, cancunapaj 

shunguta churashca cai huasitaca urmachishatajmi. 

15Efrainpaj huahua huahuacunataca tucuicunatami ñuca ñaupajmanta llujshichishpa 

cacharcani. Cancunatapish chai cancunapaj huauquicunata shinallatajmi, ñuca 

ñaupajmanta llujshichishpa cachasha ninmi. 

Mandaj Diosca Jeremiastaca israelcunamanta ama mañaichu nishcamanta 

16Canca cai runacunamantaca ama mañaichu. Ama paicunamantaca caparishpa ñucata 

mañaichu, ama saquipailla nichu. Paicunamanta mañashcataca mana uyashachu. 

17Tucui Judá llajtapi, Jerusalén pueblo callecunapi cai runacuna ima shina millaita 

rurajtaca ¿manachu ricungui imatagari? 

18Huahuacunaca, yantatami pallashpa cuncuna. Yayacunaca, ninatami japichincuna. 

Huarmicunaca, cutata chapushpa tandata rurashpami, jahua pachata jatun mandaj 

nishca huarmi diosman cuncuna. Shinallataj shujtaj dioscunamanpishmi cuncuna. 

Chashna rurashpami, ñucataca yallitaj p'iñachincuna. 

19Paicunamari ñucataca p'iñachincuna. Chashna rurashpaca, paicunallataj jatunta 

pingai tucungapajmari llaquipi yaicuncuna” ninmi Mandaj Diosca. 

20Chashna cashcamantaca, Mandaj Diosca cashnapishmi nin: “Cunantajca jatunta 

p'iñarishpami, cai llajtapica jatun llaquita talligrini. Runacunapaj jahuapi, 

animalcunapaj jahuapi, yuracuna jahuapi, grano chagracuna jahuapimi mana huañuj 

lunyacuj ninata shina shitagrini” ninmi. 

21Tucuita Mandaj, can israelcunapaj Diosca cashnapishmi nin: “Cancunaca mashna 

animalcunatapish huañuchicuichijlla, tucui rupachicuichijlla. Chai aichacunataca 

amijta micucuichijlla. 

22Ñucaca, cancunapaj ñaupa yayacunata Egipto llajtamanta llujshichimushpaca: 

Animalcunata ñucaman cushpa huañuchinguichij, tucui rupachinguichij nishpaca, 

mana mandashcanichu. 

23Ashtahuanpish cashna nishpami mandarcani: Cancunaca ñuca rimashcata 

cazunguichij. Cancuna cazujpica, cancunapaj Dios cashami. Cancunapish ñuca 

agllashca runacunami canguichij. Ñuca imalla mandashcata chaitataj rurashpaca, 

allimi causanguichij nircanimi. 

24Chashna mandajpica mana cazurcacunachu, mana uyashun nircacunallapishchu. 

Ashtahuanpish paicuna yuyashca shina causashpami, millai ch'ahuan shungucuna 

tucurca. Chashna tucushpami, ñaupajman rinapaj randica, huashaman rircacuna. 

25Cancunapaj ñaupa yayacunata Egipto llajtamanta llujshichimushcamantapacha 

cunancamami, ñucata servij tucui huillajcunata huasha huasha cachashpa huillachini. 

26Shina cajpipish manataj uyancunachu, manataj cazuncunachu. Ashtahuanpish 

ashtahuan sinchi shungucuna tucushpami, paicunapaj yayacunatapish yalli millaita 

rurancuna. 

27Cunan can cai shimicunata nijpipish, mana uyangacunachu. Cayajpipish, mana 

cutichingacunachu. 

28Chashna cashcamantaca cashna ningui: Cai llajta runacunaca, paicunata Mandaj 

Diosta mana cazuj runacunami. Imata jarcashpa yachachishcatapish, mana 

chasquishun nincunachu. Paicunapaj shimimantaca mana llullaj shimicunaca tucui 

chingarishcami ningui” nircami. 

Ñuca huasipitaj millaita rurashcamantaca llaquichishatajmi nishcamanta 

29Jerusalenpi causajcuna, Mandaj Diosca cancunataca paita p'iñachij huahuacuna 

cajpimari p'iñarishpa shitashca. Cancunapaj uma ajchata rutushpa pambapi shitaichij. 

Lomacunaman huichiyashpa caparishpa huacaichij. 

30Mandaj Diostajmi cashna nin: “Judá runacunaca ñuca ñaupajpimi millaita 

rurancuna. Ñucata mañana huasitaca, millanana dioscunata chai ucupi churashpamari 

mapayachincuna. 

31Hinompaj churipaj pugru pambapi caj Tofet huaicucunapipish altarcunata 

rurashpami, paicunapaj churicunata, ushushicunata rupachincuna. Chaitaca manamari 

mandarcanichu. Chaita rurachun ninataca, mana yuyashcanillapishchu. 

32Paicuna chaita rurashcamantaca, ñuca Mandaj Diostajmi cashna nini: Shuj jatun 

llaqui punllami chayamugrin. Chai punllapica, chai pambaca ña mana Tofet nishca 

cangachu. Hinompaj churipaj pugru pamba nishcapish mana cangachu. 

Ashtahuanpish jatun Huañui Pamba nishcami canga. Huañushcacunatapish maipi 

pambana illajpimi, chai Tofetllapitaj shitangacuna. 

33Cai runacuna huañushca aichacunataca pi mana pambaipaj tiyajpimi, huairata purij 

pajarocuna, sacha animalcuna micunga. Chai animalcunata manchachijllapish, pi 

mana tiyangachu. 

34Chashna rurashpami, Judá llajtamantapish, Jerusalén pueblo callecunamantapish 

asishpa cushicuihuan cantanataca chingachisha. Shinallataj cusayuj, huarmiyuj 

tucushca punlla cantanatapishmi chingachisha. Tucui llajtatami shitashcata saquisha” 

ninmi. 

JEREMÍAS 8 

1Mandaj Diosca cashnapishmi nin: “Chai punllacunapica Judá llajtata jatun 

mandajcunapaj tullucunatapish, caishuj mandajcunapaj tullucunatapish, curacunapaj 

tullucunatapish, huillajcunapaj tullucunatapish, Jerusalenpi causajcuna huañushca 

tullucunatapishmi pambashca siricunmanta llujshichishpa shitangacuna. 

2Chai tullucunataca intipish, lunapish, jahua pachapi tiyaj tucui luzerocunapish 

yurajyachishca sirichunmi shitangacuna. Paicuna causacushpaca chaicunatami 

c'uyarcacuna, chaicunatami servircacuna, chaicunatami catircacuna, chaicunatami 

cungurishpa imatapish tapujcuna carca. Pi mana pallashpa pambangacunachu. 

Ashtahuanpish majada shinami allpa jahuapi siringa. 

3Chai millai runacunapuramanta saquirijcunatapish caita, chaitami prezu cachasha. 

Chaicunapish maipi cashpapish causanata munanapaj randica, huañunatami 

munangacuna” ninmi. Tucuita Mandaj Diostajmi chashna nin. 

Israelcunapaj llaquita huillashcamanta 

4Cashnapish ningui: “Mandaj Diosca cashnami nin: Maijanpish urmashpaca 

¿manachu cutin jatarin? Ñanta chingachijpish ¿manachu ñanta mashcashpa cutin 

tigran? 

5Chashna cashcamantaca ¿imamantataj cai Jerusalenpi causajcunaca, huiñaita 

ñucahuan p'iñarishpa, manataj ñucapajman tigrancunachu imamí? 

6Ñucaca callarishpamari, tucuita uyacuni. Manamari shujllapish millaita 

rurashcamanta llaquirishpa cutirinchu. ¿Caitaca imatataj ruracunichu imamí? 

nishpallapish mana tapurinca. Allitaca pi mana rimanchu. Tucuicunamari paicunapaj 

quiquin ñantaca, frenota cacharijpi macanacuiman caballo callpashpa yaicuj shina 

purincuna. 

7Cigüeñacunapish, jahua pachata ricushpa ima quillapi shujtajman rina cashcata 

yachanmi. Urpicunapish, grullacunapish, golondrinacunapish ima quillapi quiquin 

llajtaman tigranata yachancunami. Ashtahuanpish ñuca agllashca cancunaca, Mandaj 

Dios ñuca mandashcataca mana rijsinguichijchu. 

8Chashna cashca jahuaca ¿ima nishpataj cancunaca: Ñucanchijca jatun yachajcunami 

canchij. Mandaj Dios mandashcataca ñucanchijmari charinchij ninguichigari? Chai 

shimicunataca quillcajcunamari llullahuan mirachishpa quillcashcacuna. 

9Ñuca, Mandaj Diospaj shimita p'iñajcunaca ¿ima jatun yachajcunatagari? Chai 

yachajcunaca jatunta pingarishpa mancharishpa, upayashpami saquiringacuna. 

10Paicunapaj huarmicunatapish, chagracunatapish cai llajtata quichunaman 

shamujcunamanmi cugrini. Jatuncunamanta callarishpaca, ashtahuan 

uchillacunacamami jahuanpi jahuanpi charinallata yuyancuna. Ñucamanta 

huillajcunamanta callarishpa, curacunacama tucuicuna umajcunami. 

11Ñuca agllashcacuna chugririshcataca: Ñami sumaj causai tiyagrin, ñami sumaj 

causai tiyagrin nishpami, nanaita cungachisha nincuna. Ashtahuanpish sumaj causaica 

mana tiyanchu. 

12Millaicunata rurashcamantaca ¿pingarincunachu imatagari? Mana yangamanta 

nicunichu, paicunaca manataj pingarincunachu. Ashallatapish mana pingarincunachu. 

Pingarina ima cashcatapish mana yachancunachu. Chaimanta ñuca llaquichi 

punllapica, caishujcuna shinallatajmi urmangacuna” ninmi Mandaj Diosca. 

13Mandaj Diosca cashnapishmi nin: “Ñucaca tucuitamari chaquichigrini, uva 

chagrapipish shuj uva granollapish mana saquiringachu. Higo yuracunapipish shuj 

granollapish mana saquiringachu. Yura p'angacunacamami chaquishpa urmanga. 

Imallata paicunaman ñuca cushcacunaca shujtajcunapajmi tucunga” ninmi. 

14Ñucanchijta Mandaj Diostamari juchahuan p'iñachishcanchij. Chaimantamari paica 

hielhuan chagrushca yacuta ubyachishca. Chashna cashcamantaca ¿imapajtaj caipica 

tiyacushunri? Tucui ñucanchijta huañuchichunca tandanacushpa, jatun pircacunayuj 

pueblocunaman jacuchijlla. 

15Sumaj causaitamari shuyacurcanchij. Ashtahuanpish ima alli mana tiyanchu. Cai 

jatun nanaita jambichunmari shuyacurcanchij. Ashtahuan mancharina llaquillami 

tiyan. 

16P'iñajcunaca ñamari shamuncuna. Paicunapaj caballocunaca ñamari p'ucurishpa Dan 

llajtata shamucun. Chai caballocunaca allpa chujchujtamari huacarishpa 

callpamuncuna. Paicuna chayamushpaca allpapi tucui imalla tiyajtami tucuchicun. 

Tucui pueblocunatapish, chaicunapi causajcunatapishmi tucuchicun. 

17Mandaj Diosca cashnami nin: “Ñucamari cancunata llaquichichunca, huañuchij 

culebracunata cachani. Chaicunataca imahuan mana muspachi tucunguichijchu. 

Chaicunamari cancunataca canishpa tucuchinga” ninmi. 

Judá llajtamantapish, Jerusalén pueblomantapish Jeremías llaquirishcamanta 

18Cai jatun nanaihuanca, ñuca shunguca imatajshi tucugrij yuyachinca. 

19¡Aij, ñuca llajtapi causajcunalla! Manchanayajta caparirishcamari carucunamanta 

uyaricun. “¿Mandaj Diosca Sionmantaca illanchu imatagari? Sionta Jatun Mandajca 

¿ñachu mana chaipi tiyacun imatagari?” nincunamari. Mandaj Diosca: “¿Imamantataj 

rurashcalla shujtaj yanga dioscunata cungurishpa ñucata p'iñachircacuna?” nircami. 

20Ñapishmari chagracunata tandana usya punllacunapish tucurin. Shina cajpipish 

ñucanchijpajca, quishpirina mana tiyanca. 

21Ñuca llajtapi causajcuna llaquita apacujpimari, ñucapish jatun llaquihuan cani. 

Llaquihuan, manchaihuan yuyai amsayashcamari cani. 

22Galaad llajtapica ¿bálsamo aceite tiyanchu imashi? ¿Manachu maijan jambij tiyanga 

imashi? ¿Imamantataj ñuca llajtapi causajcunaca, ima jambihuan manataj alliyanchu 

imamí? 

JEREMÍAS 9 

1Ñuca uma pugyu tucujpica, ñuca ñahuicunamanta yacu huiñacuj shina huiqui 

llujshicujllapica, ñuca llajtapi causajcuna huañushcamantaca, tutapish punllapish 

huacacuimanllachari. 

2Mana cashpaca shitashca pambapi ñanta purijcuna llandurina shinallatapish ñuca 

causanapaj maijan cujpica, ñuca llajtapi causajcunata saquishpa chaimanchari riman. 

Chaipitajca paicunamanta ch'icanyaimanmi. Paicunaca tucuicuna huainayajcuna, 

mana cazujcunamari. 

3Mandaj Diosca cashnami nin: “Paicunapaj c'alluhuanca puntajlla caspita arcohuan 

shitaj shinamari llullancuna. Cai llajtapi charijyashpapish, ima allitaca mana 

rurancunachu. Ashtahuanpish ashtahuan millaicuna tucushpami, ñucataca ña mana 

rijsincuna. 

4Maijanpish: Ñucahuan apanacujhuanmi cani nishpa, ama cungailla purichun. 

Quiquin huauquillapitajpish ama shunguta churachun. Huauquillatataj 

umanllacunami, alli apanacujcunapish llullashpa llaquipi churanllacunami. 

5Mana llullaca, shujllapish mana tiyanchu. Tucuicuna caishuj chaishuj 

umanacunllami. Paicunapaj c'alluca llullangapajca, mana huatarinchu. Millaita 

ruranallapimi yuyaita churancuna. 

6Tucui laya umarishpami causacuncuna. Chashna yallitaj umajcuna cashpami, 

ñucataca mana paicunapaj Dios cashcata rijsishun nincuna” ninmi Mandaj Diosca. 

7Chashnacuna cajpimi, tucuita Mandaj Diosca cashnapish nin: “Ñuca 

agllashcacunataca imata ashtahuan mana rurai tucunichu. Cunanca ninapi 

churashpami, tucui mapata anchuchigrini. 

8Paicunapaj c'alluca llullashpa umangapajca, filosapa espada shinami. Shimihuanca 

apanacujcunapurapish sumajtami rimanacuncuna. Ashtahuanpish shungupica, ima 

llaquita ruranallatami yuyarincuna. 

9Chashna rurashcamantaca ¿manachu llaquichisha imatagari? Chashna millai 

runacunataca ¿manachu p'iñarishpa ñacachisha imatagari?” ninmi Mandaj Diosca. 

10Urcucunapimi caparishpa huacasha. Chaquishca pambacunapipishmi huacagrisha. 

Cunanca chai michina pambacunataca, maijan purishpallapish mana ricurinca, 

huagracuna huacashcapish mana uyarinchu. Sacha animalcunapish, huairata purij 

pajarocunapishmari mancharishpa maitatajshi rishcacuna. 

11Jerusalén pueblotaca rumi montonllatami saquisha. Judá llajtapi caj tucui caishuj 

pueblocunatapish chacal nishca animalcuna causanallatami rurasha. Shuj runallapish 

mana chaipi causangapaj saquiringachu. 

12¿Imamantataj cai llajtapi tucui ima tiyashcacunaca chingachishca cangari? 

¿Imamantataj shitashca pamba shina saquirinri? Cunanca maijan purishpallapish, 

mana ricurinca. ¿Pitaj imamanta cashna tucushcata yachaipaj alli yuyaiyuj 

canguichigari? Caishujcunaman huillachun Mandaj Diosca ¿maijanman imata 

huillarcachu imatagari? 

13Mandaj Diosllatajmi cashna nin: “Ñucaca paicunapaj maquipimi mandashcacunata 

curcani. Chaitamari saquincuna. Ñuca rimajpipish, mana uyancunachu. Mana ñuca 

mandashca shina causancunachu. 

14Ashtahuanpish paicunapaj shungu yuyashcatami rurarcacuna. Paicunapaj yayacuna 

yachachishca shinallataj, Baalcunatamari catircacuna” ninmi. 

15Chaimanta cunanca tucuita Mandaj, can israelcunapaj Diostajmi cashna nin: “Cai 

runacunamanca ajenjotami cashtuchigrini, hielhuan chagrushca yacutami 

ubyachigrini. 

16Shinallataj paicunapaj yayacunapish, paicunapish mana rijsishca llajtacunamanmi 

paicunataca caita chaita cachagrini. Maipi cajpipish, tucuringacamami espadahuan 

huañuchichisha” ninmi. 

Llaqui tucunamanta huacaichij nishcamanta 

17Tucuita Mandaj Diosca cashnapishmi nin: “Caita alli uyaichij. Cancunamanta 

huacachun, huacaj huarmicunata cayaichij. Ima shinalla huacanata alli yachajcunata 

cayanguichij” ninmi. 

18Ñucanchijmanta huacanaman utca shamuichigari. Ñucanchij ñahuicunamantapish 

yacu shina huiquipish llujshichun. Ñucanchij ñahui millmapish yacuyashpa 

tucurichun. 

19Sionmantaca: “Ñucanchij allpacunata shitashpamari rigrinchij. Ñucanchij 

huasicunataca tucuimari urmachincuna. Caitaj jatun llaquitamari rurancuna, 

jatuntamari pingai tucunchij” nishpa huacashcamari uyaricun. 

20Huarmicuna, Mandaj Dios ima nishcata chasquichigari. Rinrinta pascashpa 

uyaichigari. Paipaj shimihuanmari cashna nin: “Cancunapaj ushushicunamanca 

huacanata yachachichigari. Cancunahuan apanacuj huarmicunamanpish cashna 

yupashpa, yupashpa huacanata yachachichigari: 

21Ñucanchij huasicunamanca huañuimari ventanacunata yaicumushca. Mandana 

huasicunacamamari yaicushca. Cunanca callecunapi puricuj huahuacunatapish, 

tandanacuna pambacunapi purij chairaj c'aricunatapishmi tucuchicun nichun 

yachachichij ninmi” ningui. 

22Cashnapish ningui: “Mandaj Diosca cashnami nin: Huañushcacunaca majada 

shinami pambacunapi shitashca saquiringa. Trigota cuchushpa, gavillashpa saquijpi 

mana tandashca shinami ricuringa ninmi ningui” nircami. 

Maijanpish Mandaj Diosta cazuj cashpalla cushicunamanta 

23Mandaj Diosca cashnami nin: “Yachajpish ama pai yachashcallahuan cushicuchun. 

C'ari c'ari runapish, ama c'ari c'ari cashcallamanta cushicuchun. Charij runapish, ama 

pai charishcacunallamanta cushicuchun. 

24Ashtahuanpish maijan cushicusha nishpaca, Mandaj Dios ñucata rijsishpa, ñuca ima 

nishcatapish cazuj cashpa, cai pachapipish ñucaca c'uyaihuan tucuicunapaj allita 



1451 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

ricushpa, cashcata ruracujta rijsij cashpa cushicuchun. Ñucaca chaimanta 

cushicuchunmi munani” ninmi Mandaj Diosca. 

25Mandaj Diosca cashnapishmi nin: “Charishca aicha mirga carata p'itichishca 

c'aricunatapish, mana chaita rurachishcacunatapish ñuca llaquichina punllacunami 

chayamucun”. 

26Egiptopi, Judapi, Edompi, Amonpi, Moab llajtapi causajcunata, shinallataj shitashca 

pambapi tucui causajcunatapishmi llaquichisha. Chai tucui runacunaca, charishca 

aicha mirga carata mana p'itichishcacunami. Israelcunacarin shungumanta millai 

yuyaita mana p'itishcacunami. 

JEREMÍAS 10 

Rurashcalla dioscunamantapish, tucuita ruraj Mandaj Diosmantapish 

1Israelcuna, Mandaj Dios cancunata ima nishcata uyaichij. 

2Mandaj Diosca cashnami nin: “Caishuj llajta runacuna ima rurashcataca ama 

catichijchu. Jahua pachapi ima ricurijpipish, ama caishuj llajta runacuna shina 

manchaichijchu. 

3Caishuj llajta runacunaca yangatamari yuyarishpa causancuna. Sacha caspita 

p'itishpami, yachaj runaman cushpa, escoblohuan sumajta allichishpa diosta 

rurachincuna. 

4Chai q'uipaca cullquihuan, curihuan jahuata churashpami, ama cuyurichun clavohuan 

martillohuan alli shayachincuna. 

5Maipi churajpipish palmera yura shayacuj shina, upalla shayacunllami. Mana purij 

cajpimi, maimanpish aparishpa apancuna. Chaicunataca ama manchaichijchu. 

Chaicunaca ima llaquitapish, ima allitapish mana rurai tucunchu” ninmi. 

6Mandaj Dioslla, can shina tucuita rurai tucujca, pi shujtaj mana tiyanchu. Canca jatun 

Diosmari cangui. 

7Tucui llajtacunata Jatun Mandajlla, ¿cantaca pitaj mana manchangari? Tucui cai 

pacha llajtacunapi causaj jatun yachajcunapurapipish, tucui jatun 

mandajcunapurapipish can shina jatunca mana tiyanchu. 

8Tucui paicunaca upacunami, imata mana yachajcunami. Paicunapaj yanta 

caspicunaca, imata mana yachachi tucunchu. 

9Paicunapaj dioscunaca Tarsis pueblomanta tacashca cullquita apamushpa, Ufaz llajta 

curita apamushpa rurashcallami. Alli yachajman cushpami, yacuyachishpa diosta 

rurachincuna. Chaimantaca tucui laya churanacunata ahuanata yachaj runacuna 

ahuashca morado churanacunata, puca churanacunatami churachincuna. Tucui 

chaicunaca yachaj runacuna rurashcallami. 

10Ashtahuanpish Mandaj Diosca Diostajmari. Paica huiñaita Jatun Mandajmi, causaj 

Diosmari. Pai p'iñarijpica, allpapish chujchunmi, llajtacunapi causajcunapish mana 

causai tucunchu. 

11Israelcuna, cashna nichigari: “Manapish cai pachata, jahua pachata ruraj dioscunaca 

allpamanta anchuchishca cachun. Chaipica shujllapish ama saquirichun” nichigari. 

Mandaj Diosta alli nishcamanta 
(Jer. 51:15-19) 

12Mandaj Diosmari tucuita rurai tucuj cashpa cai pachata rurarca. Jatun yachaj 

cashpamari, tucui cai pachata alli churarca. Alli yuyaiyuj cashpamari, jahua 

pachatapish linsota shina churarca. 

13Pai mandajpimari, jahua pachamantaca achca tamya urman. Paillatajmi p'uyutapish 

cai allpa tucurimanta huichiyachin. Paimari tamyachingapajpish, ninahuan achij 

nichin. Paimi huairatapish huaquichishca ucucunamanta llujshichin. 

14Chaita ricushpaca tucui runacunami: “Imata mana yachaj, upami canchij” nishpa 

yuyarincuna. Diosta rurajcunapish cullquita yacuyachishpa diosta rurashcamantaca, 

pingai tucunmi. Pai rurashca diosca yangallamari. Causaillatapish mana 

charincunachu. 

15Chaicunaca yangallami, imapaj mana valinchu. Dios llaquichi punllapica 

chingaringallami. 

16Ashtahuanpish Jacobpaj Diosca manamari chashnachu. Paica tucui ima tiyajta 

rurajmari. Paimari israelcunataca, paipajlla cachun agllarca. Pai Diosca “Tucuita 

Mandaj” shutimari. 

Jeremiasca israelcunahuan parlashcamanta 

17–Muyundijta jatun pircayuj pueblopi tiyajcuna, cunanca ima charishcacunata 

quipishpa llujshirichijlla. 

18Mandaj Diostajmi cashna nin: Cunanca cai llajtapi causajcunataca, huaracahuanmi 

caruta shitagrini. Chaipi ñacachijpitajca nanachingacunami– ninmi. 

19–¡Aij ñucalla, jatun nanaihuanmari cani! Ñuca chugrita yallitaj nananca. Shina 

cajpipish ñucaca: Cai ungüica ñucataca japinallatajmi cashca canga. Chashna 

ungushca puricushatajchari yuyarcanimi. 

20Cunanca ñuca carpa huasipish urmashcamari siricun, tucui huascacunatamari 

p'itishpa urmachishcacuna. Tucui ñuca huahuacunamari shitashpa rincuna, paicunaca 

ña chingarinmi. Ñuca carpa huasitaca ¿pitaj cutin shayachingari? ¿Pitaj muyundij 

linsota cutin churangari? 

21Paicunata michijcunamari ch'ahuan shungu tucushpa, Mandaj Diostaca mana 

mashcarcacuna. Chaimantamari llaqui tucuncuna. Cunanca paicunapaj tucui oveja 

canllamari caita chaita rincuna. 

22Judá llajtapi caj tucui pueblocunata shitashcata saquingapajmari, janaj llajtamantaca 

caparirishpa shamuncuna. Chacal animalcuna causanatamari rurangacuna– nircanimi. 

23Mandaj Dioslla, runapaj causaica mana paipajchu. Pipish quiquin causaitaca mana 

mandai tucunchu. 

24Chashna cashcamantaca Mandaj Dioslla, ama p'iñarishpa llaquichihuaichu. 

Ashtahuanpish huanachishpa allichihuailla. Mana cashpaca huañuchihuanguimari. 

25Canta mana rijsijcunata, canta mana mañajcunata p'iñarishpa llaquichiyari. 

Paicunamari Jacobpaj huahuacunataca millpuncuna. Tucuicunatamari huañuchishpa 

tucuchincuna. Can causana huasitapish, shitashcatamari saquincuna. 

JEREMÍAS 11 

Dioshuan ari ninacushcata israelcuna p'aquishcamanta 

1Mandaj Diosca Jeremiastaca cashnami nirca: 

2“Dioshuan ari ninacushca shimicunata uyaichij. Cai shimicunataca tucui Judá llajtapi 

causajcunamanpish, Jerusalenpi causajcunamanpish huillaichij. 

3Can Jeremiasca cashna ni: Israelcunata Mandaj Diosca cashnami nin: Ñucahuan ari 

ninacushca cai shimicunata mana cazujcunaca, llaqui tucushca cachun. 

4Cancunapaj ñaupa yayacunata Egipto llajtamanta llujshichimushpami, cai 

shimicunataca curcani. Fierrota yacuyachina hornomanta shina llujshichimushpami, 

paicunataca cashna mandarcani: Ñuca rimashcata uyanguichij. Imatapish ñuca 

mandashca shinataj rurashpa causanguichij. Chashna causashpaca ñuca agllashca 

runacunami canguichij. Ñucapish cancunapaj Diosmi casha. 

5Cancuna ñucata cazujpica, cancunapaj ñaupa yayacunaman lechepish, mishquipish 

yacu shina tiyaj sumaj llajtatami cusha nishcataca cancunallamantaj saquishallami 

nircanimi. Chai llajtapimi cunanca causacunguichij ninmi ni” nircami. Chashna 

nijpica: “Mandaj Dioslla, can nishca shina cachun” nircanimi. 

6Chashna nijpica, Mandaj Diosca cashnami nirca: “Cai shimicunataca Judá llajtapi 

tucui causajcunamanpish, Jerusalenpi causajcunamanpish callecunapi cashna 

huillagri: Dioshuan ari ninacushca cai shimicunata uyashpa, chai shina causaichij. 

7Cancunapaj ñaupa yayacunata Egipto llajtamanta llujshichimui punllamantapachami, 

ñuca mandashcata uyaichij nishpa rimarcani, cunarcani. Cancunatapish cai tucui 

huatacunata mana upalla saquishcanichu. Ashtahuanpish chai shinallatajmi cunani. 

8Shina cajpipish manataj uyanguichijchu, manataj yuyaita churanguichijchu. 

Ashtahuanpish tucuicunami cancunapaj millai, ch'ahuan shungu yuyachishcata 

ruranguichij. Chaimantami cunanca ñucahuan ari ninacushca shimicunapurapi 

quillcashca tiyacuj tucui llaquicunata cancunapaj jahuapi cachagrini. Cai 

shimicunataca pajtachichun nishpa cushca jahua mana pajtachishcamantami, chashna 

ruragrini ninmi ni” nircami. 

9Mandaj Diosca ñucamanca cashnapishmi nirca: “Judá llajtapi, Jerusalén pueblopi 

causajcunaca ñucatamari c'ariyangapaj jatarincuna. 

10Tucuicunamari ñuca rimashcata mana cazushun nishpa, shujtaj dioscunata 

mashcashpa chaicunata cungurij paicunapaj ñaupa yayacuna rurashca juchallatataj 

rurancuna. Chashna rurashpamari israelcunapish, Judá runacunapish paicunapaj ñaupa 

yayacunahuan ñuca ari ninacushcata p'aquishcacuna” ninmi. 

11Chaimantami pai Mandaj Diostaj cashnapish nin: “Cunanca paicunapajca mana 

llujshi tucuipaj jatun llaquitami apamugrini. Chai llaquita apacushpa ñucata 

mañajpipish, manataj uyashachu. 

12Chaipica tucui Judá llajta pueblocunamantapish, Jerusalenmantapish paicuna 

inciensota cushpa rupachij cashca dioscunatami caparishpa mañagringacuna. Chai 

dioscunaca paicuna llaquipi cajpica, mana llujshichi tucungachu. 

13Judá runacunaca tucui pueblocunapimari diosta charincuna. Jerusalenpi 

causajcunapish tucui callecunapimari dioscunata charincuna. Baalcunaman inciensota 

cushpa rupachingapajmi, tucuipi chai millanana altarcunata shayachircacuna. 

14Chashna cashcamantaca, canca ama paicunamanta ñucata mañanguichu, ama ñucata 

caparinguichu. Ñucaca llaquipi cashpa, paicunataj mañajpipish mana uyashachu. 

15Ñuca c'uyashca huarmilla, cai tucui millaitami rurashpa causangui. Chashna 

rurashca jahuaca, ñuca huasipica imata mana mañanaman shamunachu cangui. 

¿Canca animalcunata huañuchishpa, aichacunata ñucaman cushcachu llaquimanta 

canta quishpichinata yuyangui? ¿Chaita cushpaca cushicushpa saquirishallami 

yuyanguichu?” ninmi. 

16Mandaj Dios ñucaca sarun huatacunaca cantaca: “Sumaj granocunata aparishca, 

p'angasapa jatun olivo yura nijmi carcani. Ashtahuanpish cunanca sinchita culun 

nishcahuan ninata japichishpami tucui p'angacunata rupachishpa, tucui ramacunata 

p'aquigrini. 

17Canta tarpuj, tucuita Mandaj Diostajmari cantaca llaquichishami nini. 

Israelcunapish, can Judá runacunapish Baalman inciensota cushpa rupachishpa, 

millaita rurashpa ñucata p'iñachishcamantami chashna ruragrini” nircami. 

Dios rimashcata huillajpi Jeremiasta huañuchishun nishcamanta 

18Ñucata huañuchingapaj yuyarinacushcataca, Mandaj Diosmari ricuchihuarca. 

Chaipimari yacharcani. Canmari paicuna imata rurasha nicushcataca 

ricuchihuarcangui. 

19Ñucataca: “Cai runataca alli granota aparishca yurata urmachij shina 

huañuchishunchij. Cai pachapi causajcunapuramanta anchuchishunchij. Chashna 

rurajpica, paitaca pi mana ashtahuan yuyaringachu” ninacushcami carca. 

Ashtahuanpish ñucaca huañuchinaman apacushca malta c'ari oveja shina, imata mana 

yachashcachu carcani. 

20Tucuita Mandaj Dioslla, ashtahuanpish canca tucui runacunapaj shungu yuyaita 

callarishpa ricujmi cangui. Tucui imamantapish cashcata ricushpa mitsajmi cangui. 

Cunanca ñucata cashna llaquichishun nicushcataca, cambaj maquipimi mingarini. 

Ñucamanta paicunata can llaquichishcatamari ricusha nini. 

21Anatot pueblopi causajcunaca ñucataca: “Mandaj Dios huillanaman cachashcataca 

ña ama huillaichu. Mana cashpaca canta huañuchishunmi” nircacunami. Chashna nij 

runacunatami Mandaj Diosca rimarca. 

22Tucuita Mandaj Diosca cashnami nirca: “Ñucami paicunataca llaquichigrini. Chairaj 

runacunaca espadapimi huañungacuna. Huambraraj churicunahuan, 

ushushicunahuanca yaricaihuanmi huañungacuna. 

23Paicunapuramantaca shujllapish mana causaj saquiringachu. Ñucatajmi chai Anatot 

pueblopi causajcunapajca, jatun llaqui huatata apamugrini” nircami. 

JEREMÍAS 12 

Israelcunataca imamantataj mana llaquichingui nishpa Jeremías Diosta 
tapushcamanta 

1Mandaj Dioslla, canca ñuca imata nijpipish cashcata cutichinguillami. Shina 

cajpipish caitamari cantaca tapusha nipani: ¿Imamantataj canta mana cazujcuna 

cashpapish, alli causanllacunari? Canmanta anchurijcunapish sumajta 

causanllacunamari. 

2Can tarpujpimari, ucujta sapiyashpa huiñashpaca granurcacuna. Cambaj shutitaca 

shimi jahuamari charincuna. Ashtahuanpish paicunapaj shunguca canmanta 

carupimari. 

3Mandaj Dioslla, ashtahuanpish ñucaca canta cazunitajmi. Shunguhuantaj chashna 

cajtaca canllataj ricunguimi, yachanguimi. Paicunataca ovejacunata huañuchinaman 

apacuj shina llaquiman apaiyari. Huañuchina punllapaj señalashpa chariyari. 

4Cai llajtapi causacujcunaca: “Ñucanchij imata ruracujtaca, Diosca mana ricungachu” 

nishpami, yallitaj millaita rurancuna. Chaimantamari q'uihuacunapish tucui 

chaquishpa, allpapish shitashca pamba shina chaquishca saquiricun. Animalcunapish, 

pajarocunapish huañushpa tucuricunmari. ¿Maicamataj chashna saquigringuiyari? 

Jeremías tapushcata Dios cutichishcamanta 

5“Cantaca chaquillahuan callpajcunahuan mishanacuchun churajpipish, yallitajmari 

shaicuchincuna. Chashna caballocunapi tiyarishpa callpajcunahuancarin ¿maitataj 

mishanacui tucunguiyari? Imata mana manchana cai llajtapi cashpapish, 

huañuchinallami puricungui. Chashnaca Jordán yacu uri sachapi cashpacarin 

¿imapishchari tucungui? 

6Cambaj yayapaj familiapura cambaj quiquin huauquicunallatajmari canta 

huañuchingapaj jatarishcacuna. Paicunamari canta japingapaj caparinacushpa 

catincuna. Paicuna sumajta rimajpipish, ama shunguta churanguichu. 



1456 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

Mandaj Diosca paipaj runacuna llaqui tucujpi llaquirishcamanta 

7Ñuca huasita saquinimi. Ñucapajlla cashcacunataca shitanimi. Tucui almahuan ñuca 

c'uyashcacunataca, paicunata p'iñajcunapaj maquipimi churani. 

8Cunanca ñucapajlla cajcunapish jatun sachapi causaj p'iña león shinamari ñucataca 

c'ariyancuna. León huacarishpa ñucahuan ch'imbapura shayarij shina cajpimi, 

paicunataca p'iñarcani. 

9Ñuca runacunaca tucui laya color plumacunayuj anga shinami. Chaimantami 

cunanca paicunata huañuchingapaj ullahuangacuna muyucun. Sachapi causaj tucui 

p'iña animalcuna, shamuichij paicunata micuichij. 

10Achca michijcuna shamushpami, ñuca c'uyashca uva chagrataca saruchishpa 

tucuchincuna. Sumaj chagracunatamari tucui chingachishpa, shitashca pambata 

saquishcacuna. 

11Shujllapish mana yuyaita japishpa causajpimi, tucui llajtata llaquichircani. Jatunta 

llaquichichun saquijpimi, ñuca shitashcacunaca llaquinayajta huacancuna. 

12Shitashca pamba tucui lomacunatamari cai llajtata tucuchingapajca, millai runacuna 

shamuncuna. Ñuca, Mandaj Diostajmi cai llajta runacunataca shuj lado urimanta 

callarishpaca, caishuj lado uricama ñuca espadahuan tucuchigrini. Chaipica pipaj 

mana sumaj causai tiyangachu. 

13Trigota tarpushpapish, cashallatami tandancuna. Sumaj allpata cushcapi 

causacushpapish, ima allita mana japincunachu. Ñuca, Mandaj Dios jatunta 

p'iñarijpica, paicuna imallata rurashcamantaca pingaringacunami. 

Mandaj Diosca caishuj llajtacunapi causajcunata rimashcamanta 

14Ñuca agllashca israelcunaman ñuca cushca llajta muyundijpi causaj, ñucata p'iñaj 

millai runacunami llaquichincuna. Chaimantami Mandaj Diostaj paicunataca cashna 

nini: Paicunatapish quiquin llajtamanta llujshichishpa cachashami. Shinallataj Judá 

runacunatapish, paicunapaj chaupimanta llujshichishami. 

15Paicunataca llujshichishpa cachashca q'uipami, ñucallataj llaquishpa cutin quiquin 

llajtaman tigrachimusha. Chashna tigrachimushpami, quiquin allpacunata cutin cusha. 

16Chai llajtacunapi causajcunami ñuca runacunataca: Baalpish ricucunmi ninata 

yachachircacuna. Q'uipataca chai shinallataj paicunapish ñuca agllashcacunaman ñuca 

cushca yachanata yachachuncuna. Tucui shunguhuan chaita yachashpa, ñucatapish: 

Mandaj Dios ricucunmi nichuncuna. Chashnaca ñuca agllashcacunapurapi 

causangallacunami. 

17Ashtahuanpish maijan llajta runacunapish ñucata mana cazujpica, chaicunataca 

sapimanta llujshichishpami chingachisha” ninmi Mandaj Diosca. 

JEREMÍAS 13 

Ismushca chumbi shinami canguichij nishcamanta 

1Mandaj Diosca ñucataca: “Ri, shuj lino chumbita randishpa chumbilligri. Chai 

chumbitaca ama yacupi satinguichu” nirca. 

2Chashna nijpica, pai Mandaj Dios mandashca shinallatajmi, shuj lino chumbita 

randishpa chumbillircani. 

3Chai q'uipami Mandaj Diosca, cutinllataj ñucataca cashna nirca: 

4“Cunanca jatari, can randishpa chumbillishca chumbita pascarishpa, Éufrates yacu 

c'uchu c'aca jutcupi pacamugri” nircami. 

5Chashna nijpica Mandaj Dios nishca shinallataj Éufrates yacu c'uchuman rishpami, 

rumi c'aca jutcupi pacamurcani. 

6Chaimanta ña uni cajpimi, Mandaj Diosca cutinllataj: “Éufrates yacuman ri, ñuca 

mandajpi chaipi pacashca chumbita apamugri” nirca. 

7Shina nijpica Éufrates yacuman rishpami, ñuca pacashcapi allashpa chai chumbita 

japircani. Chai chumbica ña ismushpa, imapaj mana valijmi cashca carca. 

8Chaimantami Mandaj Diosca, cutinllataj cashna mandarca: 

9“Ñuca, Mandaj Diostajmi cashna nini: Judá runacunapish, Jerusalenpi 

causajcunapish imahuan yallitaj jatun tucushpa cushicucushcataca cai chumbita 

shinami ismuchigrini. 

10Cai runacunaca ñuca yachachishcata mana uyashun nij millai runcunami. 

Paicunapaj shungu yuyashcatami rurashpa causancuna. Shujtajcunapaj dioscunata 

mashcashpami, chaicunata servincuna, chaicunatami cungurincuna. Chashna 

rurashcamantaca, cai ismushca chumbi shina imapaj mana valijcunami. 

11Ñucaca tucui israelcunatapish, tucui Judá runacunatapish ñucapajlla causachun, 

ñuca jatun cashcata ricuchijcuna cachun, shujtajcunapish paicunamanta ñucata alli 

nishpa jatunyachichunmi chumbihuan chumbillishca shina ñuca muyundijpi 

charicurcani. Shina cajpipish, paicunaca ñucataca mana cazurcacunachu ninmi 

Mandaj Diosca ningui. 

Judá runacunataca cai puñuta shinami ñutusha nishcamanta 

12Paicunataca cashnapish ningui: Israelcunata Mandaj Diosca: Tucui puñucunami 

vinohuan jundanga ninmi ningui. Chashna nijpica paicunaca: Ari, tucui puñucunapi 

vino jundanataca yachanchijtajmari ningacunami. 

13Chashna nijpica cashna ningui: Mandaj Diosca cashnami nin: Cai llajtapi 

causajcunataca tucuicunatami yuyai chingarijta machachigrini. David tiyanapi 

tiyashpa mandacuj paipaj huahua huahua jatun mandajcunamanta callarishpaca 

curacunatapish, ñucamanta huillajcunatapish, tucui Jerusalén pueblopi 

causajcunatapishmi machachigrini. 

14Chaimantaca puñucunata paicunapurallatataj tacashpa ñutuj shinami llaquichigrini. 

Yayacunatapish, huahuacunatapish mana llaquishpami ñacachigrini. Shujllatapish 

mana perdonashpa, tucuicunatami llaquichisha ninmi ningui” nircami. 

Judá runacunata prezu apashca canata huillashcamanta 

15Judá runacuna, ama jatun tucuichijchu. Mandaj Diosmari cancunataca rimacun, 

tucui yuyaihuan uyaichigari. 

16Cancunata Mandaj Diosca punllata amsayachigrinca, jatun urcucunahuanmari 

tsagmarigrinchij. Achijman llujshichichunmi cancunaca shuyacurcanguichij. Chaita 

ruranapaj randica, huañuna jatun amsa llaquipimari churanga. Amaraj chashna rurajpi, 

paitaca jatunyachichigari. 

17Cancuna jatun tucushpa caita mana uyajpica imatataj rurashapish, cancunamantaca 

pacallapi huacashpa saquirishatajchari. Mandaj Diospaj oveja canllata prezu apajpica, 

ñuca ñahuicuna yacuyashpa tucuringacama jatunta huacacushallatajchari. 

Jatun mandajtapish rimagri nishpa Dios mandashcamanta 

18Jatun mandajtapish, jatun mandajpaj mamatapish cashna ni: Cancuna jatun cashcata 

ricuchij coronaca, cancunapaj umamanta pambaman urmashcami. Cunanca jatun 

tiyanamanta uriyashpa, pambapi tiyarishpa huacaichijlla. 

19Neguev pamba pueblocunamantapish, ama pi llujshichun muyundijtamari 

chapacuncuna. Tucui Judá llajtamantamari prezu apangacuna. Shujllatapish mana 

saquingacunachu. 

20Janaj lado llajtamanta shamujcunata huichilla ricuichigari. Jatun canlla, sumaj 

ovejacunatamari canmanca curcani. ¿Chai ovejacunaca maipitagari? 

21Jerusalén, canhuan unita alli apanacushcacunata canta mandachun Dios churajpica 

¿imatataj yuyanguiman? ¿Manachu cambaj shungutaca huachana nanai japishca 

huarmita shina nananga imashi? 

22Cambaj shungupica: ¿Imamantataj ñucataca cai tucui llaquicuna japinchu imamí? 

yuyanguichari. Cai tucui millaita rurashcamantamari cambaj changacuna llatanarirca. 

Sanpi mucucunacamami lluchulla puringui. 

23Etiopía llajta runaca, mana yuraj aicha tucui tucunchu. Leopardopish, muru 

millmataca mana shujtajyachi tucunchu. Chai shinamari cancunapish, millaita 

ruranapi aichayashcamantaca, manataj ima allita ruranaman tigrari tucunguichij. 

24Chaimantami cancunataca shitashca pambamanta shamuj huairapi t'amuta cachaj 

shina, maita cachagrini ninmi. 

25Mandaj Diosca cashnapishmi nin: “Canllatajmi ñucata cungarishpa, yanga 

dioscunallapi shunguta churarcangui. Chaimantami cambajca chai llaquita allichishpa 

charicuni. Can japina cashcamantaca, chaitami cusha. 

26Ñucaca cambaj pingai ricurichunmi, cambaj ñaupaj lado churanata huichi 

llatanagrini. Chaipimi pinganayajta can puricushcaca ricuringa. 

27Tucui lomacunapipish, tucui pambacunapipish huainayanallata yuyashpami, 

huacarishpa purircangui. Ñucaca chaitaca ricucurcanimari. ¡Aij, Jerusalenlla! 

¿Mashna huata llaquita apashpachari chuya saquiringui? ¿Ima horaschari mapa illajlla 

saquiringui?” ninmi. 

JEREMÍAS 14 

Mana tamyashcamanta 

1Mana tamyajpimi Mandaj Diosca, Jeremiastaca cashna nirca: 

2“Judá runacunaca, tucuicunami llaquirishpa huacacuncuna. Pueblo pungucunatapish, 

pi mana llujshishpa yaicushpa ricurinchu. Jerusalenpi causajcunaca llaquirishpa 

pambapi tiyarishpami, caparirishpa huacancuna. 

3Charijcunaca, cullqui jahua paicunata servijcunatami yacuman cachancuna. 

Paicunaca pugyuman chayashpapish, yacuta mana japishpami, chushaj puñucunahuan 

tigrancuna. Chaimantami yallitaj pingai tucushpa, llaquirishpa umata taparincuna. 

4Mana tamyajpi allpa chijtarijta chaquishcamantami, chagrata rurashpa 

causajcunapish jatunta llaquirishpa umata tapashca purincuna. 

5Q'uihua tucui chaquishcamantami, tarugacunapish maipipish huachashcahuan 

huahuata saquishpa rinllacuna. 

6Sacha burrocunapish shitashca pamba lomacunaman huichiyashpami, chacal 

animalcuna shina huairata japincuna. Q'ihuapish tucui illajpimi, ñahui azulyashpa 

urmancuna” nircami. 

Jeremías Diosta mañashcamanta 

7Mandaj Dioslla, ñucanchij juchacunahuanca cantamari p'iñachishcanchij. Chai 

juchacunallatajmari ñucanchijtaca llaquipi churashca. Cai tucui huatacunatamari canta 

mana cazushpa causashcanchij. Shina cajpipish, canta jatunyachingapaj ayudahuayari. 

8Israelcuna shunguta churana Dioslla, canmari paicunata llaqui japijpipish, huaquichij 

carcangui. ¿Imamantataj cunanca cai llajtapajca carumanta shamushca runa shina, 

imata mana ricusha ninguiyari? ¿Imamantataj ñanta ricushpa shuj tuta pacaringapaj 

saquirij runa shinalla canguiyari? 

9¿Imamantataj mancharishca runa shina saquiringuiyari? C'ari c'aritajmari cangui. 

¿Imamantataj mana mitsai tucuj runa shina saquiringuiyari? Chashna cashpapish 

Mandaj Dioslla, canca ñucanchij chaupillapitajmari cangui. Ñucanchijca can Mandaj 

Diosta mañajcunami canchij. Amataj ñucanchijtaca shitashcata saquihuaichu. 

10Mandaj Diosca Judá runacunamantaca cashnami nirca: “Cai runacunaca caiman, 

chaiman yanga puricunallatami munan. Chaimantami ñucaca p'iñani. Cunanca 

paicunapaj tucui juchacunata yuyarishpami, tucuimanta llaquichigrini” nircami. 

11Shinallataj Mandaj Diosca, ñucataca cashnapishmi nirca: “Ñucataca ama cai 

runacunapaj ima allita rurachun mañaichu. 

12Paicuna mana micushpa ñucata mañajpipish, manataj uyashachu. Animalcunata 

huañuchishpa tucui rupachijpipish, imata cujpipish manataj chasquishachu. 

Ashtahuanpish espadahuan, yaricaihuan, jatun ungüihuanmi tucuchisha” nircami. 

13Chashna nijpimi, ñucaca cashna nircani: “Mandaj Jatun Dioslla, canmanta 

huillajcunaca paicunamanca: Pi mana espadahuan huañuchinaman shamujta 

ricunguichijchu. Cancunapajca yaricaipish mana tiyangachu. Ashtahuanpish Diosca: 

Cai llajtapica mana tucurij sumaj causaitami cusha ninmi nishpami huillancuna” 

nircanimi. 

14Chashna nijpimi, Mandaj Diosca cashna nirca: “Chai huillajcunaca 

llullashpallamari, ñuca shutipi chashna huillancuna. Paicunataca manapish ñuca 

huillanaman cachashcanichu, imallatapish mana nishcanichu. Manapish muscuipi 

shina ñuca ricuchishcata ricuncunachu. Ashtahuanpish adivinashpallamari, paicunapaj 

shungu yuyashcata huillashpa cancunataca umacuncuna. 

15Manapish ñuca cachajpimari: Cai llajtamanca pi mana espadahuan huañuchingapaj 

shamungachu, yaricaipish mana tiyangachu nishpa llullashpalla ñuca shutipi 

huillancuna. Chaimanta Mandaj Diostajmi paicunataca cashna nini: Chai 

huillajcunaca espadahuan, yaricaihuanllatajmi huañushpa tucuringacuna. 

16Paicuna huillashcata uyajcunatapish espadapish, yaricaipish huañuchijpimi, 

Jerusalén pueblo callecunapica shitashca siringacuna. C'aricunatapish, 

huarmicunatapish, churicunatapish, ushushicunatapish pi mana pambaipajmi canga. 

Paicuna millaita rurashcamantaca, paicunapaj jahuallapitajmi llaquita tallisha. 

17Cunanca tucuicunata cashna nigri: Ñuca llajtapi causajcunapajca, c'arihuan manaraj 

chayarinacushca soltera shina cajpipish, jatun llaquimari chayamushca. Yallitaj jatun 

nanaimari japishca. Cunantajca tutapish, punllapish huacacushallami. Ñuca 

ñahuimantaca manataj huiqui illangachu. 

18Pueblomanta llujshishpapish, maipipish espadahuan huañuchishca siricujllatami 

ricuni. Puebloman yaicushpapish, yaricaihuan ungushcacunallatami ricuni. 

Ñucamanta huillajcunamanta callarishpa, curacunacamami ima tucunataca manaraj 

yuyaita japishpa, yangallata yuyashpa purircacuna ninmi nigri” nircami. 

Mandaj Diosta Jeremías mañashcamanta 

19Mandaj Dioslla, Judá runacunataca ¿huiñaipajchu shitangui imatagari? ¿Sión 

urcutapish ña manatajchu ricunachingui imatagari? ¿Imamantataj imahuan mana 

jambiripajta chugrichihuarcanguiyari? Sumaj causaitamari shuyarcanchij, ima alli 

punllacuna mana chayamunca. Jambichunmari shuyarcanchij, ashtahuanpish 

mancharina llaquillamari shamun. 

20Mandaj Dioslla, ñucanchijpish ñucanchij yayacunapish juchata rurashpamari canta 

p'iñachishcanchij. Chai tucui millaita rurashcamantaca llaquirinchijmi. 

21Can imata ari nishcata yuyarishpa, ñucanchijtaca ama shitahuaichu. Can sumaj jatun 

Dios mandashpa tiyana pueblotapish ama yangata ruraichu. Cantaca 

jatunyachishunmari, amataj shitahuaichu. 

22Shujtaj runacuna charishca, rurashcalla dioscunaca pi mana tamyachi tucunchu. 

Jahua pachapish paillatajca tamyata mana cachai tucunchu. Ñucanchijta Mandaj, can 

Diosmari tamyata cachaj cangui. Tucui chai ima tiyajcunataca, canmari rurarcangui. 

Chaimantamari canllata shuyanchij. 

JEREMÍAS 15 

Mandaj Diosca llaquichinataj cashcata huillashcamanta 

1Mandaj Diosca ñucataca cashnami nirca: “Moiseshuan, Samuelhuan cunantaj ñuca 

ñaupajpi paicunamanta shayarijpipish, cai runacunahuanca manataj alli tucushachu. 

Ñuca ñaupajmanta anchuchun, llujshishpa richij nigri. 

2¿Maimantaj rishunri? nijpica, cashna ningui: Mandaj Diosca cashnami nin: 

Ungüihuan huañuna tiyacujcunaca, ungüihuan huañugrichijlla. Espadapi huañuna 

tiyacujcunaca, espadapi huañugrichijlla. Yaricaihuan huañuna tiyacujcunaca, 

yaricaihuan huañugrichijlla. Prezu apana tiyacujcunaca, prezu richijlla ninmi ningui” 

nircami. 

3Mandaj Diosca cashnapishmi nin: “Paicunapajca chuscu jatun llaquicunatami 

cachagrini. Puntaca espadahuanmi huañuchisha. Chai q'uipaca tucui c'utsashpa 

micuchun allcucunatami cachasha. Shinallataj tucui micushpa tucuchichunca, huairata 

purij pajarocunatapish, sacha animalcunatapishmi cachasha. 

4Ezequiaspaj churi Manasesca, Judá llajtata jatun mandaj cashpami, Jerusalenpica 

jatun millaita rurashpa causarca. Chaimantami tucui Judá runacunataca, tucui shujtaj 

llajtacunapi causajcuna mancharina jatun llaquipi churagrini. 

5Jerusalenpi causajcunalla, ¿pitaj cancunataca llaquingari? Cancuna llaqui tucujpipish 

¿pitaj nanaringari? ¿Pitaj allillachu canguichij ninallamanpish shamungari?” ninmi. 

6Shinallataj Mandaj Diosca cashnami nin: “Cancunamari ñucata shitashpa, huashata 

ricuchircanguichij. Chaimantami cunanca ñuca maquihuan huajtashpa tucuchigrini. 

Ña manataj llaquishpa ashtahuan charicushalla ninichu. 

7Ñuca agllashcacunaca llajtamanta llujshijta huairachishpa caita chaita cachajpipish, 

huahuacuna illajta saquijpipish, millaita ruranataca manataj saquincunachu. 

8Mama cucha uripi tiyaj t'iyu allpatapish yalli achca huarmicunami cusa illajlla 

saquirircacuna. Huañuchijcunata apamushpami mamacunatapish, huahuacunatapish 

huañuchircani. Chaupi punllapimi, ñapish jatun llaquicunahuan manchachircani. 

9Canchis churicunayuj huarmipish pingai tucushpa shungu p'aquirircani. Inti 

jahuaman cajpirajmi, paipajca ña tutayashca shina carca. Imata mana rurai tucushpa 

musparircani. Paipaj churicunamanta saquirishcacunatapish paicunata p'iñajcuna 

espadahuan huañuchichunmi, paicunapaj maquipi churasha” ninmi Mandaj Diosca. 

Jeremías llaquirishpa caparirishcamanta 

10¡Aij, ñucalla! Ñuca mamitalla, ¿imataj tucushari? Ñucataca tucuicunahuan 

p'iñanacuchun, rimanacuchunllamari huachashcangui. Ñucaca mana piman ima 



1462 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

cullquita mañachishcanichu, mana piman mañashcanipishchu. Shina cajpipish 

ñucataca tucuicunamari ima llaquipish tucushca alli canman nincuna. 

11Mandaj Dioslla, ñucata p'iñajcunata llaqui japijpi llaquilla puricujpica, cantamari 

paicunata ayudachun mañarcani. Paicunamanta mana chashna mañashca cajpica, 

paicuna ñucata llaqui tucuchun nishca shina pajtachunlla. 

12Janaj llajtapi tiyaj fierrotapish, broncetapish ¿pitaj p'aqui tucungari? 

13Cancunapaj juchacunamantaca cancunapaj tucui llajtapi imalla tiyajtami 

shuhuacuna japishcahuan apachun paicunaman cusha. Ima sumaj charinacunatapish 

imata mana pagashpa apangacunallami. 

14Cancunatapish mana rijsishca llajtapimi p'iñajcunata servishpa causachun 

cachagrini. Cancunahuanca nina lunyacuj shina p'iñarishcami cani. Nina japirishpami 

cancunataca tucuchinga ninmi. 

Jeremías mañajpi Mandaj Dios cutichishcamanta 

15Mandaj Dioslla, ñucaca canta c'uyashcamanta, c'amishca causacujtaca canllataj 

yachanguimi, yuyarishpa ricuj shamuyari. Ñucata p'iñajcunataca llaquichiyari. Ama 

ashtahuan ashtahuan p'iñashpa shitahuaichu. 

16Tucuita Mandaj Dioslla, ñucaca canhuanmi casha nihuarcanguimari. Chaimantamari 

cambaj shimicunata ñucaman cujpica, cushicushpa ñuca shungupi chasquij carcani. 

Cambaj shimi uyarijpica, japishcahuanmari micuj carcani. 

17Canta chanzata rurajcunahuan tandanacushpa mana tiyarij carcanichu. Can ima 

nishcata huillaj cashcamantapish, mana jatun tucushcanichu. Can p'iñarishcata ñuca 

shungupi jundachijpimi, ñucalla purini. 

18¿Imamantataj ñuca nanaica manataj anchurinchu imatagari? ¿Imamantataj ñuca 

chugrica ima jambihuan mana alliyashpa nanacunllachu imatagari? ¿Ñucapajca ima 

ricurishcahuan chingarijlla shina, llujshicushcahuan chaquirijlla yacu shinachu 

cagringui imatagari? 

19Mandaj Diosca cashnami nirca: “Can ñucaman cutirijpica, ñucapish canta 

chasquishami. Cutin ñucata servingapaj ñuca ñaupajpi cai tucunguimi. Ima 

yangacunata rimanata saquishpa, alli shimicunallata rimashpaca, cutintaj ñuca ima 

nishcata huillanguillami. Canca ama paicunaman tigrarichu. Ashtahuanpish paicuna 

cambajman cutirichun saquiyari. 

20Chashna rurajpica cai runacunapaj ñaupajpica, jatun bronce patata shinami 

churasha. Canhuan ch'imbapurangapaj shayarishpapish, manataj mishangacunachu. 

Canta cuidangapaj, mitsangapajca ñucatajmi canhuan casha. Ñuca, Mandaj Diostajmi 

chashna nini. 

21C'ari c'ari millai runacunapaj maquimantapish quishpichishpa huaquichishallami” 

nircami. 

JEREMÍAS 16 

Mandaj Diosca Jeremiasta imallata mandashcamanta 

1Mandaj Diosca ñucamanca cashnami nirca: 

2“Canca cai llajtapica ama casaranguichu. Churicunatapish, ushushicunatapish ama 

charinguichu. 

3Cai llajtapi huacharishca churicunatapish, ushushicunatapish, paicunata huachaj 

mamacunatapish, yayacunatapish Mandaj Diostajmi cashna nini: 

4Mancharina ungüicunahuanmi huañungacuna. Paicunamantaca pi mana 

huacangachu, mana pambangacunallapishchu. Majada shinallami allpa jahuapi 

shitashca siringacuna. Shinallataj espadahuanpish, yaricaihuanpishmi huañungacuna. 

Paicunapaj aichacunaca huairata purij pajarocunapaj, sacha animalcunapaj micunami 

canga” nircami. 

5Mandaj Diosca ñucataca cashnapishmi nirca: “Maijan huañushcamanta 

huacacujcunapaj huasimanca ama yaicunguichu. Paicunapaj shungu samarichun 

imallatapish ama ninguichu. Huañushcamantapish ama huacanguichu. Cai 

runacunamantaca ñucatajmi sumaj causaita anchuchircani. Ña mana llaquisha, mana 

nanarishapishchu. Mandaj Dios ñucatajmi chashna nini. 

6Cai llajtapi causajcunaca jatuncunandij, uchillacunandijmi huañungacuna. 

Paicunataca pi mana pambangacunachu, pi mana huacangallapishchu. Pi mana 

llaquirishpa churanata lliquiringachu, uma ajchatapish mana ruturingacunachu. 

7Huañushcacunapaj familiapuracunatapish pi mana imallatapish carashpa 

cushichigringachu. Yaya, mana cashpaca mama huañujpipish, pi mana ima 

ubyanallahuanpish cushichigringachu. 

8Maijan huasipi jatun micuita rurashca cajpipish, ama chaiman yaicushpa 

paicunahuan tiyarishpa micunguichu, ubyanguichu” nircami. 

9Tucuita Mandaj, israelcunapaj Diostajmi cashnapish nin: “Cunan cancuna causacui 

punllacunapimi cai llajtamantaca cancuna cushicushpa cantanatapish, 

caparirinatapish, cusayuj, huarmiyuj tucushca punlla cushicushpa cantanatapish 

anchuchisha. 

10Judá llajtapi causajcunaman tucui caicunata huillajpica, paicunaca cashnami 

ningacuna: Ñucanchijca ¿ima millaitataj rurashcanchigari? Mana cashpaca ¿ima 

juchata rurashpataj, ñucanchijta Mandaj Diostaca p'iñachishcanchigari? Mandaj 

Diosca ¿imamantataj ñucanchijtaca cashna jatun llaquihuan ñacachisha ninchu 

imamí? ningacunami. 

11Chashna nijpica cashna ningui: Mandaj Diosca cashnami nin: Cancunapaj 

yayacunamari ñucata shitashpa, shujtajcunapaj dioscunapajman rishpa chaicunata 

cungurircacuna. Chaicunatami servircacuna. Chashna ñucata saquishpami, ñuca 

mandashcatapish mana pajtachircacuna. 

12Cancunacarin cancunapaj ñaupa yayacunatapish yalli millaicunamari tucunguichij. 

Ñucata manataj uyashpamari, tucuicuna cancunapaj millai shungupi imata 

munashcata rurashpa causanguichij. 

13Chaimantami cancunataca cai llajtamanta llujshichishpa, cancunapish cancunapaj 

ñaupa yayacunapish mana rijsishca llajtaman cachagrini. Ñuca cancunata llaquinataca 

ama yuyaichijchu. Chai llajtapica tutapish, punllapish shujtaj dioscunata servishpa 

causacunguichijlla ninmi ningui” nircami. 

14Shina cashpapish, Mandaj Diosllatajmi cashnapish nin: “Cancunaca imapajpish: 

Israelcunata Egipto llajtamanta llujshichimuj, causaj Mandaj Diospish ricucunmi 

ninguichijmi. Shuj punllaca ña mana chashna ninguichijchu. 

15Ashtahuanpish cancunapaj ñaupa yayacunaman cushca llajtaman ñuca 

tigrachimujpica, tucui imapajpish cancunaca cashnami ninguichij: Janaj llajtamanpish, 

tucui shujtaj llajtacunamanpish shitashcamanta israelcunata cutin tigrachimuj, causaj 

Mandaj Dios ricucunmi ninguichijmi” ninmi. 

16Mandaj Diosca cashnapishmi nin: “Cunanca chalhuata japij achca runacunatami 

cachagrini. Paicunami Judá runacunataca, chalhuata japij shina japingacuna. Chai 

q'uipaca, sacha animalcunata japijcunatami cachagrini. Paicunami Judá runacunataca 

tucui urcucunamanta, lomacunamanta, c'aca ucu jutcucunamantapish sacha 

animalcunata shina japingacuna. 

17Ñucaca paicuna imallata rurajtaca, tucuitami ricucuni. Paicunapaj juchacunapish 

ñuca ñahuimantaca ima mana pacallachu, ricunallami tiyacun. 

18Paicuna imalla millaita, imalla juchata rurashcamantarajmi shuj cutihuan yallita 

pagasha. Paicunapaj huañushca dioscunahuanmi ñuca allpataca mapayachircacuna. 

Ñuca tucui llajtapimi, chai millananacunata jundachircacuna” ninmi. 

Mandaj Diosta Jeremías cutintaj mañajpi cutichishcamanta 

19Mandaj Dioslla, canmari ñucata pacajpish, ñucaman fuerzata cujpish cangui. 

Llaquihuan cajpipish, canmari huaquichihuangui. Tucui cai pacha llajtacunapi 

causajcuna cambajman shamushpamari, cashna ningacuna: “Ñucanchij yayacunaca 

imata mana rurai tucuj, yanga dioscunallatamari charishcacuna. Chaicunaca imata 

mana cui tucuncunachu. 

20¿Pitaj pai quiquinpaj shuj diostatajca rurai tucungari? Paicuna rurashcacunaca, mana 

dioscunatajchu” ningacunami. 

21Chaimantatajmari cunanca ñuca maquihuanca, ñuca tucuita rurai tucuj cashcata 

rijsichigrini. Chashna rurajpimi, ñucataca Mandaj Dios shutitaj cashcata 

yachangacuna. 

JEREMÍAS 17 

Juchaca shungupica rumipi fierrohuan quillcashca shinami tiyacun nishcamanta 



1465 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

1Judá runacunalla, cancunapaj shungupica fierropi churashca diamante puntahuan 

rumipi quillcashca shinami juchaca tiyacun. Cancuna shayachishca altar 

gachucunapipishmi chashna quillcashca tiyacun. 

2-3Cancunapaj huahuacunaca p'angasapa yura ucucunapi, jatun lomacunapi, 

urcucunapi, pugru pambacunapi cancuna churashca altarcunata, Asera shuti huarmi 

dioscunallatami yuyaipi charincuna. Cancunapaj tucui llajtapi cancuna chai 

altarcunata shayachishpa juchata rurashcamantami, cancuna charishca tucui ima 

sumajcunataca shuhuacunaman cusha. 

4Ñuca cushca cai llajtatapish shitashpami, cancuna mana rijsishca llajtaman 

ringuichij. Chaipimi cancunata p'iñajcunata servichishpa huatashcata shina charisha. 

Cancuna ñucata p'iñachishcamantaca, lunyacuj nina shinami huiñaita p'iñarircani 

ninmi. 

5Mandaj Diosca cashnami nin: “Ñucamanta anchurishpa, runallapi shunguta 

churajcunaca llaqui tucushca cachun. 

6Paicunaca shitashca pambapi retama yura huiñaj shinallami causangacuna. Tucui 

causaipi ima allicunata mana chasquingacunachu. Pi mana nishpa shitashca, 

chaquishca allpacunallapimi causangacuna. 

7Ashtahuanpish Mandaj Dios ñucapi shunguta churashpa, ñucata shuyajcunaca 

allicunata chasquingacunami. 

8Paicunaca yacu uripi tarpushca yura shinami canga. Yacu llujshicuj allpapi 

sapiyashca yuraca inti sinchita rupachijpipish, mana anguyanchu. Verdijlla p'anga 

shayacunllami. Tamya mana tiyai huatapish mana chaquirishpa, granota p'ucunllami. 

9Runapaj shunguca tucui imatapish yalli, umajlla millai shungumi. Chaitaca pi mana 

yachai tucunchu. 

10Mandaj Dios ñucami tucuicunapaj shunguta, yuyaita callarishpa ricuni, yachani. 

Tucuicunamanmi imallata rurashcamantapish, ima shina causashcamantapish 

chasquina cashcatataj cusha” ninmi. 

11Pitapish quichushpalla jahuanpi jahuanpi charijyajcunaca, manapish pai churashca 

lulunta yutu ugllacuj shinami. Q'uipataca, upa runacuna cashcallami ricuringacuna. 

Sinchiraj runacuna cashpami, tucui charishcacunata shitashpa ringacuna. 

12Ñucanchij Diospaj huasica, callarimantapacha jahuamanmi tiyacun. Chaica jatun 

Diospaj achij nicuj jatun tiyanamari. 

13Mandaj Dioslla, canmari israelcuna shunguta churana Dios cangui. Canta 

saquijcunaca tucuicunami pingai tucungacuna. Can Mandaj Diosca causaita cuj yacu 

llujshicuj pugyumari cangui. Canmanta anchurijcunaca ñutu allpapi quillcashca 

shinallami chingaringacuna. 

Mandaj Diosta Jeremías mañashcamanta 

14Mandaj Dioslla, canmari ñuca alabana Dios cangui. Alliyachihuayari, can 

alliyachijpica alliyashatajmi. Quishpichihuayari, can quishpichijpica 

quishpirishatajmi. 

15Judá runacunaca ñucataca: “Mandaj Dios huillachishcaca ¿maitaj ima mana 

ricurinca? Cunantaj pajtachijta ricushun ninchijca” nincunamari. 

16Shina nicujpipish, ñucaca mana paicunata utca llaquichichun mañashcanichu. 

Paicunapaj jatun llaqui punlla chayamuchunpish mana mañashcanichu. Ñuca imallata 

nishcataca canllataj yachanguimi. Cambaj ñaupajpimi, imatapish shimi llujshini. 

17Llaqui punllacunapica, canmari ñucata huaquichij cangui. Chashna cashcamantaca 

ama manchachihuaichu. 

18Ñucata manchachinapaj randica, ñucata p'iñajcunata manchachiyari. Ñucata 

pingachinapaj randica, paicunata pingachiyari. Paicunapajca jatun llaqui punllata 

apamuiyari. Yuyarishpa, yuyarishpa llaquichiyari. 

Samana punllata huaquichichij nishcamanta 

19Mandaj Diosca ñucataca cashnami nirca: “Jerusalén puebloman tucuicuna yaicuna, 

llujshina punguman ri. Chaiman rishpaca, Judá llajtata jatun mandajcuna yaicuna, 

llujshinapi shayaringui. Shinallataj tucui caishuj pungucunapipish shayarigringui. 

20Chaicunapi shayarishpaca cashna ningui: Judá llajtata jatun mandajcunapish, tucui 

Judá llajta runacunapish, tucui Jerusalenpi causajcunapish, tucui cai punguta 

yaicujcunapish, Mandaj Dios rimashcata uyaichij. 

21Mandaj Diosca cashnami nin: Cancunapaj causaita llaquichigari, samana punllapica 

ama cargacunata apamuichijchu. Jerusalén pueblo pungucunataca, ama imahuan 

yaicumuichijchu. 

22Samana punllapica cancunapaj huasimantaca, ima quipillatapish ama 

llujshichichijchu. Ima ruranacuna saquiricujpipish, ama ruraichijchu. Ashtahuanpish 

samana punllataca, cancunapaj ñaupa yayacunata ñuca mandashca shina, ñucapajlla 

ch'icanchishcata charichigari. 

23Paicunapish mana uyarcacunachu, mana cazurcacunachu, sinchi shungucuna 

tucushpami manataj uyashun nircacuna, imata jarcachunpish manataj 

munarcacunachu ninmi ningui” nircami. 

24Mandaj Diosca cashnapishmi nin: “Paicuna chashna cashca cajpipish, cancunaca 

ñucata cazuichij. Samana punllapica cai pueblomanca imata ama yaicuchimuichijchu. 

Ashtahuanpish samana punllataca, ñucapajlla ch'icanchishca cashcata yuyarishpa, ama 

imata ruraichijchu. 

25Chashna huaquichijpica, Davidpaj tiyanapi tiyarishpa mandacuj jatun 

mandajcunapish, caishuj mandajcunapish caballocunapi, carretacunapi cai pueblo 

pungucunata llujshinga, yaicungacunami. Shinallataj tucui Judá runacunapish, cai 

Jerusalenpi causajcunapish caipi puringacunami. Cai pueblopica 

causacungallacunami. 

26Shinallataj Judá llajtapi caj tucui caishuj pueblocunamantapish, Jerusalén 

muyundijcunamantapish, Benjamín llajtamantapish, Sefela pambamantapish, Neguev 

pambacunamantapish, cai Jerusalén puebloman shamungacunami. Ñucaman cushpa 

huañuchingapajpish, tucui rupachingapajpish animalcunata apashpa, ñucaman cuna 

micunatapish, inciensotapish, ñucata diosolopagui nishpa alabangapaj cuna 

cashcatapish apashpami, ñuca Mandaj Diospaj huasiman shamungacuna. 

27Ashtahuanpish samana punlla huaquichichun ñuca mandashcata mana cazushpa, 

chai punllapi ima cargatapish apamushpa, cai Jerusalén puebloman yaicuchijpica, 

jatun ninahuanmi cai pungucunataca rupachisha. Chai ninaca, Jerusalén pueblopi caj 

mandana huasicunandijmi tucui rupachinga, pi mana huañuchi tucungachu” ninmi. 

JEREMÍAS 18 

Ñucapish mangata ruraj runa shinami cancunatapish rurasha nishcamanta 

1Mandaj Diosca, Jeremiastaca cashnami nirca: 

2“Jatari, allpa mangata ruraj runapaj huasiman ri. Chaipimi canmanca ñuca imata 

huillachun nishcata huillagrini” nircami. 

3Shina nijpimi, ñucaca allpa mangata rurajpaj huasiman uriyarcani. Ñuca 

chayanapajca, paica muyuchina ruedapimi mangata ruracushca carca. 

4Chai manga mana alli llujshijpica, chai shutuj allpallahuantajmi pai munashca shina 

shujtaj mangata rurarca. 

5Chaipimi Mandaj Diosca, ñucataca cashna nirca: 

6“¿Shutuj allpata cai runa ima shina rurajtaca ricunguichu? ¿Manachu ñucapish 

israelcunataca, chai shinallataj rurai tucusha? Shutuj allpaca, cai mangata ruraj 

runapaj maquipica, imatapish ruranapaj jahuallami. Can israelcunapish ñuca 

maquipica, chashnallatajmari canguichij. 

7Ñucaca, huaquinpica maijan runacunata cashpa, maijan llajtata cashpapish ña tucui 

chingachinata, tucuchinata yuyarishpami huillachini. 

8Shina cashpapish, ñuca tucuchisha nicushca llajta runacuna millaita ruranata 

saquishpa cutirijpica, mana llaquichinichu. Paicunapaj cachasha nicushca llaquitaca, 

jarcarishpa mana cachanichu. 

9Huaquinpica maijan runacunataca, llajtata rurashpa shayachinatami yuyarini. 

10Shina cajpipish, chai runacuna ñuca mandashcata mana cazushpa, ñuca ñaupajpi 

millaita rurajpica, paicunapaj allita ruranata yuyarishca cashpapish, jarcarishpa mana 

ruranichu. 

11Chashna cashcamantaca cunanca tucui Judá runacunatapish, Jerusalenpi 

causajcunatapish cashna ni: Mandaj Diosca cashnami nin: Ñucaca cancunata 

llaquichinatamari yuyarircani. Ñamari alli yuyarishcata charicuni. Ama chaita 

rurachunca, tucuicuna millai causaita saquishpa cutirichigari. Allita rurai callarichigari 

ninmi nigri” nircami. 

12Chaita huillajpica paicunaca: “Yangamari chashna rimaringui. Ñucanchijca 

rurashcalla dioscunatamari catishun. Tucuicunallataj ñucanchij millai shungu 

yuyachishcatami rurashun” nircacunami. 

13Chaimantami Mandaj Diosca cashna nirca: “Israelcunaca pi c'arita manaraj rijsij 

soltera shina cashpapish, mancharina jatun millaitamari rurashca. Maipi chashna 

millaicuna tiyajta uyashcacunachu imamí, shujtaj llajtacunapi causajcunata 

tapuichigari. 

14Líbano urcu jatun rumicuna jahuamantaca, ¿rasu ima horas anchurishcachu? 

Urcucunamanta chirijlla shamucuj yacucunaca ¿ima horas chaquirishcachu? 

15Ñuca agllashcacunaca imapaj mana valij yangacunaman inciensota cushpa 

rupachishpa, ñucataca cungarinllacunami. Ñaupa ñancunaman yaicushpamari 

chingarishcacuna. Paicuna mana purishca, mana rijsishca ñancunatamari puricuncuna. 

16Paicunallataj chashna rurashcamantami, paicunapaj llajtaca shitashca saquiringa. 

Tucuicuna asina llajtatamari rurancuna. Maijanpish cai llajta ñanta pasacushpaca, 

mancharishpa umata cuyuchishpami ringacuna. 

17Paicunata p'iñajcunata apamushpami, inti llujshin ladomanta shamuj huairahuan 

ujshata ñaupachij shina callpachisha. Jatun llaqui chayamui punllaca paicunamanca 

ñahuita ricuchinapaj randica, huashatami ricuchisha” ninmi. 

Huañuchishun nijpi Taita Diosta Jeremías mañashcamanta 

18Jeremías huillashcata uyashpaca, cashnami ninacurcacuna: “Shamuichij, Jeremiasta 

huañuchinata yuyarinacushunchij. Mandashcacunata ñucanchijman yachachichunpish 

curacunaca mana illanchu. Alli yuyaita cungapajpish, yachajcuna mana illanchu. Dios 

ima nishcata huillajcunapish mana illangachu. Juchachishpa huañuipi churashunchij. 

Pai huillashcataca imata mana uyashunchijchu” nircacunami. 

19Mandaj Dioslla, ñucata ricuhuayari. Ñucata p'iñashpa imata ninacucujta uyayari. 

20Cambaj ñaupajpi shayarishpa, ñuca paicunamanta mañashcataca canllataj 

yuyaripayari. Can paicunahuan ama ashtahuan p'iña cachunmari mañarcani. Chashna 

allita rurashcamantaca ¿llaquita cutichina cajpichu ñucapajca pambana jutcuta ña 

allashpa charicuncuna imatagari? 

21Chaimanta cunanca paicunapaj huahuacunataca, espadahuan manchachishpa caita 

chaita cachashpa, yaricaihuan huañuchun saquiyari. Cazarashca runacunatapish, 

manaraj casarashcacunatapish espadahuan huañuchichun saquiyari. Chashna rurashpa 

paicunapaj huarmicunataca cusapish, huahuacunapish illajta saquiyari. 

22Paicunapaj huasicunapi caparirishca uyarichun, p'iñaj soldadocunata ñapish 

chayachinguillami. Paicunaca ñucata urmachingapajmari jutcuta allashcacuna. Ñuca 

chaqui sarunapimari urmanata churashcacuna. 

23Mandaj Dioslla, ñucata huañuchingapaj paicuna ima shinalla yuyarinacushcataca 

yachanguimi. Cambaj ñaupajpi chashna millaita ruracushcataca, amataj 

perdonanguichu. Paicunapaj juchataca amataj p'ichanguichu. Paicunataca, can 

p'iñarishpa cambaj ñaupajpi urmachilla. 

JEREMÍAS 19 

Judá runacunataca puñuta ñutuj shinami llaquichisha nishcamanta 

1Mandaj Diosca cashnami nirca: “Allpa mangata rurajpajman rishpa, shuj puñuta 

randigri. Chai q'uipaca Jerusalenpi causajcunata cunaj yuyajcunamantapish, 

curacunata cunaj yuyajcunapuramanta maijancunatapish cayangui. 

2Chaimantaca inti llujshin ladopi caj pungu uranijman, Hinompaj churipaj pugru 

pambaman pushangui. Paicunamanca chaipi ñuca imata huillachun nishcata 

huillangui. 

3Cashna ningui: Judá llajtata jatun mandajcunapish, Jerusalenpi causajcunapish 

Mandaj Dios rimashcata uyaichigari. Tucuita Mandaj, can israelcunapaj Diosca 

cashnami nin: Cai llajtamanca jatun llaquitami cachagrini. Chai llaquita uyajcunaca, 

rinrinta nanachingacunami. 

4Judá runacunamari ñucamanta anchurishpa, cai llajtatapish shujtajpaj maquipi 

churarcacuna. Paicunapish, paicunapaj ñaupa yayacunapish, Judá llajtata jatun 

mandajcunapish shujtajcunapaj dioscunamanmi inciensota cushpa rupachincuna. 

Shinallataj alli shungu runacunata huañuchishpapishmi, caipica yahuarta jichancuna. 

5Baalman paicunapaj huahuacunata cushpa tucui rupachingapajpishmi, altarcunata 

rurancuna. Chaicunata rurachunca mana mandashcanichu, mana imata nishcanichu, 

mana yuyarishcanillapishchu. 

6Chaimantami cai pambataca Tofet shuti pugru pamba, mana cashpaca Hinom runapaj 

churipaj pugru pamba ninapaj randica, jatun Huañui Pamba nina punlla chayamugrin. 

7Chai pambapimi Judá llajtapi causajcuna, Jerusalenpi causajcuna imata 

yuyarinacushcataca chingachisha. Paicunata p'iñashpa huañuchingapaj shamuj 

runacunapaj maquipi churashpami, espadahuan huañuchichisha. Chai huañushca 

aichacunataca huairata purij pajarocunaman, sachapi causaj animalcunamanmi 

carasha. 

8Cai pueblotaca tucuicuna mancharinatapish, chanzata rurashpa asinatapishmi 

rurasha. Pipish caita pasacushpa, cai pueblo tucui urmashca siricujta ricushpaca 

mancharingapish, chanzata rurashpa asingacunapishmi. 

9Caipi causajcunataca paicunapaj quiquin churicunapaj, quiquin ushushicunapaj 

aichallatatajmi cashtuchisha. Paicunata p'iñashpa huañuchingapaj shamujcuna cai 

pueblo muyundijta chapacujmi, imata mana micui tucushpa, tucuicuna caishuj 

chaishuj micunacungacuna ninmi ningui. 

10Chashna nishca q'uipaca, canhuan rij yuyajcunapaj ñaupajpi puñuta p'aquingui. 

11Chaimantaca cashna ningui: Tucuita Mandaj Diosca cashnami nin: Caipi 

causajcunatapish, cai pueblotapish chashnallatajmi ñutugrini. Allpa mangata maijan 

runa p'aquishca shina mana cutin allichi tucuipajtami saquigrini. 

Huañushcacunatapish mana maipi pambana tiyajpimi, chai Tofet pambapi 

shitangacuna. 

12Ñucaca cai pueblollatataj Tofet huaicuta shina rurashpami, caipi causajcunataca 

chashna llaquichigrini. 

13Jerusalén tucui pueblo huasi jahuacunapipish, Judá llajtata jatun mandajcunapaj 

huasi jahuacunapipishmi, jahua pachapi tiyaj tucui luzerocunaman inciensota cushpa 

rupachijcuna carca. Shinallataj shujtajcunapaj dioscunamanpish vinota cushpami 

tallijcuna carca. Chaimanta chai tucui huasicunaca ñuca ñaupajpica, Tofet pamba 

shina mapami canga ninmi ningui” nircami. 

14Mandaj Dios chai Tofet pambapi imallata huillachun mandashcata huillashpaca, 

Jeremiasca Mandaj Diospaj huasimanmi tigrarca. Chai huasi canllapi shayarishpami, 

tucui chaipi cajcunata cashna nirca: 

15“Tucuita Mandaj, can israelcunapaj Diosca cashnami nin: Ñucaca cai pueblopajpish, 

tucui caishuj pueblocunapajpish jatun llaquitami apamusha nircanimi. Ñami chai 

llaquitaca apamugrini. Chai pueblocunapi causajcuna rumi shungu tucushpa, ñuca 

imata rimajpipish manataj uyashcamantami, chashna llaquichigrini ninmi” nircami. 

JEREMÍAS 20 

Pasur shuti curataca llaquichishami nishcamanta 

1Imerpaj churi Pasur shuti curaca, Mandaj Diospaj huasipi cajcunata mandajmi carca. 

Paipish Jeremías chashna imallata huillashcataca uyarcami. 

2Chaita uyashpami Pasurca, Dios ima nishcata huillaj Jeremiastaca anguhuan 

macachirca. Chashna macachishpaca Benjamín llajta ladoman llujshina janaj lado 

pungupimi shuj jutcu tablapi chaquicunata canichishpa prezu churarca. Chai 

pungutami Mandaj Diospaj huasimanpish yaicuna carca. 

3Chaimantaca cayandij punllami Pasurca, Jeremiastaca chai jutcu tablapi 

chaquicunata canichishcamantaca llujshichirca. Chaimanta llujshichijpimi Jeremiasca, 

Pasurtaca cashna nirca: “Mandaj Diosca cantaca ña mana Pasur shutipi cayagrinchu. 

Cunanca Magor-misabib nigrinmi. 

4Pai Mandaj Diostajmi cashna nin: Cantaca canllatajpish, canhuan alli 

apanacujcunapish mancharinatami ruragrini. Canhuan apanacujcunatapish, cambaj 

ñahui ricucuitami p'iñajcunaca espadahuan huañuchingacuna. Tucui Judá 

runacunatapish, Babilonia llajtata jatun mandajpaj maquipimi churagrini. Paimi 

Babilonia llajtaman prezu apashpa espadahuan huañuchinga. 

5Shinallataj cai pueblopi causajcuna tucui imalla charishcatapish, ima sumaj 

charinacunata rurashca tiyacujcunatapish, Judá llajtata jatun mandajcuna 

charishcacunatapishmi paicunata p'iñajcunaman cusha. Paicunami quichushpa 

Babilonia llajtaman apangacuna. 

6Can Pasurpish, tucui cambaj huasipi cajcunandijmi, Babilonia llajtaman prezu ringui. 

Chaipimi canpish, can llullashpa huillashcata uyaj canhuan alli apanacujcunapish 

huañushpa pambashca canguichij ninmi” nircami. 

Dioshuan Jeremías llaquirishcamanta 

7Mandaj Dioslla, ñucataca inquitashcanguimari. Ñucaca can inquitashcamari causani. 

Ñucata yalli sinchi cashpamari mishahuashcangui. Punllantamari ñucataca tucuicuna 

chanzata rurashpa asincuna. 

8Punllantamari can Mandaj Dios huillachun nishca shina, jatun llaquipish, huañuipish 

shamunallata huillani. Chaimantamari ñucataca c'amishpa, asishpa pingachincuna. 

9Ñucaca: “Mandaj Diostaca mana ashtahuan yuyarishpa, paimanta ña ama ashtahuan 

huillasha” yuyarcanipishmi. Shina cajpipish cambaj shimica ñuca shungupica, 

tullucama nina rupachij shinami tucurca. Ñuca shungullapi charisha yuyashpapish 

manataj upajlla saquiri tucurcanichu. 

10Maipipish ñucamantaca achcacunami huashalla parlanacuncuna. “Maipipish 

manchachishpamari puricun, jacuchij mandajcunaman huillashunchij” ninacushpami, 

ñucahuan apanacujcunallataj imapi pandarijta chapancuna. “Ima shina umajta 

saquingapishchari. Chaipitajca japishcahuan huañuchishpa, ñucanchijmi mishashun” 

ninacuncunami. 

11Shina cajpipish Mandaj Dioslla, canmari alli macanacuj jatun soldado shina 

ñucataca cuidacungui. Ñucata p'iñajcunaca mana mishai tucushpa urmangacunami. 

Huiñaita mana cungaripajtamari pingai tucushpa saquiringacuna. 

12Tucuita Mandaj Dioslla, canca cashcata rurajcunataca ricuracunguimi. 

Shungucunata, yuyaicunataca callarishpami ricucungui. Chaimantami ñucata 

mitsachunca canman mingarini. Ñucata mitsashpa paicunataca ñuca ricucujpi 

llaquichiyari. 

13Mandaj Diosta cantaichigari, Mandaj Diosta alabaichigari. Paimari ñuca 

huajchataca, millai runacunapaj maquimanta quishpichihuarca. 

14Ñuca huacharishca punllataca, mana alli ninimi. Ñuca mama ñucata huachashca 

punllataca, ama pi yuyarishpa alli nishca cachun. 

15“Cambaj huahuaca c'arimari huacharin” nishpa ñuca yayata cushichij runaca, llaqui 

tucushca cachun. 

16Chai runaca Mandaj Dios, Judá llajta pueblocunata mana llaquishpa huiñaipaj 

llaquichishca shina llaqui tucushca cachun. Tutamantapish jatun llaquihuan 

caparirishca uyarichun. Chaupi punllapish jatun macanacuipi caparirishca uyarichun. 

17Ñuca mamapaj huijsallapitaj huañuchishca cajpichari, paipaj huijsapi pambashca 

saquiriman carcani. Ñucataca paipaj huijsapi chichu puricunmanllami carca. 

18Paipaj huijsamantaca ¿imapajtaj llujshircaniyari? C'amishpa, pingachishca, 

llaquinayajta causangapajllamari huacharishcani. 

JEREMÍAS 21 

Jatun mandaj Nabucodonosor Jerusalén pueblota urmachishcamanta 

1-2Judá llajtata jatun mandaj Sedequiasca: “Babilonia llajtata jatun mandaj 

Nabucodonosormari ñucanchijhuan macanacungapaj shamushca. Mandaj Diosta 

ñucanchijmanta tapupai. Paica tucuita rurai tucuj cashcamanta ima jatun mancharinata 

rurajpi, chai jatun mandajca ñucanchijmanta anchuringapishchari” nichunmi, 

Malquiaspaj churi Pasurtapish, Maasiaspaj churi Sofonías curatapish Jeremiaspajman 

cacharca. Chashna tapuchun cachai punllami Mandaj Diosca, Jeremiastaca cai 

shimicunata huillachun mandarca: 

3Jeremiasca paicunamanca cashnami nirca: “Sedequiasman cashna huillagrichij: 

4Israelcunata Mandaj Diosca cashnami nin: Ñucaca cancunapaj maquipi charicun 

macanacunacunataca imapaj mana valijtami rurani. Chai Babilonia llajtata jatun 

mandajtaca pirca huashamanta ama yaicuchun, ña mana ch'imbapura macanacushpa 

jarcai tucunguichijchu. Jatun pirca huasha muyundijta shayashpa cancunata chapacuj 

chai caldeo soldadocunataca tucuicunatami cai puebloman yaicuchisha. 

5Ñucaca cancunahuanca yallitaj p'iñarishca, llaquirishcami cani. Chaimanta ñucatajmi 

cancunahuanca, tucuita rurai tucuj ñuca sinchi maquihuan macanacugrini. 

6Tucui cai pueblopi causajcunatami jatunta llaquichigrini. Runacunapish, 

animalcunapish jatun ungüihuanmi huañungacuna. 

7Chai q'uipaca, Judá llajtata jatun mandaj Sedequiastapish ungüipi, espadapi, yaricaipi 

mana huañushpa, cai pueblopi causacujraj paita servijcunatapish, Babilonia llajtata 

jatun mandaj Nabucodonosorpaj maquipimi churasha. Paicunata p'iñashpa 

huañuchingapaj shamushca chai mandajpaj maquipi churajpica, espadahuanmi 

huañuchichinga. Paica pita mana llaquingachu, pimanta mana nanaringachu. 

Japishcahuan huañuchingallami ninmi nigrichij ningui. 

8Tucui Judá runacunamanca cashna huillai: Mandaj Diosca cashnami nin: Cunanca 

cancunamanca causanata, mana cashpaca huañunata agllachunmi ricuchini. 

9Cai pueblopi saquirijcunaca espadapi cashpa, yaricaihuan cashpa, ungüihuan 

cashpapish huañungacunatajmi. Ashtahuanpish caimanta llujshishpa, cancunata 

muyujta chapacuj caldeo soldadocunapajman rishpaca causangacunami. Quiquin 

chaquihuan llujshishpa, paicunapaj maquipi yaicugrijcunaca huañunallamantapish 

quishpiringuichijmi. 

10Ñucaca llaquichingapajmi tigrashpa ricurcani, mana ima allita cungapaj 

ricucunichu. Babilonia llajtata jatun mandajpaj maquipimi churani. Paimi ninata 

japichishpa tucuchinga ninmi Mandaj Diosca ningui. 

11Judá llajtata jatun mandajtaca, paipaj familiandijta cashna ningui: Mandaj Dios 

rimashcata uyaichij: 

12Davidpaj tucui huasi ucupuracunataca, Mandaj Diosca cashnami nin: Cada 

tutamanta mandanapi tiyarishpaca, huajchacunata llaquichijcunapaj maquimanta 

mitsashpa allita ruraichigari. Ñataj cancuna mana chashna rurajpica, cancuna millaita 

rurashcamanta ñuca yallitaj p'iñarijpi nina lunyanman. Chaitaca pi mana huañuchi 

tucungachu ninmi. 

13Mandaj Diosca cashnapishmi nin: Pugru pamba chaupipi caj jatun rumi jahuapi 

causajcunalla, ñucatajmi cancunata llaquichingapaj shayarini. Cancunaca: ¿Pitaj 

ñucanchijhuan macanacungapaj huichiyai tucungari? Ñucanchij causacunmanca ¿pitaj 

yaicui tucungari? ninguichijmi. 

14Ñucamari cancuna millaita rurashcamanta llaquichina shinataj llaquichigrini. 

Ñucamari paipaj jatun sachacunataca tucui rupachichisha. Tucui muyundijpi ima 

tiyajcunatapishmi rupachichisha ninmi Mandaj Diosca ningui” nircami. 

JEREMÍAS 22 

Judá llajtata jatun mandajta Dios rimashcamanta 

1Mandaj Diosca ñucataca cashnami nirca: “Judá llajtata jatun mandajpaj huasiman 

uriyashpa, 

2cashna huillagri: Davidpaj jatun tiyanapi tiyarishpa Judá llajtata mandacuj jatun 

mandajpish, can churashca mandajcunapish, cai punguta yaicuj tucui Judá 

runacunapish, Mandaj Dios rimashcata uyaichij. 

3Mandaj Diosca cashnami nin: Cashcata rurashpa, alli mandaichigari. 

Huajchacunataca llaquichicujcunapaj maquimanta mitsaichigari. Ama pita 

umaichijchu. Shujtaj llajtamanta shamushcacunatapish, yaya mana illaj 

huahuacunatapish, viudacunatapish ama imata quichuichijchu. Cai llajtapica, ama 

manapish ima millaita rurajcunata huañuchishpa yahuarta jichaichijchu. 

4Ñuca cashna mandashcata cazujpitajca, Davidpaj jatun tiyanapi paipaj randi tiyarij 

jatun mandajcunaca cai huasiman yaicuna punguta carretacunapi, caballocunapi 

tiyarishca yaicunga llujshingacunami. Shinallataj paicuna churashca mandajcunahuan, 

pai mandacun cai pueblopi causajcunahuanmi puringacuna. 

5Ashtahuanpish cunan ñuca mandashcata mana uyajpica, cai huasica shitashcami 

saquiringa. Ñucatajmi chashna nini ninmi ningui” nircami. 

6Mandaj Diosca Judá llajtata jatun mandajpaj huasitaca cashnami nin: “Canca 

ñucapajca Galaad urcu shinami cangui. Líbano jatun urcu punta shinapishmi cangui. 

Shina cajpipish shitashcatami saquigrini, shuj runallapish illaj pueblotami saquigrini. 

7Canta urmachichunca, alli macanacunayuj runacunatami apamusha. Paicunami 

cambaj ashtahuan sumaj cedro caspicunataca, p'itishpa tucui rupachingacuna. 

8Achcacunami cai pueblo c'uchuta puringacuna. Paicunaca caishuj chaishujmi: Cai 

puebloca sumaj, jatun pueblomari carca. ¿Imamantashi Mandaj Diosca cashna 

llaquichirca? ninacungacuna. 

9Shina nijpica shujcunaca: Caipi causajcunami paicunata Mandaj Dioshuan ari 

ninacushcata p'aquircacuna. Chaimantaca shujtajcunapaj dioscunatamari adorashpa, 

chaicunata servircacuna ningacunami” ninmi. 

Jatun mandaj Salumca Babiloniapimi huañunga nishcamanta 

10Huañushca mandajmantaca ama huacaichijchu, ama llaquirichijllapishchu. 

Ashtahuanpish shujtaj llajtaman prezu rijmanta caparirishpa huacaichij. Paica ña 

mana tigramungachu. Pai huacharishca cai llajtataca, ña manataj cutinca ricungachu. 

11Mandaj Diosca, Josías huañujpi Judá llajtata paipaj q'uipa mandacujpi prezu 

apashca paipaj churi Salum shuti jatun mandajmantaca cashnami nin: “Salumca 

caimanca ña mana tigrangachu. 

12Pai prezu tiyacun llajtapimi huañunga. Cai llajtataca cutinca ña mana ricungachu” 

ninmi. 

Joacim shuti jatun mandajta rimashcamanta 

13“Canca shujtajcunata llaquichishpa shuhuashpallami sumaj jatun ucucunayuj huasita 

shayachingui. ¡Aij, imachari tucungui! Can trabajachishcamantaca, pimanpish 

manamari paganguichu. Yanga trabajachishpamari huasichingui. 

14Ñucapajca jatun ucucunayuj sumaj huasita shayachisha nirishpami, jatun 

ventanacunayuj huasita rurangui. Ucucunatapish, cedro tablacunahuan churashpami, 

tucui pata quinricunata pucajllata rurangui. 

15Cedro caspicunahuan sumaj huasicunata rurachishpaca mandacushallami 

¿yuyanguichu imatagari? Cambaj yayapish alli micushpa, alli ubyashpami causarca. 

Shina cashpapish cashcata rurashpami alli mandarca. Chaimantami tucui imapish alli 

llujshirca. ¿Chaitaca manachu yuyaringui? 

16-17Paica llaquita apacujcunamantapish, huajchacunamantapish shayarishpa allita 

rurarcami. Chaimantami alli causarca. Ñucata rijsishpaca chashna rurana cashcataca 

¿manachu yachangui imatagari? Ashtahuanpish canca canlla jahuanpi, jahuanpi 

charinatami munangui. Manapish ima millaita rurajcunata huañuchinata, pitapish 

imata quichushpa llaquichinallatami chaparangui ninmi” Mandaj Diosca. 

18Chaimantami Josiaspaj churi, Judá llajtata jatun mandaj Joacimtaca Mandaj Diosca 

cashna nin: “Pai huañujpica pi mana: ¡Aij ñucanchij huauquilla, aij ñucanchij panilla! 

nishpa huacangacunachu. ¡Aij ñucanchij mandajlla, jatun mandajmari carca! 

nishpallapish mana llaquiringacunachu. 

19Sirijta aisashpami, Jerusalenmanta canllaman llujshichishpa shitangacuna. 

Huañushca burrocunata shitana jutcupimi shitangacuna” ninmi. 

Ñucataca manataj uyarcanguichijchu nishcamanta 

20“Cambaj tucui c'uyashcacunamari tucurishca. Cunanca Líbano urcuman 

huichiyashpa, Basán urcuman llujshishpa tucui ladota ricushpa caparirishpa 

huacajpipish, pi mana uyaringachu. 

21Ñucaca cancuna manaraj ima llaqui tucujpimi rimarcani. Ashtahuanpish 

huambramantapachami ñuca imata nijpipish: Manataj uyashachu nishpa manataj uyaj 

carcanguichij. 

22Cancunata michijcunatapish, cancunapaj c'uyashcacunatapish tucuicunatami huaira 

apaj shina caru llajtaman prezu apangacuna. Chashna tucujpica cancuna millaita 

rurashpa causashcamantaca jatunta pingai tucushpami, ñahuita pambapi 

churanguichij. 

23Cunanca Líbano urcu caspicunahuan shayachishca huasipimi sumajta 

causacunguichij. Jatun llaqui shamujpica, capariringapaj cambaj cungapish mana 

pajtangachu. Huachana nanaihuan caj huarmi shinami nanachingui” ninmi. 

24Mandaj Diosca cashnapishmi nin: “Ñuca, causaj Diostajmi cashna nini: Joacimpaj 

churi, Judá llajtata jatun mandaj Conías, cantaca ñuca alli maqui dedopi sortijas shina 

tiyacujpipish, chaimantapish llujshichishpa shitaimantajmi. 

25Cantaca huañuchingapaj shamujcunapaj maquipimi churagrini. Babilonia llajtata 

jatun mandaj Nabucodonosorpaj ñahuipi, paipaj caldeo soldadocunapaj ñahuipi 

ricurinataca manchaihuan huañucunguimi. Ashtahuanpish chaicunapaj maquipitajmi 

cantaca churagrini. 

26Chaicunahuanmi cantapish, canta huachaj mamatapish cancuna mana huacharishca 

shujtaj llajtaman prezu apachisha. Chai llajtapimi huañunguichij. 

27Cancunapaj llajtamanca tucui munaihuan tigranaihuan huañucushpapish, manataj 

tigranguichijchu” ninmi. 

Jeconiaspaj churicunaca Davidpaj jatun tiyanapica mana tiyaringachu 
nishcamanta 

28Cai Conías runaca ¿pi mana nishca, p'aqui allpa manga shinachu imatagari? ¿Pi 

mana nishpa shitashca paya mangachu imatagari? ¿Imamantataj paitapish, paipaj 

huahuacunatapish mana rijsishca llajtaman llujshichishpa cachashca rincunachu 

imamí? 

29¡Allpa, allpa, allpa, Mandaj Dios rimashcata uyayari! 

30Mandaj Diosca cashnami nin: “Cai runa ima tucunata quillcaichij. Paica shuj 

churillatapish mana charishca shinami saquiringa. Tucui causaipi imata mana 

charishca shinami saquiringa. Paipaj churicunaca Davidpaj jatun tiyarinapica, pi mana 

tiyaringachu. Pi mana Judá llajtata mandangapaj tiyaringachu” ninmi. 

JEREMÍAS 23 

Israelcunapaj huahuacunataca Judá llajtaman tigrachimushami nishcamanta 

1Mandaj Diosca cashnami nin: “Ñuca oveja canllata caita chaita cachashpa chingachij 

michijcunalla, ¡aij imachari tucunga!” ninmi. 

2Israelcunata Mandaj Diosca paipaj agllashcacunata michijcunataca cashnami nin: 

“Cancunamari ñuca ovejacunata cuidanapaj randica manchachishpa caita, chaita 

cachashcanguichij. Cancunataca chashna millaicuna cashcamanta llaquichigrinitajmi. 

Ñuca, Mandaj Diostajmi chashna nini. 

3Tucui llajtacunaman ñuca shitashca ovejacunapaj huahuacunataca ñucallatajmi cutin 

tandachisha. Chashna tandachishpaca, ñucallatajmi paicuna shayanaman 

tigrachimusha. Caipimi achcata mirarishpa jundaringacuna. 

4Paicunata ima ama manchachichun, shujllapish ama chingarichunca alli 

michijcunatami churasha. Ima manchai illajllami causangacuna” ninmi Mandaj 

Diosca. 

5Mandaj Diosca cashnapishmi nin: “Shamuj punllacunapica, Davidpaj 

huahuapuramantami cashcata ruraj mandajta churasha. Paimi cai llajtata Jatun Mandaj 

canga. Paica cushicushpami cai llajtapica alli mandanga, tucuicunapajmi cashcata 

ruranga. 

6Pai mandacui punllacunapica Judá llajtapajpish, israelcunapajpish ima llaqui mana 

tiyangachu. Cushicushpami causangacuna. Paitaca: Ñucanchijta mitsaj Mandaj Dios 

nishpami cayangacuna” ninmi. 

7Mandaj Diosca cashnapishmi nin: “Shamuj punllacunapica imapajpish ña mana: 

Egipto llajtamanta israelcunata llujshichimuj, causaj Mandaj Diosca ricucunmi 

ninguichijchu. 

8Ashtahuanpish ñuca tigrachimujpi, quiquin llajtapi causacushpami: Israelcunapaj 

huahuacunataca janaj llajtamantapish, pai maillaman shitashca tucui shujtaj 

llajtacunamantapish tigrachimuj, causaj Mandaj Diosca ricucunmi ninguichij” ninmi. 

Llulla huillajcunata rimashcamanta 

9Llulla huillajcunahuanca yallitaj p'iñarishpami, shungu p'aquirishpa llaquirini. Ñuca 

tullucunacama chujchucunipishmi. Jucha illaj Mandaj Diospaj shimicunata 

uyashpaca, paipaj ñaupajpica yuyai chingarijta vinohuan machashca shinami tucuni. 

10Cai llajtaca huainayajcunahuan jundamari. Millaita ruranallatami yachancuna, 

mandanapipish shujtajcunata llaquichishpallami tiyacuncuna. Chaimanta Dios llaqui 

tucuchun nijpimi, allpapish shitashca pamba shina chaquishca, michina 

pambacunapish tucui chaquishcami. 

11Mandaj Diosca cashnami nin: “Ñucamanta huillajpish, curapish ñucata mana 

manchajcunami. Paicunatacarin ñuca huasillapitaj millaita rurajtami ricuni. 

Paicunapajca jatun llaqui huatatami apamugrini. 

12Chaipica paicunapajca, jatun lluchca ñanta amsa tutapi puricushca shinami canga. 

Chashna lluchcapi cajpitaj, t'angashpa shitajpi shinami llaquipi urmangacuna. 

13Samaria llajtapi huillajcunapish, Baalpaj shutipi huillashpami, ñuca agllashca 

israelcunataca pandachircacuna. Chashna mana allita rurajtami ricurcani. 

14Jerusalén pueblopi huillajcunatapish mancharina millaita rurajtami ricuni. Paicunaca 

huainayashpami purincuna, imatapish llullashpa umancunapishmi. Chashna 

rurashpami alliman ama pi cutirichunca, paicunallataj millai causaita ashtahuan 

yachachincuna. Tucui ñucamanta huillajcunapish, Jerusalenpi causajcunapish ñuca 

ñaupajpica Sodoma, Gomorra shuti pueblocunapi causajcuna shinami” ninmi. 

15Chaimantami tucuita Mandaj Diosca chai huillajcunataca cashnapish nin: 

“Jerusalenpi huillajcunamantami tucui Judá llajtapi causajcuna mishqui shimi jayaj 

shungu tucuncuna. Chaimanta paicunamanca ajenjotami cashtuchigrini. Hielhuan 

chagrushca yacutapishmi ubyachigrini” ninmi. 

16Tucuita Mandaj Diosca cashnapishmi nin: “Chaimanta chai huillajcuna 

huillashcataca ama uyaichijchu. Paicunaca mana ñuca shimimanta llujshishca 

shimicunata huillancunachu. Ashtahuanpish cancunapaj yuyai samarichun 

llullanllacunamari. Paicunapaj shungu yuyashcallatamari muscuipi ricushcata shina 

huillancuna. 

17Ñucata p'iñachijcunatapish, paicunapaj shungu yuyashcata rurashpa causaj ch'ahuan 

runacunatapish, quiquin yuyaillamantamari paicunaca: Cancunapajca sumaj causaica 

mana tucuringachu, ima llaquipish mana shamungachu ninmi Mandaj Diosca 

nincuna” ninmi. 

Ñallami Dios cachashca llaquita ricunguichij nishcamanta 

18Chashna ningapajca paicunaca, ¿pitaj Mandaj Dios imata rurasha nicushcataca 

yachashcari? ¿Pitaj paita ricushca, pitaj paipaj shimitapish uyashcari? ¿Pitaj pai imata 

nishcata uyaracushcari? 

19Mandaj Dios cachashca jatun llaquica, jatun acapana shinami shamunga. Pai 

allichishpa charicushca jatun llaquica, millaicunapaj jahuapimi urmanga. 

20Mandaj Diosca jatunta p'iñarishca cashpami, chashna ruragrin. Chaita rurangacama 

paica manataj alli tucungachu. Pai imata ruranata yuyarishcataca pajtachingatajmi. 

Q'uipa punllacunaca pai tucui chaicunata rurajpimi, cancunaca pai imallata rurana 

cashcataca tucuita yachanguichij. 

Mandaj Diosca llulla huillajcunataca mana ñuca cacharcanichu nishcamanta 

21“Chai llulla huillajcunataca mana ñuca cachashcanichu, paicunamanca imata mana 

nishcanillapishchu. Llullashpallamari, ñuca shutipi huillanaman callpancuna. 

22Ñuca imata rurasha nicushcata ñuca huillacujpi uyashca cashpaca, ñuca huillachun 

nishcatamari ñuca agllashcacunamanca huillanmancuna carca. Chashna huillashpaca, 

paicunataca millai causaita, millai ruranacunata saquichishpa, alliman tigrachinmanmi 

carca. 

23Ñucataca c'uchullapi cashpalla ricuj Dios ¿cashcatachu yuyanguichij? Ñucaca 

carupi cashpapish, tucuita ricuj Diosmari cani” ninmi Mandaj Diosca. 

24Mandaj Diosca cashnapishmi nin: “¿Pitaj ñuca mana ricunapi miticui tucungari? 

Ñucaca tucui jahua pachapipish, cai pachapipish jundamari cani. Mandaj Diostajmi 

chashna nini. 

25Ñucaca chai huillajcunataca: Muscunimari, muscunimari nishpa, llullashpalla ñuca 

shutipi huillajtami uyani. 

26Chai huillajcunaca ¿ima horascamachari paicunapaj shungu chashna panda 

yuyashcallata huillashpa, umashpa puringacuna? 

27Ñuca runacuna ñucata cungarichunmi, paicuna muscushcataca caishujman 

chaishujman parlashpa purincuna. Paicunapaj ñaupa yayacuna ñucata cungarishpa, 

Baalta catishca shinallatatajmi rurashun nincuna. 

28Maijan huillaj muscushpaca muscunillami nishpa parlachun. Ñuca shimicunatataj 

chasquishpa huillajpish, ñuca shimi cashcallata huillachun. Ujshaca trigohuanca, 

mana chai shinallatajchu” ninmi Mandaj Diosca. 

29Mandaj Diosca cashnapishmi nin: “Ñuca huillachishca shimicunaca nina shinami. 

Yacu rumitapish p'aquij martillo shinapishmi. 

30Chashna cashcamantaca shuj ashtahuan, shuj ashtahuan quichunacushpa, ñuca 

shimitataj huillacuj shina llulla huillajcunataca ñucatajmi llaquichigrini. 

31Diosmi huillaj cachan nishpa, paicunapaj c'allumanta llujshichishpalla chashna 

huillajtacunataca ñucatajmi llaquichigrini” ninmi Mandaj Diosca. 

32Mandaj Diosca cashnapish ninmi: “Llulla muscuicunallata huillashpa, parlashpa, 

ñuca agllashcacunata pandachij huillajcunataca ñucatajmi llaquichigrini. Llulla 

shimicunahuan inquitashpami pandachincuna. Paicuna huillachunca mana ñuca 

cachashcanichu. Paicunaca cai runacunataca, ima allipi mana churashcacunachu” 

ninmi Mandaj Diosca. 

Mandaj Diosmantataj huillashpaca ima shina huillana cashcamanta 

33“Cantaca caipi causajcunapuramanta maijanpish, mana cashpaca shuj huillaj, mana 

cashpaca shuj curapish: ¿Mandaj Diosca imatataj huillaj cachan? nishpa tapujpica, 

cashna ningui: Mandaj Diosca caitami huillaj cachan: Ñucaca cancunataca 

shitagrinimi ninmi ningui. 

34Shinallataj maijan huillajpish, maijan curapish, mana cashpaca caipi 

causajcunapuramanta maijan cashpapish: Mandaj Diosmi cashna huillaj cachan 

nijtaca paitapish, paipaj familiacunatapishmi jatunta llaquichisha ninmi. 

35Cancunapaj huauquita cashpa, cancunahuan apanacujpurata cashpapish: ¿Mandaj 

Diosca imatataj nishcari, imatataj cutichishcari? ninallami canguichij. 

36Cunanmantaca: Mandaj Diosmi huillaj cachan ninataca, ña ama 

yuyanguichijllapishchu. Maijan cutintaj chashna nijpica, chai shimicunallatatajmi 

cancunapaj llaquiman tigrachisha ninmi. Cancunallatajmari tucuita Mandaj, ñucanchij 

causaj Diospaj shimitaca yangacunata rimangapaj japishcanguichij. 

37Maijan huillajtapish: Mandaj Diosca ¿ima nintaj, imatataj cutichin? nishpa 

tapunguichij. 

38Mandaj Diosca ¿imatataj huillaj cachan? nishpaca ama ninguichijchu. Mandaj 

Diostajmi cashna nin: Ñucaca cancunamanca: Mandaj Diosmi huillaj cachan ama 

ninguichij nishpa ñami huillachircani. Chashna huillachishca jahua, cutintaj: Mandaj 

Diosmi huillaj cachan nijpica: 

39Cancunataca ñuca ñaupajmanta llujshichishpa cachashpa cungarishami. Cancunapaj 

ñaupa yayacunamanpish, cancunamanpish cushca cai pueblotapish tucui 

urmachishami. 

40Chashna rurashpami, cancunataca huiñaita pingai tucushpa, llaquilla causachun 

saquisha. Manataj cungaripajta, jatuntami pingachisha ninmi ningui” nircami. 

JEREMÍAS 24 

Jeremiasca ishqui canasta higota muscuipi shina ricushcamanta 

1Babilonia llajtata jatun mandaj Nabucodonosorca, ñami Joacimpaj churi, Judá llajtata 

jatun mandaj Coniastapish, Judá llajtata shujtaj mandajcunatapish, ima charinacunata 

rurajcunatapish, fierrota tacajcunatapish Jerusalenmantaca, Babilonia llajtaman prezu 

aparca. Chai q'uipami, Mandaj Diosca ñucamanca ishqui canasta higo paipaj huasi 

ñaupajpi tiyacujta ricuchirca. 

2Shuj canastapica, punta p'ucushca shina sumaj higocunami tiyacurca. Caishuj 

canastapica, mana micui tucuipaj yallitaj ismushca higocunami tiyacurca. 

3Chaita ricuchishpami Mandaj Diosca: “Jeremías, ¿imatataj ricungui?” nishpa tapujpi, 

ñucaca: “Higocunatami ricuni. Alli higocunaca sumaj higocunami, ismushca 

higocunapish mana micui tucuipaj, yallitaj ismushca higocunami” nircanimi. 

4Shina nijpimi, Mandaj Diosca ñucataca cashna nirca: 

5“Israelcunata Mandaj Diostajmi cashna nini: Cai Judá llajtamanta llujshichishpa, 

caldeocunapaj llajtaman cachashcacunataca, cai alli higocunata shina cushijlla 

ñahuihuanmi ricusha. Paicunapajca allita rurashami. 

6Paicunapaj allita rurangapajmi, paicunapaj jahuapi ñuca ñahuita churasha. Cutintaj 

cai llajtaman tigrachimushpami, cutin shayachisha. Chashna shayachishcataca, 

cutinca manataj chingachishachu. Ñuca shayachishca yurataca, manataj cutinca 

sapimanta aisashachu. 

7Paicunaca, tucui shunguhuanmi ñucapajman cutiringacuna. Ñucataca Mandaj Diostaj 

cashcata rijsichun paicunamanca alli shungutami cusha. Chashnami paicunaca ñuca 

runacuna canga. Ñucapish paicunapaj Diosmi casha” nircami. 

8Shinallataj Mandaj Diosca cashnapishmi nirca: “Ashtahuanpish cai Judá llajtapi 

saquirijcunataca, cai llajtata jatun mandaj Sedequiastapish, pai churashca 

mandajcunatapish, Jerusalenpi causajcunapuramanta saquirishcacunatapish, Egipto 

llajtapi causagrijcunatapish mana micui tucuipaj cai ismushca higocunata shinamari 

ruragrini. 

9Tucui shujtaj llajtacunapi causajcuna mancharishpa parlanacuna, c'amishpa 

pingachina, shujtajcunatapish paicuna shina tucushca alli cachun ninatami ruragrini. 

Shinallataj yuyachij shimicunata paicunamanta surcunatapishmi ruragrini. Ñuca 

maijan llajtaman cachajpipish, chashnami cangacuna. 

10Paicunapaj ñaupa yayacunamanpish, paicunamanpish cushca cai llajtapica 

shujllatapish mana saquishachu. Jatun macanacuita, yaricaita, ungüita cachashpami 

tucui chingachisha” ninmi. 

JEREMÍAS 25 

Canchis chunga huatata Babiloniapi prezu causanamanta 

1Judá llajtata Josiaspaj churi Joacim, ña chuscu huatata mandacujpimi, jatun mandaj 

Nabucodonosorca, Babilonia llajtata mandai callarirca. Pai mandanata callari huatami, 

Mandaj Diosca pai agllashca tucui Judá runacunaman imallata nichun Jeremiasman 

huillarca. 

2Chai shimicunataca, Dios ima nishcata huillaj Jeremiasca tucui Judá 

runacunamanpish, Jerusalenpi causajcunamanpish cashna nishpami huillarca: 

3“Amonpaj churi Josías Judá llajtata chunga quimsa huatata mandacui huatamanta 

cunancamaca, ña ishqui chunga quimsa huatami. Mandaj Diosca chai huatamanta 

callarishpa cunancamami ñucataca huillachirca. Chai tucui huatacuna ñaupamantami 

cancunataca rimashcani, mana upalla cashcanichu. Shina cajpipish, cancunaca 

manataj uyarcanguichijchu. 

4Mandaj Diosca ashtahuan ñaupamantapachami, paita servij, pai ima nishcata 

huillajcunata cachashpa, cancunaman huillachishca. Paica mana upalla cashcachu. 

Shina cajpipish cancunaca manataj cazurcanguichijchu, mana uyashun 

nircanguichijllapishchu. 

5Paicunataca cancunamanca cashnami huillachij carca: Millai causaita, millai 

ruranacunata saquishpa ñucaman cutirichij. Chashna cutirishpaca cancunapaj ñaupa 

yayacunamanpish, cancunamanpish ñuca cushca cai llajtapica huiñaita 

causacunguichijllami. 

6Shujtaj dioscunataca ama catichijchu. Chai dioscunataca ama cungurichijchu, ama 

paicunata servichijchu. Ama cancunapaj maquillahuantaj rurashca chai dioscunata 

cungurishpa, ñucata p'iñachichijchu. Mana p'iñachijpica ñucapish cancunataca mana 

ima llaquita rurashachu nishpami, huillachij carca. 

7Mandaj Diosca cashnapishmi nin: Chashna huillachijpipish cancunaca manataj 

ñucata cazurcanguichijchu. Ashtahuanpish cancunapaj llaquipajllatajmi quiquin 

maquillahuantaj rurashca dioscunata cungurishpa ñucata p'iñachircanguichij ninmi. 

8Chaimantami tucuita Mandaj Diosca cashnapish nin: Ñuca rimashcataca manataj 

uyarcanguichijchu. 

9Chaimanta cunanca tucui janaj lado llajtacunapi causaj ch'ican ch'ican 

aillucunatapish, Babilonia llajtata jatun mandaj ñucata servij Nabucodonosortapishmi 

caiman pushamugrini. Paitami cai llajtapi causajcunatapish, cai muyundij tucui 

llajtacunatapish llaquichishpa tucuchichun churagrini. Chashna huiñaipaj shitashcata 

saquishpami, chanzata rurashpa asinata rurasha. Ñuca Mandaj Diostajmi chashna nini. 

10Tucui cai llajta runacunamantaca jatunta cushicushpa cantanatapish, cushicuihuan 

caparirinatapish, cusayuj huarmiyuj tucushca punlla cantanatapish chingachishami. 

Shinallataj cutana rumipish mana uyaringachu, tutacunapish lámpara achijyachishca 

mana ricuringachu. 

11Cai tucui llajtami mancharina jatun llaqui tucunga. Cai llajtacunapi causajcunaca, 

canchis chunga huatatami Babilonia llajtata jatun mandajta servishpa causangacuna. 

12Chai canchis chunga huata pajtashca q'uipami, Babilonia llajtata jatun mandajtapish, 

chai llajtapi causajcunatapish paicuna millaita rurashcamanta llaquichisha. Chai 

caldeocunapaj llajtataca huiñaitami shitashcata saquisha. 

13Chai llajtapajca, imalla llaquicunata cachanata huillachishcatami cachasha. Chai 

llajtatapish, tucui shujtaj llajtacunatapish ñuca ima shinalla llaquichinata Jeremías 

huillashca shimicunaca, pai huillashcata quillcashca cai libropimi tiyacun. 

14Paicunataca pitapish mishaj jatun mandajcunayuj, shujtaj achca llajtacunami 

mishashpa mandangacuna. Chashnami paicunatapish millaita rurashcamantaca 

llaquichisha ninmi” nircami. 

Cai copamantaca shujtaj llajtacunapi causajcunamanpish ubyachi nishcamanta 

15Israelcunata Mandaj Diosca ñucataca cashnami nirca: “Ñuca p'iñarishpa ubyachina 

vinohuan tiyacuj copata ñuca maquimanta japi. Cai vinotaca ñuca maijan 

llajtacunallapi causajcunaman ubyachigrichun nishcacunaman ubyachigri. 

16Caita ubyashpaca, ñuca paicunapaj llajtacunaman espadahuan cachajpimi, 

chujchushpa musparingacuna” nircami. 

17Mandaj Dios chashna nijpica, paipaj maquimanta chai copata japishpami, 

ubyachigri nishpa pai mandashca llajtacunaman ubyachircani. 

18Puntaca Jerusalenpi, Judá llajtapi caj tucui caishuj pueblocunapi causajcunaman, 

paicunata jatun mandajcunamanpish, caishuj mandajcunamanpish ubyachishpami, 

jatun llaquipi churarcani. Chaita ubyashpami, chanzata rurashpa asina, 

shujtajcunatapish paicuna shina tucushca alli cachun nishca canapaj saquirircacuna. 

Cunancamami chashna causacuncuna. 

19Shinallataj Egipto llajtata jatun mandaj faraonmanpish, pai churashca 

mandajcunamanpish, paita servijcunamanpish, paipaj tucui runacunamanpishmi 

ubyachircani. 

20Chaipi causaj tucui shujtaj shujtaj runacunamanpish, Uz llajtata tucui jatun 

mandajcunamanpish, Filistea llajtapi caj Ascalón shuti, Gaza shuti, Ecrón shuti 

pueblocunata tucui jatun mandajcunamanpish, Asdod pueblopi 

saquirishcacunamanpishmi ubyachircani. 

21Shinallataj Edom, Moab, Amón llajtapi causajcunamanpishmi ubyachircani. 

22Tiro, Sidón shuti pueblocunata tucui jatun mandajcunamanpish, mama cucha uripi 

caj tucui llajtacunata jatun mandajcunamanpishmi ubyachircani. 

23Dedán, Tema, Buz shuti aillucunamanpish, ñahui pata millmata rasparij 

runacunamanpishmi ubyachircani. 

24Arabia llajtata tucui jatun mandajcunamanpish, shitashca pambapi causaj ch'ican 

ch'ican aillu runacunata tucui jatun mandajcunamanpish, 

25Zimri, Elam, Media shuti llajtacunata tucui jatun mandajcunamanpishmi 

ubyachircani. 

26Janaj ladoman caj tucui llajtacunata jatun mandajcunamanmi ubyachircani. 

C'uchullapi cajcunaman, carupi cajcunaman tucui cai pacha llajtacunallamantajmi 

huasha, huasha ubyachircani. Tucuicunapaj q'uipaca, Babilonia llajtata jatun 

mandajmi ubyanga. 

27Mandaj Diosca ñucataca cashnami mandarca: “Tucui paicunataca cashna ningui: 

Tucuita Mandaj, israelcunapaj Diosca cashnami nin: Caita ubyashpa machaichij, 

shungu tigrashpa pambaman urmaichij. Ñucaca cancunata huañuchichunca, 

espadahuanmi cachagrini. Cutinca ña mana jataringuichijchu ninmi” ningui. 

28Cambaj maquimanta mana chai copata japishpa ubyasha nijpica, cashna ningui: 

“Tucuita Mandaj Diosca cashnami nin: Ubyanatajmi canguichij. 

29Ñucapajlla ch'icanchishca pueblopi causajcunatarajmi llaquichi callarirca. 

¿Ashtahuanpish cancunatachu saquingami yuyanguichij? Cai llaquimantaca pi mana 

saquiringuichijchu. Tucui cai pachapi causajcunatami espadahuan huañuchigrini 

ninmi tucuita Mandaj Diosca ningui. 

30Tucui paicunapaj llaqui shamunata cashna huillangui: Mandaj Diosca jahuamantami 

c'ulun nishpa uyaringa. Jucha illaj Diosca, pai causana huasimantami sinchita 

rimanga. Paipaj cashcamantami cai llajtataca p'iñarishpa caparinga. Tucui cai pachapi 

causajcunatami uvata sarujcuna cantanata cantaihuan llaquichinga. 

31Tucui maipi tiyaj llajtacunamanmi c'ulun nishca uyaringa. Mandaj Diosca tucui cai 

pachapi causajcunapaj Juez cashpamari, tucui llajtacunapi causajcuna ima rurashcata 

ricugrin. Paita mana manchajcunataca espadahuan huañuchijcunamanmi cusha ninmi” 

Mandaj Diosca. 

32Tucuita Mandaj Diosca cashnapishmi nin: “Cai pacha tucurimantami jatun acapana 

shina jatarishpa llaquichinga. Llajtan, llajtanmi jatunta llaquichishpa ringa. 

33Chai punllapica, Mandaj Dios ñuca huañuchishcacunaca, shuj ladomanta caishuj 

ladocama, tucui cai pachapimi shitashca siricunga. Chai huañushcacunamantaca pi 

mana huacangachu, pi mana tandashpa pambangallapishchu. Majada shinami allpa 

jahuapi shitashca saquiringa. 

34Michijcuna, caparirishpa huacaichigari. Oveja canllacunata pushajcuna, llaquirishpa 

allpapi singuichigari. Cunan punllami cancunataca cungata p'itishpa, tsirapana 

pajtashca. Sumaj vasota p'aquishca shinami saquiringuichij. 

35Chai punllaca shuj michijllapish mana miticui tucungachu. Oveja canllacunata 

pushajcunaca pi mana quishpiri tucungachu. 

36Mandaj Diosca michina pambacunataca tucuimari chingachishca. ¡Chaimantamari 

michijcunaca caparirishpa huacacuncuna! ¡Oveja canllacunata pushajcunamari jatunta 

huacacuncuna! 

37Mandaj Diosca jatunta p'iñarishpamari, michina sumaj pambacunataca tucui 

chingachinga. 

38Shuj león paipaj jutcumanta llujshishca shinami rurarca. Paicunata p'iñajcuna 

shamushpami, tucui llajtata llaquichirca. Jatunta p'iñarishpami, tucuchirca ninmi 

nishpa huillai” nircami. 

JEREMÍAS 26 

Jeremiasta huañuchishun nishcamanta 

1Josiaspaj churi jatun mandaj Joacim, Judá llajtata mandai callari huatami, Mandaj 

Diosca Jeremiastaca cashna nirca: 

2“Mandaj Diostajmi cashna mandani: Ñuca huasimanca tucui Judá llajtapi tiyaj 

pueblocunamantami adorangapaj shamuncuna. Tucui shamujcunaman ñuca imallata 

huillachun nishcata, ñuca huasi ñaupajpi shayarishpa huillagri. Imata mana saquishpa 

tucuitataj huillangui. 

3Can huillashcata cazushpa, tucuicuna paicunapaj millai causaita 

saquingacunapishchari. Paicuna allichirijpica, millaita rurashcamanta ima shinalla 

llaquichisha nicushcataca jarcarishami. 

4Chaimanta tucui paicunamanca cashna huillagri: Mandaj Diosca cashnami nin: 

Ñucaca ñami mandashcacunata cancunapaj ñaupajpi churarcani. Chai 

mandashcacunata cazuchun ñuca rimashcataca uyaichigari. 

5Ñaupa huatacunamantapachami ñuca ima nishcata huillaj, ñucata servijcunatapish 

cancunaman huillachun cacharcani. Paicunata huasha huasha cachashpa 

huillachijpipish, cancunaca manataj uyarcanguichijchu. 

6Chashnallataj catijpica, cai huasitaca ima shinami Silo pueblota rurarcani, 

chashnallatajmi rurasha. Cai pueblotapish shujtaj llajtacunata mana alli nishpaca, 

Jerusalén shina tucushca alli canman ninatami rurasha ninmi ningui” nircami. 



1484 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

7Mandaj Diospaj huasipi Jeremías chai tucui shimicunata huillajpica curacunapish, 

Dios ima nishcata huillajcunapish tucui chaipi cajcunapishmi uyarcacuna. 

8Mandaj Dios tucui chaipi cajcunaman imallata huillachun cachashcataca, Jeremías 

huillajpica, curacunapish, huillajcunapish, tucui chaipi cajcunapishmi paita 

japircacuna. Chaimantaca tucuicuna huaicashpami, cashna nircacuna: “Huañunami 

cangui. 

9¿Imamantataj canca: Cai huasica Silo shinami saquiringa, cai pueblopish tucui 

urmachishcami canga. Shujllapish causangapaj mana saquiringachu nishpa, Mandaj 

Diospaj shutipi huillanguiyari?” nircacunami. Mandaj Diospaj huasipica, tucuicuna 

chashna nishpami, Jeremiasta huañuchishun nicurcacuna. 

10Judá llajtata mandajcuna chaita uyashpaca, jatun mandaj mandashpa tiyana 

huasimantami, Mandaj Diospaj huasiman huichiyarcacuna. Chaiman huichiyashpaca, 

chai huasiman yaicuna mushuj pungupimi tiyarircacuna. 

11Chaipi tiyarijpimi curacunahuan, Dios ima nishcata huillajcunahuanca chai 

mandajcunatapish, chai tucui tandanacushcacunatapish cashna nircacuna: “Cai runaca 

huañunami can. Paica cai puebloca llaqui tucungami nishpamari huillan. Chaitaca 

cancunallataj uyarcanguichijmi” nircacunami. 

12Chashna nijpimi, Jeremiasca tucui mandajcunatapish, tucui chaipi 

tandanacushcacunatapish cashna nirca: “Mandaj Diosmari cai huasipish, cai 

pueblopish llaqui tucunataca huillachun cacharca. Pai imallata nishcallatami 

cancunamanca tucuita huillarcani. 

13Chashna cashcamantaca, cancunata Mandaj Dios rimashcata cazuichij. Millai 

causaita, millaita ruracushcata saquishpa, ña allichirichij. Chashna rurajpica, pai 

Mandaj Diosca cancunata ima shinalla llaquichisha nicushcata jarcarishpa, mana 

llaquichingachu. 

14Ashtahuanpish ñucataca imatapish cancuna yuyashcata ruraichijlla, cancunapaj 

maquipimi cani. Cancunapi ima ashtahuan alli yuyachijpica, chaita ruraichijlla. 

15Shina cajpipish, cancunataca caillatami nisha nini: Ñucataca Mandaj Diosmari chai 

tucui shimicunataca, cancunapaj rinrinpi caparichun cacharca. Imata mana ñuca 

yuyaimanta llujshichishpa huillashcanichu. Chashna cashcamantaca, ñucata yanga 

huañuchishpaca, cancunallatajmi llaqui tucunguichij. Cai pueblotapish, cai pueblopi 

causajcunatapishmi llaquipi churanguichij” nircami. 

16Chashna nijpimi, mandajcunaca tucui chaipi tandanacushcacunatapish, 

curacunatapish, Dios ima nishcata huillajcunatapish cashna nircacuna: “Cai runaca 

ñucanchijta Mandaj Diostaj cachajpimi huillashca. Chashna cashcamantaca, imamanta 

mana huañuna canchu” nircacunami. 

17Paicuna chashna nijpica, Judá llajtapi causajcunata cunaj yuyajcunamanta 

maijancuna jatarishpami, chaipi tucui tandanacushca cajcunataca cashna nircacuna: 

18“Ezequías shuti jatun mandaj cai Judá llajtata mandacui huatacunapica, Moreset 

pueblomanta Miqueas shuti huillajmi, tucui cai llajtapi causajcunaman cashna nishpa 

huillashca: Tucuita Mandaj Diosca cashnami nin: Cai Sión urcuca, tarpuna allpacuna 

shina yapushcami canga. Cai Jerusalén pueblopish, rumi montonllami saquiringa. 

Ñuca huasi shayacun lomapipish, sachallami jundanga ninmi nishpami huillashca. 

19Chashna huillajpipish, Miqueastaca jatun mandaj Ezequiaspish, cai tucui Judá 

llajtapi causajcunapish mana huañuchishcacunachu. Ashtahuanpish pai jatun 

mandajca, Mandaj Diosta manchashpami, Mandaj Diospaj ñaupajpi mañashca. 

Chashna mañajpica, Mandaj Diosca paicunata llaquichishami nicushca cashpapish, 

jarcarishpa mana llaquichircachu. Chashna cashcamantaca ñucanchijca ¿imamantataj 

cai runataca yanga huañuchishpa, ñucanchijllataj jatun llaquipi yaicushunri?” 

nircacunami. 

20Shinallataj Quiriat-jearim pueblomanta caj Urías shuti huillajpishmi, Mandaj 

Diospaj shutipi huillaj carca. Paica Semaiaspaj churimi carca. Paica cai pueblopish, 

cai llajtapish llaqui tucunataca Jeremías huillashca shinallatajmi huillarca. 

21Jatun mandaj Joacimpish, pai churashca mandajcunapish, tucui caishuj 

mandajcunapish, pai huillashcata uyashpaca huañuchisha nircami. Uriasca, jatun 

mandaj paita huañuchisha nicushcata uyashpa manchashpami, Egipto llajtaman 

miticushpa rirca. 

22Chaimantami jatun mandaj Joacimca, Acbor runapaj churi Elnatanta shujtajcunandij 

Egipto llajtaman cacharca. 

23Paicunaca Uriastaca, Egiptomanta llujshichimushpami, jatun mandaj Joacimpaj 

maquipi churarcacuna. Paica espadahuan huañuchichishpami, huajchacuna huañujpi 

pambana jutcupi shitachirca. 

24Jeremiastaca, Safanpaj churi Ahicam shuti mandajmi, chaipi tandanacushcacuna 

ama huañuchichunca, paicunapaj maquipi churachun mana saquirca. 

JEREMÍAS 27 

Jeremiasca Jerusalenpica yugota ricuchishpa huillashcamanta 

1Josiaspaj churi jatun mandaj Joacim, Judá llajtata mandai callari huatami, Mandaj 

Diosca Jeremiastaca cashna huillachun mandarca: 

2“Mandaj Diosca ñucataca cashnami nirca: Cinta angucunatapish, yugotapish 

rurashpa cambaj cunga tullupi apari. 

3Chaimantaca Judá llajtata jatun mandaj Sedequiashuan parlachun Edom, Moab, 

Amón shuti llajtacunata jatun mandajcuna, Tiro, Sidón shuti pueblocunata jatun 

mandajcuna Jerusalenman cachashca mandajcunaman ricuchingui. 

4Chaicunata ricuchishpaca, paicunata cachaj jatun mandajcunamanca cashna nichun 

cachangui: Tucuita Mandaj, israelcunapaj Diosca cashnami nishca: 

5Ñucami cai pachatapish, tucui runacunatapish, animalcunatapish, allpapi tucui imalla 

tiyajtapish tucuita rurai tucuj ñuca maquihuan rurarcani. Chaimantami llajtacunataca 

ñuca piman cusha nishpapish cunilla. 

6Cunanca tucui cai llajtacunata Babilonia llajtata jatun mandaj, ñucata servij 

Nabucodonosorpaj maquipimi churani. Sacha animalcunatapishmi, pai munashcata 

rurachun paipaj maquipi churani. 

7Tucui llajtacunapi causajcunami paitapish, paipaj churitapish, chai churipaj 

churitapish servishpa causangacuna. Chai llajtapajpish jatun llaqui punlla 

chayangacamami chashna causangacuna. Paicunatapish tucuicunata mishaj jatun 

mandajcunayuj achca llajtacunami, mishashpa servichishpa charingacuna. 

8Maijan runacuna, mana cashpaca maijan llajta, chai Babilonia llajtata jatun mandaj 

Nabucodonosorpaj yugota mana aparisha nijpica, chai llajtataca jatuntami 

llaquichisha. Espadahuan, yaricaihuan, ungüihuanmi llaquichisha. Chashna 

rurashpami paipaj maquillapitaj tucuchisha. Mandaj Diostajmi chashna nini. 

9Chashna cashcamantaca cancunapaj huillajcunatapish, adivinajcunatapish, 

muscushcacuna imata nisha nishcata huillajcunatapish ama uyaichijchu. Shinallataj 

brujocunatapish, muspachij yumbucunatapish ama uyaichijchu. Chai Babilonia llajtata 

jatun mandajta servijcunaca mana tucunguichijchu nishpa paicuna llullashcataca ama 

uyaichijchu. 

10Paicunaca cancunapaj llajtamanta cancunata llujshichishpa cachangapajllamari, 

llullashpalla imatapish huillancuna. Ñuca llujshichishpa cachajpi, cancuna 

chingarichunllamari chashna nincuna. 

11Ashtahuanpish Babilonia llajtata jatun mandaj yugota churachun cungata 

ricuchishpa, paita servijcuna tucujpica, quiquin llajtallapitaj causachun saquishallami. 

Quiquin allpacunallapitaj chagrata rurashpa causangacunallami ninmi Mandaj Diosca 

nichun cachangui” nircami. 

12Judá llajtata jatun mandaj Sedequiastapish, paicunata nishca shinallataj cashnami 

nircani: “Babilonia llajtata jatun mandaj paipaj yugota churachun cancunapaj cungata 

ricuchishpa paitapish, paipaj llajta runacunatapish servijcuna tucuichijlla. Chashna 

rurashpaca, causanguichijllami. 

13Mandaj Diosca, chai Babilonia llajtata jatun mandajta mana servisha nij llajtataca 

espadahuan, yaricaihuan, ungüihuanmi huañunga ninmi. ¿Maitataj yangamantaca 

canpish, cambaj runacunapish chashna huañuna tucunguichigari? 

14Chai Babilonia llajtata jatun mandajta servijcunaca mana tucunguichijchu nishpa 

huillajcunataca ama uyaichijchu. Paicunaca llullacunllamari. 

15Paicunataca mana ñuca cacharcanichu. Llullashpallamari ñuca shutipi huillancuna. 

Chashna cashcamantaca cancunatapish, cancunaman huillacuj huillajcunatapishmi 

caimanta llujshichishpa, caita chaita cachasha. Chashna cachajpica, 

chingaringuichijmi ninmi Mandaj Diosca” nircanimi. 

16Shinallataj curacunatapish, tucui chaipi cajcunatapish cashnami nircani: “Mandaj 

Diosca cashnami nin: Mandaj Diospaj huasimanta apashca charinacunataca, ñallami 

chai Babilonia llajtamantaca tigrachingacuna nishpa cancunaman huillacuj 

huillajcunataca ama uyaichijchu. Paicunaca llullanllamari. 

17Paicunataca ama cazuichijchu. Babilonia llajtata jatun mandajta servijcuna tucushpa 

causaichijlla. ¿Maitataj cai pueblotaca yangamanta pambapi shitashcata 

saquinguichigari? 

18Paicunaca ñucataj huillachun cachajpi huillajcuna cashpaca, ñuca huasipipish, Judá 

llajtata jatun mandajpaj huasipipish saquirishca charinacunamantaca, ñucata 

mañachuncunari. Ñuca ima nishcatataj huillajcuna cajpica, paicuna mañashcata 

uyashpa, chai charinacunataca cai Jerusalén pueblomanta Babiloniaman apachunca 

mana saquishachu. Ñucaca tucuita Mandajmari cani” nircami. 

19Tucuita Mandaj Diosca, cai pueblopi saquirishca jatun pilarcunamantapish, yacuta 

tandana jatun pailacunamantapish, caishuj uchilla tanquecunamantapish, tucui ima 

shujtaj charinacunamantapish huillachun ninmi. 

20Chai charinacunataca, Babilonia llajtata jatun mandaj Nabucodonosorca, Joacimpaj 

churi, Judá llajtata jatun mandaj Coniastapish, cai Judá llajtapi, Jerusalenpi causaj 

mandajcunatapish, Babilonia llajtaman prezu apai punllaca, chai charinacunataca 

mana apashpa saquircami. 

21Tucuita Mandaj, israelcunapaj Diosca paipaj huasipipish, Judá llajtata jatun 

mandajpaj huasipipish, cai Jerusalenpi saquirishca charinacunamantaca Mandaj 

Diosca cashnami nin: 

22“Babilonia llajtamanmi apangacuna. Ñucallataj rishpa tigrachimungacamami, chaipi 

tiyanga. Ñucallataj apamushpami, cutin caipi churasha” ninmi Mandaj Diosca. 

JEREMÍAS 28 

Hananías shuti llulla huillajmanta 

1Jatun mandaj Sedequías, Judá llajtata mandai callarishcaca, chuscu huatallami carca. 

Chai huatapaj pichca quillapimi, Azurpaj churi Hananías shuti huillajca ñucataca 

rimarca. Paica Gabaón pueblomantami carca. Paimi ñucataca Mandaj Diospaj huasipi, 

curacunapaj ñaupajpi tucui chaipi cajcunapaj ñaupajpi cashna nirca: 

2–Tucuita Mandaj, israelcunapaj Diosca cashnami nin: Babilonia llajtata jatun mandaj 

churashca yugotaca p'aquigrinimi. 

3Chai Babilonia llajtata jatun mandaj Nabucodonosor cai ñuca huasimanta 

llujshichishpa, paipaj llajtaman apashca charinacunataca cunanmanta ishqui 

huatallapimi caiman tigrachimugrini. 

4Shinallataj cai Judá llajtamanta Babilonia llajtaman prezu apashcacunatapishmi 

tigrachimusha. Joacimpaj churi, cai Judá llajtata jatun mandaj Coniastami, tucui 

caishuj apashcacunandijta tigrachimusha. Ñucatajmi Babilonia llajtata jatun mandaj 

churashca yugotaca p'aquisha ninmi Mandaj Diosca– nircami. 

5Huillaj Hananías chashna nijpica, Dios ima nishcata huillaj Jeremiasca curacunapaj 

ñaupajpi, tucui chaipi tandanacushcacunapaj ñaupajpimi Mandaj Diospaj huasipica 

rimarca. 

6Dios ima nishcata huillaj Jeremiasca cashnami nirca: –Chashna cachun, Mandaj 

Diosca can nishca shina rurashca cachun. Mandaj Diospaj huasimanta apashca 

charinacunatapish, tucui prezu apashcacunatapish Babilonia llajtamanta utcami 

caiman tigrachishpa cachangacuna nishpa can huillashcataca, Mandaj Diosca 

chashnataj rurashpaca allitajchari canmanri. 

7Shina cajpipish cunanca cantapish, tucui caipi cajcunatapish ñuca rimashcata uyai. 

8Ñaupa huatacunaca, canpish, ñucapish manaraj huacharijpimi, shujtaj huillajcunapish 

tiyashca. Paicunaca jatun llajtacunapi, achca llajtacunapi jatun macanacuicunapish, 

llaquicunapish, ungüicunapish tiyanatami huillashcacuna. 

9Maijan huillajpish sumaj causai tiyanata huillajpica, pai nishca shinataj pajtajllapimi, 

Mandaj Diostaj huillachun cachashca cashcaca ricurin– nircami. 

10Chashna nijpica huillaj Hananiasca, Dios ima nishcata huillaj Jeremiaspaj cunga 

tullumanta yugota japishpami p'aquirca. 

11Chai q'uipaca Hananiasca, tucui chaipi cajcunapaj ñaupajpimi cashna nirca: –

Mandaj Diosca cashnami nin: Babilonia llajtata jatun mandaj Nabucodonosor 

churashca yugotaca, tucui llajtacunapaj cungamanta anchuchishpami, cai yugota 

p'aquishca shina p'aquigrini. Cunanmanta ishqui huatallapimi chaita ruragrini ninmi– 

nijpica, Jeremiasca rircallami. 

12Dios ima nishcata huillaj Jeremiaspaj cunga tullumanta yugota japishpa Hananías 

p'aquishca q'uipa unillapimi, Mandaj Diosca Jeremiastaca cashna nirca: 

13“Ri, Hananiasta cashna nigri: Mandaj Diosca cashnami nin: Caspi yugotaca 

p'aquinguitajmari. Ashtahuanpish cunanca fierro yugotami rurachigrini ninmi. 

14Tucuita Mandaj israelcunapaj Diosca cashnapishmi nin: Babilonia llajtata jatun 

mandaj Nabucodonosorta servishpa causachunca, tucui llajtacunapaj cunga tullupimi 

fierro yugota churani. Tucuicunami paita servishpa causangacuna. Sacha 

animalcunatapishmi, pai munashcata rurachun paipaj maquipi churani ninmi nigri” 

nircami. 

15Chashna mandajpimi, Dios ima nishcata huillaj Jeremiasca, huillaj Hananiastaca 

cashna nirca: –Riqui Hananías, cantaca mana Mandaj Dioschu huillanaman 

cachashca. Canca cai runacunataca can llullashcallapimari shunguta churachingui. 

16Chaimanta Mandaj Diostajmi cashna nin: Canca paicunamanca ñucata c'ariyashpa 

shayarina yuyaitamari cushcangui. Chaimanta cantaca cai pachamanta 

anchuchigrinimi. Cai huatallatajmi huañungui ninmi– nircami. 

17Huillaj Hananiasca, chai huatallatajmi chai huatapaj canchis quillapi huañurca. 

JEREMÍAS 29 

Babiloniapi causacujcunaman Jeremías shuj quillcata cachashcamanta 

1-2Babilonia llajtata jatun mandaj Nabucodonosorca, Jerusalenmantaca Judá llajtata 

jatun mandaj Jeconiastapish, paipaj mama jatun mandaj huarmitapish, mandana 

huasipi caj shujtajcunatapish, Judá llajtata mandajcunatapish, Jerusalén pueblota 

mandajcunatapish, ima charinacunata rurajcunatapishmi prezu aparca. Shinallataj 

cunaj yuyajcunatapish, curacunatapish, Dios ima nishcata huillajcunapish tucui 

shujtajcunatapishmi Jerusalenmanta Babiloniaman prezu aparca. Manaraj huañushca 

cunaj yuyajcunamanpish, chai tucui caishujcunamanpishmi Jeremiasca, 

Jerusalenmanta Babiloniaman shuj quillcata cacharca. 

3Chai quillcataca, Safanpaj churi Elasahuan, Hilciaspaj churi Gemariashuanmi 

cacharca. Paicunataca Judá llajtata jatun mandaj Sedequiasmi, Babilonia llajtata jatun 

mandaj Nabucodonosorpajman cacharca. Chaiman ricujpi Jeremías mingashca chai 

quillcapica cashnami nicurca: 

4Tucuita Mandaj, israelcunapaj Diosca cashnami nin: Jerusalenmanta Babilonia 

llajtaman ñuca prezu cachashcacunataca, tucuicunatami cashna nini: 

5Huasicunata shayachishpa chaipi causai callarichijlla. Granocunata p'ucuj yuracunata 

tarpushpa, chai p'ucushca granocunata micuichijlla. 

6Shinallataj casarashpa churicunata, ushushicunata charichijlla. Paicunapish 

huahuacunayuj tucuchun casarachichijlla. Tucurinapaj randica, chai llajtapi ashtahuan 

mirarichijlla. 

7Cancunata ñuca prezu cachashca pueblopaj allita ruraichijlla. Shinallataj chai 

pueblomanta ñucata mañaichij. Chai pueblopaj ima llaqui mana shamujpimi, 

cancunapish alli causanguichij ninmi. 

8Tucuita Mandaj, israelcunapaj Diostajmi cashna nin: Cancunapaj chaupipi caj 

huillajcunapish, adivinajcunapish cancunata umachun ama saquichijchu. 

Cancunallataj muscushcapipish ama yuyaita churaichijchu. 

9Paicunataca mana ñucachu huillanaman mandashcani. Llullashpallamari ñuca shutipi 

huillancuna ninmi Mandaj Diosca. 

10Mandaj Diosca cashnapishmi nin: Babilonia llajtapi cancuna prezu causacushca ña 

canchis chunga huata pajtajpimi, cancunapaj allita rurasha. Ñuca cancunapaj allita 

rurashami nishca shinatajmi, cancunataca cai llajtaman tigrachimusha. 

11Ñuca cancunapaj imallata ruranataca ñucamari yachani. Cancunapajca llaquitaca 

mana cachashachu, ashtahuanpish sumaj causaitami cugrini. Cancuna 

shuyacushcatatajmi cusha. 

12Chaipica ñucata mañanguichijllami. Ñucapajman shamushpa mañashcataca 

ñucapish uyashallami. 

13Cancunaca tucui shunguhuanmi ñucataca mashcanguichij. Chashna mashcashpaca 

ñucataca japinguichijllami ninmi. 

14Mandaj Diosca cashnapishmi nin: Ñucatajmi cancunapi japi tucusha. Chaimantaca 

prezu causacushcamanta tigrachimushami. Maijan llajtacunallaman ñuca 

llujshichishpa cachashcamantaca tucuimantami tandachimusha. Ñuca prezu 

japichishpa cachashca cai llajtallamantajmi tigrachimusha ninmi Mandaj Diosca. 

15Cancunaca: Mandaj Diosca cai Babilonia llajtapipishmari ñucanchijpajca pai ima 

nishcata huillajcunata churan ninacucunguichijmi. 

16Ashtahuanpish Mandaj Diosca Davidpaj jatun tiyanapi tiyacuj jatun 

mandajmantapish, mana cancunahuan prezu apashcamanta cai pueblopi saquirishpa 

causacuj tucui cancunapuramantapish llaquitami huillan. 

17Tucuita Mandaj Diosca cashnami nin: Ñucaca paicunapajca espadata, yaricaita, 

ungüitapishmi cugrini. Mana micui tucuipaj yallitaj ismushca higocunata shinami 

ruragrini. 

18Espadahuan, yaricaihuan, ungüihuanmi llaquichigrini. Tucui cai pacha 

llajtacunamanmi, mancharinapish, chanzata rurashpa asinapish, c'amishpa 

pingachinapish cachun cugrini. Shinallataj pi llaqui tucuchun nishpaca, paicuna shina 

tucushca alli cachun ningacunami. Ñuca mai llajtaman shitajpipish, chashnami canga 

ninmi. 

19Mandaj Diosca cashnapishmi nin: “Cancunallatajmari ñucata servij ñuca ima 

nishcata huillajcunahuan huillachishca ñuca shimicunataca mana uyashun 

nircanguichij. Ñaupamantapacha huasha huasha cachashpa huillachijpipish, manataj 

cazurcanguichijchu. Mandaj Diostajmi chashna nini. 

20Jerusalenmanta Babiloniaman ñuca prezu cachashcacunaca, tucuicunallataj ñuca 

cancunata Mandaj Dios rimashcata uyaichigari ninmi. 

21Tucuita Mandaj, israelcunapaj Diosca Colaiaspaj churi Acabmantapish, Maasiaspaj 

churi Sedequiasmantapish cashnami nin: Paicunaca llullashpallamari cancunamanca 

ñuca shutipi huillancuna. Paicunataca Babilonia llajtata jatun mandaj 

Nabucodonosorpaj maquipimi churagrini. Paica cancunapaj ñahui ricucuillapitajmi 

paicunataca huañuchinga. 

22Chashna rurajpimi, Judá llajtamanta Babiloniaman prezu apashcacuna maijanta 

llaqui tucuchun nishpaca: Babilonia llajtata jatun mandajca Sedequiastapish, 

Acabtapish ninapimi cusachirca. Mandaj Diosca cantapish chashnallataj rurashca alli 

cachun ninguichijmi. 

23Paicunaca israelcunapurapica, jatun millaitamari rurancuna. Pipaj huarmihuanpish 

huainayashpa puricushca jahuami, manapish ñuca huillachun cachajpi, llullashpalla 

ñuca shutipi huillancuna. Chaitaca tucuitami yachani, ñucatajmi tucuita ricuchigrini 

ninmi Mandaj Diosca” nishpami quillcashpa cacharca. 

Babiloniaman shujtaj quillcata cachashpa Semaiasta rimashcamanta 

24Mandaj Diosmi Jeremiastaca cashna nirca: “Nehelam pueblomanta caj Semaías 

runataca cashna rimashpa quillcai: 

25Tucuita Mandaj, israelcunapaj Diosca cashnami nin: Canca tucui cai Jerusalén 

pueblopi cajcunamanpish, Maasiaspaj churi Sofonías curamanpish, tucui caishuj 

curacunamanpish cambaj shutipimi quillcacunata cachashca carcangui. Chai 

quillcacunapica, Sofoniastaca cashnami nishca carcangui: 

26Mandaj Diosmi cantaca Joiada curapaj randi, paipaj huasipi tucuita ricuj cura 

cachun churarca. Maijan loco runa, Dios ima nishcata huillaj tucushpa, imata huillai 

callarijpica japishcahuanmi jutcu tablapi chaquicunata canichishpa prezu churana 

cangui. 

27¿Imamantataj Anatot pueblomanta caj Jeremías cancunaman imata huillacujpica, 

mana llaquichishpa jarcanguiyari? 

28Paica Babilonia llajtapica, uni huatacunatami chaipi prezu causagringuichij. 

Huasicunata shayachishpa tiyarichijlla. Huertacunata rurashpa, chaipi p'ucushcata 

micuichijlla nishpami, quillcacunata ñucanchijman cachashca nishcami carcangui 

nishpa quillcai” nircami. 

29Semaías chashna quillcashpa cachashcataca Sofonías curaca, Dios ima nishcata 

huillaj Jeremías uyacujllapitajmi rezashca carca. 

30Chaimantami Mandaj Diosca Jeremiastaca cashna nirca: 

31“Tucui chaiman prezu apashcacunaman cashna nishpa quillcai: Mandaj Diosca chai 

Nehelammanta caj Semaiastaca cashnami nin: Semaiastaca mana ñuca huillanaman 

cacharcanichu. Llullashpallami ñuca shutipi huillacun. Cancunataca pai 

llullashcallapimi shunguta churachicun. 

32Chashna rurashcamantaca, Mandaj Diostajmi cashna nini: Chai Nehelammanta caj 

Semaías runataca, paipaj huahuacunandijmi llaquichigrini. Paica ñuca 

runacunapurapica, paipaj huahua huahuacunaca mana causangachu. Ñuca runacunapaj 

ñuca ima allita rurajtaca, paipish mana ricungachu. Paimari, paicunamanca ñucata 

c'ariyana yuyaita curca ninmi Mandaj Diosca nishpa quillcai” nircami. 

JEREMÍAS 30 

Mandaj Diosca prezu apashcacunata tigrachimushami nishcamanta 

1Mandaj Dios Jeremiasman huillashca shimicunami caipica tiyacun. 

2Israelcunata Mandaj Diosca cashnami nirca: “Ñuca canman tucui imalla nishcata 

shuj libropi quillcai. 

3Mandaj Diostajmi cashna nini: Ñuca agllashca israelcunapuramantapish, Judá 

aillupuramantapish prezu apashcacunata tigrachimuna punlla chayamungami. 

Paicunapaj ñaupa yayacunaman ñuca cushca cai llajtamanmi pushamusha. Caipimi 

sumajta causangacuna” nircami. 

4Mandaj Diosca israelcunamanta, Judamantaca cai shimicunatami nirca. 

5Mandaj Diosca cashnami nirca: “Sumajta causacushcamanta cushicushpa caparijtaca 

mana uyanchijchu. Jatun manchaihuan chujchushpa caparicujtami uyanchij. 

6Maipi shuj runa huachashcata pitapish tapushpa uyaichigari. Ñucaca tucui 

c'aricunatami huachana nanaihuan caj huarmi shina cintura quinrita chariricujta ricuni. 

Tucuicunamari quillu quillu ñahui tucushcacuna. 

7¡Aij, Jacobpaj huahuacunalla! Paicunapajca manataj chashna tiyashca jatun 

punllamari chayamugrin. Jatun llaqui punllami canga. Shina cajpipish ñucami 

paicunataca quishpichisha nircami. 

8Tucuita Mandaj Diosca cashnapishmi nin: Chai punllacunapica, ñucatajmi 

cancunapaj cungapi tiyacuj yugotaca p'aquisha. Huatashca cinta angucunatapish 

p'itishami. Chaipica shujtaj llajtapi causajcunaca, ña mana paicunata servichishpa 

charingachu. 

9Ashtahuanpish chai punllaca, ñuca paicunata Mandaj Diostapish, paicunata 

mandachun ñuca churashca jatun mandaj Davidtapishmi servingacuna” ninmi. 

10Mandaj Diosca cashnapishmi nin: “Ñucata servij Jacobpaj huahuacunalla, ama 

manchaichijchu. Can israelcunaca ama mancharichijchu. Ñucamari cancunataca 

huahuacunandij prezu causacun chai caru llajtamanta llujshichisha. Jacobpaj 

huahuacuna, cancunaca cai llajtaman tigrashpami samaringuichij. Pi mana 

manchachishca, ima llaquitapish mana yuyarishpami causanguichij. 

11Ñucaca cancunata quishpichingapaj cancunahuanmi cani. Ñuca cancunata mai 

llajtallaman prezu cachashca cashpapish, chai llajtacunataca tucuchishami. 

Ashtahuanpish cancunataca mana tucuchishachu. Llaquichinataca llaquichishatajmi. 

Shina cashpapish cancunataca allichingapajllami llaquichisha” ninmi Mandaj Diosca. 

12Mandaj Diosca cashnapishmi nin: “Cambaj ungüica, mana imahuan jambipaj 

ungüimi. Cambaj chugrica, mana imahuan alliyachipajchu. 

13Cantaca, pi mana jambishpa alliyachi tucunchu. Alliyachipaj ima jambipish mana 

tiyanchu. 

14Cantaca tucui c'uyajcunami cungarincuna. Cunanca pipish ña mana mashcanchu. 

Cantaca ñucamari p'iñaj runa shina chugrichircani. Mana llaquishpa macaj p'iña runa 

shinami macarcani. Canllataj jatun millaita rurashcamanta, yallitaj juchacunata 

rurashcamantami chashna rurarcani. 

15Canta llaquichishcamantaca ¿imapajtaj capariringuiyari? Cambaj nanaica imahuan 

mana jambipajchu. Canllataj jatun mana allita, yallitaj juchacunata rurashcamantami 

ñucataj chashna llaquichircani. 

16Canta p'iñashpa tucuchijcunataca tucuicunallatatajmi tucuchingacuna. Tucui 

paicunami prezu ringacuna. Canta sarujcunaca sarushcallatajmi cangacuna. Tucui can 

charishcata quichujcunataca paicuna charishcatapish, shujtajcuna quichuchun 

cushami. 

17Ashtahuanpish canmanca alliyanata cushpa, cambaj chugrita alliyachishami. 

Cantaca shitashca cashcata yuyashpami: Chai Sión puebloca shitashcami, pi mana 

yuyarinchu nincuna” ninmi Mandaj Diosca. 

18Mandaj Diosca cashnapishmi nin: “Jacobpaj carpa huasicunamanta prezu 

apashcacunataca tigrachimushami. Chai carpa huasicunatapish llaquishami. Lomapi 

tiyashca pueblopish, chai lomallapitajmi shayachishca canga. Ñuca huasitapish ñaupa 

cashca shinallatajmi shayachishca canga. 

19Ñucami paicunataca achcata mirachisha. Chaimantaca mana tucuchishca cangachu. 

Ñuca mirachishcamantaca mana pi huañuchishca cangachu. Paicunaca ñucata 

diosolopagui nishpa alabangacunami. Tucui llajta cushicushpa cantashcami uyaringa. 

20Paicunapaj huahuacunaca, ñaupa shina pi mana cuyuchipajmi cangacuna. Paicunata 

llaquichijcunataca tucuicunatami llaquichisha” ninmi. 

21Mandaj Diosca cashnapishmi nin: “Paicunapurallamantatajmi paicunata pushaj 

llujshinga. Shuj mandajmari paicunapaj chaupillamantataj llujshinga. Paitaca 

ñucapajman c'uchuyachun saquishallami. Paipish ñucapajmanca c'uchuyangallami. 

Ñucapajmanca pi mana c'uchuyai tucuipajchu. 

22Cancunaca ñuca runacunatajmi canguichij. Ñucapish cancunapaj Diostajmi casha” 

ninmi Mandaj Diosca. 

23Mandaj Diosca paita mana manchajcunapajca, jatun acapana shina llaquitami 

allichishcata charicun. Jatunta p'iñarishpami, chai llaquitaca chaicunapaj jahuapi 

cacharinga. 

24Mandaj Diosca jatuntami p'iñaringa. Chaimantaca pai ima shinalla llaquichisha 

nicushca shinataj rurangacama manataj alli tucungachu. Pai yuyarishcataca 

pajtachingatajmi. Tucuri punllacunapimi chaitaca tucuita yachanguichij. 

JEREMÍAS 31 

Israelcuna q'uipa punllacunapi cutin quiquin llajtapi causanamanta 

1Mandaj Diosca cashnami nin: “Chai punllacunapica tucui Israel aillucunapaj Diosmi 

casha. Paicunaca ñucapajlla runacunami canga. 

2Israelcunaca espadamanta quishpirishpami, samarinata mashcashpa tigracurcacuna. 

Shitashca pambata chashna puricujpimi, ñucaca llaquircani” ninmi Mandaj Diosca. 

3Mandaj Diosca achca huatacuna sirijpirajmi, ñucaman ricurishpa cashna nirca: 

“Ñucaca can israelcunataca huiñaita mana tucurij c'uyaihuanmi c'uyani. Chaimanta 

cancunataca llaquicunillami. 

4Israelcunalla, cancunaca ñuca cutin llajtata rurashpa shayachijpimi, llajta 

tucunguichij. Cancunapajca sumajta allichirishpa, panderocunapi huajtashpa 

cushicuihuan tushuna punlla cutin tiyangamari. 

5Samarina urcucunapipish uvata cutin tarpunguichijmi. Sumaj chagracunata 

rurashpami, chaipi p'ucushcata micushpa cushicunguichij. 

6Shuj punllaca pueblota cuidajcunaca Efraín urcumantami: Tucuicuna tandanacushpa 

jacuchij, ñucanchijta Mandaj Diospajman Sión urcuman huichiyashunchij nishpa 

caparingacuna” ninmi. 

7Mandaj Diosca cashnami nin: “Jacobopaj huahuacunamanta jatunta cushicuichij. 

Tucui llajtacunapaj uma caj llajtataca jatun cushicuihuan cantaichij. Tucuicuna 

alabashpa uyarichigari: Mandaj Dioslla, can agllashcacunamanta causaihuan 

saquirishca israelcunata quishpichishcanguimari nichigari. 

8Ñucami paicunataca janaj llajtamanta tigrachimusha, tucui cai pacha 

llajtacunamantami tandachimusha. Ñahui mana ricujcunatapish, patojocunatapish, 

chichu huarmicunatapish, llullu huahuayujcunatapish tucuicunatamari tandallata 

caiman tigrachimunga. 

9Caimantaca huacashpami, llujshishpa ringacuna. Shina cajpipish, ñucaca jatun 

c'uyaihuanmi tigrachimusha. Sumaj yacu tiyan pugrucunatami purichisha. Ima 

ñitcarina illaj sumaj ñanpimi churasha. Ñucamari israelcunapajca yaya cani, Efrainca 

ñuca punta churimari” ninmi. 

10Tucui llajtacunapi causajcuna, Mandaj Dios rimashcata uyaichij. Caitaca mama 

cucha uripi caj ashtahuan caru llajtacunapipish cashna huillaichigari: Israelcunata 

llujshichishpa caita, chaita cachajca cutin tandachingami. Chashna tandachishpaca 

shuj michij paipaj canlla ovejacunata cuidaj shinamari huaquichinga nichigari. 

11Mandaj Diosmari Jacobopaj huahuacunataca quishpichirca. Paicunata yalli c'ari 

c'aripaj maquimantamari randirca. 

12“Paicuna tigramushpaca, jatun cushicuihuan cantashpamari, Sión urcuman 

huichiyangacuna. Mandaj Dios cushca allicunata chasquingapajmi, callpashpa 

shamungacuna. Pai cushca tucui laya sumaj micunahuan, vinohuan, aceitehuan, 

ovejacunahuan, huagracunahuanmi cushicungacuna. Punllanta yacuta regashca huerta 

shina cushijllatami causangacuna. Manataj cutinca ima llaquita charingacunachu. 

13Chaipitajca solteracunaca cushicushpa tushungami. Mosocunapish, yuyajcunapish 

chashnallatajmi cushicunga. Paicuna huacacushcataca asinamanmi tigrachisha. Jatun 

nanaihuan causacushcamanta samachishpa cushichishami. 

14Curacunatapish, ashtahuan sumaj micunacunata cushpami cushichisha. Tucui ñuca 

agllashcacunapish alli micuchunmi, tucui laya allicunata cusha” ninmi Mandaj 

Diosca. 

15Mandaj Diosca cashnapishmi nin: “Ramá shuti pueblopica, sinchita caparishpa aij 

nishpa huacashca uyarinmi. Raquel huarmimari paipaj huahuacuna huañushcamanta 

huacacun. Ama yalli huacaichu nijpipish, huahuacuna huañushcamantaca manataj 

upallanchu” ninmi. 

16Mandaj Diosllatajmi paitaca cashna nin: “Ña ama ashtahuan huacaichu. Cambaj 

ñahuimanta huiquita p'icharilla. Can llaquita apashcamantaca, allita cushami. 

P'iñajcunapaj llajtamantaca tigramungacunami” ninmi Mandaj Diosca. 

17Mandaj Diosca cashnapishmi nin: “Cambajca q'uipa punllacuna cushicuna 

tiyangami. Cambaj huahuacunaca quiquin llajtaman tigramungami. 

18Efraín huacashpa cashna caparijtami uyani: Canmari ñucataca macashpa 

huanachihuangui. Quita huagra shina cashcamantamari cambaj maquita aparini. Cutin 

cambajman tigrachihuayari, ñucaca cambajman tigrarishallamari. Canmari ñucata 

Mandaj Dios cangui. 

19Canmanta anchurishca cashpapish, cunanca llaquirinimi. Ñucallataj mana allita 

rurashcata cunan yuyaita japishpamari, ñuca changata chugrichirini. Manataj 

cungaripaj, yallitaj pingai tucunica. Huambraraj cashpa juchata rurashcamantamari 

cashna pingai tucuni ninmi. 

20Efrainca mana ñuca c'uyashca huahua cajpichu, mana ñuca cushicuna huahua 

cajpichu mana llaquishari. Paimanta rimashpaca, paitaca punllanta yuyaricunillami. 

Ñuca paita yuyarishpaca, shungumantami llaquirini. Paitaca llaquishatajmi. 

21Can maita rishca ñantaca, jatun rumicunata churashpa ringui. Maillata rishca 

ñantaca yuyaipi cangui. Israel huarmilla, can maita rishca ñanllatatajmi cambaj cashca 

cai pueblomanca tigrangui. 

22Sinchi shungu huarmilla, ¿ima horascamachari chashna uri huichi puricunguilla? 

Mandaj Diosca cai llajtapica mushujtamari ruragrin. Huarmica cusapaj c'uchupimi 

canga” ninmi. 

23Tucuita Mandaj, israelcunapaj Diostajmi cashna nin: “Prezu apashcacunataca ñuca 

tigrachimujpi, cai Judá llajta quiquin pueblocunapi cashpaca: Cashcata ruraj causana 

pueblolla, Diospajlla ch'icanchishca urculla, cantaca Mandaj Dios bendiciashca 

cachun ningacunami. 

24Judami chai pueblopica canga, tucui caishuj pueblocunapipish tarpujcuna, 

michijcunami causanga. 

25Shaicushcacunamanca tucui ima illashcatami cusha. Yaricaihuan 

urmacujcunamanca huijsa pajtajtami carasha” nircami. 

26Chashna nijta uyashpaca, rijcharishpa ñahuita pascarcanillami. Chashna 

muscushcamantaca, cushicurcanimi. 

Mandaj Diosca israelcunahuanca mushuj ruranata ari ninacushami nishcamanta 

27Mandaj Diosca cashnami nin: “Shamuj punllacunapica Israel llajtapipish, Judá 

llajtapipish runacunata, animalcunata mirachishpa jundachishami. 

28Ñucaca paicunataca sapimanta aisashpa shitanata, tucui urmachinata, jatun llaquita 

ruranata, tucui ima tiyajta chingachinata huanachinata yuyarishpaca, rurangacama 

chai yuyaimi carcani. Q'uipataca, chai shinallataj chai yuyaimi cutin tigra 

shayachimushpa tarpusha. 

29Chai punllacunapica: Yayacuna jayaj uvata micushcamantami, huahuacunaca quiru 

ungüihuan canchij nishpaca, ña mana ningacunachu. 

30Ashtahuanpish juchata rurajca, paillatajmi chai juchamantaca huañunga. Maijanpish 

jayaj uvata micujpica, paillatatajmi quiru nanai japinga” ninmi. 

31Mandaj Diosca cashnami nin: “Shamuj punllacunapica israelcunahuanpish, Judá 

runacunahuanpish mushuj ruranatami ari ninacushun. 

32Paicunapaj yayacunahuan ari ninacushcata shinaca mana rurashachu. 

Paicunahuanca maquimanta aisashpa Egipto llajtamanta llujshichimucushpami, ari 

ninacurcanchij. Paicunami ñucahuan chaipi ari ninacushcataca p'aquircacuna. Ñuca 

paicunapaj cusa cajpipish, mana cazurcacunachu” ninmi Mandaj Diosca. 

33Mandaj Diosca cashnapishmi nin: “Shamuj punllacunapica israelcunahuan ari 

ninacushpaca, cashnami rurasha: Ñuca mandashcataca paicunapaj yuyaipi 

churashami, paicunapaj shungupi quillcashami. Chashna rurashpaca ñucaca 

paicunapaj Diosmari casha, paicunapish ñucapajllamari canga. 

34Chaipica c'uchullapi causajcunapurapish, huauquindijpurapish: Mandaj Diosta rijsi 

nishpa yachachinacuna mana cangachu. Ñucataca uchillamantapacha jatuncunacama, 

tucuicunami rijsingacuna. Ñucallatajmari paicunapaj tucui juchacunata perdonasha. 

Paicuna mana allita rurashcataca, manataj cutinca yuyarishachu” ninmi Mandaj 

Diosca. 

35Mandaj Diosca punllata achijyachichun intita churajmi, tutaca achijyachichun 

lunata, luzerocunata mandajmi, mama cucha yacucunata jatarichishpa manchanayajta 

huajiachijmi. Paica tucuita Mandaj shutimari. Paica cashnamari nin: 

36“Ñuca tucui chaicunata mandashca ñuca ñaupajpi imapish tucujpica, 

israelcunatapish ama huiñaita ñucapaj cachun saquishachari. 

37Maijanpish jahua pachata medi tucujpi, cai pachatapish ucuman maicama cashcata 

medi tucujpica, ñucapish israelcunataca paicuna juchata rurashcamanta shitashachari” 

ninmi Mandaj Diosca. 

38Mandaj Diosca caitapishmi nin: “Shamuj punllacunapica Jerusalén puebloca 

Hananeel shuti torremantapacha, esquinapi caj pungucama ñucapajmi shayachishca 

canga. 

39Chai pungumantapacha Gareb shuti lomacama cordelta chutashpami, medishca 

canga. Chai lomamantami Goa shuti pambaman muyunga. 

40Shinallataj huañushca aichacunata pambana, ushpata shitana pugru pambapish, chai 

tucui lado pambapish cedrón shuti huaicucama, inti llujshin ladoman caj caballocuna 

yaicuna pungucamami ñuca, Mandaj Diospajlla ch'icanchishca pueblo tucunga. 

Chaimanta cai pueblopi causajcunaca, ña mana llujshichishpa cachashca 

cangacunachu, cutinca mana urmachishca cangachu” ninmi. 

JEREMÍAS 32 

Hanameelpaj allpata Jeremías randishcamanta 

1Jatun mandaj Sedequías, Judá llajtata ña chunga huatata mandacujpica, 

Nabucodonosorca Babilonia llajtataca, ñami chunga pusaj huatata mandacurca. 

Mandaj Dios chai huatapi Jeremiasta huillachishca shimicunami caipica tiyacun. 

2Chai huatami Babilonia llajtata jatun mandajpaj soldadocunaca, Jerusalenpi 

causajcunahuan macanacungapaj muyundijta chapacurcacuna. Chaipica Dios ima 

nishcata huillaj Jeremiasca, Judá llajtata jatun mandajpaj huasi ñaupajpi tiyaj 

carcelpimi prezu tiyacurca. 

3Paitaca Judá llajtata jatun mandaj Sedequiasmi, cashna nishpa prezushca carca: 

“¿Ima nishpataj canca cashna nishpa huillanguiyari?: Mandaj Diosca cashnami nin: 

Ñucatajmi cai pueblotaca Babilonia llajtata jatun mandajpaj maquipi churani. Paica 

macanacushpa mishangami. 

4Judá llajtata jatun mandaj Sedequiasca caldeo soldadocunapaj maquimantaca 

manataj quishpiringachu. Paica Babilonia llajtata jatun mandajpaj maquipi churashca 

cangatajmi. Ñahui ñahui ch'imbapura shayashpami paihuan rimanga. 

5Sedequiastaca Babilonia llajtamanmi apachinga. Ñucallataj cutin ricugringacamami 

chaipi canga. Chai caldeo soldadocunahuan macanacushpapish, ashtahuan llaqui 

tucunguichijmi ninmi Mandaj Diosca ninguimari” nircami. 

6Chashna nijpica, Jeremiasca cashnami nirca: “Mandaj Diosmi ñucataca cashna nirca: 

7Cambaj yayapaj huauqui Salumpaj churi Hanameelmi cambajman shamushpaca: 

Anatot pueblopi ñuca allpata randi, canmari ñuca familia cashcamantaca, chai allpata 

randina cangui ningami nircami. 

8Ñuca primo Hanameelca, Mandaj Dios nishca shinallatajmi, ñuca prezu tiyacun 

carcelman shamushpa cashna nirca: Benjamín llajtapi caj Anatotpi ñuca charishca 

allpata cunantaj randi. Ñuca yayamanta japishcataca, canmari randina cangui. Chai 

allpa ama shujtajcunapaj tucuchunca, canmari ñuca c'uchulla familia cashcamantaca 

randina cangui. Chashna cashcamantaca, cambaj cachun chai allpata randi nircami. 

Chashna nijpimi ñucaca, Mandaj Diostaj chaita randichun ñucata mandashcata 

yacharcani. 

9-10Chaimantami Anatotpi ñuca tiopaj churi Hanameel charishca allpataca randircani. 

Chai allpamantaca balanzapi pizashpami, chunga canchis siclo cullquita curcani. 

Chaimantaca randishcata ricuchij quillcata rurashpami sellarcani. Chaipi ñuca randijta 

ricujcunatapishmi firmachircani. 

11Chai q'uipaca c'atushcata ricuchij ishquindij quillcatami shujtaca sellashcata, 

caishujtaca pascashcata japircani. Chai quillcacunaca c'atujpaj familia cashcamanta, 

ñuca randina tucushpa, ñuca randishpa japishcata ricuchij quillcacunami carca. 

12C'atushcata ricuchij quillcataca ñuca randijta ricushpa firmajcunapish, chai cárcel 

ñaupajpi caj tucui Judá runacunapish, ñuca tiopaj churi Hanameelpish ricucujpimi, 

Nerías runapaj churi Barucman curcani. Neriaspaj yayaca Maasiasmi carca. 

13Tucui paicunapaj ñaupajpimi, Baructaca cashna mandarcani: 

14Tucuita Mandaj, israelcunapaj Diosca cashnami nin: C'atushcata ricuchij cai 

sellashca quillcatapish, cai pascashca quillcatapish japishpa, unicama huaquichishca 

tiyachun allpa mangapi churai. 

15Cai llajtapica huasicunatapish, allpacunatapish, uva chagrayuj allpacunatapish 

randina tiyangarajmi ninmi. Tucuita Mandaj, israelcunapaj Diostajmi chashna nin” 

nircanimi. 

Mandaj Diosta Jeremías mañashca shimicunami 

16Ñucaman c'atushcata ricuchij quillcata Barucman cushca q'uipami, Mandaj Diostaca 

cashna nishpa mañarcani: 

17“¡Jatun Mandaj Dioslla, canmari jahua pachatapish, cai pachatapish tucuita rurai 

tucuj cambaj maquihuan rurarcangui! Cambajca imata ruranapish mana sinchichu. 

18Canca cai tucui huaranga huaranga runacunatami c'uyashpa perdonashcangui. Shina 

cashpapish yayacuna juchata rurashcamantaca q'uipa huahuacunata llaquichijmi 

cangui. Tucuita rurai tucuj, tucuita Mandaj Jatun Dios shutimi cangui. 

19Canca jatun ruranacunata yuyarijmi cangui, sumajcunata rurajmi cangui. Tucui 

runacuna huahua huahua ima shinalla causajtaca, tucuitami cambaj ñahuihuan 

ricucungui. Chaimantami tucuicunaman ima shinalla causashcamanta, imallata 

rurashcamantaca chai shinallataj cungui. 

20Canmari Egipto llajtapica, pi mana rurai tucuipaj jatun señalcunata rurarcangui. 

Cunancamapish ruracunguirajmari. Tucui runacunapurapipishmi chashnacunataca 

rurarcangui. Cunancama chaicunata rurashpamari, canca rijsishca jatun Dios cangui. 

21Canmari can agllashca israelcunataca, tucuita rurai tucuj maquihuan jatun 

señalcunata rurashpa, Egipto llajta runacunata yallitaj manchachishpa chaimanta 

llujshichimurcangui. 

22Chaimantaca cambaj shimihuantaj paicunapaj ñaupa yayacunaman cushami nishca 

cai llajtatamari curcangui. Lechepish, sacha chuspi huachashca mishquipish yacu 

shina tiyaj sumaj llajtatamari curcangui. 

23Cai llajtata japishpaca, caipi p'ucushcata micushpa cushicurcacunami. Shina 

cashpapish can rimashcataca mana uyarcacunachu, can mandashcatapish imata mana 

pajtachishpa causancunachu. Imallata rurachun can mandashcataca, imata mana 

rurarcacunachu. Chaimantamari cai tucui llaquicunata paicunapaj jahuapi 

cacharishcangui. 

24Cunanca caldeocunaca mishashpa japingapajmari, cai pueblo tucui muyundijta 

caspicunahuan arietecunata rurancuna. Jatun macanacuipi huañushpa 

tucurishcamantapish, yaricaimantapish cai puebloca chai caldeocunapaj maquipi 

urmagrinca. Mandaj Dioslla, can huillashca ña pajtacujtaca canllataj ricunguimi. 

25¡Mandaj Jatun Dioslla!, cai llajtataca caldeocunapaj maquipi churashca jahuaca 

¿imapajtaj ñucataca cambaj familia charishca allpataca cullquihuan randishpa 

ricujcunata churai nihuarcangui?” nishpami Diosta mañarca. 

26Chai q'uipami Mandaj Diosca, Jeremiastaca cashna nirca: 

27“Ñucaca tucui cai pachapi causajcunata Mandaj Diosmi cani. Ñucapajca imata 

ruranapish mana sinchichu. 

28Chaimantami Mandaj Diosca cashna nini: Ñucatajmi cai pueblotaca caldeocunata 

mishachishpa, Babilonia llajtata jatun mandaj Nabucodonosorpaj maquipi churagrini. 

Paimi cai pueblotaca japinga. 

29Chai caldeocuna yaicushpami, cai pueblotaca ninata japichishpa tucui 

rupachingacuna. Israelcunaca huasi jahuacunapimi inciensota Baalman cushpa 

rupachijcuna carca. Shujtajcunapaj dioscunamanpish vinota cushpami tallijcuna carca. 

Chashna rurashpami ñucata p'iñachircacuna, tucui chai huasicunatami 

rupachingacuna. 

30Israelcunapish, Judá runacunapish ñuca ñaupajpi ima allita ruranapaj randica, 

callarimantapacha millaillata rurashpami causarcacuna. Tucui israelcunallatajmi 

paicunapaj maquihuan rurashca dioscunahuan ñucata p'iñachishpalla causancuna. 

Ñuca, Mandaj Diostajmi chashna nini. 

31Cai pueblopish shayachi callarimantapacha cunancama, ñucata p'iñachishpallami 

tiyan. Chaimantami cunanca ñuca ñaupajmanta anchuchigrini. 

32Tucui israelcuna, tucui Judá runacuna, paicunata jatun mandajcunandij, caishuj 

mandajcunandij, paicunapaj curacunandij, paicunaman huillajcunandij millaita 

rurashpa ñucata p'iñachishpa causashcamantami anchuchigrini. Tucui Judá llajtapi, 

Jerusalén pueblopi tucui causajcunallatajmi ñucata p'iñachircacuna. 

33Ñucaca manataj upalla saquishcanillachu, ñaupamantapacha yachachicurcanillami. 

Ashtahuanpish paicunaca ñuca yachachishcata chasquingapaj ñahuita ricuchinapaj 

randica, huashatami ricuchircacuna. 

34Ashtahuanpish ñucata mañana huasitapish paicuna rurashca millanana dioscunata 

churashpami mapayachircacuna. 

35Hinompaj churipaj pugru pambapipish Baalpaj altarcunata rurashpamari, tucui 

Judapi causajcunata juchata rurachircacuna. Chaicunapimi paicunapaj churicunata, 

ushushicunata Molocman cushpa rupachincuna. Chaita rurachunca, shuj 

shimillatapish mana mandashcanichu. Chashna millaita paicuna ruranataca mana 

yuyashcanillapishchu” ninmi. 

Q'uipa punllacunapi allita ruranata huillashcamanta 

36Chashna nishpapish, israelcunata Mandaj Diosca cashnami nin: “Cai pueblotaca 

cancunaca: Jatun macanacuihuan, yaricaihuan, ungüihuanmi Babilonia llajtata jatun 

mandajpaj maquipi churagrin ninguichijmi. 

37Shina cajpipish ñucaca yallitaj p'iñarishpa, manataj ashtahuan charisha nishpa 

llujshichishpa cachashcacunataca, tucui cai pachamantami cutin tandachimusha. 

Chashna tandachimushpa, cutin caipi causachun churashatajmi. 

38Paicunaca ñucapajlla runacunami canga, ñucapish paicunapaj Diosmi casha. 

39Paicunamanca tucui causaipi ñucata cazuj cana shunguta yuyaitami cusha. 

Paicunallatajpish, paicunapaj huahua huahuacunapish alli causaita charichunmi 

chashna rurasha. 

40Shinallataj paicunahuanca huiñaita paicunapaj allita ruranata manataj saquinatami 

ari ninacushun. Paicuna ñucamanta amataj anchurichunca, ñucata manchana 

yuyaitami paicunapaj shungupi churasha. 

41Ñucaca paicunapaj allita rurashpami cushicusha. Cai llajtapica tarpuj shinami 

churasha. Cutinca mana shitangapaj ñuca tucui shunguhuan, tucui almahuanmi caipi 

charisha” ninmi. 

42Mandaj Diosca cashnapishmi nin: “Cai llajta runacunapajca cai tucui jatun 

llaquicunata apamushca shinallatajmi, paicunaman imalla allicunata cusha nishcataca 

pajtachisha. 

43Paicunami cai llajtataca, paicuna quiquinpaj cachun japishpa causangacuna. 

Cancunaca: Cai llajtaca gentecunapish, animalcunapish illajlla shitashcamari saquirin. 

Cunanca caldeocunapajmari ninguichijmi. 

44Shina cajpipish caimanta prezu apashcacunataca, ñucatajmi tigrachimusha. 

Paicunami allpacunata cullquihuan randingacuna. Randishcata ricuchij quillcata 

rurangacunami. Chai quillcataca randijta ricujcunata firmachishpa sellangacunami. 

Benjamín llajtapi, Jerusalén muyundijcunapi, Judá llajtallapitaj caj caishuj 

pueblocunapi, urcucunapi caj pueblocunapi, Sefela pamba pueblocunapi, Neguev 

pamba pueblocunapipishmi allpacunata chashna randingacuna” ninmi Mandaj Diosca. 

JEREMÍAS 33 

Jerusalenta q'uipa punllacunapi allichinamanta 

1Jeremiasca, cárcel ñaupaj pambapi prezu tiyacurcarajmi. Chaillapitaj cajpi, Mandaj 

Dios cutintaj paiman rimashpa huillachishca shimicunami caipica tiyacun. Jeremiasca 

cashnami huillarca: 

2“Mandaj Diosca cai pachata rurajmi. Tucuita rurashpa sinchita churajmi. Paica 

Mandaj Dios shutimi, paimi cashna nin: 

3Ñucata caparilla, ñucaca cutichishallami. Can mana yachashca, pacalla tiyacuj jatun 

yachanacunata yachachishallami ninmi. 

4Israelcunata Mandaj Diosca ariete nishca macanacunacunahuanpish, 

hachacunahuanpish urmachinapaj tiyacuj cai Jerusalén pueblo huasicunamantapish, 

Judá llajtata jatun mandajcunapaj huasicunamantapish cashnami nin: 

5Caipi causajcunallatajmi, caldeo soldadocunahuan macanacunaman espadacunahuan 

llujshincuna. Chaimantami cai huasicunapica, huañushcacunata jundachincuna. 

Paicunallataj yallitaj millaita rurashpa causashcamanta yallitaj p'iñarishpami, cai 

pueblopi causajcunamantaca ñuca ñahuita shujman churarcani. Chashna yallitaj 

p'iñarishpami, cai jatun llaqui tucuchun saquircani. 

6Shina cashpapish alliyanatapish, jambitapish apamushami, jambishpa alliyachishami. 

Chaimantaca tucui llaquimanta huaquichishpami, mana tucurij sumaj causaita cusha. 

7Judá llajtamanta prezu apashcacunatapish, Israel llajtamanta prezu apashcacunatapish 

tigrachimushami. Chaimantaca callaripi cashca shinallatatajmi allichishpa churasha. 

8Paicuna mana allita rurashpa, ñucata p'iñachishpa causashcataca tucuitami p'ichasha. 

Ñucata c'ariashpa juchata rurashpami, ñucata llaquichircacuna. Chai juchacunataca 

tucuitami perdonasha. 

9Ñucapajca jatunta cushicunami cangacuna. Tucui cai pacha llajtacunaca, 

paicunamantami ñucataca jatun nishpa, sumaj nishpa alabangacuna. Israelcunapaj 

ñuca imalla allita rurashcata tucuicuna uyashpami manchangacuna, chujchungacuna. 

Paicuna mancharina allicunata rurashpami, sumaj causaita cusha. Chaita ricushpami, 

ñucata manchangacuna” ninmi. 

10Mandaj Diosca cashnapishmi nin: “Cancunaca cai Jerusalén pueblotapish, Judá 

llajtapi caj caishuj pueblocunatapish: Shuj runallapish, animalcunallapish illaj, 

shitashcami saquirin ninguichijmi. Tucui pueblo callecunaca cancuna nishca shina 

runacunapish, animalcunapish illaj shitashcamari saquirin. 

11Shina cashpapish chai tucui pueblocunapimi jatun cushicuihuan cantashca uyaringa, 

cazarajcuna cantashcapishmi uyaringa. Tucuita Mandaj Diosta alabaichij, Mandaj 

Diosca allimari. Paica huiñai huiñaita c'uyacunllamari nishpami cantangacuna. Prezu 

apashcamanta ñuca tigrachimushcacunami tucuicuna ñucaman cuna cashcata apashca 

ñuca huasiman shamushpa, diosolopagui nishpa cantangacuna. Cai llajtataca callaripi 

cashcata shinami, sumajta allichisha” ninmi Mandaj Diosca. 

12Tucuita Mandaj Diosca cashnapishmi nin: “Runacunapish, animalcunapish illaj, 

shitashca saquirij cai pueblo c'uchupipish, tucui pueblocuna c'uchupipish, llajtapipish 

achca animalcunata michishpa purijcunami, chugllacunata rurashpa cuidangacuna. 

13Urcucunapi caj pueblocunapi, Sefela shuti pamba pueblocunapi, Neguev shuti 

pamba pueblocunapi, Benjamín llajtapi, Jerusalén pueblo muyundij pambacunapi, 

Judá llajtapi caj tucui caishuj pueblocunapipishmi michijcunaca, paicunapaj canlla 

animalcunata yupangacuna” ninmi Mandaj Diosca. 

14Mandaj Diosca caitapishmi nin: “Israelcunapajpish, Judá runacunapajpish ñuca 

imalla allicunata rurashami nishcata rurashpataj ricuchina punllacuna pajtangatajmi. 

15Chai punllacunapi, chai huatacunapica Davidpaj huahuacunapuramantami shuj 

mushuj yurata shina huiñachisha. Paica cashcata rurajmi canga. Paimi cai llajtapica, 

tucuicunapaj cashcata ricushpa alli mandanga. 

16Chai punllacunapica, Judá llajtaca tucui llaquimanta quishpichishcami canga. 

Jerusalenpi causajcunapish ima manchai illajllami causangacuna. Paicunaca: Mandaj 

Diosmi ñucanchijpajca cashcata ruran ningacunami. 

17Davidpaj huahuacunapuramantaca israelcunata mandanapi tiyarijca, manataj 

illangachu. 

18Shinallataj curacunapish, levitacunapish animalcunata ñuca ñaupajpi tucuita 

rupachinamanta, granocunata ñucaman cushpa rupachinamanta, animalcunata 

punllanta ñucaman cushpa huañuchinamantaca manataj illangachu” ninmi. 

19Mandaj Diosca Jeremiastaca cashnapishmi nirca: 

20“Ñuca, Mandaj Diostajmi cashna nini: Ñucaca punlla canapitaj punlla cachun, tuta 

canapitaj tuta cachunmi mandashpa churarcani. Chaitaca cancuna shujtajyachishpa, 

punllataca tuta canapi, tutataca punlla canapi churajpica, 

21ñucapish ñucata servij Davidman ari nishcata p'aquishachari. Pai tiyashcapi ama pi 

tiyarishpa mandachun mana ashtahuan huahuacunata cushachari. Shinallataj ñucapajta 

ruraj levitacunahuanpish, curacunahuanpish ari ninacushcatapish p'aquishachari. 

22Jahua pachapi tiyaj luzerocunatapish, mama cucha uripi tiyaj t'iyu allpatapish pi 

mana yupaipajchu. Ñucata servij Davidpaj huahua huahuacunatapish, ñucallatataj 

servij levitacunapaj huahua huahuacunatapish chashnallataj pi mana yupai 

tucuipajtami mirachisha” ninmi. 

23Mandaj Diosca Jeremiastaca cashnapishmi nirca: 

24“Mandaj Diosca paillatajmi Israel aillucunatapish, Judá aillutapish agllashca carca. 

Shina cashpapish, cunanca ñami shitashca nishpa chai runacuna rimacujtaca 

¿manachu uyangui? Chashna nishpami paicunaca ñuca agllashcacunataca, ña mana 

llajta cashcata yuyashpa yangapi charicuncuna. 

25Ashtahuanpish ñucaca cashnami nini: Punllapish, tutapish ñuca mandashca shina 

mana tiyajpi, jahua pachapish cai pachapish ima shinalla tiyachun ñuca mandashca 

shina mana tiyajpica, 

26ñucapish Jacobopaj huahuacunata shitaimanchari, ñucata servij Davidpaj 

huahuacunatapish cungarimanchari. Shamuj punllapica Abrahampaj, Isaacpaj, 

Jacobopaj huahua huahuacunata mandachunca, ña manachari Davidpaj huahua 

huahuapuramanta mandajta churaiman. Ashtahuanpish ñucallatajmari caimanta prezu 

apashcacunataca llaquishpa tigrachimusha” nircami. 

JEREMÍAS 34 

Jatun mandaj Sedequiasman huillashcamanta 

1Babilonia llajtata jatun mandaj Nabucodonosorca, pai mandacushca tucui 

llajtacunamanta ch'ican ch'ican runacunapuramanta tandachishca paipaj tucui 

soldadocunandijmi Jerusalenpi causajcunahuanpish, tucui caishuj pueblocunapi 

causajcunahuanpish macanacurca. Mandaj Dios chai punllacunapi Jeremiasta 

huillachishca shimicunami caipica tiyacun. 

2Israelcunata Mandaj Diosca ñucataca cashnami nin: “Judá llajtata jatun mandaj 

Sedequiaspajman rishpa cashna nigri: Mandaj Diosca cashnami nin: Cai pueblotaca 

ñucatajmi Babilonia llajtata jatun mandajman cugrini. Pai japishpaca ninata 

japichishpami, tucui rupachinga. 

3Canpish paipaj maquimantaca manataj quishpiringuichu, ashtahuanpish prezu 

japishpa paipaj maquipi churangacunatajmi. Babilonia llajtata jatun mandajtaca ñahui 

ñahuimi ricungui, paipaj ñaupajpimi rimangui. Babilonia pueblomanpish apashca 

canguimi ninmi. 

4Shina cajpipish Judá llajtata jatun mandaj Sedequiaslla, Mandaj Dios rimashcata 

uyayari. Mandaj Diosca canmantaca cashnamari nin: Canca mana espadahuan 

huañuchishca canguichu. 

5Sumaj huañuitami charingui. Can huañujpica, cambaj ñaupa yaya jatun 

mandajcunapaj huañuipi shinallatajmi mishquijllata ashnaj jambicunata 

rupachingacuna. Shinallataj: ¡Aij, ñucanchij mandajlla! nishpa huacangacunapishmi. 

Ñuca huillachishcaca, chashnatajmi tucunga ninmi Mandaj Diosca” nircami. 

6Dios ima nishcata huillaj Jeremiasca, Jerusalenpimi Judá llajtata jatun mandaj 

Sedequiasmanca, tucui cai shimicunataca huillarca. 

7Babilonia llajtata jatun mandajpaj soldadocunaca Jerusalenpi causajcunahuanpish, 

Judá llajtapi tiyaj tucui caishuj pueblocunamanta saquirishca Laquis shuti, Azeca shuti 

pueblocunapi causajcunahuanpishmi macanacucurca. Judá llajtapica muyundijta jatun 

pircayuj pueblocunamantaca, chai ishquillami saquirishca carca. 

Servijcunata cacharishpa cachashca jahuallataj cutin japishcamanta 

8Jatun mandaj Sedequiasca, tucui servijcunata cacharingapajmi, tucui Jerusalenpi 

causajcunahuan ari ninacurca. Chai punllacunapi Mandaj Dios Jeremiasta 

huillachishca shimicunami caipica tiyacun. 

9Jerusalenpi causajcunataca hebreocunapurallataj caj servijcunataca c'ari cachun, 

huarmi cachun tucuicunata cacharishpa cachachun. Judapi causajcunata, pipish ña 

ama servichishpa charichunmi ari nichirca. 

10Ña ama ashtahuan servichishpa, cacharishpa cachachun nishcataca tucui 

mandajcunapish, Jerusalenpi tucui causajcunapishmi ari nircacuna. Chaimantaca 

tucuicunami servij c'aricunatapish, huarmicunatapish cacharishpa cacharcacuna. 

11Shina cashpapish q'uipataca, yangamari cacharishpa cachanchij nishpami, paicunata 

servijcunataca c'aricunatapish, huarmicunatapish cutintaj servichingapaj tucuicunata 

tigrachircacuna. 

12Chaimantami Mandaj Diosca cai shimicunata huillachun nijpi, Jeremiasca cashna 

huillarca: 

13“Israelcunata Mandaj Diosca cashnami nin: Ñucaca cancunapaj ñaupa 

yayacunataca, Egipto llajtapi causajcunata servishpa, llaquinayajta causacujpimi 

llujshichimurcani. Paicunahuanca chaimanta llujshichimui punllami cashna nishpa ari 

ninacurcanchij: 

14Can hebreocunapurallataj maijanta cancunaman c'atujpica, sujta huatallata 

servichishpa charinguichij. Canchis huata callaripica, cacharishpa cachanguichijlla 

nircanimi. Shina mandashcataca cancunapaj yayacunaca mana cazurcacunachu, mana 

uyashun nircacunallapishchu. 

15Cancunaca cancunata servij cancunapaj familiacunata cacharishpa cachashpaca, 

ñuca munashcatami rurarcanguichij. Allita rurana yuyaita japishpami, ñucata mañana 

huasipi ñuca ñaupajpi ari nishpa, paicunataca cacharircanguichij. 

16Shina cashpapish cutin yuyarishpamari, paicuna imatapish ruragrichun cacharishpa 

cachashca c'aricunatapish, huarmicunatapish cutinllataj japinguichij. Chaimantaca 

cutinllataj servichishpamari, huatashcata shina charicunguichij. Chashna rurashpaca, 

ñuca ñaupajpi ari nishcata p'aquishpa, ñucatami yangata rurarcanguichij” ninmi. 

17Cancuna chashna rurashcamantami, Mandaj Diosca cashna nin: “Cancunaca ñucata 

mana cazushpami, cancunapaj familiacunataca servichicushcamanta mana 

cacharishpa cachanguichij. Chaimantami ñucapish espadahuan huañuchijcunatapish, 

jatun yaricaitapish, ungüitapish cancunata llaquichichun cachagrini. Chai jatun 

llaquihuanmi cancunataca, tucui cai pacha llajtacunapaj chaupipi jatunta 

pingachigrini. Ñuca, Mandaj Diostajmi chashna nini. 

18-19Judá llajtata mandajcuna, Jerusalén pueblota mandajcuna, caishuj 

mandajcunapish, curacunapish, tucui cai llajtapi causajcunapishmi bizita 

huañuchishca aichata ishquipi ch'icanchishca chaupita pasashpa ñuca ñaupajpi ari 

nircacuna. Chai bizi aichata ch'icanchishca chaupita pasashpa paicunapaj shimihuan 

ñucaman ari nishcata p'aquishpa, mana pajtachijcunataca tucuicunatami llaquipi 

churagrini. 

20Paicunata p'iñashpa huañuchishun nicujcunapaj maquipimi churagrini. Paicunapaj 

huañushca aichacunataca, huairata purij pajarocuna, sacha animalcunami micunga. 

21Cai Judá llajtata jatun mandaj Sedequiastapish, pai churashca mandajcunatapish 

paita p'iñashpa huañuchisha nicujcunapaj maquipimi churasha. Cunan cancunahuan 

macanacunata saquishpa rij, chai Babilonia llajtata jatun mandajpaj soldadocunapaj 

maquipimi churasha. 

22Cunan rishca cajpipish, ñucallatajmi cutin cai puebloman tigrachimusha. Paimi 

cancunahuan macanacushpa mishanga, cai pueblotaca ninahuanmi tucui rupachinga. 

Chashna rurashpami, cai Judá llajta pueblocunataca shuj runallatapish mana 

saquishpa, shitashca, chushajta saquisha ninmi Mandaj Diosca” nircami. 

JEREMÍAS 35 

Yaya Recabpaj huahua huahuacunaca pai mandashcata cazuj cashcamanta 

1Josiaspaj churi jatun mandaj Joacim, Judá llajtata mandacujpimi, Mandaj Diosca 

Jeremiastaca cashna mandarca: 

2“Recabpaj huahuacunapaj huasiman rishpa paicunahuan rimagri. Chaimantaca ñuca 

huasiman yaicuchishpa, jahua ucucunaman maijan ucumanpish huichiyachishpa 

vinota ubyachun cui” nircami. 

3Shina nijpimi ñucaca, Jeremiaspaj churi Jaazaniaspajman rircani. Jeremiaspaj yayaca 

Habasiniasmi carca. Jaazaniastapish, paipaj tucui churicunatapish, paipaj 

huauquicunatapish, Recabpaj huahua huahuapuratapishmi, 

4Mandaj Diospaj huasiman pusharcani. Chaiman pushashpaca, Igdalías runapaj churi 

Hanán tiyacun jahua ucumanmi huichiyachircani. Diosta servij chai runaca 

mandajcuna tiyana ucu ladopimi tiyacurca. Chai ucuca, Diospaj huasi pungupi cuidaj 

Maasías runa tiyana ucu jahua altomanmi carca. Maasiasca, Salumpaj churimi carca. 

5Chaiman huichiyachishpaca, Recabpaj huahuacunataca tasacunapipish, 

vasocunapipish junda junda vinota ñaupajpi tiyachishpami: “Cai vinota ubyaichij” 

nircani. 

6Shina nijpica, paicunaca cashnami nircacuna: “Ñucanchijca vinotaca mana ubyai 

tucunchijchu. Recabpaj churi Jonadab shuti ñucanchij ñaupa yayamari ñucanchijtaca 

cashna mandashca: Cancunapish, cancunapaj huahua huahuacunapish tucui causaipi 

amataj vinota ubyanguichijchu. 

7Cancuna causanapaj huasicunatapish ama shayachinguichijchu, ima 

chagracunatapish ama ruranguichijchu, uva chagracunatapish ama ruranguichijchu, 

chaitaca ama charinguichijllapishchu. Ashtahuanpish tucui cancunaca carpa 

huasicunallapi causanguichij. Chashnami cancuna causacun cai llajtapica, uni 

huatacunata causanguichij nishcami. 

8Recabpaj churi ñucanchij ñaupa yaya Jonadab imallata mandashcatamari tucuita 

pajtachishpa causanchij. Ñucanchijca pai mandashca shinallataj ñucanchij 

huarmicunapish, ñucanchij churicunapish, ushushicunapish vinotaca manataj 

ubyanchijchu. 

9Shinallataj ñucanchij causangapajpish, mana huasicunata shayachinchijchu. 

Ñucanchij allpacunapipish uva chagracunata mana charinchijchu, ima chagracunayuj 

allpacunatapish mana charinchijchu. 

10Ñucanchij ñaupa yaya Jonadab imalla mandashcataca, tucuitami chai shinataj 

pajtachishpa causanchij. Chaimantami causanatapish carpa huasicunallapi causanchij. 

11Shina cashpapish, cunanca Babilonia llajtata jatun mandaj Nabucodonosor cai 

llajtata llaquichinaman shamushca cajpimari: Jacuchij chai caldeo 

soldadocunamantapish, Siria llajta soldadocunamantapish Jerusalenpi miticushunchij 

nishpa shamushpa, cai Jerusalenpi saquirishpa causacunchij” nircacunami. 

12Chai q'uipami Mandaj Diosca, Jeremiastaca cashna nirca: 

13“Tucuita Mandaj, israelcunapaj Diostajmi cashna nini: Judá runacunatapish, 

Jerusalenpi causajcunatapish cashna nigri: Mandaj Diosca cashnami nin: ¿Riquichij, 

cancunaca manatajchu ñuca mandashcata cazunata yachai tucunguichij imatagari? 

14Vinota ama ubyachun Recabpaj churi Jonadab mandashcataca, paipaj huahuacunaca 

manataj paquishcacunachu. Paicunapaj punta yaya mandashcata cazushpamari, 

cunancamapish vinotaca mana ubyashpa causashcacuna. Ñucacarin cancunataca 

ñaupamantapacha cai tucui huatacunatami rimani. Shina cajpipish, manataj 

cazunguichijca. 

15Ñucata servij ñuca ima nishcata huillajcunataca, ñaupamantapacha cunancama 

huashan huashan cachashpa huillachicunillami. Chai tucui huillajcunahuanmi: 

Tucuicuna cancunapaj millai causaita saquishpa, ñucaman cutirichij. Mana allita 

ruranata saquichij. Ña ama chai shujtajcunapaj dioscunapajman rishpa cungurichijchu, 

ama chaicunata servichijchu. Tucui chaicunata saquishpaca cancunapaj 

yayacunamanpish, cancunamanpish ñuca cushca cai llajtapi causanguichijmi nishpa 

huillachircani. Shina cajpipish, cancunaca manataj uyanguichijchu, manataj 

cazunguichijchu. 

16Recabpaj churi Jonadab mandashcataca, paipaj huahua huahuacunaca ñaupa yaya 

mandashca cashcamanta manataj paquishcacunachu. Ashtahuanpish cai Judá 

runacunaca ñucataca manataj cazuncunachu” ninmi. 

17Cancuna chashna cashcamantaca tucuita Mandaj, israelcunapaj Diosca cashnami 

nin: “Ñuca rimashcataca cai Judá llajtapi causajcunapish, Jerusalenpi causajcunapish 

manataj uyancunachu, cayajpipish manataj cutichincunachu. Chaimanta paicunapajca, 

ñuca imalla llaquicunata apamusha nishcatami apamugrini” ninmi. 

18Jeremiasca, Recabpaj huahuacunataca cashnami nirca: “Tucuita Mandaj, 

israelcunapaj Diosca cashnami nin: Cancunaca cancunapaj yaya Jonadab 

mandashcataca, tucuitami cazushcanguichij. Tucui imallata mandashcataca, 

chashnataj rurashpami causashcanguichij. 

19Chashna cazushcamantaca, Recabpaj churi Jonadabpaj huahua huahuapuramantaca, 

shujllapish ñuca ñaupajpi ñucata servinamantaca manataj illangacunachu ninmi. 

Tucuita Mandaj, israelcunapaj Diostajmi chashna nin” nircami. 

JEREMÍAS 36 

Jeremías quillcachishcata Baruc rezashcamanta 

1Josiaspaj churi jatun mandaj Joacimca, Judá llajtataca ñami chuscu huatata 

mandacurca. Chai huatami Mandaj Diosca Jeremiastaca cashna mandarca: 

2“Quillcana cara pillushca tiyacujta japi. Chaipica israelcunapajpish, Judá 

runacunapajpish, tucui shujtaj llajtacunapajpish, imalla llaquicunata cachanata Josías 

causacui punllacunamantapacha cunancama ñuca imallata huillashca shimicunata 

quillcai. 

3Cai Judá runacunaca, ñuca ima shinalla llaquichisha nishcata uyashpallapish, 

llaquirishpa paicunapaj millai causaita saquishpa ñucaman cutiringacunapishchari. 

Cutirijpica, ñucapish paicuna imalla mana allita rurashca juchacunataca, tucuimi 

perdonasha” nircami. 

4Chashna nijpimi Jeremiasca, Neriaspaj churi Baructaca cayarca. Paimi Mandaj Dios 

imalla huillachishcata Jeremías rimajpica, quillcana carapi tucuita quillcashpa 

pillurca. 

5Chai q'uipami Jeremiasca, Baructaca cashna mandarca: “Ñucaca Mandaj Diospaj 

huasiman yaicunata jarcashcami tiyacuni. 

6Chashna cashcamantaca, mana micushpa Diosta mañangapaj tandanacui punllapica, 

Mandaj Diospaj huasimanca can yaicungui. Chai punlla yaicushpaca, Mandaj Dios 

imallata huillachun nishcata ñuca rimajpi cai carapi can quillcashcataca Jerusalenpi 

causajcunamanpish, tucui Judá llajta pueblocunamanta tandanacushcacunamanpish 

rezashpa uyachingui. 

7Mandaj Dios jatunta p'iñarishpa paicunata chashna mancharinata llaquichisha nicujta 

uyashpaca, Mandaj Dios uyana shinata tucui shunguhuan mañangacunapishchari. 

Paicunapaj millai causaitapish saquishpa cutiringacunapishchari” nircami. 

8Shina nijpica Neriaspaj churi Barucca, Dios huillachishcata huillaj Jeremías 

mandashca shinatajmi rurarca. Mandaj Diospaj huasiman rishpami, Diospaj 

shimicunata carapi quillcashca tiyacujtaca, chaipi cajcunaman tucuita rezashpa 

uyachirca. 

9Josiaspaj churi jatun mandaj Joacimca, Judá llajtataca ñami pichca huatata 

mandacurca. Chai huatapaj quillapimi Jerusalenpi causajcunatapish, Judá llajtapi caj 

tucui caishuj pueblocunamanta Jerusalenman shamujcunatapish Mandaj Diospaj 

ñaupajpi mana micushpa mañashun nircacuna. 

10Chai tandanacuipimi Barucca, Mandaj Diospaj huasi chaupi ucuman yaicushpa, 

mushuj pungu ñaupajpi shayarirca. Chaipi shayarishpami Jeremías quillcachishcataca 

pillushca carata pascashpa, tucui chaipi cajcunaman rezashpa uyachirca. Chai ucupica 

Safanpaj churi Gemarías shuti quillcajmi tiyaj carca. 

Jeremías quillcachishcataca mandajcunapaj ñaupajpi Baruc rezashcamanta 

11Gemariasca, Safanpaj churimi carca. Gemariaspaj churi Micaiapish, Mandaj 

Diospaj shimicunata chai carapi rezajtaca tucuitami uyarca. 

12Chaita uyashpaca, jatun mandajpaj huasiman uriyashpami, quillcaj runapaj ucuman 

yaicurca. Chaipica tucui cai mandajcunami tiyacurcacuna: Quillcaj Elisama, 

Semaiaspaj churi Delaía, Acborpaj churi Elnatán, Safanpaj churi Gemarías, 

Ananiaspaj churi Sedequiaspishmi tiyacurcacuna. 

13Paicunamanmi Micaiasca, tandanacushcacunaman chai carapi Baruc rezashcata 

uyashcataca tucuita huillarca. 

14Chaita huillajpimi, chai tucui mandajcunallataj Netaniaspaj churi Jehuditaca, 

Neriaspaj churi Baructa cayanaman cacharcacuna. Netaniaspaj yayaca Selemiasmi 

carca. Selemiaspaj yayaca Cusi shutimi carca. Jehudimi Baructaca: 

“Tandanacushcacunaman rezashpa uyachishca pillushca carata apashpa shamui” 

nirca. Shina nijpimi Barucca, chai pillushca carata apashpa, mandajcunapajman rirca. 

15Paicunaca Baructaca: –Tiyarishpa, ñucanchijmanpish rezashpa uyachi– nijpi, 

Barucca paicunaman rezashpa uyachirca. 

16Chai tucui shimicunata uyashpaca tucuicunami mancharishpa, caishuj chaishuj 

ñahuita ricunacurcacuna. Chaimantaca Baructaca: –Cai shimicunataca jatun 

mandajman huillanatajmi canchij– nircacunami. 

17Chai q'uipaca Baructami: –¿Cai tucui shimicunataca ima shinataj quillcarcangui, 

Jeremías rimashcatachu quillcarcangui? Chaita huillai– nircacuna. 

18Shina nijpimi Barucca: –Jeremiasmi tucui cai shimicunataca callarishpa rimarca. 

Chaitami ñucaca pillushca carapi tintahuan quillcashpa catircani– nircami. 

19Shina nijpimi mandajcunaca Baructaca: –Canpish, Jeremiaspish pi mana ricunapi 

miticugrichij– nircacuna. 

Quillcashpa pillushca carataca jatun mandaj Joacim rupachishcamanta 

20Chashna nishpaca Baruc charicushca pillushca carataca, Elisama shuti quillcaj runa 

tiyana ucupi saquishpami, jatun mandaj tiyacunman rircacuna. Chaipimi chai 

shimicunata uyashcataca, paiman tucuita parlarcacuna. 

21Chaita huillajpimi jatun mandajca Jehuditaca, chai pillushca cara quillcata apaj 

cacharca. Paimi quillcaj Elisama tiyana ucumanta chai carata apashpa, jatun 

mandajmanpish, paihuan tiyacuj tucui mandajcunamanpish rezashpa uyachirca. 

22Huatapaj iscun quillapica, tamya punllacuna cashcamantami, jatun mandajca 

usyaringacama tiyana huasipi carca. Chiri cashcamantami paipaj ñaupajpica, yanta 

rupacuj brasero tiyacurca. 

23Jehudica ñami quimsa pilluitachu, chuscu pilluitachu imatajshi rezarca. Chashna 

rezacujpimi, jatun mandaj chai quillcata quichushpaca, quillcana plumata p'itina 

cuchillota japishcahuan lliquishpa ninapi shitarca. Chaipi shitashpami, chai pillushca 

cara quillcataca, paipaj ñaupajpi yanta rupacuj braseropi tucui rupachirca. 

24Chai tucui shimicunata uyashpaca jatun mandajpish, paita servij tucui 

mandajcunapish mana mancharcacunachu. Churanacunallatapish mana 

lliquircacunachu. 

25Chai pillushca cara quillcata rupachicujpica, Elnatanhuan, Delaiahuan, 

Gemariashuanmi ama rupachipaichu nircacuna. Shina nijpipish jatun mandajca mana 

uyashpa rupachircallami. 

26Shinallataj quillcaj Baructapish, Dios ima nishcata huillaj Jeremiastapish 

japichunmi, jatun mandajca Hamelecpaj churi Jerameelhuan, Azrielpaj churi 

Seraiashuan, Abdeelpaj churi Selemiashuan cacharca. Jeremiastapish, Baructapish 

Mandaj Dios pacashcamantami mana japircacuna. 

Jeremiasca Dios huillachishcataca shujtaj carapi quillcachishcamanta 

27Jeremías huillashpa Baructa quillcachishca cara pillushcata jatun mandaj 

rupachishca q'uipami, Mandaj Diosca Jeremiastaca cutinllataj cashna mandarca: 

28“Manaraj quillcashca tiyacuj shujtaj pillushca carata japi. Chaipica Judá llajtata 

jatun mandaj Joacim rupachishca carapi tiyacushca tucui shimicunallatataj quillcai. 

29Ña tucui quillcashpaca, Judá llajtata jatun mandaj Joacimtaca cashna nigringui: 

Mandaj Diosca cashnami nin: Punta quillcashca cara pillushcataca canmi 

rupachircangui. Imamantataj cai pillushca carapica, Babilonia llajtata jatun mandajca 

shamungatajmi. Paimi cai llajtapi ima tiyashcataca tucui chingachinga. 

Runacunatapish, animalcunatapish mana saquishpami chingachinga nishpa 

quillcarcanguiyari nishpami rupachircangui ninmi. 

30Chashna rurashcamantaca Mandaj Diosca, Judá llajtata jatun mandaj Joacimtaca 

cashnapishmi nin: Paica Davidpaj jatun tiyanapi tiyashpa mandachun huahuacunata 

mana charingachu. Pai huañujpipish punlla rupaipi, tuta chiripi sirichun 

shitangacunallami. 

31Millaita rurashpa causashcamantaca paitapish, paipaj huahuacunatapish, paita servij 

mandajcunatapishmi llaquichisha. Ñucaca jatun llaquicunatami cachagrini nishpami 

huillarcani. Shina nijpipish, cancunaca manataj cazurcanguichijchu. Chashna 

cashcamantaca ñuca huillashca chai tucui llaquicunatami cancunapaj jahuapipish, 

Jerusalenpi causajcunapaj jahuapipish, tucui Judá runacunapaj jahuapipish cachagrini 

ninmi ningui” nircami. 

32Shina nijpimi Jeremiasca, shujtaj pillushca carata japishpa, Neriaspaj churi quillcaj 

Barucman curca. Chai carapimi Barucca, Judá llajtata jatun mandaj Joacim 

rupachishca carapi quillcashca shimicunallatataj Jeremías cutin huillajpi chashnallataj 

quillcarca. Chai quillcapicarin Jeremiasca, chai shinallataj ashtahuan llaquicuna 

tiyanata mirachishpa huillashpami quillcachirca. 

JEREMÍAS 37 

Jatun mandaj Sedequiasca Jeremiasta tapuchun cachashcamanta 

1Joacimpaj churi Coniaspaj randica, Josiaspaj churi Sedequiasmi Judá llajtataca 

mandacurca. Paitaca Babilonia llajtata jatun mandaj Nabucodonosormi, Judá llajtata 

jatun mandaj cachun churarca. 

2Shina cajpipish Mandaj Dios Jeremiasman huillachishcataca paipish, pai churashca 

mandajcunapish, tucui chaipi causajcunapish manataj cazurcacunachu. 

3Jatun mandaj Sedequiasca: “Ñucanchijta Mandaj Diosta ñucanchijmanta mañapai” 

nichunmi, Selemiaspaj churi Jucaltapish, Maasiaspaj churi Sofonías curatapish Dios 

ima nishcata huillaj Jeremiaspajman cacharca. 

4Jeremiasca chaipajca, manaraj prezu tiyacurcachu. Chaimantami paica chaipi 

cajcunapurapi puricurcaraj. 

5Chai punllacunallapitajmi, faraonpaj soldadocuna Egiptomanta shamucushca 

uyarirca. Jerusalén pueblo muyundijpi chapacuj caldeo soldadocuna chaita uyashpaca, 

anchurishpa rircacunami. 

6Chaipimi Jeremiastaca Mandaj Diosca cashna nichun mandarca: 

7“Mandaj Diosca cashnami nin: Ñucata tapuchun cancunata cachaj cai Judá llajtata 

jatun mandajmanca cashna nigrichij: Faraonpaj soldadocunaca cancunata ayudanaman 

Egiptomanta shamucushpapish, ñami paicunapaj llajtallamantaj tigrancuna. 

8Ashtahuanpish caldeocunamari cutin tigramugrin. Paicunaca cai pueblota 

mishashpami, ninata japichishpa tucui rupachingacuna ninmi. 

9Mandaj Diosca cashnapishmi nin: Caldeocunaca ña anchurishpa ringacunatajmi 

nishpa ama cancunallataj umarichijchu. Paicunaca manataj anchuringacunachu. 

10Cancunahuan macanacucuj caldeo soldadocunataca, tucuicunata 

chugrichinguichijchari. Chashna chugrichishca huaquin soldadocunalla 

saquirishpapish, paicunapaj carpa huasicunamanta llujshimushpa cai pueblotaca 

ninata japichishpa tucui rupachingallami ninmi” nircami. 

Jeremiasta prezushcamanta 

11Jerusalén muyundijpi chapacuj caldeo soldadocunaca, faraonpaj soldadocuna 

Egiptomanta shamucujta yachashpami anchurircacuna. 

12Paicuna anchurijpimi Jeremiasca Jerusalenpi causajcunamanta anchurishpa, 

Benjamín llajtaman ringapaj Jerusalenmanta llujshicurca. 

13Paica Benjamín shuti pungutami llujshigrirca. Chai pungupica soldadocunata 

mandaj Irías shuti soldadomi cuidacurca. Paimi Jeremías llujshigrijpica: –Canca 

caldeocunapajmanmi ricungui– nishpa japirca. Iriaspaj yayaca Selemiasmi carca. 

Selemiaspaj yayaca Hananiasmi carca. 

14Irías japijpica Jeremiasca: –Pandatami yuyangui, manapish caldeocunapajman 

ricunichu– nircami. Shina nijpipish Iriasca mana uyashpami, Jeremiastaca 

mandajcunapaj ñaupajman aparca. 

15Mandajcunaca p'iñarishpami, Jeremiastaca anguhuan macarcacuna. Chaimantaca 

Jonatán shuti quillcaj runapaj huasi cashca ucupimi prezu churarcacuna. Chai 

huasitaca ñaupamanca, quillcashpa tiyana huasi cashca cajpipish, prezuna huasitami 

rurarcacuna. 

16Chai huasipica Jeremiastaca, pambata allashpa rurashca ucupimi churarcacuna. 

Chaipimi paica achca punllacunata tiyarca. 

17Jatun mandaj Sedequiasmi, Jeremiasta chai ucumanta llujshichichun cacharca. 

Chaimanta llujshichishpa paipaj huasiman pushaj cachashpami, Jeremiastaca: –

¿Mandaj Diosca imata huillanchu?– nishpa paillata tapujpimi, Jeremiasca: –Ari, 

huillanataca charinimi, Babilonia llajtata jatun mandajpaj maquipimi churagrin– nirca. 

18Jeremiasca, jatun mandaj Sedequiastaca cashnapishmi nirca: –Ñucaca cantapish, 

can churashca mandajcunatapish, tucui cai pueblopi causajcunatapish ¿ima mana 

allitataj rurashcaniyari? ¿Imamantataj ñucataca prezu churanguichigari? 

19Babilonia llajtata jatun mandajca cancunatapish, cai llajtatapish mana 

llaquichinaman shamungachu nishpa cancunaman huillajcunaca ¿maitagari? 

20Jatun mandaj ñuca amitolla, cunanca caillatami mañagripani. Ñuca mañashcata ari 

nihuailla: Ñucaca quillcaj Jonatanpaj huasipica mana huañusha ninichu. Ama chaiman 

tigrachishpa cachahuaichu– nircami. 

21Shina nijpimi jatun mandaj Sedequiasca, Jeremiastaca prezuna huasi canllapi 

churachirca. Paimanca tandata rurajcunapaj callemanta punllanta shuj tandallata 

apashpami carajcuna carca. Chashnami Jeremiasca, prezuna huasi canllapi saquirirca. 

JEREMÍAS 38 

Jeremiasta jatun jutcupi churashcamanta 

1Jerusalenpi cajcunapaj ñaupajpi Jeremías huillajtaca, Matanpaj churi Sefatiaspish, 

Pasurpaj churi Gedaliaspish, Selemiaspaj churi Jucalpish, Malquiaspaj churi 

Pasurpishmi uyarcacuna. Jeremiasca cashnami huillarca: 

2“Mandaj Diosca cashnami nin: Cai pueblomanta mana llujshijcunaca jatun 

macanacuipipish, yaricaihuanpish, ungüihuanpish huañungatajmi. Ashtahuanpish 

caimanta llujshishpa, quiquin chaquihuan caldeocunapaj maquipi yaicugrijcunaca, 

huañunallamantapish quishpiringacunami. 

3Cai puebloca Babilonia llajtata jatun mandajpaj soldadocunapaj maquipi churashca 

cangatajmi. Paicunami macanacushpa mishanga ninmi Mandaj Diosca” nircami. 

4Chashna huillajta uyashpami, mandajcunaca jatun mandajtaca cashna nircacuna: –

Cai runaca cai pueblopi causajcunapaj alli causai tiyachunca mana munanchu, 

ashtahuanpish llaqui tucushca cachun yuyashpami, cai shimicunata huillan. Chashna 

huillajpimari saquirishca soldadocunapish, tucui cai pueblopi causajcunapish mana 

macanacushpa saquina yuyaita japincuna. Chaimanta cai runaca huañunami can– 

nircacunami. 

5Shina nijpica jatun mandaj Sedequiasca: –Jeremiasca cancunapaj maquipimi, 

imatapish ruraichijlla. Ñucaca jatun mandaj cashpapish, cancunataca imata mana 

jarcai tucunichu– nircami. 

6Chashna nijpica paicunaca Jeremiasta japishpami, Hamelecpaj churi Malquías 

rurachishca jatun jutcupi shitachircacuna. Chai jutcuca cárcel huasi canllapimi carca. 

Chaimanca huascacunahuanmi uriyachircacuna. Chai jutcupica yacu mana 

tiyashpapish, sangu lodomi tiyarca. Jeremiasca chaipimi pambarirca. 

7Etiopía llajtamanta Ebed-melec shuti eunuco runami mandana huasipi jatun mandajta 

servij carca. Paimi Jeremiasta jatun jutcupi shitashcata yachaj chayashca carca. Jatun 

mandajca Benjamín shuti pungupimi mandajcunahuan tandanacushpa tiyacurca. 

8Ebed-melecca, mandana huasimanta llujshishpa chaiman rishpami, jatun mandajtaca 

cashna nirca: 

9–Jatun mandaj ñuca amitolla, mandajcunaca Dios ima nishcata huillaj Jeremiasta 

jatun jutcupi shitachishpaca, mana allitamari rurashcacuna. Cai pueblopipish ima 

micuna illanmari, chai jutcupicarin yaricaihuan huañungamari– nircami. 

10Shina nijpimi jatun mandajca, Etiopía llajtamanta caj Ebed-melectaca: –Caimanta 

quimsa chunga runacunata pushai. Dios ima nishcata huillaj Jeremiastaca, amaraj 

huañujpi chai jutcumanta paicunahuan llujshichi– nirca. 

11Shina nijpica Ebed-melecca, runacunata pushashpami, mandana huasipi 

churanacunata huaquichina ucuman yaicurca. Chai ucumanta lliquirishca mauca 

churanacunata apashpami, Jeremías japichun huascacunapi huatashpa jutcuman 

shitarcacuna. 

12Chashna rurashpami, Etiopía llajtamanta Ebed-melec runaca Jeremiastaca: –Chai 

lliquirishca mauca churanacunataca, cambaj ishqui rigra ucucunapi churai. Chashna 

rurajpimi huascacunaca rigra ucucunataca mana japinga– nirca. Jeremiasca pai nishca 

shinallatajmi rurarca. 

13Chashnami Jeremiastaca, chai jutcumanta huascacunahuan llujshichircacuna. Chai 

q'uipaca Jeremiasca, cárcel huasi canllapimi saquirirca. 

Jatun mandaj Sedequiasca Jeremiashuan pacallapi rimashcamanta 

14Jutcumanta llujshichishca q'uipami, jatun mandaj Sedequiasca, Dios ima nishcata 

huillaj Jeremiastaca pai tiyacunman pushaj cacharca. Paica Mandaj Diospaj huasiman 

yaicuna ishqui pungu huashanij pungupimi tiyacurca. Chaipimi jatun mandajca 

Jeremiastaca: –Ñucami canta shuj tapunata charini, ama imata pacashpa tucuita 

huillai– nircami. 

15Shina nijpimi Jeremiasca Sedequiastaca: –Can tapushcata ñuca tucuita huillajpica, 

ñucataca mana huañuchina cajpi, ñuca ima yuyaita cujpipish canca uyana cajpichu 

huillashari– nirca. 

16Shina nijpica jatun mandaj Sedequiasca, Jeremiastaca pacallapimi cashna nirca: –

Cantapish ñucatapish causaiyujta ruraj, Mandaj Diospish ricucunmi. Cantaca manataj 

huañuchishachu. Canta huañuchishun nishpa shuyacuj mandajcunamanpish manataj 

cushachu– nircami. 

17Shina nijpimi Jeremiasca, Sedequiastaca cashna nirca: –Tucuita Mandaj Diostaj, 

israelcunapaj Diostajmi cashna nin: Babilonia llajtata jatun mandaj cachashca 

mandajcunapajman rishpa, cunantaj paicunapaj maquipi yaicushpaca mana 

huañunguichu. Canpish, cambaj familiapish mana huañunguichijchu. Cai pueblopish 

mana rupachishca cangachu. 

18Ashtahuanpish Babilonia llajtata jatun mandaj cachashca mandajcunapajman mana 

canllataj llujshishpa paicunapaj maquipi yaicujpica, cai puebloca caldeocunapaj 

maquipi churashca cangami. Paicunaca ninata japichishpa tucuimi rupachingacuna. 

Canpish paicunapaj maquimantaca, manataj quishpiringuichijchu ninmi– nircami. 

19Shina nijpimi jatun mandaj Sedequiasca, Jeremiastaca cashna nirca: –

Caldeocunapajman rishpa, paicunapaj maquipi yaicushca Judá runacunapaj maquipi 

ñucata churanatami manchani. Paicunapaj maquipi churajpica, ñucataca jatuntamari 

llaquichingacuna– nircami. 

20Shina nijpimi, Jeremiasca cashna nirca: –Mana paicunapaj maquipi 

churangacunachu. Ñucaca Mandaj Dios huillachun nishcatamari huillani, chaita 

uyayari. Chaita uyashpaca mana ima tucunguichu, allimi causangui. 

21Ashtahuanpish mana canllataj paicunapaj maquipi yaicugrijpica, cashna tucunatami 

ñucamanca huillarca: 

22Judá llajtata jatun mandajpaj huasipi caj tucui huarmicunami, Babilonia llajtata 

jatun mandaj cachashca mandajcunapaj llujshichishca cangacuna. Chai 

huarmicunallatajmi cashna ningacuna: “Canhuan alli apanacujcunamari cantaca 

umashpa mishashcacuna. Cambaj chaquicunata lodopi pambashpaca, huashaman 

tigranllacunamari” ningacunami. 

23Cambaj tucui huarmicunatapish, huahuacunatapishmi caldeocunaca caimanta 

llujshichishpa apangacuna. Canpish paicunapaj maquimantaca manataj 

quishpiringuichu. Ashtahuanpish Babilonia llajtata jatun mandajpaj maquipi japi 

tucunguitajmi. Cai pueblopish tucui rupachishca cangatajmi– nircami. 

24Chashna huillajpi Sedequiasca, Jeremiastaca cashnami nirca: –Cai shimicunataca 

amalla pi yachashca cachun. Pi mana yachashpaca cantaca mana 

huañuchingacunachu. 

25Mandajcuna ñuca canhuan parlanacushcata yachaj chayashpa, cambajman 

shamushpaca: ¿Imatataj jatun mandajhuan parlanacurcangui, jatun mandajca cantaca 

imatataj nirca? Tucuita ñucanchijman huillai. Imata mana pacashpa huillajpica, mana 

huañuchishunchu ningacunami. 

26Shina nijpica: Jatun mandajtaca mana chai Jonatanpaj huasipi huañusha ninica, ama 

chaiman cutin tigrachishpa cachahuaichu nishpallami mingacurcani ningui– nircami. 

27Q'uipallataca, jatun mandaj nishca shinatajmi tucurca. Tucui mandajcuna 

shamushpami, Jeremiastaca imata parlanacucushcata tapurcacuna. Paicuna tapujpica, 

Jeremiasca jatun mandaj yachachishca shinatajmi cutichirca. Chaimantaca Jeremiasta 

saquishpa rircacunallami. Jatun mandajhuan Jeremías imallata parlanacushcataca, 

imata mana yachaj chayashcacunachu carca. 

28Chashnami Jeremiasca, caldeocuna Jerusalén pueblota japingacama, chai prezuna 

huasi canllapi saquirirca. 

JEREMÍAS 39 

Jerusalenpi causajcunata Babilonia llajta soldadocuna mishashcamanta 
(2 Rey. 24:20–25:21; 2 Crón. 36:17-21; Jer. 52:3-30) 

1Jatun mandaj Sedequiasca, Judá llajtataca ñami iscun huatata mandacurca. Chai 

huatapaj chunga quillapimi, Babilonia llajtata jatun mandaj Nabucodonosorca, paipaj 

tucui soldadocunahuan shamushpa, Jerusalén pueblo muyundijta shayarishpa 

macanacuita callarircacuna. 

2Chai macanacui punllacunami Sedequías mandanaca, chunga shuj huata tucurca. 

Chai huatapaj chuscu quilla iscun punllapimi, Jerusalén pueblo muyundij jatun 

pircataca shuj mirgata t'unircacuna. 

3Chashna t'unishpami, Babilonia llajtata jatun mandaj cachashca mandajcunaca, 

tucuicuna Jerusalenman yaicurcacuna. Chaimantaca chaupipi caj pungu pambapimi, 

carpa huasicunata shayachishpa tiyarircacuna. Chai mandajcunaca: Nergal-sarezer, 

Samgar-nebo, Rabsaris nishca Sarsequim, Rabmag nishca Nergal-sarezer shuti 

mandajcunapish, shujtaj mandajcunapishmi carcacuna. 

4Judá llajtata jatun mandaj Sedequiaspish, paipaj tucui soldadocunapish chai 

mandajcunata ricushpaca, tutami pueblomanta llujshircacuna. Jatun mandajpaj huerta 

chaupita rishpami, ishqui jatun pirca chaupipi caj punguta llujshircacuna. Chaita 

llujshishpaca, Arabá nishca pambamanmi rircacuna. 

5Shina cajpipish, caldeo soldadocuna catishpaca, Jericó shuti pambapimi 

Sedequiastaca japircacuna. Chaipi japishpaca, Hamat llajtapi caj Ribla shuti 

pueblomanmi, Babilonia llajtata jatun mandaj Nabucodonosorpajman pusharcacuna. 

Chaiman chayachijpimi, paita ima shinalla llaquichinata mandarca. 

6Babilonia llajtata jatun mandajca, Sedequiaspaj huahuacunatarajmi pai ricucujllapitaj 

cungata p'itichirca. Shinallataj Judá llajtata mandajcunatapish, tucuicunatami 

Babilonia llajtata jatun mandajca cungata p'itichirca. 

7Jatun mandaj Sedequiastaca, ishquindij ñahuita llujshichishpami, Babilonia llajtaman 

apangapaj fierro cadenacunahuan huatachirca. 

8Caldeo soldadocunaca mandana huasitapish, tucui Jerusalén pueblo 

huasicunatapishmi rupachircacuna. Muyundij jatun pircacunatapish 

urmachircacunami. 

9Cuidaj soldadocunata mandaj Nabuzaradanca, Jerusalenmanta mana 

llujshishcacunatapish, quiquin chaquihuan paipaj maquipi yaicugrijcunatapish 

tandachishpami Babiloniaman aparca. 

10Chai cuidaj soldadocunata mandaj Nabuzaradanca, imata mana charij 

huajchacunallatami, Judá llajtapica saquirca. Paicunamanca allpacunata, uva 

chagracunatami cushpa saquirca. 

Nabucodonosorca Jeremiasta ama huañuchichun nishcamanta 

11Nabucodonosorca, paita cuidaj soldadocunata mandaj Nabuzaradantaca, Jeremiasta 

ricuchun nishpami, cashna mandashca carca: 

12“Jeremiastaca, can japishpa cuidangui, imata mañajpipish chaita ruranguilla” 

nishcami carca. 

13Chaimantaca cuidaj soldadocunata mandaj Nabuzaradanpish, cuidaj 

soldadocunallatataj mandaj caishuj Rabsaris nishca Nabusazbanpish, Rabmag nishca 

Nergal-sarezerpish, Babilonia llajtata jatun mandaj cachashca tucui caishuj 

mandajcunapishmi, 

14Jeremiastaca, prezuna huasi canllamanta llujshichichircacuna. Chaimanta 

llujshichishpaca, Ahicampaj churi Gedaliasmanmi curcacuna. Ahicampaj yayaca 

Safán shutimi carca. Jeremiastaca paipaj huasipi pushashpa causachunmi, 

Gedaliasmanca curcacuna. Chashnami Jeremiasca, Judapi saquirishcacunallahuantaj 

causarca. 

Mandaj Diosca Ebed-melectaca mana huañuchichun saquishachu nishcamanta 

15Prezuna huasi canllapi prezu tiyacujpimi, Mandaj Diosca Jeremiastaca cashna 

mandarca: 

16“Ebed-melecpajman rishpa cashna nigri: Tucuita Mandaj, israelcunapaj Diosca 

cashnami nin: Ñucaca, cai pueblopajca ima allita mana rurashachu, ashtahuanpish 

imalla llaquicunata cachashami nishpa ñuca huillashcatami pajtachigrini. Chai llaqui 

punllacuna chayamucujtaca, cambaj ñahuihuantajmi ricungui. 

17Shina cajpipish chai llaqui punllacunapica, ñucami canta quishpichisha. Cantaca can 

manchacushca runacunapaj maquipica, mana churashachu ninmi Mandaj Diosca. 

18Shinallataj: Canca manataj espadahuan huañuchishca canguichu, ashtahuanpish 

ñucatajmi quishpichisha. Ñucapi cambaj shunguta churashcamantaca, chai 

macanacuipi huañunamanta quishpiringuimi ninmi Mandaj Diosca nigri” nircami. 

JEREMÍAS 40 

Jeremiasmantapish, Judá llajtapi Gedaliashuan saquishcacunamantapish 

1Jerusalenpi causajcunatapish, Judá runacunatapish Babiloniaman prezu apacushpaca, 

Jeremiastapish paicunallahuantajmi cadenacunahuan huatashpa aparcacuna. Chashna 

ricujpica, cuidaj soldadocunata mandaj Nabuzaradán japishpami, Jeremiastaca Ramá 

pueblomanta tigrachishpa cacharca. Chaimanta tigrashca q'uipa, Mandaj Dios 

huillachishca shimicunami caipica tiyacun: 

2Cuidaj soldadocunata mandaj Nabuzaradanca, Jeremiasta chaipi japishpaca cashnami 

nirca: “Canta Mandaj Diosca cai llajtataca, cashna llaquichinallatatajmi huillarca. 

3Pai Mandaj Diosca chaitaca, pai nishca shinatajmi rurashca. Cancunallataj Mandaj 

Diosta mana cazushpa paita p'iñachijpi, pai rimashca shimicunatapish manataj 

uyajpimi, cai tucui llaquicuna shamushca. 

4Cunan ñucaca maquicunapi cadenacunahuan huatashca ricushcamanta cacharinimi. 

Ñucahuan Babiloniaman rina cambaj yuyaipi alli cajpica, ñucahuan jaculla. Cantaca 

alli cuidashpa pushashallami. Babiloniaman ñucahuan rina mana alli yuyachijpica, 

saquirilla. Cai tucui llajtapica, maipi cambaj ashtahuan alli cana cajpi, maiman rina 

ashtahuan alli yuyachijpica chaiman rilla. 

5Saquirisha nishpaca, Ahicampaj churi Gedaliaspajman tigrailla. Safanpaj nieto 

Gedaliastaca Babilonia llajtata jatun mandajmi, tucui Judá llajta pueblocunapi 

causajcunata mandaj cachun churashpa saquirca. Judapi saquirishca cambaj 

llajtapuracunapaj chaupipi paipaj huasipi causagrilla. Mana cashpaca maipi ashtahuan 

alli canata ricushpa chaiman rinata agllailla” nircami. Shina nishpaca cuidaj 

soldadocunata mandajca micunatapish, shuj sumaj convidanatapish cushpami, 

Jeremiastaca caya minchacama nishpa cacharca. 

6Jeremiasca, Ahicampaj churi Gedaliaspajmanmi, Mizpa puebloman tigrarca. 

Chaipimi paipaj huasipi causarca. Chashnami Judapi saquirishcacunapurallapitaj 

causarca. 

Miticushpa saquirishca Judá soldadocuna Gedaliaspajman rishcamanta 
(2 Rey. 25:23-24) 

7Babilonia llajtata jatun mandajca, Ahicampaj churi Gedaliastami Judá llajtapi 

saquishca tucui c'aricunatapish, huarmicunatapish, huahuacunatapish, 

huajchacunatapish mandashpa, cuidashpa tiyachun mingashpa saquirca. Babilonia 

llajtaman mana apashcacunata mandachun paita saquishcataca, urcucunapi miticushpa 

saquirishca mandaj soldadocunami paicunapaj soldadocunandijllataj yachaj 

chayarcacuna. 

8Chaimantami paicunaca Gedaliaspajman, Mizpa puebloman shamurcacuna. 

Caicunami shamurcacuna: Netaniaspaj churi Ismaelpish, Carea runapaj Johanán, 

Jonatán shuti ishqui churicunapish, Tanhumetpaj churi Seraiaspish, Netofa pueblopi 

causaj Efaipaj churicunapish, Maaca pueblopi causaj shuj runapaj churi 

Jezaniaspishmi shamurca. Tucui paicunami paicunapaj soldadocunandij 

shamurcacuna. 

9Paicuna shamujpica, Safanpaj churi caj Ahicampaj churi Gedaliasca paicunatapish, 

paicunapaj soldadocunatapish cashnami nirca: “Caldeocunata servishpa causanataca 

ama manchaichijchu. Babilonia llajtata jatun mandajta servishpa cai ñucanchij 

llajtallapitaj causaichijlla, ima mana tucunguichijchu. 

10Caldeocuna ñucanchijpajman shamujpi cancunapaj randi shayaringapajmi, ñucaca 

cai Mizpa pueblopi causacuni. Ashtahuanpish cancunaca cunancama causacushca 

pueblocunallamantaj tigrashpa tiyarigrichijlla. Vinotapish, aceitetapish, p'ucushca 

granocunatapish usyapi tandashpa, huaquichinacunapi huaquichigrichijlla” nircami. 

11Shinallataj Judá llajtamanta rishpa Moab, Amón, Edom shuti llajtacunapi 

cajcunapish, tucui caishuj llajtacunapi cajcunapishmi Babilonia llajtata jatun 

mandajca, Judá llajtapi huaquincunata saquishcata yachaj chayarcacuna. Shinallataj 

chaipi saquirishcacunata mandachunca, Safanpaj churi caj Ahicampaj churi 

Gedaliasta saquishcatapishmi yachaj chayarcacuna. 

12Chaita yachashpaca, Judá llajtamanta caj tucui cai runacunami paicuna llujshishpa 

rishca allpacunallamantaj tigrarcacuna. Judá llajtapi caj Mizpa pueblomanpish 

Gedaliashuan rimanaman rircacunami. Paicunaca vinotapish, ima shujtaj 

granocunatapish achcatami tandarcacuna. 

Ismael runaca Gedaliasta huañuchinata shujtajcunahuan yuyarishcamanta 

13Gedaliasca, Mizpa pueblopimi causacurca. Shuj punllami Carea runapaj churi 

Johananpish, urcucunapi miticushpa saquirishca caishuj mandaj soldadocunapish 

Gedaliaspajman shamurcacuna. 

14Paicunami Gedaliastaca: –Amón runacunata jatun mandaj Baalisca, Netaniaspaj 

churi Ismaeltamari canta huañuchichun cachashca. ¿Chaitaca manachu yachangui?– 

nircacunami. Shina nijpipish, Ahicampaj churi Gedaliasca mana crircachu. 

15Chaimantami Careapaj churi Johananca Mizpa pueblollapitaj Gedaliasllata cashna 

nirca: Netaniaspaj churi Ismaeltaca pi mana yachajllapi cunantaj rishpa 

huañuchimugrisha. ¿Maitataj canta huañuchichunca saquinguiyari? Canhuan 

tandanacushpa, cai Judá llajtapi causacujcunaca caita, chaitamari ringacuna. 

Huaquincunallapish saquirishca cai Judá runacunaca chingaringamari– nircami. 

16Shina nijpipish Ahicampaj churi Gedaliasca, Careapaj churi Johanantaca: –Ama 

chaita ruragrichu, Ismaeltaca manapish pai rurasha nicushcata yanga 

juchachicunguillami– nircami. 

JEREMÍAS 41 

Gedaliasta huañuchishcamanta 
(2 Rey. 25:25-26) 

1Chai huatapaj canchis quillapimi, jatun mandajpaj huahua huahuapura Netaniaspaj 

churi Ismaelca, jatun mandajpajta rurashpa causashca maijan mandajcunandij, shujtaj 

chunga runacunandij Gedaliaspajman Mizpa puebloman shamurcacuna. Netaniasca 

Elisamapaj churimi carca. Ismaelca tucui paicunahuan shamushpami, Mizpa 

pueblopica Gedalías jatun micuita rurashpa carajpi tandalla micurca. 

2Ña micushpaca Netaniaspaj churi Ismaelca, paihuan caj chunga runacunandij 

jatarishpami, Ahicampaj churi Gedaliastaca espadahuan chugrichishpa 

huañuchircacuna. Chashnami Safanpaj nieto Gedaliastaca huañuchircacuna. Paitaca 

Babilonia llajtata jatun mandajllatajmi Judá llajtata mandaj cachun churashpa 

saquishca carca. 

3Shinallataj Ismaelca, Mizpa pueblopi Gedaliashuan causacuj Judá runacunatapish, 

chaipi saquishca caldeo soldadocunatapishmi huañuchirca. 

4Gedaliasta pai huañuchishcataca, shuj punlla huashacama manaraj pi yachaj 

chayarcachu. Chaimantami chai punlla huashaca cashna tucurca: 

5Siquem, Silo shuti, Samaria shuti pueblocunamantaca, pusaj chunga runacunami 

Mizpa puebloman shamurcacuna. Paicunaca barbasta p'icharishca, churanacunata 

lliquirishca, tucui aichata aspirishcami, Mandaj Diospaj huasiman apangapaj Diosman 

cunatapish, inciensotapish apashca shamurcacuna. 

6Netaniaspaj churi Ismaelca paicuna shamucujta ricushpaca huacashpami, Mizpa 

pueblomanta tupanaman llujshirca. Ña tupashpaca: –Ahicampaj churi Gedaliaspajman 

shamuichigari– nircami. 

7Ashtahuanpish puebloman yaicujpica, Netaniaspaj churi Ismael paipaj 

runacunandijca japishcahuan huañuchishpami, shuj jatun jutcupi shitarcacuna. 

8Chashna huañuchicujpica, chaicunapuramanta chunga runacunami Ismaeltaca: –Ama 

huañuchihuaichu, ñucanchijca ñucanchij allpacunapica achca trigo chagracunatapish, 

cebada chagracunatapish, aceitetapish, mishquitapishmi charinchij– nircacuna. 

Chashna nijpimi, mana paicunapaj familiacunata shina huañuchishpa saquirca. 

9Gedaliasta ricuj shamushcamanta Ismael huañuchishpa, chai huañushca runacunata 

shitashca jatun jutcutaca ñaupamanmi, Israel llajtata jatun mandaj Baasa 

macanacunaman shamujpi, Judá llajtata jatun mandaj Asa rurachishca carca. Chai 

jutcupimi Netaniaspaj churi Ismaelca, huañushcacunata jundachirca. 

10Chai q'uipaca Netaniaspaj churi Ismaelca, Mizpa pueblopi saquirishcacunatapish, 

jatun mandajpaj ushushicunatapish tandachishpami, tucuicunata apashpa Amón 

llajtaman rirca. Cuidaj soldadocunata mandaj Nabuzaradanmi, tucui chaicunataca 

Ahicampaj churi Gedaliasman mingashpa saquishca carca. Chaicunatami Ismaelca 

prezu aparca. 

11Ismael imalla jatun llaquita rurashcataca, Careapaj churi Johananpish, paihuan caj 

soldadocunata mandajcunapish yachaj chayarcacunami. 

12Chaimantami tucui paicunaca paicunapaj soldadocunata apashpa, Netaniaspaj churi 

Ismaelhuan macanacugrircacuna. Ismaeltaca Gabaón shuti pueblo c'uchupi caj jatun 

tanque ladopimi cati japircacuna. 

13Ismaelhuan cajcunaca Careapaj churi Johanantapish, paihuan caj soldadocunata 

mandajcunatapish ricushpaca cushicurcacunami. 

14Chaimantaca Mizpa pueblomanta llujshichishpa, Ismael prezu apacushcacunaca 

tucuicunami Careapaj churi Johananpajman tigrashpa rircacuna. 

15Shina cajpipish Netaniaspaj churi Ismaelca, Johananta manchashpami, pusaj 

runacunandij callpashpa Amón runacunapaj llajtaman rirca. Chashnami Johananpaj 

maquimantaca quishpirirca. 

16Careapaj churi Johananpish, paihuan caj soldadocunata tucui mandajcunapish 

Netaniaspaj churi Ismael Ahicampaj churi Gedaliasta huañuchishpa, Mizpa 

pueblomanta apacushca soldadocunata, huarmicunata, huahuacunata, eunucocunataca 

Gabaón pueblo c'uchupimi quichurcacuna. Tucui paicunata apashpami, Mizpaman 

tigrarcacuna. 

17Chaimantaca Belén pueblo c'uchupi caj Gerut-quimam pueblopimi causagrircacuna. 

Egipto llajtaman rina yuyaihuanmi chaillapi causangapaj tiyarircacuna. 

18Babilonia llajtata jatun mandajca, Ahicampaj churi Gedaliastami Judá llajtata 

mandachun churashpa saquishca carca. Netaniaspaj churi Ismael, paita 

huañuchishcamanta caldeocunata manchashpami, Egiptoman rinata yuyarircacuna. 

JEREMÍAS 42 

Johananhuan caj Judá runacunaca Jeremiastaca Mandaj Diosta ñucanchijmanta 
mañapai nishcamanta 

1Soldadocunata tucui mandajcunapish, Careapaj churi Johananpish, Osaiaspaj churi 

Jezaniaspish, tucui chaipi cajcunallataj jatuncunamanta uchillacunacamami, 

2Dios imalla nishcata huillaj Jeremiaspajman c'uchuyashpa cashna nircacuna: –

Ñucanchijca canta shuj mañanahuanmi shamunchij, chaitaca ama mana nipangui. 

Ñucanchijca achcacuna cashca cashpapish, cai ashallacunami saquirishcanchij. 

Chaitaca canllataj ricunguimi. Chashna cashcamantaca canta Mandaj Diostaca, caipi 

saquirishca tucui ñucanchijmanta mañapai. 

3Paita mañajpimari, canta Mandaj Diosca ñucanchijmanca maiman rinata ricuchinga, 

imata ruranatapish huillanga– nircacunami. 

4Shina nijpimi Dios ima nishcata huillaj Jeremiasca: –Cancuna nishcata ruragrinimi. 

Cancunata Mandaj Diostaca cancuna nishca shinallataj mañagrinimi. Pai Mandaj Dios 

cancunaman imata huillachun nijpipish, imata mana pacashpa chaitatajmi 

cancunamanca huillasha– nircami. 

5Chashna nijpica, paicunaca Jeremiastaca cashnami nircacuna: –Canta Mandaj Dios 

ñucanchijman imata huillachun canta cachajpipish, ñucanchijca chaitatajmi rurashun. 

Ñucanchij nishca shinataj mana rurajpica, Mandaj Diosllataj ñucanchijta ricuchun. 

6Cantaca ñucanchijta Mandaj Diosta tapuchunmi cachanchij. Ñucanchijpaj alli 

cachun, mana alli cachunpish, pai mandashcatami cazushun. Ñucanchijta Mandaj 

Diosta cazushpamari, alli causaita japishun– nircacunami. 

7Chashna nishcamantaca chunga punllapimi, Mandaj Diosca paicunaman imalla 

huillana cashcata Jeremiasta mandarca. 

8Chaimantami paica Careapaj churi Johanantapish, paihuan caj soldadocunata tucui 

mandajcunatapish, chaipi cajcunataca jatuncunamanta uchillacunacama cayashpa, 

9cashna nirca: “Ñucataca cancunata Mandaj Diospaj ñaupajpi cancunamanta 

mañachunmi cacharcanguichij. Can israelcunata Mandaj Diosca cashnami nin: 

10Cancuna cai llajtallapitaj casijlla saquirijpica, llajta cachun cutin shayachishami. 

Cutinca ña mana urmachishachu. Alli tarpushpa, cutinca ña mana aisashpa 

shitashachu. Cunan cancunata cashna llaquichishcataca, ñucallataj nanarishpa 

llaquirinimi ninmi. 

11Mandaj Diosca cashnapishmi nin: Babilonia llajtata jatun mandajpaj ñaupajpi 

ricurinataca, ama manchaichijchu. Paitami cancunaca yallitaj manchanguichij. Paipaj 

maquimanta quishpichingapaj, cacharichingapajca ñucamari cancunahuan casha, ama 

manchaichijchu. 

12Ñucaca cancunataca llaquishamari, paimanpish cancunata llaquina yuyaita 

cushamari. Chashna rurajpica, paica cancunapaj llajtaman tigrachingallamari ninmi. 

13Ashtahuanpish mana cai llajtapi causashun nishpa, Mandaj Dios mandashcatapish 

mana cazushpa, 

14cashna ninguichijchari: Egipto llajtaman rishuntaj ninchijmi. Chaipica jatun 

macanacuitapish mana ashtahuan ricushunchu, macanacuiman llujshichun trompetapi 

tocashcatapish mana uyashunchu, yaricaipish mana tiyangachu. Chaipimi sumajta 

causashun ninguichijchari. 

15Cai ashacunalla saquirishca Judá runacuna, cancuna chashna yuyacushpaca, Mandaj 

Dios rimashcata uyaichij. Tucuita Mandaj, israelcunapaj Diosca cashnami nin: 

Cancuna Egipto llajtaman rinata yuyarishpa, chai llajtapi causagringuichijllatajchari. 

16Chashna rurajpica, espadahuan huañuchingami nishpa cancuna manchacushca 

runacuna, chai Egipto llajtapipish cancunataca espadahuan huañuchigringallatajmi. 

Cancuna yaricaihuan huañunata manchashpa rishpapish, Egipto llajtapipish 

yaricaillahuantajmi huañugringuichij. Chaipimi cancunaca huañunguichij. 

17Egipto llajtaman rinata yuyarishpa chaipi causagrijcunaca, tucuicunami 

espadapipish, yaricaihuanpish, jatun ungüihuanpish huañunguichij. Shujllapish mana 

causaj saquiringuichijchu. Ñuca cancunapaj cachashca tucui llaquicunamantaca, 

shujllapish manataj quishpiringuichijchu ninmi. 

18Tucuita Mandaj, israelcunapaj Diosca cashnapishmi nin: Cancuna Egipto llajtaman 

rijpica, Jerusalenpi causajcunata ñuca yallitaj p'iñarishpa jatunta llaquichishca 

shinallatajmi, cancunatapish yallitaj llaquichisha. Chaipimi cancunaca tucuicuna 

millanachina, mancharina, shujtajcunatapish paicuna shina tucushca alli canman nina, 

chanzata rurashpa asina tucunguichij. Cai llajtataca, manataj cutin ricunguichijchu 

ninmi. 

19Judá runacuna, cai ashacunalla saquirishca cancunataca: Ama Egipto llajtaman 

richijchu nircami Mandaj Diosca. Caitaca alli uyaichij, cunantajmi cancunaman alli 

huillani. 

20¿Imamantataj cancunallataj cashna yallitaj umaringuichigari? Cancunallatajmari 

ñucataca: Ñucanchijta Mandaj Diosta ñucanchijmanta mañapai. Chaimantaca 

ñucanchijta Mandaj Dios imata mandajpipish, chaitataj huillahuai. Ñucanchijca pai 

mandashcatami rurashun nircanguichij. 

21Chashna nishcamantamari, cancunata Mandaj Dios cancunaman imallata huillachun 

mingashcataca tucuita huillani. Cunanca ashtahuanpish pai imallata mandashcataca 

manamari cazunguichijchu. 

22Chaimanta cancuna causagrinata munashca llajtapica espadapipish, yaricaihuanpish, 

jatun ungüihuanpish huañunguichijtajmi. Chaitaca cunantajmi cancunaman huillani” 

nircami. 

JEREMÍAS 43 

Ashacunalla saquirishca Judá runacuna Egipto llajtaman rishcamanta 

1Paicunata Mandaj Diosmi, Jeremiastaca tucui chai shimicunataca paicunaman 

huillachun mingarca. Chaimantami Jeremiasca chai shimicunataca tucui paicunaman 

callarishpa huillarca. Chaita tucui huillajpica, 

2Osaiaspaj churi Azariaspish, Careapaj churi Johananpish, tucui caishuj jatun 

tucushca runacunapishmi Jeremiastaca cashna nircacuna: “Canca llullacunguillami. 

Maitataj ñucanchijta Mandaj Diosca: Ama Egipto llajtapi causagrichijchu nigri 

nishpaca cachashca cangari. 

3Ashtahuanpish Neriaspaj churi Barucmari ñucanchijta caldeocunapaj maquipi 

churashpa huañuchingapaj, mana cashpaca Babilonia llajtaman prezu apachingapaj 

cantaca chashna nichun cachashca canga” nircacunami. 

4Chashna nishpami Careapaj churi Johananpish, chaipi caj soldadocunata tucui 

mandajcunapish, tucui caishujcunapish Mandaj Dios Judá llajtallapitaj saquirichun 

nishpa mandashcataca mana cazurcacuna. 

5Ashtahuanpish Careapaj churi Johananpish, caishuj mandaj soldadocunapishmi 

saquirishca tucui Judá runacunata tandachircacuna. Chaicunaca tucui caishuj 

llajtacunamanta Judá llajtaman tigrashpami, paicuna maillamanta llujshishpa 

rishcallapitaj causacurcacuna. 

6Tucui chai c'aricunata, huarmicunata, huahuacunata, jatun mandajpaj 

ushushicunatapish, cuidaj soldadocunata mandaj Nabuzaradán, Ahicampaj churi 

Gedaliashuan saquishcacunatapish tucuicunatami tandachircacuna. Ahicampaj yayaca 

Safanmi carca. Shinallataj Dios ima nishcata huillaj Jeremiastapish, Neriaspaj churi 

Baructapishmi tandachircacuna. 

7Mandaj Dios mandashcata mana cazushpami, tucui chaicunata pushashpa Egipto 

llajtaman rircacuna. Chashna rishpaca, Tafnes pueblomanmi chayarcacuna. 

8Chai Tafnes pueblopi cajpimi, Mandaj Diosca Jeremiastaca cashna mandarca: 

9“Cambaj maquicunahuan jatun rumicunata japi. Chai rumicunataca cai Tafnes 

pueblopi faraonpaj huasi ch'imbapurapi caj ladrillota rurana lodopi pambai. Tucui 

Judá runacuna ricucujpi chashna rurangui. 

10Chashna rurashpaca cashna ningui: Tucuita Mandaj, israelcunapaj Diosca cashnami 

nin: Babilonia llajtata jatun mandaj, ñucata servij Nabucodonosortaca caimanpish 

pushamugrinimi. Paica ñuca pambashca cai rumicuna jahuapimi, paipaj jatun tiyanata 

churashpa tiyaringa. Cai jahuapimi paipaj sumaj carpa huasita shayachinga. 

11Pai shamushpami cai llajtapi causajcunataca llaquichinga. Cai llajta runacunaca 

ungüihuan huañuna cajcunaca, ungüihuanmi huañungacuna. Prezu apana cajcunaca, 

prezumi ringacuna. Espadapi huañuna cajcunaca, espadapimi huañungacuna. 

12Cai Egipto llajta dioscunapaj huasicunataca, ninata japichishpami tucui rupachinga. 

Chai dioscunataca llujshichishpa paipaj llajtamanmi apanga. Chashna rurashpami cai 

Egipto llajtataca, michij runa paipaj jahua churanata chaspij shina, tucuita tucuchishpa 

ima illajta saquinga. Chashna rurashpaca paica ima mana tucushpa, paipaj llajtaman 

sumajta tigrangallami. 

13Shinallataj cai Egipto llajtapi caj Bet-semes pueblopi tiyaj suni jatun rumicunatapish 

tucuimi ñutunga. Tucui cai Egipto llajta dioscunapaj huasicunatami rupachishpa 

saquinga ninmi ni” nircami. 

JEREMÍAS 44 

Jeremiasca Egiptopi caj Judá runacunaman huillashcamanta 

1Judá runacuna Egipto llajtaman rishpaca Migdol shuti, Tafnes shuti, Menfis shuti 

pueblocunapipish, Patros llajtapipishmi causacurcacuna. Tucui paicunaman Dios 

imallata huillachun nishcatami Jeremiasca paicunaman cashna huillarca: 

2“Tucuita Mandaj, israelcunapaj Diosca cashnami nin: Jerusalenpi causajcunatapish, 

Judá llajtallapitaj tucui caishuj pueblocunapi causajcunatapish, ñuca ima shinalla 

llaquichijtaca cancunallataj ricurcanguichijmi. Cunanca tucui chai pueblocuna 

urmachishca, pi mana causaipaj shitashca saquirishcataca ricurcanguichijllatajmi. 

3Chai pueblocunapi causajcunamari paicunapish, cancunapish, cancunapaj ñaupa 

yayacunapish mana rijsishca, shujtajcunapaj dioscunaman inciensota cushpa 

adorarcacuna. Chashna millaita rurashpami, ñucataca yallitaj p'iñachircacuna. 

Chaimantami chai jatun llaquicunata cacharcani. 

4Ñucaca ñaupa huatacunamantapachami, ñuca ima nishcata huillaj, ñucata 

servijcunataca huashan huashan cacharcani. Chashna cachashpaca: Cancuna cashna 

millaita rurachunca mana ricunanchu. Cashna millanacunataca ama ruraichijchu 

nishpami, huillachij carcani. 

5Shina cajpipish, cancunaca manataj cazurcanguichijchu. Ñuca rimashcata uyashpa, 

cancuna millaita ruracushcata saquishpa cutirinapaj randica, ashtahuanmi chai 

shujtajcunapaj dioscunaman inciensota cushpa rupachircanguichij. 

6Chaimantami ñucaca jatunta p'iñarircani. Chashna yallitaj p'iñarishpami, tucui Judá 

llajta pueblocunapipish, Jerusalén callecunapipish ninata japichircani. Cunan 

punllacamami chai pueblocunaca tucuita rupachishpa tucuchishca, shitashca siricun 

ninmi. 

7Tucuita Mandaj, israelcunapaj Diosca cancunataca cashnami nin: ¿Imamantataj 

cancunapaj llaquipajllataj cai jatun mana allita rurarcanguichigari? Caita 

rurashcamantaca cancunaca Judá runacunapuramanta shujllapish mana 

saquirishpamari c'aripish, huarmipish, huambracunapish, chuchucuj huahuacunapish 

huañushpa chingaringuichij. 

8Cancunaca cai Egipto llajtapi causanaman shamushpapish, cai llajta 

dioscunamanmari inciensota cushpa rupachinguichij. ¿Imamantataj chashna rurashpa 

ashtahuan p'iñachinguichigari? Chaimantamari cancunaca tucui shujtaj llajtacunapi 

causajcuna p'iñashpa mana ricusha nishca tucugringuichij. Yangamantamari chashna 

llaquipi yaicunguichij. 

9Cancunapaj ñaupa yayacunapish, Judá llajtata jatun mandajcunapish, paicunapaj 

huarmicunapish, cancunapish, cancunapaj huarmicunapish tucui Judá llajtapi, 

Jerusalén pueblo callecunapica, yallitaj millaitami rurashpa causarcanguichij. Chai 

tucui millaita rurashpa causashcataca ¿ñachari cungaringuichigari? 

10Cancuna chashna causashcataca cunancama manamari llaquiringuichijchu, mana 

manchanguichijllapishchu. Cancunapaj yayacunapish, cancunapish pajtachishpa 

causachun ñuca cushca mandashcacunataca, shujllatapish mana 

pajtachishcanguichijchu ninmi. 

11Tucuita Mandaj, israelcunapaj Diosca cashnapishmi nin: Chaimantami ñucaca can 

Judá runacunataca, tucuicunata tucuchingapaj chaparacuni. Cancunataca jatuntami 

llaquichigrini. 

12Ashacunalla saquirishca tucui Judá runacunami cai Egipto llajtaman shamunata 

munarcacuna. Chashna mana cazushpa caipi causanaman shamushcacunaca 

tucuicunami cai llajtapica espadapipish, jatun yaricaihuanpish huañushpa 

tucuringacuna. Jatuncunamanta uchilla huahuacunacamami espadapipish, jatun 

yaricaihuanpish huañushpa tucuringacuna. Saquirijcunaca tucui ricujcunapajmi 

millananapish, mancharinapish, shujtajcunatapish paicuna shina tucushca alli canman 

ninapish, chanzata rurashpa asinapish cangacuna. 



1524 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

13Cai Egipto llajtapi causanaman shamujcunataca, Jerusalenpi causajcunata shinallataj 

espadahuan, yaricaihuan, ungüicunahuanpishmi jatunta llaquichisha. 

14Cai ashacunalla saquirishpa, Egipto llajtaman shamushca Judá runacunamantaca, pi 

mana causaj saquiringachu. Judá llajtamanca tigrashpa causagrina munaihuan 

huañucushpapish, ña mana tigrangacunachu. Maijancuna miticushpa llujshishpallami, 

Judá llajtamanca tigrangacuna ninmi” nircami. 

15Chaita huillajpica c'ariyarcacunami. Paicunapaj huarmicuna shujtaj dioscunaman 

inciensota cushpa rupachij cashcata yachaj runacunapish, chaipi caj tucui 

huarmicunapish, Egipto llajtallapitaj caj Patros llajtapi causaj tucui Judá 

runacunapishmi chaipi tandalla carcacuna. Tucui chaicunami Jeremiastaca cashna 

nircacuna: 

16–Mandaj Diosmi huillanaman cachan nishpa, can huillashcataca manataj 

uyashunchu. 

17Ashtahuanpish ñucanchij shimihuan imatami rimanchij, chaitatajmi rurashpa 

causashun. Ñucanchij ñaupa yayacunapish, ñucanchijta jatun mandajcunapish, 

ñucanchijta mandajcunapish Judá llajta pueblocunapi, Jerusalén plaza pambacunapica, 

jahua pachata jatun mandaj huarmi dioshuanmi inciensota cushpa rupachij carcanchij. 

Vinotapish cushpami, tallij carcanchij. Chai shinallatajmi rurashpa catishun. Chashna 

rurashpami ñucanchijca achca granocunayuj causarcanchij. Ima llaquita mana 

apashpa, cushicushpami causarcanchij. 

18Ashtahuanpish jahua pachata mandaj huarmi diosman inciensota cushpa 

rupachinatapish, vinota cushpa tallinatapish saquishca punllamantamari tucui imapish 

tucuri callarirca. Shinallataj espadapish, jatun yaricaipish huañuchijpimari, cai 

ashacunalla saquirinchij– nircacunami. 

19Huarmicunacarin cashnami nircacuna: –Ñucanchijca jahua pachata mandaj huarmi 

diosmanca ñucanchij cusacunaman huillashpa, paicunallataj ruraichijlla nijpica, 

inciensotapish cushpa rupachinchij, vinotapish cushpa tallinchij, tortillacunatapish 

rurashpa paiman cunchij. Imata mana ñucanchij cusacunapaj pacalla ruracunchijchu– 

nircacunami. 

20Chashna nishpa c'ariyaj tucui c'aricunata, huarmicunata, tucui chaipi 

cajcunatapishmi Jeremiasca cashna nirca: 

21–Cancunapaj ñaupa yayacunapish, cancunata jatun mandajcunapish, cancunata 

mandajcunapish, tucui Judá runacunallatajpish Judá llajta pueblocunapi, Jerusalén 

pueblo callecunapi shujtajcunapaj dioscunaman inciensota cushpa rupachicujtaca 

¿Mandaj Diosca manami ricushca yuyanguichijchu? ¿Mana cashpaca ricushca 

cashpapish, cungarishcami yuyanguichijchu? 

22Ashtahuanpish Mandaj Diosca cancuna yallitaj millaita rurajpimi, cancunata ña 

manataj chari tucurca. Chai millananacunata rurashpa causajpimari, ña manataj 

ricusha nirca. Chaimantami cancunapaj llajtataca tucui ima tiyashcata tucuchishpa, 

jatun mancharinata rurarca. Chaimantami chai llajtaca, cunan punllacunacama Dios 

mana alli nishpa shitashca, shuj runallapish illaj siricun. 

23Cancunami shujtajcunapaj dioscunaman inciensota cushpa, Mandaj Diostaca yallitaj 

p'iñachircanguichij. Mandaj Dios mandashcataca manataj cazurcanguichijchu. Ima 

shinalla causanata yachachishcacunatapish manataj pajtachircanguichijchu. 

Chaimantami cancunataca cai tucui llaquicuna japishca. Cunan punllacamallatajmi 

chashna llaquipi causacunguichij– nircami. 

24Jeremiasca tucui chaipi cajcunatapish, tucui huarmicunatapishmi cashnapish nirca: –

Cai Egipto llajtapi caj tucui Judá runacuna, Mandaj Dios ima nishcata uyaichij. 

25Tucuita Mandaj, israelcunapaj Diosca cashnami nin: Cancunapish, cancunapaj 

huarmicunapish cancunapaj shimihuan rimashcataca cancunapaj maquihuanmi 

ruranguichij. Cancunaca: Jahua pachata mandaj huarmi diosmanmi inciensota cushpa 

rupachishun, vinotapish cushpa tallishun. Chaitaca pajtachishuntajmi nishpaca, 

chaitatajmi ruranguichij. Paiman imata cusha nishcataca cunguichijtajmi ninmi. 

26Cai Egipto llajtapi causacuj tucui Judá runacuna, uyaichij. Mandaj Diosca 

cashnapishmi nin: Chaimanta cunantajca Mandaj Diostajmi cashna nini: Cai tucui 

Egipto llajtapi caj Judá runacunataca: Causaj Mandaj Jatun Diospish ricucunmi nishpa 

ñucata mañachunca, ña manataj saquishachu. 

27Ñuca paicunapaj ima allita ruranapaj randica, jatun llaquita rurangapajmi 

paicunataca chaparacuni. Cai Egipto llajtapi caj Judá runacunaca tucuicunami 

espadahuanpish, yaricaihuanpish chingachishca cangacuna. 

28Espadapi huañunamanta quishpirijcunallami cai Egipto llajtamantaca, ashacunalla 

Judá llajtaman tigrangacuna. Chashnami cai Egipto llajtaman shamushca tucui 

runacunaca ñuca rimashca shimicuna, mana cashpaca paicuna rimashca shimicuna 

pajtashcata quiquin ñahuihuantaj ricungacuna. 

29Cancunata llaquichishami nishcataca pajtachishatajmi. Ñucaca cai llajtapitajmi 

cancunataca llaquichigrini. Chaipimi ñucataca imata nishpapish, chaitataj pajtachij 

cashcata ricunguichij ninmi Mandaj Diosca. 

30Mandaj Diosca cashnapishmi nin: Judá llajtata jatun mandaj Sedequiastaca, 

ñucatajmi paita p'iñashpa huañuchisha nicuj Babilonia llajtata jatun mandaj 

Nabucodonosorpaj maquipi churarcani. Cai Egipto llajtata jatun mandaj Hofra shuti 

faraontapish chashnallatajmi paita p'iñashpa huañuchisha nicuj Nabucodonosorpaj 

maquipi churasha ninmi– nircami. 

JEREMÍAS 45 

Quillcaj Barucman Jeremías huillashcamanta 

1Josiaspaj churi jatun mandaj Joacimca, ñami Judá llajtataca chuscu huatata 

mandacurca. Chai huatami Dios ima nishcata huillaj Jeremiasca, Neriaspaj churi 

quillcaj Barucmanca Dios huillachun nishcata huillarca. Jeremiasca pai huillashca 

shimicunata shuj pillushca carapi quillcacujpimi, Barucmanca cashna huillarca: 

2“Baruc runalla, israelcunata Mandaj Diosca cantaca cashnami nin: 

3Canca: ¡Aij ñucalla, imachari tucusha! Mandaj Diosca caitaj jatun llaquihuan 

cajllapitaj, ashtahuanmari ñucataca llaquichicun. Ña mana huacai tucunica, 

ashallatapish mana samari tucunichu nicunguimi. 

4Chaimanta paitaca cashna ningui ninmi: Mandaj Diosca cashnami nin: Ñuca 

shayachishcacunatami urmachicuni, ñuca tarpushcacunatami aisashpa shitacuni. 

Tucui cai llajtapi causajcunatami chashna rurasha. 

5¿Chashna ruracujta ricushca jahuachu, canllata alli charichun munangui? Chaitaca 

ama mashcaichu. Ñucaca tucuicunapajmi llaquita apamuni. Shina cajpipish cantaca 

maiman rijpipish, huañuchichun mana saquishachu ninmi Mandaj Diosca ningui” 

nircami. 

JEREMÍAS 46 

Egipto llajta llaqui tucunata huillashcamanta 

1Mandaj Dios shujtaj llajtacunata llaquichinata Jeremiasta huillachishca shimicunami 

caipica tiyacun. 

2Egipto llajtamantarajmi huillarca. Josiaspaj churi jatun mandaj Joacimca, ñami Judá 

llajtataca chuscu huatata mandacurca. Chai huatami Egipto llajtata jatun mandaj 

Necao shuti faraonca, Babilonia llajtata jatun mandaj Nabucodonosorhuan Éufrates 

yacu c'uchullapi caj Carquemis pueblopi macanacugrirca. Chaipi cajpimi, Necaopaj 

soldadocunamantaca cashna huillarca: 

3“Uchilla escudotapish, jatun escudotapish apashpa, macanacuiman shamuichij. 

4Caballocunapi tiyarijcuna, caballocunapi tiyarichij. Umapi churarina fierrota 

churarichij, lanzacunata p'ichashpa achijllata ruraichij, fierro churanatapish 

churarichij. 

5Mandaj Diosca cashnami nin: ¿Imatataj ricunichu imamí? Mancharishpamari 

huashaman tigrancuna. C'ari c'aricuna cashca jahuamari, tigrashpallapish mana 

ricushpa miticunaman callpancuna. Tucui ladomantamari yallitaj manchachincuna. 

6Utca callpajpish miticunaman ama callpai tucushca canman, c'ari c'ari cajpish ama 

quishpiri tucushca canman. Chai Éufrates yacu c'uchupi caj janaj llajtapica, chai 

soldadocunapurallataj tsagmarishpamari urmancuna. 

7Yacu jundai shina huichiyamucujca ¿pitajchu imamí? Paita catimujcunapish 

yacucuna jundai shinamari cuyurimurcacuna. 

8Ñuca huichiyashpaca tucui llajtapimi jundarisha. Pueblotapish, chaipi 

causajcunatapishmi chingachisha nishpami, Egipto llajtamantaca jatun yacu shina 

tucuita jicharishpa shamucun. Paita catimujcunapish jatun yacu jundai shinamari 

shamuncuna. 

9Caballocunapi tiyarishcacuna, huichiyaichigari. Carretapi purijcunapish, t'alaj 

nichishpa callpaichigari. Etiopía llajta soldadocuna, Put llajta soldadocuna, escudota 

aisaj c'ari c'arimari canguichij, llujshirichigari. Lud llajta soldadocunapish 

arcocunahuan macanacujcunamari canguichij, llujshirichigari. 

10Chai punllaca, tucuita Mandaj Dios llaquichina punllamari canga. Paita p'iñajcunata 

japishpa llaquichina punllamari canga. Chai janaj llajtapi caj Éufrates yacu uripica, 

tucuita Mandaj Diosman cushpamari, paicunataca espadahuan huañuchingacuna. 

Espadaca, paicunapaj yahuarpimari tucui pambaringa. 

11Egipto llajtapi causajcunalla, bálsamo aceiteta Galaad llajtamanta apamugrichijlla. 

Mashna jambicunata apamushpa jambirijpipish, cancunataca manataj alliyachingachu. 

12Cancuna pingai tucushcataca, ñami caishuj llajtacunapipish yachaj chayancuna. 

Shuj soldadoca caishuj soldadohuan tsagmarishpamari, chaillapitaj urmancuna. 

Chashna llaqui tucujpi cancuna caparirishcaca, tucui cai pachapimari uyarirca” 

nishpami huillarca. 

Nabucodonosorca Egiptopi causajcunahuan macanacushcamanta 

13Mandaj Diosca pai ima nishcata huillaj Jeremiastami, Babilonia llajtata jatun 

mandaj Nabucodonosor shamushpa, Egipto llajtapi causajcunahuan macanacunata 

huillachun mandarca. Chai shimicunami caipica tiyacun. Paica cashnami huillarca: 

14“Egipto llajtapi huillaichigari, Migdol, Menfis, Tafnes shuti pueblocunapi cashna 

huillashpa yachaj chayachichigari: Allichirishpa shayarichij, cancunapaj 

muyundijpica ñamari espadahuan tucuchicuncuna. 

15Cancunapaj jatun torreca ¿imamantataj urmanri? Mandaj Dios t'angashpa shitajpica, 

mana sinchita shayashpa urmanllamari. 

16Ñaupashpa callpacuj urmajpica, tucuicunami jahuanpi urmancuna. Chaimantaca: 

Jatariyari, ñucanchij llajtaman callpashunri. Ñucanchijta mishajcunaca espadahuan 

caticunca, ñucanchij huacharishca llajtaman tigrashunri nishpami caparincuna. 

17Chaipica: Egipto llajtata jatun mandaj faraonca manaraj punlla chayajllapi c'ari 

tucujmari carca, cunanca tucurishcamari nishpapishmi caparircacuna. 

18Tucuita Mandaj shuti Jatun Mandajca cashnami nin: Ñuca causaj Diostajmi cashna 

nini: Tucui urcucunata yalli jatun Tabor urcu shina jatunmi shamunga. Mama cucha 

uripi ricurij Carmelo urcu shina jatunmi chayamunga. 

19Egipto llajtapi causajcunalla, cancunaca prezu rinapajmi tiyacunguichij. Chai punlla 

apanapajca, p'anguijlla charinacunata ruraichij. Menfis puebloca shitashcamari 

saquiringa. Tucui urmachishca, shuj runallapish illajmari canga. 

20Cunanca Egipto llajtaca, sumaj malta bizi shinamari. Shina cajpipish, janaj 

llajtamantaca tucuchijmari shamucun. 

21Cullquiraicu chai llajtata cuidajcunapish, huirayashca bizicuna shinami. Shina 

cashpapish paicunata llaquichina punlla chayamujpi, jatun llaquipi cashpaca pi mana 

shayaringachu. Tucuicunami miticunaman callpangacuna. 

22Paicunata p'iñajcunaca yurata urmachijcuna shinami, hachacunahuan 

shamungacuna. Huaicashpa chashna chayamujpica, culebra shina silbarishpami 

callpangacuna ninmi. 

23Mandaj Diosca cashnapishmi nin: Huañuchinaman shamujcunaca, langosta 

c'urucuna shina mana yupaipaj, yallitaj achcacunami canga. Paicunami mana pi yaicui 

tucuipaj jatun sachaman yaicushpa, tucui yuracunata urmachingacuna. 

24Chashnami Egipto llajtapi causajcunaca pingai tucungacuna. Janaj llajta 

runacunapaj maquipimari churashca canga ninmi. 

25Tucuita Mandaj, israelcunapaj Diosca cashnami nin: Ñucaca Tebas pueblopi caj 

Amón shuti diosta llaquichigrini. Faraontapish, pai mandacun Egipto llajtatapish, 

chaipi causajcunapaj dioscunatapish, paicunapaj jatun mandajcunatapish 

llaquichigrinimi. Faraontaca, tucui paipi shunguta churajcunandijmi llaquichisha. 

26Babilonia llajtata jatun mandaj Nabucodonosormi, paicunata p'iñashpa 

huañuchingapaj shamunga. Paipaj maquipipish, paita servij mandajcunapaj 

maquipipish churashpami tucuchisha. Shina cashpapish q'uipataca, ñaupaman 

shinallatajmi cai llajtapica causangacuna ninmi Mandaj Diosca. 

Mandaj Diosca israelcunataca quishpichishami nishcamanta 
(Jer. 30:10-11) 

27Jacobopaj huahuacunalla, ama manchaichijchu. Cancunaca ñucata servijcunami 

canguichij. Israelcunalla, cancunaca ama manchaihuan caichijchu. Ñucamari 

cancunataca carupi cajpipish quishpichisha. Cancunapaj huahuacunataca, prezu 

causacun llajtacunamanta tigrachimushami. Chashna tigrachimujpica Jacobopaj 

huahuacunaca samaringacunami, achca allicunatapishmi charingacuna. Paicunataca pi 

mana manchachingachu. 

28Jacobopaj huahuacunalla, cancunaca ñucata servijcunamari canguichij, ama 

manchaichijchu. Ñucamari cancunahuan casha. Ñuca llujshichishpa cachajpi, 

cancunata apashca llajtacunata tucuchishpapish, cancunataca mana tucui 

chingachishachu. Ashtahuanpish cancunataca llaquichina shinallatami llaquichisha. 

Shina cashpapish, cancunataca llaquichinatajmi cani ninmi Mandaj Diosca” nircami. 

JEREMÍAS 47 

Filisteocunata llaquichinata huillashcamanta 

1Gaza pueblopi causaj filisteocunata faraón manaraj llaquichijpimi, Mandaj Diosca 

pai ima nishcata huillaj Jeremiastaca, filisteocunata llaquichinata cashna huillachirca: 

2Mandaj Diosca cashnami nin: “Janaj llajtamantami jatun yacu jundashpa 

jicharimunga. Chai yacumari chai llajtapi jundanga, pueblotapish tucui chaipi 

causajcunandijmi millpunga. Chai tucui llajtapi causaj runacunami caparirishpa 

huacangacuna. 

3Caballocunami culun nishpa callpamunga, carretacunapish ruedacuna t'alaj nishpa 

huajiashpami shamunga. Chaita uyashpaca yayacunapish, huahuacunata shitashpami 

callpangacuna. Maquicuna chujchushpa imata mana rurai tucungacunachu. 

4Filisteocunata tucuchina punlla chayamungami, paicunata ayudacuj Tiro shuti, Sidón 

shuti pueblocunapish tucuringami” ninmi. Mama cucha chaupipi caj Caftor 

llajtamanta chaupirishpa shamushca filisteocunataca, Mandaj Diosmari tucuchinga. 

5Gaza pueblopi causajcunaca, uma ajchata rasparircacunami. Ascalonpi 

causajcunacarin tucurircamari. Chai pueblo c'uchu pugru pambapi causajcunapish, 

¿maicamachari llaquirishpa quiquin aichata chugrichiricunguichijlla? 

6Mandaj Diospaj espadalla, ¿ima horastaj samarigringuiyari? Canta huaquichinapi 

yaicushpa samariyari. 

7¿Maitataj samaringuipishari? Mandaj Diosmari cantaca, Ascalón pueblopi 

causajcunata huañuchichun cachashca. Mama cucha uripi caj llajtapi causajcunata 

huañuchichunmari chaipi churashca. 

JEREMÍAS 48 

Moab llajtata llaquichinata huillashcamanta 

1Tucuita Mandaj, israelcunapaj Diosca, Moab llajtamantaca cashnami nin: “¡Aij Nebo 

pueblolla, cunanca tucurishcamari! Quiriataim pueblotapish ñamari yaicushcacuna. 

Misgab pueblopi causajcunapish manchaihuan musparicunmari. 

2Cunanca Moabpi causajcunaca, ña mana jatun tucungacunachu. Paicunata 

p'iñajcunaca Hesbón pueblopimari: Jacuchij chai llajtata tucuchishunchij nishpa 

yuyarinacushca. Madmena pueblolla, canpish tucuringuillatajmi. Canpi 

causajcunataca espadahuanmari huañuchigringacuna. 

3Horonaim pueblotapish jatun llaquita rurashpamari tucuchicuncuna. Jatunta 

caparirishpa huacashcami uyaricun. 

4Moabpi causajcunataca jatun llaquimari japishca. Uchilla huahuacunapish caruman 

uyarijtamari huacacuncuna. 

5Luhit pueblo huichitaca jatunta caparirishpami, huacashpa huichiyangacuna. 

Horonaim pueblo uritapish p'iñajcuna uyajta caparirishpami, huacaihuan 

uriyarcacuna. 

6Miticunaman callpaichigari, callpai tucujcunallapish quishpirichigari. Shitashca 

pambacunapi retama yura shinallapish causagrichigari. 

7Cancunaca imalla charishcallapi, cullquillapimari shunguta churarcanguichij. 

Chaimantami cancunapish shujtajpaj maquipi urmanguichij. Cancunapaj Quemos 

shuti diospish paipaj curacunandij, paipaj mandajcunandij prezu apashca cangami. 

8Shujtaj llajta runacuna shamushpami, tucui pueblocunata tucuchinga. Shuj 

pueblollapish mana alli saquiringachu. Pugru pambacunapish, loma jahua 

pambacunapish Mandaj Dios nishca shinallataj, ima illajmi saquiringa. 

9Moab llajtaca tucui tucuchishca cagrinca, shuj runallapish illaj saquirigrinca. 

Jatarishpa caruta richun alasta cuichigari” ninmi. 

10Mandaj Dios mingashcata mana cushicuihuan ruraj runaca, llaqui tucushca cachun. 

Paipaj espadahuan mana huañuchigrijpish, llaqui tucushca cachun. 

11Moab runacunaca callarimantapachami sumajta causarcacuna. Vinoca shuj 

puñullapi unita tiyashpaca, p'ucurishpa mishquijllami tucun, mishquijlla ashnaipish 

mana anchurinchu. Vinota mana shujtaj shujtaj puñucunaman pasachishca shinami 

paicunaca mana maijan llajtaman prezu rircacuna ninmi. 

12Mandaj Diosca cashnapishmi nin: “Uni huatacunata shuj puñullapi tiyacushca 

vinota shujtaj puñucunapi churachun shuj runacunata cachagrinimi. Chai punlla 

chayamujpi paicuna shamushpami, chai vinotaca shujtaj puñucunapi churangacuna. 

Vino tiyacushca cara capachucunatapish chushajyachishpaca, tucui lliquingacunami. 

13Chashna rurajpica Moab llajtapi causajcunaca, Quemosta yanga charishcamanta 

pingai tucungacunami. Israelcuna Bet-elpi shunguta churashpa causashca cashpapish, 

llaqui tucushpa pingai tucushca shinallatajmi pingaringacuna. 

14¿Cunanca ima shinataj: Ñucanchijca alli fuerzasapa runacunami canchij, alli 

macanacuj c'ari c'aricunami canchij ninguichigari? 

15Ñamari Moab llajtaca tucuchishca siricun, tucui pueblocunatamari 

urmachishcacuna. Huambraraj sinchi runacunataca tucuicunatamari cungata p'itishpa 

huañuchishcacuna” ninmi Jatun Mandajca, paica tucuita Mandaj Dios shutimi. 

16Moab llajtapaj llaquica caillapimari. Ñallamari jatun llaqui chayamugrin. 

17Paipaj muyundijpi cajcunaca tucuicuna llaquirichigari. Paita rijsijcunaca tucuicuna: 

Sinchi, sumaj varamari carca, ¿ima shinataj p'aquirircari? nichigari. 

18Dibón pueblopi causajcunalla, jahuaman sumajpi tiyacushcamanta uriyashpa, yutul 

pambapi tiyarichigari. Moab llajtata tucuchigrijca, ñallamari cancunapaj jatun 

torrecunata urmachingapaj chayamugrin. 

19Aroer pueblopi causajcunalla, ñanpi shayarishpa ricuichigari. Quishpirishpa 

miticunaman ricujcunataca: ¿Imataj tucurcanguichij? nishpa tapuichigari. 

20Moab llajtamari, jatunta llaquichijpi yallitaj pingai tucushca. Jatunta caparirishpa 

huacaichigari. Moab llajta llaqui tucushcataca, Arnón yacu uripi causajcunamanpish 

huillaichigari ninmi. 

21Loma jahua pambapi caj pueblocunapajmari jatun llaqui chayamushca. Holón, 

Jahaza, Mefaat, 

22Dibón, Nebo, Bet-diblataim shuti, 

23Quiriataim shuti, Bet-gamul shuti, Bet-meón shuti, 

24Queriot shuti, Bosra shuti pueblocunapajmari llaqui shamushca. Moab llajta 

pueblocunapajca c'uchullapi cajcunapajpish, carupi cajcunapajpish, tucui 

pueblocunapajllatajmi jatun llaqui shamushca. 

25Mandaj Diosca: “Jatun nishca Moab llajtaca tucurishcamari, paipaj rigra 

p'aquirishpamari urmashca” ninmi. 

26Moab llajta runacunaca, Mandaj Diostamari jatun tucushpa c'ariyashcacuna. 

Machashpa shungu tigrashca jahuallapitaj singuchun machachichigari. Paicunatapish 

shungu tigrashcata shina, tucuicuna millashpa asishca cachun. 

27Moab runacunalla, israelcunataca shuhuacujta japishca shinamari cancunaca 

chanzata rurashpa asircanguichij. Paicunata yuyarishpaca yangapi churashpamari, asij 

carcanguichij. Cancunapish chashnallatajmari tucunguichij. 

28Moab llajtapi causajcunalla, pueblocunamanta llujshishpa, rumi c'acacunapi 

causagrichigari. Palomacuna jatun jutcu patacunapi tazinta rurashpa tiyarij shina 

causagrichigari. 

29Moab runacuna jatun tucushca cajtaca uyashcanguichijllatajmi. Paicunaca yallitaj 

jatun tucushca, c'ari c'ari tucushca, pita mana manchaj, pita mana cazuj 

tucushcacunami. 

30Mandaj Diosca cashnami nin: “Ñucaca paicunata manchanayajta p'iña tucushca 

cajtapish rijsinimi. Shina cashpapish imata mana rurai tucungacunachu. Paicuna jatun 

tucushcapish yangallami canga” ninmi. 

31Chaimantami ñucaca Moab llajtamantaca, aij nishpa huacagrini. Tucui Moab llajtapi 

causajcunamanta, Kir-hares pueblopi causajcunamantaca, jatunta caparirishpami 

huacagrini. 

32Sibma shuti pambapi tiyaj uva chagralla, canmantaca Jazer pueblopi 

causajcunamanta shinallataj caparirishpami huacasha. Cambaj ramacunaca jatun 

cucha ch'imbanijcamamari jatunyarca. Jazer cuchacamamari ñahuiyashpa 

huiñarcangui. Chashna sumajta huiñashpa p'ucushcata tandanalla cajpimari, tucuchij 

chayamushpa chingachinga. 

33Moab llajtapica, chagra pambacunapi cushicushpa caparirina illangami. Vinota 

rurangapaj uvata capina tanquecunapipish vino illangami. Cantashpa uvata sarunaca 

tucuringami, ima cantopish mana tiyangachu. 

34Hesbón pueblopi causajcunaca, Eleale puebloman uyarijtamari caparirishpa 

huacarcacuna. Jahaza pueblocamapishmi uyarirca. Nimrim shuti yacucunapish 

chingachishca cangami. Chaimantami Zoar pueblopi causajcunapish quimsa huatayuj 

vaquilla yacunachicuj shina, Horonaim puebloman uyarijta huacarcacuna. 

35Mandaj Diosca cashnami nin: “Moab llajtapi causajcunaca lomacunapimi 

paicunapaj dioscunaman cuna cashcata cushpa rupachircacuna. Inciensotapish 

cushpami rupachircacuna. Chaimantami paicunataca tucuchisha” ninmi. 

36Moab llajtapi causajcunapish, Kir-hares pueblopi causajcunapish paicuna tucui 

imalla charishcacunandijmi chingaringa. Chaimantami paicunamantaca flautapi p'ucuj 

shina llaquijlla shungu llujshini. Tauca flautacunapi p'ucushca uyarij shinami shungu 

llujshini. 

37Tucuicunamari uma ajchata rasparingacuna, barbastapish p'icharishpami, tucuicuna 

cañamazuta churaringacuna. Maquicunapish chugri chugrimi cangacuna. 

38Mandaj Diosca cashnami nin: “Ñucami Moab llajtataca yalli maucayashca puñuta 

ñutuj shina llaquichisha. Chaimantami Moab runacunaca tucui huasi jahuacunapipish, 

callecunapipish caparirishpa huacangacuna” ninmi. 

39Jatunta llaquirishpa huacaichigari. Moab llajtaca jatunta llaquichishcamari 

saquiringa. Macanacungapaj shayarishpapish huashaman tigrashpa callpashpamari, 

yallitaj pingai tucungacuna. Moab llajtaca paipaj tucui muyundijpi causajcunapajca 

chanzata rurashpa asinapish, mancharinapishmi canga. 

40Mandaj Diosca cashnamari nin: “Alasta chutashpa águila shamuj shinami, Moab 

llajtataca llaquichinaman shamunga. 

41Chashna shamushpami tucui pueblocunata mishanga, tucui jatun torrecunayuj 

pueblocunatapishmi mishashpa japinga. Chai punllaca Moab runacunaca ashtahuan 

c'ari c'aricunapish, huachana nanaihuan caj huarmi shinami cangacuna. 

42Moab runacunaca ñuca, Mandaj Diostamari jatun tucushpa c'ariyarcacuna. 

Chaimantami paicunaca tucuchishca cangacuna, ña mana llajta shina cangachu. 

43Mandaj Diostajmi caitapish nini: Moab llajtapi causajcunalla, cancunataca yallitajmi 

manchachingacuna. Urmana jutcutapish rurangacunami, tsagnarinatapish 

churangacunami. 

44Manchaihuan miticunaman callpashpapish, jutcupimi urmanguichij. Jutcumanta 

llujshishpapish tsagnarishpa japi tucunguichijllami. Ñucatajmi Moab llajta 

runacunapajca jatun llaqui huatata apamugrini. Chaimantami chashna tucunguichij” 

ninmi Mandaj Diosca. 

45Shaicushca callpacujcunaca, Hesbón pueblopimi miticugrircacuna. Ashtahuanpish 

Hesbón pueblomantaca lunyacuj ninamari llujshinga. Sehonpaj pueblo chaupimanta 

nina llujshishpami, Moab llajtataca mirga urita rupachinga. C'ari tucushpa 

caparirijcunaca umacamamari rupangacuna. 

46¡Aij, Moab llajtapi causajcunalla, Quemos diospaj cajcunaca 

chingarishcanguichijmari! Cancunapaj churicunatapish, ushushicunatapish shujtaj 

llajtamanmari prezu aparcacuna. 

47Mandaj Diosca cashnami nin: “Shina cajpipish q'uipa punllacunapica Moab 

llajtamanta prezu apashcacunata tigrachimushami” ninmi. Moab llajtata llaquichinata 

huillashca shimicunaca caicamallami. 

JEREMÍAS 49 

Amón llajtata llaquichinata huillashcamanta 

1Mandaj Diosca, Amón llajta runacunamantaca cashnami nin: “Israelcunaca, 

¿manachu huahuacunata charin imatagari? Paicunapaj allpacunataca ¿manachu piman 

cunata charin imatagari? ¿Imamantataj Milcom diosca, Gad aillu israelcunataca 

llajtata quichushcari? ¿Imamantataj cunanca paipaj runacuna chai pueblocunapi 

causancunari?” ninmi. 

2Chaimantami Mandaj Diosca cashnapish nin: “Shuj punllaca Amón runacuna causan 

Rabá pueblopica, jatun macanacuitami churasha. Chaipica caparirishpami 

llujshingacuna. Chai puebloca rumi montonllami saquiringa. Chai muyundij tucui 

caishuj pueblocunapish rupachishcami canga. Chai punllami israelcunaca, paicunata 

quichushca pueblocunata cutin tigra japingacuna” ninmi Mandaj Diosca. 

3Hesbón pueblopi causajcuna, huacaichigari. Hai pueblotaca, ñamari tucuchishcacuna. 

Rabá pueblopi causajcunalla, cancunapaj Milcom diostaca paipaj curacunandij, paipaj 

mandajcunandij ñamari prezu apashcacuna. Jatunta caparishpa, yupashpa yupashpa 

huacaichigari. Cañamazuta churarishpa, huacaihuan pirca jahuata muyuichigari. 

4Cancunaca, jatun tucushca huarmi shinamari canguichij. ¿Imamantataj cancunapaj 

pugru pambacunamanta jatun tucunguichigari? ¿Pitaj ñucanchijtaca llaquichinaman 

shamungari? ninguichijmari. Ñamari cancunapaj pugru pambaca, tucuchishca siricun 

ninmi. 

5Tucuita Mandaj, Jatun Diosca cashnapishmi nin: “Ñucamari cancunapaj tucui 

muyundijllamantataj cancunata manchachijta pushamugrini. Chaipica tucuicunami 

caita chaita callpanguichij. Chashna llujshishpa rijcunata cutin tandachijllapish mana 

tiyangachu. 

6Shina cashpapish chai q'uipaca, ñucallatajmi Amón llajtamanta prezu 

apashcacunataca tigrachimusha” ninmi Mandaj Diosca. 

Edom llajtata llaquichinata huillashcamanta 

7Tucuita Mandaj Diosca, Edom llajtamantaca cashnami huillarca: “Temán 

pueblopica, jatun yachajcuna ¿ñachu illan imatagari? Jatun yachajcunaca ¿ñachu ima 

alli yuyaita mana cui tucuncuna imatagari? Paicuna yachashcaca ¿yangachu tucushca 

imatagari? 

8Dedán pueblopi causajcunalla, huashaman tigrashpa callpaichigari. Esaupaj 

huahuacunapajca ñucamari jatun llaqui punllata apamugrini. Jatun huaicucunapi 

miticushpa causagrichigari. 

9Uvata pallajcuna, uvata japicushpaca huaquin granocunallatapish saquintajmari. 

Shuhuacuna tuta shamushpapish, paicuna apasha nishcallatami apancuna. 

10Ashtahuanpish ñucaca, Esaupaj huahuacunataca tucuicunatamari tucuchisha. 

Paicuna maipi miticujpipish llatanashallami, maipi mana miticui tucungacunachu. 

Chashnami Esaupaj huahuacunapish, paipaj huauquicunapish, c'uchulla llajtacunapish 

tucuicuna chingachishca cangacuna. 

11Cancunapaj huahuacunataca ñucaman saquichijlla, ñuca huiñachishallami. Viuda 

huarmicunapish ñucapi shunguta churachunlla” ninmi. 

12Mandaj Diosca cashnapishmi nin: “Ñuca p'iñarishpa ubyachinata ñuca copamanta 

manapish ubyana tiyacujcunapish ubyangacunami. Chashna cashcamantaca, 

cancunalla mana ubyashpa saquirinataca ama yuyaichijchu. Ashtahuanpish 

ubyanatajmi canguichij. 

13Ñucatajmi Bosra pueblota tucui urmachishpa, shujtajcunapish chai shina tucushca 

alli cachun nina, shitashcata saquinata yuyarircani. Chaimantami jatun llaqui tucushpa 

saquiringa. Chai muyundij tucui caishuj pueblocunapish, huiñaipajmi urmachishca 

saquiringa” ninmi. 

14Shuj huillajta cashcatamari ñucamanca huillarca. Mandaj Diosmari chai huillajtaca, 

llajtacunapi causajcunaman cashna huillachun cachashca: “Edom llajtapi 

causajcunahuan macanacunaman tandanacumuichij. 

15Cancunataca uchilla llajtacunapi causajcunatapish yalli ashalla runacunatami 

ruragrini. Tucui runacuna p'iñashcatami ruragrini. 

16Jatun rumi c'aca jutcucunapi, jatun urcu lomacunapi causajcunalla, cancunapaj 

shungupi jatun tucushpa, c'ari tucushpamari umarircanguichij. Aguilacuna tazinta 

rurashca shina jahuacunaman causajpipish, chaimanta uriyachishallami” ninmi 

Mandaj Diosca nichunmi cachashca. 

17“Edom llajtaca mancharina jatun llaquita rurashcami saquiringa. Ñanta 

pasacujcunapish chashna shitashca saquirishcata ricushpaca mancharingacunami, 

chanzata rurashpa asingacunapishmi. 

18Tucui chai llajtaca Sodoma, Gomorra shuti pueblocunata chai muyundij 

pueblocunandijta chingachishca shinami saquiringa. Shuj runallapish mana 

saquiringachu, pipish mana chaipi causangachu. Mandaj Diostajmi chashna nini. 

19Huirayashca sumaj animalta japinaman, Jordán yacu uri sachamanta león llujshij 

shinami, paicunataca llaquichinaman huichiyasha. Ñallami ñuca agllashca runata 

cachashpa, chai llajtamanta callpachigrini. ¿Pitaj ñuca shina cangari? Ñucahuanca 

¿pitaj ch'imbapurai tucungari? Ñuca llaquichicujpica ¿pi michijtaj mitsai tucungari?” 

ninmi. 

20Tucui Edom runacunatapish, Temanpi causajcunatapish Mandaj Dios ima shina 

llaquichinata yuyarishcata uyaichigari: “Paicunapaj canlla ovejacunatapish ashtahuan 

uchillacamami apangacuna. Ovejacuna shayanacunatapish tucui urmachishpami 

saquingacuna. 

21Edom llajtaca, allpa chujchujtami urmanga. Caparirinacushcapish Puca 

Cuchacamami uyaringa. 

22Bosra pueblopi causajcunata llaquichinamanca, alasta pascashpa huairapi águila 

shamuj shinami shamunga. Chai punllapica Edom runacunaca, ashtahuan c'ari 

c'aricunapish, huachana nanai japishca huarmi shinami canga” ninmi. 

Damasco pueblopi causajcunata llaquichinata huillashcamanta 

23Damasco pueblopi causajcunamantaca, Mandaj Diosca cashnami huillarca: “Hamat, 

Arfad shuti pueblocunapi causajcunaca paicunata jatun llaqui japigrin nijtamari 

uyashcacuna. Chaita uyashpamari mancharishpa musparincuna. Yacuyashpa tucuricuj 

shinami mana samarincuna. 

24Damascopi causajcunapish, imata mana rurai tucushpa, miticunaman 

callpagrincunami. Jatun manchai, jatun nanaimari japishca. Huachana nanai japishca 

huarmi shinamari tucuncuna. 

25¡Chai sumaj jatun pueblota, ñuca cushicuna pueblotamari shitashpa rincuna! 

26Chairaj runacunapish tucuicunami plaza pambacunapi huañungacuna. Tucui 

soldadocunapishmi chai punllapica huañungacuna. Tucuita Mandaj Diostajmi chashna 

nini. 

27Damasco pueblo muyundij jatun pircataca, ninahuanmi tucui rupachichisha. Ben-

adadpaj huasicunaca ushpallamari saquiringa” ninmi. 

Cedar nishcacunatapish, Hazor nishcacunatapish llaquichinata huillashcamanta 

28Cedar nishcacunatapish, Hazor pueblota mandajcunatapish Babilonia llajtata jatun 

mandaj Nabucodonosormi tucuchirca. Pai manaraj tucuchijpimi, paicunamantaca 

Mandaj Diosca cashna huillarca: “Cedar nishcacunahuan macanacunaman 

tandanacushpa shamuichij. Inti llujshin llajtapi causajcunataca tucuchichigari. 

29Paicunapaj carpa huasicunatapish, huagracunatapish tucuimi japinguichij. Paicuna 

jarcachina linsocunatapish, ima charinacunatapish cancunapaj apanguichijmi. 

Paicunataca: Tucui muyundijtami chapacunchij nishpa manchachinguichij” ninmi. 

30Mandaj Diosca cashnapishmi nin: “Hazorpi causajcunalla, chaimanta llujshishpa 

carupi miticugrichigari. Jatun huaicucunapi causagrichigari. Babilonia llajtata jatun 

mandaj Nabucodonosormari cancunata llaquichinataca yuyarishca. Ima shina 

japinatamari alli yuyarishca. 

31Ñuca, Mandaj Diostajmi paicunataca cashna mandarcani: Imata mana yuyashpa, 

ima manchai illajlla paicunalla causajcunata llaquichigrichij. Paicunaca 

pungucunapish, aldabacunapish illajlla pueblocunapimi causancuna. 

32Paicunapaj camellocunatapish, mana yupaipaj achca huagracunatapish tucuitami 

quichushpa apanguichij. Paicunatapish tucui llajtacunamanmi caita, chaita cachasha. 



1536 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

Llaquichijcunata tucui ladomanta apamushpami, paicunataca chashna rurasha. Mandaj 

Diostajmi chashna nini. 

33Hazor puebloca, huiñaitami shitashca saquiringa, chacal animalcunallami causanga. 

Manataj cutinca pi causangachu” ninmi. 

Elam llajtata llaquichinata huillashcamanta 

34Jatun mandaj Sedequías, Judá llajtata mandai callari huatami, Mandaj Diosca pai 

ima nishcata huillaj Jeremiastaca, Elam llajtata llaquichinata cashna huillachirca: 

35“Tucuita Mandaj Diosca cashnami nin: Elam llajta runacunaca arcohuanmi 

macanacushpa mishancuna, chai arcocunataca p'aquigrinimi. 

36Cai pacha chuscundij ladomantami, jatun huairata apamugrini. Elam llajtapi 

causajcunataca, chai huairapimi caita chaita cachasha. Elam llajta runacunaca, tucui 

llajtacunamanmi miticushpa ringacuna” ninmi. 

37Mandaj Diosca cashnapishmi nin: “Ñucaca jatunta p'iñarishpami, Elam llajta 

runacunapajca jatun llaquita apamugrini. Tucui paicunata tucuchichunmi, 

espadacunahuan huañuchijcunata cachagrini. Paicunata p'iñashpa huañuchinaman 

shamujpica, Elam runacunaca yallitajmi manchangacuna. Ñucallatajmi paicunapica 

chashna manchana yuyaita churasha” ninmi. 

38Mandaj Diosca cashnapishmi nin: “Elam pueblopica, ñuca mandanata churashpami, 

chaipi jatun mandajtapish, pai churashca mandajcunatapish tucuchisha. 

39Shina cashpapish shamuj punllacunapica, Elam llajtamanta prezu apashcacunataca, 

cutinllatajmi tigrachisha” ninmi Mandaj Diosca. 

JEREMÍAS 50 

Babilonia llajtata llaquichinamantapish, israelcunata quiquin llajtaman 
tigrachinamantapish 

1Caldeocuna causan Babilonia llajtata llaquichinataca, Mandaj Diosmi pai ima 

nishcata huillaj Jeremiashuan cashna huillachirca: 

2“Llajtacunapi huillashpa yachaj chayachichigari. Banderacunatapish ricunallapi 

churashpa cashna huillaichigari: Babilonia puebloca shujtajpaj maquipi urmanca. Bel 

shuti diosca yallitaj pingai tucunca, Merodac diospish ñuturishcamari. Paicunapaj 

rurashcalla tucui dioscunamari ñutushca siricun nishpa caparichigari. Imata ama 

upalla saquirichijchu. 

3Janaj llajtamantamari chai llajtata llaquichigringa. Chaicunamari tucui ima tiyashcata 

chingachingacuna. Tucuicunamari shitashpa, llujshishpa ringacuna. Runacunapish, 

animalcunapish chaipica mana causangachu” nircami. 

4Mandaj Diosca cashnapishmi nin: “Chai punllacunapi, chai huatacunapica 

israelcunapish, Judá runacunapish huacashpamari, quiquin chaquihuan ñucata 

mashcangacuna. Paicunata Mandaj Dios cajpimari, ñucapajman shamungacuna. 

5Tandanacushpa jacuchij. Cunantajca huiñaita amataj cungaringapaj shuj yuyai 

tucushpa, Mandaj Dioshuan tandanacugrishunchij nishpami, ñantaca tapui tapui 

Sionman tigramungacuna. 

6Ñuca agllashcacunaca, chingarishca ovejacunami carca. Michijcunamari 

pandachircacuna. Paicuna urcucunaman pushashpa shitashpa saquijpimari, loman 

loman purishpa corraltapish cungarishpa mana tigrarcacuna. 

7Ñuca ovejacunataca maipi puricujta japishpapish huañuchircacunallami. Paicunata 

p'iñajcuna chashna huañuchishpaca: Caicunata huañuchishcamanta mana 

juchachishca cashunchu. Paicunallatajmari paicunata cuidashpa pushashpa causaj 

Mandaj Diosta mana cazurcacuna. Paicunapaj ñaupa yayacuna shunguta churashca 

Mandaj Diostamari p'iñachircacuna nircacunami. 

8Babiloniamanta miticuichigari, caldeocunapaj llajtamantaca llujshichigari. Oveja 

canlla ñaupajpi jatun c'ari chivo ñaupaj shina, pushashpa llujshichigari. 

9Ñucamari janaj llajtamantaca Babilonia llajtata llaquichichun, tandanacushca c'ari 

c'ari runacunata pushamugrini. Chai janaj llajtamanta allichirishpa shamushpami, 

macanacushpa mishangacuna. Macanacunata alli yachaj c'ari c'ari runaca 

macanacuimantaca, mana chushajlla tigrangachu. Chashnallataj paicunapish puntajlla 

caspicunataca, shujllatapish mana yanga shitancunachu” ninmi. 

10Mandaj Diosca cashnapishmi nin: “Caldeo runacunataca tucui ima charishcatami 

quichungacuna. Chaicunata quichujcunaca sajsajtami micungacuna. 

11Cancunaca ñuca llajtata tucuchishpaca, jatuntami cushicurcanguichij. Llullu 

q'uihuaman huagra yaicushca shinami sajsarcanguichij. Caballocuna huacaricuj 

shinami caparirircanguichij. 

12Chaimantami cancunapaj mama llajtapish jatun pinganayaj tucushpa saquiringa. 

Cancuna huacharishca llajtaca tucui llajtacunamanta yalli yangami saquiringa. 

Imapish illaj, shitashca, chaquishca pamballami canga. 

13Mandaj Diostajmi jatunta p'iñarishpa llaquichigrini. Chai tucui llajtami shitashca 

saquiringa. Shujllapish mana causaj saquiringachu. Maimantapish Babilonia llajtata 

pasacushpaca, llaquinayaj siricujta ricushpa mancharingacunami. Chanzata rurashpa 

asingacunapishmi ninmi. 

14Babilonia llajtapi causajcunaca Mandaj Diostamari p'iñachircacuna. Paicunahuan 

macanacungapaj allichirishpa, muyundijta shayarichijlla. Puntajlla caspicunata 

arcohuan shitajcuna, Babiloniapi causajcunapica ama mitsaj mitsajlla shitaichijchu. 

15Tucui muyundijpi shayarishpa, macanacunata callarinapaj caparirichij. Ñamari 

Babilonia pueblo muyundij jatun pirca t'unirin, callari rumicunamantapachamari 

urman. Chai pueblopi causajcunaca ñamari paicunataj llujshishpa japi tucuncuna. 

Mandaj Dios paicunata llaquichina punllamari, paicunataca llaquichichijlla. Paicuna 

shujtajcunata rurashca shinallataj ruraichijlla. 

16Babiloniapi causajcunataca tarpuchunpish, chagrata tandachunpish shuj 

runallatapish ama saquishpa tucuicunata huañuchichijlla. Espadahuan paicunata 

tucuchicui punllami shujtaj llajtacunamanta cajcunaca quiquin llajtacunaman, quiquin 

familiacunapajman tigrangacuna. 

17Israelcunaca, leoncuna catijpi chingarishca ovejacuna shinami. Puntaca Asiria 

llajtata jatun mandajmi micurca. Pai saquishcacunataca, Babilonia llajtata jatun 

mandaj Nabucodonosormi tucui tullucunata p'aquishpa micurca. 

18Chaimantami tucuita Mandaj, israelcunapaj Diosca cashna nin: “Babilonia llajtata 

jatun mandajtaca, Asiria llajtata jatun mandajta shinallataj, paipaj tucui llajtandijmi 

llaquichigrini. 

19Paita llaquichishpami, israelcunataca paicunapaj quiquin llajtaman tigrachimusha. 

Chashna tigrachimujpimi ñuca ovejacunaca Carmelo urcupi, Basán urcupi, Efraín 

urcupi, Galaad urcupipish alli micushpa huirayangacuna. 

20Ñucallataj mana causaita quichushpa saquishca israelcunataca, tucui juchacunatami 

perdonasha. Chaimantami chai punllacunapi, chai huatacunapica israelcunapish, Judá 

runacunapish ima juchachina illaj cangacuna. Mashcajpipish paicunapica, ima jucha 

mana japi tucungachu” ninmi Mandaj Diosca. 

21Mandaj Diosca cashnapishmi nin: “Merataim llajtapi causajcunahuan macanacuj 

shamuyari. Pecod llajtapi causajcunata catishpa huañuchiyari. Ñuca mandashca 

shinataj tucuchishpa saquiyari. 

22Cai pachapica, jatun caparinacuimari tiyan. 

23Martillo tacaj shina tucui cai pacha llajtacunata llaquichij llajtamari tucurishca. 

Babilonia llajtamari tucui shujtaj llajtacunata mancharina llaqui tucushca. ¿Ima 

shinataj chashnaca tucurcachu imamí? 

24Babilonialla, canllatajmari ñucata p'iñachircangui. Chaimantamari ñucaca huascata 

churarcani, mana ricushpamari chaipi tsagnarishpa urmarcangui. Mandaj Dios 

ñucamari cantaca prezu japichini. 

25Ñuca, Mandaj Diosmari ñuca macanacunacunata huaquichishca huasita pascarcani. 

Jatunta p'iñarishca cashpamari, ñuca macanacunacunataca llujshichircani. Tucuita 

Mandaj Diosmari caldeocunapaj llajtapica, ñuca rurana cashcata pajtachigrini. 

26Tucui maipi tiyaj llajtacunamanta shamushpa, paihuan macanacuichij. Pai 

charishcacunata huaquichishcamanta, tucui llujshichishpa apaichij. Tucui ima tiyajta 

tucuchishpa, rumi montonllata saquichij. 

27Paipaj tucui soldadocunatapish huagracunata huañuchinaman apaj shina, 

tucuicunata huañuchichij. ¡Aij chai runacunalla! Paicunata jatunta llaquichina 

punllamari chayamushca” ninmi. 

28Babilonia llajtamanta quishpirishpa shamujcuna huillacujtamari uyani. Ñucanchijta 

Mandaj Diosmari Babilonia llajtapi causajcunataca, paipaj huasita urmachishcamanta 

llaquichishca nishpami huillacuncuna. 

29“Babiloniapi causajcunataca puntajlla caspicunahuan huañuchichun tucui 

arcoyujcunata tandachichij. Tandanacushpa paipaj tucui muyundijpi shayarichij, 

shujllatapish ama causaj llujshichun saquichijchu. Paicuna rurashcallatataj 

cutichichigari. Paicunaca israelcunapaj jucha illaj Mandaj Diostamari jatun tucushpa 

c'ariyarcacuna. 

30Chaimantami paicunapuramantaca, chairaj runacunatapish tucuicunata plazacunapi 

huañuchingacuna. Chai punllapica paicunapaj tucui soldadocunapishmi 

huañungacuna” ninmi Mandaj Diosca. 

31Tucuita Mandaj, Jatun Diosca cashnapishmi nin: “Jatun tucushca llajtalla, cantaca 

japinamari tiyacuni. Ñuca canta llaquichina punlla, ñacachina huata chayamungami. 

32Jatun tucushpa tiyacushca runaca tsagnarishpa urmangami, paitaca pi mana 

jatarichingachu. Paipaj tucui pueblocunatapish ushpallatami saquisha. Tucui muyundij 

llajtacunatapishmi rupachisha” ninmi. 

33Tucuita Mandaj Diosca cashnapishmi nin: “Israelcunapish, Judá runacunapish 

llaquichishcami causacuncuna. Paicunata prezu apajcunaca mana cacharisha nishpa 

charicunllacunami. 

34Shina cajpipish paicunata mitsaj, tucuita Mandaj Dios ñucatajmi Babilonia llajtataca 

llaquichisha. Ñucaca tucuita Mandaj shutimi cani. Ñuca shayarishpami, israelcunataca 

cacharichisha. Chashnamari ñucaca cai llajtataca, Babilonia llajta 

llaquichicunmantaca samachisha” ninmi. 

35Mandaj Diosca cashnapishmi nin: “Babilonia llajtapi causaj caldeocunapajca, 

huañuchij espadami shamunga. Paicunata mandajcunapajpish, paicunapaj jatun 

yachajcunapajpishmi shamunga. 

36Espada shamushpaca, paicunapaj adivinajcunatapish upayachingami. Espada 

shamushpaca, paicunapaj c'ari c'ari runacunatapish chujchuchingami. 

37Espadahuanmi paicunapaj caballocunatapish, carretacunatapish tucuchingacuna. 

Espada shamujpica, tucui soldadocunapish huarmicuna shinami manchangacuna. 

Espadahuan yaicushpami, paicuna imalla charishcacunatapish llujshichingacuna. 

38Mana tamyajpimi, paicunapaj jatun yacucunapish tucui chaquiringa. Chai llajtapica 

rurashcalla dioscunatami jundachishpa charincuna. Chaimantami upa shina 

causashcamanta, chashna llaqui tucunga. 

39Babilonia pueblopica chacal animalcunapish, shitashca pambapi causaj shujtaj 

manchanana animalcunapishmi causangacuna. Avestruz pajarocunapishmi 

huahuacunayuj tucushpa causanga. Ashtahuanpish gentecunaca manataj cutin chaipi 

causangachu, huiñaita shitashcami saquiringa” ninmi. 

40Shinallataj Mandaj Diosca cashnami nin: “Mandaj Diostajmi Sodoma shuti, 

Gomorra shuti pueblocunataca, muyundijpi caj caishuj pueblocunandij 

chingachircani. Babiloniapica chaicunapi shinallataj pi mana causangachu, shujllapish 

mana tiyangachu. 

41Janajman caj caru llajtamantami achca jatun mandajcuna, achca soldadocunahuan 

shamugrincuna. 

42Paicunaca arcohuanpish, lanzahuanpish alli macanacunata yachajcunami. Pita mana 

llaquishpa huañuchingallacunami. Paicuna caparirishcapish mama cucha yacu 

jatarishca shina manchananatami uyaringa. Babiloniapi causajcunalla, chai 

runacunamari cancunahuan macanacungapaj allichirishpa, caballocunapi tiyarishca 

shamungacuna. 

43Babilonia llajtata jatun mandaj chaita uyashpaca, rigracuna chujchurcami. Yallitaj 

manchashpami, nanaihuan mana huachai tucucuj huarmi shina tucurca. 

44Jordán yacu uri sachamanta león llujshij shinamari chai jatun pircayuj pueblota 

llaquichigrini. Ñallami manchachishpa chaimanta callpachigrini. Ñuca agllashca 

runatami chashna rurachun mingasha. ¿Pitaj ñuca shina cangari? Ñucahuanca ¿pitaj 

ch'imbapurai tucungari? Ñuca llaquichicujpica ¿pi michijtaj mitsangapaj shayari 

tucungari?” ninmi. 

45Chashna cashcamantaca, Mandaj Dios Babilonia llajtata imata rurasha nishcata, 

caldeocunata ima shina llaquichinata yuyarishcata uyaichigari. Paicunapaj canlla 

ovejacunatapish ashtahuan uchillacamami apangacuna. Ovejacuna shayanacunatapish 

tucui urmachishpami saquingacuna. 

46Babilonia llajtata mishashpa caparinacujpica, allpapish chujchungami. Chashna 

caparinacushcaca, tucui llajtacunacamami uyaringa” ninmi. 

JEREMÍAS 51 

Babiloniamantapish israelcunamantapish ashtahuan huillashcamanta 

1Mandaj Diosca cashnami nin: Babilonia llajtatapish, chaipi causaj, ñucata c'ariyaj 

runacunatapish llaquichichun jatun huairatami cachagrini. 

2Trillashpa huairachijcuna shina, chushaj llajtata saquichunmi, Babiloniamanca 

paicunata p'iñajcunata cachagrini. Paipaj jatun llaqui chayamui punllapica, tucui 

ladomantami paita llaquichingapaj jataringacuna. 

3Arcohuan shitacujtapish, fierro churanata churarishca c'ari c'arita shayacujtapish: 

“Chairaj runataca shujllatapish ama saquichijchu, paicunapaj tucui soldadocunata 

huañuchichijlla nishami” ninmi. 

4Caldeocunaca lanzacunahuan satishcami callecunapi huañushpa urmangacuna. 

5Israelcunatapish, Judá runacunatapish paicunapaj Diosca mana shitashcachu. Cusa 

huañujpi viuda saquirij huarmi shinaca, mana saquirishcacunachu. Juchahuan llajtata 

mapayachishpa, paicunapaj jucha illaj Diosta p'iñachishca cajpipish, tucuita Mandaj 

Diosca mana saquishcachu. 

6Babiloniamanta llujshishpa callpaichigari. Cancunapaj causaillatapish 

quishpichichigari. Chai llajta runacuna millaita rurashcamantami, Mandaj Diosca 

llaquichigrin. Paicunata llaquichina punllamari chayamushca. Paicunaman cuna 

cashcatamari cugrin. 

7Babilonia llajtataca, vinohuan junda curi copata shinami Mandaj Diosca, paipaj 

maquipi charicurca. Chai copamantami tucui llajtacunapi causajcunaman vinota 

ubyachirca. Chaita ubyashpaca, tucuicunami machashpa urmarcacuna. 

8Shina cashpapish Babilonia llajtaca, paipaj maquimanta ñapish urmashpa 

ñuturishcallamari. Paimanta huacaichigari, bálsamo aceiteta mashcaichigari. Chaihuan 

jambijpica, paipaj chugricuna alliyangapishchari. 

9Babilonia llajtataca ñami jambinchij. Shina cajpipish, manataj alliyanchu. Tucuicuna 

shitashpa ñucanchij quiquin llajtacunaman jacuchijlla. Jahua pachaman chayajtami 

millaita rurashcacuna. Paicunapaj juchaca p'uyucamami chayashca. 

10Ñucanchijtaca Mandaj Diosmari mana shitashca cashcata ricuchishca. Ñucanchijta 

Mandaj Dios mitsashcataca, jacuchij Siónpi parlashunchij. 

11Mandaj Diosca Babilonia llajtataca, paipaj huasita urmachishcamantamari, jatunta 

llaquichisha nishca. Chaimantamari Media llajtata jatun mandajcunataca, Babiloniata 

llaquichina yuyaita cushca. Media soldadocunalla, puntajlla caspicunata alli 

p'ichaichigari, escudocunatapish rigrapi aparichigari. 

12Babilonia pueblo muyundij jatun pircapi banderata shayachichigari. Ama 

llujshichun, alli cuidaj soldadocunata churaichij. Alli allichirishca chapaichigari. 

Mandaj Diosmari pai munashca shina llaquichinata yuyarirca. Babiloniapi 

causajcunata chashna llaquichisha nishcataca pajtachingatajmi. 

13Jatun yacucuna chaupipi causajcunalla, cancunaca achcata charijcunami canguichij. 

Cancunapajca huañuimi chayamushca, cancuna jahuanpi jahuanpi charijyashca 

tucurinamari chayamushca. 

14Tucuita Mandaj Diosca: “Ñucaca canta p'iñajcunataca langostacunata shina ñahui 

amsayanatami apamugrini. Paicunami caparirishpa canhuan macanacungapaj 

shayaringacuna” nircami. Paipaj shutillamantatajmi chaitaca rurashatajmi nirca. 

Mandaj Diosta alabashpa cantanami 

15Paimari tucuita rurai tucuj cashpa, cai pachata rurarca. Jatun yachaj cashpami, tucui 

cai pachataca sinchita churarca. Alli yuyaiyuj cashpami, jahua pachatapish linsota 

shina churarca. 

16Pai mandajpimi yacucunapish jahua pachapica, culun nishpa uyarin. Huairatapish 

huaquichishcamantami llujshichin, p'uyutapish cai pacha tucurimantami huichiyachin. 

Shinallataj paimi achij nichishpa tamyachin. 

17Runacunaca tucuicunami upa tucuncuna, ima alli yuyaitaca mana charincunachu. 

Dioscunata rurajcunapish, paicuna rurashca dioscunaca yanga cashcamanta 

pingarincunami. Chai dioscunaca mana samaita charincunachu. 

18Chai dioscunaca chanzata rurashpa asina yanga dioscunallami. Jatun llaqui 

chayamui punllacunapica chingarinllami. 

19Jacobopaj Diosca manamari chaicuna shinachu, paica tucuita Rurajmari. Paica 

tucuita Mandaj Dios shutimari. Israelcunaca pai mandana vara cachun 

agllashcacunamari. 

Babilonia llajta runacunaca Mandaj Dios shujtajcunata llaquichina martillo shina 
cashcamanta 

20“Babilonia runacunalla, cancunatami ñuca macana martillo shina, ima shujtaj 

macanacunata shina charisha. Cancunahuanmi tauca llajta runacunata tucuchisha. 

Cancunahuanmi llajtacunata urmachircani. 

21Cancunahuanmi caballocunatapish tiyarijcunandijta huañuchisha. Cancunahuanmi 

carretacunatapish, chaicunapi purijcunandijta tucuchisha. 

22Cancunallahuantajmi c'aricunatapish, huarmicunatapish tucuchisha. Cancunahuanmi 

yuyajcunatapish, chairajcunatapish tucuchisha. Cancunahuanmi mosocunatapish, 

solteracunatapish tucuchisha. 

23Cancunallahuantajmi michijcunatapish, canlla ovejacunandijta tucuchisha. 

Cancunahuanmi chagrata rurajcunatapish, paicunapaj yapuj huagracunandijta 

huañuchisha. Cancunallahuantajmi q'uipucunatapish, mandajcunatapish tucuchisha” 

ninmi. 

24Mandaj Diosca cashnami nin: “Babiloniapi causajcunatapish, tucui Caldea llajtapi 

causajcunatapish Siónpi tucui laya llaquicunata rurashcamantami, cancuna 

ricucujllapitaj llaquichigrini” ninmi. 

25Mandaj Diosca cashnapishmi nin: “Tucui llajtacunata tucuchij urculla, cantaca 

japinamari tiyacuni. Ñuca maquihuan huajtashpami, cantaca rumi c'aca urita 

singuchisha. Rupachishpa, yana urcullatami saquisha. 

26Can urmashca q'uipaca, huasita shayachinapaj callari esquinapi churangapaj shuj 

rumillatapish pi mana japingachu. Cutin pircai callaringapaj, shuj rumillatapish pi 

mana mashcangachu. Huiñaitami shitashca saquiringui” ninmi Mandaj Diosca. 

27Tucui cai pachapi banderata alzaichigari. Chai pueblopi causajcunahuan 

macanacungapaj, trompetapi tocashpa tucui llajtacunamanta tandanacuichigari. Tucui 

runacuna paicunahuan macanacungapaj. Ararat, Mini, Askenaz shuti llajtacunamanta 

tandanacuichigari. Chai pueblopi causajcunahuan macanacuipi alli pushachun, alli 

mandajta churaichigari. P'iña langostacunatajlla caballocunapi tiyarishca 

huichiyamuichigari. 

28Media llajtata jatun mandajcuna, cancuna churashca mandajcunandij, tucui mandaj 

soldadocunandij, cancuna mandacun tucui llajtacunapi causajcunandij allichirichigari. 

Babiloniapi causajcunahuan macanacunaman llujshirichigari. 

29Mandaj Diosca, Babilonia llajtata llaquichisha nishcataca pajtachigrinmari. Chai 

llajtataca shuj runallapish illaj, shitashcatamari saquinga. Chaita rurajpica, cai 

pachapish chujchushpa llaquillamari saquiringa. 

30Babilonia llajta c'ari c'ari soldadocunaca, mana macanacui tucushpa 

saquincunamari. Fuerza illajpimari, jatun torrecunapi huichcarincuna. Huarmicuna 

shinamari tucuncuna. Paicunapaj huasicunaca rupacunmari, pueblo pungu 

aldabacunapish p'aquishcamari. 

31Babilonia pueblota jatun mandajpajmanca quillcacunata apajcunapish, maquin 

maquinmi quillcacunata chayachingacuna. Huillajcunapish huashan huashan 

chayashpami: P'iñajcunaca ñami mishashpa tucui ladota puebloman yaicuncuna 

nishpa huillangacuna. 

32Paicunata p'iñajcunaca jatun yacuta ch'imbanallacunapipish cuidacunmari. Baluarte 

nishca macanacunacunatapish rupachincunamari. Soldadocunaca jatun manchaihuan 

chujchucunmari. 

33Tucuita Mandaj, israelcunapaj Diostajmi cashna nin: “Babilonia puebloca granota 

trillana pamba shinami. Ñallami chagrata tandana punllapish chayamugrin” ninmi. 

34“Babilonia llajtata jatun mandaj Nabucodonosormi, ñucataca ñutushpa tucui 

micurca. Chashna rurashpami, ñucataca chushajlla vasota shina saquirca. Jatun 

manchanana animal shamushpa huijsa jundata micuj shinami, ñuca charishca ima 

sumajcunataca tucuchirca. Chashna micushpaca, ñucataca llujshichishpami shitarca. 

35Ñucata chashna llaquichishcamantaca, jatunta llaquichishcataj cachun. Ñucanchij 

familiacunapaj yahuarmantaca, caldeocunaca llaquita apachuntaj” ningacunami. Sión 

urcupi caj Jerusalenpi causajcunami chashnaca ningacuna. 

36Chaimantami Mandaj Diosca cashna nin: “Ñucami canmanta shayarigrini. Canta 

llaquichishcamantaca, paicunatapish llaquichigrinimi. Paicunapaj jatun yacutapish, 

uchilla huaicu yacucunatapish tucuimi chaquichigrini. 

37Babilonia pueblopish, rumi montonllami saquiringa. Chaipica chacal 

animalcunallami causanga. Chashna shitashca saquirishcamantaca tucuicuna 

mancharinapish, chanzata rurashpa asinapishmi canga. 

38Jatun leoncuna huacaricuj shina tucuicunami capariringacuna. León huacaricuj 

shina purincuna. Huacaricuj malta leoncuna huacaricuj shinami puringacuna. 

39Paicuna cunujlla tiyacujpimi, ñucaca jatun micuita rurashpa machachigrini. Chashna 

machashpa cushicushpami, huiñaita mana rijcharingapaj dormingacuna. Mandaj 

Diostajmi chashna nini. 

40Paicunataca huañuchingapaj charicushca malta c'ari ovejacunata, carnerocunata, 

jatun c'ari chivocunata shina callarishpami huañuchichisha. 

41Tucui cai pachapi causajcuna alli nishca Babilonia llajtaca ¿ima shinataj 

shujtajcunapaj maquipi urmarcachu imamí? ¿Ima shinataj tucui llajtacunapi 

causajcuna mancharina tucurcachu imamí? 

42Mama cucha yacumari Babilonia jahuata shamushca. Manchanayajta jahuata 

jatarishpamari, tucuita millpushca. 

43Tucui chai llajta pueblocunamari shitashca saquirishca. Imapish illaj, chaquishca 

allpallamari. Chai shitashca allpapica, pi mana causangachu. Chaitaca pi mana 

puringallapishchu. 

44Babilonia llajtapaj Bel shuti diostaca, ñuca japishpaca llaquichishatajmi. Imallata 

micushcataca, huijsamanta llujshichishami. Cutinca ña mana shujtaj llajtacunamanta 

paipajman ringacunachu. Babilonia pueblo muyundij jatun pircapish ñallamari 

urmanga. 

45Ñuca agllashcacuna chaimanta llujshichigari. Tucuicuna cancunapaj causaita 

quishpichichigari. Ñuca, Mandaj Diosmari jatunta p'iñarishpa chai pueblotaca 

llaquichigrini. 

46Huatan huatan jatun llaquicuna uyarijpipish, cancunaca ama manchanguichijchu, 

ama mancharinguichijpishchu. Chai llajtapica jatun llaquicunami tiyanga. Shuj llajtata 

mandajca, caishuj llajtata jatun mandajhuanmi macanacunga. Chashna jatun 

huañunacuimi tiyanga. 

47Shamuj punllacunapica, Babiloniapi tiyaj tucui dioscunatami ñutusha. Tucui chai 

llajtapaj jatun pingaimi canga. Tucuicunami chaillapitaj huañuchishca cangacuna” 

ninmi. 

48Mandaj Diostajmi cashnapish nin: “Janaj llajtamantami Babiloniata tucuchinaman 

shamungacuna. Paicuna shamushpa Babiloniata urmachijpica, jahua pachapish, cai 

pachapish, chaicunapi imalla tiyajcunapishmi jatun cushicuihuan cantangacuna. 

49Babiloniapi causajcunami huañuchircacuna. Paicunamantami chai runacunaca, tucui 

cai pachapi paicuna huañuchishca shinallataj huañungacuna” ninmi. 

Babiloniapi causacuj israelcunaman quillcashcamanta 

50Espadapi huañunamanta quishpirishcacunaca ama uniyashpa, utca callpaichigari. 

Mandaj Diostaca cancunapaj tucui causaipi yuyarishpa causanguichij. Jerusalentapish 

pajta cungaringuichijman. 

51Cancunaca: “Ñucanchijca c'amijpi, pingaihuanmari canchij. Maitajshi runacuna 

shamushpamari Mandaj Diospaj huasipica, paipaj ch'icanchishca ucucama 

yaicurcacuna. Chaimantamari ñahuita maipi mana churaipajta pingai tucunchij” 

ninguichijmi. 

52Chaimantami Mandaj Diosca cashna nin: “Shamuj punllacunapica, Babiloniapi 

causajcunapaj tucui dioscunatami ñutusha. Chai tucui llajtapimi, chugririshca 

runacuna capariringacuna. 

53Babilonia llajtapi causajcunataca, jahua pachaman huichiyajpipish, chaipi jatun 

torrecunata rurajpipish, chaipi tucuchichun paicunata p'iñajcunata cachashallami” 

ninmi Mandaj Diosca. 

54Caldeocuna causan Babilonia llajtapica, jatun llaquihuan caparirishcamari uyaricun. 

55Mandaj Diosmari chai llajtataca llaquichicun. Chaipi causajcuna yallitaj jatun 

tucushca cashcataca tucuchicunmari. Paicunata p'iñajcunaca mama cucha yacu 

jatarishca shinami uyaringa. Yacu manchanayajta huajiacuj shinami capariringacuna. 

56Chai p'iñajcunami Babiloniata urmachingacuna. Paipaj c'ari c'ari soldadocunatapish 

prezu japingacunamari. Mandaj Diosca, shujtajta llaquichijcunataca llaquichijmi. 

Chaimantami Babiloniapi causajcunamanca, paicunaman cuna cashcata cunga. 

57Tucuita Mandaj Dios shuti Jatun Mandajca: “Paipaj mandajcunata, jatun 

yachajcunata, mandaj soldadocunata, charij runacunata, c'ari c'aricunata 

tucuicunatami machachisha. Huiñaita ama rijcharingapajmi dormishpa 

saquiringacuna” ninmi. 

58Tucuita Mandaj Diosca cashnapishmi nin: “Babilonia pueblo muyundijta shayacuj 

jatun ancho pircaca tucui urmachishpa, pambapi shitashcami canga. Chai pircapi caj 

jatun pungucunapish ushpallami saquiringa. Tucui llajtacunamanta shamushca 

runacuna shaicuita trabajashcaca ninapajlla, yanga trabajashcami tucunga” ninmi. 

Jeremías quillcashcata Babiloniaman apashcamanta 

59Judá llajtata jatun mandaj Sedequías samarinata ricujca, Neriaspaj churi Seraiasmi 

carca. Neriaspaj yayaca Maasiasmi carca. Sedequiasca ñami chuscu huatata Judá 

llajtata mandacurca. Chai huatami paica Seraiasdijllataj Babilonia llajtaman rirca. 

Chaiman ricujpimi Jeremiasca, Seraiasmanca shuj quillcata cushpa cacharca. 

60Babilonia llajtapaj imalla llaquicuna shamuna cashcata Dios huillashcataca, 

tucuitami Jeremiasca shuj libropi quillcarca. Ña quillcashca tiyacushcamantami, 

tucuita mushujpi quillcarca. 

61Chai q'uipaca Jeremiasca, Seraiastaca cashnami nirca: “Babiloniaman chayashpaca, 

tucui cai shimicunata rezangui, pajta cungaringuiman. 

62Ña rezashpaca: Mandaj Dioslla, canmari cai Babilonia llajtataca shuj runallapish 

illaj saquirijta tucuchisha nishcangui. Runacunapish animalcunapish illajta, huiñaita 

shitashcatami saquisha nishcangui ningui. 

63Cai quillcata ña tucui rezashca q'uipaca, shuj rumipi huatashpa, Éufrates yacu 

chaupipi shitangui. 

64Chaipi shitashpaca: Cai Babilonia llajtaca, chashnami ñuca cachashca jatun 

llaquipica huashicunga. Chai llaquimantaca cutinca ña mana jataringachu. Tucuimi 

chingaringa ningui” nircami. Jeremías huillashca shimicunaca caicamallami. 

JEREMÍAS 52 

Judá llajtata Sedequías mandashcamanta 
(2 Rey. 24:18-20; 2 Crón. 36:11-16) 

1Sedequiasca, ishqui chunga shuj huatayuj cashpami, Jerusalenpi Judá llajtata mandai 

callarirca. Paica chunga shuj huatatami, Jerusalenpi mandarca. Paipaj mamaca, Libna 

pueblomanta caj Jeremiaspaj ushushi Hamutal shutimi carca. 

2Sedequiasca, Joacim shinallataj millaita rurashpami, Mandaj Diostaca p'iñachirca. 

3Chaimanta yallitaj p'iñarishpami, Mandaj Diosca Jerusalenpi causajcunatapish, Judá 

llajtapi causajcunatapish paipaj ñaupajmanta llujshichishpa cacharca. Chai q'uipami 

Sedequiasca, Babilonia llajtata jatun mandajtaca c'ariyarca. 

Jerusalenpi causajcunata caldeo soldadocuna mishashcamanta 
(2 Rey. 24:20–25:7; Jer. 39:1-7) 

4Babilonia llajtata jatun mandaj Nabucodonosorca, Sedequías paita c'ariyajpimi, Judá 

llajtata ña iscun huatata mandacujpimi, paipaj tucui soldadocunandij Jerusalenman 

shamurca. Chai huatapaj chunga quilla, chunga punllapi chayamushpaca, tucui 

muyundijpi baluarte nishca macanacunata shayachishpami, Jerusalenpi 

causajcunahuan macanacungapaj shayarircacuna. 

5Sedequías Judá llajtata mandacushca chunga shuj huata tucungacamami, chashna 

Jerusalén muyundijta chapacurcacuna. 

6Chai huatapaj chuscu quillapaj iscun punllapimi, Jerusalenpica jatun yaricai tiyarca. 

Chaipica ima micuna mana tiyarcachu. 

7Chaimantami pueblo muyundij jatun pircapica, shuj jutcuta rurarcacuna. 

Chaimantaca tucui soldadocunami, ishqui pirca chaupipi caj punguta tuta 

llujshircacuna. Chaita llujshishpaca, caldeo soldadocuna tucui muyundijta 

chapacujllapitajmi, jatun mandajpaj jardín c'uchu ñanta callpashpa Arabá pambaman 

rircacuna. 

8Shina cajpipish, caldeo soldadocuna catishpami, jatun mandaj Sedequiastaca, Jericó 

pueblo pambapi japircacuna. Paita japijpica, paipaj tucui soldadocunami shitashpa 

rircacuna. 

9Chaimantami jatun mandajtaca, Hamat llajtapi caj Ribla puebloman Babilonia 

llajtata jatun mandajpajman aparcacuna. Chaipimi paitaca, ima shina llaquichinata 

mandarca. 

10Babilonia llajtata jatun mandajca, Sedequiaspaj churicunataca, pai ricucujllapitajmi 

cungata p'itichirca. Judá llajtata mandajcunatapish, Ribla pueblollapitajmi tucuicunata 

cungata p'itichirca. 



1547 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

11Ashtahuanpish Sedequiastaca ñahuicunallata surcuchishpami, Babilonia llajtata 

jatun mandajca fierro cadenacunahuan huatachishpa, paipaj llajtaman prezu aparca. 

Chashnami chai Babilonia llajtapica, huañungacama prezu tiyacurca. 

Judá llajtamanta prezu apashcamanta 
(2 Rey. 25:8-21; 2 Crón. 36:17-21; Jer. 39:8-10) 

12Jatun mandaj Nabucodonosorca, Babilonia llajtataca ñami chunga iscun huatata 

mandacurca. Chai huatapaj pichca quilla chunga punllapimi, Babilonia llajtata jatun 

mandajta cuidaj soldadocunata mandaj Nabuzaradanca, Jerusalenman shamurca. Paica 

chai jatun mandajpaj ñaupajpimi caj carca. 

13Jerusalenman pai shamushpaca, Mandaj Diospaj huasitapish, jatun mandajpaj 

huasitapish, shujtaj huasicunatapishmi rupachirca. Jatun huasicunataca tucuitami 

ninahuan tucuchirca. 

14Cuidaj soldadocunata mandajhuan shamushca tucui Caldea llajta soldadocunaca, 

Jerusalén muyundij jatun pircatami tucui urmachircacuna. 

15Chai q'uipaca, cuidaj soldadocunata mandaj Nabuzaradanca huajchacunatapish, 

Jerusalén pueblomanta mana llujshishca tucui caishujcunatapish, pueblomanta 

llujshishpa Babilonia llajtata jatun mandajpaj maquipimi yaicugrijcunatapishmi, 

Babiloniaman prezu aparca. Tucuicunallatatajmi aparca. 

16Cuidaj soldadocunata mandaj Nabuzaradanca, imata mana charij 

huajchacunallatami uvatapish, shujtaj granocunatapish tarpushpa, chagracunata 

rurachun saquirca. 

17Caldeo soldadocunaca, Mandaj Diospaj huasi ñaupajpi shayaj ishqui jatun 

pilarcunataca p'aquircacunami. Chaicunaca broncemanta rurashcami carca. Shinallataj 

broncellamantataj rurashca jatun pailatapish, uchilla tanquecunatapishmi 

p'aquircacuna. Chashna p'aquishpami tucui chaicunataca, Mandaj Diospaj huasimanta 

Babiloniaman aparcacuna. 

18Shinallataj Diospajta ruranapaj tiyashcacunataca, jatun mangacunatapish, 

palacunatapish, rupashca mechacunata anchuchinacunatapish, jatun tazacunatapish, 

cucharacunatapish, broncemanta rurashca ima shujtaj charinacunatapishmi 

aparcacuna. 

19Shinallataj cuidaj soldadocunata mandajca, inciensota rupachinacunatapish, jatun 

tazacunatapish, copacunatapish, mangacunatapish, candelerocunatapish, malta 

tazacunatapish, uchilla tazacunatapishmi aparca. Chaicunaca maijanca curimanta, 

maijanca cullquimanta rurashcami carca. 

20Ishqui jatun pilarcunata, yacuta churana jatun pailata, chai ucupi shayaj bronce 

huagracunata, caishuj uchilla tanquecunataca, jatun mandaj Salomón causacushpami, 

broncemanta rurachishca carca. Chaicunami Mandaj Diospaj huasipi tiyacurca. Tucui 

chaicuna mashna pizashcataca, mana yachai tucuipajmi carca. 

21Jatun pilarcunaca ishquindijtajmi altomanca pusaj metro yalli carca. Tucui 

muyundij anchoca pichca metro, chaupi metrohuanmi carca. Ucutaca t'utullami carca. 

Chai t'utu pilar bronceca, canchis centímetro racumi carca. 

22Chai pilarcuna jahuapi umata shina churashca capitel nishca ishqui jatun 

bolacunaca, ishqui metro yalli altomi carca. Chaicunapish broncellamantataj 

rurashcami carca. Chai uma muyundijpica, linchihuan pilluchishcapish, granada 

nishca muyucunata rurashpa muyundijta huarcushcapishmi carca. Ishquindij 

pilarcunapaj umacunami chai shinallataj carca. 

23Cada filapimi, patsaj granada muyucunata linchipi huarcushca carca. 

Chaicunamanta chuscuca mana ricunallapi cajpimi, cada uma muyundijpica iscun 

chunga sujta granadacunalla ricurij carca. 

Babilonia llajtaman prezu apashca Judá runacunamanta 

24Cuidaj soldadocunata mandajca, curacunata mandaj Seraías curatapish, paipaj q'uipa 

tucui imapipish ricuj Sofonías curatapish, Diospaj huasi pungupi caj quimsa cuidaj 

soldadocunapuramanta quimsatapishmi japirca. 

25Shinallataj Jerusalenpi causajcunapuramantaca, soldadocunata mandajtapish, jatun 

mandajhuan alli apanacuj, Jerusalenpi tiyacushca canchis cunaj yuyajcunatapish, 

macanacunata yachachingapaj chairaj c'aricunata tandachishpa shuticunata 

quillcajtapish, Jerusalenllapitaj cashca sujta chunga runacunatapishmi japirca. 

26Cuidaj soldadocunata mandaj Nabuzaradanca, tucui chaicunata japishpami, 

Babilonia llajtata jatun mandajpajman Ribla puebloman aparca. 

27Hamat llajtapi caj Ribla puebloman chayachijpimi, Babilonia llajtata jatun 

mandajca, espadahuan huañuchichirca. Chashnami Judá runacunaca, paicunapaj 

llajtamanta prezu rircacuna. 

28Nabucodonosorca, Judá llajtamantaca, tucui caicunatami prezu aparca: Pai 

mandacui canchis huatapica, 3.023 runacunatami aparca. 

29Nabucodonosorllatajmi, pai mandacui chunga pusaj huatapica Jerusalenmantaca, 

832 runacunata prezu aparca. 

30Nabucodonosor mandacui ishqui chunga quimsa huatapica, cuidaj soldadocunata 

mandaj Nabuzaradanmi Judá runacunapuramantaca, 745 runacunata prezu aparca. 

Tucuimantaca, 4.600 runacunatami prezu aparca. 

Babiloniapica Joaquinta prezumanta llujshichishpa allipi churashcamanta 
(2 Rey. 25:27-30) 

31Judá llajtata jatun mandaj Joaquinca, Babilonia llajtapica ñami quimsa chunga 

canchis huatata prezu causacurca. Chai huatami Evil-merodac shuti jatun mandajca, 

Babilonia llajtata mandai callarirca. Pai mandai callarishpaca, chai huatapaj chunga 

ishqui quillapaj ishqui chunga pichca punllapimi, Judá llajtata jatun mandaj 

Joaquintaca carcelmanta llujshichirca. Chaimanta llujshichishpaca, allipimi churarca. 

32Paihuanca alli apanacushpami, sumajta rimaj carca. Shinallataj chai Babilonia 

llajtaman shujtaj llajtacunamanta apashca tucui jatun mandajcunata yalli allipimi 

churarca. 

33Carcelpi churashpa tiyacushca churanata llujshichichunpish, shujtaj alli churanatami 

curca. Chaimantapachami Joaquinca, chai llajtata jatun mandajllahuantaj punllanta 

paipaj mezapi micuj carca. Paipaj tucui causaipimi chashna causarca. 

34Shinallataj Babilonia llajtata jatun mandajca, Joaquinpaj tucui causaipimi, punllanta 

ima allicunatapish cushpa alli charirca. Joaquín huañungacamami chashna charirca. 

LAMENTACIONES 

LAMENTACIONES 1 

Sionmanta prezu apashcacunamanta huacashca shimicunami 

1¡Aij, achcacuna causacushca puebloca shitashcamari saquirishca! Tucui llajtacuna 

rijsishca jatun pueblomari carca. Cunanca cusa huañujpi viuda saquirishca huarmi 

shinamari. Tauca llajtacunata mandana pueblomari carca. Cunanca impuestota 

pagajmari tucushca. 

2Tutacunaca jatunta caparirishpamari huacan. Quijados uritaca huiqui manataj 

chaquinchu. Paita c'uyajcunaca pi mana cushichinaman shamunchu. Paihuan 

apanacunata saquishpamari, cunanca paita p'iñajcuna tucushca. 

3Judaca sinchi ruranacunata rurashpa, llaquinayajtami causarca. Shujtaj llajtacunapaj 

chaupipi causashpapish, mana sumajta causai tucurcachu. Cunanca shujtaj llajtaman 

prezumari rishca. Paita llaquichijcunaca tucuicuna quichquipi jarcashpamari 

japircacuna. 

4Sionmanta purina jatun ñancunaca llaquillamari siricun, jatun tandanacuicunata 

ruranaman pi mana shamunchu. Pueblo pungucunapish pambapi shitashcamari 

siricun. Paipaj curacunapish aij nincunamari, solteracunapish llaquinayajtamari 

huacacun. Sióntaca jatun llaquimari japirca. 

5Paita p'iñajcunamari mandajcuna tucurca, paita mana ricunachijcunamari misharca. 

Paillataj yallitaj millaita rurashcamantami, Mandaj Diosllataj chashna llaquichirca. 

Chaimantamari paipaj huahuacunataca paicunata p'iñaj ñaupachishpa prezu aparca. 

6Siónpi causajcuna sumaj cashcaca tucui chingarinca. Mandajcunapish q'uihuata 

mashcacuj taruga shinamari callparcacuna. Paicunata llaquichicujcuna catijpica, 

shaicushpa mana puri tucurcacunachu. 

7Jerusalenpi causajcunaca paicunata p'iñajpaj maquipimari japi tucurca. Chaipica pi 

mana ayudanaman shamurcachu. P'iñajcuna chaita ricushpaca, cushicushpami 

asircacuna. Chaimantami paica ñaupa huatacuna achcata charij cashcamanta sumaj 

cashca cajpipish, paillataj mana cazuj cashcamanta Dios llaquichishcata yuyarirca. 

8Jerusalenca jatun juchatamari rurarca. Chaimantamari pai tiyacushcamantaca 

aisashpa shitarcacuna. Ñaupaman paita alli nijcunaca, lluchullata ricushpami 

tucuicuna millanachincuna. Chaimantami pingaihuan shungu llujshishpalla tiyacun. 

9Millaita rurashpami paipaj churanatapish mapayachirca. Cai jatun llaqui japinataca 

mana yuyarcallapishchu. Chaimantamari cashna jatun mancharina tucushca. Cunanca 

pi mana cushichinaman shamunchu. Mandaj Dioslla, jatun llaquipimari cani, 

ricuhuayari. P'iñajcunaca jatun tucuncunamari. 

10Paita p'iñajca ima sumaj charinacunatacatucuitamariquichushpa aparca. Pai 

ricucujpimari Diospaj huasimanca shujtaj llajta runacuna yaicurca. Can Diosca 

chaicunataca cambajllacuna tandanacushcapica, ama yaicuchun nishcamari carcangui. 



1551 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

11Jerusalenpi causajcunaca, tucuicunami micunata mashcashpa huacaihuan 

purircacuna. Yaricaihuan ama huañungapajllamari paicuna ima sumajcunata 

charishcataca asha micunamanta tucui curcacuna. Mandaj Dioslla, ñuca cashna 

llaquinayaj tiyacujtaca ricuhuayari. 

12Ñanta ricujcuna, shayarishpa ricuichigari. Ñucata japishca jatun nanai shinaca, ¿pita 

japishcachu imatagari? ¿Cashnata ricushpaca manachu cancunataca llaquinayan 

imatagari? Mandaj Dios jatunta p'iñarishpa llaquichina punllamari ñucapajca 

chayamushca. 

13Paica jahuamantamari ninata shitarca. Chai ninamari rupachishpa ñuca tullucama 

tucuchicun. Ñuca ñanpi trampata churashpamari ñucataca huashaman tigrachirca. 

Punllanta jatun nanaihuan cachun shitashpamari, ñucallata saquirca. 

14Ñuca mana cazushcamantamari llashaj yugota paipaj maquihuan huatashpa 

apachihuarca. Cunanca fuerza illajmari cani. Jatun Diosmari ñuca mana c'ariyai 

tucuipaj, sinchi runapaj maquipi churahuarca. 

15Jatun Diosmari ashtahuan c'ari c'ari ñuca soldadocunataca ñuca chaupillapitaj 

tucuicunata sarurca. Paillataj cayashpa, achcacunata tandachimushpamari, chairaj 

c'aricunataca tucui huañuchichirca. Jatun Diosca Judapi causajcunataca, c'arihuan 

manaraj chayarinacushca huarmi shina cajpipish, uvata shinamari sarurca. 

16Ñucata ayudashpa, ñuca almata samachijca ñucamanta caruyashcamari. Ñuca 

huahuacunatapish p'iñajcuna shamushpa, tucuicunata huañuchincunaca. 

Chaimantamari huacani, ñuca ñahuicunamantaca huiquica yacu shina 

llujshicunllamari. 

17Sionca maquicunata chutashpami cayan, shina cajpipish pi mana cushichinaman 

shamunchu. Mandaj Diosmari Jacobpaj muyundijpi causajcunataca paita p'iñachun 

mandashca. Chaimantamari Jerusalentaca tucui paicuna millarca. 

18Mandaj Diosca cashcata rurajmi, ñucamari pai mandashcataca mana cazurcani. 

Tucui cai pachapi causajcuna, uyaichigari. Cunanca ñuca cashna jatun llaquihuan 

cajta ricuichigari. Ñuca huahuacunataca mosocunatapish, solteracunatapishmari prezu 

aparcacuna. 

19Ñucata ayudachun ñucata c'uyajcunata cayajpipish, paicunaca umarcacunallami. 

Ñuca curacunapish, ñucata cunaj yuyajcunapish yaricaihuan ama huañungapajmi, 

micunata mashcarcacuna. Chashna mashcacushpallatajmi pueblollapitaj 

huañurcacuna. 

20Mandaj Dioslla, caitaj jatun llaquihuan canica, ricuhuayari. Canta yallitaj mana 

cazushcata yuyarishpamari, shunguhuantaj yallitaj llaquirini. Ñuca shungu 

chaupirishpami nanarini. Canllapipish espadamari tucuchicun. Cai ucupipish 

huañushpa tucurincunaca. 

21Aij nishpa ñuca huacajta uyashpapish, ñucata ayudanaman pi mana shamunchu. 

Ñucata p'iñajcunaca tucuicunami cashna llaquihuan cajtaca yachancuna. Ñucata can 

llaquichishcamantaca cushicuncunami. Paicunapajpish cachasha nishca llaquita can 

cachai punllaca, paicunapish ñuca shinallatajmi tucungacuna. 

22Paicuna imalla millaita rurashcataca, shujllatapish ama cungaringui. Paicunatapish 

canta yallitaj mana cazushcamanta ñucata llaquichishca shinallataj llaquichingui. 

Ñucaca yallitajmi huacashpa shungu llujshini, ñuca shungupish nanaihuan 

chaupiricunmi. 

LAMENTACIONES 2 

Sionpi causajcunataca Mandaj Diosllataj llaquichin 

1¡Aij, Jatun Diosca yallitaj p'iñarishpamari, Sión pueblotaca amsayachirca! Pai jatunta 

p'iñari punllaca, Siónca paipaj chaqui saruna cashcatapish mana yuyarircachu. 

Chaimantami israelcuna sumaj cashcataca jahua pachamanta allpaman shitarca. 

2Jatun Diosca jatunta p'iñarishpami, Jacobpaj huasicunataca shujllatapish mana 

saquishpa, tucui huasicunata urmachirca. Judapaj tucui jatun torrecunataca pambapimi 

shitarca. Tucui Judá llajtatami mandajcunandijta cumurichirca. 

3Pai jatunta p'iñarishpaca israelcuna jatun cashcataca tucuitami urmachirca. 

P'iñajcunahuan macanacuipica paipaj alli maquitaca ña mana mañachircachu. Ninata 

japichishpamari Jacobpaj tucui muyundijta rupachirca. 

4P'iñaj runa shina paipaj alli maquihuan arcota alli japishpami, paita huañuchingapaj 

shayarirca. Mana ricunachij runa shinallatajmi tucui ima sumaj tiyashcata tucuchirca. 

Sión pueblotaca jatunta p'iñarishpamari, ninata tallij shina llaquichirca. 

5Jatun Diosca israelcunata p'iñajmi tucurca. Chaimantami tucuita tucuchirca. 

Paicunapaj tucui mandana huasicunata, tucui jatun torrecunatami urmachirca. 

Chashna rurashpami Judapi causajcunataca jahuapi jahuapi llaquichishpa huacachirca. 

6Paicunapaj pueblotaca, huerta chaupipi shayachishca chugllata shinallami 

anchuchirca. Paicuna tandanacuna huasitapish tucuimi urmachirca. Siónpi causajcuna 

jatun punllacunapi tandanacunatapish, samana punllacunata yuyarinatapish Mandaj 

Diosmari tucuchirca. Jatunta p'iñarishpamari jatun mandajtapish, curacunatapish 

shitarca. 

7Jatun Diosca paipaj altartapish shitarcami, paipaj huasipi tiyanatapish millarcani. 

Chaimantamari pai mandashpa tiyana huasi muyundij jatun pircata urmachichun, 

p'iñajcunapaj maquipi churarca. Mandaj Diospaj huasiman paicuna yaicushpaca, 

fiesta punllapi shinami caparirircacuna. 

8Sión pueblo muyundij jatun pircataca, Mandaj Diosmari urmachinata yuyarirca. 

Cordelta chutashpamari, mana llaquishpa tucuita urmachirca. Canllanij jatun 

pircatapish, ucunij pircatapish ishquindijtami tandachishpa urmachirca. Jatunta 

caparirishpa huacanatami rurarca. 

9Pueblo pungucunatapish aisashpa pambapimi shitarca. Fierro aldabacunatapish 

ñutushpa tucuchircami. Paicunata jatun mandajpish, caishuj mandajcunapish Mandaj 

Dios mandashcata mana charij llajtacunapimi prezu causacuncuna. Dios ima nishcata 

huillajcunamanpish imata huillachun ña mana ricuchinchu. 

10Siónpi causajcunata cunaj yuyajcunapish pambapimi upajlla tiyarircacuna. 

Umacunapipish ushpatami tallircacuna, cañamazu churanatapishmi churarircacuna. 

Jerusalén pueblo solteracunapish umata pambapi churarcacunami. 

11Ñuca aillupuracunaca chashna jatun llaquimi tucurca. Malta huahuacunapish, 

chuchucuj huahuacunapish pueblo chaupi pambacunapimi yaricaihuan urmashpa 

huañurcacuna. Chaita ricushpami shunguta allashpa llaquirishpa huacarcani. Ñuca 

ñahuicuna tucui yacuyacuj shinami huiquica llujshirca. 

12Huahuacunaca mamacunataca: “¿Tandapish, vinopish maipi tiyanchu?” nishpami 

tapurcacuna. Chashna nishpami, chugririshca runacuna shina pueblo ñancunapi 

yaricaihuan urmashpa huañurcacuna. Mamacunapaj rigracunapipish, allimanta samai 

chingarishpami huañurcacuna. 

13Jerusalenpi causajcunalla, cancunata ricuchunca ¿pitataj pushamushari? ¿Mana 

cashpaca pihuantaj cancunataca ch'imbapurashari? Siónpi causajcunalla, cancunataca 

¿piman rijchashcata nishpataj cushichishari? Mama cucha shina jatun llaquimari 

cancunataca japishca. ¿Pitaj chaitaca alliyachi tucungari? 

14Cancunaman huillajcunaca cancuna juchata ruracujta jarcashpaca, cancuna prezu 

rinata jarcanmanmari carca. Chaipaj randica manapish cashcallatamari Dios 

ricuchishcata shina huillashpa umarcacuna. Chashna llullata huillashpamari, 

cancunata pandachircacuna. 

15Ñanta pasacujcuna canta ricushpaca, tucuicunami chanzata rurashpa maquipi 

huajtarircacuna. Quingushpa silbashpa, umata cuyuchishpami Jerusalentaca: “¿Cai 

pueblotachu tucui cai pachapi causajcuna cushicuna, tucuimanta yalli sumaj pueblo 

nijcuna carca?” nircacuna. 

16Canta p'iñajcunaca tucuicunami c'amircacuna. Chanzata rurashpa, millpunamira 

cashturishpami: “Tucuchishunchigari, cunantajca ñucanchij yuyashca punlla 

pajtashcatajmari. Cunantajca ricunchijtajmari, cunantajca japinchijtajmari” 

nircacunami. 

17Mandaj Diosmari pai rurasha nishcata rurarca. Ñaupamanta pai huillachishcatamari 

pajtachirca. Pai urmachina cashcataca mana llaquishpami, tucuita urmachirca. Canta 

p'iñajcunatamari mishashpa tucuchichun churarca. Canta mana 

ricunachijcunamanmari mishachun fuerzata curca. 

18Paicunapaj shunguhuanmari Jatun Diostaca caparijcuna carca. Sión pueblolla, 

huaicumanta yacu llujshicuj shina, tutapish punllapish huiquita jichayari. Cambaj 

ñahuitaca ama samachishpa huacacuilla. 

19Tutapish cutin cutin jatarishpa, Jatun Diosta capariyari. Paipaj ñaupajpi yacuta tallij 

shina tucui shunguhuan llaquiriyari. Cambaj uchilla huahuacunaca, tucui calle 

pungucunapimari yaricaihuan huañucuncuna. Paicunaman causaita cuchun, ishqui 

maquita huichi chutashpa mañayari. 

20Mandaj Dioslla, ricuyari. Pita cashna llaquichishcataca yuyariyari. Huarmicunaca 

paicuna huachashpa, c'uyaihuan huiñachicushca huahuacunatamari micucuncuna. 

¿Maitataj chashna llaqui tucuchun saquinguiyari? Curacunatapish, can ima nishcata 

huillajtapish can Jatun Diospaj huasi ucupi huañuchishca cachunca ¿maitataj 

saquinguiyari? 

21Huahuacunapish, yuyajcunapish pueblo ñancunapimi huañushca siricurca. Ñuca 

solteracunapish, ñuca mosocunapish espadapimi huañurcacuna. Jatunta 

p'iñarishpamari, chai punllapica mana llaquishpa, cungata p'itircangui. 

22Mandaj Dioslla, tucui ladomanta llaquichijcunata pushamushpamari, ñucataca jatun 

manchaipi churahuarcangui. Chaicunataca ima jatun tandanacuiman shinamari 

tandachimurcangui. Can jatunta p'iñari punllapica, ñuca cuidashpa huiñachishca 

huahuacunaca pi mana quishpiri tucurcachu, pi mana causaihuan saquirircachu. 

Ñucata p'iñajcunaca tucuicunatamari huañuchirca. 

LAMENTACIONES 3 

Mandaj Diosllataj llaquishpa quishpichingami 

1Ñucaca, ñuca aichapi jatun llaquita apashca runami cani. Mandaj Diosmari jatunta 

p'iñarishpa anguhuan macahuarca. 

2Ñucataca achij luzman pushanapaj randica, amsamanmi pushahuarca. 

3Tucui punllamari cutin cutin tigrashpa macahuarca. 

4Chashnamari utcapi ñuca aichata chaquichishpa yuyajyachirca, ñuca tullucunatapish 

p'aquircami. 

5Ñuca muyundijpi baluartecunata shayachishpami, caparirishpa huacana jatun llaquita 

rurarca. 

6Ña uni huañushcacunata shinami amsapi saquirca. 

7Ñuca tucui muyundijta chapashpami, llujshichunca mana saquirca. Jatun llashaj 

cadenacunahuanpishmi huatarca. 

8Caparishpa ñuca mañajpipish, ama uyangapaj rinrinta taparircami. 

9Miticunaman ricujpipish, labrashca jatun rumicunahuanmi ñanta jarcarca. Chashna 

rurashpami, shujtaj ñanta pusharca. 

10Paica oso shinami chaparca, pacallapi león shuyacuj shinami japirca. 

11Shujtaj ñanta cachashpamari japishpaca, mirga mirgata rurashpa ñuturca. 

Chashnatamari shitashcata saquihuarca. 

12Paipaj arcota chutashpami puntajlla caspicunahuanca ñucata ricurashpa shitarca. 

13Pai aparina carapi charicushca puntajlla caspicunataca, tucui caspicunatamari ñuca 

huijsapi shitarca. 

14Ñuca llajtapi causajpuracunaca, punllantamari chanzata rurashpa asircacuna. 

15Cai tucui llaquicunahuanmi ñacachihuarca. Ajenjota ubyachishpamari 

machachihuarca. 

16Rumicunapi urisinga urmachishpami, ñuca quirucunatapish p'aquirca. Ñuca 

jahuapica, ushpatami shitarca. 

17Sumaj causai tiyashcataca ña cungarinimi, cushicui tiyashcataca mana 

yuyarinillapishchu. 

18Chaimantami ñucaca: “Imata rurana yuyaitapish mana charinichu. Mandaj Diospi 

shunguta churana yuyaipish mana tiyanchu” yuyarcanimi. 

19Jatun llaquihuan ñuca shungu p'aquirishcatapish, ajenjota, hielta ubyashcatapish 

yuyarihuayari. 

20Ñucapi tiyaj almapish, chai tucui llaquihuanca manataj casijlla cai tucunchu, 

chaitaca ñucapish manataj cungari tucushachu. 

21Ñucaca caita yuyaipi charishpamari, Diospi shunguta churasha nini. 

22Mandaj Dios llaquijllapimari, ñucanchijca mana tucuicuna chingarishcanchij. 

Ñucanchijta llaquinataca manataj saquishcachu. 

23Cambaj c'uyaica cada tutamanta mushujllatajmi, ñucanchijtaca manataj 

saquinguichu. 

24Ñuca tucui almahuanmi: “Ñuca charinaca Mandaj Diosmari” nishpaca, paillata 

shuyani. 

25Mandaj Diosca paipi shunguta churashpa, tucui almahuan paita mashcajhuanca 

allimari. 

26Mandaj Dios quishpichichun casijlla shuyanaca allimari. 

27Huambramantapacha yugota apanaca, pipajpish allimari. 

28Mandaj Diosllataj apachishcamantaca, upajlla quiquinlla tiyarichunlla. 

29Llaquirishpa pambaman cumurichunlla. Chashna llaquirijpica, Mandaj Diosca 

quishpichipajpishmi. 

30Maijan macajpipish quijadusta ricuchichunlla, mashnata c'amijpipish upalla 

uyachunlla. 

31Jatun Diosca mana huiñaita shitashpa saquinchu. 

32Ashtahuanpish llaquichishpapish, jatunta c'uyaj cashcamantaca paillataj llaquinmi. 

33Paica runacunata yanga llaquichinata, huacachinataca manataj munanchu. 

34Llajtapuracunata prezu churashpa, sarushpa tucui ñutuchun, 

35jahua pachapi causaj Dios ricucujpi, millaicunataraj allicunapaj randi allipi 

churachun, 

36manapish llaquichina runata mandajcuna llaquichichunpish, Jatun Diosca manataj 

ricunachinchu. 

37Jatun Dios manapish mandajllapitaj imapish tucunllami nishpaca, ¿pitaj ni 

tucungari? 

38Jahua pachapi causaj Diostaj paipaj shimihuan mandashcamantami, llaquipish, 

allipish tiyan. 

39Runaca cai pachapica, ima shujtajmanta llaquilla canapaj randica, juchayuj 

cashcamanta caparishpa huacachun. 

40Ñucanchij ima shina causacushcataca callarishpa, alli yuyarishunchij. Chashna 

yuyarishpa, Mandaj Diosman cutirishunchij. 

41Jahua pachapi caj Diostaca ñucanchij shungutataj cushpa, maquicunatapish huichi 

chutashpa mañashunchij. 

42Ñucanchijmari cantaca yallitaj mana cazushcanchij. Ñucanchijmari canmanta 

anchurishcanchij. Chaimantamari ñucanchijca llaquita apanataj tucushcanchij. 

43Jatunta p'iñarishpamari ñucanchijtaca catishpa llaquichircangui. Pita mana 

llaquishpamari huañuchircangui. 

44Ñucanchij mañashcata ama uyangapajpish, jatun amsa p'uyu chaupipimi 

miticurcangui. 

45Shujtaj runacunapaj chaupipimari, ñucanchijtaca millashpa c'aminata rurashcangui. 

46Ñucanchijta p'iñajcunaca, tucuicunamari millpunamira shimita pascarcacuna. 

47Mancharina jatun llaqui, trampapi urmana, tucuicuna huañushpa tucurinallami 

ñucanchijtaca japirca. 

48Ñuca llajtapi causajpuracuna jatun llaqui tucushcamantami, ñuca ñahuicunamantaca 

jatun yacuta shina huiquita jichani. 

49Manataj ashallatapish samarina tiyanchu. Chaimantami huacanataca, manataj 

upallashpa huacani. 

50Mandaj Dios jahua pachamanta urilla ricungacama huacacushallami. 

51Ñuca causacun pueblopi causaj huarmicunamantaca ñahuicuna nanajta, alma 

shaicujtami huacani. 

52Ñucata p'iñajcunaca, yangamantamari pajarocunata shina catishpa japircacuna. 

53Ñucataca huañuchunmari jatun jutcupi churarcacuna. Chaipi churashpaca, jatun 

rumihuanmi taparcacuna. 

54Umacama yacupi huashicushpami: “Cunantajca huañugrinimi” yuyarcani. 

55Mandaj Dioslla, chai jutcu ucupi prezu cashpaca, cantamari cayarcani. 

56Ñuca mañashcataca uyarcanguimari. Shungu llujshishpa ñuca caparicujtaca, ama 

cambaj rinrinta tapashpa mana uyaichu. 

57Ñuca canta mañai punllamari ñucapajman c'uchuyashpaca: “Ama manchaichu” 

nihuarcangui. 

58Jatun Dioslla, mana llujshi tucuipaj llaquipi cajpica, canmari ñucamanta 

shayarircangui. Canmari ña huañugricujpi quishpichihuarcangui. 

59Mandaj Dioslla, ñucata yangamanta llaquichicujtaca canllataj ricunguimi, 

mitsahuayari. 

60Ñucata ima shinalla llaquichisha nicujta, ñuca ima tucuchun yuyacujtaca canllataj 

ricunguimi. 

61Mandaj Dioslla, ñucata c'amishcata, ñucata tucuchingapaj ima shinalla 

yuyarinacujtapish uyarcanguimi. 

62Ñucata llaquichingapaj jatarishpa imallata parlanacujta, tucui punlla imallata 

yuyarinacujta uyanguimi. 

63Paicuna tiyarijta, jatarijtapish ricuyari. Ñucaca, paicuna cantashpa asinamari cani. 

64Mandaj Dioslla, paicunapaj maquihuan rurashcamantaca, japina cashca shinataj 

cuiyari. 

65Paicunapaj shungu sinchiyachun saquilla. Can cachasha nishca llaquitaca 

paicunapaj jahuapi cacharitagari. 

66Mandaj Dioslla, jatunta p'iñarishpa llaquichiyari. Cai pachamanta chingachiyari. 

LAMENTACIONES 4 

Siónta llaquichinataca ñami tucuchin nishcamanta 

1¡Aij, curilla, yanayashcamari! ¡Aij, sumaj curica ña mana achij nicunca! Diospaj 

huasi rumicunapish tucui ñan esquinacunapimari shitashca siricun. 

2Siónpi causajcunaca, imahuan mana chagru curitapish yalli munashca c'uyashcamari 

carca. Cunanca, mangata ruraj rurashca allpa mangata shinallamari yangata ruran. 

3Chacalcunapish, paicunapaj huahuacunamanca chuchuchinmi. Ashtahuanpish ñuca 

aillupura huarmicunaca, shitashca pambapi causaj avestruz shina huahuacunata mana 

llaquijcunamari. 

4Chuchucuj huahuacunaca yacunaihuan c'allu chaquishpami, jahua lado shimi ucupi 

llutarirca. Uchilla huahuacuna micunata mañajpipish, imata pi mana cui 

tucurcacunachu. 

5Sumaj alli micunallata micushpa causajcunapish, callecunapimi yaricaihuan 

huañurcacuna. Ashtahuan alli sumaj churanallata churashpa huiñajcunapish, mapata 

shitanacunapimi sirirircacuna. 

6Ñuca aillupuracunallatajmari, Sodoma pueblopi causajcunapaj juchata yalli, millaita 

rurarcacuna. Chai puebloca, macanacunaman manapish pi shayarijpi ñapish 

chingarircallami. 

7Paita mandajcunaca, imahuan mana mapayashca rasu shinamari carca. Lechetapish 

yalli yurajcuna, coraltapish yalli pucacunami carca. Jatunmanpish zafirota yalli 

sumajmari ricurijcuna carca. 

8Cunanca tutatapish yalli yanacunamari, callepi puricujta ricushpapish pi cashcata 

mana rijsincunachu. Paicunapaj aichaca tulluman llutarishpa, caspi shinami 

chaquishca. 

9Allpapi p'ucuj ima grano illashcamantami, yaricaihuan allimanta chaquishpa 

huañurcacuna. Espadapi huañujcunarajmi, mana paicuna shina llaquita aparcacuna. 

10Ñuca aillupura alli shunguyuj huarmicunamari, paicunapaj huahuacunallatataj, 

quiquin maquihuan yanurcacuna. Jatunta llaquichi punllapica, quiquin 

huahuacunatamari micurcacuna. 

11Mandaj Diosca p'iñarishpa, imata rurasha nicushcataca pajtachircamari. Jatunta 

p'iñarishcatamari tallirca. Sionpica ninata japichishpamari, callari rumicunacama 

rupachirca. 

12P'iñashpa mana ricunachijcunamari Jerusalén pungucunata yaicurcacuna. Chashna 

tucunataca tucui cai pacha jatun mandajcunapish, tucui cai pachapi causajcunapish 

manataj yuyarcacunachu. 

13Jerusalenpica paicunapaj huillajcuna, curacunamari yallitaj juchata rurarcacuna. 

Paicunamari cashcata rurajcunataca, cai pueblo chaupipi huañuchishpa yahuarta 

jicharcacuna. Chaimantamari chashna llaqui tucurcacuna. 

14Callecunapica, ñahui mana ricujcuna shinami purircacuna. Yahuarhuanmi 

c'ahuirircacuna. Chaimantami paicunapaj churanacunapish, maita mana tuparipaj 

carca. 

15Paicunataca: “¡Mapa runacunami, anchurichij anchurichij, ama tuparichijchu!” 

nishpami caparircacuna. Llujshishpa caita chaita rircacunami. Shujtaj llajta 

runacunaca: “Caipica ña mana ashtahuan causangacunachu” nircacunami. 

16Mandaj Diosmari p'iñarishpa anchuchirca, paica ña manataj ricungachu. 

Curacunatapish mana pingarcacunachu, yuyajcunatapish mana llaquircacunachu. 

17Ñucanchijta ayudanaman shamuchunca, yangallamari ñahuicuna shaicujta 

chaparcanchij. Manapish ayudai tucuipaj llajtallatamari shunguta churashpa yanga 

shuyashcanchij. 

18Ñucanchij pueblo ñancunata ama ashtahuan purichunmi, ñucanchijtaca 

japingacamataj chapashpa catircacuna. Ñucanchijca chaicamalla causana 

cashcamantami, ñucanchij tucurina punlla pajtashca carca. 

19Ñucanchijta japingapaj catijcunaca, huairata purij aguilacunatapish yalli utca 

callpajcunami carca. Urcucunata catishpami japircacuna, shitashca pambapipish 

muyundijta jarcashpami japircacuna. 

20Ñucanchij causaita huaquichicujca, Mandaj Dios agllashca jatun mandajmari carca. 

“Ñucanchijca shujtaj llajtacunapaj chaupipica paimantamari causacunchij” nijmari 

carcanchij. Cunanca paitamari prezu apancuna. 

21Uz llajtapi causaj Edom runacunalla, cunanca cushicushpa asicuichijlla. Q'uipa 

punllaca, cancunapajpish copamanta ubyanaca chayangami. Cancunapish machashpa 

shungu tigranguichijmi. 

22Sión pueblopi causajcunalla, cancuna llaquita apanaca ña tucurinmi. Cunanmantaca 

ña manataj prezu cachangachu. Edom llajtapi causajcunalla, cancuna millaita 

rurashcatapish ricuchingami, chai juchata ricuchishpami llaquichinga. 

LAMENTACIONES 5 

Llaquihuan cajcuna mañashca shimicunami 

1Mandaj Dioslla, ñucanchij llaqui tucushcata yuyarihuayari. Ñucanchijta cashna 

c'amishpa llaquichicujtaca tigrashpa ricuyari. 

2Ñucanchij imalla charishcacunaca mana rijsishca runacunapaj maquipimari. 

Ñucanchij huasicunataca shujtajcunamari charicun. 

3Yaya illajlla, shitashca huahuacunamari canchij, ñucanchij mamacunapish viuda 

huarmicuna shinamari. 

4Ñucanchij yacullatatajpish, cullqui jahuamari ubyanchij. Ñucanchij yantallatatajmari 

randinchij. 

5Ñucanchijca llashajta aparishca shina llaquinayajta, shaicuitamari causanchij. 

Samarinataca manataj charinchijchu. 

6Ñucanchij huijsa micunapajpish, Egipto llajta, Asiria llajta runacunatami maquita 

chutashpa mañanchij. 

7Juchata ruraj ñucanchij yayacunaca ñamari huañurca. Ashtahuanpish ñucanchijmari 

paicunamanta llaquita apacunchij. 

8Servijcunamari ñucanchijta mandacuncuna. Paicunapaj maquimantaca pi mana 

cacharichi tucunchu. 

9Ñucanchij micunata apamunaman llujshirishpapish, shitashca pambacunapi 

chapashpa huañuchijcuna japishpa espadahuan huañuchina manchaimi purij 

carcanchij. 

10Yaricaihuan chaquishpamari, ñucanchij aicha carapish horno shina yanayarca. 

11Sión pueblopipish, Judá llajtapi tiyaj caishuj pueblocunapipish jatun 

huarmicunatapish, c'arihuan manaraj chayarinacushcacunatapish japirishpa 

llaquichircacunami. 

12Mandajcunatapish maquicunapi huatashpamari huarcurcacuna. Yuyajcunatapish, 

huambracunata shinami rimarcacuna. 

13Sinchiraj c'aricunataca cutachunmi churarcacuna. Huambra c'aricunamari yantata 

aparinapica, shaicushpa urmarcacuna. 

14Pueblo pungucunapipish yuyajcunaca, ña mana ricurinchu. Huiñacuj huambracuna 

cantashcapish, ña mana uyarinchu. 

15Ñucanchij shungupica, ima cushicuita ña mana charinchijchu. Ñucanchij 

cushicushpa tushunaca, jatun llaquimanmari tigrashca. 

16Ñucanchij umapi tiyacushca coronamari urmashca. ¡Aij ñucanchijlla, juchata 

rurashcamantamari cunanca cashna llaquipi canchij! 

17Chaimantamari ñucanchijca shungu p'aquirishpa llaquirircanchij, ñucanchij 

ñahuicuna zuyuyajtamari huacarcanchij. 

18Sión urcuca shitashcamari, zorracunallamari chaitaca purincuna. 

19Shina cajpipish Mandaj Dioslla, canca huiñaitamari causangui. Huiñai huiñaitamari 

cambaj jatun tiyanapi mandangui. 

20¿Imamantataj ñucanchijtaca manataj yuyaringuiyari? Ña cai tucui huatacunatamari 

ñucanchijtaca shitashcata saquingui. 

21Mandaj Dioslla, ñucanchijtaca cambajman tigrachihuailla, tigrarishunllamari. Ñaupa 

shinallataj cambaj cangapaj, ñucanchij causaita mushujyachihuailla. 

22Ñucanchijhuanca jatuntamari p'iñarishcangui. Chashna p'iñarishpa, can 

shitashcamari causacunchij. 

EZEQUIEL 

EZEQUIEL 1 

Taita Diospaj tiyarinata muscuipi shina Ezequiel ricushcamanta 

1Ñucaca, Quebar shuti jatun yacu c'uchupimi, prezu apashcacunapaj chaupipi carcani. 

Ñucaca, quimsa chunga huatayujmi carcani. Chai huatapaj chuscu quillapimi, jahua 

pacha pascarijpi, Taita Dios imallata ricuchishca muscuipi shina ricurcani. 

2Jatun mandaj Joaquinta prezu apamushcapish, ñami pichca huata tucurca. Chai huata 

callari pichca punllapimi, 

3Mandaj Diosca, caldeocunapaj llajtapi tiyaj Quebar jatun yacu c'uchupi, Buzi shuti 

runapaj churi Ezequiel curamanca huillarca. Chaipimi Mandaj Diosca, paipaj 

maquitaca Ezequielpaj jahuapi churarca. 

4Ñucaca, janaj ladomanta jatun acapana shamucujtapish, achca p'uyu jahuata nina 

pillurishca shamucujtapishmi ricurcani. Chai p'uyu muyundijtaca, achij nicurcami. 

Shinallataj nina chaupipica, bronceman rijchajmi achij nicurca. 

5Chai p'uyu chaupipica, causaj chuscucunami ricurirca. Paicunaca runaman rijchajmi 

carca. 

6Tucuicunami chuscu ñahuita, chuscu alasta charircacuna. 

7Paicunapaj chaquicunaca, derechomi carca. Chaqui shungucunapish, bizipaj chaqui 

shungu shinami carca. Llambujlla bronce shina achij nicujmi carca. 

8Chai causajcunaca tucuicunami chuscu ñahuita, chuscu alasta charircacuna. Chai alas 

ucucunapica, chuscundij ladomanmi runapaj maquicunata charircacuna. 

9Alascunaca caishujpaj, chaishujpaj alascunahuanmi tupanacurca. Paicunaca maijan 

ladoman ringapajpish, mana paicunapaj ñahuicunataca tigrachircacunachu. 

Ashtahuanpish ñaupajllamanmi mana quingushpa purishpa rircacuna. 

10Chai causaj chuscucunaca, tucuicunami cashna ñahuicunata charircacuna: Ñaupaj 

ladomanca runapaj ñahuimi carca. Alli ladomanca, leonpaj ñahuimi carca. Lluqui 

ladomanca, huagrapaj ñahuimi carca. Shinallataj caishuj ladomanca, aguilapaj 

ñahuimi carca. Chuscundijllatajmi chashna ñahuicunayuj carca. 

11Chashnami paicunapaj ñahuicunaca carca. Paicunapaj ishqui alascunataca, jahuata 

chutashcami carca. Chai alascunaca caishujcunapaj alascunahuanmi tupanacurca. 

Caishuj ishqui alascunahuanca, paicunapaj cuerpotami taparca. 

12Tucuicunallatajmi ñaupajllaman ricushpa mana quingushpa purircacuna. Paicunata 

pushaj espíritu maijan ladoman purichijpipish, mana muyurishpa purircallacunami. 

13Chai causajcunaca, puca nicuj nina carbonman rijchajcunami carca. Paicunapaj 

chaupipica, lamparacuna japichishca rupacuj shinapishmi carca. Chai ninamanta 

relampacuna llujshishpami achij nichirca. 

14Chai causajcunaca callpashpapish, relampacuna shinami cutin tigrarcacuna. 

15Chai causajcunata ricucushpaca, paicunapaj c'uchupica chuscundij ladoman 

ruedacuna allpa jahuapi cajtami ricurcani. 

16Chai ruedacunaca crisólito rumiman rijchaj colorta rurashcami carca. Chai 

ruedacunaca chuscundij chai shinallatajmi carca. Chashna sumajta rurashca cashpami, 

chaupi ruedata shujtaj ruedata quinriman churachishca shina ricurirca. 

17Chai ruedacunapish, chuscundij ladomanmi purirca. Puricushpaca mana 

tigrarircachu. 

18Chai ruedacunaca, jatun mancharinami carca. Chuscundij ruedacunapimi, 

muyundijta ñahui luluncunahuan junda carca. 

19Chai causajcuna purijpica, ruedacunapish paicunapaj c'uchutami purirca. Shinallataj 

causajcuna allpamanta jahuata jatarijpipish, chai ruedacunapish jahuatami 

jatarircacuna. 

20Chai causajcunata pushaj espíritu maiman pushajpipish, rircallacunami. 

Ruedacunata purichij espíritu maiman pushajpipish, chai ruedacunapish catishpa 

rircallami. Chai causajcunapi tiyaj espiritullatajmi ruedacunapipish tiyarca. 

21Chaimantami chai causajcuna purijpica, ruedacunapish purirca. Causajcuna 

shayarijpica, ruedacunapishmi shayarirca. Chashnallataj causajcuna allpamanta 

jahuata jatarijpipish, ruedacunapish paicunata catishpa jatarircallami. Causajcunapi 

tiyaj espiritullatajmi ruedacunapipish tiyarca. 

22Chai causajcunapaj uma jahuapica, cristalman rijchaj pambajlla shinami ricurirca. 

Chaitaca paicunapaj uma jahuapimi aparcacuna. 

23Chai pambajlla shina ucupica, tucuicunallatajmi alascunataca caishujcunapaj 

alascunahuan tupanacungacama derechota chutarcacuna. Caishuj ishqui 

alascunahuanca, paicunapaj cuerpotami taparircacuna. 

24Paicuna puricujpica, paicunapaj alascunaca achca yacu huajiashca shinapish, 

Tucuita Rurai Tucuj Dios rimashca shinapish, achca runacuna puricuj shinapish, 

soldadocuna puricuj shinapishmi uyarirca. Paicuna shayarishpaca, alascunataca 

urichircacunami. 

25Paicuna shayarishpa alascunata uriyachijpica, ñapish paicunapaj uma jahuapi tiyacuj 

pambajlla jahuamantaca rimashca uyarircallami. 

26Chai pambajlla shina jahuapica, zafiro rumimanta rurashca jatun tiyarina 

tiyacujtapishmi ricurcani. Chai jatun tiyarinapica runaman rijchajmi tiyacurca. 

27Chai runaman rijchajca, cinturamanta huichimanca achij nicuj bronce shina, achij 

nicuj nina shinami ricurirca. Cinturamanta urimanca, muyundijtami nina shina achij 

nicuj ricurirca. 

28Ima shinami tamya punlla p'uyu chaupipi cuichi ricurin, chai shinallatajmi chai achij 

nicujca ricurirca. Mandaj Diospaj sumaj cashcaman rijchajmi, muscuipi shina 

ricurirca. Chaita ricushpaca, ñuca ñahui pambaman tupajtami cumurircani. 

Chaimantaca ñapish shuj rimashcatami uyarcani. 

EZEQUIEL 2 

Taita Diosca Ezequielta cayashcamanta 

1Cashnami nirca: “Huañujlla aichayuj runalla, jatarishpa shayari, canhuanmi parlasha 

nini” nircami. 

2Chashna nishca q'uipami, Diospaj Espirituca ñucapi yaicushpa jatarichirca. 

Chaimantaca ñucaman parlajtami uyarcani. 

3Paica ñucataca cashnami nirca: “Huañujlla aichayuj runalla, cantaca ñucami 

israelcunapajman cachani. Paicunaca mana cazujcuna cashpami, ñucataca 

c'ariyarcacuna. Cunan punllacamami paicunapaj yayacuna shinallataj mana cazushpa 

causancuna. 

4Ñucami cantaca p'iña ñahuicunapajman, rumi shungucunapajman cachani. 

Paicunamanca: Mandaj Jatun Diosca cashnami nin nishpa huillangui. 

5Paicuna uyachun, mana uyachunpish huillanguilla. Paicunaca mana cazujcunami. 

Chashna cashpapish can huillajpimi, paicunapurapica shuj huillaj tiyashcataca 

yachangacuna. 

6Huañujlla aichayuj runalla, canca paicunataca ama manchangui, paicuna rimajpipish 

ama mancharingui. Zarza casha yuracuna chaupipi cashpapish, casha chaupipi 

cashpapish, escorpioncunapaj chaupipi causashpapish ama manchanguichu. Paicuna 

rimajpipish, paicunata ricushpapish ama mancharingui. Paicunaca mana cazujcunami. 

7Paicuna uyachun, mana uyachunpish ñuca shimicunataca huillanguilla. Paicunaca 

yallitaj mana cazujcunami. 

8Huañujlla aichayuj runalla, canca ashtahuanpish ñuca ima nishcata uyai, canpish ama 

chai mana cazujcuna shina caichu. Ñuca ima carashcataca, shimita pascashpa 

micuilla” nircami. 

9Chashna nishpaca, ñucaman maquita chutacujtami ricurcani. Chai maquipica 

quillcashpa pilluchishca carata charicujtami ricurcani. 

10Chai cara pilluchishcataca, ñuca ñaupajpimi pascarca. Chaipica ñaupajmanpish 

huashamanpish quillcashcami carca. Chaipica llaquihuan cashpa cantana 

cantocunapish, yupashpa yupashpa huacana shimicunapish, nanaihuan aij nishca 

shimicunapishmi quillcashca carca. 

EZEQUIEL 3 

1Chaimantaca ñucataca cashnami nirca: “Huañujlla aichayuj runalla, jaica cai 

quillcashca carata micui. Chaimantaca israelcunata rimagri” nircami. 

2Shina nijpimi ñuca shimita pascajpi, chai pilluchishca carataca amullichirca. 

3Chaimantaca ñucataca cashnami nirca: “Huañujlla aichayuj runalla, canman carashca 

cai quillcashca carata micushpa cambaj huijsapipish, chunllullicunapipish jundachi” 

nijpimi micurcani. Chaica ñuca shimipica sacha chuspi huachashca mishqui shina 

mishquijllami carca. 

4Chai q'uipaca, cashnapishmi nirca: “Huañujlla aichayuj runalla, ri israelcunaman 

ñuca imalla nishcata huillagri. 

5Mana cantaca mana entendipaj rimaita rimajcunapajmanchu cachani, mana shujtaj 

rimaita rimajcunapajmanchu cachani. Ashtahuanpish israelcunapajmanmi cachani. 

6Paicuna can rimashcata mana entendichunca, mana ch'ican ch'ican rimaita 

rimajcunapajmanchu cachani. Chai mana entendipaj rimaita rimajcunapajman 

cachajpirajchari, can rimashcataca uyanmancuna. 

7Ashtahuanpish israelcunaca can huillashcataca, manataj uyasha ningacunachu. 

Paicunaca ñucataca mana uyasha nincunachu. Tucui israelcunami rumi umacuna, 

ch'ahuan shungucuna. 

8Riqui, ñucami cantaca paicunata p'iñarishpa rimachun p'iña ñahuita rurarcani. 

Paicunapaj umata llaquichichunmi, cambaj umataca sinchiyachircani. 

9Cambaj umataca, sinchi rumitapish yalli sinchi diamanteta shinami rurarcani. 

Paicunataca ama manchanguichu. Paicunapaj ñaupajpi cashpapish, ama 

mancharinguichu. Paicunaca mana cazujcunami” nircami. 

10Chashna nishca q'uipami, cashna nirca: “Huañujlla aichayuj runa, ñuca imalla 

nishca shimicunataca, cambaj shungupi huaquichingui. Cambaj rinrinhuantaj alli 

uyangui. 

11Chaimantaca prezu apamushca cambaj llajtapuramanpish uyachun, mana 

uyachunpish: Mandaj Jatun Diosca cashnami nin nishpa huillangui” nircami. 

12Chaimantaca Diospaj Espiritumi ñucata jatarichirca. Ñapish huashamantaca sinchita 

caparishpa cashna nishcami uyarirca: “Mandaj Dios sumaj cashcataca, pai 

causacunmantataj alli nishca cachun” nishpa rimashcami uyarirca. 

13Shinallataj chai causajcunapaj alascuna caishuj chaishuj tupanacucujtapishmi 

uyarcani. Paicunapaj ñaupajpi caj ruedacunatapish sinchita c'ulun nishcatapishmi 

uyarcani. 

14Diospaj Espiritumi ñucataca japishpa jatarichirca. Chaimantaca ñucaca 

huacashpami rircani. Ñucaca achcatami p'iñarircani. Chashna cajpipish Mandaj 

Diosca, paipaj maquihuanmi ñucataca sinchita charirashpa pusharca. 

15Chaimantaca Quebar jatun yacu c'uchupi caj Tel-abib pueblopi causacuj 

prezucunapajmanmi chayarcani. Paicuna tiyacunllapitajmi, ñucapish tiyarircani. 

Chaipica canchis punllacamami, imata mana rimai tucushpa musparishca shina 

carcani. 

Ezequieltaca israelcunata ricuj cachunca Dios churashcamanta 
(Ez. 33:1-9) 

16Ña canchis punlla tucujpimi, Mandaj Diosca ñucataca cashna nirca: 

17“Huañujlla aichayuj runalla, cantaca israelcunata ricuj cachunmi churani. Cunanca 

ñuca imalla nishcata alli uyangui. Paicunamanca ñuca imalla nishcata huillashpa 

cunangui. 

18Ñucaca, ñucata mana manchaj runataca: Huañunami cangui nimanchari. Chaitaca 

paimanmi yachaj chayachina cangui. Ñucata mana manchaj runa millaita ruranata 

saquishpa causaita charichun, can mana huillajpica, millaita rurashcamantami 

huañunga. Pai huañujpica, cambaj jahuami canga. 

19Ashtahuanpish ñucata mana manchaj runaman can huillashca jahua, millaita 

ruranamanta mana anchurishpa, millai causaitapish mana saquishpa, mana 

ñucapajman cutirishpaca, millaita rurashcamantaca huañungatajmi. Ashtahuanpish 

canca cambaj causaitaca quishpichinguimi. 

20Shinallataj cashcata ruraj runapish, cashcata ruracushcata saquishpa, millaita 

rurajpica, ñucami pai tsagnarishpa urmanataca churasha. Can mana paita cunashpa 

rimajpica, millaita rurashcamantami huañunga. Cashcata pai rurashcacunatapish 

manataj yuyarishachu. Pai huañujpica, cambaj jahuami canga. 

21Ashtahuanpish cashcata ruraj runataca, ama juchata ruraichu nishpa can 

rimashcamanta uyashpa, juchata mana rurashpaca causangami. Canpish cambaj 

causaitaca quishpichinguimi” nircami. 

Dios ima nishcata huillaj Ezequiel upayashcamanta 

22Chaillapitajmi Mandaj Diosca, paipaj maquita ñuca jahuapi churashpaca: 

“Jatarishpa urcuman llujshi. Chaipimi canhuan parlanacusha nini” nircami. 

23Shina nijpimi ñucaca jatarishcahuan urcuman rircani. Chaipimi Quebar jatun yacu 

c'uchupi cashpa ricushca shinallataj, Mandaj Dios sumaj cashcataca ricurcani. 

Chaimantaca pambaman tupangacamami cumurircani. 

24Diospaj Espiritumi ñucapi yaicushpa jatarichirca. Chaimantami Mandaj Diosca 

cashna nirca: Ri, cambaj huasipi huichcarishpa tiyagri. 

25Huañujlla aichayuj runalla, cantaca huascacunahuanmi huatangacuna. Paicunapaj 

chaupimantaca ña mana llujshi tucunguichu. 

26Ñucami cambaj c'allutaca, jahua lado shimi ucupi llutachisha. Chaimantami mana 

rimaj tucungui. Paicuna mana cazujpipish, imata mana rimai tucunguichu. Paicunaca 

mana cazujcunami. 

27Cutin imata rimachun nishpaca, ñucallatajmi cambaj shimita pascasha. Chaipica 

canca: Mandaj Jatun Diosca cashnami nin: Maijanpish uyasha nijca uyaichij, mana 

uyasha nijca ama uyaichijchu ninmi nishpa huillangui. Paicunaca mana cazujcunami. 

EZEQUIEL 4 

Jerusalén llaqui tucunata huillashcamanta 

1Huañujlla aichayuj runa, shuj adobillota japishpa cambaj ñaupajpi churangui. Chai 

jahuapica, Jerusalén pueblotajllata rurangui. 

2Chai q'uipaca, chai pueblota p'iñajcunata churangui. Jatun patatapish rurangui, 

baluartetapish churangui. Chai ñaupajpica, soldadocunapaj carpa huasicunatapish 

rurangui. Chai jatun patata tsagmachishpa urmachina jatun caspicunatapish churangui. 

3Shinallataj tablajlla fierrota japishpa, canhuan chai pueblotatajlla rurashcahuan 

chaupipi pircata shina churangui. Chai q'uipaca, cambaj ñahuita chai ladoman 

churangui. Chai fierroca can ama ricuchun, jarca shinami canga. Israelcuna 

ricuchunmi, chashna rurachun nini nircami. 

4Shinallataj lluqui ladoman siriringui. Israelcunapaj juchataca, canmi apana cangui. 

Lluqui ladoman mashna punllata dormishpapish, paicunapaj juchatami canca apana 

cangui. 

5Paicuna mashna huatacunata juchata rurashcataca, canmanca punllacunatami 

ricuchishcani. Chaica 390 punllacunami, chashnami israelcunapaj juchataca canca 

apana cangui. 

6Ña chai punllacunata pajtachishca q'uipaca, alli ladomanmi siririna cangui. Chuscu 

chunga punllacunatami Judá runacunapaj juchataca apana cangui. Shuj huatamantaca, 

shuj punllata sirichunmi canmanca curcani. 

7Jerusalén pueblota p'iñajcuna muyundijta shayacujta cambaj ñahuihuan ricungui. 

Chaimantaca Jerusalenpi causajcunaman llaqui tucunataca, lluchulla rigra tucushpa 

huillangui. 

8Riqui, chai llaquicunata apana punllacunata pajtachingacamami, ama caishuj 

ladoman, chaishuj ladoman singurishpa siririchun cantaca huascahuan huatani. 

9“Canca trigotapish, cebadatapish, habastapish, lentejatapish, millotapish, avenatapish 

japishpa shuj puñupi tandachishpa churangui. Chaicunataca, 390 punllacunacama 

cada punlla shuj tandata rurashpa micushpa siringui. 

10Chai micunataca, punllantami chaupi librallata micuna horaslla micuna cangui. 

11Shinallataj yacutapish medishpallami, punllanta shuj litrollata ubyana cangui. 

12Shinallataj runa mapashcata rupachishpa, chai ushpapi cebada tandata cusashpami 

micuna cangui. Chai tandataca, paicuna ricucunpi cusangui” nircami. 

13Mandaj Diosca cashnami nirca: “Israelcunata mai llajtacunaman ñuca cachajpipish, 

paicunaca cashna mapa micunallatami micungacuna” nircami. 

14Shina nijpimi ñucaca: “Mandaj Jatun Dioslla, ñucaca mana mapa canica. Ñucaca 

huambramantapacha cunancamaca ima mapacunatapish, paillataj huañushca 

aichatapish, sacha animal huañuchishca aichatapish, ima shujtaj mapatapish shuj 

cutinllapish ñuca shimipica mana churashcanichu” nircanimi. 

15Chashna nijpimi, ñucataca cashna nirca: “Shinashpaca can micuna tandataca ama 

runa mapashcahuan yanunguichu, ashtahuanpish huagra majadahuan yanunguilla” 

nircami. 

16Chai q'uipaca cashnami nirca: “Huañujlla aichayuj runalla, Jerusalenpica micunaca 

illangami, pizashcallatami llaquijlla micungacuna. Yacutapish manchai manchaillami 

medishpalla ubyangacuna. 

17Micunapish, yacupish illagrijpica, mancharinacushpami caishuj chaishuj 

ñahuicunata ricunacunga. Paicuna millaita rurashcamantaca, chashnami 

tucuringacuna” nircami. 

EZEQUIEL 5 

1“Huañujlla aichayuj runalla, canca barbasta p'ichana navajapaj randica, filosapa 

cuchillota japishpa, uma ajchatapish barbastapish p'icharingui. Chai q'uipaca 

balanzata japishpa, chai rutushca ajchata pizashpa chaupingui. 

2Macanacuna punllacuna ña tucurijpica, quimsapi chaupishca shuj mirgataca, chai 

pueblo chaupillapitaj ninahuan rupachingui. Caishuj mirgataca, chai pueblo 

muyundijpi espadahuan p'itingui. Caishuj mirga ajchataca, tsirapashpa huairapi 

cachangui. Ñucami paicunataca espadahuan catishpa risha. 

3Shinallataj asha ajchata japishpa, cambaj jahua churanapi tsutingui. 

4Cutinllataj chaimanta ashata japishpaca, ninapi rupachun chaipi shitangui. Chai 

ashtahuan nina llujshishpami, israelcunataca tucuicunata rupachinga. 

5Mandaj Jatun Diostajmi cashna nini: Ñucamari Jerusalén pueblotaca, shujtaj 

llajtacunapaj chaupipipish, tucui muyundij llajtacunapaj chaupipipish churarcani. 

6Paica ñuca huillachishcacunatapish, ñuca mandashcacunatapish shujtajyachishpami, 

shujtaj llajtacunatapish yalli, paipaj muyundij llajtacunatapish yalli ñucataca mana 

mancharca. Chaimantamari ñuca huillachishcacunatapish, ñuca mandashcacunatapish 

mana cazushpa causarcacuna. 

7Chaimantami Mandaj Diostaj cashna nini: Cancunapaj muyundij llajtacunapi 

causajcunatapish yalli millaita rurashpamari, ñuca mandashcacunatapish mana 

cazurcanguichij. Ñuca yachachishcacunatapish manamari huaquichircanguichijchu. 

Cancunapaj muyundij llajtacunapi charishca mandashcacuna shinallapish, manamari 

causarcanguichijchu. 

8Chaimantami Mandaj Jatun Diostaj cashna nini: Riqui, cancunataca llaquichigrinimi. 

Tucui llajtacunapi causajcuna ricucunpimi cancunataca llaquichisha. 

9Cancuna yallitaj millaita rurashcamantaca, ima horaspish mana chashna rurashcatami 

rurasha. Q'uipatapish cutinca manataj chashna llaquichishachu. 

10Chaimantami cancunapaj ñaupajllapitaj yayacunaca huahuacunata micunga. 

Shinallataj huahuacunapish yayacunatami micunga. Chashnami cancunataca 

llaquichisha. Ashtahuanpish saquirijcunataca, caita chaita cachashpami chingachisha. 

11Mandaj Jatun Diostajmi cashna nini: Ñucaca causacunimi. Ñucapajlla huasita 

cancuna millai rurashcacunahuan yangata rurashcamantaca, llaquichishatajmi. Ñuca 

ñahuimantaca manataj quishpiringuichijchu, manataj llaquishachu. 

12Cancunapuramanta maijancuna saquirishpaca ungüihuanpish, yaricaihuanpishmi 

caillapitaj huañungacuna. Caishujcunaca cai muyundijllapitajmi espadapi 

huañungacuna. Chaishujcunataca caita chaitami cachasha. Paicunataca espadahuanmi 

catishpa risha. 

13Ñuca p'iñarishcataca, paicunapi pajtachishpatajmi samarisha. Ñuca p'iñarishpa 

paicunata llaquichina pajtajpimi, ñucapajlla cachun chashna nishcataca yachangacuna. 

14Ñucami cantaca llaquinayajta llaquichishpa, cambaj muyundij llajtacunapi 

causajcunapish, caita purijcunapish chanzata rurashpa asina cachun rurasha. 

15Ñuca yallitaj p'iñarishpa canta llaquichicujpica, cambaj muyundij llajtacunapi 

causajcunapajca chanzata rurashca, c'amishca, llaquichishca, jatun mancharinami 

tucungui. Mandaj Dios ñucatajmi chashna nini. 

16Paicunamanca jatun yaricaitami cachasha. Chashnami chai yaricaita cachashpa 

cancunapaj micunatapish chingachishpa jatunta llaquichisha. 

17Shinallataj yaricaitapish, p'iña animalcunatapish cachashpami cancunataca 

llaquichisha. Paicunami cancunataca chingachinga. Caipica ungüipish, yahuarpish, 

jatun macanacuicunapishmi tiyanga. Caitaca Mandaj Dios ñucatajmi chashna nini” 

nircami. 

EZEQUIEL 6 

Israel llajtapi tiyaj urcucunata chingachinata huillashcamanta 

1Mandaj Diosca ñucataca cashnami nirca: 

2“Huañujlla aichayuj runa, Israel llajtapi tiyaj urcucunaman cambaj ñahuita 

churashpa, paicunata llaquichina cashcata huillai. 

3Paicunamanca cashna ningui: Israel llajtapi tiyaj urcucunalla Mandaj Jatun Dios ima 

nishcata uyahuaichij. Mandaj Jatun Diosca, urcucunatapish, lomacunatapish, larca 

yacucunatapish, pugru pambacunatapish cashnami nin: Riquichij, ñucami 

cancunapajca espadata cachasha. Shinallataj lomacunapi tiyaj altarcunatapish 

chingachishatajmi. 

4Cancunapaj altarcunaca llaquinayajmi saquiringa, intiman rijchaj dioscunatapish 

p'aquishami. Cancunapaj rurashca dioscunapaj ñaupajllapitajmi huañuchishpa 

urmachisha. 

5Huañushca israelcunataca, rurashcalla dioscunapaj ñaupajpimi churasha. 

Tullucunataca altar muyundijcunapimi tsirapashpa shitasha. 

6Cancuna maipi causacun pueblocunapish shitashcami saquiringa. Lomacunapi tiyaj 

altarcunapish llaquinayajmi saquiringa. Chashnami altarcunaca shitashca llaquinayaj 

tucunga. Cancuna rurashcalla dioscunapish p'aquirishpami tucuringa, intiman rijchaj 

dioscunapish chingaringami. Chashnami cancunapaj maquihuan imalla 

rurashcacunaca tucui chingaringa. 

7Huañushcacunapish cancunapaj chaupillapitajmi urmangacuna. Chaita ricushpami, 

ñucataca Mandaj Diostaj cashcataca yachanguichij. 

8Shina cashpapish cancunataca mana tucuicunata huañuchishpami, ashacunallata 

saquisha. Chaicunataca tucui llajtacunamanmi caita chaita cachasha. 

9Cancunapuramanta causaihuan saquirijcunaca, shujtaj llajtacunapi prezu 

causacushpami, ñucataca yuyaringacuna. Rurashcalla dioscunata paicunapaj 

ñahuihuan ricushpa shungupi munashpa ñucamanta anchurishcamantaca, yallitajmi 

llaquirini. Paicunaca chai tucui millaita rurashcamantaca, quiquinllatajmi yuyarishpa 

pingaringacuna. 

10Cai llaquicunataca, mana yangamantachu cacharcani. Chashna llaquichijta 

ricushpami ñucataca, Mandaj Diostaj cashcata yachangacuna ninmi ni” nircami. 

11Mandaj Jatun Diosca cashnapishmi nirca: “Cambaj maquicunahuan huajtarishpa, 

chaquicunahuan jaitarishpa cashna ningui: Cai tucui millaita ruraj israelcunalla, ¡aij 

imachari tucunguichij! ningui. Paicunataca espadapish, yaricaipish, ungüipishmi 

huañuchinga. 

12Carupi causajcunataca ungüimi huañuchinga, c'uchullapi causajcunataca espadami 

huañuchinga. Maijan saquirijcunaca, paicunata llaquichijcuna muyundijta 

shayacujllapitajmi yaricaihuan huañungacuna. Chashna rurashpami, ñuca 

p'iñarishcataca paicunapi pajtachisha. 

13Paicunapaj rurashcalla tucui dioscunamanca tucui lomacunapi, tucui urcucunapi, 

p'angasapa yura ucucunapi, p'angasapa encina yura ucucunapimi inciensota cushpa 

rupachincuna. Paicunapaj dioscunaman cushpa rupachishca chai tucui altarcuna 

muyundijpi huañushcacuna siricujta ricushpami, ñucataca Mandaj Diostaj cashcata 

yachangacuna. 

14Paicunataca ñuca maquita cacharishpami llaquichisha. Paicuna mai llajtapi 

causacujpipish, Diblat shuti pueblo c'uchullapi caj shitashca pambatapish yalli 

shitashcatami saquisha. Chashna llaquichijta ricushpami, ñucataca Mandaj Diostaj 

cashcata yachangacuna” nircami. 

EZEQUIEL 7 

Tucuri punlla chayamunamanta 

1Mandaj Diosca ñucataca cashnami nirca: 

2“Huañujlla aichayuj runalla, Mandaj Jatun Diosca Israel llajtataca cashnami nini: 

Israel llajtaca tucuimari tucurigrin. 

3Cunanmari cancunataca tucuchigrini, ñuca jatunta p'iñarishcataca cancunapaj 

jahuapimi shitasha. Cancuna ima shinalla causashcatapish ñucami ricuchisha. Cai 

tucui millaita rurashcamantaca llaquichishatajmi. 

4Ñuca ñahuimantaca manataj quishpiringuichijchu, cancunataca manataj llaquishachu. 

Ashtahuanpish cancuna ima shina causashca shinallataj, ima shina millaita rurashca 

shinallatajmi llaquichisha. Chashna rurajpimi, ñucataca Mandaj Diostaj cashcataca 

yachanguichij. 

5Mandaj Jatun Diostajmi cashna nini: Riqui, jatun llaquimari chayamugrin, jatun 

llaquimari chayamugrin. 

6Tucuchigrinimari, tucuchigrinimari. Cancunata llaquichijca ñamari rijcharishca. 

Riquichij, ñamari shamucun. 

7Israel llajtapi causajcunalla, cancunata llaquichina punllaca, ñamari pacarimun. Chai 

llaqui punllaca, ñamari quichquiyamushca. Urcucunapi cushicunapaj randica, jatun 

macanacui punllamari chayamucun. 

8Cunanca ñuca p'iñarishcataca utcami ricuchisha. Cancunapimi jatunta p'iñarishcataca 

pajtachisha. Cancuna imalla rurashcataca, ñucami ricuchisha. Millaita 

rurashcacunataca, cancunapaj jahuallapitajmi churasha. 

9Ñuca ñahuimantaca manataj quishpiringuichijchu, cancunataca manataj llaquishachu. 

Can imallata rurashca shinallatajmi llaquichisha. Chai tucui millaita rurashcacunataca, 

cancunapaj jahuallapitajmi shitasha. Chaipimi Mandaj Dios ñucataj 

llaquichicushcataca yachanguichij. 

10Riquichij, cancunata chingachina punllaca ñamari chayamucun. Chai punllaca 

ñamari achijyamucun. Varapish ñamari sisashca. Jatun tucunapish ashtahuanmari 

mirashca. 

11Millaita ruranaca shujtajcunata llaquichina varami tucushca. Paicunaca achcacuna 

cashpapish, shujllapish mana saquiringacunachu. Paicunamanta huacajcunapish pi 

mana tiyangachu. 

12Ñamari chai punllaca pajtamushca, ñamari chai punllaca quichquiyamushca. Pi 

imata randishpapish ama cushicuchun, pi imata c'atushpapish ama huacachun. Ñuca 

p'iñarishpa cachashca llaquicunaca tucuicunallatatajmi japinga. 

13C'atujcuna causaj saquirishpapish, imata c'atushcataca mana cutin japi tucungachu. 

Tucuicunata llaquichina cashcata muscuipi shina ricuchishcataca, mana 

shujtajyachingachu. Millaita rurashcamantaca, quiquin causaitaca pi mana quishpichi 

tucungachu. 

14Trompetapi tocashpami, tucuita allichingacuna. Shina cajpipish macanacuiman 

llujshingapajca, pi mana tiyangachu. Ñuca jatunta p'iñarishpa cachashca llaquica, 

tucuicunallatatajmi japinga. 

15Canllamantaca espadami shamunga, ucupica ungüipish, yaricaipishmi tiyanga. 

Urcupi cajcunataca espadahuanmi huañuchinga, pueblo ucupi cajcunataca yaricaipish, 

ungüipishmi tucuchinga. 

16Chai tucui llaquicunamanta quishpirishpa saquirijcunaca, pugru pambapi causaj 

palomacuna shinami urcucunapi miticugringacuna. Paicunaca millaita 

rurashcamantami, tucuicunallataj huacashpa ringacuna. 

17Tucuicunapaj maquimi fuerza illaj tucunga. Tucuicunapaj cunguricunaca fuerza illaj 

tucushcamantami, yacu shina chujchunga. 

18Paicunaca cañamazutami churaringacuna, jatun manchaipishmi japinga. 

Tucuicunallatajmi pingai tucungacuna. Umatapish tucuicunami lluchullata 

ruturingacuna. 

19Paicunapaj cullquitapish ñancunapimi shitangacuna. Curitapish imapaj mana valijta 

shinami shitangacuna. Mandaj Dios jatunta p'iñari punllaca paicunapaj cullquipish, 

curipish mana quishpichi tucungachu, yaricaitapish mana parachi tucungacunachu, 

huijsapipish mana pajtata micungacunachu. Paicunapaj cullquimi curimi 

tsagnachishpa millaita rurachirca. 

20Tucui laya sumajcunata churarishpami, jatun tucurcacuna. Chaicunallahuantajmi 

millanana dioscunata rurarcacuna. Chaimantami chaicunataca imapaj mana valijta 

rurarcani. 

21Imalla charishcacunatapish shujtajcunamanmi cushpa cachasha. Chaicunataca 

ñucata mana manchajcuna causacun llajtapimi, mirga mirga chaupinacungacuna. 

Chashna rurashpami yangata rurangacuna. 

22Paicunamantaca ñuca ñahuitaca anchuchishatajmi. Ñucapajlla huasitaca 

llaquichingacunami. Llaquichijcunaca ñucapajlla huasiman yaicushpami yangata 

rurangacuna. 

23Cai llajtapi causajcunaca huañuchina yuyaillahuan jundami, cai pueblopi 

causajcunaca llaquichina yuyaillahuan jundami. Paicunapaj shuj cadenata rurayari. 

24Chashna cashcamantaca, shujtaj llajtacunamantami yallitaj millai runacunata 

pushamusha. Chai runacunami paicunapaj huasicunata quichushpa causangacuna. 

Jatun tucushca mandajcunatapish chingachishami. Paicuna rurashca dioscunapaj 

huasicunatapish yangatami rurasha. 

25Llaquicuna shamujpica, sumaj causaitami mashcangacuna. Chashna 

mashcashpapish, mana japingacunachu. 

26Jatun llaquicunaca huasha huashami shamunga, huillashcacunapishmi huasha 

huasha uyaringa. Imatapish cutichichunmi ñuca ima nishcata huillajtaca 



1572 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

mashcangacuna, curacunapish mandashcacunata mana yachachi tucungachu, cunaj 

yuyajcunapish mana cunangachu. 

27Jatun mandajpish, pai churashca punta mandajpish llaqui churanatami 

churaringacuna. Cai llajtapi causajcunapaj maquicunaca chujchungami. Paicuna 

rurashca shinallami ñucapish rurasha. Paicuna imalla rurashcataca, ñucami ricuchisha. 

Chaipimi ñucataca, Mandaj Diostaj cashcata yachangacuna” nircami. 

EZEQUIEL 8 

Jerusalenpi millaita rurashcata muscuipi shina ricuchishcamanta 

1Sujta huata, sujta quillapaj pichca punllapimi cashna tucurca. Ñucaca ñuca huasipimi 

tiyacurcani. Judá llajtamanta cunaj yuyajcunapish ñuca c'uchupimi tiyacurcacuna. 

Chaipi tiyacujpimi, Mandaj Jatun Diosca paipaj maquita ñuca jahuapi churarca. 

2Chaimantaca ñapish runaman rijchajtami ricurcani. Chai runaca cinturamanta 

urimanca ninahuanmi carca, cinturamanta huichimanca broncetajllami achij nicurca. 

3Chai runaman rijchajca maquita chutashpami, ñucataca uma ajchamanta japirca. 

Chaimantami Dios cushca muscuipica, Diospaj Espirituca jahuata alzashpa ñucataca 

Jerusalenman pusharca. Chaiman pushashpaca janaj ladoman caj ucu punguman 

yaicunllapimi shayachirca. Chaipica Mandaj Dios mana ricunachishca rurashcalla 

diosmi tiyacushca carca. 

4Shinallataj israelcunapaj Taita Dios sumaj cashcami urcupi cajpi, muscuipi ricurishca 

shina ricurirca. 

5Chaimantami ñucataca: “Huañujlla aichayuj runalla, cunanca janaj ladota huichilla 

ricui” nirca. Shina nijpimi ñucaca, janaj ladota huichilla ricurcani. Chaipica altarman 

yaicuna pungu c'uchullapimi, Mandaj Dios mana ricunachishca rurashcalla diosca 

tiyacushca carca. 

6Ñucataca cashnapishmi nirca: “Huañujlla aichayuj runa, ñucapajlla huasimanta 

ñucata anchuchingapajmi, israelcunaca yallitaj millaita ruracuncuna. Chaitaca 

¿manachu ricungui imatagari? Cunanca tigrarishpa ricuyari, caitapish yalli millaita 

rurashcatamari ricungui” nircami. 

7Chashna nishpaca ñucataca, huasi canlla yaicunllamanmi pusharca. Ña chaipi 

cashpaca, patapimi shuj jutcuta ricurcani. 

8Chaimantaca ñucataca: “Huañujlla aichayuj runalla, chai patataca ashtahuan jutcui” 

nijpimi, ñucaca patataca ashtahuan jutcurcani. Chai jutcuca pungumi tucurca. 

9Chai q'uipaca: “Chai punguta yaicushpa, chaipi causajcuna yallitaj millaita ruracujta 

ricugri” nircami. 

10Shina nijpimi, chaiman yaicushpa ricugrircani. Chaipica chai pata quinri 

muyundijtami pambata llucashpa purij animalcunatajllata, mapa animalcunatajllata, 

israelcunapaj tucui dioscunatajllata pintashca carca. 

11Chaicunapaj ñaupajpica, israelcunapuramanta canchis chunga cunaj yuyajcunami 

carca. Chai cunaj yuyajcunapaj chaupipica, Safanpaj churi Jaazaniaspishmi carca. 

Paicunaca tucuicunami quiquin maquipi inciensota rupachinata charicurcacuna. 

Chaimantaca achca incienso cushnimi jahuata huichiyarca. 

12Chaimantaca ñucataca: “Huañujlla aichayuj runa, israelcunata cunaj yuyajcuna 

manchanana amsapi, rurashcalla dioscunata pintashca quiquin huasi ucucunapi ¿imata 

ruracujta ricushcanguichu? Paicunaca: Mandaj Diosca ñucanchijtaca cungarishcami, 

mana ricucunchu nincunami” nircami. 

13Chai q'uipaca cashnapishmi nirca: “Can muyurishpa ricushpaca, caitapish yalli 

millaita ruracujtami ricungui” nircami. 

14Chaimantaca ñucataca Mandaj Diospaj huasiman yaicuna janaj lado pungumanmi 

pushashpa rirca. Chaipica huarmicunami Tamuz shuti diosta huacashpa mañacushca 

carca. 

15Chai q'uipaca ñucataca: “Huañujlla aichayuj runa, ¿manachu caitaca ricungui 

imatagari? Can tigrashpaca, caitapish yalli millaita ruracujcunatamari ricungui” 

nircami. 

16Chaimantaca ñucataca Mandaj Diospaj huasi canllamanmi pusharca. Mandaj 

Diospaj huasiman yaicuna punguhuan altarhuan chaupipica, ishqui chunga pichca 

runacunatami ricurcani. Paicunaca Mandaj Diospaj huasi ladoman huashata 

ricuchishpami, inti llujshin ladota ricushpa shayacurcacuna. Inti llujshin 

ladollamantajmi cungurishpa intita adorarcacuna. 

17Chaimantaca ñucataca: “Huañujlla aichayuj runa, ¿manachu caitaca ricungui 

imatagari? ¿Judá llajtapi causajcuna yallitaj millaita rurashcaca, jahuallachu cashca 

imatagari? Paicunaca cai llajtapica millai ruranacunahuan jundachishca q'uipamari, 

ñucata ashtahuan p'iñachingapaj ñucapajman tigramuncuna. Paicunaca singapimi 

ramacunata churancuna. 

18Ñucapish jatunta p'iñarishpatajmi paicunataca llaquichisha, manataj perdonashachu, 

manataj llaquishachu. Paicunaca ñuca uyachun nishpaca caparingacunami. Chashna 

cajpipish, manataj uyashachu” nircami. 

EZEQUIEL 9 

Millaita rurachijcunata huañuchinata muscuipi shina ricuchishcamanta 

1Ñuca uyacuitami sinchita cashna caparirca: “Huañuchijcunaca ñamari 

pueblomantaca chayamushcacuna. Chingachingapajmari, paicunaca 

macanacunacunatapish maquipi apashca shamucuncuna” nircami. 

2Shina nijpica, janaj lado punguman shamuna ñantami sujta runacuna shamucujta 

ricurcani. Paicunapish chingachingapajmi, macanacunacunata maquipi apamurcacuna. 

Chai runacunapaj chaupipica, shujtaj runami lino churanata churashca carca. Paica 

cinturapica, quillcanapaj tintatami apamurca. Paicuna yaicushpaca, broncemanta 

rurashca altar c'uchupimi shayarircacuna. 



1574 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

3Shinallataj israelcunapaj Taita Diospaj achij nicujca querubinpaj jahuamanta 

anchurishpaca, huasi umbralpimi tiyarirca. Chaimantaca lino churanata churashca, 

cinturapica quillcangapaj tintata aparishca runatami Mandaj Diosca cayarca. 

4Mandaj Diosca chai runataca cashnami nirca: “Jerusalén puebloman rishpa, chai 

pueblopi causajcuna yallitaj millaita rurashcamanta huacashpa capariricujcunata 

frentepi señalta churagri” nircami. 

5Ñuca uyacuitami caishuj runacunatapish cashna nirca: “Cancunapish chai runata 

catishpa chai pueblollatataj pasanguichij. Chaipi causajcunataca amataj 

perdonanguichijchu, amataj llaquishpa huañuchinguichijlla. 

6Ñucapajlla huasipi causajcunamanta callarishpaca yuyajcunatapish, mosocunatapish, 

solteracunatapish, huahuacunatapish, huarmicunatapish shujllapish ama saquirichun 

tucuicunata huañuchinguichijlla. Ashtahuanpish señalta charijcunapajmanca, ama 

c'uchuyanguichijchu” nircami. Shina nijpimi, Diospaj huasi ñaupajpi caj cunaj 

yuyajcunamanta callarishpa huañuchircacuna. 

7Chai q'uipapish, chai runacunataca cashnami nirca: “Diospaj huasitaca 

mapayachishpa, huañushcacunatapish huasi canllapi jundachishpa, llujshichijlla” 

nircami. Shina nijpimi paicuna llujshishpaca, chai pueblopi causajcunata 

huañuchircacuna. 

8Chai runacuna tucuicunata huañuchicujpica, ñucallami saquirircani. Chaimantami 

ñucaca pambaman tupajta cumurishpaca: “¡Aij ñucata Mandaj Jatun Dioslla! Canca 

jatunta ¿p'iñarishpachu, Jerusalenpi causaj saquirij israelcunataca tucuicunata 

chingachigringui imatagari?” nishpa caparishpa mañarcani. 

9Shina nijpimi, cashna nirca: “Israelcunapish, Judá llajtapi causajcunapish yallitajmi 

millaita rurashcacuna. Chaimantami cai llajtaca yahuarhuan junda, cai pueblopi 

causajcunaca millaita rurana yuyaillahuan jundami. Paicunaca cashnami nincuna: 

Mandaj Diosca cai llajtataca cungarinmi, Mandaj Diosca mana ricucunchu 

nishcacunami. 

10Chaimantami ñucaca paicunataca llaquichigrini, manataj perdonashachu, manataj 

llaquishachu. Paicuna millaita rurashcamantaca, chai llaquicunallatajmi paicunataca 

japinga” nircami. 

11Lino churanata churashca, cinturapica quillcana tintata charicuj runaca: “Can 

mandashca shinallatajmi, tucuita pajtachircani” nishpami cutichirca. 

EZEQUIEL 10 

Diospaj huasimantaca Dios sumaj cashca anchushcamanta 

1Querubincunapaj uma jahuapi caj pambajlla jahuapica, zafiro rumitatajllami 

ricurcani. Chaica jatun tiyarinaman rijchajmi carca. 

2Lino churanata churashca runataca cashnami nirca: “Querubincunapaj ucupi tiyacuj 

rueda chaupiman yaicui. Chai querubincunapaj chaupipi rupacuj carbonta, maqui 

jundata lutsashpa pueblo jahuata tsirapashpa shitai” nijpimi, chai runaca ñuca 

ricucuita yaicurca. 

3Chai runa yaicucujpica, querubincunaca chai huasi alli ladomanmi carcacuna. 

Shinallataj chai huasi canllapica, p'uyumi jundarca. 

4Chaimantaca Mandaj Diospaj sumaj achij nicuj p'uyumi, querubinpaj jahuamantaca 

pungu umbralpi tiyarirca. Shinallataj chai huasipica, p'uyumi jundarca. Mandaj 

Diosca sumaj cashcata ricuchingapajmi, huasi canllatapish achij nichirca. 

5Shinallataj chai querubincunapaj alascuna p'ataj nishcapish, tucuita Mandaj Dios 

caparishpa rimashca shinami huasi canllacama uyarirca. 

6Lino churanata churashca runataca: “Querubincunapaj ruedacuna chaupimanta ninata 

japi” nishpa mandajpimi, chai runaca ninata japinaman yaicushpaca, chai ruedacuna 

chaupipi shayarirca. 

7Chai querubincunapuramanta shujca, paicunapaj chaupipi caj ninata japishpami, lino 

churanata churashca runapaj maquipi churarca. Chai runaca ninata japishpami, 

llujshishpa rirca. 

8Shinallataj chai querubincunapaj alascuna ucupica runapaj maquimi ricurirca. 

9Chai querubincunapaj c'uchupica, chuscu ruedacunatapishmi ricurcani. Chai 

ruedacunaca querubincunapaj c'uchupimi carca. Cada querubinpaj c'uchupimi, shuj 

rueda tiyarca. Chai ruedacunaca crisólito rumiman rijchaj colorta rurashcami carca. 

10Chuscundij ruedacunami chai shinallataj carca. Shuj rueda ucupica, shujtaj ruedata 

quinriman churashca shinami ricurirca. 

11Chai ruedacunaca, chuscundij ladomanmi rirca. Maijan ladoman ringapajpish, mana 

muyurircachu. 

12Chai querubincunaca cuerpopipish, huashapipish, maquicunapipish, alascunapipish, 

chuscundij ruedacunapipishmi ñahui luluncunallahuan junda carca. 

13Ñuca uyacuitami ruedacunataca: “¡Rueda!” nishpa caparirca. 

14Chai querubincunaca, tucuicunami chuscu ñahuita charircacuna. Shuj lado ñahuica, 

querubinpaj ñahuimi carca. Caishuj lado ñahuica, runapaj ñahuimi carca. Caishuj lado 

ñahuica, leonpaj ñahuimi carca. Caishuj lado ñahuica, aguilapaj ñahuimi carca. 

15Chai querubincunaca jatarircacunami. Chai querubincunaca, Quebar jatun yacu 

c'uchupi causacushpa ricushca causajcunatajllami carca. 

16Chai querubincuna puricujpica, ruedacunapish paicunahuanmi tandalla purircacuna. 

Shinallataj chai querubincuna allpamanta jahuata jatarijpipish, chai ruedacunapish 

paicunamantaca mana saquirircachu. 

17Paicuna shayarijpica, ruedacunapish shayarircami. Paicuna jahuata jatarijpica, 

ruedacunapish jahuatami paicunahuan tandalla jatarircacuna. Chai causajcunapaj 

espiritullatajmi ruedacunapipish carca. 

18Chaimantaca huasi umbral jahuapi tiyacuj Mandaj Diospaj sumaj achij nicuj 

cashcami querubincunapaj jahuapi tiyarirca. 

19Ñuca ricucuitami chai querubincunaca, allpamantaca alascunahuan jahuata 

jatarishpa rircacuna. Paicuna jahuata jatarishpa rijpica, ruedacunapish jatarishpami, 

paicunahuan tandalla rircacuna. Chaimantaca Mandaj Diospaj huasiman inti llujshin 

ladota yaicuna pungupimi shayarircacuna. Israelcunapaj Taita Dios sumaj achij 

nicujmi paicunapaj jahuapica carca. 

20Chai causajcunaca, Quebar jatun yacu c'uchupi israelcunapaj Taita Dios tiyacun 

ucupi ricushca causajcunallatajmi carca. Chaimantami querubincunallataj cashcata 

rijsircani. 

21Tucuicunallatajmi chuscu ñahuita, chuscu alasta charircacuna. Paicunapaj alascuna 

ucupica, runapaj maquicunatami charircacuna. 

22Paicunaca Quebar jatun yacu c'uchupi ricushca causajcunapaj ñahuicuna 

shinallatatajmi charirca. Tucuicunallatajmi mana maiman huishtushpa, ñaupajllaman 

ricushpa purircacuna. 

EZEQUIEL 11 

Millai mandajcunata rimashcamanta 

1Diospaj Espiritumi ñucataca jatarichishpa, Mandaj Diospaj huasi inti llujshin 

ladoman caj punguman pushashpa rirca. Chai huasi punguca, inti llujshin ladomanmi 

carca. Chai pungu yaicunllapica, ishqui chunga pichca runacuna shayacujtami 

ricurcani. Chai runacunapurapica Azurpaj churi Jaazaniastapish, Benaiapaj churi 

Pelatiastapishmi ricurcani. Paicunaca pueblopi causajcunata pushajcunami carca. 

2Chaimantaca ñucataca cashnami nirca: “Huañujlla aichayuj runalla, cai pueblopi 

causajcunataca cai runacunami ima shinalla millaita ruranata yachachicuncuna. 

3Paicunaca cashnami nincuna: Llaquicunaca manaraj ñapish chayamungachu, 

huasicunataca rurashunchijlla. Cai puebloca manga shinami canga, ñucanchijca aicha 

shinami cashun nincunami. 

4Huañujlla aichayuj runalla, chaimanta canca paicunata llaquichina cashcata huillai” 

nircami. 

5Mandaj Diospaj Espirituca, ñucapajman shamushpaca cashnami nirca: “Mandaj 

Diosca cashnami nin: Caita cashna huillai: Israelcunalla, cancunaca chashnami 

rimashcanguichij, cancuna imata yuyacushcatapish ñucaca yachanimi. 

6Cai pueblopica cancunapaj huañushcacunataca yallitajmi mirachishcanguichij, 

ñancunatapish huañushcacunahuanmi jundachishcanguichij. 

7Chaimantami Mandaj Jatun Diosca cashna nini: Cai pueblo chaupipi churashca 

cancunapaj huañushcacunami aichaca canga, mangaca cai pueblomi canga. 

Ashtahuanpish cai pueblomantaca cancunataca llujshichishami. 

8Cancunaca espadatami manchacurcanguichij, espadallatatajmi cancunapajmanca 

apamusha. Mandaj Jatun Diostajmi chashna nini. 

9Shinallataj cancunataca cai pueblomanta llujshichishpaca, caru llajtamanta 

shamujcunamanmi cushpa cachasha. Cancunataca chashnami llaquichisha. 

10Cancunaca espadapimi urmanguichij, Israel llajta lindepimi cancunataca 

llaquichisha. Chashna rurajpimi, ñucataca Mandaj Diostaj cashcataca yachanguichij. 

11Cai puebloca mana cancunapaj mangachu canga, cancunapish cai pueblopajca mana 

aichachu canguichij. Ashtahuanpish Israel llajta lindepimi cancunataca llaquichisha. 

12Chashna rurajpimi cancunaca ñucataca, Mandaj Diostaj cashcata yachanguichij. 

Cancunaca manamari ñuca quillcachishcapi nishca shina purircanguichijchu, 

manamari ñuca huillachishcacunatapish cazurcanguichijchu. Ashtahuanpish 

cancunapaj llajta muyundijpi causajcuna imata rurajta ricushpami, chaitataj 

catircanguichij ninmi ni” nircami. 

13Chashna tucunata ñuca huillacujpirajmi, Benaiapaj churi Pelatiasca huañurca. 

Chaimantaca pambaman tupangacama cumurishpami: “¡Ñucata Mandaj Jatun Dioslla! 

Causaj saquirij israelcunataca ¿tucuicunatachu chingachigringui imatagari?” nishpa, 

sinchita caparishpa mañarcani. 

Cutin allichishami nishcata Taita Dios pajtachishcamanta 

14Mandaj Diosca ñucataca cashnami nirca: 

15“Huañujlla aichayuj runa, cambaj huauquicunatapish, cambaj familiacunatapish, 

tucui israelcunatapishmi Jerusalenpi causajcunaca: Mandaj Diosmanta caruyaichij, 

ñucanchijmanmi cai llajtataca curca nishpa rimarcacuna. 

16Chaimanta paicunamanca cashna huillai: Mandaj Jatun Diosca cashnami nin: 

Paicunataca caru llajtacunapi causagrichun cachashca cashpapish, shujtaj 

llajtacunaman caita chaita cachashca cashpapish, ñucallatajmi paicunapaj huasica 

casha ninmi ningui. 

17Cashnapish huillangui: Mandaj Jatun Diosca cashnami nin: Cancunataca shujtaj 

runacunapaj chaupipi shujtaj llajtacunapi tsiraparishpa causacunmanta 

tandachishpami, Israel llajtataca cusha. 

18Chaiman tigrashpaca rurashcalla dioscunata adoranatapish, millananacunata 

ruranatapish anchuchingacunami. 

19Paicunamanca mushuj yuyaita, mushuj shungutami cusha. Rumi shunguta 

anchuchishpami, mushuj shunguta churasha. 

20Chashna rurajpimi, ñuca mandashca shina causangacuna. Ñuca 

huillachishcacunatapish cazushpami pajtachingacuna. Paicunaca ñuca 

agllashcacunami canga, ñucapish paicunapaj Diosmi casha. 

21Ashtahuanpish paicunapaj shungupica rurashcalla dioscunata adorana yuyaillahuan, 

millaita rurana munaillahuanmi purincuna. Paicuna ima shina causashca shinallatajmi 

llaquichisha ninmi Mandaj Jatun Diosca ningui” nircami. 

22Chai q'uipaca querubincunapish jahuata jatarijpimi, ruedacunapish paicunahuan 

tandalla rirca. Israelcunapaj Taita Diospaj sumaj achij nicujmi paicunapica carca. 

23Shinallataj Mandaj Diospaj sumaj achij nicujca pueblomantaca, inti llujshin 

ladoman caj urcu jahuapimi tiyarirca. 

24Chai q'uipami Diospaj Espirituca, ñucata jatarichishpa pusharca. Chaimantaca 

Diospaj Espiritumi, ñucataca muscuipi shina caldeocuna causana llajtapi caj prezu 

apashcacunapajman cutinllataj pusharca. Chaimantaca muscuipi shina ricucushcaca, 

chingarircallami. 

25Chaipica Mandaj Dios imallata ricuchishcatami, chai prezucunamanca tucuita 

huillarcani. 

EZEQUIEL 12 

Jerusalenpi causajcuna prezu rina cashcata Ezequiel ricuchishcamanta 

1Mandaj Diosca ñucataca cashnami nirca: 

2“Huañujlla aichayuj runalla, canca mana cazuj ch'ahuancunapaj chaupipimari 

causacungui. Paicunaca mana cazuj ch'ahuancuna cashcamantami, ñahuita 

charishpapish mana ricuncuna, rinrinta charishpapish mana uyancuna. 

3Chashna cashcamanta huañujlla aichayuj runalla, canca imalla apanacunata 

allichishpa, paicuna ricucujpi punllapacha llujshishpa ringui. Can maipi 

causacushcamantaca, shujtajpi causagringui. Chaita ricushpaca, chai mana 

cazujcunaca entendingapishchari. 

4Prezucuna apana quipita shinaca paicuna ricucujpi punlla llujshichingui, 

ashtahuanpish canca prezu apacujpi shina paicuna ricucujpi chishita llujshingui. 

5Paicuna ricucujllapitaj, patata jutcushpa chaita llujshingui. 

6Paicuna ricucujpi, imalla apanata rigra jahuashpa tuta llujshichingui. Cambaj ñahuita 

taparishpa llajtataca ama ricungui. Israelcunapajca jatun llaqui shamunata 

yachachunmi, chashna rurashpa ricuchichun churani” nircami. 

7Shina nijpimi ñucaca pai mandashca shina rurarcani, prezucuna apana quipita 

shinaca punllami llujshichircani. Chishitaca, ñuca quiquin maquihuanmi patataca 

jutcurcani. Chaimantaca paicuna ricucunpi, imalla apanata rigra jahuashpa, tutami 

llujshirircani. 

8Cayandij tutamantataca, Mandaj Diosca ñucataca cashnami nirca: 

9“Huañujlla aichayuj runa, chai mana cazuj israelcunaca cantaca: ¿Imatataj 

ruracungui? nishpami tapungacuna. 

10Paicunamanca cashna nishpa huillangui: Mandaj Diosca cashnami nin: Cai 

huillanaca Jerusalenta mandajpish, tucui chaipi causaj israelcunapish imalla tucuna 

cashcatami ricuchin ningui. 

11Shinallataj ñucami cancuna imalla tucunataca ricuchicuni. Imatami ñuca rurarcani, 

chai shinallatajmi cancunapish tucunguichij. Cancunaca huatashca shinami prezu 

apashca canguichij. 

12Paicunata mandajtapish rigra jahuapimi, pata jutcuta tuta llujshichishpa apangacuna. 

Llajtata mana ricungapajpish, paipaj ñahuitami taparinga. 

13Ashtahuanpish pai ricujpica, ñuca linchita shitashpami chaipi urmachisha. 

Chaimantaca pai p'iñashca Caldea llajta runacuna causacun Babilonia llajtaman 

apachunmi saquisha. Chai llajtataca mana ricungachu, chaipimi huañunga. 

14Paita ayudangapaj muyundijta shayacujcunatapish, paipaj soldadocunatapish 

tucuicunatami caita chaita cachasha. Paicunataca espadahuanmi catisha. 

15Tucui cai pachapi tiyaj llajtacunapi tsirapashpa chingachijpimi, ñucataca Mandaj 

Diostaj cashcata yachangacuna. 

16Paicunapuramantaca ashacunallatami, espadahuan, yaricaihuan, ungüihuan 

huañunamantaca quishpichisha. Paicunami mai llajtaman chayashpapish: Ñucanchijca 

yallitaj millaitami rurashcanchij nishpa, tucuita huillangacuna. Chaimantami ñucataca, 

Mandaj Diostaj cashcatapish yachangacuna” nircami. 

17Mandaj Diosca ñucataca cashnapishmi nirca: 

18“Huañujlla aichayuj runalla, cambaj micunataca chujchuihuan micuyari, yacutapish 

manchaj manchajlla ubyayari. 

19Chaimantaca Israel llajtapi causajcunamanca cashna ningui: Mandaj Jatun Diosca 

Jerusalenpi causajcunatapish, tucui israelcunatapish cashnami nin: Paicunaca 

micunataca chujchuihuanmi micungacuna, yacutapish manchaj manchajllami 

ubyangacuna. Paicuna millaita rurashcamantaca, paicunapaj llajtaca chushajmi 

saquiringa. 

20Runacuna causacun pueblocunapish, shitashcami saquiringa. Chashnami cai llajtaca 

llaquinayaj saquiringa. Chashna rurajpimi ñucataca, Mandaj Diostaj cashcataca 

yachangacuna ninmi ni” nircami. 

21Mandaj Diosca ñucataca cashnapishmi nirca: 

22“Huañujlla aichayuj runalla, cancunaca Israel llajtapica: Punllacunaca uniyashpa 

rinllami, muscuipi shina ricushcacunapish chingarinllami nishpami yuyachij 

shimicunata rimanguichij. Chaica ¿imatataj nisha ninri? 

23Chaimanta paicunamanca cashna nishpa huillai: Mandaj Jatun Diosca cashnami nin: 

Cai yuyachij shimicunataca chingachishami, cai yuyachij shimicunataca Israel 

llajtapica, ña mana ashtahuan rimangacunachu. Chai punllacunaca ñamari 

chayamushca, muscuipi shina ricushcacunapish tucuimi pajtamushca ninmi nishpa 

huillangui. 

24Israelcunapurapica ima yangacunata muscuipi shina ricujcunapish, adivinashpa 

uyanajllata rimajcunapish mana tiyangachu. 

25Imalla tucunata Mandaj Dios ñuca huillashcataca, mana uniyashpami pajtachisha. 

Mana cazuj israelcunalla, cancunaman huillashca shimicunataca pajtachishatajmi 

ninmi Mandaj Jatun Diosca ningui” nircami. 

26Mandaj Diosca ñucataca cashnapishmi nirca: 

27“Huañujlla aichayuj runalla, cantaca israelcunaca cashnami nincuna: Cai runa 

muscuipi shina ricushcata huillashcaca achca punllacuna q'uipa, uni huatacunapimi 

pajtanga nincunami. 

28Chashna nicujcunamanca cashna nishpa huillai: Mandaj Jatun Diosca cashnami nin: 

Ñuca imalla huillashca shimicunaca ña mana ashtahuan uniyangachu, ashtahuanpish 

ñuca imalla huillashca shimicunaca pajtangatajmi ninmi Mandaj Jatun Diosca nishpa 

huillai” nircami. 

EZEQUIEL 13 

Llulla huillajcunata llaquichinamanta 

1Mandaj Diosca ñucataca cashnami nirca: 

2“Huañujlla aichayuj runa, Dios ima nishcata huillajcunami canchij nishpa, quiquin 

yuyaimanta huillaj israelcunamanca cashna ni: Mandaj Diospaj shimita uyaichij. 

3Mandaj Jatun Diosca cashnami nin: Imata manapish ricushpa quiquin yuyaimanta 

llullashpa huillaj ch'ahuanyashcacunaca ¡aij, imachari tucungacuna! 

4Israelcunalla, cancunaman huillajcunaca shitashca pambapi purij zorracuna 

shinallamari carcacuna. 

5Mandaj Dios shamushpa, israelcunata jatunta llaquichicui punlla ama imata 

manchachun nishpaca, Israel llajta muyundij patatapish mana pircarcanguichijchu. 

Chai pata t'unirishcatapish mana cuidarcanguichijchu. 

6Paicunaca yanga muscuicunallatami ricurcacuna, adivinashpallami llullashpa 

huillarcacuna. Paicunaca: Mandaj Diosmi chashna nin nishpami huillarcacuna. 

Mandaj Diosca manapish paicunataca cacharcachu. Shina cajpipish, paicunaca tucui 

imalla huillashcacunata Diosllataj pajtachichunmi shuyancuna. 

7Muscuipi shina cancuna ricushcapish yangallami, adivinashpallami llullashpa 

huillanguichij. Manapish ñuca imata rimashcatamari: Mandaj Diosmi chashna nin 

nishpa huillanguichij. 

8Chaimantami Mandaj Jatun Diostaj cashna nini: Cancunallataj yangata 

rimarishcamanta, llullacunata ricushcamantaca ñucami cancunataca llaquichigrini. 

Mandaj jatun Diostajmi chashna nini. 

9Imatapish manapish ricushpa llullashpalla huillajcunatapish, adivinajcunatapish ñuca 

maquihuanmi llaquichigrini. Paicunaca ñuca agllashca israelcunapurapica, mana 

tandanacungachu. Israelcunapaj shuticunata quillcana libropipish mana quillcashca 

cangacunachu. Israel llajtamanpish mana tigrangacunachu. Chashna rurajpimi 

ñucataca, Mandaj Jatun Diostaj cashcataca yachanguichij. 

10Ñuca agllashcacunataca: Manapish sumaj causai tiyana cajpimi: Sumaj causaimi 

tiyanga nishpa umarcacuna. Chashna nijcunaca shuj runa rurashca patata shujtajcuna 

lodohuan tapachij shinallami. 

11Chai patata lodohuan tapachijcunamanca: Chai pataca urmangami nishpa huillangui. 

Shinallataj manchanayaj tamyami shamunga. Chai patata urmachichunca, rumitajlla 

runducunatami cachasha. Jatun acapanapishmi chai patataca urmachinga. 

12Chai pata urmajpica ¿manachu cancunataca: Lodohuan tapachishca pataca ¿ima 

nishpataj urmanchu imamí? ninmancuna? 

13Chaimantami Mandaj Diosca cashna nini: Ñuca p'iñarishpami chai patata 

urmachichunca, jatun acapanata cachasha. Jatunta p'iñarishpami, manchanayaj 

tamyatapish cachasha. Shinallataj p'iñarishpa tucuchingapajmi, rumitajlla rundutapish 

cachasha. 

14Chashnami cancuna lodohuan tapachishca patataca, urmachishpa tucuita 

chingachisha. Callari rumicuna ricurijta tucuita urmachisha. Chaipimi huañunguichij. 

Chashna rurajpimi, ñucataca Mandaj Diostaj cashcata yachanguichij. 

15Ñucaca jatunta p'iñarishpami chai patatapish, lodohuan tapachijcunatapish 

chingachisha. Chaimantaca cancunamanca cashnami nisha: Patapish, chai patata 

lodohuan tapachijcunapish ña mana tiyanchu. 

16Israelcunaman huillajcunaca Jerusalenpica, manapish sumaj causai tiyana cajpipish: 

Caipica sumaj causaimi tiyanga nincunami. Mandaj Jatun Diostajmi chashna nini. 

17Huañujlla aichayuj runalla, cambaj llajtapura huarmicunaca quiquin yuyaimantami 

Dios ima nishcata huillajcuna shina huillancuna. Paicunata cambaj ñahuihuan 

ricushpa ima tucuna cashcata huillai. 

18Cashna huillangui: Mandaj Jatun Diosca cashnami nin: Yumbucuna maquicunapi 

huatarina linsota sirajcunalla, uchillacunapaj, jatuncunapaj uma huatarina linsota 

rurashpa c'atuj huarmicunalla, ¡aij, imachari tucunguichij! Quiquin causaipaj 

imallatapish charingapajllami, chaicunata c'atushpa ñuca agllashcacunataca umashpa 

pandachinguichij. 

19Cancunaca lutsaj cebadamanta, mirga tandamantami ñuca agllashcacunapurapica, 

manapish huañuchina runacunataraj huañuchishpa, huañuchina runacunamanraj 

causaita curcanguichij. Chashnami llullashcata uyaj paicunamanca llullarcanguichij. 

Chashna rurashpami, ñucataca yangata rurarcanguichij. 

20Chaimantami Mandaj Jatun Diostaj cashna nini: Yumbucuna maquicunapi huatarina 

linsocunata cancuna rurashcataca chingachishatajmi. Chaicunahuanmi maipi 

purijcunatapish urmachinguichij. Paicunataca cancunapaj maquimantaca 

cacharichishami. Pajarocuna shina callpashpa purichunmi, cancuna urmachishca 

runacunataca cacharisha. 

21Shinallataj cancuna rurashca uma huatarina linsocunatapish lliquishami, ñuca 

agllashcacunataca cancunapaj maquimantaca quishpichishami. Paicunaca ña mana 

ashtahuan aicha shina cancunapaj maquipica cangacunachu. Chaita ricushpami 

ñucataca, Mandaj Diostaj cashcataca yachanguichij. 

22Cancunaca chashna llullashpallami, cashcata rurajtaca llaquichircanguichij. Paitaca 

ñucaca manamari llaquichircanichu. Shinallataj cancunaca ñucata mana 

manchajcunamanmi, ashtahuan millaita rurachun yuyaicunata curcanguichij. 

23Chaimantaca muscuipi shina yanga ricunatapish, ña mana ashtahuan 

ricunguichijchu. Adivinashpa huillanatapish mana ashtahuan huillashpa 

catinguichijchu. Cancunapaj maquimantaca, ñuca agllashcacunataca quishpichishami. 

Chashna rurajpimi ñucataca, Mandaj Diostaj cashcataca yachanguichij ninmi ni” 

nircami. 

EZEQUIEL 14 

Rurashcalla dioscunata yuyarijcuna Ezequielta tapugrijpi llaquichishcamanta 

1Israelcunapuramanta tauca cunaj yuyajcunami ñucapajman shamushpa, ñuca 

ñaupajpi tiyarircacuna. 

2Chaipimi Mandaj Diosca ñucataca cashna nirca: 

3“Huañujlla aichayuj runa, cai runacunaca rurashcalla dioscunatami paicunapaj 

shungupica charicuncuna. Paicunaca millaita rurachichijcunapimari, paicunapaj 

ñahuitapish churashcacuna. Chashna rurajcunataca ¿maitataj ñucata tapunaman 

shamuchunca saquishari? 

4Chaimanta paicunamanca cashna huillangui: Mandaj Diosca cashnami nin: 

Israelcunapuramanta maijanpish rurashcalla dioscunata quiquin shungupi charicushca 

jahua, millaita ruranallapi paipaj ñahuita churashca jahua, ñuca ima nishcata huillaj 

runata tapunaman shamujpica, Mandaj Dios ñucallatajmi paicuna ima shina 

cashcataca cutichisha ninmi. 

5Rurashcalla dioscunata adorashpa, ñucamanta anchurij israelcunapaj shungupica 

ñucami yuyachisha. 

6Chaimanta israelcunamanca cashna huillangui: Mandaj Jatun Diosca cashnami nin: 

Cancunapaj rurashcalla dioscunata saquishpa ñucapajman cutirichij, cancunapaj 

ñahuicunatapish millaita ruranamanta anchuchichij ninmi. 

7Israelcunapurallamantataj cashpapish, caru llajtamanta shamushpa Israel llajtapi 

causacuj cashpapish, ñucamanta anchurishpa rurashcalla dioscunata paipaj shungupi 

charicungachari. Shinallataj millaita ruranallapi paipaj ñahuita churashca cangachari. 

Chai jahua ñuca ima nishcata huillaj runata imatapish ñucamanta tapunaman 

shamujpica, Mandaj Dios ñucallatajmi cutichisha. 

8Chai runahuanca p'iñarishpami, ñuca agllashcacunapuramanta anchuchishpa, paitaca 

shujtajcuna ricushpa chanzata rurashpa asina cachun churasha. Chashna rurajpimi 

ñucataca, Mandaj Diostaj cashcataca yachanguichij. 

9Ima tucunata huillajca, umajpi llullangachari. Chashna rurajpica, Mandaj Dios 

ñucallatajmi imatapish umashpa huillachircani. Paitaca ñuca agllashca israelcuna 

ricucunpimi chingachisha. 

10Chashnami ima tucunata tapuj runapish, ima tucunata huillaj runapish millaita 

rurashcamantaca, ishquindij llaquita apangacuna. 

11Israelcunataca ñucamanta ama ashtahuan anchurichun, ama ashtahuan c'ariyashpa 

millaita rurashpa mapayachunmi llaquichisha. Paicunaca ñuca agllashcacunami canga, 

ñucapish paicunapaj Diosmi casha” ninmi Mandaj Jatun Diosca. 

Jerusalenta llaquichinataj cashcamanta 

12Mandaj Diosca ñucataca cashnami nirca: 

13“Huañujlla aichayuj runa, cai llajtapi causajcuna ñucata shitashpa yallitaj millaita 

rurashpa mana cazujcunataca, ñucallatajmi llaquichisha. Micunatapish quichushpami, 

paicunamanca yaricaita cachasha. Runacunatapish, animalcunatapish cai llajtamantaca 

chingachishami. 

14Noepish, Danielpish, Jobpish, paicunallami cashcata rurajcuna carca. Paicunallami 

cai llajtamantaca cashcata rurajcuna cashcamanta quishpirinman. Mandaj Jatun 

Diostajmi chashna nini. 

15Shinallataj cai llajtamanca p'iña animalcunata cachashpa llaquichicujpica, chai 

animalcunapaj chaupitaca pipish mana pasai tucunmanchu. Cai llajtaca shitashcami 

saquirinman. 

16Chai quimsa runacuna cai llajtapi cashpapish, paicunapaj churicunatapish, 

ushushicunatapish mana quishpichi tucunmanchu. Ashtahuanpish paicunallami 

quishpirinman. Chashnami cai llajtaca, llaquinayaj saquirinman. Causaj Mandaj Jatun 

Diostajmi chashna nini. 

17Mana cashpaca espadata cai llajtaman apamushpaca: Espada, cai llajtapi causaj 

runacunatapish, animalcunatapish huañuchi nishpa huañuchichicujpica, 

18chai quimsa runacuna cai llajtapi cashpaca, paicunapaj quiquin churicunatapish, 

ushushicunatapish mana quishpichi tucunmanchu. Ashtahuanpish paicunallami 

quishpirinman. Causaj Mandaj Jatun Diostajmi chashna nini. 

19Mana cashpaca chai llajtapi causajcunaman jatun ungüita cachashpa, 

runacunatapish, animalcunatapish ñuca jatunta p'iñarishpa huañuchicujpica, 

20Noepish, Danielpish, Jobpish cai llajtapi cashpaca, paicunapaj churillatapish, 

ushushillatapish mana quishpichi tucunmanchu. Ashtahuanpish cashcata rurajcuna 

cashcamantaca, paicunallami quishpirinmancuna” ninmi causaj Mandaj Jatun Diosca. 

21Chaimantami Mandaj Jatun Diosca cashna nin: “Jerusalenta llaquichingapajca, 

chuscu jatun llaquicunatami cachasha. Chai pueblopi causaj runacunata, animalcunata 

huañuchingapaj espadatapish, yaricaitapish, p'iña animalcunatapish, jatun 

ungüicunatapishmi cachasha. 

22Chashna llaquichicujpica, chai pueblopi causajcunapaj churi, ushushicunamanta 

ashacunallami saquiringa. Paicunami prezu apashca cashpapish, cancunapajmanca 

shamunga. Chaipimi paicuna ima shina causashcatapish, imata rurashcatapish 

ricunguichij. Jerusalentaca ñuca tucui laya llaquichishcamantapish, paicunami 

cancunataca cushichingacuna. 

23Paicuna ima shina causashcata, imata rurashcata ricushpami cushicunguichij. 

Chashna rurashcata ricushpami, chai pueblopi causajcunataca mana yangamanta 

llaquichishcata yachanguichij” ninmi Mandaj Diosca. 

EZEQUIEL 15 

Jerusalenpi causajcunaca imapaj mana valij uva yura shina cashcamanta 

1Mandaj Diosca ñucataca cashnami nirca: 

2“Huañujlla aichayuj runa, ¿uva yura caspichu shujtaj caspicunamanta yalli alli 

imatagari? ¿Uva yura rama caspichu shujtaj caspicunata yalli alli imatagari? 

3¿Chai uva caspitaca, imallatapish rurangapaj apangacunachu imatagari? ¿Chai 

caspitaca imata huarcuna estacata rurangachu imatagari? 

4Riqui, chai caspica ninapi rupachinallamari. Chai caspi puntacunalla tucui rupashpa 

chaupilla saquirijpica ¿imata rurangapaj valingachu imatagari? 

5Manaraj rupashpapish, imata ruranapajpish mana valircachu, ninapi tucui 

rupashpacarin ¿imapajtaj valingari? 

6Chaimantami Mandaj Diostaj cashna nini: Shujtaj caspicunataraj mana 

rupachishpami, uva caspitaraj ninapi rupachircani, chashnallatajmi Jerusalenpi 

causajcunatapish tucuicunata chingachisha. 

7Paicunataca p'iñarishpa llaquichishatajmi. Ninamanta quishpirishca cajpipish, 

ninallahuantajmi paicunataca chingachinga. Paicunata chashna rurashpa 

llaquichijpimi ñucataca, Mandaj Diostaj cashcata yachanguichij. 

8Chashna mana cazushpa causashcamantami, cai llajtatapish llaquinayajta saquisha” 

nircami Mandaj Jatun Diosca. 

EZEQUIEL 16 

Jerusalenpi causajcuna mana crishcamanta 

1Mandaj Diosca ñucataca cashnami nirca: 

2“Huañujlla aichayuj runalla, Jerusalenpi causajcunamanca paicuna yallitaj 

millananata rurashcata ricuchiyari. 

3Cashna ningui: Mandaj Jatun Diosca Jerusalentaca cashnami nin: Can huacharishpa 

causanaca Canaán llajtami, cambaj yayaca amorreopurami carca. Cambaj mamaca 

heteocunapurami carca. 

4Canta ricujpica, huacharipachamantami puputa mana p'itishca carcangui. 

Yacuhuanpish mana armachishcami carcangui, cachihuanpish mana sobashcami 

carcangui, mana maitushcapishmi carcangui. 

5Chashna llaquinayaj cajta ricushpa llaquijca, pi mana tiyarcachu. Ashtahuanpish 

cantaca huacharishca punllamantami huañuchun nishpa maipipish shitashca 

carcangui. 

6Ñucaca cambaj c'uchuta pasacushpami, yahuarlla, mapalla cashcata ricurcani. 

Chashna yahuarlla cashcata ricushpami, cantaca: ¡Causari, causanguimi! nircani. 

7Cantaca urcupi tiyaj q'uihuata shinami mirachircani. Ña huiñashpa jatunyashpaca, 

sumaj huarmimi tucurcangui. Cambaj chuchucunapish, ajchapish huiñarcami. Shina 

cashpapish churana illaj, lluchullami carcangui. 

8Cutinllataj cambaj c'uchuta pasashpami, ña casaranalla soltera tucushcata ricurcani. 

Chaimantaca can lluchullataj cajta ricushpami, ñuca churanahuan c'atachircani. 

Chashnami canhuanca ari ninacurcani. Chaimantamari ñucapajlla tucurcangui. 

Mandaj Jatun Diostajmi chashna nini. 

9Cantaca yacuhuanmi armachircani, yahuarlla cajpipish maillachishpami, aceitehuan 

churarcani. 

10Canmanca bordashca churanatapish, tejón nishca pargatetapish, linomanta, 

sedamanta rurashca churanacunatapishmi churachircani. 

11Cantaca sumajcunahuanmi sumajyachircani, maquicunapica brazaletecunata, 

cungapica huallcacunatami apachircani. 

12Singapica sumaj achij nicujcunatami apachircani, rinrincunapica zarcillocunatami 

apachircani, umapica sumaj coronatami churachircani. 

13Canca chashnamari curihuan, cullquihuan sumajyachishca carcangui. Shinallataj alli 

linomanta, sedamanta rurashca sumaj bordashca churanacunatami churarircangui. 

Micunatapish, trigo cutata, sacha chuspi huachashca mishquita, aceitetapishmi 

micurcangui. Chashnami canca tucuimanta yalli sumajyachishca carcangui. Chashna 

cashpami, jatun mandajpish tucurcangui. 

14Cantaca ñuca sumajyachijpimi, sumaj tucurcangui. Chashna alli cashcamantami, 

cambaj shutica shujtaj llajtacunapipish alli nishca carcangui. Mandaj Jatun Diostajmi 

chashna nini. 

15Ashtahuanpish canca can sumaj cashcallapimi shunguta churarcangui. Chashna 

cashpami mashna caita purijcunahuan huainayarcangui, canca paicunapajllami 

causarcangui. 

16Lomacunapi tiyaj altar c'uchucunapimi, cambaj churanacunahuan mantashpa chaipi 

huainayarcangui. Chai shinaca manataj tucurcachu, cutinpish manataj chashnaca 

tucungachu. 

17Shinallataj curimanta, cullquimanta ima sumajcunata rurashcataca ñucami curcani. 

Chaicunahuanmi runaman rijchaj dioscunata rurashpa, paicunahuan huainayarcangui. 

18Shinallataj cambaj churanacunatapish, tucui laya colortami paicunamanca 

churachircangui. Ñuca aceitetapish, ñuca inciensotapish paicunapaj ñaupajpimi 

churarcangui. 

19Can micuchun ñuca carashca tucuimanta yalli alli cutatapish, aceitetapish, sacha 

chuspi huachashca mishquitapish, mishquiman ashnaj cachun rupachingapajmi 

paicunapaj ñaupajpi churarcangui. Chashnami rurarcangui. Mandaj Jatun Diostajmi 

chashna nini. 

20Chashna rurashca jahuapish, ñucapajlla cachun can huachashca churicunatapish, 

ushushicunatapish paicunaman cushpami huañuchircangui. ¿Can huainayashca ima 

mana cashca yuyachijpichu, 

21ima cunalla cashcata shina ñuca huahuacunatapish cungata p'itishpa huañuchishpa, 

chai rurashcalla dioscunaman cushpa ninapi tucuita rupachircangui imatagari? 

22Tucui laya millaita rurana, huainayana yuyaicunallahuan yallitaj junda cashpami, 

llullu huahuaraj cashpa churana illaj lluchulla cashcatapish, yahuarpi 

singuricushcatapish mana yuyarircangui. 

23Cai tucui millaita rurashca q'uipaca ¡aij, aij imachari tucungui! Mandaj Jatun 

Diostajmi cashna nini. 

24Canca lomacunapipish, tucui plazacunapipish altarcunatami rurarcangui. 

25Ñan callaricunapipish rurashcalla diospajmi lomacunapi altarcunata rurarcangui. 

Chaipimi can sumaj cashcataca mapayachircangui. Mashna chaita purijcunamanmi, 

cambaj aichata ricuchircangui. Chashnami ashtahuan ashtahuan huainayashpa 

catircangui. 

26Shinallataj cambaj c'uchullapi causaj Egipto runacunahuanpishmi huainayarcangui. 

Paicunaca charishca aichapish yallitaj racumi carca. Ñuca p'iñaringacamami, 

ashtahuan ashtahuan huainayashpa catircangui. 

27Chashna cashcamantami, cantaca ñuca maquihuan llaquichircani. Canmanca 

micunatapish ashallatami cusha. Canta p'iñaj filisteocunamanmi, paicuna munashca 

shina imatapish rurachun curcani. Paicunapish can millaita rurashcata ricushpaca, 

pingarircacunami. 

28Shinallataj huainayanata mana shaicushpami, asiriocunahuanpish huainayarcangui. 

Paicunahuan huainayashpapish, mana amircanguichu. 

29Shinallataj Canaán llajtapi causajcunahuanpish, caldeocunahuanpishmi ashtahuan 

huainayarcangui. Paicunahuan huainayashpapish, manataj shaicurcanguichu. 

30¡Millai shungu cashpami, cai tucui mana allicunataca rurarcangui! Huainayashpalla 

causaj mana pingaj huarmi shinami rurarcangui. Mandaj Jatun Diostajmi chashna 

nini. 

31Canca ñan callaricunapipish, plazacunapipishmi altarcunata rurashpa, 

huainayashpalla causarcangui. Chashna cashpapish, manamari huainayashpalla causaj 

huarmicuna shina imallatapish japingaraicu huainayarcanguichu. 

32Ashtahuanpish cusayuj huarmi huainayaj shinamari cusapaj randica, 

shujtajcunataraj chasquingui. 

33Huainayashpalla causaj huarmicunamanca, achca allicunatami cuncuna. 

Ashtahuanpish canca canrajmi cambaj c'uyashcacunamanca, allicunata 

convidarcangui. Chashna cuj cajpimari, cambajmanca tucui llajtacunamanta 

shamushpa huainayarcacuna. 

34Canca huainayashpalla causaj shujtaj huarmicuna shinaca, mana carcanguichu. 

Canhuan huainayangapajca, cantaca pi mana mashcarcachu. Ashtahuanpish 

huainayashcamanta imata can chasquinapaj randica, paicunamanrajmi allicunata 

curcangui. Chashnami canca, pipish mana rurashcata rurarcangui. 

35Chashna cashcamanta huainayashpalla causaj huarmi, ñuca Mandaj Dios ima 

nishcata uyai. 

36Ñuca Mandaj Jatun Diostajmi cashna nini: Canca mana pinganachishpami, lluchulla 

tucushpa huainayarcangui. Canca lluchulla tucushpami cambaj 

c'uyashcacunahuanpish, can rurashca millanana dioscunahuanpish huainayashpa 

pandarircangui. Cambaj huahuacunapaj yahuartapish chai dioscunamanmi curcangui. 

37Chashna rurashcamantaca, cambaj c'uyashcacunatapish, canhuan 

cushicujcunatapish, can p'iñashcacunatapish tandachishpami, cambaj ñaupajpi 

churasha. Chai tandanacushcacunapaj ñaupajpimi, cambaj churanata llujshichishpa 

lluchullata saquisha. Chashna rurajpimi, tucuicuna can lluchulla cashcata ricungacuna. 

38Chashnami cantaca huainayaj huarmicunata, huañuchij huarmicunata imata ruranata 

mandashcapi nishca shina llaquichisha. Cantaca ñucapajlla causana cashcamantaca, 

jatunta p'iñarishpami huañuchisha. 

39Cantaca paicunapaj maquipimi churasha. Rurashcalla dioscunata adorana 

huasicunatapish, altarcunatapish urmachingacunami. Cambaj churanacunatapish, 

tucui laya sumaj aparinacunatapishmi quichushpa apangacuna. Cantaca churana illaj 

lluchullatami saquingacuna. 

40Canta llaquichij runacunataca, achcacunatami cachangacuna. Paicunami cantaca 

rumicunahuan shitashpa, espadacunahuanpish tujsishpa huañuchingacuna. 

41Cambaj huasicunatapish ninahuanmi rupachingacuna. Achca huarmicuna 

ricucunpimi, cantaca llaquichingacuna. Chashna llaquichishpami, cantaca 

huainayashpalla causanamantapish cambaj c'uyashcacunaman allicunata cunatapish 

saquichisha. 

42Ñucapajlla cachun munashcamantaca, jatunta p'iñarishpa llaquichishpatajmi 

canhuanca alli tucusha. Ña mana ashtahuan p'iñarishachu. 

43Canca chairaj huambra cashpa ima shina causashcata mana yuyarishpami, cai tucui 

millaita rurashpa ñucataca p'iñachircangui. Riqui, chashna millaita rurashcamantami, 

ñucapish cantaca jatunta llaquichisha. Canca huainayana munailla puricushcataca, 

manamari yuyaringuichu” ninmi Mandaj Jatun Diosca. 

Mama ima shina cajpica ushushipish chai shinallatajmi nishcamanta 

44“Riqui, yuyarina shimicunahuan tucui rimajcunami cantaca: Mama ima shina 

cajpica, ushushipish chai shinallatajmi ningacuna. 

45Canca cusatapish, huahuacunatapish shitashpa causaj huarmipaj ushushimari 

cangui. Canca cusacunatapish, huahuacunatapish shitashpa causaj huarmicunapaj 

ñañami cangui. Cancunapaj mamaca heteocunapurami, cancunapaj yayaca 

amorreocunapurami carca. 

46Cambaj punta ñañaca, Samariami. Paica paipaj ushushicunandijmi, cambaj janaj 

ladoman causacun. Cambaj q'uipa ñañaca Sodomami, paica paipaj ushushicunandij 

cambaj ura ladomanmi causacun. 

47Canca paicuna shinallatajmi millaita rurashpa causarcangui. Chashna rurashcapish, 

mana ima cajpi shinamari paicunatapish yalli millaita rurashpa causarcangui. 

48Ñuca causaj Mandaj Jatun Diostajmi cashna nini: Cambaj ñaña Sodomapish, paipaj 

ushushicunapish, manamari can shinapish cambaj ushushicuna shinapish yallitaj 

millaitaca rurarcacunachu. 

49Cambaj ñaña Sodomaca jatun tucushcami carca, micunatapish achcatami charirca, 

q'uillami carca. Chashna cashpami paipish, paipi causajcunapish, llaquihuan 

cajcunatapish, huajchacunatapish mana ayudarcacuna. 

50Paicunaca ñuca ñaupajpica, yallitaj millaita rurashpami, jatun tucurcacuna. Chashna 

mana allita rurashcamantami tucuita chingachircani. 

51Samariaca can rurashca cai tucui juchacunamantaca, chaupillatapish mana 

rurarcacunachu. Ashtahuanpish canca paicunatapish yalli millaitami rurarcangui. 

Cambaj juchacunahuan ch'imbapurajpica, cambaj ñañacunapaj juchacunaca mana ima 

cashca shinami ricurirca. 

52Canca cambaj ñañacunatapish yalli juchata rurashcamantaca llaquichijpipish, chai 

llaquitaca apanami cangui. Cambaj juchacunahuan ch'imbapurajpica cambaj 



1589 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

ñañacunapaj juchacunaca mana ima cashca shinami ricurin. Paicunaca manataj can 

shina yallitaj juchata rurarcacunachu. Canca chashna yallitaj juchata rurashcamantaca, 

pingachishpa muspachishcami cangui. 

53Sodoma pueblomanta, paipaj muyundij pueblocunamantapish, Samaria 

pueblomanta, paipaj muyundij pueblocunamantapish, cambaj pueblomanta prezu 

apashcacunatapish ñucami tigrachimusha. 

54Canca paicunata cushichij cashca cashpapish, cunanca millaita rurashcamantaca 

llaquita apanami cangui, pingarinami cangui. 

55Sodoma pueblotapish, Samaria pueblotapish, chaipi causajcunatapish ñaupa ima 

shina cashca shinallatatajmi rurasha. Canpish, canpi causajcunapish ñaupa ima shina 

cashca shinallamantajmi tigranguichij. 

56Can jatun tucushca cai punllacunaca cambaj ñaña Sodomataca, mana chanzata 

rurashpa asinachu canguichij. 

57Chaipica cambaj juchataca manaraj ricuchircanichu. Ashtahuanpish cunanca Siria 

llajtapi causajcunapish, filisteocunapish tucui layami p'iñancuna. Chaimanta cunanca 

chai llaquitaca apanami cangui. 

58Canca huainayana munailla, millaita rurana yuyailla causashcamantaca, llaquita 

apanallatajmi cangui” ninmi Mandaj Diosca. 

59Mandaj Diosca cashnapishmi nin: “Ñucaca ari ninacushcataca, mana can shina 

p'aquishachu. 

60Ashtahuanpish can solteraraj cajpi ari ninacushcataca yuyaricushallami. Canhuanca 

huiñaipajmi ari ninacurcanchij. 

61Can ima shinalla causashcata yuyarishpaca, pingaringuimi. Mana canlla ari 

nishcamantachu cambaj ñaupa ñañacunatapish, q'uipa ñañacunatapish cambaj 

ushushicuna shina cachun canmanca cusha. 

62Ashtahuanpish ñuca canman ari nishcata pajtachingapajmi, paicunataca canman 

cusha. Chashna rurajpimi ñucataca, Mandaj Diostaj cashcataca yachangui. 

63Chaita yuyarishpaca, pingaringuimi. Can imalla rurashcacunata ñuca perdonajpica 

pingarishpami, cutinca mana imata rimangui” ninmi Mandaj Jatun Diosca. 

EZEQUIEL 17 

Aguilamanta uvamanta yuyachij parlota parlashcamanta 

1Mandaj Diosca ñucataca cashnami nirca: 

2“Huañujlla aichayuj runa, shuj ricuchinata ricuchishpa, yuyachij parlota 

israelcunapaj allichi. 

3Chaimantaca paicunamanca cashna huillangui: Mandaj Jatun Diosca cashnami nin: 

Suni jatun alasyuj, tucui laya color plumacunayuj jatun aguilami cedro yura ñahuita 

Libanomanta apanaman shamurca. 

4Chai yura ñahuita p'itishpami, randijcunapaj c'atujcunapaj llajtaman aparca. Chaitaca 

c'atujcunapaj, randijcunapaj pueblopimi churarca. 

5Shinallataj allpapi tarpushca muyutapish alli allpapi tarpungapajmi aparca. Chai 

muyutaca sauce yurata tarpuj shinami achca yacu c'uchupi tarpurca. 

6Chai muyu huiñashpaca, uchijlla manchanayaj p'angasapa uva yurami tucurca. Paipaj 

ramacunaca, aguilatami ricuracurcacuna. Sapicunapish ashtahuanmi sapiyarca. 

Chashnami chai uva yurapica, suni ramacuna huiñarca. 

7Shinallataj jatun alascunayuj, achca plumacunayuj shujtaj jatun aguilapishmi tiyarca. 

Chai aguilapaj c'uchumanmi, uva yura sapicunapish, ramacunapish chayarca. Chai 

uva yurata tarpushca huachupi yacuta cacharichun nishpami, paipaj ladoman tucurca. 

8Chai uva yurataca, achca ramacunayuj tucushpa alli granota p'ucuchunmi, achca 

yacu tiyan c'uchulla alli allpapi tarpushca carca ninmi ningui. 

9Cashnapish ningui: Mandaj Jatun Diosca cashnapishmi nin: ¿Chai uva yuraca 

cushicushpallachu causanga? ¿Manachu paipaj sapicuna p'itirijpica, muyupish 

chingarishpa tucui chaquiringa? Paipaj verdijlla p'angacunaca anguyashpami, tucui 

chaquiringa. Paita sapimantataj aisashpa surcungapajca mana tucui fuerzahuan, mana 

achca runacunahuan chingachishachu. 

10Riqui, cai yuraca caipimi tarpushca tiyacun. ¿Cushicushpallachu causanga? Inti 

llujshinmanta rupaj huaira shamushpa urmachijpica ¿manachu anguyashpa tucui 

chaquiringa? Verdijlla yura cashpapish, tarpushca huachullapitajmi chaquiringa ninmi 

ni” nircami. 

11Mandaj Diosca ñucataca cashnapishmi nirca: 

12“Chai mana cazuj runacunataca cashna ni: ¿Cai ricuchinacunapi imata nisha 

nishcataca manachu entendinguichij? nishpaca, cashna ningui: Riqui, cai 

ricuchinapica Babilonia llajtata jatun mandaj Jerusalenman shamushpa, cambaj jatun 

mandajtapish, paipaj q'uipa mandajcunatapish Babilonia llajtaman prezumi aparca. 

13Shinallataj jatun mandajpaj huahua huahuacunapuramanta shuj pushajta japishpami, 

chai runataca imata ruranatapish pajtachichun ari nichirca. Chaimantaca cai llajtata 

jatun mandajcunata pushashpa rircallami. 

14Jerusalenta mandajcuna ari ninacushcata pajtachishpa causachun nishpami, chashna 

rurarca. Chaimantami chai puebloca, ña mana ashtahuan mandai tucurca. 

Llaquichishcallami causarcacuna. 

15Ashtahuanpish ari nij runaca paita mana cazushpami, jatun mandajpaj randi shujtaj 

mandajcunataca Egipto llajtaman cachashpa caballocunatapish achca runacunatapish 

cuchun mañarca. ¿Chashna rurajca cushicushpachu causanga imashi? 

¿Quishpiringachu imashi? Ari nishcata p'aquij runaca ¿quishpiringachu imashi? 

16Ñuca, causaj Mandaj Jatun Diostajmi cashna nini: Chai runaca pai ari nishcata 

yangata rurashpa p'aquishcamantaca, paita mandaj cachun churashca jatun mandaj 

mandashpa causana huasipimi Babilonia llajtapica huañunga. 

17Achcacunata huañuchingapaj allpata montonashcamanta, torrecunata 

shayachishcamantaca achca runacunayuj cashpapish, achca soldadocunahuan 

cashpapish faraonca macanacuipica, imata mana rurai tucungachu. 

18Maquita cushpa ari nishcata yangata rurashpa p'aquishpa cai tucui mana allicunata 

rurashcamantaca, manataj quishpiringachu ningui” ninmi. 

19Chaimanta Mandaj Jatun Diosca cashnami nin: “Ñucaca causacunimi, ñucahuan ari 

ninacushcata yangata rurashpa p'aquishcamantaca, paitaca llaquichishatajmi. 

20Ñuca linchihuan japishpami, huatashpa prezu apasha. Ñucata mana cazushpa 

millaita rurashcamantaca, Babilonia llajtaman pushamushpami llaquichisha. 

21Shinallataj callpashpa miticunata yachaj soldadocunapish, tucui caishuj paipaj 

soldadocunapish espadapimi huañungacuna. Tucui saquirijcunaca, caita chaitami 

ringacuna. Chashna rurajta ricushpami, Mandaj Dios ñucataj rimashcataca 

yachanguichij” ninmi. 

22Mandaj Jatun Diosca cashnami nin: “Jatun cedro yura retoñacuj ñahuita p'itishpami, 

sumaj jatun urcu jahuapi tarpusha. 

23Chai caspitaca Israel llajtapi tiyaj jatun urcupimi tarpusha. Chaica ramacunayuj 

tucushpaca, granota p'ucushpa sumaj cedro yurami tucunga. Chai yurapica, tucui laya 

pajarocunami causanga, llandujlla rama ucupimi causangacuna. 

24Jatun yurata urmachishcata, uchilla yurata jatunyachishcata, verdijlla yuratapish 

chaquichishcata, chaquishca yuratapish verdijllatami rurarcani. Mandaj Dios 

ñucallataj chashna rurashcatami tucui shujtaj yuracunaca yachangacuna. Mandaj Dios 

ñucallatajmi chashna nircani, chaitaca pajtachishatajmi” nircami. 

EZEQUIEL 18 

Juchata rurajca huañungami nishcamanta 

1Mandaj Diosca ñucataca cashnami nirca: 

2“Israel llajtapica cashnami yuyachij shimicunataca ninguichij: Yayacuna jayaj uvata 

micucujpimi, churicunapaj quirucunaca mana alli cai tucun nishcata uyashpaca, 

¿imatataj yuyanguichij? 

3Ñuca causaj Mandaj Jatun Diostajmi cashna nini: Israel llajtapica, cai shina yuyachij 

shimicunataca imapaj mana cutinca rimanachu canguichij. 

4Tucuicunami ñucapaj. Yayapish, churipish ñucapajmari. Maijanpish juchallishpaca, 

chaillami huañunga. 

5Cashcata ruraj runaca imatapish allitami ruran, cashcatami ruran. 

6Lomacunapi tiyaj altar c'uchucunapica mana micunchu, israelcuna rurashca 

dioscunata mana adoranchu, shujtajpaj huarmitapish mana japirinchu, quilla 

ungüihuan caj huarmipipish mana chayarinchu. 

7Pitapish mana llaquichinchu, divijta prendashcatapish cutichinmi. Mana shuhuanchu, 

yaricaihuan cajcunamanpish carajmi, churana illajllacunamanpish churachijmi. 

8Cullquita mañachishpapish huahua cullquita mana cobranchu, cullquita 

alquilachishpapish huahua cullquitaca mana japinchu. Millaita ruranamantapish 

anchurijmi, runacuna p'iñanacucujpipish ch'imbapurashpa allichijmi. 

9Ñuca mandashcacunapi nishca shina causaj, ñuca quillcachishcacunapi nishca shina 

allita rurashpa causajmi. Chaimi cashcata ruraj runa. Paillami causaitaca charinga. 

Mandaj Jatun Diostajmi chashna nini. 

10Ashtahuanpish paipaj churica shuhua cangachari, huañuchij cangachari, ima 

millaitapish ruraj cangachari. 

11Lomacunapi tiyaj altar c'uchucunapi micungachari, shujtajpaj huarmita 

japiringachari, 

12huajchacunata, imata mana charijcunatapish llaquichij cangachari, shuhua 

cangachari, prendashcatapish mana cutichij cangachari, rurashcalla dioscunatapish 

adoraj cangachari, ima millananatapish ruraj cangachari. 

13Cullquita mañachishpapish huahua cullquita cobraj cangachari, alquilachishpapish 

huahua cullquita yallitaj cobraj cangachari. Chai runaca ¿causaitaca charingachu 

imashi? ¡Mana, paica maitataj causangari! Cai tucui millaita rurashcamantaca 

huañungatajmi, paipaj yahuarca paipaj jahuallatajmi canga. 

14Chashna mana allita ruraj runa cashpapish churiyuj tucujpi, chai churica paipaj yaya 

rurashca juchacunata ricucushpapish, chai tucui millaitaca mana rurangachari. 

15Lomacunapi tiyaj altar c'uchucunapipish mana micungachari, israelcuna rurashca 

dioscunatapish mana adorangachari, shujtajpaj huarmitapish mana japiringachari. 

16Pitapish mana llaquichingachari, imata mañachishpapish prendata mana 

japingachari, mana shuhuaj cangachari, yaricaihuan cajcunaman pai micucushcata 

caraj cangachari, lluchulla cajcunaman churanata churachij cangachari. 

17Huajchata mana llaquichij, cullquita mañachishpapish, mana huahua cullquita 

japingachari. Alquilachishpapish huahua cullquita mana cobrangachari, ñuca 

quillcachishcacunata huaquichij, ñuca mandashcacunapi nishca shina causaj runa 

cangachari. Chashna cashpaca paipaj yayapaj juchacunamantaca mana huañungachu, 

ashtahuanpish causangatajmi. 

18Paipaj yayaca, millaita ruraj cashcamanta, shujtaj ima charishcata quichuj 

cashcamanta, imapish mana allita shujtajcuna ricucunpi ruraj cashcamantaca, 

paillatajmi paipaj juchamantaca huañunga. 

19Cancunaca: ¿Imamantashi yayapaj juchamantaca churica llaquita mana apan? 

ninguichijchari. Paipaj churica imatapish allita, imatapish cashcallatami rurarca. Ñuca 

quillcachishcacunatapish tucuita cazushpamari, alli pajtachirca. Chashna 

rurashcamantaca causangatajmari. 

20Juchata rurajcunallami huañunga, churica paipaj yayapaj juchamantaca mana 

llaquita apangachu. Shinallataj yayapish, paipaj churipaj juchamantaca mana llaquita 

apangachu. Cashcata ruraj runaca allitami japinga. Ñucata mana manchaj runaca, 

llaquitami japinga. 

Mandaj Diosca cashcata ruraj cashcamanta 
(Ez. 33:10-20) 

21Ashtahuanpish ñucata mana manchaj runa cashca cashpapish, cai tucui millaita 

ruracushcamanta saquirishpa, ñuca quillcachishcacunata cazushpa, ñuca nishca shina 

allita rurashpa, cashcata rurashpaca causangatajmi, mana huañungachu. 

22Paipaj tucui millai rurashcacunataca mana yuyarishachu. Ashtahuanpish pai allita 

rurashcamantaca causangami. 

23Ñucaca ñucata mana manchaj runa huañuchunca, mana munanichu. Mandaj Jatun 

Diostajmi chashna nini. Paica millaita ruranata saquishpaca ¿maitataj mana 

causangari? 

24Ashtahuanpish cashcata ruraj runaca, cashcata ruranata saquishpa Diosta mana 

manchaj runa shinallataj millaita rurashpaca, ¿paica causangachu imashi? Pai allita 

ruraj cashca cajpica, imata mana ricushachu. Ashtahuanpish pai ñucata mana 

cazushpa millaita rurashcamantaca huañungatajmi. 

25Ashtahuanpish cancunaca: Mandaj Diosca ima allita mana ruranchu ninguichijmi. 

Israelcuna, caita alli uyaichij. ¿Ñucachu mana allita rurani imatagari? Cancuna 

rurashca mana alli cashcataca ¿manachu yachanguichij? 

26Shina cajpica cashcata ruraj runaca, cashcata ruranata saquishpa millaita 

rurashcamantaca, paimi huañunga. Paillataj mana alli rurashcamantami huañunga. 

27Shinallataj ñucata mana manchaj runa cashpapish, ñucata mana manchashpa juchata 

ruracushcata saquishpa cashcata rurashpaca causangami. 

28Tucui millaita ruracushcata saquishpaca causangatajmi, mana huañungachu. 

29Israelcunalla, cancunaca Mandaj Diosca mana allitami ruran ninguichijmi. ¿Maitataj 

ñucaca mana allitaca rurashari? Ashtahuanpish cancunamari mana allita ruranguichij. 

30Shina cajpica israelcunalla, cancuna imalla rurashcacunataca ñucami tucuita 

ricuchisha” ninmi. Mandaj Jatun Diostajmi chashna nin: “Chaimanta cancuna tucui 

millaita ruranata saquishpa cutirichij. Chashna cutirijpica, cancunapaj juchaca mana 

llaquipi churai tucungachu. 

31Millaita rurashpa juchayuj tucushcataca cancunamanta anchuchichij. Chashna 

rurashpaca shungutapish, yuyaitapish mushujyachichij. Israelcuna, ¿maitataj 

yangamantaca huañunguichigari?” ninmi. 

32Mandaj Jatun Diostajmi cashna nin: Huañugricujcunataca mana huañuchun 

munanichu. Shina cajpica millaita ruranamanta saquirichij, causanguichijmi. 

EZEQUIEL 19 

Israelcuna churashca mandajcuna huacashcamanta 

1Ezequiel, canca jatarishpa Israel llajtata mandajcunamanta yupashpa yupashpa 

huacangui. 

2Cashna huacangui: Cambaj mama leonca leoncunapaj chaupipimi causarca, huahua 

leoncunatapish, malta leoncunahuanmi huiñachirca. 

3Paipaj huahua leoncunamanta shujtami jatunyangacama huiñachirca. Paitaca aichata 

japinatapish, runacunata huañuchishpa micunatapishmi yachachirca. 

4Shinallataj llajtacunapi causajcunami, pai ima shina cashcata yachaj chayashpaca, 

paicunapaj linchipi urmachircacuna. Egipto llajtamanmi paitaca cadenacunahuan 

aisashpa pusharcacuna. 

5Paipaj mamaca, uni huatacunata chingarijpi shuyacushpallami, paipaj shujtaj 

huahuata japishpa p'iña malta león tucuchun chaipi churarca. 

6Paica jatun leoncunapaj chaupipi purishpami, p'iña malta león tucurca. Aichatapish 

japinata yachashpami, runacunatapish huañuchirca. 

7Pueblo muyundij jatun patacunatapish urmachircami. Pueblocunatapish chushajtami 

saquirca. Chaimantami llajtapish llaquinayaj saquirirca. Imalla tiyajcunapish ña mana 

tiyarcachu. Pai huacarishcapish c'ulun nishca shinami uyarirca. 

8Llajtacunapi causajcuna llaquichingapaj jatarishpami, paitaca linchihuan japircacuna. 

Chaimantaca jutcupimi prezu churarcacuna. 

9Shinallataj cadenacunahuan huatashpa jaulapi churashpami, Babilonia llajtata jatun 

mandajpajman aparcacuna. Israel llajtapi tiyaj urcucunapi pai huacarishca ama 

ashtahuan uyarichun nishpami, prezu churarcacuna. 

10Cambaj mamaca, yacu c'uchupi tarpushca uva yura shinami uva chagrapica 

ricurirca. Paica achca yacu c'uchupi tarpushca cashpami, alli granota p'ucurca, alli 

ramacunatapishmi charirca. 

11Paica jatun mandajcuna mandana sinchi varacunatami charirca. Chai yura ñahuica 

ramacunatapish yalli sunitami huiñarca. Paica yallitaj suni cashcamanta, achca 

ramacunayuj cashcamanta ricunallami carca. 

12Shina cajpipish p'iñarishpami, p'itishpa pambaman shitashca carca. Rupaj huairami 

paipaj granocunatapish chaquichirca. Paipaj sinchi ramacunapish p'aquishcamantami 

chaquirirca. Ninami tucuita rupachishpa tucuchirca. 

13Cunanca chai yuraca shitashca pambapi, yacupish illajlla chaquishca allpapimi 

tarpushca tiyacun. 

14Shinallataj chai yura ñahuillamantatajmi nina llujshishpa, paipi tiyaj tucui 

ramacunatapish, granocunatapish rupachirca. Chai yurapica jatun mandaj mandana, 

sinchi varapish ña mana tiyarcachu nishpa huacangui nircami. Cai shimicunaca 

yupashpa yupashpa huacashcami. Chashnallataj yupashpa yupashpa huacanapajmi 

canga. 

EZEQUIEL 20 

Israelcuna mana cazujpi Taita Dios ima shina llaquichishcamanta 

1Canchis huata, pichca quillapaj chunga punllapimi cashna tucurca: 

Israelcunapuramanta tauca cunaj yuyajcunami Mandaj Diosta tapunaman shamushpa, 

ñuca ñaupajpi tiyarircacuna. 

2Mandaj Diosca ñucataca cashnami nirca: 

3“Huañujlla aichayuj runa, israelcunata cunaj yuyajcunamanca cashna huillai: Mandaj 

Jatun Diosca cashnami nin: Cancunaca ¿ñucatachu tapunaman shamunguichij imamí? 

Causaj Mandaj Diostajmi cashna nini: Cancuna tapushcataca imata mana 

cutichishachu ninmi ni. 

4Huañujlla aichayuj runa, paicuna imalla rurashcataca canmi ricuchina cangui. 

Paicunapaj yayacuna millaita rurashcata rijsichishpaca, 

5cashna ningui: Mandaj Jatun Diosca cashnami nin: Jacobopaj huahua huahua 

israelcunata agllai punllallatajmi, paicunamanca ñuca maquita alzashpa ari nircani. 

Paicuna Egipto llajtapi cajpiraj paicunaman rijsichirishpami, ñuca maquita alzashpa: 

Ñucaca cancunata Mandaj Taita Diosmi cani nircani. 

6Chai punllaca ñuca maquita alzashpami, cai Egipto llajtamanta llujshichishpaca 

lechepish, sacha chuspi huachashca mishquipish yacu shina llujshicun llajtapimi 

churasha. Chai llajtaca tucui llajtacunamanta yalli sumaj llajtami nircanimi. 

7Shinallataj cashnapishmi nircani: Tucuicunallataj quiquin ñahuicunamanta millaita 

ruranata anchuchichij. Egipto llajtapi tiyaj dioscunahuan ama mapayaichijchu. 

Ñucami cancunata Mandaj Taita Dios cani nircanimi. 

8Ashtahuanpish paicunaca mana cazushpami ñucataca c'ariyarcacuna, mana cazushun 

nircacunachu, quiquin ñahuimantapish millaita ruranataca mana anchuchishun 

nircacunachu. Egipto llajtapi tiyaj dioscunatapish mana saquircacunachu. 

Chaimantami Egipto llajtallapitaj ñuca p'iñarishpaca, llaquichigrinitajmi nircani. 

9Chashna nishca cashpapish, shujtaj llajtacunapi causajcunapaj ricuipi ama yangata 

rurashca cangapaj, ñuca shutipish alli nishca cangapajmi paicunataca mana 

llaquichircani. Chai llajtapi causajcunapaj ñahuipica, rijsishcami tucurcani. 

Chaimantami israelcunataca, Egipto llajtamanta llujshichircani. 

10Paicunata Egipto llajtamanta llujshichishpaca, shitashca pambamanmi pusharcani. 

11Chaipimi ñuca quillcachishcacunataca, paicunaman curcani. Ñuca 

huillachishcacunata chaipi ricuchishpami, caicunata pajtachij runaca causangami 

nishpa yachachircani. 

12Paicunataca ñuca Mandaj Diostaj ñucapajlla ch'icanchishcata ricuchij cachunmi, 

ñuca samana punllacunataca curcani. Chai punllaca ñucapajpish, paicunapajpish 

yuyarinami tucurca. 

13Chashna yachachicujpipish, israelcunaca shitashca pambapimi ñucataca mana 

cazushpa c'ariyarcacuna. Ñuca quillcachishcapi nishca shinatajca mana 

purircacunachu, ñuca huillachishcacunatapish cungarircacunami. Chaicunata pajtachij 

runallami causanga. Ñuca cushca sanama punllacunatapish yangatami rurarcacuna. 

Chaimantami paicunataca p'iñarishpa, shitashca pamballapitaj llaquichishpa 

tucuchishami nircani. 

14Chashna nishca cashpapish, Egipto llajta runacunapaj ñahuipi ama yanga 

cangapajmi, paicunataca mana llaquichircani. 

15Shinallataj shitashca pambapipish, cutin maquita alzashpami, cashna nircani: 

Lechepish, sacha chuspi huachashca mishquipish yacu shina llujshicuj tucuimanta 

yalli sumaj llajtamanmi cancunataca pushasha nircani. Shina cashpapish, chaimanca 

manataj pushashachu nircanimi. 

16Paicunallatajmi ñuca huillachishcacunatapish cungarircacuna, ñuca 

quillcachishcacunapi nishca shinapish mana causarcacunachu. Ñuca cushca samana 

punllacunatapish yangatami rurarcacuna, rurashcalla dioscunallapimi shunguta 

churarcacuna. 

17Chashna rurashca cajpipish, ñucaca perdonashpami mana huañuchircani. 

Chaimantami shitashca pamballapitaj mana chingachircani. 

18Ñaupamanmi paicunapaj huahuacunamanca shitashca pamballapitaj cashna nircani: 

Cancunapaj yayacuna quillcachishcapi nishca shinatajca ama purichijchu, paicuna 

mandashcacunatapish ama pajtachichijchu, paicunapaj dioscunahuanpish ama 

mapayaichijchu. 

19Ñucami cancunata Mandaj Taita Dios cani, cancunaca caicunataraj ruraichij: Ñuca 

quillcachishcapi nishca shina purichij, ñuca imallata rurai nishcata pajtachichij. 

20Ñuca saman punllacunataca ñucapajpish, cancunapajpish ricuchij señal cachun 

huaquichichij. Chashnami cancunata Mandaj Taita Dios cashcata yachanguichij 

nircanimi. 

21Shina nicujpipish, paicunapaj huahuacunaca ñucata mana cazushpami 

c'ariyarcacuna, ñuca quillcachishcacunapi nishca shinapish mana causarcacunachu, 

ñuca huillachishcacunatapish mana cazurcacunachu. Chaicunata rurashpa pajtachij 

runaca causangami. Ñuca samana punllacunatapish yangatami rurarcacuna. 

Chaimantami shitashca pamballapitaj ñuca p'iñarishpa llaquichisha nicurcani. 

22Chashna cashpapish, shujtaj llajtacunapi causajcunapaj ricuipi ama yanga 

cangapajmi, paicunataca mana llaquichircani. 

23Shinallataj chai shitashca pamballapitaj cashpami, ñuca maquita alzashpa, 

paicunataca tucui cai pachapi tiyaj llajtacunaman caita chaita cachasha nircani. 

24Paicunaca ñuca huillachishcacunatapish mana rurarcacunachu, ashtahuanpish ñuca 

quillcachishcapi nishcatapish cungarircacunami, ñuca samana punllacunatapish 

yangatami rurarcacuna. Paicunapaj yayacunapaj dioscunallapitajmi yuyaita 

churarcacuna. 

25Chaimantami ñucapish paicunamanca, mana alli quillcachishcacunata curcani. 

Mana pajtachishpa causai tucuipaj mandashcacunatami curcani. 

26Mandaj Diostaj cashcata ricuchingapajmi, paicunapaj punta churicunata rurashcalla 

dioscunaman cushpa rupachishcamantaca, ñucaman imalla cuna cashcataca 

mapayachircani. Paicunata llaquichingapajmi chashna rurarcani. 

27Chaimanta huañujlla aichayuj runalla, israelcunamanca cashna nishpa huillai: 

Mandaj Jatun Diosca cashnami nin: Cancunapaj yayacunapish mana cazushpa 

c'ariyashpami, ñucataca p'iñachircacuna. 

28Ñuca maquita alzashpami, chai llajtataca cushatajmi nircani. Chai llajtaman 

pushamujpica, chai llajtapi tiyaj jatun lomacunata, p'angasapa yuracunata ricushpaca 

chaipimi animalcunata cushpa huañuchircacuna. Ñuca mana ricunachishcacunatami 

chaicunapi curcacuna. Shinallataj mishquijllata ashnaj inciensotapish chaipimi 

rupachircacuna, vinotapish chaipimi tallircacuna ninmi ningui. 

29Chaita ricushpami ñucaca: Cancunaca ¿ima cajpitaj lomacunapi tiyaj 

altarcunamanca ringuichigari? nishpa tapurcani. Chai altarcunaca cunan 

punllacamami Bama shutihuan tiyacun. 

30Chashna cashcamantaca israelcunamanca cashna ningui: Mandaj Jatun Diosca 

cashnami nin: Cancunapish, cancunapaj yayacuna shinallatajmi millaita rurashpa 

mapayarcanguichij. Rurashcalla millanana dioscunahuanca huainayarcanguichijmari. 

31Cancunaca imallata cuna cashcatapish cushpa, cancunapaj churicunatapish 

rurashcalla dioscunaman cushpa rupachishpami, yallitaj mapayashcanguichij. 

Israelcunalla, cancuna chashna mana allita ruracujpica ¿maitataj ñucaca imata 

cutichishari? Ñucaca causacunimi, manataj imata cutichishachu ninmi Mandaj Jatun 

Diosca ningui. 

32Cancuna yuyashca shinaca manataj cangachu. Cancunaca: Caspita, rumita adoraj 

shujtaj llajtacuna shina cashunchij ninguichijmi. 

33Mandaj Jatun Dios ñucaca causacunimi. Ñucaca cashnami nini: Sinchi maquihuan, 

rigra chutashcahuan, jatunta p'iñarishpami cancunataca mandasha. 

34Shujtaj runacunapurapi mai llajtacunapi causacujcunataca llujshichishpa 

tandachishami. Ñucaca sinchi maquihuan, rigra chutashcahuan, jatunta p'iñarishpami 

tandachisha. 

35Shujtaj llajtacunapi tiyaj shitashca pambaman pushashpami, chaipi cancunataca 

ñahui ñahui shayarishpa llaquichisha. 

36Ima shinami Egipto llajta shitashca pambapi cancunapaj yayacunata llaquichircani, 

chashnallatajmi cancunatapish llaquichisha. Mandaj Jatun Diostajmi chashna nini. 

37Cancunataca varahuan yupashpami pasachisha, ari ninacushcata pajtachishpa 

causachunmi churasha. 

38Ñucata mana cazushpa c'ariyajcunatapish cancunapuramantaca anchuchishami. 

Llaquita causacun llajtacunamanta llujshichishpapish, Israel llajtamanca mana 

yaicuchishachu. Chashna rurajpimi ñucataca, Mandaj Diostaj cashcata yachanguichij. 

39Israelcunalla, cancunataca Mandaj Jatun Diostajmi cashna nini: Cancuna ñucata 

manataj cazusha nishpaca, cancunapaj quiquin dioscunallatataj adorashpa catichijlla. 

Ashtahuanpish ñuca jucha illaj shutitaca imata cuna cashcahuanpish, cancunapaj 

rurashcalla dioscunahuanpish ña ama yangata ruraichijchu. 

40Mandaj Jatun Diostajmi cashna nini: Israel llajtapi tiyaj ñucapajlla jatun urcupimi 

tucui israelcuna ñucataca servingacuna. Paicunataca chaipimi ñucapajlla cachun 

chasquisha. Chaipimi ñucaman imalla cuna cashcata cuchunpish, punta p'ucushca 

granocunata cuchunpish, ñucapajlla ch'icanchishcata cuchunpish mañasha. 

41Cancunataca shujtaj runacunapurapi, shujtaj llajtacunapi caipi chaipi causacujpi 

tandachishpaca, mishquijllata ashnacuj inciensota shinami chasquisha. Chashnami 

cancunamantaca shujtaj llajtacunapi causajcunapaj ñahuipica, ima juchachina illaj 

ricurisha. 

42Cancunapaj yayacunamanca ñuca maquita alzashpami, Israel llajtataca cushatajmi 

nircani. Cancunata chai llajtamanta pushamujpimi, ñucataca Mandaj Diostaj 

cashcataca yachanguichij. 

43Chai llajtapi cashpami cancuna ima shinalla causashcatapish, imallata rurashpa 

mapayashcatapish yuyaringuichij. Chashna yuyarishpaca cancuna rurashca 

juchacunamantaca, quiquinllatatajmi p'iñaringuichij. 

44Israelcunalla, cancunataca mana allita causashcamantapish, millaita 

rurashcamantapish llaquichina cashca shinaca mana llaquichishachu. Ashtahuanpish 

ñuca shutita c'uyashcamanta, cancunapaj chashna rurashcata ricushpami, ñucataca 

Mandaj Diostaj cashcata yachanguichij” ninmi Mandaj Jatun Diosca. 

Neguev llajtata llaquichinata huillashcamanta 

45Mandaj Diosca ñucataca cashnami nirca: 

46“Huañujlla aichayuj runalla, cambaj ñahuihuan urata ricushpa Neguev pambapi tiyaj 

yuracunata llaquichinata huillai. 

47Neguev pambapi tiyaj yuracunamanca cashna ningui: Mandaj Diospaj shimita 

uyaichij, Mandaj Jatun Diosca cashnami nin: Riqui, ñucami canpica ninata japichini. 

Chai ninami canpi tiyaj verde yuracunatapish, chaquishca yuracunatapish tucuita 

rupachishpa chingachinga. Chai nina lunyacujca manataj huañungachu, ashtahuanpish 

ura ladomanta janaj ladomanta tucui ricujcunapaj ñahuicunatami rupachinga. 

48Ñuca Mandaj Diostaj, chai ninata japichishcataca tucuicunami ricungacuna. Chai 

ninaca manataj huañungachu ninmi ni” nircami. 

49Shina nijpimi ñucaca: “¡Mandaj Jatun Dioslla! paicunaca ñucataca: Cai runaca 

pipish mana yuyaita japipaj parlocunallatamari parlan nincunami” nircani. 

EZEQUIEL 21 

Mandaj Diospaj filosapa espadamanta 

1Mandaj Diosca ñucataca cashnami nirca: 

2“Huañujlla aichayuj runalla, cambaj ñahuita Jerusalenman churashpa, rurashcalla 

dioscunapaj huasicuna imalla tucuna cashcatapish, Israel llajtata llaquichina 

cashcatapish huillai: 

3Israel llajtamanca cashna ningui: Mandaj Jatun Diosca cashnami nin: Riqui, ñucaca 

canhuanca p'iñami cani. Ñuca espadata huaquichinamanta llujshichishpaca cashcata 

rurajtapish, ñucata mana manchajtapish huañuchishami. 

4Chaimanta caipi causajcunataca cashcata ruraj cajpipish, ñucata mana manchaj 

cajpipish huañuchishatajmi. Ura ladomanta janaj ladocama tucuicunata 

huañuchingapajmi, ñuca espadataca huaquichinamanta llujshichisha. 

5Chai espadata huaquichinamanta ñucallataj llujshichishcataca, tucuicunami 

yachangacuna. Chai espadataca, manataj cutinca huaquichishachu ninmi ningui. 

6Huañujlla aichayuj runalla, paicuna ricucujpi tucui aicha nanarishpa manchanayajta 

huacangui. 

7Can chashna huacacujpica ¿ima nishpataj huacacungui? nishpa tapujpica: 

Tucuicunami huañunga, tucuicunapaj maquicunami p'aquiringa, tucuicunami 

huacanga, tucuicunapaj cunguri mucucunami yacu shina chujchunga nishpa 

huillashcata uyashpamari huacacuni. Chai llaquica ñallamari chayamunga, chaica 

pajtangatajmi ninmari Mandaj Jatun Diosca ningui” nircami. 

8Mandaj Diosca ñucataca cashnapishmi nirca: 

9“Huañujlla aichayuj runalla, cashna huillai: Mandaj Jatun Diosca cashnami nin: 

Espadaca, espadaca ñamari filosapa tiyacun. Achijllata rurashcapishmari tiyacun. 

10Runacunapaj cungata p'itingapajmari filosapata rurashca tiyacun, p'ichashpa achij 

nicujta rurashcamari tiyacun. Chaita ricushpaca ¿maitataj cushicushunri? Ñuca 

churipaj mandana varataca yanga caspita shinamari p'iñancuna. 

11Chai espadataca maquipi charingapajmi, achijllata rurajman curca. Chaimantami 

chai espadataca filosapata rurashca tiyacun. Ñami huañuchijpaj maquipi churanalla 

tiyacun. 

12Huañujlla aichayuj runalla, canca caparirishpa huacayari. Chai espadataca ñuca 

agllashcacunata huañuchingapajmari, ña allichishca tiyacun. Chai espadallatajmi 

Israel llajtata mandajcunatapish huañuchinga. Chai mandajcunapish ñuca 

agllashcacunandijmi, tandalla espadapi urmangacuna. Chaimanta cambaj mama 

changata chugrichiyari, 

13ñamari allichishca tiyacun. Chai espadaca mandana varata p'iñashcamantami 

chingachinga. Mandaj Jatun Diostajmi chashna nini. 

14Huañujlla aichayuj runalla, huañuchij espadallatajmi p'iñarishpa ishqui cutinpish 

quimsa cutinpish llaquichinga nishpa huillashpa maquicunapi huajtariyari. Chai 

espadami achcacunata tujsishpa huañuchinga. 

15Chaita ricushpaca mancharinguichijmi, ashtahuan achcacunami huañungacuna. Chai 

manchachij espadataca, tucuicunapaj pungucunapimi churarcani. ¡Aij, 

huañuchingapajca ñamari achijllata rurashca tiyacun! Cungata p'itingapajmari ña 

allichishca tiyacun. 

16Ishquindij ladoman filosapamari, chaimanta maijan ladohuanpish p'itinllamari. 

17Ñucapish maquicunapi huajtarishami. Chashnami ñuca p'iñarishcamantaca 

samarisha. Mandaj Dios ñucatajmi chashna nini” nircami. 

18Mandaj Diosca ñucataca cashnapishmi nirca: 

19“Huañujlla aichayuj runalla, Babilonia llajtata jatun mandajpaj espada 

shamunapajca, ishqui ñanta rurashpa ricuchi. Chai Babilonia llajtallamantataj 

ishquindij ñanta llujshichingui. Shinallataj chai ñan callaricunapica, maijan 

puebloman rina cashcata ricuchij señaltapish churangui. 

20Shinallataj Amonpaj huahua huahuacuna causacun Rabá pueblomanpish, Judá 

llajtapi tiyaj muyundijta pircashcata Jerusalén pueblomanpish chai espada maijan 

ñanta rina cashcata ricuchingui. 

21Babilonia llajtata jatun mandajca, ishqui ñancuna chaupipimi mana maita ri 

tucushpa shayacunlla. Paica maita rinata mana yachashcamantami, puntajlla 

caspicunahuan suerteta rurashpa, rurashcalla dioscunata tapushpa, yana shungupi 

ricushpa shayacun. 

22Pai adivinacushcaca paipaj alli lado maquimanmari llujshirca. Chaica Jerusalén 

pueblohuan macanacunata, huañuchinacuita callarichinata, macanacuipaj caparirishpa 

mandanata, pungucunata urmachina jatun caspicunata churanatami ricuchirca. 

Shinallataj pata huashapi allpata montonanata, muyundijta torrecunata shayachinata 

ricuchijpishmi carca. 

23Ashtahuanpish cai ricuchishcaca, paicunapajca llullashpa huillashca shinallami 

ricurin. Shina cajpipish paica paicuna millaita rurashcataca yuyaipi charicushpami, 

prezu japinaman shamunga” nircami. 

24Chaimanta Mandaj Jatun Diosca cashnami nin: “Cancuna millaita rurashcatapish 

yuyaipimi charicuni. Ñucata cungarishpa cai tucui juchata rurashcapish ricunallami. 

Cancunallataj chashna millaita rurashcamantami, prezu japinaman shamunga. 

25Israel llajtata mandajlla, canca ñucata mana manchaj millai runami cangui. Can 

millaita rurashcamanta, yallitaj llaquichishpa tucuchina punllaca ñamari pajtamushca” 

ninmi. 

26Mandaj Jatun Diosca cashnami nin: “Turbantetapish, coronatapish surcui, ña mana 

ashtahuan jatun tucunguichu. Ashtahuanpish jatun tucushcacunataca pingachishami, 

pingailla causajcunataca jatuntami rurasha. 

27Chashna cashcamanta cancunapajca, jahuanpi jahuanpimi tucuchij llaquicunata 

cachasha. Mandanata japinapaj shamuna tiyacuj shamungacamallami chashna 

llaquicunaca tiyanga. Tucuitami paipaj maquipi churasha. 

Amonitacunatapish llaquichishcamanta 

28Huañujlla aichayuj runalla, amonitacuna imalla tucunata ñuca Mandaj Jatun Dios 

nishca shina cashna nishpa huillai: Cungata p'itishpa tucuchingapajmari, espadaca 

huaquichinamanta llujshichishca achij nicuj tiyacun. 

29Cancuna ima tucunataca, yangamanta llullashpa adivinashpallami huillancuna. Chai 

espadaca, huañunapi churashca yallitaj millai runacunatami huañuchinga. Millaita 

rurajcunata tucuchina punllaca ñami chayamushca. 

30Chai espadataca huaquichinapica, manataj cutin huaquichishachu. Cancuna maipi 

huiñashcapi, maipi causashca llajtallapitajmi imalla rurashcataca ricusha. 

31Shinallataj ñuca p'iñarishcataca, cancunapimi churasha. Nina lunyacuj shina ñuca 

p'iñarishcataca, canpimi shitasha. Cancunataca yallitaj llaquichij, millai 

runacunamanmi chingachichun cusha. 

32Cancunaca rupana ujsha shinallami canguichij. Cancunapaj llajtaca yahuarhuanmi 

junda canga. Cunanmanta imata yuyarinallapish mana tiyangachu ninmi ningui. 

Mandaj Dios ñucatajmi chashna nini” nircami. 

EZEQUIEL 22 

Jerusalenpi causajcunapaj juchacunamanta 

1Mandaj Diosca ñucataca cashnami nirca: 

2“Huañujlla aichayuj runalla, yahuarta jichachij runacuna causana pueblopi 

causajcuna imalla rurashcataca, canmi ricuna cangui. Shinallataj paicuna tucui imalla 

millananacunata rurashcatapish canmi ricuchina cangui. 

3Paicunamanca cashna ningui: Mandaj Jatun Diosca cashnami nin: Yahuarta jichachij 

runacuna causana pueblopi causajcunaca llaquichishca cangapajmi, dioscunata 

rurashpa mapayancuna. ¡Cancunata llaquichina punllaca, ñamari pajtamushca! 

4Cancunaca huañuchishcamantami, juchayuj tucushcanguichij. Cancuna rurashca 

dioscunahuanmi mapayarcanguichij. Chashna rurashpami, cancunapaj punllataca 

quichquiyachishcanguichij. Chaimantami cancuna tucurina huata chayamushca. 

Cancunataca pingachishca cachunmi shujtaj llajtacunaman curcani, shujtaj llajtapi 

causajcunami chanzata rurashpa asingacuna. 

5Cantaca mapayashcata ricushpa llaquinayaj tucushcata ricushpami c'uchullapi 

causajcunapish, carupi causajcunapish asingacuna. 

6Riquichigari Israel llajtata mandajcunaca, paicuna mandaj cashcallamantami 

huañuchichincuna. 

7Paicunaca yayatapish, mamatapish p'iñarcacunami. Caru llajtamanta 

shamujcunatapish llaquichircacunami. Yaya mama illajtapish, viudatapish imalla 

charishcatapish quichurcacunami. 

8Ñucapajlla altarcunatapish millarcacunami. Ñuca samana punllacunatapish, 

yangatami rurarcacuna. 

9Chashna yangamanta juchachishpa huañuchijcunapish, lomacunapi tiyaj altar 

c'uchucunapi micujcunapish, yallitaj millaita rurajcunapishmi carcacuna. 

10Quiquin yayapaj huarmihuanmi huainayarcacuna, quilla ungüihuan ungushca 

huarmihuanmi chayarircacuna. 

11Tucuicunallatajmi shujtajpaj huarmihuan, millanana juchata rurarcacuna, quiquin 

nuerahuanpish millai munaita rurashpa mapayachircacunami. Shinallataj yayamanta 

lapanitapish japirircallami. 

12Huañuchingapajpish achca cullquitami chasquircacuna. Cullquita mañachishpapish, 

huahua cullqui jahuami curcacuna. Huahua cullquitapish yallitajmi cobrarcacuna. 

Shujtajcunatapish shuhuashpami yallitaj llaquichircacuna, ñucatapish 

cungarircacunami. Mandaj Jatun Diostajmi chashna nini. 

13Riquichij, cancunallatajmi yallitaj shuhuashpa causarcanguichij. 

Cancunapurallatataj huañuchishpami, yahuarta jicharcanguichij. Chaimantami 

cancunataca llaquichigrini. 

14Cancunapaj shunguca ¿manachu manchan imamí? ¿Ñuca llaquichicui punllapica, 

cancunapaj maquicunaca fuerzasapachu canga? Mandaj Dios ñucatajmi chashna 

rimani, chaitaca pajtachishatajmi. 

15Cancunataca shujtaj llajtacunaman caita chaitami cachasha. Shinallataj 

cancunamantaca millaita rurashcacunatapish tucuitami chingachisha. 

16Cancunallataj millaita rurashcamantami, shujtaj llajtacunapi causajcunapajca 

p'iñashca causana canguichij. Chashna rurajpimi ñucataca, Mandaj Diostaj cashcataca 

yachanguichij” nircami. 

17Mandaj Diosca ñucataca cashnapishmi nirca: 

18“Huañujlla aichayuj runalla, israelcunaca ñucapajca cullquimanta llujshishca 

mapacuna shinami tucushcacuna. Cullquita hornopi churashpa yacuyachicujpi 

llujshishca bronce shina, estaño shina, fierro shina, plomo shinami tucuicuna 

tucushcacuna. 

19Chashna cajpimi, Mandaj Jatun Diostaj cashna nini: Tucuicuna yangacuna tucushca 

cajpipish, cancunataca Jerusalenpimi tandachisha. 

20Ima shinami cullquitapish, broncetapish, fierrotapish, plomotapish, estañotapish 

tandachishpa hornopi ninata japichishpa yacuyachin, chai shinallatajmi cancunatapish 

chai pueblollapitaj tucuicunata tandachishpa yacuyachisha. 

21Cancunata tandachishpami, lunyacuj ñuca ninataca cancunapaj jahuapi p'iñarishpa 

japichisha. Chai ninapimi, tucuicuna yacuyanguichij. 

22Ima shinami hornopi cullquita yacuyachin, chashnallatajmi cancunapish Jerusalén 

pueblopica yacuyanguichij. Chashna rurajpimi Mandaj Dios ñuca, jatunta p'iñarishpa 

cancunaman llaquita cachashcataca yachanguichij” nircami. 

23Mandaj Diosca ñucataca cashnapishmi nirca: 

24“Huañujlla aichayuj runalla, israelcuna causana llajtataca cashna ni: ¿Canca mana 

mapa illaj llajtachu cangui? Ñuca p'iñarishpa llaquichicui punllapica, tamyapish mana 

tiyangachu. 

25Ñuca ima nishcata huillajcunapish shuj yuyailla tucushpami, p'iña león aichata japij 

shina runacunataca huañuchircacuna. Haciendacunatapish, imalla 

charishcacunatapishmi quichurcacuna. Cai llajtapica, achcacunami viuda 

saquirircacuna. 

26Curacunapish ñuca mandashcacunata p'aquircacunami, ñucapajlla altarcunatapish 

mapayachircacunami. Imalla ñucapajlla ch'icanchishca cashcatapish, imalla mana 

ñucapaj ch'icanchishca cashcatapish, imalla mapa cashcatapish, imalla mana mapa 

cashcatapish manamari ch'icanpi charircacunachu. Ñuca samana punllacunatapish 

mana yuyarircacunachu. Chaimantami ñucataca yangapi charircacuna. 

27Paicunata mandajcunaca shuhuashpalla imatapish japingapajmi, aichata mashcashpa 

purij atujcuna shina runacunata chaparashpa huañuchishpa chingachircacuna. 

28Shinallataj paicunapaj huillajcunapish lodohuan patata tapachij shinami: Mandaj 

Jatun Diosmi chashna nin nishpa yangamanta llullashpa huillarcacuna. Mandaj Dios 

ñucaca manapish paicunamanca imata nircanichu. 

29Cai pueblopi causajcunaca llaquichina yuyaihuan, shuhuana yuyaihuan, llullana 

yuyaillahuanmi causarcacuna. Llaquita apacujtapish, imata mana charijtapish 

llaquichijcunami carcacuna. Shujtaj llajtamanta shamujtapish yangamantami 

llaquichircacuna. 

30Cai llajtata ama llaquichichun nishpa ñuca ñaupajpi jarcashpa pata tunirishcapi 

shayarichunmi, israelcunapuramanta shuj runata mashcarcani. Chaita ruraj runataca 

manamari japircanichu. 

31Chaimanta ñuca p'iñarishcataca, paicunapaj jahuapimi tallircani. Jatunta ñuca 

p'iñarishpami, paicunataca tucuchircani. Paicunapaj mapa causaimantaca, 

paicunallatatajmi llaquichircani” ninmi Mandaj Jatun Diosca. 

EZEQUIEL 23 

Samariapish Jerusalenpish juchata rurashcamanta 

1Mandaj Diosca ñucamanca cashnami nirca: 

2“Huañujlla aichayuj runalla, ishqui huarmicunami tiyarca. Paicunaca shuj 

mamapajlla ushushicunami carca. 

3Chai huarmicunaca huambramantapachami Egipto runacunahuan huainayashpa 

causarcacuna. Chai runacunamanmi manaraj pi chayarishcapi ugllachishpa, 

chuchucunatapish lutsachircacuna. 

4Punta ñañaca Ahola shutimi carca, q'uipa ñañaca Aholiba shutimi carca. Paicunaca 

ñuca huarmicunami tucurca. Chaimantami c'ari huahuacunatapish, huarmi 

huahuacunatapish huacharcacuna. Aholaca, Samariami tucurca. Aholibaca, 

Jerusalenmi tucurca. 

5Ahola huarmica ñuca maquipi cashca jahuami, paipaj c'uchullapi causaj asiriocunata 

yallitaj c'uyarca. Chaimantami paicunahuan huainayarca. 

6Chai mandajcunapish, pushajcunapish, soldadocunapish amsa puca churanata 

churashca munanajlla chairaj runacunami carca. Paicunaca tucuicunallataj caballopi 

tiyarishpa callpajcunami carca. 

7Paicunahuanmi huainayarca, asiriocunapaj churicunataca allicunallatami agllarca, pai 

munashcacunallatami yallitaj c'uyarca. Paicunapaj rurashca dioscunahuanpishmi 

mapayarca. 

8Egipto llajtapi causajcunahuan huainayanataca manataj saquircachu. Chairaj 

huambra cashcamantapachami, Ahola huarmica paihuanca siririrca. Paicunami pipish 

manaraj lutsashca chuchucunatapish lutsarcacuna. Chashnami paihuanca yallitaj 

huainayarcacuna. 

9Chashna mana allita rurashcamantami, paita c'uyaj asiriocunapaj churicunaman 

curcani. Paicunatami yallitaj c'uyarca. 

10Paicunami Ahola huarmitaca, lluchu aichallata rurashpa espadahuan 

huañuchircacuna. Paipaj churicunatapish, ushushicunatapish paicunami japircacuna. 

Paica tucui huarmicunamanta yalli sumaj huarmimi carca. Shina cashpapish, chanzata 

rurashpa asinallami tucurca. 

11Paipaj ñaña Aholiba huarmipish, chaita ricushpaca, paitapish yallimi c'aricunata 

munarca. Aholiba huarmica paipaj ñañatapish yallimi huainayarca. 

12Paica c'uchullapi causaj asiriocunapaj churicunallatami yallitaj c'uyarca. Paicunaca 

mandajcunapish, soldadocunata pushajcunapishmi carcacuna. Shinallataj sumaj 

churanata churarishcacunapish, alli macanacunacunata apashcacunapish, caballopi 

tiyarishpa callpajcunapishmi carcacuna. Tucui paicunaca munanajlla, chairaj 

runacunami carcacuna. 

13Paicunahuan mapayashcatami chai huarmitaca ricurcani. Paipish ñañapaj 

chaquillatatajmi catirca. 

14Shinallataj patapi pintashca runacunatapish, caldeocunaman rijchajcunatapish tucui 

laya colorcunahuan pintashcata ricushpa munashcallahuanmi huainayarca. 

15Chai runacunaman rijchajcunaca chumbillirina carahuan chumbillirishcacuna, 

umapipish tucui laya color turbanteta churarishcacunami carca. Chai runacunatajllaca, 

pai huacharishca Babilonia shuti, Caldea shuti llajta soldadocunata pushajcunaman 

rijchajmi carcacuna. 

16Paicunata ricuihuan munashcamantami, caldeocunapaj llajtaman huillajcunata 

cacharca. 

17Chashnami Babilonia llajta runacunaca, paihuan siririshpa huainayashpa 

mapayachirca. Shinallataj paipish chai runacunahuanmi mapayarca. Chashna mana 

allita ruracushpapish, chai runacunataca p'iñanachircami. 

18Paica lluchulla tucushpa paipaj aichata munachishpami, tucuicuna ricucunpi 

huainayarca. Chaimantami ñucaca paipaj ñañata p'iñashca shinallataj paitapish 

p'iñarcani. 

19Chairaj cashpa Egipto llajta runacunahuan huainayashcata manataj cungarishpami, 

ashtahuan huainayarca. 

20Chai huarmica yallitaj huainayana munaita charij runacunatami munarca. Paihuan 

huainayaj runacunaca ruparicuj burrocuna shina, llausa cachariricuj caballocuna 

shinami carca. 

21Pipish manaraj lutsashca chuchucunata Egipto llajta runacunaman lutsachishpa, 

chairaj cashpa huainayashcata yuyarishpami, yallitaj huainayarcangui” ninmi. 

22Chashna cashcamanta Aholiballa, Mandaj Jatun Diosca cashnami nin: “Riqui, cunan 

can p'iñanachishca cambaj c'uyashcacunallatatajmi canta llaquichichun cachasha. 

Shinallataj cambaj muyundij llajtacunapi causaj, 

23Babilonia llajta runacunatapish, tucui Caldea llajta runacunatapish, Pecod shuti, Soa 

shuti, Coa shuti llajtacunapi causaj runacunatapish, Asiria llajta runacunatapishmi 

canta llaquichichun cachasha. Chai runacunaca munanajlla, chairaj runacunapish, 

mandajcunapish, soldadocunata pushajcunapish, yuyarinajlla jatun alli runacunapish, 

caballopi tiyarishpa callpajcunapishmi. 

24Shinallataj canta llaquichingapajca ruedayuj carrocunatapish, carretacunatapish, 

manchanayaj runacunatapishmi cachasha. Canta llaquichij runacunaca uchilla 

escudocunahuan, jatun escudocunahuan, umapipish cascota churashcacunami cambaj 

muyundijpica shayaringacuna. Paicunataca ñucami llaquichichijlla nishpa mandasha. 

Cantaca paicunapaj mandashcapi nishca shinami llaquichingacuna. 

25Ñucapajlla cachun munashcamantami, cantaca jatunta llaquichisha. Chaimantami 

paicunapish manchanayajta p'iñarishpa cantaca jatunta llaquichingacuna. Paicunami 

cambaj singatapish, cambaj rinrincunatapish p'itingacuna. Canpi causajcunataca, 

espadahuanmi huañuchingacuna. Cambaj churicunatapish, ushushicunatapish 

apangacunami. Causaj saquirijcunatapish ninami tucuchinga. 

26Shinallataj cambaj churanacunatapish, can aparishca sumajcunatapish 

quichungacunami. 

27Egipto llajtapi causacuipachamantami huainayana yuyailla causarcangui. Chashna 

huainayana munaitaca chingachishami. Chaimanta ña mana ashtahuan cambaj 

ñahuitaca paicunaman ricuchinguichu, ña mana ashtahuan Egipto llajta runacunataca 

yuyaringuichu. 

28Chaimantami Mandaj Jatun Diosca cashna nini: Riqui, canta p'iñajcunallamantaj, 

can mana ricunachishcacunallamantajmi cuni. 

29Paicunami p'iñarishpa cantaca jatunta llaquichingacuna. Can imalla rurashcamanta 

japishcacunataca tucuitami quichungacuna, lluchu aichallatami saquingacuna. 

Chashna yallitaj huainayashpa mapayashcamantaca, pingachishcami cangui. 

30Shujtaj llajtacunapi causajcunahuan huainayashcamantami, chashna llaquichishca 

cana cangui. Canca paicuna rurashca dioscunahuanpishmi mapayarcangui. 

31Canca cambaj ñañapaj chaquillatatajmi catircangui. Chashna cashcamantaca, 

cambaj ñañaman cáliz vasopi cushca ubyanallatatajmi canmanpish cusha. 

32Mandaj Jatun Diosca cashnapishmi nini: Cambaj ñañaman cushca jatun cáliz 

vasollapitajmi canpish ubyana cangui. Chai vasoca achcata apaj jatunmi canga. 

Shujtaj llajtacunapi causajcunaca cantaca chanzata rurashpami asingacuna. 

33Canca cambaj ñaña Samariaman cushca cáliz vasollamantataj ubyashpami 

machangui. Chaimantaca llaquicunahuan, nanaicunahuanmi musparingui. 

34Chaitaca tucuringacamami ubyangui. Chai cáliz vasollatataj p'aquishpami, chai 

mirgacunahuan cambaj chuchucunataca aspirishpa chugrichingui. Mandaj Dios 

ñucatajmi chashna nini, chaica chashnatajmi tucunga. 

35Shinallataj Mandaj Jatun Diosca cashnapishmi nini: Huainayana munaillahuan 

causashpami ñucatapish cungarishpa huashata ricuchircangui. Chashna 

rurashcamantaca, canca llaquita apanami cangui ninmi ningui” nircami. 

36Mandaj Diosca ñucataca cashnami nirca: “Huañujlla aichayuj runalla, Ahola 

huarmimanpish Aholiba huarmimanpish caicunataca canmi ricuchina cangui. 

Millananata paicuna rurashcamanta llaquichina cashcataca canmi huillana cangui. 

37Paicunaca huainayajcunami, paicunapaj maquicunapish yahuarllami. Shinallataj 

rurashcalla dioscunahuanpishmi huainayarcacuna. Paicuna huachashca ñuca 

huahuacunatapish ninapimari tucui rupachircacuna. 

38Paicunaca chai punllapica, caicunatapishmi rurarcacuna: Ñucapajlla huasitapish 

mapayachircacunami. Ñuca samana punllatapish yangatami rurarcacuna. 

39Shinallataj paicunapaj huahuacunata rurashcalla dioscunaman cushpa rupachishca 

punllallatajmi, ñucapajlla huasiman mapayachingapaj yaicurcacuna. Chashna 

rurashpamari, ñucapajlla huasitaca mapayachircacuna. 

40Chai huarmicunaca caru llajtamanta runacuna paicunapajman shamuchun nishpami, 

huillajcunatapish cayanaman cacharcacuna. Chashna cayaj cachajpimi, caru llajta 

runacunaca shamurcacuna. Paicuna munachun nishpami maillarircangui, ñahui 

patacunatapish pintarircangui, tucui laya sumaj aparinacunatami aparircangui. 

41Micunapaj allichishca meza c'uchupi tiyaj sumaj tiyarinapimi tiyarircangui, chai 

meza jahuallapitajmi ñuca cushca inciensotapish, aceitetapish churarcangui. 

42Paihuan tandanacujcuna fiestata rurashpa cushicushcapishmi uyarirca. Paicunaca 

yanga runacunapish shitashca pambapi causaj sabeocunapishmi carca. Chai 

runacunaca chai huarmicunapaj maquicunapica brazaletecunata huatachishpa, 

umapica sumaj coronatami churachircacuna. 

43Huainayashpalla causaj yuyaj huarmita ricushpami: ¿Chai huarmihuanca 

cunancamachu huainayashpa catincuna, paipish chai c'aricunahuanca 

huainayangarajchu imamí? nishpa tapurcani. 

44Huainayashpalla causaj huarmipajman shamuj shinami shamurcacuna. Chashnami 

chai pingai illaj Ahola huarmipajmanpish, Aholibapajmanpish tucuicuna 

shamurcacuna. 

45Chai huarmicunataca cashcata ruraj runacunami huainayajcunata, huañuchijcunata 

imata ruranata mandashcapi nishca shina llaquichingacuna. Paicunaca huainayaj 

huarmicunami, yahuarlla maqui huarmicunami” nircami. 

46Chaimantami Mandaj Jatun Diosca cashna nirca: “Ñucami chai 

huarmicunapajmanca, llaquichij soldadocunata cachasha. Paicunataca 

manchachijcunaman shuhuajcunamanmi cusha. 

47Paicunataca millai runacunami rumicunahuan shitangacuna, espadacunahuanpishmi 

tujsingacuna. Paicunapaj churicunatapish, ushushicunatapish huañuchingacunami, 

huasicunatapish ninahuanmi rupachishpa tucuchingacuna. 

48Cai llajtapi huainayana yuyailla causajcunataca chingachishami. Tucui 

huarmicunami mancharishpa, ña mana cancuna rurashca shina millaitaca rurangacuna. 

49Cancunallataj millaita rurashcamanta rurashcalla dioscunahuan huainayashpa 

juchallishcamantaca, japina cashcataca japinguichijmi. Chashna llaquichijtataj 

ricushpami ñucataca, Mandaj Jatun Diostaj cashcataca yachanguichij” nircami. 

EZEQUIEL 24 

T'imbucuj mangamanta yuyachishpa parlashcami 

1Iscun huata chunga quillapaj chunga punllapimi, Mandaj Diosca ñucataca cashna 

nirca: 

2“Huañujlla aichayuj runalla, cunan ima punllapi cashcata quillcai. Cunan 

punllallatajmi Babilonia llajtata jatun mandajca, Jerusalenta llaquichijcunataca 

muyundijta churan. 

3Chai mana cazuj ch'ahuan runacunamanca, yuyachij parlohuan cashna rimai: Mandaj 

Jatun Diosca cashnami nin: Tullpapi mangata tiyachishpa yacuta churangui. 

4Shinallataj chai mangapica, changa aichatapish, huasha lomo aichatapish churangui. 

Tullucunatapish allicunallata agllashpa, chai mangallapitaj jundachingui. 

5Chashna yanungapajca, alli ovejata agllashpa japingui. Mangapi mana churashca 

tullucunataca rupachingui. Chai mangapi churashca aichatapish, tullucunatapish 

apiyajta yanungui ninmi. 

6Mandaj Jatun Diosca cashnapishmi nin: Huañuchijcuna causan pueblolla, ¡aij 

imachari tucungui! Cai puebloca fierro ishpashca manga shinamari tucushca, chaitaca 

mana anchuchi tucuipajmari. Ama suerteta rurashpa, mirga mirga aichacunata chai 

mangamantaca llujshichilla. 

7Cai puebloca yahuarhuan jundamari. Chai yahuartaca lluchujlla rumipimari 

jichashcacuna. Chai yahuartaca ñutu allpa tapachunllapish, manamari allpa jahuapi 

jichashcachu. 

8Chai yahuarta jichashcata ricushpa, jatunta p'iñarishpa llaquichingapajmi ama 

chingarichun, chai sinchi rumi jahuapi churarcani” ninmi. 

9Mandaj Jatun Diosca cashnapishmi nirca: “Huañuchijcuna causan pueblolla, ¡aij 

imachari tucungui! Ñucapish cantaca ninata lunyachishpami rupachisha. 

10Achca yantata churashpa ninata lunyachishpami, chai aichataca apiyajta yanushpa 

salsata rurasha. Shinallataj tullucunatapish tucuimi rupachisha. 

11Chai chushajlla mangataca, rupacuj nina jahuapimi tiyachisha. Chaipimi chai 

mangapi tiyaj mapapish fierro ishpashcapish tucui rupashpa chingaringa. 

12Fierro ishpashcata llujshichisha nishpa yangallamari shaicurca, chaica manataj 

llujshircachu. Ninapi rupachijllapimi, tucui rupashpa chingaringa. 

13Jerusalén pueblolla, canca huainayana munailla causashcamantaca llaquitaca 

apanami cangui. Cambaj mapata ñuca p'iñajpipish, chai millaita ruranataca manataj 

saquisha nircanguichu. Ñuca ashtahuan p'iñarishpa llaquichingacama manataj mapa 

illaj canguichu. 

14Mandaj Dios ñuca nishcataca pajtachishatajmi. Chai llaquica shamungatajmi. Mana 

cutirishachu, mana llaquirishachu. Can imallata rurashpa causashca shinallatajmi 

ricushpa llaquichingacuna” ninmi Mandaj Jatun Diosca. 

Ezequielpaj huarmi huañushcamanta 

15Mandaj Diosca ñucamanca cashnami nirca: 

16“Huañujlla aichayuj runalla, cambaj c'uyashca huarmitaca, ñapish cungaillapimi 

huañuchisha. Paimantaca ama yupashpa yupashpa huacanguichu, ama huiquita 

shutuchinguichu. 

17Allijlla shungu llujshinguilla, huañushcamanta churarina churanatapish ama 

churaringuichu. Ashtahuanpish umapica turbanteta churaringuilla, chaquipica 

zapatocunata churaringuilla, ñahuitapish ama pillurishca churanahuan taparinguichu, 

huañuipi yanushca micunatapish ama micunguichu” nircami. 

18Chaitami tutamantamanca tucuicunaman huillarcani, ñapish chishipajca ñuca 

huarmica huañurcallami. Cayandij tutamantataca, Mandaj Dios mandashca 

shinallatajmi rurarcani. 

19Chaita ricushpami tucui runacunaca: Can imalla rurashcacunaca ñucanchijpajca, 

imata ricuchij cashcataca ¿manachu huillangui? nishpami tapurcacuna. 

20Shina nijpimi ñucaca Mandaj Diosmi paipaj shimihuantaj cashna nirca: 

21“Tucui israelcunata cashna ningui: Mandaj Jatun Diosca cashnami nin: Riquichij, 

sumaj cashcata ricuchij ñucapajlla huasitaca chingachishami. Chai huasitaca sumaj 

cajllapimi, cancunaca ricunata munarcanguichij. Ñuca huasitaca sumaj 

cashcallamantami munanguichij. Shinallataj cancuna saquishca cancunapaj 

churicunapish, ushushicunapish espadapimi huañungacuna. 

22Shinallataj cancunapish ñuca imalla rurashca shina ruraichij. Ama cancunapaj 

ñahuita pillurishca churanahuan taparichijchu. Huañuipi yanushca micunatapish ama 

micunguichijchu. 

23Umapica turbanteta, chaquicunapica zapatocunata churaringuichijlla, ama yupashpa 

yupashpa huacanguichijchu. Ashtahuanpish cancunaca millaita rurashcamantami, 

chingarina canguichij. Shinallataj caishuj chaishujmi huacanguichij. 

24Cancunamanca Ezequielmi imatapish rurashpa ricuchinga. Pai imalla rurashcatami 

cancunapish rurana canguichij. Chashna tucujpimi ñucataca, Mandaj Jatun Diostaj 

cashcata yachanguichij ningui” nircami. 

25“Huañujlla aichayuj runalla, israelcuna paca tucuna ñuca huasitaca 

urmachishatajmi. Paicunaca ñuca huasi sumaj cajllapimi cushicuncuna, 

chaillamantami ricunatapish munancuna. Ñuca huasitaca, sumaj cashcallamantami 

munancuna. Paicunapaj churicunatapish, ushushicunatapish chingachishami. 

26Chashna llaquichicui punllallatajmi, huañunamanta quishpirishpa shujca, ima 

tucushcata canman huillanaman shamunga. 

27Chai punllallatajmi, huañunamanta quishpirishpa shamuj runahuanca rimangui. 

Chaimantaca ña mana ashtahuan upa tucunguichu. Canmi paicunamanca imatapish 

ricuchijca cangui. Chaimantami ñucataca, Mandaj Diostaj cashcata yachangacuna” 

nircami. 

EZEQUIEL 25 

Amón llajtata llaquichinamanta 

1Mandaj Diosca ñucataca cashnami nirca: 

2“Huañujlla aichayuj runalla, Amonpaj huahua huahuacuna causacun llajtaman 

cambaj ñahuita churashpa, paicunata llaquichina cashcata huillangui. 

3Amonpaj huahua huahuacunataca cashna ningui: Mandaj Jatun Dios rimashcata 

uyaichij. Mandaj Jatun Diosca cashnami nin: Cancunaca ñucapajlla huasi yanga 

tucushcata ricushpapish, Israel llajta llaquinayaj cashcata ricushpapish, Judá llajtapi 

causajcunata prezu apajta ricushpapish: ¡Allimi! nishpami cushicurcanguichij. 

4Chaimantami cancunataca inti llujshin pueblocunapi causajcunaman cusha. 

Paicunami, cancuna causacun pueblocunata quichushpa, chaipi corralcunatapish, 

carpa huasicunatapish rurangacuna. Cancuna tarpushca granocunatapishmi 

micungacuna, lechetapishmi ubyangacuna. 

5Rabá pueblotaca, camellocuna causanatami rurasha. Amonpaj huahua huahuacuna 

causacun llajtataca, ovejacunata michina llajtatami rurasha. Chashna rurajpimi 

ñucataca, Mandaj Diostaj cashcata yachanguichij” ninmi. 

6Chaimantami Mandaj Jatun Diosca cashna nin: “Cancunaca israelcunata 

p'iñashcamantami, paicuna llaquita apacujpipish cushicurcanguichij, saltarishpami 

maquicunapipish huajtarircanguichij. 

7Chashna rurashcamantami, ñucapish cancunataca llaquichisha. Shinallataj cancuna 

imalla charishcacunataca, shujtaj llajtacunapi causajcunami quichushpa apangacuna. 

Cancunataca shujtaj pueblocunapi causacujpipish huañuchishami, shujtaj llajtacunapi 

causacujpipish chingachishami. Chashnami cancunataca tucuchisha. Chashna 

rurajpimi ñucataca, Mandaj Diostaj cashcata yachanguichij” nircami. 

Moab llajtata llaquichinamanta 

8Mandaj Jatun Diosca cashnami nirca: “Moab llajtapi, Seir llajtapi causajcunaca: Judá 

llajtapi causajcunataca shujtaj llajtacunapi causajcuna shinallatajmi nishpami 

rimarcacuna. 

9Chaimantami Moab llajtata janaj lado lindeta punguta pascasha. Chaipica paicuna 

munashca Bet-jesimot shuti, Baal-meón shuti, Quiriataim shuti pueblocunami tiyan. 

10Amonpaj huahua huahuacunataca, shujtaj llajtapi causajcuna ama imata 

yuyarichunmi, inti llujshin llajtacunapi causajcunaman paicunapajlla cachun cusha. 

Paicunami Amonpaj huahua huahuacunataca llaquichingacuna. 

11Shinallataj Moab llajtatapish llaquichishatajmi. Chashna rurajpimi ñucataca, Mandaj 

Diostaj cashcata yachangacuna” nircami. 

Edom llajtata llaquichinamanta 

12Mandaj Jatun Diosca cashnami nirca: “Edom llajtapi causajcunaca, paicunata 

llaquichishcamantami Judá llajtapi causajcunataca yallitaj llaquichircacuna. 

13Chashna rurashcamantami, Mandaj Jatun Diosca cashna nini: Ñucapish Edom 

llajtataca llaquichishatajmi. Chai llajtapica runacunatapish animalcunatapish 

huañuchishpami llaquinayajta saquisha. Temán pueblopi causajcunamantaca, Dedán 

pueblopi causajcunacamami espadapi huañungacuna. 

14Shinallataj ñuca p'iñarishpami, Edom llajtapi causajcunataca, ñuca agllashca 

israelcunapaj maquipi churasha. Paicunami Edom llajtapi causajcunataca, ñuca 

p'iñarishpa llaquichisha nishca shinallataj llaquichingacuna. Chashna rurajpimi, ñuca 

p'iñarishpa llaquichijlla cashcataca yachangacuna” nircami Mandaj Jatun Diosca. 

Filisteocunata llaquichinamanta 

15Mandaj Jatun Diosca cashnami nirca: “Filisteocunaca ñaupaman p'iñanacushcata 

mana cungarishpami, llaquichina yuyaillahuan causarcacuna. Chaimantami mana 

llaquishpa jatunta p'iñarishpa chingachircacuna. 

16Chaimantami Mandaj Diostaj cashna nini: Ñuca maquita chutashpami, 

filisteocunataca llaquichisha. Shinallataj cereteocunatapish huañuchishami, mama 

cucha ladoman ashalla saquirijcunatapish chingachishami. 

17Paicunataca millaita ruranata jarcashpami, yallitaj p'iñarishpa llaquichisha. 

Paicunataca ñuca p'iñarishpa chashna jatunta llaquichijpimi, ñucataca Mandaj Diostaj 

cashcata yachangacuna” nircami. 

EZEQUIEL 26 

Tiro pueblota llaquichinamanta 

1Chunga shuj huata callari quillapaj punta punllapimi, Mandaj Diosca ñucamanca 

cashna nirca: 

2“Huañujlla aichayuj runalla, Tiro puebloca Jerusalén llaqui tucushcata ricushpaca: 

Llajtacunapaj punguca p'aquirishcamari, paica ñucapajmanmi tigramunga. Ñucaca 

jundami casha, ashtahuanpish paica shitashcami saquiringa. Chaitajca allimari 

nishpami cushicurcacuna. 

3Chaimantami Mandaj Jatun Diostaj cashna nini: Tiro pueblolla, canhuanca ñucaca 

yallitaj p'iñarishcami cani. Ima shinami mama cucha yacu jahuata jatarin, chai 

shinallatajmi canta llaquichichunca, ñuca p'iñarishpa achca llajtacunata 

huichiyachisha. 

4Tiro pueblopi tiyaj patacunatapish urmachingacunami, torrecunatapish pambamanmi 

shitangacuna. Paimantaca ñutu allpacamami p'ichasha. Paitaca lluchu rumillatami 

saquisha. 

5Mama cucha chaupipi cajpipish, linchicunata chaquichina pambatami rurasha. 

Mandaj Jatun Diostajmi chashna nini. Shujtaj llajtacunamanta shamujcunami chaipi 

causajcunatapish, imalla tiyajcunatapish quichushpa apangacuna. 

6Chagrapi caj paicunapaj ushushicunaca espadapimi huañungacuna. Chaita 

ricushpami ñucataca, Mandaj Diostaj cashcata yachangacuna” nircami. 

7Mandaj Jatun Diosca cashnapishmi nin: “Tiro pueblota llaquichichunmi janaj 

ladomantaca, Babilonia llajtata jatun mandaj Nabucodonosorta pushamusha. Paica 

mandajcunatapish jatun mandajmi. Paica achca caballocunahuan, carretacunahuan, 

caballopi tiyarij soldadocunahuan, achca runacunahuanmi shamunga. 

8Paicunami chagrapi caj cambaj ushushicunataca espadahuan huañuchingacuna. 

Canta llaquichingapajpish, torrecunatami muyundijta shayachingacuna. 

Baluartecunahuan, escudocunahuan shayarishpami macanacungacuna. 

9Shinallataj cambaj muyundijta pircashca patacunatapish jatun caspicunahuanmi 

tujsishpa urmachingacuna, torrecunatapish hachacunahuanmi chingachingacuna. 

10Paicunapaj caballocuna purishpa jatarichishca ñutu allpahuanmi taparingui. 

Llaquichishca puebloman t'unirishca patacunata yaicucuj shina, cai pueblopi tiyaj 

pungucunata caballocunapish, ruedacunapish, carretacunapish c'ulun nishpa 

yaicumujpica, cai pueblo muyundijta pircashca patacunapish chujchungami. 

11Paicunapaj caballocunaca sillucunahuanmi tucui ñancunata sarushpa puringacuna. 

Chaipi tucui causajcunataca, espadahuanmi huañuchingacuna. Sinchita shayachishca 

patacunatapish pambamanmi urmachingacuna. 

12Cancuna imalla charishcacunatapish shuhuangacunami, c'atacunatapish quichushpa 

apangacunami. Patacunatapish urmachingacunami, sumaj huasicunatapish 

chingachingacunami. Cancuna charishca rumicunatapish, caspicunatapish allpatapish 

yacupimi cachangacuna. 

13Canpi caparishpa cantanacunatapish chingachishami, citaracunapi tocashcapish ña 

mana ashtahuan uyaringachu. 

14Cantaca lluchu rumita shinami saquisha. Canca linchicunata tendina pambami 

tucungui. Mana cutinca shayachishcachu cangui. Mandaj Dios ñucatajmi chashna 

nini” nircami Mandaj Jatun Diosca. 

15Tiro pueblotaca, Mandaj Jatun Diosca cashnami nin: “Mama cucha yacu uripi 

causajcunaca, can urmashcata uyashpapish, chugririshcacuna caparicujta uyashpapish, 

chaipi causajcunata huañuchicunmi nijta uyashpapish ¿manachu mancharinmancuna 

imashi? 

16Chai jatun llaquita uyashpaca, mama cucha c'uchupi causajcunata jatun 

mandajcunaca paicuna mandashpa tiyacunmanta uriyashpami, jahuata 

churarishcatapish, bordashca churanacunatapish llujshichiringacuna. Llaquinayaj 

churanata churarishpami, allpa jahuapi tiyaringacuna. Can llaquinayaj tucushcata 

ricushpaca, cutin cutin mancharishpami chujchungacuna. 

17Canmantaca yupashpa yupashpami, cashna huacangacuna: ¿Ima shinataj canca 

chingarircanguiyari? Canca mama cucha muyundij pueblocunapi causaj runacunahuan 

jundamari carcangui. Jatun nishca pueblomari carcangui, mama cucha muyundij 

pueblocunapuramantaca, canllamari c'ari c'ari tucushpa causarcangui. Cambaj 

c'uchulla pueblocunapi causajcunatapish, tucuicunatamari manchachishpa causaj 

carcangui ningacunami. 

18Can urmai punllaca, mirga allpacunapish chujchungami. Can tucurijpica, mama 

cucha yacupi tiyaj mirga allpacunapish mancharingami” ninmi. 

19Mandaj Jatun Diosca cashnapishmi nin: “Cantaca, pipish mana causaipaj 

llajtacunata shina shitashcatami saquisha. Cambajmanca manchanayaj yacutami 

cachasha. Chai yacumi cantaca tucui tapanga. 

20Shinallataj pambana jutcuman uriyajcunahuanmi cantapish uriyachisha. Ñaupa 

huatacunamanta pambashcacunahuanmi pambashca cangui. Shitashca pambacunata 

ñaupa punllacunapi pambashca shinami cantapish allpa ucupi pambasha. Chashna 

rurashpa chingachijpimi, canpica pipish ña mana cutin causangacuna. Chashnata 

ricushpami, cai pachapi causajcunaca ñucataca, tucuita rurai tucuj cashcata 

yachangacuna. 

21Cantaca jatun mancharinatami rurasha, ña mana canllatajchu saquiringui. Cantaca 

mashcangacunami, mashcashpapish manataj cutinca japingacunachu” nircami Mandaj 

Jatun Diosca. 

EZEQUIEL 27 

1Mandaj Diosca ñucamanca cashnapishmi nirca: 

2“Huañujlla aichayuj runalla, Tiro pueblomantaca yupashpa yupashpa huacayari. 

3Mama cucha yacu uripi tiyaj pueblocunahuan c'atunacushpa, randinacushpa causaj 

Tiro pueblomanca cashna ningui: Mandaj Jatun Diosmi cashna nin: Tiro pueblolla, 

canca tucuimanta yalli sumajmari cani nircanguimi. 

4Canca mama cucha chaupipimi tiyacungui. Canta rurajcunami sumajta rurashpa 

tucuchircacuna. 

5Cantaca Senir urcumanta haya caspicunahuanmi rurarcacuna. Barcopi shayachina 

jatun caspita rurangapajpish, Líbano urcumantami cedro yurata apamurcacuna. 

6Barcota purichina caspicunatapish, Basán llajtamanta encina caspicunatami 

rurarcacuna. Tiyarinacunataca, Quitim llajta c'uchumanta apamushca pino caspicunapi 

mirga marfilcunata churashpami rurarcacuna. 

7Barcota purichingapaj huairata japina linsoca, Egipto llajtapi bordashca alli linsomi 

carca. Toldotapish, mama cucha uripi caj Elisa pueblomanta azul linsohuan, amsa 

puca linsohuanmi rurarca. 

8Cambaj barcota purichij runacunaca Sidón shuti, Arvad shuti pueblocunapi 

causajcunami carca. Tiro pueblolla, barcota purichijcunaca yachaisapa runacunami 

carca. Paicunami barcocunataca purichircacuna. 

9Barcota ruranata alli yachaj yuyaj runacunapish, barco chijtarishcacunata sumajta 

allichijcunapish Gebal pueblomantami carcacuna. Tucui barcoyujcunapish, chaicunata 

purichijcunapishmi c'atungapaj randingapaj shamurcacuna. 

10Cambaj soldadocunaca, Persia llajtamanta, Ludpaj huahua huahuacunapuramanta, 

Futpaj huahua huahuacunapuramanta macanacunata alli yachajcunami carca. 

Canmanca escudocunatami apachircacuna, fierro cascocunatami churachircacuna. 

Paicunamantami canca achij nicuj cangui. 

11Shinallataj Arvad pueblomanta runacunaca cambaj soldadocunandijmi, pata 

jahuacunapi muyundijta shayarircacuna. Torrecunapica gamadeocunami 

chapacurcacuna. Paicunapaj escudocunataca cambaj muyundij pirca jahuacunapimi 

huarcurcacuna. Chashnami paicunaca cantaca sumajta allichircacuna. 

12Tarsis pueblomanta c'atujcunapish, randijcunapish can yallitaj charij 

cashcamantami, cullquihuan, fierrohuan, estañohuan, plomohuan cambaj c'atuna 

plazacunapi randinaman shamurcacuna. 

13Javán shuti, Tubal shuti, Mesec shuti pueblocunamanta c'atujcunapish 

randijcunapish, can imalla charishcacunatami cambaj c'atuna plazacunapica 

runacunahuan, broncemanta rurashca charinacunahuan randinaman shamurcacuna. 

14Togarma llajtapi causajcunapish cambaj c'atuna plazacunapica caballocunahuan, 

macanacuicunapi alli callpaj caballocunahuan, machocunahuan randinaman 

shamurcacuna. 

15Dedanpaj huahua huahuacunapish canhuanmi c'atushpa, randishpa causarcacuna. 

Mama cucha yacu uripi causajcunaca, achca c'atunacunatami canmanta japircacuna. 

Paicunaca marfilhuan, ébano caspihuanmi imatapish randircacuna. 

16Edom llajtapi causajcunapish cambaj c'atuna plazacunapica canpi imalla 

charishcacunataca perlas rumicunahuan, amsa puca linsocunahuan, bordashca 

churanacunahuan, tucuimanta yalli alli lino linsocunahuan, coralcunahuan, rubíes 

rumicunahuanmi randinaman shamurcacuna. 

17Judá llajtapi causajcunapish, tucui israelcunapish canhuanmi c'atushpa randishpa 

causarcacuna. Paicunaca cambaj c'atuna plazacunapica Minit shuti, Panag shuti 

pueblocunamanta trigohuan, sacha chuspi huachashca mishquihuan, aceitehuan, 

resinahuanmi randijcuna carca. 

18Damasco pueblopi causajcunapish, cambaj achca alli imalla charishcacunataca 

Hesbón pueblomanta vinohuan, yuraj millmahuanmi randircacuna. 

19Shinallataj Dan pueblopi causajcunapish, Javán pueblomanta c'atushpa, randishpa 

purijcunapishmi cambaj c'atuna plazacunapica, labrashca fierrohuan, mirra yacuhuan, 

mishquijllaman ashnaj huiruhuan randinaman shamurcacuna. 

20Dedán pueblopi causajcunaca, carretacunapi churana achca cullqui valij 

pañocunatami canmanca c'aturcacuna. 

21Arabia llajtapi causajcunapish, Cedar pueblomanta mandajcunapish cambaj c'atuna 

plazacunapica, malta ovejacunahuan, carnerocunahuan, c'ari chivocunahuanmi 

randinaman shamurcacuna. Cai tucuitami canca randishpa c'atushpa causarcangui. 

22Sabá llajtamantapish, Raama pueblomantapish tucuimanta yalli mishquijllata 

ashnacujcunahuan, tucui laya sumaj rumicunahuan, curihuanmi cambaj c'atuna 

plazacunapi randinaman shamurcacuna. 

23Harán shuti, Cane shuti, Edén shuti pueblocunapi causajcunapish, Sabá shuti, Asiria 

shuti, Quilmad shuti llajtacunapi causajcunapishmi canhuan imatapish 

c'atunacungapaj, randinacungapaj ari nircacuna. 

24Paicunaca azul churanacunahuan, bordashca churanacunahuan cajón junda sumaj 

churanacunahuan, cordoncunata sirashca churanacunahuan, cedro caspicunahuanmi 

can imalla charishcacunataca randircacuna. 

25Tarsis pueblomanta achca barcocunami can imalla randishcacunata apamurcacuna. 

Chaimantami canca yallitaj charij tucurcangui. Mama cucha yacu chaupipica 

canllamari yallitaj charijyarcangui. 

26Barcota purichijcunami cantaca achca yacu chaupiman pusharca. Jatun acapana 

shamushpami, mama cucha yacu chaupipi cantaca tucui ñuturca. 

27Canta llaquichi punllallatajmi can randishcacunatapish, c'atunacunatapish barcota 

purichijcunatapish, pushajcunatapish, barco chijtarishcacunata allichijcunatapish, 

c'atujcunatapish, soldadocunatapish, cambaj tucui runacunatapish, mama cucha 

chaupipi chingachisha. 

28Shinallataj yacupi purinata yachajcuna sinchita caparishcata uyashpami, cucha uripi 

causajcunapish chujchungacuna. 

29Caspicunahuan barcocunata purichijcunapish barcocunamanta uriyangacunami. 

Caspihuan purichijcunapish, mama cuchapi barcota purichijcunapish allpapimi 

saquiringacuna. 

30Canmantaca manchanayajta caparirishpami huacangacuna, uma jahuapipish 

allpatami churaringacuna, ushpapipish singuringacunami. 

31Ajchatapish ruturingacunami, cañamazutami churaringacuna. Canmantaca shungu 

ucupi nanarishpami, yupashpa yupashpa huacangacuna. 

32Paicunaca canta ricushpa llaquirishpami: Mama cucha chaupipi chingarishca Tiro 

pueblo shinaca pi mana tiyarcachu nishpa, yupashpa yupashpa huacangacuna. 

33Jatun barcocunapi apamushca imalla c'atunacunatapish achca llajtacunamanmi 

c'atushpa cacharca. Llajtata jatun mandajcunataca cambaj charinacunahuan, cambaj 

c'atunacunahuanmi achcata charijyachircangui. 

34Canta mama cucha yacu chaupipi llaquichi punllallatajmi, cambaj 

c'atunacunatapish, cambaj tucui runacunapish cambaj chaupillapitaj urmangacuna. 

35Canta chashna llaqui tucujta ricushpami, mama cucha uripi tiyaj pueblocunapi 

causajcunapish mancharingacuna. Paicunata jatun mandajcunapish, mancharishpa 

chujchungacunami. Paicunapaj ñahuicunapish, quillu quillumi tucungacuna. 

36Shujtaj pueblomanta c'atujcunapish, can llaqui tucushcata ricushpaca 

silbangacunami, canca jatun mancharinami tucungui, huiñaipajmi chingaringui” 

nircami. 

EZEQUIEL 28 

Tiro pueblota mandajta llaquichinamanta 

1Mandaj Diosmi ñucataca cashna nirca: 

2“Huañujlla aichayuj runalla, Tiro pueblota mandajmanca cashna huillai: Mandaj 

Jatun Diosca cashnami nin: Canca cambaj shungupi jatun tucushpami: Ñucaca diosmi 

cani. Chaimantami Taita Dios tiyarinapi tiyarishpa, mama cucha chaupipi tiyacuni 

nircangui. (Canca runallamari cangui, manamari Dios canguichu). Chashna 

cashpapish cambaj shungupica, Dios cashcatamari yuyangui. 

3Riqui, canca Danieltapish yalli yachaisapami cangui. Canmantaca imapish mana 

pacalla cai tucunchu. 

4Canca alli yachaj cashpa, alli yuyaiyuj cashpami yallitaj charij tucurcangui. 

Chaimantami curitapish, cullquitapish huaquichinacunapi yallitaj huaquichingui. 

5C'atunata randinatapish alli yachaj cashpami, imalla charinacunataca achcata 

mirachircangui. Canca yallitaj charij cashpami cambaj shungupi jatun tucurcangui” 

nircami. 

6Chaimantami Mandaj Jatun Diosca, cantaca cashnapish nin: “Cambaj shungu 

ucullapica, Diosmi cani yuyarcanguimi. 

7Can chashna yuyashcamantaca, caru llajtacunamantami c'ari c'ari runacunata 

cambajman cachasha, paicunami espadata huaquichinamanta llujshichishpa alli yachaj 

tucushcataca llaquichingacuna. Chashnami can sumaj achij nicujtapish 

mapayachingacuna. 

8Cantaca jutcupimi pambangacuna. Canpish mama cucha chaupipi huañujcuna 

shinallatajmi huañungui. 

9Canca canta huañuchicujpaj ñaupajpica: ¿Ñucaca Diosmi cani ninguichu? Canta 

huañuchijpaj maquipica, huañujlla aichayuj runallamari cangui, manamari Dioschu 

cangui. 

10C'aricuna charishca aicha mirga carata mana p'itishcacuna shinami shujtaj llajta 

runacunapaj maquipica huañungui. Caicunataca ñucatajmi chashna nini” ninmi 

Mandaj Jatun Diosca. 

Tiro pueblota jatun mandaj huañujpi huacashcamanta 

11Mandaj Diosca ñucataca cashnami nirca: 

12“Huañujlla aichayuj runalla, Tiro pueblota jatun mandajmantaca, yupashpa 

yupashpa cashna huacangui: Mandaj Jatun Diosca cashnami nin: Canca tucuimanta 

yalli alli sello shinami carcangui. Allita yachajpish, sumajta rurashpa tucuchishcami 

carcangui. 

13Canca Taita Diospaj Edén huertapimi carcangui. Canca tucui laya sumaj achij nicuj 

rumicunahuan, cornerinacunahuan, topaciohuan, jaspehuan, crisolitohuan, berilohuan, 

onicehuan, zafirohuan, carbunclohuan, esmeraldahuan, curihuan rurashca sumaj 

churanata churarishcami carcangui. Canta rurai punllapica tamborcunapi, flautacunapi 

alli tocanata yachajcunapish allichirishcacunami carcacuna. 

14Canca cuidaj jatun querubinmi carcangui. Chaimantami cantaca ñucallataj 

ñucapajlla urcu jahuapi churarcani, chaipimi shayarircangui. Canca nina lunyacuj 

rumicuna jahuatami purij carcangui. 

15Canta ruraimantapacha jatunyashpa, canpi mana allita ñuca japingacamaca ima 

juchachina illajmi causarcangui. 

16Shina cashpapish c'atuna yuyaillahuan, randina yuyaillahuan junda cashpami 

juchata rurarcangui. Cuidaj querubinlla, chaimantami cantaca ñucapajlla 

urcumantapish, nina lunyacuj rumicuna jahuamantapish pambaman shitarcani. 

17Canca cambaj shungu ucullapica, sumajmi cani nirishpami jatun tucurcangui. Achij 

nicuj cashcamantami alli yachaitapish chingachircangui. Chaimantami cantaca 

pambaman shitarcani. Can imalla tucushcata ricuchunmi jatun mandajcunapaj 

ñaupajpi churasha. 

18Canllataj yallitaj millaita rurashpa yallitaj charisha nishpa imatapish c'atushpa 

randishpami, cambaj Diospaj huasitaca yangata rurarcangui. Chaimantami 

canllamantataj ninata japichircani. Chai ninami cantaca tucuchirca. Tucuicuna 

ricucunpimi cai pachapica, cantaca ushpallata saquircani. 

19Chaimantami shujtaj llajtacunapi causaj canta rijsijcunaca mancharingacuna. Canca 

jatun mancharina tucushpami, huiñaipaj chingaringui” nircami. 

Sidón pueblota llaquichinamanta 

20Mandaj Diosca ñucataca cashnami nirca: 

21“Huañujlla aichayuj runalla, Sidón puebloman cambaj ñahuita churashpa, chai 

pueblo llaqui tucunata huillai. 

22Cashna ningui: Mandaj Jatun Diosca cashnami nin: Sidón pueblolla, canhuanca 

ñucaca p'iñami cani. Ñucaca cambaj chaupipimi jatunyachishca casha. Jucha illaj 

cashpa canta llaquichijta ricushpami, ñucataca Mandaj Diostaj cashcata 

yachangacuna. 

23Paipajmanca mancharina ungüicunatami cachasha. Ñancunapish yahuarhuan 

jundami canga. Chai pueblollapitajmi huañushcacunapish urmangacuna. Paitaca 

tucuimantami espadahuan llaquichinaman shamungacuna. Chashna rurajta ricushpami 

ñucataca, Mandaj Diostaj cashcataca yachangacuna. 

24Israelcunataca paicunapaj muyundijpi causajcunapish, p'iñajcunapish ña mana 

ashtahuan casha shina, auja shina tujsishpa nanachingacunachu. Chaimantami 

ñucataca, Mandaj Diostaj cashcataca yachangacuna ninmi ningui” nircami. 

25Mandaj Jatun Diosca cashnapishmi nin: “Shujtaj llajtacunapi caipi chaipi causacuj 

israelcunataca tandachishami. Chashna rurashpami, shujtaj llajtacunapi causajcunapaj 

ñahuipica, ñucaca ima juchachina illaj ricurisha. Israelcunaca paicunapaj quiquin 

llajtapimi causagringacuna. Chai llajtataca, ñucata servij Jacobomanmi curcani. 

26Israelcunaca paicunata p'iñashpa causaj muyundij llajtacunata ñuca chingachijpimi, 

imata mana manchashpa causangacuna. Chaipica huasicunatapish 

shayachingacunami, uvatapish tarpungacunami. Chaita ricushpami israelcunaca, 

ñucataca paicunata Mandaj Taita Dios cashcataca yachangacuna” nircami. 

EZEQUIEL 29 

Egipto llajtata llaquichinamanta 

1Chunga huata chunga quillapaj ishqui chunga punllapimi, Mandaj Diosca ñucataca 

cashna nirca: 

2“Huañujlla aichayuj runalla, cambaj ñahuita Egipto llajtata mandaj faraonpajman 

churashpa, paitapish, tucui Egipto llajtatapish llaquichina cashcata huillai. 

3Cashna ningui: Mandaj Jatun Diosca cashnami nin: Egipto llajtata jatun mandaj 

faraonlla, ñucaca canhuanca p'iñami cani. Cambaj llajtapi tiyaj jatun yacucunapi 

causaj jatun dragón shinami: Nilo yacuca ñucapajmi, ñucami rurarcani nircangui. 

4Chashna nishcamantaca, ñucami cambaj shimipica fierro ipicunata churachisha, 

cambaj jatun yacucunapi tiyaj chalhuacunataca, cambaj escamapimi llutachisha. Jatun 

yacucuna chaupimanta canta chashna llujshichijpica, tucui chalhuacunaca cambaj 

escamapimi llutarishpa llujshingacuna. 

5Chaimanta llujshichishpaca cantapish, cambaj jatun yacucunapi tiyaj tucui 

chalhuacunatapish shitashca pambapimi saquisha. Tucuicuna ricunalla allpa 

jahuapimi urmangui. Pipish mana japingachu, pipish mana tandachingachu. Cantaca 

cai pachapi tiyaj p'iña animalcunaman, pajarocunamanmi micuchun curcani. 

6Chashna rurajta ricushpami, Egipto llajtapi causajcunaca tucuicunallataj ñucataca, 

Mandaj Diostaj cashcataca yachangacuna. Paicunaca israelcunapajca tauna shina 

cashpapish, chijtarishca caspi shinami tucurca. 

7Canca maquihuan japirijllapimi, p'aquirishpa rigrata chugrichircangui. 

Taunarijllapimi p'aquirishpa, huashata p'aquircangui ningui” nircami. 

8Chashna cashcamantami, Mandaj Jatun Diosca cantaca cashna nin: “Riqui, canta 

llaquichingapajmi espadata apamuni. Chaihuanmi cai llajtamantaca runacunatapish 

animalcunatapish chingachisha. 

9Egipto llajtaca llaquinayaj, shitashcami saquiringa. Chashna rurajpimi ñucataca, 

Mandaj Diostaj cashcataca yachangacuna. Canca: Nilo yacuca ñucapajmi, ñucamari 

rurarcani nircanguimi. Chaimantami chashna llaquichisha. 

10Canhuanpish, canpi tiyaj jatun yacucunahuanpish p'iñarinimi. Egipto llajtataca, 

Migdol pueblomanta callarishpa Sevene pueblocama, Etiopía llajta lindecamapishmi 

llaquinayaj shitashcata saquisha. 

11Chai llajtataca runacunapish, animalcunapish mana puringacunachu. Chuscu chunga 

huatacamami chaipica pipish mana causanga. 

12Egipto llajtataca shujtaj llajtacunata llaquichishca shinallatajmi llaquichisha. Chaipi 

tiyaj pueblocunatapish, shujtaj pueblocunata chingachishca shinallatajmi 

chingachisha. Chuscu chunga huatacamami shitashca saquiringa. Egipto llajtapi 

causajcunataca shujtaj llajtacunaman, shujtaj pueblocunamanmi caita chaita cachasha” 

ninmi. 

13Mandaj Jatun Diosca cashnapishmi nin: “Chuscu chunga huatacuna tucurijpimi, 

shujtaj llajtacunapi causacuj Egipto llajta runacunataca tandachisha. 

14Paicunataca Egipto llajtaman prezu apashcamanta tigrachimushpaca, paicuna 

huacharishca Patros llajtallamantajmi pushasha. Chai llajtapimi tucuicuna p'iñashca 

causangacuna. 

15Chai llajtaca shujtaj llajtacunahuan ch'imbapurajpica, uchilla yanga llajtami canga. 

Manataj cutin umata alzashpa, shujtaj llajtacunata mandai tucungachu. Ashtahuanpish 

shujtaj llajtacunata ama cutin mandai tucuchunmi paicunataca ashallata saquisha. 

16Chaimantami israelcunaca ña mana ashtahuan paicunapica shunguta churangacuna. 

Paicunata catishpa cutin millaita ruranataca, ña mana yuyaringacunachu. 

Chaimantami ñucataca, Mandaj Jatun Diostaj cashcataca yachangacuna” nircami. 

17Ishqui chunga sujta huata punta quilla callari punllami, Mandaj Diosca ñucataca 

cashna nirca: 

18“Huañujlla aichayuj runalla, Babilonia llajtata jatun mandaj Nabucodonosorca, Tiro 

pueblota mishangapajmi paipaj soldadocunataca sinchita macanacuchirca. 

Ashtahuanpish chai soldadocunarajmi ajchacunapish, huashacunapish pelarircacuna. 

Tiro pueblota llaquichishcamantaca paipajpish, paipaj soldadocunapajpish mana imata 

japircachu. 

19Chaimanta Babilonia llajtata jatun mandaj Nabucodonosormanca, ñucami Egipto 

llajtataca cuni. Paimi chai llajtapi imalla tiyajcunatapish, imallata 



1620 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

quichushcacunatapish tandachishpa japinga. Chai tucuita japishpami, paipaj 

soldadocunamanca paganga. Mandaj Jatun Diostajmi chashna nini. 

20Jatun mandaj Nabucodonosormanca, soldadocunahuan Tiro pueblota 

llaquichichishcamantami, Egipto llajtataca cuni. Paicunaca ñucatami servircacuna. 

Mandaj Jatun Diostajmi chashna nini. 

21Chai punllamantami israelcunamanca, mandanataca cutin callarichisha. Ezequiel, 

canmi paicunamanca imatapish huillangui. Chaita ricushpami ñucataca, Mandaj 

Diostaj cashcata yachangacuna” nircami. 

EZEQUIEL 30 

Egipto llajtata llaquichinamanta 

1Mandaj Diosca ñucamanca cashnami nirca: 

2“Huañujlla aichayuj runalla, cashna huillayari: Mandaj Diosca cashnami nin: 

Huacaichigari, ¡aij chai punllaca imachari tucunguichij! 

3Chai punllaca ñamari pajtamucun. Mandaj Dios llaquichina punllaca, ñamari 

quichquiyamucun. Chai punllaca p'uyu punllami canga, llajtacunata llaquichina 

punllami canga. 

4Egipto llajtamanca espadami shamunga. Chai espadami paicunataca chugrichishpa 

urmachinga, imalla charishcacunatapish apangacunami. Huasicunatapish tucuitami 

chingachinga. Chaita ricushpami, Etiopía llajtapi causajcunaca mancharingacuna. 

5Chai punllapica Etiopía shuti, Fut shuti, Lud shuti llajtacunapi causajcunapish, tucui 

Arabia llajtapi, Libia llajtapi causajcunapish, paihuan tandanacushpa causaj 

llajtacunapish paicunallahuantajmi chai espadapi urmangacuna” nircami. 

6Shinallataj Mandaj Diosca cashnapishmi nin: “Egipto llajtata ayudajcunapish 

huañungacunami. Jatun tucushpa mandaj Egipto llajtaca Migdol pueblomanta Sevene 

pueblocamami espadapi huañunga. Mandaj Jatun Diostajmi chashna nini. 

7Egipto llajtaca shujtaj llajtacuna shinallatajmi llaquinayaj saquiringa. Chaipi tiyaj 

pueblocunapish, shujtaj pueblocuna shinallatajmi shitashca saquiringa. 

8Egipto llajtapi ninata japichishpa, paita ayudajcunandij tucuita chingachijta 

ricushpami ñucataca, Mandaj Diostaj cashcataca yachangacuna. 

9Egipto llajtata llaquichi punllaca, ñuca ñaupajmantami huillajcunaca jatun 

barcocunapi rishpa, imata mana manchashpa causacuj Etiopía llajtapi huillashpa 

manchachingacuna. Egipto llajtata llaquichishcata uyashpaca mancharingacunami. 

Chai jatun llaqui punllaca, ñallami pajtamucun” nircami. 

10Mandaj Jatun Diosca cashnapishmi nin: “Egiptopi imalla tiyajcunataca, Babilonia 

llajtata jatun mandaj Nabucodonosorpaj maquipi churashpami chingachisha. 

11Paimi achca llajtacunamanta tandashca ashtahuan c'ari c'ari, paipaj soldadocunandij 

rishpa, chai llajtataca chingachinga. Paicunapaj espadacunata huaquichinamanta 

llujshichishpami, Egipto llajtapi causajcunataca huañuchingacuna. Chai llajtaca 

huañushcacunahuanmi junda saquiringa. 

12Jatun yacucunatapish chaquichishami, chai llajtataca yallitaj millai runacunamanmi 

cusha. Chai llajtataca, chaipi tucui imalla tiyajcunandijmi caru llajtamanta 

shamujcunaman tucuchichisha. Caicunataca Mandaj Diosca ñucatajmi chashna nini” 

ninmi. 

13Mandaj Jatun Diosca cashnapishmi nin: “Egipto llajtapi tiyaj rurashcalla 

dioscunatapish, Menfis pueblopi tiyaj dioscunatapish chingachishami. Egipto llajtata 

jatun mandajca, mana ashtahuan tiyangachu. Chai llajtapica, jatun mancharinatami 

rurasha. 

14Patros llajtataca chingachishami, Zoán pueblopica, ninatami japichisha. Tebas 

pueblopi causajcunataca, paicuna imalla rurashcatami ricusha. 

15Shinallataj ñuca yallitaj p'iñarishpami, Egipto llajtata torre shina jarcaj Sin 

pueblotapish llaquichisha. Tebas pueblopi causajcunatapish tucuicunatami tucuchisha. 

16Shinallataj Egipto llajtapica, ninatami japichisha. Sin puebloca, manchanayajtami 

nanachinga. Tebas puebloca, mirga mirgami tucunga. Menfis puebloca, punllantami 

llaquicunata charinga. 

17Avén shuti, Pibeset shuti pueblocunapi causaj q'uipa huiñai c'aricunaca espadapimi 

huañungacuna, huarmicunaca prezumi ringacuna. 

18Egipto llajta jatun tucushpa mandacushcata llaquichicui punllallatajmi, Tafnes 

pueblopica punllaca tutayanga. Egipto llajtataca, manchanana amsami tapanga. Llajta 

muyundij pueblocunapi causajcunataca, prezumi apangacuna. 

19Egipto llajtataca llaquichishallatajmi. Chashna rurajpimi ñucataca, Mandaj Diostaj 

cashcataca yachangacuna” ninmi. 

20Chunga shuj huata punta quilla callari canchis punllapimi, Mandaj Diosca ñucataca 

cashna nirca: 

21“Huañujlla aichayuj runalla, Egipto llajtata jatun mandaj faraonpaj rigrataca ñami 

p'aquircani. Chai rigrataca manamari jambicunata churashpa huatashcachu. Chai rigra 

alliyashpa, espadata sinchita charirachunpish manamari chumbihuan huatashcachu. 

22Chaimantami Mandaj Jatun Diostaj cashna nini: Egipto llajtata jatun mandaj 

faraonhuanca, ñucaca p'iñarishcami cani. Chaimantami paipaj alli rigratapish, 

p'aquishca rigratapish tucui p'aquishpa, maquipi charicun espadataca cacharichisha. 

23Shinallataj Egipto llajta runacunataca, shujtaj llajtacunamanmi caita chaita 

cachasha. 

24Ashtahuanpish Babilonia llajtata jatun mandajpaj rigracunatarajmi sinchiyachishpa, 

ñuca espadataca paipaj maquipi lutsachisha. Chai espadahuanmi faraonpaj 

rigracunataca p'aquinga. Chashna chugririshpa huañucushpami, paipaj ñaupajpica 

manchanayajta huacanga. 

25Ashtahuanpish Babilonia llajtata jatun mandajpaj rigracunatarajmi sinchiyachisha, 

faraonpaj rigracunataca urmachishami. Babilonia llajtata jatun mandajpaj maquipi 

ñuca espadata lutsachishpa Egipto llajtata llaquichicujta ricushpami, ñucataca Mandaj 

Diostaj cashcataca yachangacuna. 

26Shinallataj Egipto llajta runacunataca, shujtaj llajtacunamanmi caita chaita 

cachasha. Chaita ricushpami ñucataca, Mandaj Diostaj cashcataca yachangacuna” 

nircami. 

EZEQUIEL 31 

Jatun mandajtaca cedro yurahuan ch'imbapurashcamanta 

1Chunga shuj huata quimsa quillapaj punta punllapimi, Mandaj Diosca ñucataca 

cashna nirca: 

2“Huañujlla aichayuj runalla, Egipto llajtata jatun mandaj faraonmanpish tucui chaipi 

causajcunamanpish cashna ni: Can sumaj cashcataca ¿pihuantaj ch'imbapuranguiyari? 

3Asiria llajtaca Libanopi tiyaj cedro yura shinamari carca. Chai yuraca, jatunmanpish 

yallitaj jatun, suni ramacunayuj p'angasapamari carca. Chai yura ñahuipish, achca 

ramacuna chaupipimari carca. 

4Paitaca tamyapish, allpa ucupi tiyaj yacupishmi huiñachirca. Jatun yacucunapish, 

chai yura muyundijtami callparca. Chai yacucunataca, urcupi tiyaj tucui shujtaj 

yuracunamanpishmi cacharca. 

5Paica urcupi tiyaj tucui yuracunamanta yalli jatuntami huiñarca. Ramacunapish 

manchanayajtami mirarirca. Achca yacuyuj cashpami, suni ramacunayuj tucurca. 

6Chai yura rama jahuacunapica, huairata purij alasyuj animalcunami tazinta 

rurarcacuna. Chai yura ucupica, pambata purij tucui laya animalcunami 

huacharcacuna. Chai yura llandujlla ucupica, achca llajtacunapishmi causarcacuna. 

7Paipaj sapicuna achca yacu c'uchupi cashcamantami, suni ramacunayuj tucushpa 

jatunta huiñashpa sumaj tucurca. 

8Chai yurataca, ñuca huertapi tiyaj cedro yuracunapish mana taparcacunachu, haya 

yura ramacunapish mana paipaj ramacuna shinachu carca. Castaño yuracunapish, 

mana pai shina ramasapachu carca. Ñuca huertapica, maijan yura mana pai shina 

sumajca tiyarcachu. 

9Paitaca achca ramacunahuanmi sumajyachircani. Chaimantami ñuca Edén huertapi 

tiyaj tucui yuracunaca, paitaca munarcacuna ninmi ni” nircami. 

10Chaimantami Mandaj Jatun Diosca cashnapish nirca: Paica tucuicunata mishashpa, 

jatunta huiñashcamanta, ramacunayuj cashcamanta, suni ñahuiyuj cashcamantami, 

paipaj shungupica jatunmi cani nirirca. 

11Chaimantami shujtaj llajtacunata mandajcunaman cusha. Paicunami pai millaita 

rurashca shinallataj llaquichingacuna. Paitaca ñucaca shitarcanimi. 

12Paitaca caru llajtamanta shamujcunami chingachingacuna. Shujtaj llajtamanta 

mandajcunami aisashpa shitangacuna. Chaimantami tucui paipaj ramacunaca urcu 

jahuacunapi, pugru pambacunapi, huaicu yacucunapi urmangacuna. Shinallataj chai 

yura ucupi llandurishpa causajcunapish paillata saquishpami, anchurishpa ringacuna. 

13Chai yura urmashca jahuapimi, huairata purij alasyuj animalcunaca causangacuna. 

Shinallataj pambata purij tucui laya animalcunaca, ramacunapimi siriringacuna. 

14Yacu c'uchupi huiñaj yuracunalla, cancunapish ama chai yura shina yallitaj jatun 

cashcata yuyanguichijchu, ramacunata mishashpa huiñanatapish ama 

yuyanguichijchu, cancunalla jatun cashcatapish ama yuyanguichijchu. Cancunapish 

tucuicunallatajmi huañuna canguichij. Cancunapish huañujlla aichayuj runacuna 

huañujpi pambana allpa ucu jatun jutcullapitajmi pambarina canguichij. 

15Mandaj Jatun Diosca cashnapishmi nirca: “Seolman pai uriyai punllallatajmi, jatun 

jutcumanta llujshicuj yacucunataca llaqui churanata churachircani. Chaimantami jatun 

yacucunatapish jarcarcani, achca yacucunami jarcarirca. Paimantami Líbano 

urcutapish manchanana amsahuan tapachircani. Chaita ricushpami, shujtaj yuracunaca 

ñahuicuna amsayashpa urmarcacuna. 

16C'ulun nichishpa urmachishpami llajtacunatapish chujchuchircani. Paitaca pambana 

jutcuman uriyajcunandijmi, Seolmanca uriyachircani. Shinallataj Edén huertapi tiyaj 

agllashca yuracunapish, Líbano urcupi tiyaj tucuimanta yalli alli yuracunapish, yacu 

c'uchupi tarpushca yuracunapish allpa ucupi pambarijpimi cushicurcacuna. 

17Paipaj rigracuna shina cajcunapish, paipi llandurishpa causaj llajtacunapish 

espadahuan huañuchishcacuna shinallataj, paihuanmi Seolmanca uriyarcacuna. 

18Can chashna sumaj cashcata, jatun cashcataca ¿Edén huertapi tiyaj maijan 

yurahuantaj ch'imbapurarcanguiyari? Shina cashpapish Edén huertapi tiyaj 

yuracunandijllatajmi, allpa ucupi shitashca cangui. C'aricuna charishca aicha mirga 

carata mana p'itishcacunataca, espadahuanmi huañuchircacuna. Chaicunahuanmi 

sirigringui. Faraonpish, tucui cai llajtapi causajcunapish chashnami tucungacuna” 

nircami Mandaj Jatun Diosca. 

EZEQUIEL 32 

Faraontaca manchanana jatun animalhuan ch'imbapurashcamanta 

1Chunga ishqui huata chunga ishqui quillapaj punta punllapimi, Mandaj Diosca 

ñucataca cashna nirca: 

2“Huañujlla aichayuj runalla, Egipto llajtata jatun mandaj faraonmanta cashna 

yupashpa yupashpa huacai: Canca shujtaj llajtacunapajca, malta león shinamari 

carcangui. Mama cucha yacucunapi causaj dragón shinamari carcangui. Jatun 

yacucunatapish chaquichircanguimi. Cambaj chaquicunahuan sarushpami, chai 

yacucunatapish mapayachircangui, yacu uricunatapishmi sarushpa purircangui. 

3Mandaj Jatun Diosca cashnami nin: Ñuca linchita shitashpami cantapish, Egipto 

runacunatapish japisha. Ñuca linchihuanmi cantaca llujshichingacuna. 

4Tucuicuna ricuchunmi allpaman llujshichishpa, chaipi shitasha. Cantaca huairata 

purij alasyuj animalcunamanpish, p'iña animalcunamanpishmi mana nijta carasha. 

5Cambaj aichacunataca urcucunapimi churasha, cambaj huañushcacunataca pugru 

pambacunapimi jundachisha. 

6Cambaj yahuartaca can causacun llajtallapitajmi jichasha. Cambaj yahuarca 

urcucunacamami regaringa, yacu rina huaicucunapipishmi jundanga. 

7Canta chingachishpaca, jahua pachatapishmi tapasha. Jahua pachapi tiyaj 

luzerocunatapish amsayachishami, intitapish p'uyuhuanmi tapachisha, lunapish ña 

mana ashtahuan achijyachingachu. 

8Canmantami jahua pachapi tiyaj achijyachijcunatapish amsayachisha. Can causashca 

llajtamanca jatun llaquicunatami cachasha. Mandaj Jatun Diostajmi chashna nini. 

9Can mana rijsishca llajtacunaman cambajcunata prezu apashpaca, achca 

llajtacunatami llaquilla shunguhuan saquisha. 

10Achij nicuj ñuca espadahuan chai punlla canta huañuchichijta ricushpami achca 

llajtacunapish, jatun mandajcunapish jatunta mancharishpa upayangacuna. Can llaqui 

tucushcamantaca manchashpami, cutin cutin chujchungacuna ninmi ningui” nircami. 

11Chaimantami Mandaj Jatun Diosca cashna nin: “Babilonia llajtata jatun mandajpaj 

espadami cambajmanca shamunga. 

12Chai c'ari c'aricunapaj espadacunahuanmi cambaj llajtapi causajcunataca 

huañuchichisha. Chaicunaca llajtacunamanta ashtahuan c'ari c'aricunami canga. 

Paicunami jatun tucushca Egipto llajtatapish, chaipi tucui causajcunatapish 

chingachingacuna. 

13Yacucunapi causaj tucui laya animalcunatapish chingachishami. Chai yacucunataca 

runacunapaj chaquicunahuanpish, animalcunapaj sillucunahuanpish ña mana 

ashtahuan sarushpa mapayachingacunachu. 

14Tucui mapacunata siquiyachishpami, chuyajlla yacucunata rurasha. Jatun 

yacucunaca, aceite shinami callpanga. Mandaj Jatun Diostajmi chashna nini. 

15Shinallataj Egipto llajtata shitashcata saquijpi, chaipi imalla tiyajcunatapish 

quichushpa tucuita apajpi, chaipi causajcunatapish tucuita huañuchijpimi, ñucataca 

Mandaj Diostaj cashcataca yachangacuna. 

16Cai shimicunaca yupashpa yupashpa huacana shimicunami. Shujtaj llajtacunapi 

causaj huarmicunami Egipto llajtamantapish, chaipi tucui causajcunamantapish 

yupashpa yupashpa huacangacuna” ninmi Mandaj Jatun Diosca. 

17Chunga ishqui huata callari quillapaj chunga pichca punllapimi, Mandaj Diosca 

ñucataca cashna nirca: 

18“Huañujlla aichayuj runalla, Egipto llajtapi causajcunamanta yupashpa yupashpa 

huacangui. Paitapish jatun tucushca llajtacunapi causaj huarmicunatapish, pambana 

jutcuman uriyajcunandij allpa ucuman cachangui. 

19Canca yallitaj sumajmi cangui. Shina cashpapish, c'aricuna charishca aicha mirga 

carata mana p'itishcacunata, pambashcallapitajmi pambarina cangui. 

20Egipto llajtaca espadapi huañujcuna shinallatajmi huañunga. Paitaca espadahuan 

huañuchichunmi curcani. Egipto llajtatapish, chaipi causajcunandij huañuchichun chai 

espadata apaichijlla. 

21Egipto llajtata ayudajcunapish, c'aricuna charishca aicha mirga carata mana 

p'itishcacuna espadapi huañushcacunapishmi Seolmantaca c'ari c'ari tucushpa, Egipto 

llajtataca rimangacuna. 

22Asiria llajtapish, chaillapitajmi pambashca siricun. Paita pambashca muyundijpica, 

paipaj soldadocunata pambashca jutcucunami tiyacun. Paicunapish espadallapitajmi 

huañurcacuna. 

23Huañushcacuna tiyacun jatun jutcu ladocunapimi, chai soldadocunata pambashca 

jutcucunaca tiyacurca. Shinallataj paita pambashca muyundijpica paipaj 

soldadocunata pambashca jutcucunami tiyacun. Tucui paicunapish espadapimi 

huañurcacuna. Paicunaca cai pachapi causajcunata manchachijcunami carca. 

24Elam llajtapish chaillapitajmi pambarirca. Paita pambashca muyundijpica, paipaj 

soldadocunata pambashca jutcucunami tiyacun. Paicunaca tucuicunami espadapi 

huañurcacuna. Paicuna charishca aicha mirga carata mana p'itichishca chai 

runacunaca, cai pachapi causajcunata jatunta llaquichishpa manchachishcamantami, 

huañushcacuna tiyacunmantaca ashtahuan ucuman pambarircacuna. Paicunapish 

pambashcacunapurallapitajmi pingai tucurcacuna. 

25Paitapish, paipaj soldadocunatapish huañushcacunapaj chaupipimi camapi 

sirichircacuna. Paipaj muyundijpica paipaj soldadocunata pambashca jutcucunami 

tiyacun. Paicunaca charishca aicha mirga carata mana p'itichishcacunami, 

tucuicunami espadapi huañurcacuna. Paicunallataj caipi chaipi causajcunata 

manchachishcamantami, caishuj huañushcacuna shinallataj pingachishca carcacuna. 

Shujtaj huañushcacunapaj chaupipimi paipish tiyacun. 

26Chaillapitajmi Mesec shuti, Tubal shuti llajtacunapish, chaipi causajcunapish 

pambarircacuna. Paita pambashca muyundijpica, paipaj soldadocunata pambashca 

jutcucunami tiyacun. Paicunaca charishca aicha mirga carata mana 

p'itichishcacunami. Tucuicunami espadapi huañurcacuna. Paicunallatajmi cai pachapi 

causajcunataca manchachircacuna. 

27Paicuna charishca aicha mirga carata mana p'itishcacunahuanca mana 

pambarircacunachu. Paicunaca jatun macanacuipi macanacunacunandijmi, Seolmanca 

uriyarcacuna. Espadatapish saunachishpami cacharcacuna. Paicunaca cai pachapica 

c'ari c'aricunatapish manchachijcunami carca. Chashna millaita rurashcamantami, 

paicunapaj tullucunaca ismunga. 

28Egipto llajtalla, canpish charishca aicha mirga carata mana 

p'itichishcacunallahuantajmi llaquichishca cangui. Espadapi huañujcuna shinallatajmi 

pambaringui. 

29Chaillapitajmi Edom llajtapish, chai llajtata jatun mandajcunapish, paicuna 

churashca tucui mandajcunapish, espadapi huañujcuna shinallataj pambarircacuna. 

Paicunata jatun mandajcuna cajpipish, chaipimi pambarircacuna. Paicunaca charishca 

aicha mirga carata mana p'itichishcacunahuanmi pambarircacuna. 

30Chaillapitajmi janaj llajtata mandajcunapish, Sidón pueblopi causajcunapish 

pambarircacuna. Paicunaca jatun mandajcuna cashpapish, tucuicunata mandajcuna 

cashpapish, caishuj huañushacunallahuajtajmi pambarircacuna. Charishca aicha mirga 

carata mana p'itichishcallatajmi espadapi huañujcunahuan pambarircacuna. Jutcupi 

pambashcacuna shinallatajmi pingachishca carcacuna. 

31Cai tucui huañushcata ricushpami, faraonca mana paipaj soldadocunalla achca 

huañushcata ricushpa cushicunga. Faraonpish paipaj soldadocunapishmi espadapi 

huañurca. Mandaj Jatun Diostajmi chashna nini. 

32Ñucami cai pachapi causajcunapajca, manchaita churarcani. Chaimantami 

faraonpish, chai llajtapi causajcunapish charishca aicha mirga carata mana 

p'itichishcacunallahuantaj espadapi huañujcunahuan pambaringacuna” ninmi Mandaj 

Jatun Diosca. 

EZEQUIEL 33 

Chapaj runa imallata rurana cashcamanta 
(Ez. 3:16-21) 

1Mandaj Diosca ñucataca cashnami nirca: 

2“Huañujlla aichayuj runalla, cambaj llajtapuracunamanca cashna nishpa huillai: Shuj 

llajtapi causajcunaca, paicunapuramanta shujta agllashpami, ñuca espada shamucujta 

chapachun churangacuna. 

3Chai runaca, ñuca espada chai llajtaman shamucujta ricushpaca, tocashpami 

huillanga. 

4Maijanpish chai trompeta tocashcata uyashca jahua, mana cazushcamanta espada 

shamushpa paita chugrichijpica, paipaj jahuallatajmi canga. 

5Chai trompeta tocashcata uyashca jahua mana miticushpaca, paipaj jahuallatajmi 

canga. Ashtahuanpish imapaj tocashcata maijanpish yachashpaca, paipaj causaitaca 

quishpichingami. 

6Ashtahuanpish cai llajtapi causajcunata espada chugrichinaman shamucujta ricushca 

jahua, chai chapaj runa mana trompetapi tocashpa yachaj chayachishcamantaca, 

maijanta chai espada huañuchijpica, paipaj yahuarca chai chapaj runapaj jahuami 

canga. 

7Huañujlla aichayuj runalla, cantaca israelcunata ricuj cachunmi churarcani. Cunanca 

ñuca imalla nishcata alli uyangui, paicunamanca ñuca imalla nishcata huillashpa 

cunangui. 

8Ñucata mana manchaj runataca: Ñucata mana manchashcamantaca huañunatajmi 

cangui nishachari. Shina nijpipish canca ñucata mana manchaj runa millaita ruranata 

saquichun, mana rimanguichari. Chashna mana rimajpica, paipaj juchamantaca 

huañungatajmi. Shina cajpipish paipaj yahuarca, cambaj jahuami canga. 

9Ashtahuanpish ñucata mana manchaj runataca, millai causaimanta saquirichun 

rimanguichari. Can rimashca jahua mana saquirishpa, paipaj juchamanta 

huañushpaca, paipaj jahuallatajmi canga. Ashtahuanpish canca cambaj causaitaca 

quishpichinguimi ninmi ni. 

Mandaj Diosca cashcata ruraj cashcamanta 
(Ez. 18:21-32) 

10Huañujlla aichayuj runalla, israelcunataca cashna ni: Cancunaca cashnami 

ninguichij: Ñucanchij mana cazushpa c'ariyashcapish, ñucanchij juchacunapish 

ñucanchij jahuallapitajmari. Chashna mana allita rurashcamantamari, ñucanchijca 

tucuricunchij. Chashnaca ¿ima shinataj causashunri? ninguichijmi ni. 

11Cashnapish ningui: Mandaj Jatun Diosca cashnami nin: Ñucaca causacunimi. 

Ñucata mana manchaj runataca, mana huañuchun munanichu. Ashtahuanpish pai ima 

shina causacushcata saquishpa causaita charichunmi munani. Chashna cashcamantaca 

israelcunalla, cancuna millaita ruracushcata saquishpa, ñucapajman cutirichigari, 

cutirichigari. ¿Maitataj yangamantaca huañunguichigari? ninmi ni. 

12Huañujlla aichayuj runalla, cambaj llajtapuracunataca cashna ni: Maijanpish 

cashcata ruracushcata saquishpa ñucata c'ariyajpica, ñaupaman cashcata 

rurashcacunaca mana quishpichingachu. Shinallataj ñucata mana manchaj runa 

millaita ruranata saquishpa cutirijpica, ñaupaman pai millaita rurashcacunaca mana 

jarcangachu. Cashcata ruraj runaca allita ruracushca cashpapish, juchata rurashpaca, 

huañungatajmi. 

13Ñucaca cashcata ruraj runataca: Causanguitajmi nishachari. Shina nijpica, paica 

cashcata rurajmi cani, causashallami yuyashpa millaita rurangachari. Chashna 

rurajpica ñaupaman cashcata pai rurashcacunataca manataj yuyarishachu, 

ashtahuanpish millaita rurashcamantaca huañungatajmi. 

14Shinallataj ñucata mana manchaj runataca: Huañunatajmi cangui nishachari. Shina 

nijpipish millaita ruranata saquishpa, ñucapajman cutirishpa ima pandata mana 

rurashpa, cashcata rurangachari. 

15Prendata quichushcatapish tigrachingachari, imallata shuhuashcatapish 

cutichingachari. Causanata yachachun quillcachishcapi nishca shina causashpa, 

millaita mana rurashpaca causangatajmi, manataj huañungachu. 

16Chashna rurajpica, pai ñaupaman juchata rurashcacunataca shujllatapish manataj 

yuyarishachu. Ashtahuanpish imata mana pandarishpa, cashcata rurashcamantaca 

causangatajmi. 

17Chaicunata rurajta ricushpaca, cambaj llajtapuracunaca: Jatun Diosca manamari 

allita ruranchu ningacunami. Ashtahuanpish paicunarajmi mana allita rurancuna. 

18Cashcata ruraj runa cashpapish, cashcata ruranata saquishpa millaita rurashpaca, 

huañungatajmi. 

19Shinallataj ñucata mana manchaj runa cashpapish millaita ruranata saquishpa, ima 

pandata mana rurashpa, cashcata rurashpaca causangatajmi. 

20Chaita ricushpami cancunaca: Jatun Diosca manamari allita ruranchu 

ninacunguichij. Israelcunalla, cancuna ima shinalla causashcataca ñucami ricuchisha” 

nircami. 

Jerusalén urmanamanta 

21Ñucanchijca ñami chunga ishqui huatata prezu tiyarcanchij. Chunga ishqui huata 

chunga quillapaj pichca punllapimi, ñapish shuj runaca Jerusalenmanta miticushpa 

ñucapajman shamurca. Chai runaca: “Pueblotaca shujtajcuna quichunmi” nishpami 

huillarca. 

22Chai runa manaraj ñucapajman shamujpimi, Mandaj Diosca chishiman paipaj 

maquita ñuca jahuapi churashpa cutin rimachirca. Cayandij tutamanta chai runa 

chayanapajca, ñami cutin rimacurcani. 

23Chaimantami Mandaj Diosca ñucata cashna nirca: 

24“Huañujlla aichayuj runalla, chai llaquinayaj llajtapi causaj israelcunaca cashnami 

rimancuna: Abrahamca pailla cashca jahuami cai llajtataca japirca, ñucanchijcarin 

achcacunamari canchij. Maitataj cai llajtataca mana japishunri nincunami. 

25Chashna nijcunamanca cashna niyari: Mandaj Jatun Diosca cashnami nin: 

Cancunaca aichatapish yahuarndijmi micunguichij, rurashcalla dioscunata 

adorajcunapishmi canguichij, huañuchijcunami canguichij. Chashna mana allita 

rurajcunaca ¿maitataj cai llajtataca japinguichigari? 

26Cancunaca espadahuan huañuchijcuna, millananata rurajcuna, shujtajpaj 

huarmihuan huainayashpa mapayachijcunami canguichij. Chashna mana allita 

rurajcunaca ¿maitataj cai llajtataca japinguichigari? ninmi ningui. 

27Paicunamanca cashnapish ningui: Mandaj Jatun Diosca cashnami nin: Ñucaca 

causacunimi, chai llaquinayaj llajtapi causacujcunataca espadahuanmi 

huañuchichisha, urcucunapi causacujcunataca p'iña animalcunamanmi carasha, jatun 

patacunayuj pueblocunapi, jatun jutcucunapi causajcunataca jatun ungüihuanmi 

huañuchisha. 

28Chashna rurashpami, chai llajtataca llaquinayaj shitashcata saquisha. Jatun tucushpa 

mandana Israel llajtaca chingaringami. Israel llajtapi tiyaj urcucunapish shitashcami 

saquiringa, pipish chai urcucunataca mana puringachu. 

29Chai tucui laya millananacunata rurashcamanta, chai llajtata llaquinayaj shitashcata 

saquijta ricushpami, ñucataca Mandaj Diostaj cashcataca yachangacuna ninmi ningui. 

30Huañujlla aichayuj runalla, cambaj llajtapi causajcunaca pata c'uchucunapi, huasi 

pungucunapi shayarishpami, can rimashcataca chanzata rurashpa asincuna. 

Paicunapura caishuj chaishujmi: Jacuchij Mandaj Dios imallata huillachishcata 

uyashunchij ninacucuncuna. 

31Can rimashcata uyana cashcallamantami, ñuca agllashcacuna cashca shina 

uyanaman shamuj tucungacuna. Paicunaca can imalla rimashcata uyashpapish, 

chaitaca mana pajtachincunachu. Ashtahuanpish mishquijlla shimicunahuan 

rimashpapish, charina yuyaillami purincuna. 

32Riqui, canca paicunapajca c'uyaimanta cantaj runa shinamari cangui. Cantaca sumaj 

cungata charishcamanta alli cantashcata uyanachij shina, can imalla nishcata 

uyashpapish, chaitaca mana pajtachingacunachu 

33Chashna cashcamanta tucui chaicunaca pajtangatajmi, tucui chaicuna pajtajpimi, 

paicunapurapi Dios ima nishcata huillaj tiyashcataca yachangacuna” nircami. 

EZEQUIEL 34 

Israelcunata michijcunata llaquichinamanta 

1Mandaj Diosca ñucataca cashnami nirca: 

2“Huañujlla aichayuj runalla, israelcunata michijcunata llaquichina cashcata huillai. 

Paicunataca cashna ningui: Mandaj Jatun Diosca cashnami nin: Israelcunata 

michijcunalla, cancunaca quiquinllatamari michiringuichij ¡aij imachari tucunguichij! 

Michijcunaca ovejacunataca cuidancunami. 

3Ashtahuanpish cancunaca huirataca micunguichijmi, millmataca churanatami 

ruranguichij. Huirajlla ovejata huañuchishpapish, caishuj ovejacunata michinataca 

manamari yuyanguichijchu. 

4Irquicunatapish manamari ayudanguichijchu, ungushcatapish manamari 

jambinguichijchu, chaqui p'aquitapish manamari huatachinguichijchu, caita chaita 

puricujcunatapish manamari corralpi tandachinguichijchu, chingarishcatapish 

manamari mashcanguichijchu. Ashtahuanpish sinchita llaquichishpami 

mandanguichij. 

5Paicunaca michij illashcamantami, musparishpa caita chaita purincuna. Sachapi 

causaj p'iña animalcuna japishpa micunallami puricuncuna, caita chaitami rishcacuna. 

6Ñuca ovejacunaca chingarishpami, tucui urcucunata, tucui lomacunata purircacuna. 

Ñuca ovejacunaca cai pachapica, caita chaitami rircacuna. Paicunataca pipish mana 

mashcarcacunachu, paicunamantaca pipish mana tapurcacunachu ninmi ningui. 

7Chaimanta michijcunalla, Mandaj Dios imalla nishcata uyaichij: 

8Mandaj Jatun Diosca cashnami nin: Ñucaca causacunimi, ñuca canlla ovejacunataca 

michij illashcamantami shuhuarcacuna, p'iña animalcunami mirga mirgata rurashpa 

micurcacuna. Chashna cajpipish ñuca ovejacunataca, michijcunapish mana 

mashcagrircacunachu, ashtahuanpish chai michijcunaca quiquinllatatajmi 

michirircacuna. Ñuca ovejacunataca, manamari michircacunachu ninmi. 

9Chaimanta michijcunalla, Mandaj Dios imallata nishcata uyahuaichij. 

10Mandaj Jatun Diosca cashnami nin: Michijcunalla, cancunahuanca p'iñarishcami 

cani. Ñuca ovejacuna imalla tucushcataca ñucami tapusha. Cancunataca ovejacuna 

illajllatami saquisha. Chai michijcunaca, ña mana quiquinllatatajpish ashtahuan 

michiringacunachu. Ashtahuanpish ñuca ovejacunataca, paicunapaj shimimanta 

quishpichishami. Paicuna micushpa catichunca, ña mana ashtahuan saquishachu 

ninmi. 

11Mandaj Jatun Diosca cashnapishmi nin: Ñucallatajmi ñuca ovejacunataca 

mashcashpa rijsigrisha. 

12Ima shinami michijca chingarishca ovejacunapurapi caj paipaj ovejata rijsin, 

chashnallatajmi ñucapish ñuca ovejacunataca rijsisha. Shinallataj p'uyulla amsa 

punllapi caita chaita cachashca llajtacunamantaca llujshichishpa tandachishami. 

13Paicunataca shujtaj llajtacunamanta, shujtaj pueblocunamanta llujshichishpami 

tandachisha. Paicunataca quiquin Israel llajtaman pushamushpami, urcucunapipish, 

jatun yacu uricunapipish, causanalla pueblocunapipish michisha. 

14Alli q'uihuapimi michisha, paicunapajca corraltapish Israel llajta jatun urcucunapimi 

rurasha. Chai alli corralpimi dormingacuna, israelcunapaj urcucunapi tiyaj verdijlla 

alli q'uihuacunapimi micushpa puringacuna. 

15Ñuca ovejacunataca ñucami michisha, paicunamanca ñucami corraltapish rurashpa 

cusha. Mandaj Jatun Diostajmi chashna nini. 

16Chingarishpa caita chaita puricujtapish mashcashpa japishpaca, corralmanmi 

tigrachimusha, chaqui p'aquitapish c'acushpa huatashami, irquitapish ayudashami. 

Ashtahuanpish huirayashca ovejacunatapish, c'ari c'ari ovejacunatapish 

chingachishami, cashcata rurashpami paicunataca michisha ninmi. 

17Mandaj Jatun Diosca cashnapishmi nin: Ñuca ovejacunalla, cancunamanpish 

carnerocunamanpish, chivocunamanpish ima rurashcatami ricuchisha. 

18Cancunaca, alli q'uihuata micushpapish chaquicunahuan sarushpami 

mapayachircanguichij, chuyajlla yacuta ubyagrishpapish chaquicunahuan sarushpami 

mapayachircanguichij. 

19Chashna cancuna sarushpa mapayachishca q'uihuatami ñuca ovejacunaca 

micuncuna. Cancuna mapayachishca yacutami ubyancuna. 

20Chaimantami Mandaj Jatun Diosca cashna nini: Riquichij, ñucami huirayashca 

ovejamanpish, irqui ovejamanpish imalla rurashcata ricuchisha. 

21Cancunallatajmi chai irqui ovejacunataca costillacunahuan, rigrahuan t'angashpa 

shitarcanguichij. Shinallataj gachucunahuanpishmi tsagmashpa urmachircanguichij, 

tucuicunatami caita chaita cacharcanguichij. 

22Ñuca ovejacunataca, ñucami quishpichisha. Mana cutin shuhuashpa apangacunachu. 

Chai ovejacunamanca, ñucami imalla rurashcata ricuchisha. 

23Shinallataj chai ovejacunata michichunca, ñucami shuj michijta agllasha. Ñucata 

servij Davidtami churasha, paimi chai ovejacunataca michinga. 

24Mandaj Dios ñucami paicunapaj Taita Dios casha, ñucata servij Davidca paicunata 

mandajmi canga. Caicunataca Mandaj Dios ñucatajmi chashna nini. 

25Paicunahuanca sumajta causanatami ari ninacushun. Cai llajtamantaca p'iña 

animalcunatapish anchuchishami, shitashca pambacunapipish imata mana 

manchashpami causangacuna, yura ucucunapimi dormingallacuna. 

26Ñuca ovejacunataca ñucapajlla urcu muyundijpimi churasha, paicunamanca achca 

allicunatami cusha. Shinallataj tamyana punllacunapimi tamyatapish cachasha, chai 

tamyahuanmi achca allicunata japingacuna. 

27Granota p'ucuj yurapish alli granotami p'ucunga, allpapish alli granocunatami 

p'ucunga, cai llajtapica imata mana manchashpami causangacuna. Paicunata yugushpa 

huatashca cinta angucunataca p'itishami. Paicunata servichishpa causajcunapaj 

maquimantaca charichishami. Chaita ricushpami, ñucataca Mandaj Diostaj cashcataca 

yachangacuna. 

28Ña mana ashtahuan shujtaj llajtacunapi causajcunapaj maquipi causangacunachu. 

Cai llajtapi tiyaj p'iña animalcunapish ña mana ashtahuan huañuchishpa 

micungacunachu. Ashtahuanpish imata mana manchashpami causangacuna. 

Paicunataca pipish mana manchachingachu. 

29Paicunapajca sumaj michina pambatami rurasha. Cai llajtapica ña mana ashtahuan 

yaricaihuan huañungacunachu, ña mana ashtahuan shujtaj llajtacunapi causajcuna 

pingachishca causangacunachu. 

30Paicunata Mandaj Taita Dios cashcamanta ñuca paicunahuan cashcatapish, 

paicunaca ñuca agllashca israelcuna cashcatapish yachangacunami. Mandaj Jatun 

Diostajmi chashna nini. 

31Ñuca q'uihuapi micuj ñuca ovejacunalla, cancunaca huañujlla runacunallamari 

canguichij, ñucaca cancunapaj Taita Diosmari cani ninmi Mandaj Jatun Diosca ni” 

nircami. 

EZEQUIEL 35 

Seir urcuta llaquichinamanta 

1Mandaj Diosca ñucataca cashnami nirca: 

2“Huañujlla aichayuj runalla, cambaj ñahuita Seir urcuman churashpa, pai imalla 

tucunata huillai. 

3Cashna ningui: Mandaj Jatun Diosca cashnami nin: Seir urculla, canhuanca p'iñami 

cani, cantaca ñuca maquita chutashpami llaquichisha, llaquinayajta shitashcatami 

saquisha. 

4Cantapish, canpi tiyaj pueblocunatapish llaquinayajtami saquisha. Chashna rurajpimi 

ñucataca, Mandaj Diostaj cashcataca yachangui. 

5Canca huiñaita p'iñanacushpallami causarcangui. Chaimantami israelcuna yallitaj 

jatun llaquita apacujpipish, espadahuan huañuchicujcunaman japishpa curcangui. 

6Chaimantami Mandaj Jatun Diosca cashna nini: Ñucaca causacunimi, cantapish 

huañuchingacunami. Canllataj huañuchinata mana saquirishcamantaca, cantapish 

huañuimi japinga. 

7Seir urcutaca llaquinayaj shitashcatami saquisha. Shinallataj paipajman rijcunatapish, 

paipajmanta shamujcunatapish huañuchishami, 

8cambaj urcucunapica huañushcacunatami jundachisha. Lomacunapipish, pugru 

pambacunapipish, tucui yacu huaicucunapipish espadapi huañushcacunami 

urmangacuna. 

9Cantaca huiñaipajmi llaquinayajta saquisha, canpi tiyaj pueblocunapish mana cutin 

allichishcachu canga. Chashna rurajpimi ñucataca, Mandaj Diostaj cashcataca 

yachanguichij. 

10Canca: Mandaj Diosllataj Israel llajtapi cajpipish, ishquindij llajtacunata ñucapajlla 

cachun quichushpa japishatajmi nircanguimi. 

11Chaimantami Mandaj Jatun Diosca cashna nini: Ñucaca causacunimi. Ima shinami 

israelcunata p'iñachishpalla, jatunta llaquichishpalla causarcangui, chashnallatajmi 

ñucapish cantaca jatunta llaquichisha. Canta chashna llaquichijta ricushpami, 

israelcunaca ñucataca rijsingacuna. 

12Canca Israel llajtapi tiyaj urcucunataca, p'iñashcamantami cashna nircangui: Cai 

urcucunataca tucui chingachinchijtajmari. Chashna chingachichunmari ñucanchijman 

cushca nishpa rimashcataca, Mandaj Dios ñucatajmi uyarcani. Ñuca llaquichijpimi, 

chaitaca yachangui. 

13Canca yallitaj jatun tucushpami, ñucata c'ariyashpa manchanayajta rimarcangui. 

Chaitaca ñucatajmi uyarcani. 

14Chaimantami Mandaj Jatun Diostaj cashna nini: Tucuicuna ricushpa cushicuchunmi 

cantaca llaquinayajta saquisha. 

15Canca israelcuna causacun ñuca cushca llajta llaquinayaj tucushcata ricushpaca 

cushicurcanguimi, chashnallatajmi cantapish rurasha. Seir urcuca llaquinayajmi 

tucunga, tucui Edom llajtami chaipi causajcunandij llaquinayaj saquiringa. Chashna 

rurajpimi ñucataca, Mandaj Diostaj cashcataca yachangacuna ninmi ni” nircami. 

EZEQUIEL 36 

Israelcunaca q'uipa punllacunapi alli tucunamanta 

1“Huañujlla aichayuj runalla, Israel llajta urcucuna imalla tucunata cashna nishpa 

huillai: Israel llajtapi tiyaj urcucunalla, Mandaj Dios imalla nishcata uyaichij. 

2Mandaj Jatun Diosca cashnami nin: Cancunata p'iñajca huiñaipaj tiyacuj 

urcucunatapishmari ñucanchijpaj cachun cushca nishpami cushicurca. 

3Shina cajpipish cashna nishpa huillai: Mandaj Jatun Diosca cashnami nin: 

Cancunataca llaquinayajtami saquircacuna, shujtaj llajtacunamanta shamujcunami 

japishpa millpurcacuna. Cancunaca chanzata rurashpa, rimashpa asijcunapaj 

maquipimi urmarcanguichij. 

4Chashna cashpapish Israel llajta urcucunalla, Mandaj Jatun Dios imalla nishcata 

uyaichij. Mandaj Jatun Diosca urcucunatapish, lomacunatapish, yacu 

huaicucunatapish, pugru pambacunatapish, urmachishca llaquinayaj shitashca 

pueblocunatapish, imalla tiyajta quichushpa apashca pueblocunatapish, shujtaj llajtapi 

causajcuna chanzata rurashpa asishca pueblocunatapish cashnami nin: 

5Shujtaj llajtapi causajcunapish, Edom llajtapi causajcunapish, ñuca llajtataca 

cushicushpami japircacuna. Chaipi causajcunataca yallitaj p'iñashcamantami, prezu 

aparcacuna. Chashna rurashcamantami ñucaca jatunta p'iñarishpa, nina lunyacuj shina 

shimicunahuan rimarcani. Mandaj Jatun Diostajmi chashna nini. 

6Chashna cajpipish, Israel llajta imalla tucuna cashcata huillai. Chai llajtapi tiyaj 

urcucunamanpish, lomacunamanpish, yacu huaicucunamanpish, pugru 

pambacunamanpish cashna nishpa huillai: Mandaj Jatun Diosca cashnami nin: Shujtaj 

llajtacunapi causajcuna cancunata chanzata rurashpa asishcamantami paicunataca 

jatunta p'iñarishpa, nina lunyacuj shina shimicunahuan rimarcani. 

7Mandaj Jatun Diosca cashnapishmi nin: Ñuca maquita huichi alzashpami, cambaj 

muyundij llajtacunapi causajcunaca jatun llaquita apangacunatajmi nircani. 

8Israel llajtapi tiyaj urcucunalla, ashtahuanpish cancunaca ñuca agllashca 

israelcunapajca, yuracunata huiñachishpa micuna granocunata p'ucuchicuichijlla, 

ñallami paicunaca tigramunga. 

9Cancunamantaca ñucami shayarisha, cancunapajmanca ñucami tigramusha, 

cancunaca yapushca tarpushcami canguichij. 

10Shinallataj chaipi causacuj tucui israelcunataca achcatami mirachisha. 

Pueblocunapipish achcacunami causangacuna, urmashca huasicunatapish cutinmi 

shayachingacuna. 

11Cancunapi causachunca runacunatapish, animalcunatapish yallitaj achcatami 

mirachisha, pipish mana yupai tucuipajtami huiñashpa miraringacuna. Ñaupa 

huatacunapi shinallatajmi achcacuna causanga. Ñaupa huatacunatapish yalli achca 

allicunatami cusha. Chashna rurajpimi ñucataca, Mandaj Diostaj cashcataca 

yachanguichij. 

12Cancunapica ñuca agllashca israelcunami puringacuna. Paicuna causachunmi cai 

urcucunataca cusha, paicunapajmi cangui. Paicunapaj huahuacunataca, cutinca ña 

mana huañuchinguichu. 

13Mandaj Jatun Diostajmi cashna nini: Israel llajta urcucunalla, cancunataca cashnami 

nincuna: Runacunata micujmari, Israel llajtapi causaj huahuacunata huañuchijmari 

nincunami. 

14Chaimantaca ña mana ashtahuan runacunataca chingachinguichijchu. Cancunapi 

causajcunapaj huahuacunatapish mana ashtahuan huañuchinguichijchu. Mandaj Jatun 

Diostajmi chashna nini. 

15Shinallataj shujtaj llajtacunapi causajcuna c'amishpa rimashcatapish, ña mana 

ashtahuan uyanguichijchu. Cancunapi causaj huahuacunatapish, ña mana ashtahuan 

huañuchinguichijchu ninmi Mandaj Jatun Diosca ni” nircami. 

16Mandaj Diosca ñucataca cashnami nirca: 

17“Huañujlla aichayuj runalla, israelcunaca, quilla ungüihuan mapayashca huarmi 

shinami paicunapaj llajtapica, millaita rurashpa causarcacuna. Chashnami mapa 

tucurcacuna. 

18Llajtapi causajcunatapish huañuchishcamanta, rurashcalla dioscunatapish adorashpa 

mapayashcamantami, ñuca p'iñarishpa paicunataca jatunta llaquichircani. 

19Shinallataj shujtaj llajtacunamanmi, caita chaita cacharcani. Chaimantami caita 

chaita rircacuna. Paicuna rurashca shinallatajmi llaquichircani. 

20Chaimantami shujtaj llajtacunapi causajcunaca ñuca jucha illaj shutita yangata 

rurashpa, israelcunataca cashna nircacuna: Caicunacarin Mandaj Diospaj 

agllashcacunamari. Diospaj llajtamantamari llujshimushcacuna nishpami rimarcacuna. 

21Israelcuna shujtaj llajtacunaman chayajpi, chaipi causajcunaca ñuca jucha illaj 

shutita yangata rurashpa rimacujta ricushpami, yallitaj llaquirircani. 

22Chaimanta israelcunaman cashna ni: Mandaj Jatun Diosca cashnami nin: Imata 

ruranatapish mana cancunamantachu ruragrini. Ashtahuanpish shujtaj llajtapi 

causajcuna ñuca jucha illaj shutita yangata rurashpa cancunata rimashcamantami, 

paicunataca llaquichigrini. 

23Shujtaj llajtacunapi causajcunaman ñuca jatun shutita yangata rurachishcataca 

jatunyachishami. Cancunapurapi ñuca shutita jatunyachijta ricushpami, shujtaj 

llajtacunapi causajcunaca ñucataca, Mandaj Diostaj cashcataca yachangacuna. Mandaj 

Jatun Diostajmi chashna nini. 

24Cancunataca shujtaj llajtacunamanta tandachishpami, quiquin llajtallamantaj 

pushamusha. 

25Chaipimi cancunapaj jahuapica, chuyajlla yacuta tsirapasha. Chashna rurajpimi 

tucui mapamantapish, rurashcalla dioscunata adoranamantapish maillashca 

canguichij. 

26Cancunapica mushuj shunguta, mushuj yuyaitami churasha. Cancunamantaca rumi 

shunguta anchuchishpami, aicha shunguta churasha. 

27Chashna rurashpa ñuca Espirituta shungupi churajpimi, cancunaca ñuca 

quillcachishcapi nishca shina causanguichij, ñuca imalla rurai nishcatapish 

pajtachinguichijmi. 

28Cancunapaj ñaupa yayacunaman cushca llajtapimi causanguichij. Cancunaca ñuca 

agllashcacunami canguichij, ñucapish cancunapaj Diosmi casha. 

29Cancunataca tucui mapamantami huaquichisha, achca trigotapishmi cusha. Ña mana 

cutinca yaricaica tiyangachu. 

30Shujtaj llajtapi causajcuna, ama cutin cancuna yaricaihuan cajta ricushpa chanzata 

rurashpa asichunmi, yuracunapipish allpacunapipish granocunataca achcata 

p'ucuchisha. 

31Cancuna mana alli causashcatapish, imalla mana allita rurashcatapishmi 

yuyaringuichij. Chai millanana juchacunata rurashcamantaca, cancunallatajmi 

pingaringuichij. 

32Israelcunalla, cancuna millaita rurashcamantaca pingarichigari, ñucaca mana 

cancuna munashcamantachu chaicunata rurani. Chaitaca cancunaman huillanimi 

ninmi” Mandaj Jatun Diosca. 

33Mandaj Jatun Diosca cashnapishmi nin: “Cancunapaj tucui juchacunata anchuchi 

punllamantapachami pueblocunapi causachun churasha, shinallataj chai urmashca 

huasicunatapish shayachishca cangami. 

34Cai llajtata purijcuna ricushca, llaquinayaj shitashca siricun allpacunapish 

tarpushcami canga. 

35Chaita purijcuna ricushpaca, cashnami ningacuna: Cai shitashca allpacunaca, Edén 

huerta shinamari tucushca. Pueblocunapish urmachishca, shitashca, llaquinayajmari 

carca. Cunanca huasichishpamari, muyujta pircashpa causacuncuna ningacunami. 

36Shinallataj cancunapaj muyundij llajtacunapi causajcunaca tucui urmashcatapish 

ñuca cutin shayachishcata, tirashpa shitashcatapish ñuca cutin tarpushcatami 

ricungacuna. Caicunataca Mandaj Dios ñucatajmi chashna nini, chashna nishcataca 

rurashatajmi. 

37Mandaj Jatun Diosca cashnapishmi nini: Israelcunamanca, imalla mañashcatami 

cusha. Israelcunataca, canlla ovejata shinami mirachisha. 

38Jatun fiesta punllacunapi Jerusalenman apamushca ñucapajlla ovejacuna shinami, 

israelcunaca shitashca pueblocunapica jundanga. Chaita ricushpami ñucataca, Mandaj 

Diostaj cashcataca yachangacuna ninmi ni” nircami. 



1636 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

EZEQUIEL 37 

Pugru pambapi sirij chaquishca tullucunamanta 

1Mandaj Diosmi paipaj maquita ñuca jahuapi churarca. Mandaj Diospaj Espiritumi 

shuj pugru pambaman pushashpa, chaipi tiyaj tullucuna chaupipi churarca. 

2Chaimantaca chai tullucuna siricun muyundijtami purichirca. Chai pambapi siricuj 

tullucunaca yurajyajta chaquishca achca tullucunami carca. 

3Chaimantami ñucataca cashna nirca: “Huañujlla aichayuj runalla, ¿cai tullucunaca 

causacungarajchu imashi?” nijpimi, ñucaca: “Mandaj Dioslla, canllami yachangui” 

nircani. 

4Chaimantaca ñucataca cashnami nirca: “Cai tullucunamanca imalla tucuna cashcata 

cashna huillai: Chaquishca tullucuna, Mandaj Dios ima nishcata uyaichij. 

5Mandaj Jatun Diosca chaquishca tullucunataca cashnami nin: Riquichij, ñucami 

cancunapica espirituta churani. Chaimantami cutin causanguichij. 

6Shinallataj cancunapica angucunata churashpa, aichata jundachishpami, jahuataca 

carahuan tapachisha. Chai q'uipami espirituta cancunapi churasha. Chashna rurajpimi, 

cutin causaita charinguichij. Chaita ricushpami ñucataca, Mandaj Diostaj cashcataca 

yachanguichij ninmi ni” nircami. 

7Taita Dios mandashca shinallatajmi chai tullucunamanca, imalla tucuna cashcata 

huillarcani. Chaimantaca ñapish allpa chujchushpa c'ulun nishcatami uyarcani. Chai 

tullucunaca maillapi cana cashcapimi tandanacurcacuna. 

8Chai q'uipaca tullucunapica angucunami ricurirca, chai jahuapica aichami huiñarca. 

Chai jahuataca carami taparca, ashtahuanpish espiritutaca manaraj charircacunachu. 

9Chaimantami ñucataca cashna nirca: “Huañujlla aichayuj runalla, espirituman cashna 

huillai: Espiritulla, Mandaj Jatun Diosca cashnami nin: Espiritulla, cai pacha 

chuscundij ladomanta tandanacushpa cai huañushcacunata p'ucui, cutin causachun 

ninmi ni” nircami. 

10Chaitaca Taita Dios mandashca shinallatajmi huillarcani. Chaimantaca ñapish 

espíritu paicunapi yaicujpi causarishpami, jatarishpa shayarircacuna. Paicunaca 

yallitaj achca soldadocuna shinami carca. 

11Chai q'uipami ñucataca cashna nirca: “Huañujlla aichayuj runalla, tucui cai 

tullucunaca israelcunami. Paicunaca cashnami nincuna: Ñucanchij tullucunaca 

chaquishcami, cutin causanataca mana yuyanchijchu, ñami tucui chingachishca 

canchij nincunami. 

12Paicunamanca cashna huillai: Mandaj Jatun Diosca cashnami nin: Ñuca agllashca 

israelcunalla, cancunataca pambashca jutcucunamanta llujshichishpami, israelcunapaj 

llajtaman pushamusha. 

13Ñuca agllashca israelcunalla, cancunataca pambashca jutcucunamanta llujshichijta 

ricushpami, Mandaj Diostaj cashcataca yachanguichij. 

14Cancunapi ñuca Espirituta churajpimi, causaringuichij. Quiquin llajtallapitaj 

samarichunmi churasha. Chashna rurajpimi Mandaj Dios ñucataj chashna nishcataca 

yachanguichij. Chaitaca pajtachishatajmi ninmi Mandaj Diosca ni” nircami. 

Judahuan Israelhuan tandachinamanta 

15Mandaj Diosca ñucataca cashnami nirca: 

16“Huañujlla aichayuj runalla, cunanca shuj caspita japishpa, cai caspipica: 

Judapajpish, paihuan alli apanacuj israelcunapajpishmi nishpa quillcangui. Chai 

q'uipaca, shujtaj caspita japingui. Cai caspipica: Efrainpaj caspica Josepajpish, 

paihuan alli apanacuj israelcunapajpishmi nishpa quillcangui. 

17Chai q'uipaca shujlla shina cachun, ishquindij caspicunatataj tandachishpa lutsangui. 

Cambaj maquipica shujlla shinami saquiringa. 

18Chaita ricushpaca, cambaj llajtapi causajcunaca: Chashna rurashpaca, ¿imatataj 

yachachisha ninguiyari? Ñucanchijman huillahuai ningacunami. 

19Chaimantaca paicunamanca cashna huillangui: Mandaj Jatun Diosca cashnami nin: 

Ñucami Efrainpaj maquipi caj Josepaj caspitapish, paihuan alli apanacuj 

israelcunatapish japishpa, Judá llajtapaj caspihuan tandachishpa lutsasha. Shujlla 

caspita shina lutsajpimi, ñuca maquipica shujlla caspi canga ninmi ningui. 

20Can quillcashca caspicunataca, paicuna ricuchun cambaj maquipi lutsashpa 

charinguilla. 

21Chaimantaca paicunamanca cashna huillangui: Mandaj Jatun Diosca cashnami nin: 

Israelcunataca paicuna rishca shujtaj llajtacunamanta japimushpami, tandachishpa 

paicunapaj quiquin llajtallapitaj churasha. 

22Paicunataca Israel llajta urcucunapi causachun churashpami, shujlla jatun llajtata 

rurasha. Chaipimi paicunataca shujlla jatun mandaj mandanga. Ña mana ashtahuan 

ch'icanyashca ishqui llajta cangachu, ña mana ashtahuan ishqui mandajcuna 

tiyangachu. 

23Rurashcalla dioscunatapish ña mana ashtahuan adorangacunachu, ña mana 

ashtahuan ima millananacunata rurashpa mapayangacunachu, ña mana ashtahuan 

ñucata c'ariyangacunachu. Ashtahuanpish ñucata c'ariyashpa millaita rurashca 

cajpipish, quishpichishami. Paicunamantaca tucui juchatami p'ichasha. Paicunaca 

ñuca agllashcacunami canga, ñucaca paicunapaj Diosmi casha. 

24Ñucata servij Davidmi paicunata jatun mandaj canga, tucuicunami shujlla michijta 

charingacuna. Paicunaca ñuca imallata rurachun nishca shinami causangacuna, ñuca 

quillcachishcatapish huaquichingacunami. Chaicunataca tucuitami pajtachingacuna. 

25Ñucata servij Jacoboman cushca llajtapimi causangacuna. Chai llajtapimi 

cancunapaj ñaupa yayacunapish causarcacuna. Chai llajtallapitajmi paicunapish, 

paicunapaj huahuacunapaj huahuacunapish, chai huahuacunapaj huahua 

huahuacunapish huiñaita causangacuna. Ñucata servij Davidmi paicunapajca, huiñaita 

mandaj canga. 

26Shinallataj sumajta causanatami ari ninacushun, chai ari ninacushcaca huiñaipajmi 

canga. Paicunataca chaipi causachun churashpaca, yallitaj achcatami mirachisha, ñuca 

huasitapish huiñaipajmi paicunapaj chaupipi shayachisha. 

27Ñucapajlla carpa huasipish paicunapaj chaupipimi canga. Ñucaca paicunapaj Taita 

Diosmi casha, paicunaca ñuca agllashcacunami canga. 

28Ñucapajlla huasita paicunapaj chaupipi huiñaipaj shayachishcata ricushpami, shujtaj 

llajtacunapi causajcunaca israelcunata ñucapajlla cachun agllashcataca yachangacuna. 

Chashna rurajpimi ñucataca, Mandaj Diostaj cashcataca yachangacuna ninmi ni” 

nircami. 

EZEQUIEL 38 

Gog shuti mandajta llaquichinamanta 

1Mandaj Diosca ñucataca cashnami nirca: 

2“Huañujlla aichayuj runalla, cambaj ñahuita Magog llajtata mandaj Gogman 

churashpa, pai imalla tucuna cashcata huillai. Paica Mesecpaj, Tubalpaj huahua 

huahuacunata jatun mandajmi. 

3Paimanca cashna huillai: Mandaj Jatun Diosca cashnami nin: Mesecpaj, Tubalpaj 

huahua huahuacunata jatun mandaj Gog runalla, canhuanca p'iñarishcami cani. 

4Cantaca llaquichishatajmi. Cambaj quijaduscunapipish ipicunata churachishpami 

cantapish, cambaj tucui soldadocunatapish, caballocunatapish, caballocunapi 

tiyarishpa callpajcunatapish, jatun escudocunata, uchilla escudocunata, espadacunata, 

shujtaj macanacunacunata charicuj soldadocunatapish llujshichisha. 

5Persia shuti, Cus shuti, Fut shuti llajtacunapi causajcunami canhuanca ringacuna. 

Paicunapish escudocunata, umapi churarina cascocunatami apangacuna. 

6Shinallataj Gomer llajtamanta tucui soldadocunapish, janaj ladoman caj Togarma 

llajtapi tucui causajcunapish, tucui soldadocunapish, shujtaj achca runacunapishmi 

canhuanca ringacuna. 

7Chaimanta cunanca canhuan caj tucui runacunatapish yachachishpa utca allichiyari. 

Canmi paicunataca pushangui. 

8Achca punllacuna huashami llaquichishca cana cangui. Uni huatacunapimi 

espadamanta quishpichishca llajtamanca shamungui. Achca llajtacunahuan 

tandanacushpami, Israel llajta urcumanca shamungui. Chaipi causajcunaca 

llaquichishcallami causajcuna carca. Chashna cashpapish shujtaj llajtacunapi 

causacushcamantami, llujshichishca carcacuna. Chaimantami paicunaca imata mana 

manchashpa causangacuna. 

9Chai llajtamanca jatun acapana shinami huichiyangui. Chai llajtataca cambaj tucui 

soldadocunapish, canhuan tandanacushca achca runacunapish p'uyu shinami 

tapangacuna” ninmi. 

10Mandaj Jatun Diosca cashnapishmi nin: Chai punllapica cambaj shungumantaca, 

millai shimicunami llujshinga. Shinallataj mana alli yuyaicunahuan junda cashpami, 

11canca cashna ningui: Mana mitsari tucuipaj llajtata llaquichinaman rishalla. Imata 

mana manchashpa casijlla causacuj runacunata manchachigrishalla. Paicuna causacun 

llajtaca jatun pircacunatapish, aldabacunayuj pungucunatapish mana charinchu. 

12Paicunaca shujtaj llajtacunamanta tigramushpami, chaitaj llaquinayaj shitashca 

llajtata japishpa causacuncuna. Cunanca animalcunayuj, achca charinacunayujmi 

tucushcacuna. Cai pachapi tiyaj llajtacunapaj chaupipimi, chai llajtaca tiyacun 

nishpami yuyacungui. 

13Sabá shuti, Dedán shuti llajtacunapi causajcunapish, Tarsis pueblomanta 

c'atujcunapish randijcunapish, tucui mandajcunapishmi cantaca cashna ningacuna: 

¿Imalla charishcacunatachu quichushpa apanaman shamurcangui imamí? ¿Ñucanchij 

imalla charishcacunata, cullquita, curita, animalcunata, ima shujtaj achca 

allicunatapish quichushpa apangapajchu cai tucui runacunataca tandachishpa 

pushamungui imamí? ningacunami ninmi ni. 

14Chaimanta huañujlla aichayuj runalla, mandaj Gogmanca cashna huillai: Mandaj 

Jatun Diosca cashnami nin: Chai punllacunapica ñuca agllashca israelcunaca imata 

mana manchashpa causana cashcataca, canca ¿manachu yachangui imamí? 

15Can causacun janaj llajtamantaca c'ari c'ari, achca soldadocunatami, tucuicunata 

caballocunapi tiyarishcata pushashpa shamungui. 

16Ñuca agllashca israelcunataca llaquichinaman huichiyashpami, paicuna causacun 

llajtataca p'uyu shina tapanguichij. Mandaj Gog runalla, shujtaj llajtacunapi 

causajcunapaj ñaupajpi, ima juchachina illajlla cangapajmi, ñuca agllashcacunataca 

llaquichichun ñucallataj cachasha ninmi. 

17Mandaj Jatun Diosca cashnapishmi nin: Ñaupa punllacunapica israelcunaman 

huillashpa ñucata servijcunatami canmantaca huillachircani. Chai huillajcunami 

israelcunata llaquichichun ñuca canta pushamuna cashcataca huillarcacuna ninmi. 

18Mandaj Jatun Diosca cashnapishmi nin: Mandaj Gog, Israel llajtata llaquichinaman 

shamui punllallatajmi ñucapish jatunta p'iñarisha. 

19Nina lunyacuj shina shimicunahuan rimashpami cashna nini: Chai punllacunapica, 

Israel llajtapica jatun allpa chujchuimi tiyanga. 

20Mama cuchapi causaj chalhuacunapish, huairata purij alasyuj animalcunapish, 

sachapi causaj animalcunapish, pambata llucashpa purij animalcunapish, cai pachapi 

causaj tucui runacunapishmi ñuca ñaupajpica chujchungacuna. Urcucunapish 

t'unirishpa urmangami, jarcata rurashcacunapish, pircacunapish urmangami. 

21Ñucapaj tucui urcucunamantami, Gogta espadahuan huañuchichun cayasha. Mandaj 

Jatun Diostajmi chashna nini. Chaipica quiquin espadallahuantajmi, caishuj chaishuj 

huañuchinacunga. 

22Paitaca jatun ungüihuan, yahuarhuanmi jatunta llaquichisha. Shinallataj paitapish, 

paipaj soldadocunatapish, paihuan caj achca runacunatapish manchanayaj tamyahuan, 

rumi vali runduhuan, nina rupacuj azufrehuanmi jatunta llaquichisha. 

23Chashna rurashpami, shujtaj llajtacunapi causajcunapaj ñahuipica, ima juchachina 

illajlla casha, jatunyachishcapishmi casha. Chashna rurajta ricushpami ñucataca, 

Mandaj Diostaj cashcataca yachangacuna ninmi ningui. 

EZEQUIEL 39 

1Huañujlla aichayuj runalla, mandaj Gog imalla tucuna cashcata cashna huillai: 

Mandaj Jatun Diosca cashnami nin: Mesecpaj, Tubalpaj huahua huahuacunata jatun 

mandaj Gog runalla, canhuanca p'iñarishcami cani. 

2Cantaca llaquichishatajmi, janaj llajtacunapi causacunmanta llujshichimushpaca 

Israel llajta urcu jahuacunamanmi pushasha. 

3Cambaj lluqui maquipi charicun arcotaca quichushpami, alli maquipi charicun 

puntajlla caspicunatapish p'aquisha. 

4Canpish, cambaj soldadocunapish, canhuan rij runacunapish Israel llajta urcu 

jahuacunapimi urmanguichij. Chaipimi cancunataca huairata purij tucui laya 

animalcunamanpish, sachapi causaj p'iña animalcunamanpish carasha. 

5Tucuicuna ricunallapimi urmangui. Mandaj Jatun Diostajmi chashna nini. 

6Shinallataj Magog llajtamanpish, mama cucha uripi imata mana manchashpa 

causajcunamanpish ninatami cachasha. Chashna rurajpimi ñucataca, Mandaj Diostaj 

cashcataca yachangacuna. 

7Chashna rurashcata ricushpami, israelcunaca ñucataca, ima jucha illaj cashcata 

rijsingacuna. Chaimanta ña mana cutinca, jucha illaj ñuca shutitaca yangata rurachun 

saquishachu. Chashna rurajpimi, shujtaj llajtacunapi causajcunaca ñucataca, 

israelcunapaj jucha illaj Mandaj Dios cashcataca yachangacuna. 

8Riquichij, imalla tucuna cashcata ñuca huillashca punllaca ñallami pajtanga. Mandaj 

Jatun Diostajmi chashna nini. 

9Israel llajtapi tiyaj pueblocunapi causajcuna llujshishpami tucui laya 

macanacunacunatapish, uchilla escudocunatapish, jatun escudocunatapish, 

arcocunatapish, puntajlla caspicunatapish, maquipi aisana jabalinacunatapish, 

lanzacunatapish ninata japichishpa canchis huatata rupachingacuna. 

10Chai macanacunacunata rupachingapajca, mana sachamanta yantata 

apagringacunachu, mana yuracunata p'itingacunachu, ashtahuanpish ninallahuantaj 

rupachingallacunami. Shinallataj paicuna imalla charishcacunata 

quichushcacunallatatajmi quichungacuna, paicunapajta shuhuashcacunallatatajmi 

shuhuangacuna. Mandaj Jatun Diostajmi chashna nini. 

Mandaj Gogta pambashcamanta 

11Chai punllami, Israel llajtapica mandaj Gogta maipi pambanata ricuchisha. Inti 

llujshin lado mama cuchaman rina pugru pambatami paita pambachun cusha. 

Chaipimi mandaj Gogtapish, paihuan caj runacunatapish pambangacuna. Chaita 

purijcunapish ña mana ashtahuan puringacunachu. Chai pugru pambataca Hamón-gog 

shutitami shutichingacuna. 

12Israel llajtata p'ichangapajmi, chai huañushcacunataca israelcunaca canchis quillata 

pambangacuna. 

13Chai llajtapi causajcunami, chai huañushcacunataca tucui pambangacuna. Ñucata 

jatunyachishcamantami chai punllaca paicunapajca, yuyarina punlla canga. Mandaj 

Jatun Diostajmi chashna nini. 

14Israel llajtata p'ichashcata saquingapajmi maipi huañushcacuna siricujta mashcashpa 

pambagrichun, chai llajtata purijcunahuan cachangapaj cullqui jahua servij runacunata 

japingacuna. Paicunami chai huañushcacunata mashcashpa canchis quilla q'uipapish 

pambangacuna. 

15Chai llajtapi huañushcacunata mashcagrijcunami, maipi tullucuna siricujta 

ricushpaca señalashpa saquingacuna. Chai tullucunata pambajcuna Hamón-gog pugru 

pambapi pambangacamami señalashpa saquingacuna. 

16Shinallataj chai pueblotaca Hamona shutitami shutichingacuna. Chashnami Israel 

llajtataca p'ichashcata saquingacuna ninmi ni nircami. 

17Mandaj Jatun Diosca ñucataca cashnapishmi nirca: “Huañujlla aichayuj runalla, 

huairata purij alasyuj animalcunatapish, tucui sacha animalcunatapish cashna ni: 

Tucuimanta tandanacushpa Israel llajta urcucunaman shamuichij, chaipimi 

achcacunata huañuchishpa cancunaman cusha. Chaipica aichatapish micunguichijmi, 

yahuartapish ubyanguichijmi. 

18C'ari c'ari runacunapaj aichatami micunguichij, llajtata mandajcunapaj yahuartami 

ubyanguichij. Paicunaca Basán urcupi huirayashca carnerocuna, malta c'ari ovejacuna, 

c'ari chivocuna, novillocuna, torocuna shinami. 

19Cancunaman ñuca cushpa huañuchishcacunapaj huirataca mana nijtami 

micunguichij, yahuartapish machangacamami ubyanguichij. 

20Ñuca meza jahuapica caballocunatapish, caballopi tiyarishpa c'ari c'ari 

callpajcunatapish, macanacuj tucui soldadocunatapish huañuchishpa churasha. 

Chaicunataca mana nijtami micunguichij. Mandaj Jatun Diostajmi chashna nini. 

21Chashna rurashpami, shujtaj llajtapi causajcunamanca, ñuca jatun cashcataca 

ricuchisha. Tucui llajtapi causajcunami ñuca imata ruraj cashcatapish, llaquichij 

cashcatapish yachangacuna. 

22Chai punllamantapachami israelcunaca, paicunata Mandaj Dios cashcataca 

yachangacuna. 

23Shujtaj llajtapi causajcunaca, israelcuna ñucata c'ariyashpa juchata rurashcamanta 

prezu apashcatami yachangacuna. Paicunamanta ñuca ñahuita anchuchishpa, 

p'iñajcunaman cushpa, espadahuan huañuchichishcatami yachangacuna. 

24Ñucata c'ariyashpa yallitaj millaita rurashcamantami, paicunataca llaquichircani. 

Chaimantami paicunamantaca ñuca ñahuitapish anchuchircani ninmi. 

25Shina cajpipish, Mandaj Jatun Diosca cashnami nin: Jacobopaj huahua huahua 

israelcunataca prezu causacushcamantaca, llaquishpa tigrachimushami. Ñuca jucha 

illaj shutitaca, manataj yangata rurashca cachun saquishachu. 

26Paicunaca quiquin llajtapi pipish mana manchachishca, sumajta causacushpami, 

ñaupaman ñucata c'ariyashpa yallitaj millaita rurashcata yuyarishpaca pingaringacuna. 

27Paicunata p'iñajcunapaj llajtacunamanta llujshichishpa tandachishpami, achca 

llajtacunapi causajcunapaj ñahuipica, ñucaca jucha illaj cashcata ricuchisha. 

28Shujtaj llajtacunapi prezu causacunmanta shujllatapish mana saquishpa 

llujshichishpami, tandachishpa quiquin llajtapi causachun churasha. Chashna 

rurajpimi ñucataca, Mandaj Diostaj cashcataca yachangacuna. 

29Paicunamantaca ñuca ñahuitaca, ña mana cutinca anchuchishachu, ashtahuanpish 

israelcunapica ñuca Espiritutami churasha ninmi Mandaj Jatun Diosca ningui” 

nircami. 

EZEQUIEL 40 

Diospaj huasita muscuipi shina ricuchishcamanta 

1Ñucanchijca ñami ishqui chunga pichca huatacunata prezu causacurcanchij. Chai 

huata callari quillapaj chunga punllapimi, Mandaj Diosca paipaj maquita ñuca jahuapi 

churashpa israelcunapaj llajtaman pusharca. Jerusalén pueblota quichushcapish, ñami 

chunga chuscu huata tucurca. 

2Taita Diosmi ñucataca muscuipi shina Israel llajtaman pushashpa, chai llajtapi tiyaj 

jatun urcu jahuapi churarca. Chai urcu ura ladomanca, jatun pueblo vali shuj huasimi 

tiyashca carca. 

3Chaimanmi ñucataca pushashpa rirca. Chaipica bronceman rijchaj achij nicuj 

runatami ricurcani. Paica lino cordeltapish, medina caspitapish maquipi aisashcami 

pungupi shayacurca. 

4Chaimantaca chai runaca ñucataca cashnami nirca: “Huañujlla aichayuj runalla, 

cambaj ñahuicunahuantaj ricui, cambaj rinrincunahuantaj uyai, ñuca imata 

ricuchishcatapish cambaj shungupi huaquichi. Cantaca ñucami caiman pushamurcani. 

Can imalla ricushcataca, tucuita israelcunaman huillai” nircami. 

5Shina nijpica chai huasi muyundijtaca, shuj pirca ricurircallami. Chai runa charicun 

medina caspica, quimsa metro chunga pichca centimetrohuanmi carca. Chai medina 

caspihuanmi pircataca medirca. Chai pircaca anchomanpish, altomanpish quimsa 

metro chunga pichca centimetrotami charirca. 

6Chai q'uipaca, inti llujshin lado pungutami gradacunata huichiyashpa, pungu 

patacunata medirca. Chai patacunaca caishuj ladopish, chaishuj ladopish quimsa 

metro chunga pichca centimetrotami charirca. 

7Chai punguta yaicunapica, corredormi tiyarca. Chai corredorpica, cada ladomanmi 

uchilla ucucuna tiyarca. Chai ucucunaca largomanpish, anchomanpish quimsa metro 

chunga pichca centimetrotami charirca. Cada ucumi ishqui metro, sujta chunga ishqui 

chaupi centímetro carupi rurashca carca. Shinallataj chai corredorta rishpami, shujtaj 

uchilla corredor tiyarca. Chai corredor pungu patacunaca caishuj ladomanpish, 

chaishuj ladomanpish quimsa metro chunga pichca centimetrotami charirca. 

8Shinallataj chai pungu anchopish, quimsa metro chunga pichca centimetrollatajmi 

carca. 

9Chai pungumanta huasi canllaman yaicunapica, shujtaj uchilla corredormi tiyarca. 

Chai corredor pungu anchoca, chuscu metro ishqui chunga centimetrohuanmi carca. 

Chai pungu pataca caishuj ladopish, chaishuj ladopish shuj metro pichca 

centimetrohuanmi carca. 

10Inti llujshin ladoman caj pungu corredor ucupipish, cada ladomanmi quimsa uchilla 

ucucuna tiyarca. Chai ucucunapish, tucuicunami chai valillataj carca. Shinallataj cada 

lado pungu patacunapish, chai shinallatajmi medirca. 

11Chai q'uipaca, yaicuna pungu anchotami medirca. Chaica pichca metro ishqui 

chunga pichca centimetrotami charirca. Shinallataj huasi canllaman llujshina 

corredortapishmi medirca. Chaica sujta metro, pusaj chunga ishqui chaupi centímetro 

largomi carca. 

12Chai q'uipaca, chai uchilla ucu ñaupajpi tiyaj jarcata rurashca pircacunatami 

medirca. Chai jarcacunaca pichca chunga ishqui chaupi centímetro anchotami 

charirca. Shinallataj chai uchilla ucucunapish tucuicunallatajmi anchomanpish, 

largomanpish quimsa metro, chunga pichca centimetrohuan carca. 

13Cada ladoman quimsa uchilla ucucuna tiyan ucutapishmi medirca. Shuj pata 

esquinamanta caishuj pata esquinacama medijpica, chunga quimsa metro, chunga 

ishqui chaupi centimetrohuan anchotami charirca. Chashnami shuj ladoman tiyacuj 

uchilla ucuman yaicuna pungumantaca caishuj ladoman tiyacuj uchilla ucumanta 

llujshina pungucamaca medirca. 

14Shinallataj pungu patacunatapishmi medirca. Chai huasi canllapi tiyaj pungu 

patacunapish, corredorpi tiyaj patacunapish quimsa chunga shuj metro, pichca chunga 

centimetrotami muyujta charirca. 

15Shinallataj huasi canllaman yaicuna pungumantaca, huasi canllaman llujshina 

pungucamami medirca. Chaica ishqui chunga sujta metro, ishqui chunga pichca 

centimetrotami charirca. 

16Canlla ladomanta ricujpica, chai uchilla ucucunapipish, huasi canllaman llujshina 

corredorcuna muyundij patacunapipish, shuj uchilla ucumanta caishuj uchilla 

ucucama ch'canchishca patacunapipish canlla ladomanca, quichqui ucu ladomanca 

ancho ventanacunami tiyarca. Shinallataj pungu patacunapipish, palmeracunata 

rurashcami tiyacurca. 

17Chai q'uipaca, huasi canllamanmi llujshichirca. Chai huasi canllapica, muyundijta 

pircashca jatun pata c'uchupimi, ucucunata rurashcata ricurcani. Chai muyundijta 

pircashca jatun pata c'uchupi rurashca ucucunaca, quimsa chungami carca. Chai 

ucucuna tiyacun ñaupaj pambapish, rumihuan sumajta churashcami carca. 

18Shinallataj chai huasi canllaman yaicuna pungu c'uchutapish, cada ladotami 

rumicunahuan sumajta churashca carca. Rumicunahuan churashca pambaca, 

ashtahuan ucumanmi carca. 

19Chai q'uipaca, huasi canllaman llujshina pungu ñaupajmantaca, huasi canllapi tiyaj 

caishuj pungu ñaupajcamami medirca. Chaita medijpica, pichca chunga ishqui metro, 

pichca chunga centímetro anchomi carca. Inti llujshin ladota medijpipish, janaj ladota 

medijpipish, chashnallatajmi medirca. 

20Shinallataj huasi canllaman yaicuna janaj ladoman tiyaj pungutapishmi medirca. 

Chai punguta yaicunapipish jatun corredor shinami carca. Chaitapish mashna largo 

cashcata, mashna ancho cashcatami medirca. 

21Chai punguta yaicuna jatun corredor ucupipish, cada ladomanmi quimsa uchilla 

ucucunapish, chaipi tiyaj pungu pata anchopish, pungu pata largopish, inti llujshin 

ladopi tiyaj punguta yaicuna jatun corredor ucupi tiyajcuna shinallataj medirca. Chai 

punguta yaicuna jatun corredorca, largomanpish ishqui chunga sujta metro, ishqui 

chunga pichca centimetrohuanmi carca. Anchomanca chunga quimsa metro, chunga 

ishqui chaupi centimetrohuanmi carca. Inti llujshin ladopi tiyaj pungu shinallatajmi 

medirca. 

22Inti llujshin ladoman caj corredorpi tiyaj uchilla ucu ventanacunapaj arcocuna 

shinallatajmi medirca. Palmeracunapishmi tiyarca. 

23Janaj ladoman caj punguca, caishuj punguhuan ch'imbapurami carca. Inti llujshin 

ladoman caj pungupish, huasi canllapi tiyaj punguhuan ch'imbapurami carca. Huasi 

canllaman yaicuna pungumanta huasi canllapi tiyaj pungucama medijpica, pichca 

chunga ishqui metro, pichca chunga centimetrohuanmi charirca. 

24Chai q'uipami ura lado zaguanman pusharca. Chai zaguán ucupi tiyaj corredorpish, 

arcocunapish, inti llujshinman caj zaguán ucupi tiyaj corredor shinallatajmi medirca. 

25Chai corredor ucupipish, ventanacunapish, arcocunapish muyundijtami tiyarca. 

Caishuj pungu corredorpi tiyaj ventanacuna shinallatajmi carca. Chai corredorca 

largomanca, ishqui chunga sujta metro, ishqui chunga pichca centimetrohuanmi carca. 

Anchomanca chunga quimsa metro, chunga ishqui chaupi centimetrohuanmi carca. 

26Chai pungu ñaupajpica, canchis gradacunami tiyarca. Chai pungucunapica, 

arcocunata rurashcami carca. Shinallataj pungu patacunapipish, cada ladomanmi 

palmeracunata rurashca carca. 

27Huasi canllaman yaicuna pungumantaca, huasi canllapi tiyaj pungucamami medirca. 

Chaica pichca chunga ishqui metro, pichca chunga centimetrohuanmi medirca. 

28Chai q'uipami, huasi canllapi tiyaj ura lado pungullamantaj pusharca. Chai 

pungupish, caishuj pungucuna shinallatajmi medirca. 

29Chai pungu corredor ucupipish uchilla ucucuna, pungu patacuna, arcocuna, 

ventanacunami tiyarca. Chaicunapish caishuj pungucunapi tiyajcuna shinallatajmi 

medirca. Chai corredorca largomanca ishqui chunga sujta metro, ishqui chunga pichca 

centimetrohuanmi carca, anchomanca chunga quimsa metro, chunga ishqui chaupi 

centimetrohuanmi carca. 

30Pungucunapi rurashca arcocunaca, chunga quimsa metro, chunga ishqui chaupi 

centimetrohuanmi carca. Tucui pungucunallatajmi ishqui metro, sujta chunga ishqui 

chaupi centimetrohuan carca. 

31Chai pungucunapi rurashca arcocunaca, huasi canllamanmi carca. Shinallataj pungu 

patacunapipish, palmeracunata rurashcami carca. Chai pungu corredor ucuman 

yaicunapajca, pusaj gradacunami tiyarca. 

32Chai q'uipaca, inti llujshin ladoman caj huasi canllapi tiyaj pungumanmi pusharca. 

Chai pungupish, caishuj pungucuna shinallatajmi carca. 

33Chai pungu corredor ucupipish, uchilla huasicunami tiyarca. Shinallataj pungu 

patacunapish, pungupi rurashca arcocunapish caishuj pungupi tiyajcuna shinallatajmi 

medirca. Chai corredor ucupica, muyundijtami ventanacunatapish, arcocunatapish 

rurashca carca. Chai corredorca largomanca, ishqui chunga sujta metro, ishqui chunga 

pichca centimetrohuanmi carca. Anchomanca chunga quimsa metro, chunga ishqui 

chaupi centimetrohuanmi carca. 

34Chai corredor pungucunapi rurashca arcocunaca, huasi canllamanmi carca. Pungu 

patacunapipish, cada ladomanmi palmeracunata rurashca carca. Chai pungucunaman 

yaicunapajpish, pusaj gradacunami tiyarca. 

35Chai q'uipaca, huasi canllapi tiyaj janaj lado pungumanmi pusharca. Chai 

pungupish, caishuj pungucuna shinallatajmi medirca. 

36Chai pungu ucupipish, uchilla ucucuna, pungu patacuna, pungucunapi rurashca 

arcocuna, ventanacunatapish muyundijtami rurashca carca. Chai punguca largomanca, 

ishqui chunga sujta metro, ishqui chunga pichca centimetrohuanmi carca. 

Anchomanca chunga quimsa metro, chunga ishqui chaupi centimetrohuanmi carca. 

37Chai pungu patacunaca, huasi canllamanmi carca. Chai patacunapipish, cada 

ladomanmi palmeracunata rurashca carca. Chai pungupipish, pusaj gradacunami 

tiyarca. 

38Chai corredor ucupica, jatun ucumi tiyarca. Chai ucuman yaicuna punguca, jatun 

patacunatami charirca. Chai ucupimi, Diosman cushpa tucui rupachina animal 

aichataca maillangacuna. 

39Chai ucuman yaicuna pungullapimi, cada ladoman ishqui mezacuna tiyarca. Chai 

mezacuna jahuapimi, Diosman cushpa tucuita rupachina animaltapish, juchamanta 

cushca animaltapish, Diosman cushca animaltapish, juchata rurashcamanta 

huañuchina carca. 

40Janaj ladoman caj huasi canllapi tiyaj punguman yaicuna grada c'uchupipish, cada 

ladomanmi ishqui mezacuna tiyarca. 

41Chai ucuman yaicuna pungupica, cada ladomanmi chuscu mezacuna tiyarca. 

Tucuita tandachishpa yupajpica, pusaj mezacunami carca. Chai mezacuna jahuapimi, 

Diosman cushca animaltaca huañuchingacuna. 

42Shinallataj Diosman cushpa tucui rupachina animalta huañuchingapajpish, Diosman 

animalta cushpa huañuchingapajpishmi, cuchillocunata churana chuscu mezacuna 

tiyarca. Chai mezacunaca, rumita labrashpa rurashcami carca. Largomanpish, 

anchomanpish canchis chunga iscun centimetrotami charirca. Altomanca, pichca 

chunga ishqui chaupi centimetrotami charirca. 

43Chai ucupica, muyundijtami huarcuna ipicuna tiyarca. Chai ipicunaca, canchis 

centímetro chaupihuanmi carca. Mezacuna jahuapica animalpaj aichatami churashca 

carca. 

44Diospaj huasi ñaupaj huasi canllaman yaicuna janaj lado pungu c'uchupipish, inti 

llujshin ladoman caj pungu c'uchupipish cantajcunapaj ucucunami tiyarca. Janaj lado 

pungu c'uchupi rurashca ucuca, ura ladoman pungumi carca. Ura lado pungu c'uchupi 

rurashca ucuca, janaj ladoman pungumi carca. 

45Ñucataca cashnami nirca: “Ura ladoman punguyuj huasica, Diospaj huasita cuidaj 

curacunapajmi canga. 

46Janaj ladoman punguyuj huasica, altarpi Diosman cushpa rupachij curacunapajmi 

canga. Chai curacunaca, Sadocpaj churi curacunami canga. Chai levita curacunallami 

Mandaj Diosta servingacuna” nircami. 

47Chai q'uipaca, Diospaj huasi ñaupajpi tiyaj huasi canllatami medirca. Chai huasi 

canllaca chuscundij ladomi igual carca, largomanpish anchomanpish pichca chunga 

ishqui metro, pichca chunga centimetrotami charirca. Diospaj huasi ñaupajllapimi 

altarpish tiyacurca. 

48Chai q'uipami ñucataca, Diospaj huasi ñaupajpi tiyaj corredorman pusharca. 

Chaimantaca chai corredorpi tiyaj patacunata pilarcunatami medirca. Cada lado 

pilarmi ishqui metro, sujta chunga ishqui chaupi centímetro racu carca. Cada lado 

pungu patacunapish shuj metro, pichca chunga canchis chaupi centímetro anchomi 

carca. 

49Chai corredorca largomanca chunga metro, pichca chunga centimetrotami charirca. 

Anchomanca pichca metro, canchis chunga canchis chaupi centimetrotami charirca. 

Chai corredorman huichiyangapajca, gradacunami tiyarca. Chai corredorpi tiyaj 

pungu c'uchupica, cada ladomanmi pilarta rurashca carca. 

EZEQUIEL 41 

1Chai q'uipaca, Diospajlla ucumanmi yaicuchirca. Chai pungu patacunapish cada 

ladomanmi quimsa metro, chunga pichca centímetro anchota charirca. Chai 

patacunaca, Diospaj carpa huasi vali anchomi carca. 

2Diospajlla ucuman yaicuna pungu anchoca pichca metro, ishqui chunga pichca 

centimetrotami charirca. Pungu ladopi caj patacunaca, cada ladomanmi ishqui metro, 

sujta chunga ishqui chaupi centimetrota charirca. Diospajlla ucuca largomanca, ishqui 

chunga shuj metrotami charirca, anchomanca chunga metro, pichca chunga 

centimetrotami charirca. 

3Chai q'uipaca, Diospajlla ch'icanchishca ucuman yaicuna pungu patacunatami 

medirca. Cada lado patacunami shuj metro, pichca centímetro ancho carca. Chai 

pungu anchoca quimsa metro, chunga pichca centimetromi carca. Pungu ladopi caj 

patacunaca quimsa metro, sujta chunga canchis chaupi centimetromi carca. 

4Diospajlla ch'icanchishca ucutapishmi medirca. Chai ucuca largomanpish, 

anchomanpish chunga metro, pichca chunga centimetrotami charirca. Chaita 

medishca q'uipami ñucataca: “Caimi Diospajlla ch'icanchishca ucu” nircami. 

5Chai q'uipaca Diospaj huasi patata medijpica, quimsa metro chunga centímetro 

racumi carca. Diospaj huasi huasha muyundij ucucunaca, ishqui metro chunga 

centímetro anchomi carca. 

6Chai pata huasha muyundijpica, uchilla ucucunata rurashcami carca. Chai ucucunaca 

quimsa altomi carca. Tucui muyundijta cada altopimi quimsa chunga uchilla ucucuna 

tiyarca. Diospaj huasita pircashca pata muyundijpimi, asha pata llujshirishcata shina 

rurashca carca. Chai jahuapimi, chai uchilla ucucunataca rurashca carca. Chai asha 

pata llujshirishcata shina rurashca jahuapimi, racu caspicunata churarca. 

7Chai ucucunaca, cada altomi ashtahuan ashtahuan ancho carca. Shinallataj shuj 

ucumanta, jahua ucucunaman huichiyangapajca, muyushpa llujshina churutajlla 

gradacuna rurashcami tiyarca. Chai churutajlla escaleratami ucumantaca, caishuj 

ishqui altomanca huichiyana carca. 

8Diospaj huasitapish, chai quimsa alto ucucunatapish, quimsa metro, chunga pichca 

centímetro altota pambajllata rurashca jahuapimi shayachishca carca. 

9Chai quimsa alto ucucunata rurashca muyundijtaca, shuj jatun pircami tiyarca. Chai 

jatun pircaca ishqui metro, sujta chunga ishqui chaupi centímetro anchomi carca. Chai 

pata anchoca, shuj ucu ancho valimi carca. 

10Chai ucucuna ñaupajpica, muyundijtami corredor tiyarca. Chai corredor ucuca 

chunga metro, pichca chunga centímetro anchomi carca. 

11Shinallataj chai ucucunaman yaicunapajca, corredor ladomanmi ishqui pungucuna 

tiyarca. Chai ishqui pungucunaca shujca janaj ladoman, caishujca ura ladomanmi 

carca. Chaiman yaicuna pungucunapica, shujtaj uchilla corredor shinami tiyarca. 

Chaica ishqui metro, sujta chunga ishqui chaupi centímetro anchomi carca. 

12Diospaj huasi tiyacun inti huashicun ladomanca, carullapimi shujtaj huasi tiyarca. 

Chai huasica anchomanca, quimsa chunga sujta metro, canchis chunga pichca 

centimetrotami charirca. Largomanca, chuscu chunga canchis metro, ishqui chunga 

pichca centimetrotami charirca. Shinallataj chai huasi pataca ishqui metro, sujta 

chunga ishqui chaupi centímetro anchotami charirca. 

13Chai q'uipaca, Diospajlla huasitami medirca. Chai huasica, pichca chunga ishqui 

metro, pichca chunga centímetro largomi carca. Shinallataj Diospajlla huasimantaca 

corredortapish, caishuj huasitapishmi muyundijta pircashca jatun patacama medirca. 

Chaipish pichca chunga ishqui metro, pichca chunga centímetro largomi carca. 

14Shinallataj Diospajlla huasi ñaupajtami, inti llujshin ladota medirca. Chaica pichca 

chunga ishqui metro, pichca chunga centímetro largomi carca. 

15Chai q'uipaca, Diospaj huasi huashapi tiyaj corredor ñaupajpi caj huasi largotami 

medirca. Shinallataj Diospaj huasi cada ladoman tiyaj huasicunatapishmi medirca. 

Shuj ladomanta caishuj ladoman medijpica, pichca chunga ishqui metro, pichca 

chunga centimetrotami charirca. Shinallataj Diospaj huasi canllaman yaicuna 

corredorcunatapishmi medirca. Shuj lado corredormantaca, caishuj lado corredorcama 

medijpipish, pichca chunga ishqui metro, pichca chunga centimetrollatatajmi charirca. 

16Diospaj huasi huasha muyundijpi tiyaj ucucunataca, quimsa altotajmi pambamanta 

jahua ventanacama tablacunahuan tapachishca carca. Pungu umbralcunatapish, canlla 

ladomanca quichqui ucu ladomanca, ancho ventanacunatapish tablacunahuan 

churashcami carca. 

17Diospaj huasi pungumantaca, Diospajlla ch'icanchishca ucucamami patacunataca, 

muyundijta medirca. Chashnami tucuita callarishpa medirca. 

18Chai huasi ucupica querubincunatapish, palmeracunatapish rurashcami tiyarca. 

Ishqui querubincunapaj chaupipica, shuj palmeratami rurashca carca. Cada 

querubinmi ishqui ladoman ñahuita charirca. 

19Shuj lado ñahuica gente ñahui shinami carca. Chai ñahuica, shuj ladoman shayacuj 

palmeratami ricucurca. Shinallataj caishuj lado ñahuica, leonpaj ñahui shinami carca. 

Chai ñahuica, caishuj ladoman shayacuj palmeratami ricucurca. Chashnami Diospaj 

huasipica, muyundijta tiyarca. 

20Diospaj huasi patataca tucuitami, pambamantaca pungu jahua ladocama 

querubincunatapish, palmeracunatapish labrashpa rurashca carca. 

21Diospaj huasipi tiyaj pungu patacunaca, cuadradomi carca. Diospajlla ucupi tiyaj 

pungu patacunapish, Diospajlla ch'icanchishca ucupi tiyaj pungu patacuna 

shinallatajmi carca. 

22Caspi altarca shuj metro, pichca chunga canchis chaupi centímetro altomi carca. 

Largomanca shuj metro, pichca centimetrotami charirca. Chai altar jahua tablapish, 

esquinacunapish, muyundijta patata shina rurashcapish caspillatajmi carca. Chaita 

ricuchishpaca ñucataca: “Caica Mandaj Diospaj ñaupajpi tiyana mezami” nircami. 

23Diospaj huasipish, Diospajlla ucupish ishqui jatun hoja pungucunatami charirca. 

24Cada pungucunaca ishquipi chaupishca chuscu hojayujmi carca. Chai pungucunata 

pascashpaca, ishqui hojataca shuj ladoman, caishuj ishqui hojataca chaishuj ladoman 

tandachinallami carca. Ishquindij pungucunapimi, chai shinallatataj rurashca carca. 

25Diospaj huasi pungupipish, chai ucu pata quinricunapi shinallataj querubincunata, 

palmeracunata rurashcami tiyarca. Diospaj huasi corredor pungupica, caspi 

pungullatajmi tiyarca. 

26Chai corredor ucu patacunapipish, cada ladomanmi canlla ladomanca quichqui, ucu 

ladomanca ancho ventanacunatapish, palmeracunatapish rurashca carca. 

Chashnallatajmi Diospaj huasi muyundijpi tiyaj huasicunapish, umbralcunapish 

rurashca carca. 

EZEQUIEL 42 

1Chai q'uipami, ñucataca janaj lado huasi canllaman pushamurca. Chaimantaca 

Diospaj huasi ch'imbapurapi rurashca huasicuna tiyacun corredormanmi pusharca. 

Janaj ladoman tiyacuj huasica, 

2largomanca pichca chunga ishqui metro, pichca chunga centimetrotami charirca. 

Anchomanca ishqui chunga sujta metro, ishqui chunga pichca centimetrotami 

charirca. 

3Chai ucucunaca, Diospaj huasi tiyacun ladomanmi punguta charircacuna. Diospaj 

huasihuan, chai uchilla huasicunahuan chaupipica corredormi tiyarca. Chai corredorca 

chunga metro, pichca chunga centímetro anchomi carca. Shinallataj huasi canlla 

muyundijta pircashca c'uchupi rumihuan sumajta churashca ladomanca, punguyuj 

shujtaj huasicunami tiyarca. Chai huasicunaca, quimsa altomi carca. 

4Chai huasicuna tiyacun ucu ladomanca, shuj corredormi tiyarca. Chai corredorca 

pichca metro, ishqui chunga pichca centímetro anchomi carca. Chai ucuta 

purinapajca, pichca chunga ishqui centímetro chaupihuan callemi tiyarca. Chai 

huasicunapaj pungucunaca, janaj ladomanmi carca. 

5Chai huasicunaca jahuamanca, ashtahuan ashtahuan quichquimi carca. Ishqui alto 

jahuapi rurashca huasica ishqui alto huasimantapish, shuj alto huasimantapish yalli 

uchillami ricurirca. 

6Chai huasicunaca quimsa altota rurashca cashpapish, mana huasi canllacunapi tiyaj 

pilarcunahuan shina rurashcachu carca. Chashna rurashca cashpami, shuj alto 

huasitapish, ishqui alto huasitapish yalli quichquita rurashca ricurirca. 

7Huasi canlla ladomanmi, chai huasicuna c'uchullapitaj shuj pirca tiyarca. Chai 

pircaca, ishqui chunga sujta metro, ishqui chunga pichca centímetro largomi carca. 

8Huasi canlla ladopi caj huasicunaca, ishqui chunga sujta metro, ishqui chunga pichca 

centímetro largomi carca. Shinallataj Diospajlla huasi ladoman shayacuj huasicunaca, 

pichca chunga ishqui metro, ishqui chunga pichca centímetro largomi carca. 

9Huasi canllapi caj huasicunaman yaicungapajca, inti llujshin ladomanmi yaicuna 

pungu tiyarca. 

10Janaj ladoman caj huasi canllapi tiyaj huasicuna shinallatajmi, ura ladomanpish 

tiyarca. 

11Janaj ladoman caj huasicuna ñaupajpi tiyaj corredor shinallatajmi, ura ladomanpish 

tiyarca. Chai huasi anchopish, largopish, llujshina pungucunapish, yaicuna 

pungucunapish tucuimi janaj ladoman caj huasicuna shinallataj carca. 

12Ura ladoman caj huasi pungucunapish, janaj lado huasi pungucuna shinallatajmi 

carca. Chai huasicunaman yaicunallapimi, inti llujshin ladoman pata c'uchupi shuj 

pungu tiyarca. Chai pungutami, chai huasicunamanca yaicuna carca. 

13Ñucataca cashnami nirca: “Diospaj huasi c'uchupi tiyaj corredor ñaupajpi caj janaj 

ladomanpish, ura ladomanpish rurashca huasicunaca curacunapajllami canga. Chai 

huasicunapimi, Mandaj Diosman imalla cuna cashcata cushcacunataca curacuna 

micungacuna. Chai huasi ucupimi, Diosman imalla cuna cashcata cushcacunatapish, 

juchamanta imallata cushcatapish, Diosman animalta cushpa huañuchishcatapish 

huaquichinga. Chai ucucunami Diospajlla canga. 

14Chai curacunaca Diospajlla ucumanta huasi canllaman llujshingapajca, paicuna chai 

ucupi churashca churanacunataca llujshichishpa, shujtaj churanacunata churarishpa 

llujshichuncuna. Chai churanacunaca Diospajlla ucupi imatapish ruranapajllami 

canga. Curacunaca shujtaj churanata churarishpa, chaipi caj runacunapajman 

c'uchuyachunlla” nircami. 

15Diospaj huasita tucui medishca q'uipaca, huasi canllapi caj inti llujshin lado 

pungumanmi pusharca. Chaipica huasi canllatami muyundijta medirca. 

16Inti llujshin ladota medijpica, 262 metros, pichca chunga centimetrotami charirca. 

17Janaj ladota medijpipish, 262 metros, pichca chunga centimetrollatatajmi charirca. 

18Ura ladota medijpipish, 262 metros, pichca chunga centimetrollatatajmi charishca. 

19Inti huashicun ladoman rishpa chai ladota medijpipish, 262 metros, pichca chunga 

centimetrollatatajmi charirca. 

20Chai huasi canllataca chuscundij ladotami medirca. Chai huasi canllata pircashca 

patami Diospajlla huasitapish, runacuna maita purinatapish ch'icanyachirca. Chai 

huasi canllaca largomanpish, anchomanpish 262 metros, pichca chunga 

centimetrotami charirca. 

EZEQUIEL 43 

Mandaj Dios achij nicuj, paipaj huasipi jundashcamanta 

1Chai q'uipami ñucataca, inti llujshin ladoman caj punguman pusharca. 

2Chaipica inti llujshin ladomanta Diospaj achij nicuj shamucujtami ricurcani. Chai 

achij nicujca, achca yacucuna huajiashpa shamuj shinami shamurca. Mandaj Diospaj 

achij nicujmi, cai llajtataca achij nicujta rurarca. 

3Jerusalenta chingachinaman shamunata muscuipi ricushca shinallatatajmi, chaipipish 

ricurcani. Quebar jatun yacu c'uchupi cashpa muscuipi ricushcacunata shinallatajmi, 

chaipipish ricurirca. Chaita ricushpaca, pambaman tupajtami cumurircani. 

4Mandaj Diospaj achij nicujca inti llujshin lado pungutami, paipaj huasimanca 

yaicurca. 

5Ñucataca Diospaj Espiritumi, Diospaj huasi canllaman pusharca. Chaipica Mandaj 

Diospaj achij nicuj p'uyu, paipaj huasi ucupi jundashcatami ricurcani. 

Diospaj huasipi cajcunapaj mandashcacunata churashcamanta 

6Shinallataj Diospaj huasimantataj shuj runa rimashcatami uyarcani. Ñuca c'uchupi 

shayacuj runaca ñucataca, 

7cashnami nirca: “Huañujlla aichayuj runa, chaipica jatun tiyarinapi ñuca tiyarinami. 

Caipica ñuca chaquicunata samachinami. Caipimi israelcunahuanca huiñaita causasha. 

Israelcunaca paicunapish, paicunata jatun mandajcunapish ña mana huainayashpa, 

ñuca shutita ashtahuan yangata rurangacunachu. Jatun mandajcunapaj huañushca 

aichacunatapish, ña mana ashtahuan lomacunapi tiyaj altarcunapica churangacunachu. 

8Paicunaca paicunapaj huasi pungu umbralcunatapish, ñuca huasi pungu umbral 

c'uchullapi, pilarcunatapish ñuca huasi pilar c'uchullapimi churarcacuna. Shuj 

patallatami ñucahuan, paicunahuan chaupipica shayachircacuna. Chashna 

huasichishpa ñuca c'uchullapi millananata rurashpa ñuca shutita yangata 

rurashcamantami, achcata p'iñarishpa paicunataca chingachircani. 

9Cunanca paicuna huainayanatapish shitangacunami. Jatun mandajcunapaj huañushca 

aichacunatapish shitangacunami. Chashna rurajpimi, huiñaita paicunapaj chaupipi 

causasha. 

10Huañujlla aichayuj runalla, israelcunaca millaita rurashcata yuyarishpa 

pingarichuncuna, cai huasita ricuchiyari. Cai huasita medishpa, cai huasitajllata 

rurachun ricuchiyari. 

11Paicuna tucui millaita rurashcamanta pingarijpica, cai huasitajllata ima shina 

callarishpa ruranata yachachingui. Maillata llujshinata, maillata yaicunata, tucui laya 

sumajta ruranata, ima shina medinata, tucui laya sumaj ricuchinacunata ruranata, ima 

shinalla mandashcata tucuita yachachingui. Cai huasita ricushpa ruranata 

callarichunca, ima shinalla cai huasita sumajta ruranata, imalla ruranacunata rurashpa 

catichun paicuna ricucun ñaupajpi rurashpa yachachingui. 

12Cai huasita ruranata mandashcapica cashnami nin: Jatun urcu punta allpaca, tucui 

muyundijtami Diospajlla canga ninmi cai mandashcapica. 

Altarta rurachun mandashcamanta 

13Pichca chunga ishqui chaupi centimetrota charij medidahuan medishpa altarta 

ruranguichij. Chai altarta ruranata callaringapaj pichca chunga ishqui chaupi 

centímetro alto patata pircanguichij. Chai jahuapica, pichca chunga ishqui chaupi 

centímetro anchota saquishpa altarta ruranata callaringuichij. Chai altar muyundijtaca, 

ishqui chunga ishqui chaupi centímetro alto patata pircanguichij. Chaimi altarta 

shayachina pamba canga. 

14Altarta ruranapaj pambajllata rurashcapica, muyundijta pichca chunga ishqui 

centímetro chaupi anchota saquinguichij. Chaimantaca shuj metro, pichca centímetro 

altota pircanguichij. Chai pircashca muyundijtapish, pichca chunga ishqui chaupi 

centímetro anchota saquishpa, ishqui metro, chunga centímetro altota pircanguichij. 

15Chai pircashca jahuapica, ishqui metro chunga centímetro alto altarta pircanguichij. 

Chai altar chuscundij esquinacunapi gachucunata churanguichij” nircami. 

16Chai altarca largomanpish, anchomanpish sujta metro, quimsa chunga 

centimetrotami charirca. Chuscundij ladomanmi chai shinallataj medirca. 

17Chai altarta aparicuj pircaca, largomanca canchis metro, quimsa chunga pichca 

centimetrotami charirca. Anchomanpish canchis metro, quimsa chunga pichca 

centimetrollatajmi carca. Chuscundij ladomanmi chashnallataj medirca. Chai 

muyundijtaca, ishqui chunga sujta yalli centímetro anchomi grada shina saquirirca. 

Chai altarta rurangapajca, pambajllata rurashca jahuata muyundijtami, ishqui chunga 

sujta centímetro ancho patata pircashca carca. Altoman huichiyana gradacunaca, inti 

llujshin ladomanmi carca. 

18Chaimantaca ñucataca cashnami nirca: “Huañujlla aichayuj runalla, Mandaj Jatun 

Dios ñucatajmi cashna nini: Altarta ruranata tucuchishpaca, cai mandashcacunata 

ruranguichij: Chai altarca ñucaman cushpa tucuita rupachingapajmi, yahuartapish chai 

jahuata tsirapangapajmi. 

19Sadocpaj huahua huahua levita curacunami ñucata servinamanca c'uchuyangacuna. 

Paicunamanca, juchamanta malta c'ari huagratami cungui. Mandaj Dios ñucatajmi 

chashna nini. 

20Chai huagra yahuarta japishpaca, altarpi tiyaj chuscundij gachucunapi, altar chaqui 

chuscundij esquinacunapi, altar jahua muyundijpipishmi tsirapana canguichij. 

Chashna rurashpami ima mapa illaj, chuyata rurangui. 

21Chashna rurashca q'uipaca, juchamanta cushca malta c'ari huagra aichataca, ñuca 

huasipi tiyacuj mandashcapi nishca shinallataj canllaman rupachingui. 

22Cayandij punllataca, ima mana tucushca c'ari chivota juchamanta ñucaman cungui. 

Malta c'ari huagrapaj yahuarhuan shinallataj, chai c'ari chivo yahuarhuanpish 

tsirapashpa, altartaca chuyata rurangacuna. 

23Chashna juchamanta cushca q'uipaca, vacacunamanta ima mana tucushca malta c'ari 

huagratapish, canlla ovejacunamanta shuj carnerotapish ñucaman cungui. 

24Chaicunataca Mandaj Dios ñucamanmi cuna cangui. Curacunami chai aicha jahuapi 

cachita churashpa, ñucaman cushpa tucuita rupachingacuna. 

25Canchis punllacamami punllanta c'ari chivotapish, vacacunamanta shuj malta c'ari 

huagratapish, canlla ovejamanta ima mana tucushca carnerotapish, juchamanta 

ñucaman cushpa huañuchingacuna. 

26Canchis punllacamami animalcunata altar jahuapi rupachishpa altartaca, ima mapa 

illaj, ñucapajllata rurangacuna. 

27Chai canchis punllapaj cayandij pusaj punllamanta huichimanca, curacunami 

cancuna ñucaman cushpa tucui rupachinatapish, ñucahuan alli cangapaj 

cushcacunatapish rupachingacuna. Chashna rurashcatami cancunamantaca 

chasquisha” nircami Mandaj Jatun Diosca. 

EZEQUIEL 44 

1Shinallataj inti llujshin ladomanta Diospajlla huasiman yaicuna pungumanmi 

pusharca. Chai punguca huichcashcami cashca carca. 

2Chaimantaca Mandaj Diosca ñucataca cashnami nirca: “Cai pungutaca israelcunata 

Mandaj Dios yaicushcamantami pi mana yaicui tucunga, pi mana pascai tucunga. 

Chaimantami cai punguca huichcashcalla tiyanga. 

3Shuj mandajmi pai mandaj cashcamantaca, Mandaj Diospaj micunata micungapaj 

chaipi tiyaringa. Paica corredor punguta yaicushpaca, chaillatatajmi llujshinga” 

nircami. 

4Chai q'uipaca, Diospaj huasi ch'imbapurapi caj ura lado pungumanmi pusharca. 

Chaipica Mandaj Diospaj huasipica, paipaj achij nicuj jundashcatami ricurcani. Chaita 

ricushpaca, pambaman tupajtami cumurircani. 

5Chaimantaca Mandaj Diosca ñucataca cashnami nirca: “Huañujlla aichayuj runalla, 

ñuca huasipi tiyacun mandashcacunapi imalla nicushcata ñuca huillashcataca cambaj 

rinrincunahuantaj alli uyashpa, cambaj ñahuicunahuantaj alli ricushpa yuyaita 

japiyari. Cai huasimanca pilla yaicunata, pilla llujshinatapish alli entendiyari. 

6Chai mana cazuj israelcunamanca cashna huillai: Mandaj Jatun Diosca cashnami nin: 

Israelcunalla, ña chailla millaitaca ruraichigari. 

7Cancunaca shungumanta millai yuyaita mana anchuchishcacunata, c'aricuna 

charishca aicha mirga caratapish mana p'itishca shujtaj runacunata ñuca huasiman 

yaicuchishpamari, ñuca huasitaca mapayachishcanguichij. Cancunaca ñucamanca 

huiratapish, yahuartapishmi curcanguichij. Ñucahuan ari ninacushcata yangata 

rurashpamari, cancunaca yallitaj millaita rurashcanguichij. 

8Shinallataj imalla ñucapajlla cashcacunatapish, manamari ñucapajlla cashcataca 

yuyashpa huaquichircanguichijchu. Ashtahuanpish ñucapajlla huasipi ñuca 

mandashcacunata pajtachichunca shujtaj runacunatamari churarcanguichij ninmi ni” 

nircami. 

9Mandaj Jatun Diosca cashnapishmi nin: Israelcunapurapi causacuj shujtaj llajta 

runacunaca shungumantapish millai yuyaita mana anchuchishca. Paicuna charishca 

aicha mirga caratapish mana p'itichishca cashpaca, ñuca huasimanca manataj yaicui 

tucungacunachu. 

10Shinallataj israelcuna paicunapaj rurashcalla dioscunata adorashpa ñucamanta 

caruyajta ricushpaca, levitacunapishmi ñucamanta caruyarcacuna. Chashna 

rurashcamantaca, paicunapishmi llaquita apangacuna. 

11Paicunaca ñuca huasipica pungucunapi cuidashpalla, ñuca huasipi imata 

rurashpallami causangacuna. Paicunami Diosman cushpa tucuita rupachina 

animalcunatapish, israelcuna ñucaman cushca animalcunatapish huañuchingacuna. 

Israelcuna imatapish rurachun nishcatami pajtachingacuna. 

12Paicunaca rurashcalla dioscunallata servishpami, israelcunataca millaita rurachishpa 

pandachircacuna. Chashna millaita rurachichishcamantaca, llaquita apangacunami. 

Mandaj Jatun Dios ñucatajmi, ñuca maquita huichi alzashpa chashna nini. 

13Chai levitacunaca mana ñucata servij curacuna shina ñucata servi tucungacunachu. 

Imalla ñucapajlla cashcatapish, imalla ñucapajlla ch'icanyachishcacunatapish manataj 

tupari tucungacunachu. Millaita rurashcamantaca, pingachishcami cangacuna. 

14Paicunataca ñuca huasita cuidaj soldadocuna cachun, ñuca huasipi imalla rurana 

cashcata rurajcuna cachunmi, mingashpa chaipi churasha. 

15Ashtahuanpish Sadocpaj huahua huahua levita curacunaca, israelcuna ñucamanta 

anchurijpipish, ñucapajlla huasipi imallata rurachun mandashcacunataca rurashpa 

catircacunallami. Chaimantami ñucapaj imatapish ruranaman c'uchuyangacuna. 

Paicunami ñucaman cushca huiratapish, yahuartapish cungapaj c'uchuyangacuna. 

Mandaj Jatun Dios ñucatajmi chashna nini. 

16Paicunami ñucapajlla huasiman yaicushpa ñucaman cushcacunataca 

rupachingacuna, ñuca mandashcacunatapishmi pajtachingacuna. 

17Ñuca huasiman yaicuna, huasi canllapi tiyaj pungucunata yaicungapajpish, 

ñucapajlla huasipi imata rurangapajpish lino churanata churarichuncuna, millma 

churanataca ama churarichuncuna. 

18Shinallataj umapica, lino turbanteta churarichuncuna. Lino calzoncillotapish 

churarichun. Cinturapica ima chumbichinahuanca ama chumbillirichuncuna. 

19Diospaj huasipi imatapish rurashca q'uipaca churanacunataca llujshichishpa, 

Diospajlla huasipi tiyaj uchilla ucucunapi huaquichichuncuna. Jatun huasi canllaman 

llujshishpa, chaipi cajcunahuan tupangapajca shujtaj churanata churarichuncuna. Chai 

churanallahuantaj llujshishpaca, huasi canllapi cajcunataca ñucapajllatami 

rurangacuna. 

20Umataca ama lluchuta rutuchichun, yallitaj ajchatapish ama charichuncuna. 

Ashtahuanpish ashallata p'itirichuncuna. 

21Curacunaca ñuca huasiman yaicuna, huasi canllaman yaicungapajca vinota ama 

ubyachuncuna. 

22Shinallataj viudatapish, cusa shitashcatapish ama casarachun. Ashtahuanpish 

israelcunapaj aillupuramanta c'arihuan manaraj chayarinacushca huarmita cashpa, 

mana cashpaca cura huañujpi viuda saquirishca huarmita cashpa casarachun. 

23Ñuca agllashcacunamanca imalla ñucapaj ch'icanchishca cashcatapish, imalla yanga 

cashcatapish yachachichun. Shinallataj imalla mapa cashcatapish, imalla mana mapa 

cashcatapish yachachun yachachinguichij. 

24P'iñanacushcacunatapish chai curacunami allichingacuna. Ñuca llaquichichun 

nishca shinami llaquichingacuna. Ñucata yuyarishpa jatun fiestata rurai punllacunaca 

ñuca mandashcacunata, ñuca huillachishcacunata rurashpa pajtachichuncuna. Ñuca 

cushca samana punllacunatapish ama yanga punllacuna shina cashcata yuyachuncuna. 

25Ama mapayangapajca, huañushca runapaj aichapipish ama tuparichun. Yayamanta 

cashpa, mamamanta cashpa, mana cashpaca churimanta cashpa, ushushimanta cashpa, 

mana cashpaca huauquimanta cashpa, panimanta cashpa, manaraj cusayuj cashpa 

huañujpica, tuparishpa mapayai tucunmi. 

26Mapayashcamanta armashpa mapa illaj tucushcamantaca, canchis punllata 

shuyachun. 

27Ñucata servingapaj ñucapajlla huasiman yaicuna huasi canllaman yaicushpaca, 

juchamanta animalta ñucaman cuchun. Mandaj Jatun Diostajmi chashna nini. 

28Ñucami paicuna japina allpaca casha. Israel llajtapi tiyaj allpacunataca mana 

japingacunachu, ñucami paicuna japina allpaca casha. 

29Chai curacunami ñucamanca imalla cuna cashcata cushcacunatapish, juchamanta 

animalta cushcatapish, ñucaman animalta cushpa huañuchishcatapish micungacuna. 

Tucui israelcuna imatapish ñucapajlla cachun cushcacunapish chai curacunapajmi 

canga. 

30Shinallataj tucui punta p'ucushca granocunapish, tucui imalla cuna cashcata 

cushcacunapish tucuimi curacunapaj canga. Cancunapaj huasicunapi bendicion 

tiyachunca, punta p'ucushca granomanta rurashca tucui laya tandatami curacunamanca 

cuna canguichij. 

31Curacunaca alasyuj animalcunatapish, shujtaj animalcunatapish mapami nishcacuna 

huañushcacunataca ama micuchun. 

EZEQUIEL 45 

1Cancuna japina allpata suerteta rurashpa chaupicushpaca, mirga allpataca ñucapaj 

cachun ch'icanyachinguichij. Chai allpaca largomanca, 78 kilómetro, 750 metro 

cachun. Anchomanca, 31 kilómetro, 500 metros cachun. Chai allpataca ñucapajlla 

ch'icanchinguichij, chaica ñucapajllami canga. 

2Ñucapajlla ch'icanchishca chai allpamantami ñucapajlla huasita rurangapajca, 

ch'icanchina canguichij. Ñucapajlla huasita rurana allpaca, largomanpish 

anchomanpish, 15 kilómetro, 750 metros cachun. Chai allpa muyundijtaca ishqui 

chunga sujta metro, ishqui chunga pichca centímetro anchota michina allpacuna 

cachun. 

3Largomanca, 78 kilómetro, 750 metro, anchomanca, 31 kilómetro, 500 metrota charij 

chai allpapimi ñucapajlla huasipish, ñucapajlla ch'icanchishca ucupish canga. 

4Ñucapajlla ch'icanchishca cai allpaca curacunapajmi canga. Paicunami ñucapajlla 

huasipica, imatapish rurashpa causangacuna. Paicunami ñucata servingapaj 

c'uchuyangacuna. Chaipimi paicuna causana huasicuna canga. Chai allpaca ñucapajlla 

huasita rurangapaj ch'icanchishcami canga. 

5Shinallataj ñuca huasipi imatapish rurashpa causaj levita curacunapajpish allpataca 

ch'icanyachinguichij. Chai allpapish largomanca, 78 kilómetro, 750 metro, 

anchomanca, 31 kilómetro, 500 metrota charij cachun. Chai allpapica, ishqui chunga 

huasicunata rurachun. 

6Israelcuna causana pueblota rurangapajca, ñucapajlla huasita rurangapaj 

ch'icanchishca ñaupajpi largomanca, 78 kilómetro, 750 metro, anchomanca, 15 

kilómetro, 750 metrota medinguichij. 

7Shinallataj mirga allpataca, mandajpajlla ch'icanyachinguichij. Chai allpaca, 

ñucapajlla huasita rurana allpa c'uchullapi cachun. Shinallataj chai allpaca, pueblota 

ruranapaj ch'icanchishca allpa ñaupajllapi cachun. Chai allpaca, largomanca inti 

huashicun ladomantaca, inti llujshin ladocama ñuca huasipaj ch'icanchishcahuan igual 

cachun. 

8Chai allpaca, israelcunata mandajpaj allpami canga. Chashna cajpimi, ñuca 

churashca mandajcunaca ñuca agllashcacunataca, ña mana ashtahuan llaquichishpa 

causangacuna. Ashtahuanpish israelcunamanca mashna aillucunapura cajpipish, chai 

tucui aillucunapaj pajtatami allpacunataca cungacuna. 

9Mandaj Jatun Dios ñucatajmi cashnapish nini: Israel llajtata mandajcunalla, ña 

chailla millaitaca ruraichigari. Huañuchinatapish, shuhuanatapish saquichigari. 

Ashtahuanpish imatapish allita, cashcata rurashpa causaichigari, ñuca agllashcacunata 

mandashpa llaquichishpa causanataca saquichigari. Mandaj Jatun Diostajmi chashna 

nini. 

10Tucuicunallatajmi alli pizaj balanzatapish, allita medina efatapish, batotapish 

charina canguichij. 

11Efa nishca medidaca, bato nishca medida shinallatajmi apanga. Bato nishca 

medinaca, shuj homerta chungapi chaupishca shuj mirgami canga. Shinallataj efa 

nishca medinapish, shuj homerta chungapi chaupishca shuj mirgami canga. Chai 

medinacunaca, homer nishca medina shinallatajmi apanga. 

12Shinallataj shuj sicloca, ishqui chunga geratami pizanga. Sujta chunga sicloca, shuj 

minatami pizanga. 

13Ñucaman imalla cuna cashcacunataca, cashnami medishpa cuna canguichij: Shuj 

efata sujta mirgapi chaupishca shuj mirgatami, cada homer trigohuan cuna canguichij. 

Shuj efata sujtapi chaupishpa shuj mirgatami cada homer cebadahuan cuna canguichij. 

14Shinallataj bato nishca medinaca, shuj coro nishca medinata chungapi chaupishca 

shuj mirgami. Chai shuj mirga bato aceiteta ñucaman cuchunmi mandani. Chunga 

bato nishcami, shuj homerca tucunga. 

15Shinallataj juchamanta cungapaj, alli cangapaj Diosman cushpa tucui 

rupachingapaj, Diosman cushpa huañuchingapajca israelcunapaj huirayashca malta 

huarmi ovejatami cuna canguichij. Mandaj Dios ñucatajmi chashna nini. 

16Cai llajtapi causajcunaca tucuicunami, ñucaman imalla cuna cashcataca Israel 

llajtata mandajman cuna canguichij. 

17Chai mandajmi jatun fiesta punllacunapipish, mushuj quillacunapipish, samana 

punllacunapipish, tucui israelcuna fiestata rurana punllacunapipish, ñucaman cushpa 

tucuita rupachichun ñucaman animalta cushpa huañuchichun, tallina vinotapish 

tallichun cunga. Paimi israelcunapaj juchata perdonachun, ñucaman imalla cuna 

cashcatapish cunga. Paimi ñucaman cushpa tucuita rupachinga, ñucaman animalta 

cushpami huañuchinga, ñucahuan alli cangapajpishmi cunga. 

Pascua micuita ruranamanta 

18Mandaj Jatun Diostajmi cashna nini: Huata callari quillapaj punta punllapica, 

ñucapajlla huasita ima mapa illajta saquingapajca, vacacunamanta ima mana tucushca 

malta c'ari huagrata ñucaman cushpa huañuchingui. 

19Curami juchamanta cushca animalpaj yahuarta japishpa ñuca huasi patacunapipish, 

altar chaqui chuscundij esquinacunapipish, huasi canllamanta yaicuna pungu 

patacunapipish llihuinga. 

20Maijanpish pandarishpa, mana cashpaca pi umajpi juchallingachari. Chashna 

rurashcamanta ñuca huasi ima mapa illaj saquirichun, chai punta quillapaj canchis 

punllapipish chashnallataj rurangui. 

21Huata callari quillapaj chunga chuscu punllapica Pascua micuitapish, canchis punlla 

fiestatapish ruranguichij. Chaipica levadura illajlla tandata micunguichij. 

22Chai punllallataj mandajca, paipaj juchamantapish, cai llajtapi causaj tucuicunapaj 

juchamantapish shuj malta c'ari huagrata ñucaman cushpa huañuchichun. 

23Shinallataj canchis punlla jatun fiestapica, punllanta ima mana tucushca canchis 

malta c'ari huagracunatapish, canchis carnerocunatapish, Mandaj Dios ñucaman 

cushpa tucui rupachichun. Shinallataj cancunapaj juchamantapish, canchis punllacama 

punllanta shuj c'ari chivota huañuchichun. 

24Cada malta c'ari huagrata shuj efa granohuan cuchun. Shinallataj cada 

carnerotapish, shuj efa granohuan cuchun. Cada efamantaca, shuj hin nishca medida 

aceiteta cuchun. 

25Mandajca canchis quillapaj chunga pichca punllapi fiestata rurashpapish, canchis 

punllapi rurashca shinallataj rurachun. Chai fiesta punllapica, cancunapaj juchamanta 

ñucaman animaltapish, ñucaman cushpa tucuita rupachinatapish, 

convidanacunatapish, aceitetapish chai shinallataj rurachun. 

EZEQUIEL 46 

Israelcunata mandajpish israelcunapish fiesta punllacunapi imata rurana 
cashcamanta 

1Mandaj Jatun Diostajmi cashna nini: Ñuca huasi canllaman yaicuna inti llujshin 

ladoman caj punguca, sujta punllami canga. Ashtahuanpish samana punllapi, mushuj 

quilla punllapica pascaringami. 

2Mandajca zaguanta yaicushpa corredorta pasashpaca, huasi canllaman yaicuna pungu 

caspi c'uchupi shayarichun. Ñucaman cushpa tucuita rupachichun chai mandaj 

cushcatapish curacunami rupachingacuna. Ñucahuan alli cangapaj cushcatapishmi 

cungacuna. Chashna rurangacama chai mandajca chai pungu c'uchullapitaj ñucata 

adorashpa llujshichun. Chai punguca chishiyangacama, amataj huichcashca cachun. 

3Shinallataj cai llajtapi causajcunapish samana punllacunapi, mushuj quilla 

punllacunapica, chai pungu c'uchullapitaj ñuca Mandaj Diosta adorachun ninimi. 

4Chai mandajca samana punllapica, sujta malta c'ari ovejacunatapish, shuj 

carnerotapish ima mana tucushcacunata ñucaman cushpa tucuita rupachichun. 

5Shinallataj cada carnerota, shuj efa cutahuan cuchun. Cada malta c'ari ovejahuan, 

imallata cui tucushcahuan cuchun. Shuj hin nishca medida aceitetaca, shuj efa 

cutahuan cuchun. 

6Mushuj quilla punllapica, vacacunamanta malta c'ari huagrata, sujta malta c'ari 

ovejacunata, shuj carnerotapish ima mana tucushcacunata cuchun. 

7Shinallataj shuj efa cutataca, malta c'ari huagrahuan cuchun. Cada carnerohuan, shuj 

efa cutata cuchun. Ashtahuanpish malta c'ari ovejacunahuanca, imallata cui 

tucushcahuan cuchun. Shuj hin nishca medida aceitetaca, cada efa cutahuan cuchun. 

8Mandajca zaguanta yaicushpa, corredorta pasachun. Llujshingapajca, pai maita 

yaicushcallatataj llujshichun. 

9Ashtahuanpish cai llajtapi causajcunaca, fiesta punllacunapi ñucata adoranaman 

yaicungachari. Paicunapuramanta maijancunaca janaj lado zaguanta yaicushca 

cashpaca, ura lado zaguanta llujshichun. Ura lado zaguanta yaicushca cashpaca, janaj 

lado zaguanta llujshichun. Ama maita yaicushca zaguanllatataj llujshichun, 

ashtahuanpish maita yaicushca cashpaca, chai ch'imbapurapi tiyacuj zaguanta 

llujshichun. 

10Cai llajtapi causajcuna ñucata adoranaman yaicucujpica, mandajpish paicunahuan 

yaicuchun. Paicuna llujshijpipish, mandajpish paicunallahuantaj llujshichun. 

11Shinallataj jatun fiesta punllacunapipish, jatun tandanacui punllacunapipish, cada 

malta c'ari huagrataca, shuj efa cutahuan cuchun. Cada carnerotapish, shuj efa 

cutallahuantaj cuchun. Malta c'ari ovejataca, imallata cui tucushcahuan cuchun. Shuj 

hin nishca medida aceitetaca, cada efa cutahuan cuchun. 

12Mandajca paipaj quiquin yuyaimanta, ñucaman animalta cushpa tucui rupachisha 

ningachari. Mana cashpaca ñucahuan alli cangapaj animalta cusha ningachari. Pai 

chaicunata ñucaman cuchun, inti llujshin ladoman caj zaguanta pascachun. Chaita 

yaicushpa samana punllacunapi rurashca shinallataj animalta cushpa tucui 

rupachichun, alli cangapajpish animalta cuchun. Pai chashna rurashpa llujshishca 

q'uipaca, chai pungutaca huichcachun. 

Punllanta imalla cuna cashcata cunamanta 

13Punllantami ima mana tucushcata shuj malta c'ari ovejata ñucaman cushpa 

huañuchina cangui. Cada tutamantami ñucaman cushpa tucui rupachina cangui. 

14Chashnami punllanta shuj malta c'ari ovejahuan, shuj efa cutataca sujtapi 

chaupishpa, shuj mirgata cungui. Shinallataj tucuimanta yalli alli cutapi 

chapungapajca, shuj hin nishca medida aceiteta quimsapi chaupishpa shuj partetami 

cuna cangui. Huiñaipaj quillcachishcapi nishca shinami, Mandaj Dios ñucaman imalla 

cuna cashcataca cuna cangui. 

15Cada tutamanta malta c'ari ovejatapish, granocunatapish, aceitetapish, Mandaj Dios 

ñucaman cushpa tucui rupachichuncuna nircami. 

Mandajca allpacunata ima shinalla cuna cashcamanta 

16“Mandaj Jatun Dios ñucatajmi cashna nini: Mandajca, pai charicushca allpamanta 

mirga allpata paipaj churicunaman cungachari. Chai mirga allpaca, paipaj 

churicunapajmi canga. 

17Ashtahuanpish mandajca, pai charicushca allpamanta mirga allpata paita servijman 

cungachari. Chai mirga allpaca, servishpa causana huatacunata pajtachingacamallami 

chai servijpajca canga. Ña chai huatacunata pajtachishpaca, paipaj mandajllamantaj 

tigrachichunlla. Chai tigrachishca mirga allpataca, mandajpaj churicunallataj 

japichun. 

18Mandajca, cai llajtapi causajcuna charishca allpacunataca ama quichuchun, pai 

charishca allpallamantataj mirga allpata paipaj churicunamanca cuchun. Chashna 

rurajpimi ñuca agllashcacunaca, shujllapish mana allpa illaj saquiringacuna. 

Shujllapish paicunapaj llajtamantaca mana llujshingacuna” nircami. 

Diospaj huasipi tiyaj tullpacunapi imallata yanunamanta 

19Chai q'uipami ñucataca, yaicuna pungu c'uchupi tiyaj curacunapajlla nishca 

huasicunaman pusharca. Chai huasicunaca janaj ladomanmi punguta charirca. 

Chaipimi inti huashicun ladomanca, ashtahuan huashaman shujtaj ucuta ricurcani. 

20Chaimantaca ñucataca cashnami nirca: “Cai jatun ucupimi curacunaca, juchamanta 

Diosman imalla cuna cashcata cushcacunatapish, ima mapa illaj saquiringapaj 

cushcacunatapish yanungacuna. Imalla cuna cashcata cushcacunataca, ama huasi 

canllapi yanungapajmi chai ucupi yanungacuna. Canllaman yanushpaca, 

tucuicunatamari ñucapajlla ch'icanyachingacuna” nircami. 

21Chai q'uipaca, huasi canllamanmi llujshichirca. Chaimantaca chai huasi canlla 

chuscundij esquinacunamanmi pusharca. Cada esquina c'uchupimi, pamba tiyashca 

carca. 

22Chai huasi canlla chuscundij esquina c'uchupi tiyaj pambacunaca, muyundijta 

pircashcami carca. Chai patiocunaca chuscundijmi largomanca, ishqui chunga shuj 

metrota charirca, anchomanca chunga pichca metro, canchis chunga pichca 

centimetrotami charirca. 

23Chai pambacunaca, chuscundij ladotami pircashca carca. Chai pirca muyundij 

ucupimi, ninapish tiyashca carca. 

24Chaita ricuchishca q'uipaca cashnami nirca: “Tucuicuna, Diosman imalla cuna 

cashcata cushcataca, cai huasipi imatapish rurashpa causajcunami cai tullpapi 

yanungacuna” nircami. 

EZEQUIEL 47 

Diospaj huasimanta llujshicuj yacucunamanta 

1Chai q'uipaca ñucataca, Diospaj huasi pungumanmi tigrachishpa pusharca. 

Chaimantaca chai pungu umbral ucumanta yacu llujshicujtami ricurcani. Chai yacuca 

inti llujshin ladomanmi callpacurca. Diospaj huasipish inti llujshin ladollamantajmi 

shayacurca. Chai yacuca, Diospaj huasi alli lado altar uranijtami callpacurca. 

2Chai q'uipaca Diospaj huasimantaca, janaj ladoman caj zaguantami llujshichishpa 

pusharca. Chaimanta inti llujshin ladoman caj zaguancamami tigrachishpa pusharca. 

Chaipipish alli ladomanta yacu llujshicujtami ricurcani. 

3Shinallataj inti llujshin ladoman shuj runa cordelta maquipi aisashca rijtami 

ricurcani. Chai runaca, 525 metro yacutami medirca. Chai yacuta pasachicujpica, 

sanpicamami pambarircani. 

4Cutinllatajmi, 525 metro yacuta medirca. Chai yacuta pasachicujpica, cunguricamami 

pambarircani. Cutinllatajmi, 525 metro yacuta medirca. Chaipica cinturacama 

pambarishpami, chai yacutaca pasarcani. 

5Cutinllatajmi, 525 metro yacuta medirca. Jatun yacu cashcamantami, chai yacutaca 

ña mana pasai tucurcani. Yallitaj achca yacu cashcamantami, chaitaca ña mana 

chaquillahuan pasai tucurcani. Chaitaca huambushpallami, pasai tucuipaj carca. 

6Chaimanta ñucataca cashnami nirca: “Huañujlla aichayuj runalla, ¿caicunataca 

allichu ricushcangui?” nircami. Chai q'uipaca, chai jatun yacu uritami pushashpa rirca. 

7Chai jatun yacu uripica, achca yuracunami tiyarca. Chai yuracunaca, yacu ishqui 

lado uripimi tiyarca. 

8Chaimantaca ñucataca cashnami nirca: Cai jatun yacucunaca, inti llujshin 

llajtamantami callpacun. Arabá pambaman uriyashpaca, jatun cuchamanmi yaicunga, 

mama cucha yacuca mishqui yacumi tucunga. 

9Cai ishqui yacucuna yaicucunpi tucui causaita charijcuna huambushpaca, 

causangatajmi. Cai yacucuna jatun cuchaman yaicushcamantami, chalhuacunapish 

yallitaj miraringa. Chai mishqui yacutami ubyangacuna. Cai jatun yacucunaman 

yaicujcunaca tucuicunami causanga. 

10Shinallataj chalhuata japijcunapish, chai yacu c'uchupimi canga. En-gadi 

pueblomantaca, En-eglaim pueblocamami linchicunatapish churangacuna. Jatun 

Cuchapi tiyaj chalhuacuna shinallataj cai yacupipish, tucui laya chalhuacunaca 

achcami tiyanga. 

11Guzu yacucunapish, uchilla cucha yacucunapish mana mishqui yacucunachu canga. 

Ashtahuanpish cachi yacucunallami canga. 

12Cai yacu ishqui lado uripipish, tucui laya frutacunata p'ucuj yuracunami huiñanga. 

Chai yura p'angacunaca manataj urmangachu, micunapish manataj illangachu. 

Diospaj huasimanta yacu llujshicushcamantami, chai yuracunaca p'ucuna 

punllacunami micuna frutacunata p'ucungalla, p'angacunapish jambimi canga. 

Israelcunapaj llajta maillata canamanta 

13Mandaj Jatun Dios ñucatajmi cashna nini: Chunga ishqui Israel aillucunaca, paicuna 

charishca allpacunataca cashnami chaupingacuna: Joseca ishqui mirga allpatami 

japinga. 

14Cai allpami cancunapaj llajta tucunga. Ñuca maquita alzashpa, manataj llullashpami 

cancunapaj ñaupa yayacunamanca curcani. Caishuj chaishuj chai shinallataj 

chaupinacunguichijlla. 

15Janaj ladomanca cashnami lindeca canga: Jatun Cuchamantaca, Hetlón puebloman 

rina ñanta catishpaca, Zedad shuti, 



1662 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

16Hamat shuti, Berota shuti, Sibraim shuti pueblocunacamami canga. Chai Sibraim 

puebloca Damasco pueblohuan, Hamat pueblohuan lindepimi. Shinallataj Hazar-

haticón pueblocamami canga. Chai puebloca, Haurán llajta lindepimi. 

17Shinallataj mama cuchamantaca, Hazar-enán pueblocamami lindeca canga. 

Damasco pueblopish, Hamat pueblopish janaj ladomanmi saquiringa. 

18Inti llujshin ladomanca, cashnami lindeca canga: Haurán llajta chaupita rishpaca, 

Damasco pueblo chaupitapish, Galaad llajtatapish, Israel llajta chaupita rishpaca 

Jordán jatun yacucamami canga. Chaitaca inti llujshin mama cuchamanta 

medinguichijlla. 

19Ura ladomanca cashnami lindeca canga: Tamar pueblomantaca p'iñanacuna 

yacucama, Cades pueblomantaca, Egipto llajtahuan tupanacunpi tiyaj yacu huaicuta 

catishpa Jatun Cuchacamami canga. Chashnami ura ladomanca lindeca canga. 

20Inti huashicun ladomanca, cashnami lindeca canga: Jatun Cucha huichitaca, Hamat 

puebloman yaicuna ch'imbapuracamami canga. Chashnami inti huashicun ladomanca 

lindeca canga. 

21Cai allpataca, cancuna Israel aillupura chaupinacunguichijlla. 

22Shinallataj cancunapajpish, cancunapaj llajtapi causacuj caru llajta runacunapajpish, 

cai llajtapi huacharishca cancunapaj huahuacunapajpish suerteta rurashpa cai allpataca 

chaupinguichijlla. Chai huahuacunataca, Israel llajtapi huacharishcamantaca 

cancunapura cashcallatataj yuyanguichij. Israel aillucuna shinallataj allpata charichun, 

suerteta rurashpa paicunamanpish chaupishpa cunguichij. 

23Caru llajtamanta cajpipish, Israel aillucunapura tucushpa causajcunamanca, allpata 

chaupishpa cunguichijlla. Mandaj Jatun Dios ñucatajmi chashna nini. 

EZEQUIEL 48 

Israel aillupurallajtata ima shinalla chaupina cashcamanta 

1Janaj ladomanca cashnami canga: Jatun Cuchamantaca, Hetlón puebloman rina ñanta 

catishpaca, Hamat shuti, Hazar-enán shuti pueblocunaman yaicuna ñancamami canga. 

Chaitaca Damasco pueblo, Hamat pueblo ura ladocamami cada Israel aillu cashna 

japinga: Dan ailluca inti llujshin ladomantaca, inti huashicun ladocamami mirga 

allpata japinga. 

2Dan aillupaj allpa ura ladomanca, Aser aillumi inti llujshin ladomantaca, mama 

cucha ladocama mirga allpata japinga. 

3Aser aillupaj ura ladomanca, Neftalí aillumi inti llujshin ladomantaca, mama cucha 

yacucama mirga allpata japinga. 

4Neftalí aillupaj ura ladomanca, Manasés aillumi inti llujshin ladomantaca, mama 

cucha ladocama mirga allpata japinga. 

5Manasés aillupaj ura ladomanca, Efraín aillumi inti llujshin ladomantaca, mama 

cucha ladocama mirga allpata japinga. 

6Efraín aillupaj ura ladomanca, Rubén aillumi inti llujshin ladomantaca, mama cucha 

ladocama mirga allpata japinga. 

7Rubén aillupaj ura ladomanca, Judá aillumi inti llujshin ladomantaca, mama cucha 

ladocama mirga allpata japinga. 

8Judá aillupaj ura ladomanca, inti llujshin ladomantaca, mama cucha ladocama mirga 

allpata ch'icanyachinguichij. Chai allpapi Diospaj huasita rurangapaj largomanpish 

anchomanpish, 78 kilómetro, 750 metro allpata ch'icanyachinguichij. 

9Diospajlla ch'icanchishca allpaca largomanca, 78 kilómetro, 750 metrota charichun. 

Anchomanca, 31 kilómetro, 500 metrota charichun. 

10Chai allpallamantataj mirga allpataca, curacunapajlla cachun ch'icanyachinguichij. 

Chaishuj mirga allpaca janaj ladomanca, 78 kilómetro, 750 metro largo cachun. 

Shinallataj inti huashicun ladomanpish, 31 kilómetro, 500 metro ancho cachun. Cutin 

caishuj mirga allpaca inti llujshin ladomanca, 31 kilómetro, 500 metro ancho cachun. 

Ura ladomanca, 78 kilómetro, 750 metro largo cachun. Chai mirga allpacuna 

chaupipica, Diospajlla huasimi canga. 

11Sadocpaj churi curacunaca ñuca mandashcacunataca, tucui shunguhuanmi 

cazurcacuna. Israelcuna millaita ruracujpipish, paicunaca mana ima millaita 

rurarcacunachu. Paicunaca, levita curacuna shina mana ima pandata rurarcacunachu. 

12Paicunaca levita curacunapaj allpa c'uchullapitajmi, mirga allpataca charingacuna. 

Chai allpaca, chai curacunapajlla ch'icanchishcami canga. 

13Levitacunapaj allpaca, Sadocpaj churi curacunapaj allpa c'uchullapitajmi canga. 

Chai allpapish largomanca, 78 kilómetro, 750 metromi canga. Anchomanca, 31 

kilómetro, 500 metromi canga. 

14Levitacunaca paicuna charicushca allpataca, mirga allpallatapish mana piman c'atui 

tucunchu, mana pihuan cambiai tucunchu. Chai allpapi p'ucushca punta granotapish, 

mana piman cui tucunchu. Chaicunaca Mandaj Dios ñucapajlla cashcamantami, 

chaicunataca mana rurai tucuncuna. 

15Chai 78 kilómetro, 750 metrota charij allpamanta 15 kilómetro, 750 metro saquirij 

mirga allpaca pueblo ruranapajpish, causanapajpish, michina q'uihuacunapajpishmi 

canga. Chai mirga allpa chaupipimi puebloca canga. 

16Chai pueblota rurana allpaca, janaj ladomanpish ura ladomanpish, 14 kilómetro, 175 

metrota charichun. Shinallataj inti llujshin ladomanpish inti huashicun ladomanpish, 

14 kilómetro, 175 metrollatataj charichun. 

17Chai pueblo janaj ladotapish ura ladotapish, 787 metro, pichca chunga centímetro 

largoca michinapajmi saquiringa. Shinallataj inti llujshin ladotapish inti huashicun 

ladotapish, 787 metro, pichca chunga centímetro largoca michinapajllatajmi 

saquiringa. 

18Pueblota rurana allpa c'uchupi caj allpaca pueblopi trabajajcuna micuchun tarpuna 

allpami canga. Chai allpaca inti llujshin ladomanpish, inti huashicun ladomanpish, 31 

kilómetro, 500 metrota charichun. 

19Pueblopi trabajajcunaca, tucui Israel aillucunapuramanta cachun. 

20Largomanpish anchomanpish, 78 kilómetro, 750 metrota charij chai allpataca mirga 

mirga ch'icanyachinguichij. Chai mirga allpacunapimi, Mandaj Diospajlla huasipish, 

pueblopish shayaringa. 

21Diospaj huasita ruranapaj, pueblota ruranapaj ch'icanyachishca allpa c'uchupi cada 

ladoman saquirij mirga allpacunaca mandajpajmi canga. Chaishuj mirga allpaca, 78 

kilómetro, 750 metromantaca inti llujshin ladomanmi saquiringa. Caishuj mirga 

allpaca, 78 kilómetro, 750 metromantaca inti huashicun ladomanmi saquiringa. Chai 

ishqui mirga allpacunami, mandajpajca canga. Chai ishqui mirga allpacuna 

chaupipimi, Diospajlla huasica shayaringa. 

22Mandaj japina mirga allpaca levitacunapaj allpa c'uchumantaca, pueblota rurana 

allpa c'uchucamami canga. Shinallataj Judá aillupaj lindemantaca, Benjamín aillupaj 

lindecamami canga. 

23Shinallataj caishuj Israel aillucunapaj allpaca, inti llujshin ladomantaca mama 

cuchacamami canga. Chaipimi Benjamín ailluca, mirga allpata japinga. 

24Benjamín aillupaj allpa ura ladomanca, Simeonpaj aillumi inti llujshin ladomantaca, 

mama cuchacama mirga allpata japinga. 

25Simeón aillupaj allpa ura ladomanca, Isacar aillumi inti llujshin ladomantaca, mama 

cucha ladocama mirga allpata japinga. 

26Isacar aillupaj allpa ura ladomanca, Zabulón aillumi inti llujshin ladomantaca, 

mama cucha ladocama mirga allpata japinga. 

27Zabulón aillupaj allpa ura ladomanca, Gad aillumi inti llujshin ladomantaca, mama 

cucha ladocama mirga allpata japinga. 

28Gad aillupaj allpa ura ladomanca, Tamar pueblomantaca p'iñanacuna yacucama, 

Cades pueblomantaca Egipto llajtahuan tupanacunpi tiyaj yacu huaicuta catishpa 

Jatun Cuchacamami lindeca canga. 

29Chashnami cai allpataca, Israel aillucunamanca suerteta rurashpa chaupina 

canguichij. Tucuicunallamantajmi mirga mirga chaupishpa cuna canguichij. Mandaj 

Jatun Dios ñucatajmi chashna nini. 

30Chai puebloca janaj ladomanca, 14 kilómetro, 175 metrotami charinga. Chai 

pueblopaj pungucamaca cashnami canga. 

31Chai pueblocunapaj pungucunaca Israel aillucunapaj shuticunahuanmi canga. Janaj 

ladomanca quimsa pungumi canga. Shuj punguca Rubén shuti, caishuj punguca Judá 

shuti, chaipaj q'uipa punguca Leví shutimi canga. 

32Shinallataj inti llujshin ladomanpish, 14 kilómetro, 175 metrollatatajmi charinga. 

Chai ladomanpish quimsa pungucunami tiyanga. Shuj punguca José shuti, caishuj 

punguca Benjamín shuti, chaipaj q'uipa punguca Dan shutimi canga. 

33Ura ladomanpish, 14 kilometrollatatajmi charinga. Chai ladomanpish quimsa 

pungucunami tiyanga. Shuj punguca Simeón shuti, caishuj punguca Isacar shuti, 

chaipaj q'uipa punguca Zabulón shutimi canga. 

34Inti huashicun ladomanpish, 14 kilómetro, 175 metrollatatajmi charinga. Chai 

ladomanpish quimsa pungucunami tiyanga. Shuj punguca Gad shuti, caishuj punguca 

Aser shuti, chaipaj q'uipa punguca Neftalí shutimi canga. 

35Chai pueblo muyundijta medijpica, 36 kilómetro, 700 metromi carca. Chai 

punllamantapachami chai puebloca: Mandaj Diosmi chaipi nishca shutihuan 

saquiringa nircami. 

DANIEL 

DANIEL 1 

Danielpish paihuan cajcunapish Babiloniapi cashcami 

1Babilonia llajtata jatun mandaj Nabucodonosorca, jatun mandaj Joacim Judá llajtata 

ña quimsa huatata mandacujpimi, Jerusalenman shamushpa chai pueblo muyundijta 

paipaj soldadocunahuan shayarirca. 

2Jatun Diosmi Judá llajtata jatun mandaj Joacimtapish, Diospaj huasipi Diospajta 

ruranapaj caj imalla charinacunatapish, Nabucodonosorpaj maquipi churarca. 

Chaicunataca Nabucodonosorca, Sinar llajtaman apamushpami, achca valijcunata 

huaquichina paipaj diospaj huasipi churarca. 

3Jatun mandajca eunucocunata mandaj Aspenaztami israelcunata mandajcunapaj 

churicunata pushamuchun mandarca. 

4Paicunataca tucui imapish alli cajta, alli ñahui cajta, tucui imata yachachijpipish 

jahualla yachai tucuipaj cajta, ima yachanatapish jahualla yachai tucuipaj cajta, 

jahualla entendi tucuipaj cajta, jatun mandajpaj mandana huasipi imatapish rurai 

tucuipaj cajcunata pushamuichij. Paicunamanca rimanatapish, quillcanatapish 

ñucanchij caldeocunapajta yachachichij nishpami mandarca. 

5Jatun mandajca paicunamanca micunatapish, vinotapish pai imatami micun, pai 

imatami ubyan chaillatataj punllanta carachun, yachaitapish quimsa huatacunata alli 

yachachichun, chai q'uipaca paipaj ñaupajman ricurigrichunmi mandarca. 

Danielpish paihuan cajcunapish jatun mandaj mandana huasipi cashcami 

6Chaicunapurapica Judá aillupuramanta Daniel, Ananías, Misael, Azarías shuticunami 

carca. 

7Paicunataca eunucocunata pushajca, shujtaj shuticunata churashpami, Danieltaca 

Beltsasarta, Ananiastaca Sadracta, Misaeltaca Mesacta, Azariastaca Abed-nego shutita 

shutichirca. 

8Danielca, jatun mandajpaj micunata micushpa, pai ubyana vinota ubyashpaca 

mapayashami nishpami paipaj shungupica manataj micuna, manataj ubyana tucurca. 

Chaimi eunucocunata pushajtaca: “Cai micunacunata micushpa, cai vinota 

ubyashpaca mapayashamari. Chaicunata micuchuntaj, ubyachuntajca ama 

mandahuaichu” nirca. 

9Danieltaca Taita Dios eunucocunata pushajpaj ñahuipi alli ricurichun churajpimi, 

eunucocunata pushajca paihuan alli cana yuyai tucurca. 

10Chaimi eunucocunata pushajca Danieltaca: –Jatun mandaj ñuca amotajmari 

micunatapish, vinotapish cancunaman mashnata cunataca mandarca. Mana chashna 

carajpica, manamari cancunapura huiñaillataj caj caishujcuna shina alliyashca ñahui 

ricuringuichijchu. Cancunalla irqui ñahui cajta ricushpaca, jatun mandajca ñucata 

huañuchinatamari manchani. Chaipica cancunapaj jahuami canga– nircami. 

11Shina nijpimi Danielca paitapish, Ananiastapish, Misaeltapish, Azariastapish 

cuidachun eunucocunata pushaj churashca Melsartaca cashna nirca: 

12–Cambajta ruraj ñucanchijmanca chunga punllacunacama yacu granocunallata 

carashpa, ubyanapajpish yacullata cushpa ñucanchij ima shina tucujta ricuchunmi 

roganchij. 

13Chai q'uipaca, ñucanchijtaca jatun mandajpaj micunata micuj mosocunahuan 

ch'imbapurashpa ricupangui. Chaipica cambajta ruraj ñucanchijtaca canpi ima shina 

alli cashcata ricushpa imatapish rurapanguillami– nirca. 

14Paicuna mañashcata ari nishpami, chunga punllacunacama paicunamanca 

chashnalla carashpa ricurca. 

15Chunga punllacuna ña tucujpica, yacu granollata micujcunataca jatun mandaj 

cushca micunata micuj mosocunatapish yalli alli, c'ari c'ari, puca ñahuicuna cajtami 

ricurca. 

16Chaimi Melsarca, jatun mandaj carachun nishca micunataca mana carashpa, ubyana 

vinotapish mana cushpa yacu granocunallata carashpa catirca. 

17Chai chuscu mosocunamanca, Taita Diosmi quillcanatapish, imata yachaj 

canatapish alli yuyaita cushpa yachaisapata rurarca. Danielca muscuipi shina 

ricushcacunatapish, muscushcacunatapish imata nisha nishcata entendijmi tucurca. 

18Jatun mandajca ima punlla paipaj ñaupajman pushanatami mandashca carca. Chaimi 

punllacuna ña pajtajpica, eunucocunata pushajca Nabucodonosorpaj ñaupajman 

pusharca. 

19Tucui chaipi caj mosocunahuan jatun mandaj parlanacushpaca, chaipi 

cajcunapurapica pi shujtajtaca Daniel shina, Ananías shina, Misael shina, Azarías 

shinataca pita mana japircachu. Chaimi paicunaca jatun mandajpajta ruranapaj chaipi 

saquirircacuna. 

20Tucui imapipish yachaisapa canata, alli yuyaiyuj canata jatun mandaj tapujpipish, 

paicunaca pai mandacun llajtapi tiyaj tucui jatun yachajcuna, luzerocunamanta 

yachajcuna cutichishcamantaca chunga cutihuan yallimi cutichircacuna. 

21Danielca, jatun mandaj Ciro mandai callari huatacamami chaipi saquirirca. 

DANIEL 2 

Nabucodonosor muscushca imata nisha nishcata Daniel huillashcami 

1Nabucodonosorca ña ishqui huatata mandacushpami, tauca muscuicunata charirca. 

Paica paipaj yuyaipi musparishpami mana dormi tucurca. 

2Jatun mandajca, pai muscushca imata nisha nishcata huillachunmi jatun 

yachajcunata, luzerocunamanta yachajcunata, brujocunata, caldeocunatapish 

cayachirca. Tucui paicuna shamushpa paipaj ñaupajpi ña cajpimi, 

3jatun mandajca paicunataca: –Ñucaca shuj muscuitami muscurcani. Chai muscui 

imata nisha nishcata yachasha nicushpalla ñuca yuyaica musparishcamari– nirca. 

4Chaimi caldeocunaca jatun mandajtaca arameo rimaipi: –¡Jatun mandaj, cambaj 

causaica huiñaita cashca cachun! Can muscushcataca cambajta ruraj ñucanchijman 

parlayari. Chai imata nisha nishcata ñucanchij huillangapaj– nircacuna. 

5Chaimi jatun mandajca caldeocunataca cashna nirca: –Imallata muscushcataca mana 

yuyarinichu. Ashtahuanpish imata muscushcata, chai imata nisha nishcata mana 

huillajpica cancunataca ñutuchishami. Cancunapaj huasicunapish mapata shitana 

pambata rurashcami canga. 

6Ashtahuanpish imata muscushcata, chai imata nisha nishcata huillajcunaca achca 

convidanacunata, alli nishca canata, jatun canapi churashca canatapishmi chasquinga. 

Shina cajpica, imata muscushcata chai imata nisha nishcata huillaichij– nircami. 

7Adivinocunaca cutinllatajmi: –Jatun mandaj can muscushcataca cambajta 

rurajcunaman parlayari. Chai muscui imata nisha nishcata huillangapaj– nircacuna. 

8Chaimi jatun mandajca cashna nirca: –Cancunaca ñuca imata rurasha nishcata 

uyashcamantami, imatapish llullashpa huillangapaj ñuca imata muscushcallatataj 

tapushpa huillashun nicunguichij. Chaitaca allimi yachani. 

9Imata muscushcata mana huillajpica tucui cancunapajmi chai shinallataj llaqui 

tucuna tiyacun. Llullashpa huillangapaj yuyarinacucushpa, imapish mana alli 

shimicunata ñuca ñaupajpi rimaringapajmi yuyarinacucunguichij. Chaipajca 

punllacuna ima shinalla tucujtami shuyashpa uniyacunguichij. Ñuca imata 

muscushcata ña huillaichij. Chaita huillajpica, ñuca muscushca imata nisha nishcata 

huillanatapish crishami– nirca. 

10Chaimi caldeocunaca, jatun mandajtaca: –Can jatun mandaj tapushca shinata 

adivinajcunaca tucui cai pachapi pi mana tiyanchu. Jatun yachajcunatapish, 

luzerocunamanta yachajcunatapish, caldeocunatapish pi jatun mandajpish, pi 

mandajpish, pi jatun amopish can jatun mandaj tapushca shinaca mana tapushcachu. 

11Jatun mandaj tapushcaca yallitaj sinchi mana cutichi tucuipajmari. Chaitaca jatun 

mandajmanca pi mana cutichingachu. Dioscunallamari chaitaca cutichi tucunga. 

Paicunapaj huasica manamari runacunapaj chaupipi tiyanchu– nircami. 

12Chaimi jatun mandajca yallitaj jatunta p'iñarishpa Babiloniapi tiyaj tucui jatun 

yachajcunata huañuchichun mandarca. 

13Jatun yachajcunata huañuchichun nishca mandashcataca tucui llajtacunaman 

cachashpami huillachirca. Danieltapish, paihuan cajcunatapish huañuchingapajmi 

mashcarcacuna. 

14Jatun mandajta cuidaj soldadocunata mandaj Ariocca Babiloniapi caj jatun 

yachajcunata huañuchinamanmi llujshirca. Danielca paihuanca yachaisapa, sumaj 

shimicunahuan parlashpami, 

15jatun mandajpaj soldadocunata mandaj Arioctaca: –Jatun mandajca ¿imamantataj 

cai mandashcataca utca tucuicunaman huillachicun?– nirca. Shina nijpimi, Ariocca 

imamanta chashna mandashcata Danielman yachaj chayachijpi, 

16Danielca jatun mandajpajman yaicushpaca, jatun mandaj can muscushca imata 

nisha nishcata ñuca huillangapaj asha punllacunata cuhuai nishpa mañarca. 

17Chai q'uipaca Danielca paipaj huasiman rishpami paihuan caj Ananiasmanpish, 

Misaelmanpish, Azariasmanpish ima tucucushcata huillarca. 

18Pi mana yachaipaj cashcataca jahua pacha Taita Dios paicunata llaquishpa 

huillachichun nishpa mañachunmi chashna huillarca. Jatun mandaj tapushcata mana 

huillashpaca Danielpish, paihuan cajcunapish Babiloniapi tiyaj jatun 

yachajcunahuanmi huañuna carca. 

19Pi mana yachashcataca Danielmanca tutami muscuipi shina ricuchishpa huillarca. 

Chaimi Danielca jahua pacha Taita Diostaca allimari cangui nishpaca, 

20cashna nirca: “Jahua pacha Taita Diospaj shutitaca huiñai huiñaita alli nishca 

cachun. Tucuita rurai tucuj canapish, yachaisapa canapish paipajmi. 

21Huatacunatapish, punllacunatapish paimi shujtajyachin. Jatun mandajcunatapish 

paimi churan. Paimi anchuchin. Jatun yachajcunamanpish paimi yachaisapa canata 

cun. Alli yuyaiyujcunamanpish paimi yachaita cun. 

22Ucujman cajcunatapish, pacalla cajcunatapish paimi ricuchin. Amsapi cajtapish 

yachanmi. Luzca paipimi tiyan. 

23Ñuca yayacunapaj Taita Dios, quiquintami pagui nini, quiquintami alabani. 

Quiquinmari ñucamanca yachaitapish, fuerzatapish cuhuangui. Cunancarin ñucanchij 

mañashcatapish ricuchinguimi. Jatun mandaj imata muscushcata, chai imata nisha 

nishcatamari ricuchingui” nircami. 

24Chai q'uipaca Danielca, Babiloniapi tiyaj jatun yachajcunata huañuchichun jatun 

mandaj churashca Ariocpajman rishpami paitaca: –Babiloniapi tiyaj jatun 

yachajcunataca ama huañuchichu. Ashtahuanpish jatun mandajpajman ñucata pushai. 

Pai imata muscushcata, chai imata nisha nishcata huillangapaj– nirca. 

25Shina nijpimi Ariocca Danieltaca jatun mandajpajman utca pushashpa rishpa cashna 

nirca: –Judá llajtamanta prezu apamushcacunapuramantami, shuj runata japimuni. 

Paimi can jatun mandaj imata muscushcata, chai imata nisha nishcata huillanga– 

nirca. 

26Chaipimi jatun mandajca, Beltsasar nishca Danieltaca: –¿Canca ñuca imata 

muscushcata, chai imata nisha nishcata huillai tucunguichu?– nirca. 

27Shina nijpimi, Danielca jatun mandajtaca cashna nirca: –Jatun mandaj can 

tapushcaca pi mana huillai tucuipajmi. Chaimi jatun yachajcunapish, luzerocunamanta 

yachajcunapish, brujocunapish, adivinocunapish can jatun mandajmanca mana huillai 

tucuncuna. 

28Shina cajpipish pi mana yachai tucuipajcunata ricuchij Taita Diosmi jahua pachapi 

tiyan. Paimari can jatun mandaj Nabucodonosormanca, q'uipa punllacuna imalla 

tucunata ricuchishca. Jatun mandaj cambaj camapi cashpa can muscushpa, muscuipi 

shina imallata ricushcaca caimi: 

29Jatun mandajlla, cambaj camapi cajpimi, q'uipa punllacuna ima tucunata yachana 

munai cambaj yuyaiman shamurca. Chaimi pi mana yachashca pacalla cajta ricuchij 

Diosca, q'uipa punllacuna ima tucunata ricuchirca. 

30Pi mana yachaipaj pacalla cajtaca ñucamanmi ricuchirca. Caitaca cai pachapi tucui 

causajcunata yalli jatun yachaj cashcamanta mana ricuchircachu. Ashtahuanpish can 

jatun mandaj muscushca imata nisha nishcata, can imata yuyacushcata canman 

entendichishpa huillachunllami ñucamanca ricuchirca. 

31Jatun mandaj canca muscuipica, shuj jatun runaman rijchaj, cambaj ñaupajpi 

cajtami ricurcangui. Runaman rijchajca yallitaj jatun, jatun tucushca, achij nicujmi 

carca. Paica cambaj ñaupajpica manchananarucumi shayacurca. 

32Chai runaman rijchajca, umaca ashtahuan alli curimi carca. Pechohuan 

rigracunahuanca cullquimi carca. Huijsamanta sanpicunacamaca broncemi carca. 

33Changacunaca fierromi carca. Chaquicunaca mirgaca fierro, mirgaca lodomanta 

rurashpa cusashcami carca. 

34Chaita can ricucujpica, pi manapish p'aquijpi shuj rumi p'aquirishpa shamushpaca, 

chai runaman rijchajpaj chaquipi huajtashpa fierrotapish, lodomanta rurashpa 

cusashcatapish tucui ñuturca. 

35Chaimi fierropish, lodomanta rurashpa cusashcapish, broncepish, cullquipish, 

curipish tucui ñuturirca. Usya punllacunapi erapi trillashca ñutu t'amu shinami 

tucurca. Chaitaca huaira shamushpami, imata mana saquishpa tucuita aparca. 

Ashtahuanpish runaman rijchajta ñutuj rumica, tucui cai pacha junda jatun urcumi 

tucurca. 

36Can jatun mandaj muscushcaca chaimi. Chai imata nisha nishcatapish, can jatun 

mandajmanca cunanllatajmi huillagrini. 

37Jatun mandaj canca jatun mandajcunata jatun mandajmi cangui. Jahua pacha Taita 

Diosmi canmanca mandanatapish, imata rurai tucunatapish, fuerzatapish, jatun 

canatapish cushca. 

38Maipi cashpapish causaj gentecunata, tucui animalcunata, huairata purij 

pajarocunatapish Taita Diosmi cambaj maquipi churashca. Tucui chaicunata 

mandanataca canmanmi cushca. Chai curi umaca canllatajmari cangui. 

39Cambaj q'uipaca shujtaj mandajmi jataringa, paica mana can shina sinchi cangachu. 

Chaipaj q'uipa shamuj mandajca, bronce layami canga. Paica tucui cai pachatami 

mandanga. 

40Quimsapaj q'uipa shamuj mandajca, fierro shina sinchimi canga. Fierrohuan 

huajtashpa tucui imatapish ñutuj shinallatajmi, p'aquishpa tucuita ñutunga. 

41Chaquicunatapish, dedocunatapishmi ricurcangui. Chaitaca ashaca mangata 

rurajcuna lodomanta rurashpa cusashcahuan cajta, ashaca fierrohuan rurashca cajtami 

ricurcangui. Chaica mandana ishquipi chaupirina cashcatami ricuchin. Fierrohuan, 

lodomanta rurashpa cusashcahuan chagruta ricushca shinallataj chai chaupirishca 

mandanapica fierro shina ashalla fuerzayuj mandajpishmi tiyanga. 

42Chaqui dedocunapish ashaca fierro, ashaca lodomanta rurashpa cusashcahuan 

cashcamanta chai mandanaca ashaca sinchi, ashaca urmanalla cashcatami ricuchin. 

43Fierrohuan, lodomanta rurashpa cusashcahuan chagruta can ricushcaca, 

mandajcunapura paicunapaj yuyaillamanta tandanacuna cashcatami ricuchin. 

Ashtahuanpish caishujmanta chaishujmanta mana shuj yuyailla tucungacunachu. 

Fierrohuan lodohuanca mana chagrurinchu. Chai shinallatajmi canga. 

44Chai jatun mandajcuna mandacui punllacunapimi, jahua pacha Taita Diosca nunca 

pi mana chingachina mandanata churanga. Chai mandanataca shujtaj llajtacuna 

mandachunca manataj saquingachu. Shujtaj mandanacunataca tucuitami ñutushpa 

chingachinga. Paica manataj chingaringachu. 

45Urcumanta manapish pi p'aquijpi shuj rumi p'aquirishpa shamushpa fierrotapish, 

broncetapish, lodomanta rurashpa cusashcatapish, cullquitapish, curitapish ñutujtami 

ricurcangui. Q'uipa punllacunapi chai shinallataj tucunatami Jatun Diosca can jatun 

mandajmanca ricuchishca. Can muscushcaca chashnatajmi. Chai imata nisha 

nishcapish chashnatajmi– nircami. 

46Shina nijpica, jatun mandaj Nabucodonosorca Danielpaj ñaupajpi pambaman tupajta 

cumurishpami alli nirca. Chaimantaca convidanacunata cushpa Danielpaj ñaupajpi 

inciensota rupachichunmi mandarca. 

47Jatun mandajca, Danieltaca: –Cancunapaj Taita Diosca, tucui dioscunapaj Taita 

Diostajmi, jatun mandajcunapajpish Jatun Mandajmi. Pi mana yachaipaj pacalla 

cajtapish ricuchijmi. Chaimi pi mana yachaipaj pacalla cajtaca ñucaman huillangui– 

nircami. 

48Shina nishpami jatun mandajca, Danieltaca jatunyachirca. Jatun canapi churashpami 

achca convidanacunatapish curca. Tucui Babilonia llajtata mandachun, Babilonia 

llajtapi tiyaj tucui jatun yachajcunata mandachunpishmi churarca. 

49Danielca paihuan purij Sadrac, Mesac, Abed-nego nishca quimsa runatapish 

Babilonia llajtata ñaupajman pushanata mandajcuna cachun churangapajmi jatun 

mandajta mañarca. Danielca, jatun mandaj tiyacun ucupimi caj carca. 

DANIEL 3 

Rupacuj hornomi 

1Jatun mandaj Nabucodonosorca, curimantami imamanpish rijchajta rurachirca. 

Chaica altomanca ishqui chunga canchis metromi carca. Anchomanca ishqui metro 

canchis chunga centimetromi carca. Chaitaca, Babilonia llajtapi caj Dura shuti 

pambapimi shayachirca. 

2Chai q'uipaca, jatun mandaj Nabucodonosorca satrapacunapish, q'uipa 

mandajcunapish, soldadocunata mandajcunapish, uyajcunapish, cullquita 

huaquichijcunapish, cunajcunapish, juezcunapish, llajtacunapi mandajcunapish 

tucuicuna tandanacuchunmi mandarca. Jatun mandaj Nabucodonosorca pai 

shayachishca imamanpish rijchajta caica diosmi ningapajmi tandanacuchun mandarca. 

3Chaimi satrapacunapish, q'uipa mandajcunapish, soldadocunata mandajcunapish, 

uyajcunapish, cullquita huaquichijcunapish, cunajcunapish, juezcunapish, llajtacunapi 

mandajcunapish tucuicuna tandanacurca. Paicunaca jatun mandaj Nabucodonosor 

shayachishca imamanpish rijchajta caimi dios nishpa ricuchi tandanacuimanmi 

shamurcacuna. Chai ñaupajpimi paicunaca shayacurcacuna. 

4Chaipi shayacujpimi, huillaj runaca sinchita caparishpa cashna nirca: “Caipi caj 

shujtaj shujtaj gentecuna, shujtaj shujtaj llajtacuna, ch'ican ch'ican rimaita rimajcuna 

cancunataca cashnami mandan. 

5Bocinapi, flautapi, citarapi, arpapi, salteriopi, zampoñapi, tucui shujtaj 

tocanacunapipish tocashca uyarijpica, jatun mandaj Nabucodonosor shayachishca 

curimanta rurashca imamanpish rijchajpaj ñaupajpi cungurishpa adorachunmi 

mandan. 

6Maijanpish cungurishpa mana adorajtaca, chai ratollatajmi nina lunyacuj hornopi 

shitashca canga” nircami. 

7Shina nijpimi bocinapi, flautapi, citarapi, arpapi, salteriopi, zampoñapi, tucui shujtaj 

tocanacunapi tocashca uyarijpica, shujtaj shujtaj gentecunapish, shujtaj shujtaj 

llajtacunapish, ch'ican ch'ican rimaita rimajcunapish jatun mandaj Nabucodonosor 

shayachishca curimanta rurashca imamanpish rijchajpaj ñaupajpi cungurishpa 

adorarcacuna. 

8Chai punllacunallatajmi, caldeocunapuramanta maijancunaca, judiocunata 

llaquichingapaj juchachishpa huillanaman shamurcacuna. 

9Jatun mandaj Nabucodonosorhuan paicuna rimashpaca cashnami nirca: –¡Jatun 

mandaj, cambaj causaica huiñaita cashca cachun! 

10Jatun mandajlla, canca tucuicunatami bocinapi, flautapi, citarapi, arpapi, salteriopi, 

zampoñapi, tucui shujtaj tocanacunapipish tocashcata uyashpaca, curimanta rurashca 

imamanpish rijchajta cungurishpa adorachun nishpa mandashcangui. 

11Maijanpish cungurishpa mana adorajtaca nina lunyacuj hornopi shitashcami canga 

nircanguimi. 

12Cai Babilonia llajtata ñaupajman pushanata mandajcuna cachun can churashca 

Sadrac, Mesac, Abed-nego nishca Judá runacunaca can mandashcataca manamari 

cazuncunachu. Cambaj dioscunatapish manamari adorancunachu. Curimanta can 

rurashca imamanpish rijchajtapish mana adorancunachu– nircami. 

13Chaita uyashpaca, Nabucodonosorca yallitaj jatunta p'iñarishpami Sadractapish, 

Mesactapish, Abed-negotapish paipajman pushamuchun cacharca. Paicunataca 

chashna nincami jatun mandajpajman pusharcacuna. 

14Paicunataca Nabucodonosorca cashnami nirca: –Sadrac, Mesac, Abed-nego 

cancunaca ñuca diostaca mana adoranchu nincunami. Curimanta rurashpa ñuca 

shayachishca imamanpish rijchajtapish mana adoranchu nincunami. ¿Chaica 

chashnatajchu imatagari? 

15Cunanca bocinapi, flautapi, citarapi, arpapi, salteriopi, zampoñapi, tucui shujtaj 

tocanacunapipish tocashca uyarijpica, ¿ñuca shayachishca curimanta rurashca 

imamanpish rijchajta cungurishpa adoranallachu canguichij? Mana chaita adorajpica, 

chai ratollatajmi nina lunyacuj hornopi shitashca canguichij. Ñuca maquimantaca ima 

dios mana quishpichingachu– nircami. 

16Shina nijpimi Sadracpish, Mesacpish, Abed-negopish jatun mandaj 

Nabucodonosortaca cashna nircacuna: –Can chashna nishcataca ñucanchijllatajca 

imata mana cutichi tucunchijchu. 

17Ñucanchij Taita Diosmi, paipajta rurajcunataca nina lunyacuj hornomantapish, jatun 

mandajpaj maquimantapish quishpichinga. 

18Pai mana quishpichijpipish jatun mandajlla, caitaca ñami yachana cangui. 

Ñucanchijca cambaj dioscunapajtaca mana rurashunchu. Curimanta rurashpa can 

shayachishca imamanpish rijchajtapish mana adorashunchu– nircami. 

19Shina nijpi Nabucodonosorca yallitaj p'iñarishpami, paipaj ñahuipish 

shujtajyarishpa, Sadracta, Mesacta, Abed-negota rupachina tucurca. Paicunata 

rupachingapajca hornotaca rupajyachij cashcamanta canchis cutihuan yalli 

rupajyachichunmi mandarca. 

20Chaimantaca Sadracta, Mesacta, Abed-negota huatashpa nina lunyacuj hornopi 

shitachunca paipaj soldadocunapuramanta ashtahuan c'ari c'aricunatami mandarca. 

21Chaimi quimsa runacunataca paicunapaj churanacunandijta, pargatecunandijta, 

turbantecunandijta tucui churarishcata huatashpa nina lunyacuj hornopi shitarca. 

22Jatun mandajca hornota utca rupajyachichun nishpa mandajpimi, hornotaca yallitaj 

rupajyachishcacuna carca. Chaimi lunyacuj ninaca Sadracta, Mesacta, Abed-negota 

shitajcunataraj huañuchirca. 

23Sadrac, Mesac, Abed-nego quimsa runacunaca huatashcallatajmi lunyacuj nina 

horno ucuman urmarcacuna. 

24Chaimi jatun mandaj Nabucodonosorca, mancharishpa saltashpa jatarishpa, paihuan 

mandajcunataca cashna nirca: –¿Manachu quimsa runacunallata huatashpa nina 

lunyacunpi shitarca?– nijpimi paicunaca: –Ari jatun mandajlla, quimsallami carca– 

nircacuna. 

25Shina nijpimi jatun mandajca: –Ñucaca, chuscu runacuna nina chaupipi 

huatashcapish cacharirishca ima mana tucushpa puricujtamari ricuni. Chai 

chuscumanta shujca dioscunapaj churiman rijchajmari– nirca. 

26Shina nishpaca Nabucodonosorca, lunyacuj nina horno punguman c'uchuyashpami: 

–Jahua pacha Taita Diospajta ruraj Sadrac, Mesac, Abed-nego llujshishpa shamuichij– 

nirca. Chaimi Sadrac, Mesac, Abed-negoca nina chaupimanta llujshircacuna. 

27Chaimi satrapacunapish, llajtacunata mandajcunapish, soldadocunata 

mandajcunapish, jatun mandajman yuyaita cujcunapish paicunata ricungapaj 

tandanacurcacuna. Ricunaman c'uchuyashpaca, paicunapaj cuerpopica ninaca mana 

chayashcallapish cajta, shuj ajchallapish mana rupashca cajta, paicunapaj 

churanacunapish mana ch'urvarishcallapish cashcatami ricurcacuna. Paicunaca 

ninallamanpish mana ashnacurcacunachu. 

28Nabucodonosorca cashnami nirca: “Sadracpaj, Mesacpaj, Abed-negopaj Taita Dios 

cantaca alli nishca cachun. Paimari paipaj angelta cachashpa paipi shunguta churaj 

paipajta rurajcunataca quishpichirca. Paicunaca jatun mandaj ñuca mandashcata mana 

cazushpami, manapish paicunapaj diosta adoranapaj randica huañungapaj paicunapaj 

quiquin causaita curijpi paicunataca chashna quishpichishca. 

29Chashna cashcamanta cunanca cai mandashcatami churani. Maijan llajta cashpa, 

maijan rimaita rimajcuna cashpapish Sadrac, Mesac, Abed-negopaj Taita Diosta 

p'iñashpa c'amijtaca changacunata, rigracunata p'itishca cachun. Paicunapaj huasipish 

mapacunata shitana cashca cachun. Cai Dios shina quishpichijca, shujtaj diosca mana 

tiyanchu” nircami. 

30Jatun mandajca Sadractapish, Mesactapish, Abed-negotapish jatun canapi 

churashpami, Babiloniapi mandaj cachun churarca. 

DANIEL 4 

Nabucodonosor loco tucushcami 

1Jatun mandaj Nabucodonosormi cai pacha tucui gentecunata, llajtacunata, ch'ican 

ch'ican rimaita rimajcunataca: “Sumaj causai cancunapi mirarishca cachun” nini. 

2Ñucaca jahua pacha Taita Dios ñucaman ricuchishca señalcunata, milagrocunatami 

huillasha nini. 

3¡Pai rurashca milagrocunaca ashtahuan yallitaj jatunmi. Mancharinacunata pai 

rurashcaca yallitaj jatunmi! Pai mandanaca huiñaipajmi. Paica huahua huahuata 

mandacungallami. 

4Nabucodonosor ñucaca, ñuca huasipimi cushijlla sumajta causacurcani. Ñuca 

mandana huasipipish ashtahuan ashtahuan allitami ruracurcani. 

5Shuj cutinmi ñucaca yallitaj mancharinata muscurcani. Chai muscuipi ricushcata 

camapi siricushpa yuyarishpaca, musparircanimi. 

6Chai muscui imata nisha nishcata huillachunmi, Babiloniapi causaj tucui 

adivinocunata ñucapajman shamuchun mandarcani. 

7Chaipica jatun yachajcunapish, luzerocunamanta yachajcunapish, caldeocunapish, 

adivinocunapishmi ñucapajman shamurcacuna. Paicunaman ñuca muscushcata 

parlajpipish chai imata nisha nishcataca, mana huillai tucurcacunachu. 

8Chai q'uipami Danielca ñucapajman yaicurca. Paipaj shutica ñuca diospaj shuti 

shinallataj cachun ñuca shutichishca Beltsasarmi. Paipica jucha illaj dioscunapaj 

espiritumi causan. Paimanmi ñuca muscushcataca cashna parlarcani: 

9“Jatun yachajcunata mandaj Beltsasar, canpica jucha illaj dioscunapaj espíritu 

tiyajtami yachani. Cambajca pi mana yachashcacunapish ima mana pacallachu. 

Chashna cashcamanta muscuipi shina ñuca ricushcata, chai imata nisha nishcata 

huillahuai. 

10Ñuca camapi siricushpa muscuipi shina ricushcacunaca caimi: Cai pacha chaupipica 

shuj yura shayacuj shinatami ricurcani. Chaica yallitaj jatunmi carca. 

11Chai yura huiñashpaca sinchimi tucurca. Chai yura puntaca, jahua pachacamami 

carca. Chaitaca tucui cai pacha maimantapish ricunallami carca. 

12P'angacunaca sumajmi carca. Granopish yallitaj achcami carca. Paipi tiyaj micunaca 

tucuicunapaj pajtami carca. Chai yura llandupica, tucui laya animalcunami 

llanduricurca. Ramacunapica, huairata purij alasyuj animalcunami tazinta rurarcacuna. 

Causaita charij tucuicunaca paimantami micushpa causacurca. 

13Camapi ñuca siricushpallatajmi muscuipi shina cashnatapish ricurcani: Jucha illaj 

shuj cuidaj jahua pachamanta uriyamujtami ricurcani. 

14Paica cashna nishpami sinchita caparirca: Chai yurata urmachichij, ramacunatapish 

p'itichij. P'angacunatapish anchuchichij, granocunatapish tsirapashpa shitaichij. Chai 

yura ucupi caj animalcunapish, ramacunapi caj alasyuj animalcunapish maita richij. 

15Chai yurapaj sapicunataca asha troncondij chaillapitaj saquichijlla. Fierro 

cadenacunahuan, bronce cadenacunahuan huatashpa q'uihua chaupipi saquichij. Jahua 

pacha garhua shutujyachichun. Animalcunahuan q'uihua chaupipi causashpa q'uihuata 

micuchun. 

16Paipaj shungutaca shujtajyachishpa animal shina yuyacuj shunguta rurachun. 

Canchis huatacama chashna cachun. 

17Chaitaca jucha illaj cuidajcunami chashna tucuchun nishpa parlanacushpa chashna 

rurashca. Cai pachapi causajcunaca runacuna mandacun jahuapica jahua pacha Taita 

Dios mandacushcata yachachunmi chashna rurashca. Mandaj cachunca Taita Diosca 

pita pai churasha nishcata churaj cashcata yachachun, mandaj canapica 

tucuicunamanta yalli manataj jatun tucujta churaj cashcata yachachunmi chashna 

rurashca nircami. 

18Jatun mandaj Nabucodonosor ñucaca, muscuipica chaitami ricurcani. Chai imata 

nisha nishcataca ñuca mandacun llajtapi tiyaj jatun yachajcunapish mana huillai 

tucurcacunachu. Beltsasar canmi chai imata nisha nishcataca huillai tucungui. 

Canpica, jucha illaj dioscunapaj espiritumari tiyan, chaimi chaitaca huillai tucungui” 

nircanimi. 

19Shina nijpica, Beltsasar nishca Danielca paipaj yuyaipi musparishpa achcata 

mancharishpami shuj horas shinata upajlla saquirirca. Chaimi jatun mandajca: 

“Beltsasar, ñuca muscushcata, chai imata nisha nishcata huillanataca ama 

manchaichu” nirca. Shina nijpimi Beltsasarca cashna nirca: “Ñuca amito, can 

muscushcaca canta p'iñajcunapaj cashpachari alli canman. Chai imata nisha 

nishcapish canta imapish tucuchun nicujcunapaj cashpachari alli canman. 

20Canca shuj yura jatunta huiñajta, sinchi cajta, yura puntaca jahua pachacama cajta, 

chaitaca tucui cai pacha maimantapish ricunalla cajtami ricurcangui. 

21Yurapaj p'angacunapish sumaj cajta, achca granocunayujta, chaipi caj micunaca 

tucuicunapaj pajtana cajta, chai yura ucupica tucui laya animalcuna cajta, 

ramacunapipish huairata purij alasyuj animalcuna tazinashcatami ricurcangui. 

22Jatun mandajlla chai yuraca canllatajmi cangui. Canca jatunyashpami sinchi 

tucushcangui. Can yallitaj jatun tucushcaca umahuan jahua pachaman tupajta shinami 

tucushcangui. Chashnami cai pachapi tiyaj tucui llajtacunataca mandacungui. 

23Jatun mandaj canca, jucha illaj shuj cuidaj jahua pachamanta uriyamucujtapishmi 

ricurcangui. Paica cashnami nirca: Chai yurata p'itishpa chingachichij. Ashtahuanpish 

chai yurapaj asha troncondij sapicunandijca chaillapitaj saquichijlla. Fierro 

cadenacunahuan, bronce cadenacunahuan huatashpa q'uihua chaupipi saquichij. Jahua 

pacha garhua shutujyachichun. Animalcunahuan q'uihua chaupipi causashpa q'uihuata 

micuchun. Canchis huatacama chashna cachun saquichij nijtami uyarcangui. 

24Jatun mandajlla, jahua pacha Taita Diosca jatun mandaj ñuca amollatataj 

llaquichinatami chashna ricuchishca. Chaica caitami nisha nin: 

25Cantaca gentecunapuramanta anchuchishpa animalcunahuan churajpimi 

paicunahuan causangui. Huagracunata shinami q'uihuacunapi michinga. Jahua pacha 

garhuami armachinga. Runacuna mandacun jahuapica jahua pacha Taita Dios 

mandacushcata yachangacama, mandaj cachunca Taita Dios pita pai churasha nishcata 

churaj cashcata yachangacamami canchis huatacama chashna puringui. 

26Chai yurapaj asha troncota sapicunandijta chaillapitaj saquichijlla nishcaca caimi: 

Jahua pachamanta tucuita mandaj cashcata can rijsishca q'uipaca, can 

mandacushcataca canllataj japina cashcata, chaitaca pi mana cuyuchipaj cashcatami 

ricuchin. 

27Chaimanta jatun mandajlla ñuca cunashcata uyai: Cashcata rurashpa juchata 

ruracushcamantaca llujshi. Llaquichishca causacujcunata llaquishpa millaita 

ruracushcamantaca llujshi. Chashna rurashpaca cushi causaita, alli causaita 

charinguipishchari” nirca. 

28Daniel tucui nishcacunaca Nabucodonosorpaj jahuamanmi shamurca. 

29Chaimantami huata junda shinapica, Babiloniapi pai mandana huasipi caiman 

chaiman puricushpa, 

30jatun mandajca cashna nishpa rimarirca: “Babilonia yallitaj jatun pueblotaca 

ñucamari shayachircani. Mandashpa tiyana huasita chaipi shayachingapajmari ñuca 

tucuita rurai tucuj fuerzahuan rurarcani. Ñuca mandanaca tucuicuna ricuna jatun 

cachunmari rurarcani” niricurcami. 

31Jatun mandaj chashna rimaricujpirajmi, jahua pachamanta rimashca uyarishpaca: 

“Jatun mandaj Nabucodonosor, cantami cashna nini: “Can mandanataca ñami 

quichurcani. 

32Gentecunapuramanta anchuchishpa animalcunahuan chagrutami churanga. 

Paicunahuanmi causangui. Huagrata shinami michingacuna. Runacuna mandacun 

jahuapica jahua pacha Taita Dios mandacushcata yachangacama, mandaj cachunca 

Taita Dios pita pai churasha nishcata churaj cashcata yachangacama canchis 

huatacunacamami chashna causangui” nircami. 

33Nabucodonosor ima tucuna cashcata huillashcaca chai horasllatajmi pajtarca. 

Paitaca gentecunapuramanta anchuchishpami shitarcacuna. Huagracuna shinami 

q'uihuata micurca. Paipaj cuerpotapish jahua pacha garhuami shutujyachirca. Paipaj 

ajchapish aguilapaj plumacuna shina tucungacamami huiñarca. Sillucunapish, alasyuj 

animalcunapaj shina tucungacamami huiñarca. 

34Shina cashpapish, ñucata llaquichishca huatacuna ña tucuricuipimi, Nabucodonosor 

ñucaca jahua pachata huichilla ricurcani. Chaimi ñucamanca gente yuyaillatataj 

tigrachirca. Jahua pacha Taita Diostaca allimari cangui nircanimi. Huiñai 

causaiyujtaca alabashpa jatunyachishpami cashna nircani: Quiquin mandanaca mana 

tucurij huiñaita mandanami. Quiquinca huahua huahuata mandacunguillami. 

35Quiquinpaj ñaupajpica, cai pachapi causajcunaca tucuicuna ima mana canchu. Paica 

jahua pacha soldadocunatapish, cai pachapi causajcunatapish pai munashca shinami 

ruran. Paipaj maqui imata ruracujtaca pi mana jarcai tucunchu. ¿Imatataj ruracungui? 

ninallatapish, pi mana ni tucunchu” nircanimi. 

36Chai punllallatajmi ñuca yuyaitaca gente yuyaiman tigrachirca. Ñuca 

mandanatapish, alli nishca canatapish, jatun nishca canatapish ñucallamantajmi cutin 

curca. Llajtacunata mandajcunapish, ñucaman yuyaita cujcunapish ñucatami 

mashcarcacuna. Ñucaca cutinllataj mandai callarishpami, tucui imapipish ñaupata 

yalli alli mandarcani. 

37Chaimi cunanca Nabucodonosor ñucaca jahua pacha Jatun Mandajta alabani. 

Jatunyachini. Sumajyachini. Pai rurashcacunaca ima mana pandachu, cashcatataj 

rurashpa yachachijmi. Jatun tucushcacunataca cumurichijmi. 

DANIEL 5 

Shuj quillca pata quinripi ricurishcami 

1Jatun mandaj Belsasarca pai churashca huaranga mandajcunahuan jatun micuita 

rurashpami, chai huaranga mandajcunahuan vinota ubyacurca. 

2Belsasarca vinohuan machashpami, Jerusalenpi caj Diospaj huasimanta paipaj yaya 

Nabucodonosor apamushca curi vasocunata, cullqui vasocunata apamuchun 

mandarca. Pai jatun mandajpish, pai churashca mandajcunapish, paipaj 

huarmicunapish, paipaj caishuj huarmicunahuanpish chai vasocunapi ubyangapajmi 

apaj cacharca. 

3Jerusalenpi cashca Diospaj huasimanta apamushca curi vasocunata ña apamujpica, 

jatun mandajpish, pai churashca mandajcunapish, paipaj huarmicunapish, paipaj 

caishuj huarmicunapishmi chai vasocunapi ubyarcacuna. 

4Vinota ubyashpaca, curimanta, cullquimanta, broncemanta, fierromanta, caspimanta, 

rumimanta rurashca dioscunatami adoracurcacuna. 

5Chaipimi candelero tiyacun chaipi shuj c'aripaj maqui ricurishpa, mandana huasi pata 

quinrita calhuan yurajyachishcapi dedocunahuan quillcacuj ricurirca. Chai maqui 

quillcacujta jatun mandaj ricushpaca, 

6quillu quillu ñahui tucushpami, paipaj yuyaicuna musparirca. Chashna irquiyashpami 

cintura tullucunapish, sanpi tullucunapish caishuj chaishuj huajtaricurca. 

7Jatun mandajca sinchita caparishpami jatun yachajcunatapish, caldeocunatapish, 

adivinocunatapish paipajman pushamuchishpa Babiloniapaj jatun yachajcunataca 

cashna nirca: –Maijanpish chai quillcata rezashpa chai imata nisha nishcata 

huillajmanca morado sumaj churanatami churachisha, cungapipish shuj curi 

huallcatami apachisha. Ñuca mandacunpipish, ñuca churashca mandajpaj q'uipa 

mandaj cachunmi churasha– nircami. 

8Jatun mandajpaj adivinajcuna tucuicuna paipajman yaicushpaca, chai quillcataca 

mana rezai tucurcacunachu, chai imata nisha nishcatapish mana huillai 

tucurcacunachu. 

9Chaipicarin jatun mandaj Belsasarca, ashtahuan ñahui quilluyashpami yallitaj 

musparirca. Pai churashca mandajcunapish ñahuicuna pucayashpa imata mana ni 

tucurcacunachu. 

10Jatun mandajpish, pai churashca mandajcunapish sinchita rimanacucujta uyashpami, 

jatun mandajpaj huarmica paicuna jatun micuita micucun ucuman yaicushpa cashna 

nirca: –¡Jatun mandajlla, cambaj causaica huiñaita cashca cachun! Cambaj yuyaipi 

caita chaita yuyashpa ama musparichu. Cambaj ñahuipish ama shujtajyaricuichu. 

11Can mandacun llajtallapitajmari shuj runa tiyan. Paipica jucha illaj dioscunapaj 

espiritumari causan. Cambaj yaya mandacui punllacunapimi paipica yachaisapa 

dioscunapi shinallataj luz tiyashcata, alli yuyaiyuj cashcata, yachaisapa cashcata 

japircanchij. Jatun mandajlla, jatun mandaj Nabucodonosor cambaj yayaca paitamari 

jatun yachajcunata, luzerocunamanta yachajcunata, caldeocunata, adivinocunata 

mandaj cachun churarca. 

12Paipimi ima mana yachaipajtapish yachajlla yuyaita charij cashcata, imatapish 

yachaj, alli entendij, imata muscushcatapish, chai imata nisha nishcatapish, pi mana 

huillai tucushcatapish, caita chaita yuyacushcatapish imamanta chashnacushcata 

chaitataj huillaj cashcata japirca. Paica Danielmi. Paitami jatun mandajca Beltsasar 

shutita shutichirca. Cunanca chai Danielta cayamuchun mandai. Paimi chai quillca 

imata nisha nishcataca huillanga– nirca. 

13Danielta jatun mandajpajman pushamujpimi, jatun mandajca Danieltaca cashna 

nirca: –¿Canchu Judá llajtamanta ñuca yaya prezu apamushcacunapura Daniel 

cangui? 

14Canpica jucha illaj dioscunapaj espíritu tiyan nijtami uyani. Canpica luz tiyan nijta, 

imatapish alli entendij nijta, yallitaj yachaisapa caj nijtami uyani. 

15Cai quillcata rezashpa, chai imata nisha nishcata huillachunmari ñucapajmanca 

jatun yachajcunata, luzerocunamanta yachajcunata pushamurcacuna. Ashtahuanpish 

paicunaca chai imata nisha nishcataca mana huillai tucurcacunachu. 

16Ñucaca cantaca imatapish ricushpa chai imata nisha nishcatapish, pi mana huillai 

tucushcatapish huillajlla cashcatami uyarcani. Cunan cai quillcata rezashpa, chai 

imata nisha nishcata huillajpica, morado sumaj churanatami churachishca cangui. 

Cambaj cungapipish shuj curi huallcatami apachishca cangui. Ñuca mandacunpipish, 

ñuca churashca mandajpaj q'uipa mandaj cachunmi churasha– nircami. 

17Shina nijpimi Danielca jatun mandajtaca: –Can ñucaman cusha nishcacunapish 

cambajllataj cachunlla. Ñucata jatun canapi churasha nishcapipish shujtajcunata 

churailla. Ñucaca chai quillcataca rezashallami. Chai imata nisha nishcatapish 

huillashallami. 

18Jatun mandajlla, jahua pacha Taita Diosmari cambaj yaya Nabucodonosormanca 

mandanatapish, jatun canatapish, alli nishca canatapish, tucuita mandaj canatapish 

curca. 

19Jatun canata cushcamantami tucui gentecunapish, llajtacunapish, ch'ican ch'ican 

rimaita rimajcunapish paipaj ñaupajpica manchaihuan chujchujcuna carca. Paica 

maijanta huañuchisha nishpaca, huañuchircallami. Maijanta causachun saquisha 

nishpaca causachun saquircallami. Jatun canapi maijanta churasha nishpaca, 

churarcallami. Maijanta cumurichisha nishpaca cumurichircallami. 

20Ashtahuanpish paipaj shungupica yallitaj jatun cashcata yuyashpa, chai jatun 

cashcapi rumi shungu tucushpa millai tucujpimi, pai mandanatapish quichushpa pai 

jatun tucushca cashcatapish yallitaj yangapi churarca. 



1680 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

21Gentecunapuramanta anchuchishcami carca. Paipaj yuyaitaca animalcunapaj 

yuyaita shinami rurarca. Sacha burrocunahuanmi causarca. Huagraman shinami 

q'uihuata cararca. Paipaj cuerpopish jahua pacha garhuahuanmi shutujyarca. 

Runacuna mandacun jahuapica jahua pacha Taita Dios mandacushcata, mandaj 

cachunca Taita Dios pita pai churasha nishcata churaj cashcata yachangacamami 

chashna rurarca. 

22Nabucodonosorpaj churi Belsasar, canpish tucui chaicunata yachashca jahuamari 

Taita Diospaj ñaupajpica mana cumurij shungu cangui. 

23Ashtahuanpish jahua pacha Jatun Diosta c'ariyashpa jatun tucushpami, paipaj 

huasimanta apamushca vasocunata cambaj ñaupajman apaj cachashpa, canpish can 

churashca mandajcunapish, cambaj huarmicunapish, cambaj caishuj huarmicunapish 

chaipi vinota ubyashcanguichij. Chashna rurashca jahuapish cullquimanta, curimanta, 

broncemanta, fierromanta, caspimanta, rumimanta rurashca mana ricuj, mana uyaj, 

mana imata yachaj dioscunatamari alabangui. Ashtahuanpish cambaj causaita paipaj 

maquipi charicuj, pai munashpalla can imatapish rurachun saquij Taita Diostaca 

manamari shuj cutinllapish alabanguichu. 

24Chaimi pai cachajpi chai maqui ricurishpa cai shimicunata quillcashca. 

25Chai quillcapica: MENE, MENE, TEKEL, UPARSIN nishcami tiyacun. 

26Chai imata nisha nishcaca caimi: “MENE” nishca shimica: Taita Diosca can 

mandacushcata ricushpa ña caicamalla mandachun nishcatami ricuchin. 

27TEKEL nishca shimica: Canta balanzapi pizajpica, achca illajta pizashcami 

ricurishcangui. 

28PERES nishca shimica: Can mandacuntaca chaupishpa, medocunaman, 

persacunaman cuna cashcatami ricuchin– nircami. 

29Shina nijpimi Belsasarca, Danielmanca morado churanata churachishpa, shuj curi 

huallcata cungapi apachishpa, pai churashca mandajpaj q'uipa mandajmi nishpa 

tucuicunaman huillachun mandarca. 

30Caldeocunata jatun mandaj Belsasartaca, chai tutallatajmi huañuchirca. 

31Pai mandanataca Media llajtamanta caj Dariomi japirca. Paica sujta chunga ishqui 

huatayujmi carca. 

DANIEL 6 

Leoncunapaj jutcupi Danielta shitashcami 

1Darioca pai mandacun tucui llajtacunata alli mandangapajca 120 satrapacunata 

churajpi alli cana cashcata ricushpami tucui llajtacunapi churarca. 

2Satrapacunata mandachunca quimsa mandajcunatami churarca. Chai quimsa 

mandajcunapuramanta shujca Danielmi carca. Satrapacunaca paicuna imalla 

rurashcataca chai quimsa mandajcunamanmi ricuchina carca. Jatun mandajca 

imapipish paita ama llaquichichunmi chashna churarca. 

3Danielca tucuimanta yalli espíritu paipi cashcamantami satrapacunatapish, jatun 

mandaj churashca mandajcunatapish yalli yachaj ricurirca. Chaimi jatun mandajca 

Danieltaca tucui llajtacunata mandaj cachun churanata yuyacurca. 

4Chaimi chai ishqui mandajcunapish, satrapacunapish Danielta ima shinapish 

juchachingapaj pai ima shina mandajta chaparacurcacuna. Ashtahuanpish paicunaca 

ima juchachinata, ima mana allita mana japircacunachu. Danielca tucui imatapish 

cashcata ruraj cajpimi, paipica ima mana allitapish, ima juchachinatapish mana 

japircacuna. 

5Shina cajpimi chai mandajcunaca: “Cai Danieltaca pai mandacunpica ima mana 

allitapish, ima juchachinatapish mana japishunchu. Ashtahuanpish paipaj Taita Dios 

mandashcacunallapimi japi tucushun” nircacunami. 

6Shina nishpami mandajcunapish, satrapacunapish tandanacushpa jatun 

mandajpajman rishpaca cashna nircacuna: –¡Jatun mandaj Dario, cambaj causaica 

huiñaita cashca cachun! 

7Can churashca tucui mandajcunapish, juezcunapish, satrapacunapish, 

mandajcunapish, soldadocunata mandajcunapish tandanacushpami cashna 

mandashcata churashpa pajtachichichuntaj nishpa yuyarinacurcanchij. Maijanpish 

cunanmanta manaraj quimsa chunga punlla tucujpi mana can jatun mandajllata 

adorashpa ashtahuanpish shujtaj diosta, mana cashpaca cambaj randica shujtaj runata 

adorajtaca, leoncunapaj jutcupi shitashca cachun nishpa can jatun mandaj 

mandachunmi shamunchij. 

8Jatun mandajlla cai mandashcataca can allimi nishpa pi ama shujtajyachichun 

firmapai. Chashna rurajpimi cai mandashcataca Media llajta, Persia llajta 

mandashcapi tiyaj shinallatataj mana anchuchinga– nircacunami. 

9Chaimi jatun mandaj Darioca chai mandashcaca chashnataj cachun nishpa firmarca. 

10Chashna mandashcataca allimi, chashnataj cachun nishpa jatun mandaj firmashcata 

yachashpami Danielca, paipaj huasiman yaicushpaca, pai ima shina mañaj cashca 

shinallataj Jerusalén ladoman ricuna ventanata pascashpa, punllapi quimsa cutin 

paipaj Taita Diospaj ñaupajpi cungurishpa, mañashpa pagui nirca. 

11Chai mandajcuna tandanacushpa rishpaca Danieltaca paipaj Taita Diosman 

mingarishpa, mañacujtami japirca. 

12Chaimi chai mandajcunaca jatun mandajpajman rishpa, pai churashca mandashcata 

yuyachishpa cashna nircacuna: –Maijanpish cunanmanta manaraj quimsa chunga 

punlla tucujpi mana can jatun mandajllata adorashpa ashtahuanpish shujtaj diosta, 

mana cashpaca cambaj randica shujtaj runata adorajtaca, leoncunapaj jutcupi shitashca 

cachun nishca mandashcapimi chashnataj cachun nishpa firmarcangui. ¿Chaitaca 



1682 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

yuyaringuichu?– nijpimi jatun mandajca: –Ari, chashnatajmi carca. Media llajta, 

Persia llajta mandashcata shinallataj chaitaca pi mana anchuchi tucunchu– nircami. 

13Shina nijpimi, paicunaca jatun mandajmanca cashna nircacuna: –Judamanta prezu 

apamushcacunapuramanta caj Danielca, can jatun mandajtaca mana cazunchu. Can 

chashnataj cachun nishpa churashca mandashcatapish mana cazunchu. Ashtahuanpish 

punllapi quimsa cutinmari, paipaj Taita Diosta mañan– nircacunami. 

14Shina nijta jatun mandaj uyashpaca, yallitaj llaquirishpami Danielta ima shina 

quishpichinata inti huashicungacama yuyacurcalla. 

15Ashtahuanpish chai runacunaca jatun mandajpaj muyundijta shayarishpami: –Jatun 

mandajlla, Media llajta, Persia llajta mandashcapica: Jatun mandaj firmashpa imata 

huillachishcata, imata mandashcataca manataj shujtajyachina cashcatami nicun. 

Chaitaca canllataj yachanguimi– nircacuna. 

16Shina nijpimi jatun mandajca Danielta apaj cachashpa leoncunapaj jutcupi shitachun 

mandarca. Jatun mandajca Danieltaca: –Canca cambaj Taita Diospajtaca punllantami 

rurangui. Cantaca pai quishpichishca cachun– nircami. 

17Chaipica shuj jatun rumita apamushpami, jutcu punguta tapachirca. Chai rumitaca 

jatun mandajca paipaj sortijashuanpish, pai churashca mandajcunapaj 

sortijashuanpishmi sellashpa churarca. Tucuicuna yuyarinacushpa chaipi 

shitashcamanta, Danielta ama pi llujshichichunmi chashna rurarca. 

18Chai q'uipaca jatun mandajca mandana huasiman rishpami, imata mana micushpa 

dormij siririrca. Tocanacunapipish mana tocachircachu. Tucui tuta mana dormircachu. 

19Cayandijtaca jatun mandajca utcata jatarishpami, leoncunapaj jutcuman utca rirca. 

20Jutcuman c'uchuyashpaca, llaquijllata rimashpami Danieltaca cashna nishpa 

cayarca: –Causaj Taita Diospajta ruraj Daniel, can punllata paipajta rurana cambaj 

Taita Diosca ¿leoncunamantaca quishpichircachu imatagari?– nirca. 

21Shina nijpimi Danielca jatun mandajtaca cashna nirca: –¡Jatun mandajlla, cambaj 

causaica huiñaita cashca cachun! 

22Ñucataca Taita Diosca ima millaita mana ruraj cashcatami ricushca. Cambaj 

ñaupajpipish ima millaita mana rurashcanichu. Chaimantami ñuca Taita Diosca 

leoncuna ñucata ama micuchun paipaj angelta cachashpa leoncunapaj shimitaca 

huichcarca– nircami. 

23Chaita uyashpaca jatun mandajca Danielmanta jatunta cushicushpami, jutcumanta 

Danielta llujshichichun mandarca. Danielta jutcumanta llujshichijpica, paipaj Taita 

Diospi shunguta churajpi paipaj Taita Dios cuidajpi ima mana tucushcatami ricurca. 

24Chai q'uipaca jatun mandajca Danielta juchachij mandajcunata pushamushpa 

paicunapaj huahuacunandij, paicunapaj huarmicunandij leoncunapaj jutcupi shitachun 

mandajpimi shitarcacuna. Paicuna chai jutcu ucujman manaraj chayajpimi, 

leoncunaca tullucunata p'aquishpa micurcacuna. 

25Chaimi jatun mandaj Darioca, tucui cai pachapi causaj gentecunaman, 

llajtacunaman, ch'ican ch'ican rimaita rimajcunaman cashna nishpa quillcarca: 

“Cancunapica sumaj causai mirarishca cachun. 

26Ñucatajmi cancunataca caita mandani: Ñuca mandacun tucui llajtacunapica 

tucuicuna Danielpaj Taita Diosta alli nishpa manchachuncuna, nishpami cashna nirca: 

Paica causaj Taita Diosmi. Huiñai huiñaita causajmi. Pai mandanaca manataj 

chingachishca cangachu. Pai mandanaca huiñaitami canga. 

27Paica quishpichijmi, llaquimanta llujshichijmi. Paica jahua pachapipish, cai 

pachapipish ricuchinacunata, mancharinacunata rurajmi. Paimi Danieltaca 

quishpichirca. Leoncunapaj shimimantami quishpichirca” nishpami quillcarca. 

28Danielca Darío mandacui huatacunapipish, Persia llajtamanta caj Ciro mandacui 

huatacunapipish ashtahuan ashtahuan alli pushashpami catirca. 

DANIEL 7 

Muscuipi shina chuscu animalcunata ricushcami 

1Jatun mandaj Belsasar Babilonia llajtata mandai callari huatami Danielca paipaj 

camapi cashpa muscuipi ricuchishcata ricurca. Rijcharishpaca chaitaca huillana 

cashcallatami quillcarca. 

2Danielca cashnami nirca: Shuj tutami ñucaca muscuipi shina ricushpaca, jahua pacha 

chuscundij lado huaira mama cuchata manchanayajta cuyuchicujta ricurcani. 

3Mama cuchamantaca shujtaj shujtajman rijchaj chuscu jatun animalcuna llujshijtami 

ricurcani. 

4Punta animalca leonman rijchajmi carca. Chaica aguilapaj alasyujmi carca. Ñuca 

ricucujllapitajmi, paipaj alasta p'itishpa paitaca pambamanta jatarichirca. Paica shuj 

runa shinami ishqui chaquihuan shayarirca. Paipaj yuyaitaca gentepaj yuyai shinatami 

rurarca. 

5Chaipaj q'uipa llujshij animaltaca osoman rijchajtami ricurcani. Paipaj shuj lado 

costillasca, caishuj ladota yalli alzashcami carca. Paipaj shimipica, quimsa 

costillatami quirucunahuan canishpa charicurca. Paitaca: Jatari, achca aichata 

millpugri nircami. 

6Ishquipaj q'uipa llujshij animaltaca, leopardoman rijchajtami ricurcani. Paipaj 

huashapica chuscu alastami charirca. Chai animalca chuscu umayujmi carca. 

Paimanca mandai tucunatami curca. 

7Muscuipi shina ricucui tutallatajmi quimsapaj q'uipaca shujtaj animal llujshijta 

ricurcani. Chaica manchanana, yallitaj jatun, yallitaj fuerzayujmi carca. Paica jatun 

fierro quirucunatami charirca. Chaihuanmi tucuita ñutushpa millpurca. 

Puchushcacunataca paipaj chaquicunahuanmi sarurca. Chai animalca ñaupaman 

ricushca animalcunamanca maijanman mana rijchajchu carca. Chunga 

gachucunayujmi carca. 

8Chai animalpaj gachucunata ñuca ricucujpica, gachucuna chaupimantaca shuj uchilla 

gachumi huiñarca. Chai gachupaj ñaupajmantaca ñaupaman tiyashca quimsa 

gachucunatami anchuchirca. Chai gachuca gentepaj ñahui shinatami charirca. Yallitaj 

millaita rimaj shimiyujmi carca. 

9Ñuca ricucujllapitajmi jatun tiyanacunata churarca. Chai tiyanapica, uni 

huatacunayuj Yuyajmi tiyarirca. Paipaj churanaca rasu shina yuraj nicujmi carca. 

Paipaj uma ajchapish yuraj nicuj millma shinami carca. Paipaj jatun tiyanaca, 

lunyacuj ninami carca. Chai tiyanapaj ruedacunapish, nina lunyacujllatajmi carca. 

10Paipaj ñaupajmantaca, ninami jatun yacu shina llujshicurca. Paipajtaca huaranga, 

huarangacunami ruracurca. Paipaj ñaupajpica yallitaj huaranga huarangacunami carca. 

Juez tiyarijpica, librocunaca pascashcami carca. 

11Chai gachu sinchita caparishpa yallitaj millaita rimacujta uyashpami, ñucaca tigralla 

ricucurcani. Chaita ricucujpica, chai manchanana animaltaca huañuchircami. Paipaj 

cuerpotaca tucui ñutushpami, ninapi rupachichun curca. 

12Caishuj animalcunatapish paicunaman imallata cushcataca quichurcami. Shina 

cashpapish asha punllacunacama causaihuan saquircarajmi. 

13Muscuipi shina ricucui tutallatajmi, jahua pacha p'uyupi Runa Aichayujman rijchaj 

shamucujta ricurcani. Uni huatacunayuj Yuyajpajman shamucujtami ricurcani. Paitaca 

uni huatayujpaj ñaupajmanmi c'uchuyachirca. 

14Paimanca mandai tucunata, jatun nishca canata, mandanatami curca. Tucui 

gentecuna, llajtacuna, ch'ican ch'ican rimaita rimajcuna paipajta rurachunmi chashna 

rurarca. Pai mandaj canaca huiñaita mandaj canami. Manataj tucuringachu. Pai 

mandanallatami pi mana chingachishca canga. 

15Daniel ñucaca chaicunata muscuipi shina ricushpaca, tullu ñutcu mancharishpami, 

ñuca yuyaica musparircani. 

16Chaimi chaipi shayacujcunamanta shujpajman c'uchuyashpaca, tucui chaicuna imata 

nisha nishcata alli huillachun tapurcani. Paica ñucahuan parlashpami, tucui chaicuna 

imata nisha nishcataca cashna nirca: 

17Cai chuscu jatun animalcunaca, allpa pachapi chuscu jatun mandajcuna jatarinatami 

ricuchin. 

18Chaicunapaj q'uipaca, jahua pacha Taita Diospaj jucha illajcunami mandanata 

chasquingacuna. Mandanata paicuna japishpaca, huiñai huiñaitami mandangacuna 

nircami. 

19Ñucaca quimsapaj q'uipa ricushca animal imamanta chashna cashcata alli yachasha 

nishpapishmi tapurcani. Chai animalca, caishuj quimsa animalcunamanca 

maijanmanpish mana rijchaj, manchanana, yallitaj jatun, fierro quirucunayuj, bronce 

sillucunayujmi carca. Paica tucuicunata ñutushpami millpurca. Puchushcataca paipaj 

chaquicunahuanmi sarurca. 

20Paipaj umapi tiyaj chunga gachucunapish, gachucunapaj chaupimanta shuj uchilla 

gachu huiñashcapish, chai gachupaj ñaupajmanta quimsa gachucunata 

anchuchishcapish imata nisha nishcatapishmi tapurcani. Chai gachuca gentepaj ñahui 

shinatami charirca. Yallitaj millaita rimaj shimiyujmi carca. Chai gachuca tucui 

caishuj gachucunata yalli jatunmi ricurirca. 

21Chai gachuca, Diospajlla cajcunahuan macanacushpa, pai mishacujlla cajtami 

ricurcani. 

22Shina cajpipish uni huatacunayuj Yuyaj shamushpami jahua pacha Diospaj jucha 

illajlla cajcunata mitsashpa paicunapaj allita rurarca. Jucha illajcunaca paicuna 

mandana punlla pajtajpimi, mandanata chasquirca. 

23Tucui chaita tapujpica cashnami nirca: “Quimsapaj q'uipa ricurishca animalca, cai 

pachapi quimsa jatun mandanacunapaj q'uipa, shujtaj mandana tiyana cashcatami 

ricuchin. Chai mandanaca shujtaj mandanacunamanta shujtaj shinami canga. Tucui 

cai pachapi ima tiyajtami trillashpa, mirga mirgata rurashpa, chingachinga. 

24Chunga gachucunaca, chai mandanamanta chunga jatun mandajcuna jatarinatami 

ricuchin. Paicunapaj q'uipaca, shujtaj jatun mandajmi jataringa. Paica ñaupaman 

mandacujcunamanta shujtaj shinami canga. Quimsa jatun mandajcunatami 

urmachinga. 

25Jahua pacha Taita Diostapish p'iñashpami millai shimicunata rimanga. Jahua pacha 

Taita Diospaj jucha illajcunatapish llaquichingami. Huatacunatapish, 

mandashcacunatapish shujtajyachinatami yuyanga. Diospajlla cajcunaca quimsa huata 

chaupicamami paipaj maquipi churashca canga. 

26Shina cajpipish cashcata ruraj Juez tiyarishpami, pai mandanataca quichunga. Pai 

mandanataca tucuitami ñutunga. Huiñaipajmi chingachinga. 

27Chashna rurashpaca mandanatapish, mandaj canatapish, achca llajtacuna 

tandanacushca mandanacunatapish, cai pachapi tucui cajcunataca jahua pacha Taita 

Diospaj jucha illajcunamanmi cunga. Chai mandanaca huiñaita mandanami canga. 

Chaipica tucui mandacujcunami pai mandashcallata ruracungacuna” nircami. 

28Pai huillashca shimicunaca chaicunami. Daniel ñuca, chaita uyashpaca ñuca 

yuyaipica yallitaj musparishpami, ñuca ñahuipish shujtajyarcani. Shina cashpapish 

tucui chaicunataca ñuca shungupimi huaquichircani. 

DANIEL 8 

Carnerotapish, chivotapish muscuipi shina ricushcami 

1Jatun mandaj Belsasar quimsa huatata ña mandacujpimi, Daniel ñucaca ñaupaman 

shinallataj muscuipi shina ricurcani. 

2Chai muscuipica ñucaca, Elam llajtapi, llajtacunata mandana Susa pueblopi, Ulai 

shuti jatun yacu c'uchupi cashcatami ricurcani. 

3Chaipi huichilla ricushpaca ishqui gachuyuj shuj carnero jatun yacu uripi cajtami 

ricurcani. Gachucunaca jatun cashpapish shujca ashtahuan yalli jatunmi carca. Chai 

yalli jatun caj gachuca, q'uipatami huiñarca. 

4Chai carnerotaca, inti huashicunman cajcunatapish, janajman cajcunatapish, uraman 

cajcunatapish paipaj gachucunahuan chugrichijta, ima shujtaj animalpish mana 

ch'imbapurai tucujta, pai llaquichicunmantaca pi mana quishpiri tucujta, pai 

munashcata rurashpa ashtahuan ashtahuan fuerzayuj tucujtami ricurcani. 

5Ñuca chaita imashi nishpa yuyacujpirajmi, ñapish shuj chivoca inti huashicun 

ladomanta pambapipish mana sarushpa shamurca. Chai chivoca paipaj ñahuicuna 

chaupi frentepimi shuj jatun gachuta charirca. 

6Chai chivoca jatun yacu uripi ñuca ricushca, ishqui gachucunayuj carneropajmanmi 

paipaj tucui fuerzahuan yallitaj p'iñarishpa callpamurca. 

7Carneropajman chayashpaca paihuan macanacungapaj shayarishpami chugrichishpa 

ishquindij gachucunata p'aquirca. Carneroca paihuan macanacungapajca mana 

fuerzata charircachu. Chaimi chai carnerotaca pambapi urmachishpa sarurca. Chai 

carnerota mitsajca pi mana tiyarcachu. 

8Chai chivoca ashtahuan ashtahuan jatun tucushpami catirca. Pai yallitaj jatun cai 

punllacunami paipaj jatun gachuca p'aquirirca. Chai gachupaj randica paipica chuscu 

jatun gachucunami cai pacha chuscundij ladoman huiñarca. 

9Chai gachucunamanta shujmantaca shuj uchilla gachumi huiñarca. Chai gachuca ura 

ladomanpish, inti llujshin ladomanpish, Diospajlla sumaj llajta ladomanpishmi 

huiñashpa catirca. 

10Jahua pacha Taita Diospaj soldadocunacama chayajta huiñashpami, mirga 

soldadocunatapish, mirga luzerocunatapish allpaman urmachishpa sarurca. 

11Paica soldadocunata mandajtapish yallitaj jatun tucushpami c'ariyarca. Chaimi 

Diosman punllanta animalcunata huañuchishpa cunatapish anchuchishpa, Diospajlla 

huasitapish urmachirca. 

12Paicunallataj Dios mandashca shina mana rurashcamantami soldadocunatapish, 

Diosman punllanta animalcunata huañuchishpa cunatapish paipaj maquipi churarca. 

Mana llullaj shimitaca yanganchishpami pambapi shitarca. Imatapish pai 

munashcatami rurarca. Chaicunaca paipajca allimi llujshirca. 

13Chai q'uipaca jucha illaj shuj rimacujtami uyarcani. Caishuj jucha illajcunamanta 

shujca chai rimacujtaca: “Diosman punllanta animalcunata huañuchishpa cunata 

anchuchishcapish, Diosta adorana huasitapish, paipaj soldadocunatapish chai 

mandajpaj maquipi churashpa saruchishpa, cashna millai juchata rurachun 

saquishcaca ¿maicamataj cangari?” nishpami tapurca. 

14Shina nijpica: “2.300 chishicunacama, tutamantacunacamami chashna canga. Chai 

q'uipaca Diospajlla huasica mapa illajllata rurashcami canga” nircami. 

15Daniel ñucaca, muscuipi shina ricushcata yuyarishpa, chaica imatashi nishanin 

nishpa yuyacujpimi, ñapish ñuca ñaupajpica runaman rijchaj shuj shayarirca. 

16Ulai jatun yacu urimantaca: “Gabriel, muscuipi pai ricushca imata nisha nishcata 

chai runaman entendichi” nishpa, shuj runa sinchita caparijtami uyarcani. 

17Shina nijpica, ñuca maipi canmanmi ashtahuan c'uchuyamurca. Pai shamujpica 

achcata mancharishpami, pambaman tupajta cumurircani. Ashtahuanpish paica: 

“Riqui runa alli uyai, muscuipi shina can ricushcaca tucuri punllacunapajmi” nircami. 

18Pai ñucahuan rimacujpica, ñucaca dormirishpami pambaman urisinga urmarcani. 

Chaimi paica ñucata japishpa jatarichishpa shayachirca. 

19Paica cashnami nirca: “Dios p'iñarishpa llaquichicuica ima shina tucurinatami 

huillagrini. Can ricushcaca, tucuri punllacunapajmi. 

20Ishqui gachucunayuj carnerota ricushcaca: Media, Persia llajtacunata jatun 

mandajcunatami ricuchin. 

21Chivoca Grecia llajtata jatun mandajtami ricuchin. Ñahuicuna chaupipi caj jatun 

gachuca, chai llajtapica pai punta jatun mandaj cashcatami ricuchin. 

22Chivopaj gachu p'aquirijpi, chaipaj randi chuscu gachucuna huiñashcaca, chai 

llajtaca chuscupi chaupirishca mandanacuna tucuna cashcatami ricuchin. Chaipi 

mandajcunaca, punta mandaj shina c'ari c'arica mana cangachu. 

23Chai jatun mandajcunapaj mandana tucuricuipica, millaita rurajcunami yallitaj 

jundanga. Chaipimi shujtaj jatun mandaj jataringa. Paica jatun tucushca, pi mana 

yachaipajcunatapish yachaj tucushcami canga. 

24Paica ashtahuan ashtahuan c'ari c'ari tucushpami catinga. Mana paipaj quiquin 

fuerzahuanchu canga. Jatuntami llaquichinga. Tucui chaicunaca paipajca allimi 

llujshinga. Pai munashcatami ruranga. C'ari c'aricunatapish chingachingami. 

Diospajlla cajcunatapish chingachingami. 

25Yachaj tucushca cashcamanta, ashtahuan ashtahuanmi umashpa catinga. Paipaj 

shungupica, yallitaj jatun cashcatami yuyanga. Cungaillapimi achcacunata 

chingachinga. Tucui mandajcunata Mandajhuanpish macanacungapajmi jataringa. 

Shina cashpapish gentecuna huañuchishca mana cashca cashpapish, chingachishcami 

canga. 

26Muscuipi shina chishicunapi tutamantacunapi canman ricuchishcaca, chashnatajmi 

tucunga. Muscuipi shina ricushcataca ama huillashpa huaquichilla. Chaicunaca uni 

huatacuna q'uipami pajtanga” nircami. 

27Chai q'uipaca Daniel ñucaca, tucui aicha ñuturishca shina saquirishpami, achca 

punllacunata ungushca carcani. Chaimanta jatarishpaca jatun mandajpajta imata 

ruracushcallatatajmi rurashpa catircani. Ashtahuanpish muscuipi shina ricushcata 

yuyarishpaca, manchaihuanmi carcani. Chaitaca mana entendircanichu. 

DANIEL 9 

Danielca israelcunamanta Diosta mañashcami 

1Media shuti llajtamanta caj Asueropaj churi Dariomi caldeocunata jatun mandaj 

tucurca. Paica ñami shuj huatata mandacurca. 

2Pai mandai callarishca huatapimi Daniel ñucaca, profeta Jeremiasman Mandaj Dios 

quillcachishca quillcata callarishpa tucui yuyaihuan alli alli ricucurcani. Chai 

quillcapica, canchis chunga huatata Jerusalén shitashca sirina cashcatami huillacun. 

Chai huatacuna ña pajtashcata, manaraj pajtashcata yachangapajmi rezacurcani. 

3Chaita ricushpaca, mana micushpa, cañamazuta churarishpa, ushpata shitarishpa 

Taita Diosta, Jatun Diosta mañashpa rogarishpa mashcangapajmi paipaj ladoman ñuca 

ñahuita churarcani. 

4Mandaj ñuca Taita Diosta mañashpa, paiman tucuita huillashpaca cashnami nircani: 

“Jatun Dios quiquinca manchashca cana jatun Taita Diosmi cangui. Quiquinta 

c'uyajcunata, quiquinpaj mandashcacunata huaquichijcunapajca, paicunapaj imata 

rurasha nishpa ari nishcatapish, llaquij canatapish pajtachijmi cangui. 

5Ñucanchijmari juchallishcanchij, millaitamari rurashcanchij, quiquinta mana 

rijsijcuna shinamari rurashcanchij, c'ariyajcunami cashcanchij, quiquin 

mandashcacunamantapish, quiquin chashnataj rurachun nishcacunamantapish 

anchurishcanchijmi. 

6Quiquinpajta ruraj profetacunatapish mana cazushcanchijchu. Paicunaca Taita 

Diosmi huillachin nishpami ñucanchij jatun mandajcunamanpish, ñucanchij 

mandajcunamanpish, ñucanchij yayacunamanpish, cai pachapi causaj 

tucuicunamanpish huillarcacuna. 

7Jatun Dios, quiquinca cashcatami rurashcangui. Ashtahuanpish ñucanchijca 

quiquinpaj ñaupajpica ima ñahui mana ricuripajmi tucushcanchij. Cunan punllaca 

judacuna cashpapish, Jerusalenpi causajcuna cashpapish tucui israelcunami urata, 

janajta maitapish cachashca c'uchullapi cashpa carupi cashpa causacunchij. Quiquinta 

mana cazushcamantami chashna causacunchij. 

8Mandaj Dios, ñucanchij jatun mandajcunapish, ñucanchij mandajcunapish, ñucanchij 

yayacunapish, ñucanchijllatajpish quiquinta p'iñachishpa juchallishcamantami cambaj 

ñaupajpica ima ñahui mana ricuripaj tucushcanchij. 

9Ñucanchijca Taita Diosta mana cazushpami c'ariyashcanchij. Cunanca Mandaj 

ñucanchij Diospimi llaquij canapish, perdonaj canapish tiyan. 

10Ñucanchij Mandaj Taita Dios pai mandashcapi nishca shina purichun nishpa 

rimashcatami mana cazushcanchij. Paica paipajta ruraj profetacunaman 

huillachishpami chai mandashcataca ñucanchijman curca. 

11Tucui israelcunami quiquin mandashcata p'aquishpa, quiquin rimashcata mana 

cazungapaj quiquinmanta anchurishcacuna. Chashna rurashpaca Taita Diosta 

p'iñachishpamari juchallishcanchij. Chaimantami Taita Diospajta ruraj Moisesta 

quillcachishca mandashcapi mana cazujpica llaqui tucushca canman nishcaca 

ñucanchij jahuapi urmashca. 

12Paica ñucanchijtapish, ñucanchij mandajcunatapish jatunta llaquichishami 

nishcataca llaquichishpatajmi pajtachishca. Jerusalenta llaquichishca shinaca, tucui cai 

pachapica nunca maipi mana llaquichishcachu. 

13Moisesta quillcachishpa mandashcapi nishca shinami, tucui cai llaquicunaca 

ñucanchij jahuaman shamushca. Ñucanchijta Mandaj Taita Diostaca ama ashtahuan 

llaquichihuaichu nishpaca manamari mañashcanchijchu. Ñucanchij mana allita 

ruranacunatapish manamari saquishcanchijchu. Mana llulla shimitapish manamari 

entendishcanchijchu. 

14Chaimi Mandaj Diosca llaquichina yuyailla tucushpa, cai llaquicunataca ñucanchij 

jahuaman cachashca. Ñucanchijta Mandaj Taita Dios rurashcacunaca tucui imapish 

chashna rurana cajpitaj rurashcami. Ñucanchijmari pai rimashcataca mana 

cazushcanchij. 

15Jatun Dios, ñucanchij Taita Dios quiquin agllashcacunataca quiquinpaj tucuita rurai 

tucuj maquihuanmi Egiptomanta llujshichircangui. Chashna rurashpami quiquinca 

tucuita rurai tucuj cashca rijsirircangui. Ñucanchijmari juchallishcanchij, quiquinta 

mana rijsijcuna shinami millaita rurashcanchij. 

16Jatun Dios, quiquinca ima shina cashcatataj ricushpa rurajmi cangui. Cunanca 

quiquinpaj Jerusalén pueblotapish, quiquinpaj jucha illaj urcutapish quiquin yallitaj 

p'iñarishpa mana ricunachicushcataca cungaripaiyari. Ñucanchij juchacunamanta, 

ñucanchij yayacuna mana allita rurashcamantami Jerusalén pueblopish, quiquinpaj 

agllashcacunapish ñucanchij muyundijpi causaj tucuicuna c'amishca causanchij. 

17Cunanca ñucanchij Taita Dios, quiquinpajta ruraj ñuca mañashcata, rogarishcata 

uyahuayari. Jatun Dios quiquinpaj shuti ama yanga cachunca, urmashca siricuj 

quiquinpaj huasita quiquinpaj ñahuihuan ricushpa achijyachihuai. 

18Ñuca Dioslla, quiquinpaj rinrinta ñuca ladoman churashpa uyahuayari. Quiquinta 

mañana pueblo urmachishca shitashca siricujtaca ricuhuayari. Ñucanchijca allitamari 

rurashcanchij llaquihuayari nishpaca mana mañanchijchu. Ashtahuanpish quiquinpaj 

jatun c'uyaipi shunguta churashpallami, quiquintaca mañapanchij. 

19¡Jatun Dios uyahuayari! ¡Jatun Dios perdonahuayari! ¡Jatun Dios, quiquinpaj 

rinrinhuan uyashpa ñucanchij mañashcata rurahuayari! Ñuca Taita Dios, quiquinpaj 

shutita c'uyashcamanta, quiquinpaj shutita mañacun pueblota, quiquin agllashcacunata 

c'uyashcamanta llaquinataca ama uniyaichu” nishpami mañarcani. 

Canchis chunga semanacunapi imalla tucunata huillashcami 

20Ñucaca ñuca juchallishcatapish, ñuca aillupura israelcuna juchallishcatapish ñucata 

Mandaj Taita Diospaj ñaupajpi huillashpa tucui shunguhuan rogarishpami 

mañacurcani. Ñuca Diospaj jucha illaj urcumantapishmi mañacurcani. 

21Ñuca chashna mañacujpirajmi, muscuipi shina ñaupaman ricushca Gabriel shuti 

angelca, huairapi callpashpa ñucapajman shamurca. Chaica animalcunata 

huañuchishpa Diosman cuna shina chishi horasmi carca. 

22Paica ñucahuan parlashpa ñucaman alli entendichishpami cashna nirca: Daniel, 

cunanca canman alli yachaita cushpa, alli entendichingapajmi shamurcani. 

23Can mañai callaricujpimi, ñucataca cacharca. Chaimi ñucaca canman 

yachachingapaj shamurcani. Canca yallitaj c'uyashcami cangui. Muscuipi shina 

ricushca imata nisha nishcata alli entendingapajca, ñuca huillashcata uyai nishpami 

cashna nirca: 

24Chai chunga canchis semanacunataca cambaj llajtapurata, Diospajlla ch'icanchishca 

cambaj pueblota llaquichingapajmi chashna churashca. Dios mandashca shina mana 

ruracushcata chingachingapaj, juchata tucuchingapaj, millaita ruranata tucuitaj 

anchuchingapajmi chashna rurashca. Huiñaipaj cashcata ruraj canata rurangapaj, 

muscuipi shina ricushcatapish, profetacuna huillashcatapish sellashpa churangapaj, 

jucha illajcunata ashtahuan yalli Jucha illajta aceitehuan churangapajmi chashna 

rurashca. 

25Caitaca allimi entendina cangui: Jerusalenta cutin shayachichun nishpa 

mandashcamantapacha, Mesías nishca Mandaj shamungacamaca canchis semanacuna, 

sujta chunga ishqui semanacunami canga. Plaza pambatapish, pueblo muyundij 

pircatapish llaqui punllacunapimi allichingacuna. 

26Sujta chunga ishqui semanacuna q'uipaca, Mesiaspaj causaitami quichunga. Paicuna 

quiquinllamantatajca mana huañuchingacunachu. Shamunapaj caj mandajpaj 

gentecunami Jerusalentapish, Diospaj huasitapish tucui urmachinga. Chaipica ima 

mana saquiringachu. Yacu jundai shina cungaimanta shamushpami chai macanacuica 

tucuringacama catinga. 

27Shuj semanapica paica achcacunahuanmi shuj ruranata ari ninacunga. Chaupi 

semanapica Diosman animalcunata cushpa huañuchinatapish, Diosman cunatapishmi 

anchuchinga. Chai q'uipaca llaquichicujca, yallitaj jatun millaitami ruranga. Chai 

llaquichijca, paita llaquichishpa tucuchina chayamungacamami chashna ruranga. 

DANIEL 10 

Jatun yacu uripi muscuipi shina Daniel ricushcami 

1Persia llajtata jatun mandaj Ciro quimsa huatata ña mandacujpimi, Beltsasar nishca 

Danielmanca, Diosca chashnataj tucuna cashcata ricuchishpa huillarca. Chashnataj 

tucuna cashcaca mana entendipajmi carca. Shina cajpipish, Danielca pai ricushca 

imata nisha nishcata entendina yuyailla tucushpaca entendircami. 

2Chai punllacunapica Daniel ñucaca, quimsa semanatami yallitaj llaquilla carcani. 

3Ima sumaj micunatapish mana micurcanichu. Aichatapish, vinotapish shimillapipish 

mana churarcanichu. Quimsa semanacama, mishquijllata ashnacujhuanpish mana 

churarircanichu. 

4Huata callari quillapaj ishqui chunga chuscu punllapimi ñucaca, Hidekel shuti jatun 

yacu uripi carcani. 

5Chaipi cashpa huichilla ricushpaca, lino churanata churashca shuj runa shayacujtami 

ricurcani. Paica Ufaz llajta curimanta rurashca chumbihuan chumbillishcami carca. 

6Paipaj cuerpoca, berilo shinami carca. Paipaj ñahuica relampa shina achij nicujmi 

carca. Paipaj ñahui luluncunaca nina sindi shinami carca. Paipaj rigracuna, paipaj 

chaquicunaca bronceta llambujllata rurashca shina achij nicujmi carca. Pai rimashcaca 

achcacuna jatunta bullacuj shinami uyarirca. 

7Muscuipi shina ricunataca Daniel ñucallami ricurcani. Ñucahuan caj gentecunaca 

mana ricurcacunachu. Ashtahuanpish paicunaca jatun manchai japijpimi, callpashpa 

miticugrircacuna. 

8Muscuipi shina jatun mancharinata ricunata ricungapajca ñucallami saquirircani. 

Ashtahuanpish alli fuerzayuj cashca cashpapish fuerza illajmi tucurcani. Tucuitaj 

fuerza illajmi tucurcani. 

9Shina cashpapish pai rimashcataca uyarcanimi. Pai rimajta uyashpaca yallitaj 

dorminaihuan shina tucushpami pambaman urisinga urmarcani. 

10Chaipica shuj maqui tuparishpa huichi alzajpimi cunguricunahuan maquicunahuan 

taunarishpa saquirircani. 

11Paica cashnami nirca: “Daniel yallitaj c'uyashca runa. Ñuca imalla rimashcata alli 

uyai. Jatarishpa shayari. Cunanca cambajmanmi ñucataca cacharca” nirca. Ñucahuan 

chashna rimacujpirajmi, ñucaca chujchushpa shayarircani. 

12Paica ñucataca cashnami nirca: “Daniel, ama manchaichu. Pi mana yachai 

tucuipajcunata yachasha nishpa, cambaj Taita Diospaj ñaupajpi cumurij shungu 

tucushca punllamantami paica can mañashcata uyarca. Can mañashcamantami 

cambajman shamurcani. 

13Ashtahuanpish Persia llajtata mandajmari, ishqui chunga shuj punllacunata ñucata 

jarcarca. Shina cajpipish angelcunata mandajcunapuramanta jatun mandaj Miguel 

shuti angelmi ñucata ayudanaman shamujpi, ñucaca Persia llajtata jatun 

mandajcunahuan chaipi saquirircani. 

14Ñucaca, q'uipa punllacunapi cambaj llajtacuna imalla tucuna cashcatami huillaj 

shamurcani. Muscuipi shina can ricushcaca, chai punllacunapi chashna tucunami” 

nircami. 

15Chai shimicunata ñucaman pai huillacujpica, ñucaca pambata ricushpami upa shina 

shayacurcani. 

16Chashna shayacujpica, runaman rijchajmi ñuca shimipica, maquihuan tuparca. 

Chaimi ñucaca shimita pascashpa ñuca ñaupajpi cajtaca cashna nircani: “Ñuca amito, 

muscuipi shina ñucapi ricurijpimari yallitaj llaquirishpa fuerza illajlla tucuni. 

17Ñuca amito, quiquin mandashcata ruraj ñucaca, fuerzapish illaj samaillapish mana 

llujshicujca ¿maitataj ñuca amo quiquinhuanca rimai tucushari?” nircanimi. 

18Runaman rijchajca ñucapi cutinllataj tuparishpa ñucaman fuerzata cushpaca, 

19cashnami nirca: “Canca yallitaj c'uyashcami cangui, ama manchaichu. Sumaj 

causaica canhuan cachun. Fuerzata japishpa sinchita shayari” nircami. Pai chashna 

rimacujpiraj fuerzata japishpami paitaca: “Cunanca ñami fuerzata curcangui, 

rimahuailla ñuca amito” nircani. 

20Shina nijpi paica cashnami nirca: ¿Cambajman ñuca imapaj shamushcata ñachu 

entendingui? Cunanca Persia llajtata mandajhuan macanacunamanmi tigrana cani. 

Paita mishajpica, Grecia llajtata mandajmi shamunga. 

21Ashtahuanpish ñucaca mana llullaj shimicuna tiyacuj libropi quillcashcatami 

huillagrini. Paicunahuan ñuca macanacucujpica ñucataca pi mana ayudanchu. 

Israelcunata mandaj Miguel shuti angelmi ayudan. 

DANIEL 11 

1Media llajtamanta caj Darío mandai callari huatapish ñucallatajmi paimanca c'ari 

c'ari cana yuyaita cushpa sinchiyachircani. 

Janaj llajta jatun mandajpish ura llajta jatun mandajpish 

2Cunanca ñucaca chashnataj tucuna cashcatami canmanca ricuchigrini: Persia 

llajtapica, quimsa jatun mandajcuna tiyangarajmi. Quimsapaj q'uipa jatun mandajca 

ñaupaman mandajcunatapish yalli ashtahuan achcata charijmi tucunga. Paica pai 

achcata charishcahuan c'ari c'ari tucushpami, Grecia llajtata mandajhuan 

macanacunga. 

3Chai q'uipaca shuj c'ari c'ari jatun mandajmi jataringa. Paica yallitaj jatun tucushpa 

pai munashcata rurashpami tucuita mandanga. 

4Ashtahuanpish chashna rurashpa pai mandai callarijpica, pai mandanataca 

chingachishpami, chuscundij ladoman chaupinga. Chai mandanataca mana paipaj 

huahua huahuacuna japingachu. Pai mandacushca shinapish mana cangachu. Pai 

mandacushcata quichujcunami mandangacuna. 

5Ura lado llajtata japij jatun mandajca ashtahuan c'ari c'arimi tucunga. Shina 

cashpapish, pai churashca mandajcunamanta shujmi, paita yalli c'ari c'ari canga. Pai 

mandanaca ashtahuan ashtahuan jatun tucushpami catinga. 

6Asha huatacunapica tandalla canatami ari ninacunga. Ura llajtata jatun mandajpaj 

ushushi, janaj lado llajtata jatun mandajhuan cazarashpami sumaj causaita ari 

ninacunga. Shina cashpapish paicuna chashna yuyarishcaca mana sinchita catingachu. 

Chai huarmitapish paita pushamujcunatapish, paipaj cusatapish, paipaj 

huahuacunatapish, paihuan cajcunatapish huañuchingami. 

7Chashna tucujpipish chai huarmipaj sapipuramanta retoñashca shujmi, paipaj 

soldadocunahuan shamushpa janaj lado llajtata jatun mandajhuan macanacushpa 

paicuna sinchi cashcataca urmachishpa tucuita mishanga. 

8Chaipi tiyaj dioscunatapish, cullquita yacuyachishpa rurashca dioscunatapish, 

cullquimanta, curimanta rurashca sumaj charinacunatapish Egiptomanmi apanga. Chai 

q'uipaca uni huatacunatami janaj lado llajtata jatun mandajhuanca mana 

macanacunga. 

9Asha huatacuna q'uipaca janaj lado llajtata jatun mandajca, ura lado llajta mandanata 

quichungapajmi ringa. Ashtahuanpish paipaj llajtaman tigrangallami. 

10Chaimi chai jatun mandajpaj churicunaca yallitaj p'iñarishpa, achca soldadocunata 

tandachinga. Paicunaca tucuicuna utca uriyashpami yacu tapaj shina tucuita tapashpa 

ringa. Chaimantaca jatun mandajpaj torrecamami ringacuna. 

11Chaimi ura lado llajtata jatun mandajca yallitaj p'iñarishpa, janaj lado llajtata jatun 

mandajhuan macanacungapaj llujshinga. Janaj lado llajtata mandajca yallitaj achca 

soldadocunahuan cashca cashpapish, tucuicunami ura lado llajtata jatun mandajpaj 

maquipi urmanga. 

12Chashna tucujpica, ura lado llajtata jatun mandajca paipaj shungupi yallitaj jatun 

tucushpami huaranga huarangacunata huañuchinga. Pai chashna jatun tucushcaca 

mana unipajchu canga. 

13Janaj lado llajtata jatun mandajca ñaupata yalli achca soldadocunatami tandachinga. 

Ña uni huatacuna q'uipaca yallitaj achca soldadocunayuj, alli macanacunacunayuj 

tucushpami, ura lado llajtata jatun mandajhuan macanacungapaj cutin tigranga. 

14Chai huatacunapica, achcacunami ura lado llajtata jatun mandajta p'iñashpa 

jataringacuna. Muscuipi can ricushca pajtachunmi cambaj llajtapuramantapish yallitaj 

millai runacuna jataringa. Ashtahuanpish paicunaca mana mishangacunachu. 

15Janaj lado llajtata jatun mandaj uriyashpaca, baluartecunata shayachishpami sinchi 

pircayuj pueblotaca japinga. Chashna rurajpica, ura lado llajta soldadocunaca mana 

ch'imbapurai tucungacunachu. Ashtahuan c'ari c'ari soldadocunapish mana 

ch'imbapurai tucungacunachu. Fuerza illaj shina cashcamantami chashna tucunga. 

16Janaj lado llajtamanta uriyajca, pai munashcatami ruranga. Paihuan ch'imbapurajca 

pi mana tiyangachu. Paica tucuita chingachishpami sumaj llajtapi saquiringa. 

17Chai q'uipaca ura lado llajtata japingapajca sumaj causaita charinata ari ninacuj 

tucushpami, tucui pai mandacushca fuerzahuan allichiringa. Chaipajmi paipaj 

ushushitaca ura lado llajtata jatun mandajmanca cunga. Ashtahuanpish pai yuyashca 

shina mana rurarijpi chai pajtashcamanta cushicunaca mana tiyangachu. 

18Chai janaj lado llajtata mandajca mama cucha uripi tiyaj llajtacunapi causajcunata 

mishashpami, achca llajtacunata japinga. Chashna ruracujtaca soldadocunata mandaj 

shujmi paihuan ch'imbapurashpa paita mishanga. Paita chashna mishajpica, ura lado 

llajtata pingaichicushcaca paipaj jahuallamantajmi tigranga. 

19Chaimi janaj lado llajtata jatun mandajca paipaj quiquin pueblopi caj torreman 

tigranga. Chaipica paica ñitcarij shinami urmashpa chingaringa. Paimantaca pi mana 

yuyaringachu. 

20Paipaj randica shujtaj jatun mandajmi tiyaringa. Chai mandajca pai mandanata 

jatunpi churangapajmi impuestota japijcunata churanga. Ashtahuanpish paica pi p'iñaj 

mana tiyajpipish, jatun macanacui mana tiyajpipish asha punllacunallapimi huañunga. 

21Paipaj randica, mana mandaj canapaj caj yallitaj millai runami mandaj tucunga. 

Paica cungaillapi shamushpami mandanataca umashpalla japinga. 

22Ña mandanapi cashpaca, paita p'iñajcunataca jatun yacu jundashpa, tucuita apaj 

shinami chingachinga. Paihuan ari ninacuj mandajndijmi huañuchinga. 

23Ama macanacungapaj nishpa paihuan ari ninacujcunatapish umangami. 

Macanacunaman ashalla gentecunahuan llujshishpapish paimi mishanga. 

24Ima llaqui illajlla sumajta, achcata charijyashpa causacujpimi, paica chaiman 

yaicushpa paipaj yayacunapish, paipaj yayacunapaj yayacunapish mana chashna 

llaquichishcata llaquichinga. Macanacuipi mishashpa quichushpa japishca achca 

charinacunataca paipaj soldadocunahuanmi chaupinacunga. Sinchi pircayuj 

pueblocunata ima shina japinatapish alli allimi yuyaringa. Shina cashpapish, asha 

punllacunacamallami chashna ruranga. 

25C'ari c'ari tucushpa nina sindirij shina p'iñarishpami, ura llajtata jatun mandajhuan 

macanacungapaj achca soldadocunahuan ringa. Ura lado llajtata jatun mandajpish 

ashtahuan c'ari c'ari achca soldadocunahuan tucushpami macanacuj shayaringa. 

Ashtahuanpish paica paipaj soldadocunallataj umajpimi, mana mishanga. 

26Paipaj sumaj micunata micujcunallataj llaquichijpimi, paipaj soldadocunataca 

mishanga. Achcacunami huañungacuna. 

27Chai ishqui jatun mandajcunaca paicunapaj shungupica llaquichina yuyaillami 

cangacuna. Mezapi micushpa tiyacushpapish caishujpish chaishujpish 

llullangacunami. Shina cashpapish punlla manaraj pajtashcamantaca, maijanpish 

mana imata rurangachu. 

28Janaj lado llajtata jatun mandajca achca charinacunahuanmi paipaj llajtaman 

tigranga. Paipaj shungupica, jucha illaj Dioshuan israelcuna ari ninacushcata p'iñashpa 

pai munashcata rurashpa llaquichishpami, paipaj llajtamanca chashna tigranga. 

29Tigrana punlla pajtajpimi, ura lado llajtamanca cutin tigranga. Chaipica ñaupaman 

shinaca mana macanacui tucungachu. 

30Quitim llajtamanta soldadocuna barcocunapi shamushpami, paitaca mishanga. 

Chaimi paica pingai tucushpa huashaman tigrashpaca, yallitaj p'iñarishpa israelcuna 

Dioshuan ari ninacushcata p'iñashpa pai munashca shina llaquichinga. Dioshuan ari 

ninacushcata p'aquijcunahuan parlanacushpami paicunapaj allita ruranga. 

31Paipaj soldadocunaca Diospaj huasitapish, torretapish yangatami ruranga. Punllanta 

Diosman cushpa rupachinatapish saquichingami. Chaita saquichishpaca millanana 

chingachijtami chaipi churanga. 

32Dioshuan ari ninacushcata p'aquishpa causacujcunatami catinanqui shimicunata 

rimashpa inquitanga. Ashtahuanpish Taita Diosta rijsijcunaca sinchi sinchi tucushpa 

mana umaringacunachu. 

33Diospaj cajcunapuramanta yachaisapa cajcunaca achcacunatami yachachingacuna. 

Chai punllacunapica maijancunataca espadahuanmi huañuchinga. Maijancunataca 

ninahuanmi rupachinga. Maijancunataca prezumi apanga. Chashna rurashpaca 

paicuna ima charishcacunatapish apangacunami. 

34Paicuna chai llaquihuan cajpica, ashata ayudangami. Achcacunami catinanqui 

shimicunata rimashpa paicunahuan tandanacuj tucungacuna. 

35Diosmanta yachaisapa cajcunamanta maijancunapish ima mapa illajllata, chuyata, 

yurajllata rurashca cangapajmi llaquichishca canga. Paicuna llaquita apanaca punlla 

pajtangacamallami canga. Shina cajpipish chai punlla pajtanapajca illanrajmi. 

36Chai jatun mandajca, pai munashcata rurashpa, tucui dioscunapaj jahuapi 

cashcatami yuyanga. Tucui dioscunapaj Taita Diostapish millai shimicunahuan 

rimashpami uyajcunapajca catinajlla uyaringa. Paica Dios p'iñarishpa 

llaquichingacamami tucui imapipish alli llujshinga. Paita ima shina llaquichina 

cashcapish pajtangatajmi. 

37Paipaj yayacunapaj Diostapish mana cazungachu. Huarmicunapaj c'uyaitapish mana 

munangachu. Ima diostapish mana manchangachu. Tucuicunapaj jahuapi cashcatami 

yuyanga. 

38Taita Diosta adoranapaj randica, macanacuipi ayudaj nishca diostami adoranga. 

Chaica paipaj yayacuna mana rijsishca diosmi canga. Paica curita, cullquita, sumaj 

rumicunata, achca valij sumaj charinacunata chai diosman cushpami adoranga. 

39Shujtaj dioshuan tucushpami, mana urmachipaj muyundij sinchi pircayuj 

pueblocunatapish japinga. Chai diosta adorajcunataca allicunami canguichij nishpami, 

achcacunata mandaj cachun churanga. Paicunaman cuna cashcataca allpacunatami 

chaupishpa cunga. 

40Huatacuna ña pajtamujpimi, ura lado llajtata jatun mandajca paihuan 

macanacugringa. Chaimi janaj lado llajtata jatun mandajca carrocunahuan, caballopi 

tiyarishca gentecunahuan, achca barcocunahuan tucushpa ura lado llajtata jatun 

mandajhuan macanacungapaj jatun acapana shina jataringa. Paica ura lado llajtaman 

yaicushpaca tucuita mishashpami ringa. 

41Sumaj llajtamanpishmi yaicunga. Achca llajtacunami paipaj maquipi urmangacuna. 

Shina cajpipish Edom, Moab llajtacunaca quishpiringami. Amonitacunami ashtahuan 

yallica quishpiringacuna. 

42Shujtaj llajtacunatapish ashtahuan ashtahuanmi mishashpa catinga. Egipto llajtapish 

mana quishpiringachu. 

43Egiptocunapaj curita, cullquita, ima sumaj charinacunataca paimi doñoyanga. Libia, 

Etiopía llajtacunaca paita catijcunami tucunga. 

44Inti llujshin ladomantapish, janaj ladomantapish huillanacuna shamushpami 

manchachinga. Chaita uyashpaca jatunta p'iñarishpami achcacunata chingachingapaj 

huañuchingapaj llujshinga. 

45Pai mandashpa tiyana huasitaca mama cuchahuan, Diospajlla jucha illaj sumaj 

urcuhuan chaupipimi shayachinga. Ashtahuanpish pai tucurinaca chaipimi canga. 

Paita ayudajca pi mana tiyangachu. 

DANIEL 12 

Tucuri punllacunami 

1Chai punllacunapica, cambaj israelcunata cuidaj jatun mandaj Miguel shuti angelmi 

jataringa. Chai punllacunapica jatun llaquimi tiyanga. Gentecuna cai pachapi tiyai 

callari pachamanta chai punllacama, manataj tiyashca jatun llaquimi tiyanga. Shina 

cajpipish chai punllacunapica, cambaj israelcunaca quishpichishcami canga. Libropi 

paicunapaj shuti quillcashcacunaca tucuicunami quishpirishca canga. 

2Chai punllacunapica huañushcacunapish causachishcami canga. Shujcunaca huiñai 

causaipajmi causachishca canga. Caishujcunaca huiñaita pingaichishca, muspachishca 

cangapajmi causachishca canga. 

3Yachaisapa cajcunaca, jahua pacha shina lamyacujmi canga. Cashcata ruranata 

achcacunata yachachijcunaca, luzerocuna shina huiñai huiñaita lamyacungallami. 

4Ashtahuanpish Daniel canca, cai shimicunata quillcashca librotaca, tucuri 

punllacunacama huichcashpa sellailla. Achcacunami caiman chaiman callpangacuna. 

Ima jatun yachaipish ashtahuanmi miranga nircami. 

5Chai q'uipaca Daniel ñucaca, shujtaj ishqui shayacujtami ricurcani. Shujca jatun yacu 

cai ladoman, caishujca ch'imba ladomanmi shayacurca. 

6Chaicunamanta shujca lino churanata churashca jatun yacu jahuapi shayacujtaca: 

“Cashna jatun mancharinacuna tucurica ¿ima horataj canga?” nirca. 

7Shina nijpica lino churanata churashca jatun yacu jahuapi shayacujca alli 

maquitapish, lluqui maquitapish jahua pachaman chutashpami, huiñaita causaj Taita 

Diospaj shutipi cashna nirca: “Quimsa huata chaupitami chashna llaqui tiyanga. 

Diospajlla cajcunata urata janajta cachashcacuna tucui tigrajpimi, chaicunaca 

pajtanga” nijtami uyarcani. 

8Chaita uyashpapish, ñucaca imata mana entendishpami: “Ñuca amito, tucui 

chaicunaca ¿ima shinataj tucuringa?” nircani. 

9Shina nijpi paica cashnami nirca: “Daniel, cunanca rilla. Cai shimicunaca tucuri 

punllacunacama huichcashpa sellashcami. 

10Tucui chaicunahuanca achcacunami yurajllata, mapa illajllata rurashpa chuyajllata 

rurashca cangacuna. Diosta mana rijsijcunaca, Diosta mana rijsij shinallatajmi 

rurangacuna. Diosta mana rijsijcunaca, pi mana entendingacunachu. Ashtahuanpish 

entendijcunallami, caicunataca entendingacuna. 

11Punllanta Diosman cushpa rupachinata anchuchishcapachamanta millanana 

chingachijta Diospaj altarpi churangacamaca 1.290 punllacunami canga. 

12Taita Diospi shunguta churashpa 1.335 punllacunacama chayajtaca cushichishcami 

canga. 

13Daniel canca, huañungacamami ima manchai illajlla causangui. Canca 

samaringuimi. Tucuri punllacuna pajtajpimi can japina cashcata chasquingapaj 

jataringui” nircami. 

OSEAS 

OSEAS 1 

Oseaspaj huarmipish huahuacunapish 

1Uzías, Jotam, Acaz, Ezequías shuti jatun mandajcunami Judá llajtataca mandacurca. 

Israel llajtataca Joaspaj churi Jeroboammi mandacurca. Chai punllacunapimi Beeripaj 

churi Oseastaca Mandaj Diosca cashna huillachirca. 

2Mandaj Diosca Oseasta punta cutin huillachishpaca cashnami nirca: “Huainayaj 

huarmipajman ri, chai huarmita cambaj huarmi cachun japi. Chai huarmihuan 

huahuacunata chari. Chai huahuacunaca huainayashcamanta huacharishca huahuacuna 

cachun. Cai llajtapi causajcunaca Mandaj Diosmanta anchurishpami, chai shinallataj 

huainayacuncuna” nircami. 

3Shina nijpi Oseas rishpaca, Diblaimpaj ushushi Gomertami paipaj huarmi cachun 

japirca. Paica chichushpa, shuj c'ari huahuatami huacharca. 

4Mandaj Diosca, cashnami nirca: “Cai huahuataca, Jezreelta shutichi. Jehupaj huahua 

huahuacunataca ñallami llaquichigrini. Jezreelpi causajcunata huañuchishcamantami 

llaquichigrini. Chashna rurashpami israelcunata mandanataca tucuchisha. 

5Chai punllallatajmi Israelpaj arcotaca, Jezreel pugru pambapi p'aquisha” nircami. 

6Gomerca cutinllataj chichushpaca, shuj huarmi huahuatami huacharca. Mandaj 

Diosca, Oseastaca cashnami nirca: “Israelcunaca ña mana ashtahuan c'uyashcachu 

nishca cachun, cai huahuataca Lo-ruhamata shutichi. Paicuna millaita rurashcataca 

mana perdonashachu. 

7Shina cashpapish judacunataca llaquishami. Mandaj paicunapaj Taita Dios 

ñucallatajmi quishpichisha. Paicunataca arcohuan, espadahuan, macanacuihuan, 

caballopi tiyarishca soldadocunahuanca mana quishpichishachu” nircami. 

8Lo-ruhamata raquishca q'uipami, Gomerca cutin chichushpa c'ari huahuata 

huacharca. 

9Taita Diosca: “Cancunaca ña mana ñuca agllashcacunachu canguichij. Ñucapish ña 

mana cancunapaj Taita Dioschu cani nishca shuti Lo-ammita shutichi” nircami. 

10Shina cashpapish, israelcunaca mama cuchapi tiyaj t'iyu allpa shinami canga. Pi 

mana medi tucuipaj, pi mana yupai tucuipajmi canga. Maipimi: “Cancunaca ña mana 

ñuca agllashcacunachu canguichij” nirca, chaillapitajmi: “Causaj Taita Diospaj 

huahuacunami canguichij” ninga. 

11Judacunapish, israelcunapish tandanacungami. Shujlla mandajtami churanga. Tucui 

maipi cashcamantami tandanacunga. Jezreelpaj punllaca jatunmi canga. 

OSEAS 2 

Mandaj Diosca pai agllashcacuna paipi mana shunguta churajpipish c'uyashcami 



1699 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

1“Cancunapaj huauquicunataca: Ammi nichij. Cancunapaj panicunataca: Ruhama 

nichij. 

2¡Cancunapaj mamataca p'iñashpa rimaichigari, rimaichigari. Paica ña mana ñuca 

huarmichu, ñucapish ña mana paipaj cusachu cani! Huainayaj cajta ricuchij ñahuitaca 

anchuchi nichigari. Huainayaj cajta ricuchij sumajcunatapish pecho urimanta 

anchuchi nichigari. 

3Mana chashna rurajpica, ñucaca tucuitami quichusha. Lluchullatami saquisha. 

Huachari punllapi ima shina cashca shinatami saquisha. Shitashca pambata shinami 

rurasha. Chaquishca allpata shinami saquisha. Yacunaihuan huañuchunmi saquisha. 

4Huainayashcamanta huacharishca huahuacuna cashcamanta paipaj huahuacunataca 

manataj llaquishachu. 

5Cambaj mamaca huainayashcahuan causaj huarmimi tucurca. Canta huachajca pingai 

illajmi. Chashna cashpami paica: Micunata, yacuta, millmata, linota, aceiteta, ima 

ubyanacunatapish ñucaman cujcunata catishpa rishalla nishpa catishpa ricujlla 

tucurca. 

6Chashna cashcamanta pai purina ñantaca cashacunahuanmi huichcasha. 

Caspicunahuan muyundijta churashpami jarcachisha. Maita mana puri tucungachu. 

7Paita c'uyajcunata catishpa rishpapish mana cati japingachu. Mashcashpapish mana 

japingachu. Chaimi paica: Ñuca punta cusapajllamantaj tigrashalla. Paihuanca 

cunantapish yalli ima mana illajmari causacurcani ningami. 

8Chai huarmica trigotapish, vinotapish, aceitetapish ñuca cucushcataca mana 

yuyarircachu. Achca cullquita, achca curita ñuca mirachicushcatapish mana 

yuyarishpami chaicunataca Baalman curca. 

9Chaimanta ñuca trigotapish, ñuca uvatapish cozichana punlla pajtajpica, ñucallatajmi 

cutin tandasha. Lluchulla aichata taparichun ñuca cushca millmatapish, linotapish 

quichushami. 

10Paita c'uyajcunapaj ñaupajpica pai ima shina lluchulla cashcata ricuchishpami 

pingachisha. Ñuca maquimantaca pi mana quishpichingachu. 

11Cada semana fiestacunatapish, mushuj luna punllacunatapish, samana 

punllacunatapish, jatun fiesta punllacunatapish rurashpa pai tucui laya cushicunataca 

tucuitami anchuchisha. 

12Paipaj uva chagracunatapish, higo yuracunatapish p'itishpami shitasha. Chai 

huarmica: Caicunaca ñucata c'uyajcuna ñucaman cuna cashcata cushcamari 

niricurcami. Chaicunapica mapa q'uihuacunatami jundachisha. Chaicunataca purij 

animalcunami micunga. 

13Baal nishca dioscunaman inciensota rupachishcamantaca llaquichishatajmi. Ñucata 

cungarishpa ashtahuanpish sortijascunahuan, ima aparina sumajcunahuan sumajta 

allichirishpa paita c'uyajcunata catishpa rishcamantaca llaquichishatajmi” ninmi 

Mandaj Diosca. 

14Shina cajpipish ñucapajman tigrana yuyaitami cusha. Shitashca pambamanmi 

pushasha. Shunguman yaicujtami rimasha. 

15Chaimantapachami uva chagracunataca paillamantaj cutin cusha. Acor pugru 

pambatapish, allicunata japina pungu canamanmi tigrachisha. Chaipimi paica, 

solteraraj cashpa cantashca shina cantanga. Egiptomanta huichiyacui punllapi 

cantashca shina cantanga. 

16Mandaj Diosca cashnapishmi nin: “Chai punllacunapica ñucatami Ishi” ninguichij. 

Baali ninataca ña nunca mana ninguichijchu. 

17Baal dioscunapaj shuticunata rimanataca paipaj shimimanta anchuchishami. Chaimi 

chai dioscunapaj shuticunataca, ña nunca manataj rimangacuna. 

18Chai punllacunapica, paicunapaj allipajmi purij animalcunahuanpish, huairata purij 

alasyuj animalcunahuanpish, culebracunahuanpish ari ninacushcata rurasha. Cai 

llajtamantaca arcotapish, espadatapish, macanacuicunatapish anchuchishami. Chashna 

rurajpica ima manchai illajllami dormingui. 

19Ñucahuan huiñaita cachunmi cazarasha. Cashcata ruraj cashcahuan, can imallata 

japina cashcahuan, c'uyaj cashcahuan, llaquij cashcahuanmi cazarasha. 

20Manataj shitangapajmi canhuanca cazarasha. Chaimi Mandaj Diostaj cashcata 

rijsingui ninmi. 

21Mandaj Diosca cashnami nin: “Chai punllacunapi imalla mañashcacunataca 

cutichishami. Jahua pacha mañashcataca ñucami cutichisha, cai pacha mañashcataca 

jahua pachami cutichinga. 

22Shinallataj allpaca trigota, uvata, aceitetami p'ucunga. Tucui chai granocunaca 

Jezreelpajmi canga. 

23Israelcunataca ñucapaj cachunmi cai llajtapi tarpusha. Lo-ruhamataca llaquishami. 

Lo-ammitaca: Canca ñuca agllashcami cangui nishami. Paica: Ñuca Taita Diosmi 

cangui ningami” ninmi nircami. 

OSEAS 3 

Oseaspish, huainayaj huarmipish 

1Mandaj Diosca cutinllatajmi ñucataca cashna nirca: “Shujtaj c'arihuan 

c'uyanacushpa, huainayashpa causacuj cambaj huarmita c'uyagri. Israelcunaca chai 

shinallatajmi Mandaj Diosta saquishpa shujtaj dioscunata adorashpa, pasas tortillata 

chai dioscunaman cushpa micucuncuna. Chashna cajpipish Mandaj Diosca c'uyanmi” 

nircami. 

2Shina nijpimi chai huarmitaca ñucapaj cachun chunga pichca siclo cullquihuan, shuj 

homer chaupi cebadahuan randircani. 

3Ñucaca paitaca: “Canca achca huatacunacamami ñucapajlla cangui, ama 

huainayangui, shujtaj c'ariman ama curingui, ñucapish canhuanca chai shinallatajmi 

casha” nircanimi. 

4Israelcunaca achca huatacunatami jatun mandaj illajlla, mandaj illajlla, animalta 

cushpa huañuchina illajlla, rumimanta rurashca dios illajlla, churarina efod illajlla, 

terafín nishca dioscuna illajlla causangacuna. 

5Chai q'uipami israelcunaca Mandaj paicunapaj Taita Diosta, paicunata jatun mandaj 

Davidta mashcangacuna. Tucuri punllacunapica Mandaj Diostami manchangacuna. 

Pai cushcacunatami chasquingacuna. 

OSEAS 4 

Mandaj Dios israelcunata llaquichishcami 

1Israelcuna, Mandaj Dios rimashcata uyaichij. Mandaj Diosca cai llajtapi 

causajcunataca p'iñarishpami rimacun. Cai llajtapica cashcata rurajcunapish, 

llaquijcunapish, Diosta rijsijcunapish mana tiyanchu. 

2Ashtahuanpish ari nishcata mana pajtachina, llullana, huañuchina, shuhuana, 

huainayanami tiyan. Caishuj chaishuj huañuchinacunami tiyan. 

3Chaimantami cai llajtaca achca jatun llaquilla canga. Cai llajtapi causajcunaca 

tucuicunami fuerza illajlla tucungacuna. Sacha animalcuna, huairata purij alasyuj 

animalcunaca huañungami. Mama cuchapi causaj chalhuacunacamami huañunga. 

4¡Cancunaca maijan mana cunanacuipajmari canguichij! Tucui cambaj cajcunaca 

curata juchachina yuyaillamari. 

5Chaimanta canca achij punllapimi ñitcaringui. Tutapica profetandijmi ñitcaringui. 

Cambaj mamataca chingachishami. 

6Ñuca agllashcacunaca yachai illaj cashcamantami chingachishca carcacuna. 

Ashtahuanpish cantaca yachaita yanganchishcamantami ñucapajta ruraj cura 

canamantaca anchuchisha. Cambaj Taita Dios mandashcatamari cungarircangui. 

Ñucapish cambaj huahuacunataca cungarishami. 

7Curacuna ashtahuan mirarijpica ashtahuanmari juchallincuna. Chaimantami ñucapish 

paicunata alli ninapaj randica pingaichisha. 

8Curacunaca ñuca agllashcacuna juchallishcamanta cushcacunatami micuncuna. 

Chaimanta ñuca agllashcacuna ashtahuan juchallichunmi yuyancuna. 

9Curacunatapish, ñuca agllashcacunatapish paicuna ima shinami juchallirca chai 

shinallatajmi rurasha. Paicuna imata rurashca shinallatajmi pagasha. 

10Micungacunami, huijsa jundataca mana micungacunachu. Huainayangacunami, 

mana miraringacunachu. Mandaj Diospajta ruranata saquishcamantami chashna 

tucungacuna. 

11Huainayana, vinota ubyana, llullu vinota ubyana yuyaimi alli yuyaitaca anchuchin. 

12Ñuca agllashcacunaca, paicunapaj caspi diostami imatapish tapuncuna. 

Paicunamanca caspimi imatapish cutichin. Paicunataca huainayana yuyailla canami 

pandachirca. Yallitaj aicha munaita mana jarcari tucushpami Taita Diosmantaca 

anchurircacuna. 

13Urcucuna puntapimi, animalcunata huañuchishpa cuncuna. Lomacunapimi 

inciensota rupachincuna. Encina yuracuna, álamo yuracuna, olmo yuracuna ucupi 

maipimi sumaj llandujlla caj ucupimi inciensota rupachincuna. Chaimi cancunapaj 

ushushicunaca huainayajcuna tucuncuna. Cancunapaj nueracunaca huainayancuna. 

14Chaimanta cancunapaj ushushicuna huainayajcuna tucujpipish, cancunapaj 

nueracuna huainayajpipish paicunataca mana llaquichishachu. Huainayashcahuan 

causaj huarmicunahuan, millai huarmicunahuan tucushpa animalta huañuchishpa 

shujtaj dioscunaman cushcamantaca cancunallatajmi chingaringuichij. Chashnami 

mana entendij gentecunaca paicunallataj chingaringacuna. 

15Rurashcalla dioscunahuan israelcuna chashna huainayajpipish, Judaca ama chashna 

juchallichun. ¡Cancunaca Gilgalmanca ama yaicuichijchu. Bet-avenmanca ama 

huichiyaichijchu! Imata pajtachishatajmi nicushpapish Mandaj Diosca causacunmi 

ama nichijchu. 

16Israelcunaca quita vaquilla shinami caruyarcacuna. Chashna cajpica ¿Mandaj 

Diosca paicunataca malta ovejacunata shina ancho pambapi michingachari? 

17Efrainca rurashcalla dioscunamanmi curishca. ¡Paitaca saquichijlla! 

18Paicunapaj ubyanaca mana pingashpa millaita ruranamanmi chayachirca. 

Huainayanataca mana shaicurcacunachu. Paicunata mandajcunapish, pingachishca 

canatami c'uyarcacuna. 

19¡Paicunataca huairami paipaj alaspi apanga. Rurashcalla dioscunaman animalcunata 

huañuchishpa cushcamantaca pingaimi tucungacuna! 

OSEAS 5 

Israelcuna Taita Diosmanta caruyajpi llaquichishca canami 

1Curacuna, caita uyaichij. Israelcuna, alli uyaichij. Mandana huasipi causaj 

mandajcuna uyaichij. Mizpa pueblopica, lazyana angu shinami carcanguichij. Tabor 

urcupica, urmachinapaj linchita tendishca shinami carcanguichij. Cancunapajmanca 

jatun llaquimi shamugrin. 

2Ñuca agllashcacunataca huañuchishpamari ucujta shitashcacuna. Chaimantaca tucui 

paicunatami llaquichisha. 

3Efraín ñucaca can ima shina cashcataca rijsinimi. Israel can ima shina cashcatapish 

rijsinimi. Efraín, canca huainayashcanguimi. Chaimi Israelca mapayashca. 

4Paicunapaj Taita Diospajman cutirinataca mana yuyancunachu. Paicunapurapica 

huainayachij espiritumi tiyan. Chaimi Mandaj Dios, Diostaj cashcataca mana 

entendincuna. 

5Israelcuna jatun tucushcaca paicuna ima shina cashcatami ricuchinga. Israelcuna, 

Efraincunaca paicunapaj juchallapitajmi ñitcaringa. Judapish paicunahuanmi 

ñitcaringa. 

6Paicunapaj ovejacunata, vacacunata apashcami Mandaj Diosta mashcashpa 

puringacuna. ¡Mandaj Diosca paicunamanta anchurishcamanta mana japingacunachu! 

7Mandaj Diostaca c'ariyashpami llaquichishcacuna. Huahuacunatapish shujtaj 

dioscunapaj huahuacuna cachunmi saquishca. Chashna cashcamanta cunanca 

paicunatapish, paicunapaj allpacunatapish shuj quillallapimi tucuita chingachishca 

canga. 

8¡Gabaa pueblopica, bocinapi tocaichigari. Ramá pueblopica, trompetapi tocaichigari! 

¡Bet-avén pueblopica, sinchita caparichigari! ¡Benjamín manchaihuan chaparayari! 

9Efrainca llaquichi punllapimi tucui chingachishca canga. Tucui chaicuna tucunataca 

Israel aillucunapurapimi huillarcani. 

10Judá llajtapi mandajcunapish, lindecunata pasaj shinami juchallishcacuna. 

¡Ashtahuanpish paicunapaj jahuapica, ñuca p'iñaritami yacuta shina tallisha! 

11Efrainca llaquichishcamari tucushca. Maipish cachun llaquichishcamari tucushca. 

Paicunallataj manapish dioscunata adorashcamantami chashna rurashca tucunga. 

12Chaimanta ñucaca Efrainpajca, polilla shinami casha. Judapajca, ismuchij caracha 

shinami casha. 

13Efrainca polilla ungüihuan cashcata ricushpa, Judaca carachahuan cashcata 

ricushpami Efrainca Asiriaman ringa. Chaipica chai llajtata jatun mandajtami ayudata 

mañanga. Ashtahuanpish chai jatun mandajca polilla ungüitaca mana alliyachingachu. 

Caracha ungüitaca mana jambingachu. 

14Efrainpajca ñucaca jatun león shinami casha. Judapajca huahua león shinami casha. 

Paicunataca ñucatajmi mirga mirgata rurasha. Chai q'uipaca rishallami. Paicunata 

chashna ruracujpica, pi mana quishpichi tucungachu. 

15“Paicuna juchallishcata, ñucaca juchallishcanimari nishpa ñucata mashcangacamami 

ñucaca ñuca causacunman tigrasha. ¡Paicuna llaquihuan cashpami, ñucataca 

mashcangacuna!” nircami. 

OSEAS 6 

Mandaj Diospajman israelcuna tucui shunguhuan cutirishcami 

1Shamuichij, Mandaj Diosman cutirishunchij. Paimi ñucanchijtaca mirga mirgata 

rurarca. Paillatajmi jambinga. Paillatajmi chugrichirca. Paillatajmi alliyachinga. 

2Ishqui punlla q'uipaca causaita cungami. Quimsa punllapica jatarichingami. Paipaj 

ñaupajpimi causashun. 

3Mandaj Diosta rijsishunchij. Paitaca rijsingacamataj fuerzarishpa mashcashunchij. 

Paica pacaripi mana uniyashpa inti llujshij shinami shamunga. Punta tamya, q'uipa 

tamya allpaman shamuj shinami ñucanchijpajmanca shamunga. 

4Efraín cantaca ¿imatataj rurashari? Judá cantaca ¿imatataj rurashari? Cancunapaj 

c'uyaica tutamanta p'uyu ricurishpa chingarij shinallamari chingarin. Tutamanta 

garhua urmashpa chingarij shinallamari chingarin. 

5Chaimantami ñuca cancunata tucuchinataca profetacunata huillachircani. Ñuca 

shimimanta llujshishca shimicunapi nishca shinallatajmi huañuchichircani. Ñuca 

cachashca llaquicunaca rayo shinami canga. 

6Animalcunata cushpa huañuchinapaj randica, llaquij cachunmi munani. 

Animalcunata cushpa tucui rupachinapaj randica, ñucataca Taita Diostaj cashcata 

entendichunmi munani. 

7Ashtahuanpish paicunaca, Adán shinallatajmi ari ninacushcata p'aquirca. Chashna 

juchallishpami ñucata llaquichirca. 

8Galaad puebloca millaita rurajcunapaj pueblomi. Yahuarhuan tucui mapayashcami. 

9Siquemman rina ñanpi shuhuacuna tandanacushca chapashpa maijanta huañuchij 

shinami, tandanacushca curacunapish huañuchincuna. Chashna rurashpami paicunaca 

yallitaj millananata rurancuna. 

10Israelpica yallitaj millaitami ricuni. Efrainca huainayarcami. Israelca chashnami 

mapayarca. 

11Judá, ñuca agllashcacunata prezumanta tigrachimui punllapica cancuna tarpushcata 

cancuna cozichanapish ñami allichishca. 

OSEAS 7 

Israelcuna millaita rurashcapish c'ariyashcapish 

1Israelta ñuca jambicujpica, ashtahuanpish Efrainpaj millaita rurashcami ricurirca. 

Samariapi causajcuna mana allita rurashcami ashtahuan ricurirca. Paicunaca 

umanatami alli yachancuna. Huasiman yaicushpa shuhuanatami yachancuna. Ñanta 

ricujcunata quichunatami yachancuna. 

2Paicuna millaita rurashcacunata ñucaca yuyaipi charicuna cashcataca mana 

yuyancunachu. Ashtahuanpish paicuna millaita rurashcacunallatajmi ñuca ñaupajpica 

tucuita ricuchicunga. 

3Paicuna millaita rurashcahuanmi jatun mandajtaca cushichincuna. Paicuna 

llullashcahuanmi mandajcunataca cushichincuna. 

4Tucui paicunami huainayajcuna. Rupajyachishca horno shinami. Tandata ruraj 

harinata chapushpa chai chapu p'unguilliringacama samarij shinallami pararincuna. 

5Ñucanchij jatun mandajpaj fiesta punllapica, pai churashca mandajcunaca vinota 

ubyashpami ungurcacuna. Jatun mandajpish chashnallataj cashpami paita chanzata 

ruracujcunapajman maquita chutarca. 

6Hornota rupachijca tucui tutapaj yantata churashpami, dormij siririn. Hornoca 

cayandij tutamantapajca, yallitaj rupaj pucanicujmi pacarin. Chai shinallatajmi 

paicunapish, paicuna rurasha nishcata rurangapaj yuyarishpa pacarin. 

7Tucui paicunami rupacuj horno shina yallitaj millaita ruranahuan junda tucuncuna. 

Chashna cashpami paicunapaj juezcunataca millpuncuna. Tucui paicunata jatun 

mandajcunaca tucuicunami urmashcacuna. Paicunapurapi ñucata mañajca pi mana 

tiyanchu. 

8Efrainca shujtaj gentecunahuanmi chagrurishca. Efrainca shuj ladollata cusashca 

tortilla shinami. 

9Mana rijsishca gentecunami paipaj fuerzataca millpushcacuna. Chaitaca paica mana 

yachanchu. Paica ñami puzu uma tucushca. Chaitaca mana yachanchu. 

10Israelcuna jatun tucushcaca paicuna ima shina cashcatami ricuchinga. Chashna 

cashpapish paicunaca Mandaj Diospajmanca mana cutirinchu. Paicunapaj Taita 

Diostaca mana mashcanchu. 

11Efrainca yuyai illaj paloma shinami. Ima alli cashcata, ima mana alli cashcata mana 

yachanchu. Egiptota ayudata mañashca jahuapish, Asiriahuanmi tandanacun. 

12Paicuna chaiman ricujpimi, paicunapaj jahuapica ñuca linchita shitasha. Jahuata 

purij alasyuj animalcunata shinami urmachisha. Paicunapaj tandanacuicunapi 

huillachishca shinallatajmi llaquichisha. 

13Ñucamanta anchurijcunalla ¡aij, imachari tucunga! Ñucata c'ariyashcamantaca 

paicunapaj jahuamanca tucuchij llaquimi shamunga. Ñuca quishpichisha nijpipish 

paicunallatajmi ñucata c'ariyashpa llullata rimancuna. 

14Camapi siricushpa, aij nishpa capariricushpapish ñucataca mana tucui shunguhuan 

mañarcacunachu. Trigota, vinota cuchun mañangapajllami tandanacurcacuna. 

Chashnami ñucataca p'iñachincuna. 

15Paicunataca ñucamari yachachircani. Ñucamari sinchi rigracunayujta rurarcani. 

Chashna jahuamari ñucata p'iñachingapajlla millaita ruranata yuyarinacuncuna. 

16Cutirircacunami. Jahua pacha Taita Diosmanca mana cutirircacunachu. Huishtu 

arco shinami tucurcacuna. Paicunata mandajcunaca espadapimi huañurcacuna. Millai 

shimicunata rimashcamantami chashna tucurca. Chashna cashcamantami Egipto 

llajtapica, paicunataca chanzata rurangacuna. 

OSEAS 8 

Rurashcalla dioscunata israelcuna adorajpi sinchita rimashcami 

1Ñucahuan ari ninacushcata p'aquishcamanta, ñuca mandashcacunata mana cazushpa 

c'ariyashcamantami Mandaj Diospaj huasi jahuamanca shuj águila shamucun. 

Chaitaca trompetapi tocashpa huillayari. 

2Israelcunaca: “Ñuca Taita Dioslla, cunantajca ñucanchij Taita Dios cashcatami 

entendinchij” nishpami caparingacuna. 

3Israelca allita ruranatami yanganchirca. Paita p'iñajmi catirashpa llaquichinga. 

4Paicunata mandachun jatun mandajcunatami churarcacuna. Manapish ñuca 

agllashcacunatami churarcacuna. Mandajcunatami churarcacuna. Ashtahuanpish 

ñucaca mana yacharcanichu. Paicunapaj cullquita, curitaca rurashcalla dioscunatami 

rurarcacuna. Paicuna chingaringapajllatajmi rurarcacuna. 

5Samariacuna, cancunapaj bizi diosmari ñucamantaca caruyachirca. Chaimi 

paicunahuanca nina sindirij shina p'iñarircani. Cancunapaj juchacunataca mana 

chuyayachipajmari. 

6Israelcuna, chai bizi diosca mana diostajchu. Chaitaca imatapish ruranata yachaj 

rurashcallami. Chaimanta Samariapaj bizi diosca mirga mirgata rurashpa 

chingachishcami canga. 

7Huairatami tarpurcacuna, huairandij tamyatami tandangacuna. Cozicha punllaca 

mana tiyangachu. Espigapipish ima grano mana tiyangachu. Granojpipish caru llajta 

runacunami micungacuna. 

8¡Israelcunataca millpungami! Ñallami mana munashca mangata shitashca shina 

shujtaj llajtacunapi causagringacuna. 

9Israelcunaca Asiriamanmi huichiyarcacuna. Sacha burro callpaj shinami callpanga. 

Efrainca c'uyajcunatami alquilarca. 

10Llajtacunapura alquilachinacushca cajpipish, cunanca ñucami tandachisha. Jatun 

mandajpish, q'uipa mandajcunapishmi asha huatacunata llaquichingacuna. 

11Efrainca juchallingapajmi achca altarcunata rurarca. Juchallingapajllami 

altarcunataca charirca. 

12Ñuca mandashcacunataca achcatamari quillcarcani. Chaicunataca mana paicunaman 

cushcata shinami charircacuna. 

13Ñucaman cushpa rupachinacunatapish, aichata cushpami rupachincuna. Aichataca 

micuncunami. Mandaj Diosca chaitaca mana munarcachu. Cunanca paicuna millaita 

rurashcataca callarishpa yuyarishpami, paicuna juchallishcamantaca llaquichisha. 

Egiptomanmi tigrachishpa cachasha. 

14Israelcunaca paicunata Ruraj Taita Diostami cungarircacuna. Shujtaj dioscunapaj 

huasicunatami shayachircacuna. Judaca sinchi pircayuj pueblocunatami mirachirca. 

Chai pueblocunamanca ñucaca ninatami cachasha. Paicunapaj mandana huasicunataca 

rupachishpami tucuchisha. 

OSEAS 9 

Yallitaj juchallishpa catijpi israelcunata llaquichishcami 

1Israelcuna ama cushicuichijchu. Shujtaj llajtacuna saltarishpa cushicuj shina 

saltarishpa ama cushicuichijchu. Cancunapaj Taita Diosmanta anchurishpami shujtaj 

dioscunahuan huainayashcanguichij. Trigota trillanacunapi huainayashcamanta 

japishca cullquihuanmi cushicunguichij. 

2Trigo parbacunapish illangami, uvata sarunapi uvapish illangami. Llullu vinoca mana 

pajta tiyangachu. 

3Mandaj Diospaj llajtapica mana saquiringacunachu. Ashtahuanpish Efrainca 

Egiptoman, Asiriamanmi tigranga. Chaipica mapa micunatami micunga. 

4Mandaj Diosman cushpa vinotapish mana tallingacunachu. Animalcunata 

huañuchishpa Diosman cushcacunatapish mana chasquingachu. Chaicunaca huañuipi 

micuna shinami tucunga. Chai micunata micujcunaca tucuicunami mapa cangacuna. 

Chai micunataca paicunallami micui tucun. Chaitaca Mandaj Diospaj huasimanca 

mana apai tucungacunachu. 

5Mandaj Diospajlla jatun tandanacui punllapica ¿imahuanshi imata ruranguichij? 

Mandaj Diospajlla fiesta punllapica ¿imatashi cunguichij? 

6Chingachigrijpi miticushpa ricujpica, Egiptocunami japingacuna. Menfispimi 

pambangacuna. Paicunapaj cullqui huaquichinacunapica, chinimi jundanga. 

Paicunapaj causana huasicunapica, cashami huiñanga. 

7Llaquichina punllacunaca chayamushcami. Japina cashcata japina punllacunaca 

chayamushcami. ¡Israelcunaca chai shamuna punlla chayamushcatami 

entendingacuna! Cancunallataj yallitaj millaita ruraj cashcamantami profetataca sinchi 

shungumi tucushca nircanguichij. Alli yuyaiyuj runataca yuyai illajmi tucushca 

nircanguichij. Cancunaca yallitaj p'iñaj cashcamantami chashna nircanguichij. 

8Profetaca Efrainpaj chapajmi. Paica ñuca Taita Diospaj c'uchupimi. Profetapaj 

ñancunapica, lazyana huascatami churanguichij. Taita Diospaj huasipi cajpipish 

p'iñanguichijmi. 

9Chashnami paicunaca yallitaj millaita rurarcacuna. Gabaapi millaita rurashca 

shinallatajmi rurarcacuna. Taita Diosca cancuna millaita rurashcacunataca mashna 

cashcatami ricunga. Cancunapaj juchamantaca llaquichingami. 

10Shitashca pambapi uvata japij shinami israelcunataca japircani. Callaripica 

cancunapaj ñaupa yayacunaca ñucapajca punta p'ucushca higo shina ricunanquimi 

carca. Chashna cashpapish Baal-peor diospajmanmi rircacuna. Pingaichishca 

cangapajmi ñucamantaca anchurircacuna. Chashna tucushpaca, paicunapaj c'uyashca 

diosta ñuca millanachishca shinallatajmi, paicunapish ñucapajca millanana 

tucurcacuna. 

11Efraín jatun cashcaca pájaro shinami callpanga. Chaimanta huahuacuna 

huacharinapish mana tiyangachu. Chichu huarmicunapish mana tiyangachu. 

Chichunapish mana tiyangachu. 

12Paicunapaj huahuacuna jatunyajpipish, paicunapuramantaca anchuchishami. 

Paicunamanta ñuca anchurijpica, ¡aij imachari tucungacuna! 

13Efrainca ñuca ricuipica, Tiropi causajcuna shinami causacun. Shuj sumaj llajtapimi 

causacun. Chashna cashpapish Efrainca paipaj huahuacunataca huañuimanmi 

pushanga. 

14Mandaj Dioslla, paicunaman imata cuna cashcataca cuhuailla. Shullujlla 

huarmicunata, lecheta mana charij huarmicunata rurahuailla. 

15Tucui laya millaita ruranataca Gilgalpimi rurarcacuna. Ñucapish chaipimi 

paicunataca p'iñai callarircani. Paicunapaj rurashcacunaca yallitaj millai cajpimi, ñuca 

huasimantaca llujshichishpa cachasha. Paicunataca ña mana ashtahuan c'uyashachu. 

Paicunata mandajcunaca tucuicuna mana cazujcunami. 

16Efraintaca chugrichishcami. Paipaj sapica chaquishcami, ña mana ashtahuan 

granongachu. Huacharijpipish paicuna munacushca huahuacunataca ñucami 

huañuchisha. 

17Paicuna mana uyashcamantami ñuca Taita Diosca cai llajtamanta llujshichinga. 

Paicunaca maiman chayanata mana charijcuna shinami tucui llajtacunata puringa. 

OSEAS 10 

1Israelcunaca p'angasapa uva yura shinami. Paicunapajlla achca granota 

p'ucuchijcunami. Yallitaj achca grano p'ucujpica chai shinallatajmi altarcunatapish 

ashtahuan mirachircacuna. Paicunapaj allpa yallitaj achca granocunata p'ucujpica, 

paicunapaj dioscunatapish ashtahuan allicunatami rurarcacuna. 

2Paicunapaj yuyaica caiman chaiman tucucujmi. Chaimanta cunanmi paicuna ima 

shina cashcataca ricuchigrin. Mandaj Diosca paicunapaj altarcunatami ñutunga. 

Rurashcalla dioscunatami chingachinga. 

3Chaipimi paicunaca: “Ñucanchijca Mandaj Diosta mana manchashcamantami, jatun 

mandajtaca mana charinchij. Cunanca jatun mandaj tiyashpapish ñucanchijmantaca 

imata mana rurai tucungachu” ningacunami. 

4Imata pajtachingapaj ari ninacushpa pajtachishuntajmi ninacushpapish yangallami 

chashna nincuna. Chaimi paicunata llaquichinaca, yapushca pambacunapi ajenjo 

sisacuj shina sisanga. 

5Samariapi causajcunaca, Bet-avenpi caj bizi dioscuna chingarijpimi 

mancharingacuna. Chai bizi diosta jatunyachishpa cushicuna chingarijpimi, chaita 

adorajcunapish, chaimanta cushicuj curacunapish llaquirishpa huacangacuna. 

6Chai bizi diosca, Asiriaman apashcami canga. Jatun mandajmanmi cunga. Efrainca 

pingaichishcami canga. Israelca mana allita ruranata yuyarinacushpa rurashcamanta 

pingaichishcami canga. 

7Samariaca paipaj jatun mandajndijmi chingaringa. Yacupi espuma huambuj shinami 

ringa. 

8Avén pueblo lomacunapi tiyaj altarcunataca chingachingami. Israelcuna juchallishpa 

caticunallataca anchuchingami. Altarcuna tiyanacunapica, casha yuracuna, casha 

q'uihuacunami huiñanga. Chaipimi paicunaca urcucunataca: “¡Ñucanchijta 

tapahuaichij! Lomacuna: ¡Ñucanchij jahuapi urmahuaichij!” ningacuna. 

9Israelcuna, Gabaapi millaita ruranata callarishcamantaca caicama chai shinallatajmari 

juchallicunguichijlla. ¡Chaitaca ruracunguichijllamari! Yallitaj millaita rurajcunataca 

Gabaapi llaquichij llaquillatajmi llaquichinga. 

10Paicunata ñuca llaquichinalla tucujpica, shujtaj llajtacunami tandanacushpa 

jataringacuna. Paicuna yallitaj millaita rurashcamantaca cashnami llaquichishca 

canga. 

11Efrainca trillanata yachachishca vaquilla cushijlla trillaj shinami carcangui. Chashna 

cashca cajpipish cunanca chai sumaj cungapica yugotami churagrini. Judaca 

yapungami, Jacobca rumicunatami huajtanga. 

12Cancunaca cancunapajca cashcata ruranata tarpuichigari. Llaquishcata 

cozichaichigari. Allpataca allichichigari. Mandaj Diosta mashcana punllapimari 

canguichij. Pai shamushpa cashcata ruranata yachachina punllacama allichirichigari. 

13Ashtahuanpish cancunaca Diosta mana rijsinatami allichircanguichij. Yallitaj 

millaitami cozicharcanguichij. Llullatami micunguichij. Cancunapaj quiquin causaipi 

shunguta churashcamanta, cancunapurapi caj achca c'ari c'aricunapi shunguta 

churashcamantami chashna tucunguichij. 

14Cancunapurapica jatun bullami jataringa. Sinchi torrecunapish tucui 

chingachishcami canga. Jatun mandaj Salmán, Bet-arbel pueblota chingachishca 

shinami canga. Macanacui punllapi mamacunata, huahuacunata mirga mirgata 

rurashpa chingachishca shinami canga. 

15Cancuna yallitaj millaita rurashcamantaca Bet-elpica chashnami llaquichisha. Israel 

llajtata jatun mandajca pacarinapajca chingachishcami canga. Manataj jataringapajmi 

chingachishca canga. 

OSEAS 11 

Taita Diosca pai agllashcacuna paita mana cazujpipish c'uyashcami 

1Israelcunataca huahuaraj cajpimi c'uyarcani. Egiptomantami ñuca churitaca 

cayarcani. 

2Ñuca cayajpirajmari paicunaca ashtahuan ñucamanta caruyarcacuna. Baalcunamanmi 

animalcunata huañuchishpa curcacuna. Rurashcalla dioscunamanmi inciensota 

rupachircacuna. 

3Chashna cajpipish, Efraintaca ñucami purinata yachachircani. Maquimanta 

aisashpami, yachachircani. Ashtahuanpish paicunaca ñuca cuidacushcataca mana 

entendircacunachu. 

4Ñucaca paicunataca c'uyaihuanmi huascahuan huataj shina pushamurcani. Ñucaca 

paicunapaj cungamanta yugota anchuchijmi cani. Micunatapish paicunapaj 

ñaupajpimi churarcani. 

5Paicunaca Egiptomanca mana tigrangacunachu. Ashtahuanpish asiriocunami 

paicunapaj jatun mandajca canga. Ñucapajman mana cutirishun nishcamantami 

chashna tucunga. 

6Paicunapaj pueblocunapica espadami urmanga. Muyundij llajtacunandijmi 

tucuchinga. Paicunallataj mana allita ruranata yuyarinacushpa rurashcamantami 

chashna tucunga. 

7Ñuca agllashcacunaca ñucata c'ariyanapimi rumi shungu tucushcacuna. Ñucataca: 

“Jahua pacha Taita Dios” nishpapish, pi mana jatunyachinatatajca munancunachu. 

8Efraín ¿maitataj cantaca saquishari? Israel cantaca shujtajcunapaj maquipica mana 

churai tucunichu. Cancunataca Adma pueblota shinapish mana llaquichi tucunichu. 

Zeboim pueblota shinapish mana llaquichi tucunichu. Cancunataca ñuca shungu 

rupajyashpamari jatun c'uyaihuan c'uyanayanlla. 

9Nina sindirij shina p'iñarishpa ñuca llaquichinahuanca mana llaquichishachu. 

Efrainta llaquichinamanca mana tigramushachu. Ñucaca Taita Diosmi cani, mana 

runachu cani. Cancunapaj chaupipi caj jucha illajmi cani. Cancunata 

chingachingapajca mana yaicushachu. 

10Paicunaca Mandaj Dios yuyaillami paita catingacuna. Taita Dios rimashcaca león 

huacacuj shinami uyaringa. Pai chashna rimashcata uyashpami, paipaj huahuacunaca 

inti huashicun llajtacunamanta manchaihuan shamungacuna. 

11“Egiptomantaca pájaro shinami utca tandanacungacuna. Asiriamantaca paloma 

shinami tandanacungacuna. Ñucaca paicunataca, quiquin huasipi causachunmi 

churasha” ninmi Mandaj Diosca. 

12Efrainca ñuca ñaupajpica llullahuan jundami. Israelca umanahuan jundami. Judaca 

Taita Dioshuan mandacushca cashca cashpapish paimanta carupimi. Ashtahuanpish 

jucha illajcunandijmari rurashcalla dioscunapi shunguta churancuna. 

OSEAS 12 

Efraín yallitaj millaita ruracujpi Taita Dios sinchita rimashcami 

1Efrainca huaira michishcami purin. Inti llujshin ladomanta shamuj huairata 

catinatami mana shaicun. Paicunaca llullana, yallitaj millaita ruranallatami 

mirachincuna. Asiriacunahuanmi ari ninacun. Aceitetaca Egiptomanmi apan. 

2Mandaj Diosca, judacunata llaquingapajmi allichicun. Jacobpaj huahua huahuacunata 

paicuna ima shina rurashca shina llaquichingapajmi allichicun. Paicuna ima shina 

rurashca shinallatajmi paganga. 

3Mamapaj huijsamantaca paipaj huauquipaj chaqui talonpi charirashcami huacharirca. 

Angeltapish paipaj fuerzahuanmi misharca. 

4Angelhuanca macanacushpami misharca. Paica huacashpami: “Ayudahuai” nishpa 

rogarirca. Jacobca Taita Dioshuanca Bet-elpimi tuparca. Chaipimi ñucanchijmantaca 

huillarca. 

5Mandaj Diosca, tucuita Mandaj Diosmari. ¡Paipaj shutica Mandaj Diosmi! 

6Canca cambaj Taita Diospajman cutiri. Llaquij, cashcata ruraj tucuyari. Cambaj Taita 

Diospi punllanta shunguta churayari. 

7Cananeocunaca mana alli pizaj balanzatami paicunapaj maquipi charincuna. 

Paicunaca umashpa shuhuanallatami munancuna. 

8Efrainca cashnami nin: “Ñucaca achcata charijmi tucushcani. Achca valij 

charinacunayujmi tucushcani. Ñucataca mana allitamari rurashcangui nishpaca pi 

mana juchachingachu. Ñuca ima rurashcacunapipish, ima juchata mana 

japingacunachu” nircami. 

9Ñucaca Egiptomanta llujshichimui pachamanta Mandaj cancunapaj Taita Diosmi 

cani. Carpa huasicunata shayachishpa fiestata rurai punllacunapi shinami cancunataca 

carpa huasicunapi causachun cutinllataj churasha. 

10Profetacunata huillachishpami imalla tucuna cashcataca achcata huillarcani. 

Profetacunataca yuyachij parlocunahuanmi huillachircani. 

11Galaadcunaca yallitaj millaicunami. Yallitaj yangacunami tucurcacuna. Gilgalpica 

huagracunata huañuchishpami rurashcalla dioscunaman curcacuna. Paicunapaj 

altarcunaca, yapushca pambacunapi rumi montoncuna shinami. 

12Jacobca Arammanmi miticushpa rirca. Israelca chai llajta huarmita paipaj huarmi 

cachun japingapajmi paipajta rurashpa causarca. Shuj huarmita paipaj huarmi cachun 

munashcamantami ovejacunata michishpa causarca. 

13Mandaj Diosca, paipaj profetahuanmi israelcunataca Egiptomanta llujshichirca. 

Paipaj profetahuanmi punllanta pushamurca. 

14Efrainca yallitaj millaita rurashpami Taita Diostaca yallitaj llaquichirca. Paicuna 

yahuarta jichashcamantaca chaitaca Jatun Diosca paicunapaj jahuallamantajmi 

tigrachinga. Paicuna ima shina millaita rurashca shinallatajmi paganga. 

OSEAS 13 

Efraincunataca tucuitajmi chingachisha nishcami 

1Efraín rimajpica, jatun manchaimi tiyarca. Paica Israelpica alli nishcami carca. 

Ashtahuanpish Baalta adorashpa juchallishpami huañurca. 

2Paicunaca ashtahuan ashtahuan chai juchallatataj cunancama rurashpa catishpami, 

cullquita yacuyachishpa imamanpish rijchaj dioscunata rurancuna. Quiquin 

yuyaimantami imamanpish rijchaj dioscunata rurancuna. ¡Tucui chaicunaca imatapish 

ruranata yachaj rurashcallami! Chashna rurashpaca chai dioscunaman animalcunata 

huañuchishpa cujcunataca chai bizicunata muchaichij nircacunami. 

3Chaimantami tutamantapi caj p'uyu shinalla chingaringa. Tutamantapi caj shulla 

shinallami chingaringa. Trillashca ujshata jatun acapana apashca shinami chingaringa. 

Huasimanta llujshicuj cushni shinallami chingaringa. 

4Ashtahuanpish ñucaca: “Egiptomanta llujshichimui pachamanta Mandaj cancunapaj 

Taita Diosmi cani. Manapish dioscunataca caimi dios ama” ninguichij. Shujtajtaca 

caimi quishpichij ama ninguichij. Ashtahuanpish ñucallata: “Quishpichijmi cangui” 

ninguichij. 

5Shitashca pambapipish, chaquishca allpapipish ñucami cancunataca cuidarcani. 

6Ña paicunapaj micunata mana nijta micucushpaca, paicunapaj shungupica jatun 

tucurcacunami. Chashna cashpami ñucataca cungarircacuna. 

7Chaimantami ñucaca paicunapajca león shina casha. Leopardo shinami ñanpi 

chapasha. 

8Huahuacunata chingachishpa mama oso p'iñarishpa puricuj shinami israelcunataca 

llaquichisha. Paicunapaj corazontaca llujshichishpami shitasha. Sacha animal shinami 

mirga mirgata rurasha. León shinami millpusha. 

9Israel, canca chingarircanguimari. Canta ayudanaca ñucapimari. 

10Cambaj pueblocunata quishpichichun cambaj jatun mandajca ¿maipitagari? “Shuj 

jatun mandajta cuhuai, pushajcunata cuhuai” nircanguica. Chai juezcunaca 

¿maipitagari? 

11Mandajta cui nishpa p'iñachijpimi, jatun mandajta curcani. Canllataj ñucata 

p'iñachijpimi paitaca quichurcani. 

12Efraín millaita rurashcaca huatashcami tiyacun. Paipaj juchacunaca 

huaquichishcami tiyacun. 

13Paicunataca huachacuj huarmipaj nanai shinami japinga. Huacharina pajtajpi mana 

llujshinalla tucushca juillu illaj huahua shinami cangacuna. 

14Seolpaj maquimantami quishpichisha. Huañunamantami quishpichisha. Chaipica 

huañui, ñucami canta huañuchijca cani. Seol canta chingachijca ñucami cani. Llaquij 

canaca ñuca ñahuimantaca anchunmi nishami. 

15Huauquicunapurapica pai miraricujpipish inti llujshin ladomanta huaira shamushpa, 

shitashca pambamanta Mandaj Diospaj huaira jatarishpami pajchashpa llujshicuj 

yacutaca chaquichinga. Pajchashpa llujshicuj jatun yacucunaca chaquiringami. 

Paicunapaj achca valij sumaj charinacunatapish quichushpami apanga. 

16Samariaca llaquichishca canapajmi tucunga. Paicunallataj Taita Diosta 

c'ariyashcamantami chashna canga. Espadapimi huañungacuna. Paicunapaj 

huahuacunataca pambapimi huajtangacuna. Chichu huarmicunatapish huijsatami 

lliquingacuna. 

OSEAS 14 

Mandaj Diospajman cutirichij nishpa israelcunata mandashcami 

1¡Israel, Mandaj cambaj Taita Diospajman cutiriyari. Canca cambaj 

juchallamantatajmi urmashcangui! 

2Mandaj Diospajman cutirishpa cashna nishpa rogarichij: “Millaita ñucanchij 

rurashcataca tucuita anchuchi. Ñucanchij rogarishcataca c'uyaihuan chasquipai. 

Chaipica ñucanchij shimihuan cantashcatami quiquinmanca cushun. 

3Asiriocuna quishpichinatapish mana yuyanchijchu. Caballocunapi tiyarishpa 

mishashpa quishpirinatapish mana yuyanchijchu. Ñucanchij maquihuan rurashca 

dioscunatapish ña nunca: Caimi ñucanchij dios mana nishunchu. Yaya mama illaj 

tucushca ñucanchijca quiquinpimi llaquij cashcataca chasquinchij” nishpa 

mañanguichij. 

4“Israelcuna chashna mañajpica Taita Diosca cancuna c'ariyashcataca ñucami 

alliyachisha. Mana c'uyaipajtami c'uyasha. Ñuca p'iñarinaca, paicunamantaca 

anchunmi. 

5Ñucaca israelcunapajca shulla shinami casha. Paicunaca lirio shinami sisanga. 

Paicunaca Líbano yuracunapaj sapicuna shinami ucujta ringa. 

6Paicunapaj ramacunaca yallitajmi suniyanga. Olivo shina sumajmi canga. Líbano 

urcu shina mishquiman ashnacujmi canga. 

7Paicunapaj llandu ucupi tiyanamanmi tigrangacuna. Trigo shinami cutin 

huiñangacuna. Uva shinami sisangacuna. Líbano vino shina mishquiman ashnacujmi 

cangacuna. 

8Efrainca: Rurashca dioscunaca ñucapajca imapaj mana valinchu ningami. Chashna 

nijpica ñucaca pai mañashcataca uyashami, ricushami”. Ñucaca paipajca verdijlla 

pino yura shinami casha. Ñucapimi p'ucushca granotaca japinga. 

9Caita entendingapajca ¿pitaj yachaisapari? Caicunata yachangapajca ¿pitaj alli 

yuyaiyugri? Mandaj Diospaj ñancunaca mana huishtuchu. Chai ñancunataca cashcata 

rurajcunallami puringa. Ashtahuanpish paita c'ariyajcunaca chai ñanllapitajmi 

ñitcarishpa urmangacuna. 

JOEL 

JOEL 1 

Langosta c'urucuna granocunata micushpa chingachishcamanta 

1Mandaj Diosca Petuelpaj churi Joeltaca cashnami nirca: 

2“Cunaj yuyajcunapish, cai llajtapi tucui causajcunapish caita alli uyaichij: 

¿Cancunaca cai shina llaquicunataca ricushcanguichijchu imatagari? ¿Cancunapaj 

ñaupa yayacunapish cai shina llaquicunataca ricushcachu canga imatagari? 

3Cai llaquicunataca, cancunapaj huahuacunaman huillanguichij. Paicunaca paicunapaj 

huahuacunaman huillachuncuna. Chai huahuacunapish, paicunapaj huahua 

huahuacunamanmi huillangacuna. 

4Cancuna tarpushca granocunamanta oruga c'urucuna mana tucui micushcataca, 

p'ichachaucunami micurca. P'ichachaucuna mana tucui micushcataca, revoltón 

c'urucunami micurca. Revoltón c'urucuna mana tucui micushcataca, langostacunami 

micushpa chingachirca. 

5Machajcunalla, rijcharishpa huacaichigari. Llullu vinota rurashpa ubyajcunalla, 

tucuicuna caparirishpa huacaichigari. Cancuna ubyana vinotaca quichugrinmari. 

6Ñuca llajtamanca, mana yupaipaj c'ari c'ari achca runacunamari yaicumurca. 

Paicunapaj ñaupaj quirucunapish, jashlin quirucunapish leonpaj quirucuna shinamari. 

7Ñuca uva chagracunatapish chingachircami. Ñuca higo yuracunatapish 

ramacunacama tucui jahua caratami lluchushpa micurcacuna, yuraj caspicunallatami 

urmachishpa saquircacuna. 

8Cazarana tucushca huarmi paipaj cusa cana huañujpi, cañamazuta churarishpa huacaj 

shina huacayari. 

9Mandaj Diospaj huasimanca Diosman imalla cuna cashcatapish, tallina vinotapish ña 

mana apamuncunachu. Chaimantami Mandaj Diospajta ruraj curacunaca, llaquirishpa 

huacacuncuna. 

10Chagracunaca llaquinayajmari. Tarpuna allpaca, chushaj yana allpallamari. 

Trigopish tucurishcamari, llullu vinopish chaquirishcamari, aceitepish 

chingarishcamari. 

11Allpapi tarpushpa causajcunapish, uvata tarpushpa causajcunapish caparirishpa 

huacaichigari. Allpapi tarpushca trigo muyupish, cebada muyupish tucuimari 

chingarishca. 

12Uva chagracunapish chaquirishcamari, higo yuracunapish chingarishcamari. 

Granada yuracunapish, palmera yuracunapish, manzana yuracunapish, tucui shujtaj 

yuracunapish chaquirishcamari. Chashnami huañujlla aichayuj runacuna cushicunaca 

chingarishca. 

13Curacuna, chumbillirishpa caparishpa huacaichigari. Mandaj Diosman altarpi 

cushpa rupachijcuna, huacaichigari. Ñuca Diospajta rurajcuna, cañamazuta 

churarishpa dormichigari. Cancunapaj Diospaj huasimantaca imalla cuna 

cashcatapish, tallina vinotapishmi anchuchishca. 

14Ayunangapaj tandanacuchun tucuicunaman huillaichigari. Cancunata Mandaj 

Diospaj huasimanca cunaj yuyajcunatapish, cai llajtapi causajcunatapish tucuicunata 

tandachishpa, Mandaj Diosta caparishpa mañaichigari. 

15¡Aij, Mandaj Dios shamuna punllaca ñamari pajtamucun! Tucuita Rurai Tucuj 

Mandaj Dios jatunta llaquichina punllaca ñamari chayamucun. 

16Ñucanchijtaca ñahui ricucuitamari micunacunatapish quichurca. Taita Diospaj 

huasipi cushicushpa micunatapishmari quichurca. 

17Tarpushca granocunapish, allpa ucullapitajmi ismushpa chingarirca. Trigo muyu 

chingarishcamantaca, huaquichina huasicunaca chushajllamari. Chai granocunata 

huaquichina huasicunaca urmashcamari. 

18¡Animalcunaca llaquinayajtamari huacarcacuna! ¡Vacacunaca yangallamari 

q'uihuata mashcashpa purircacuna! Shinallataj oveja canllapish yaricaihuanmi 

huañurcacuna” nircami. 

19Mandaj Dioslla, cantami caparisha. Shitashca pambapi huiñacuj q'uihuacunatapish, 

urcucunapi tiyaj yuracunatapish nina lunyashpamari, tucuita rupachishpa 

chingachirca. 

20Larca yacucunapish chaquirinca. Shitashca pambacunapi tiyaj q'uihuacunatapish 

nina tucui rupachinca. Sacha animalcunapish, can Mandaj Diosmanca huacashpami 

huillangacuna. 

JOEL 2 

Mandaj Dios llaquichina punllaca chayamunamanta 

1Sión urcupica, trompetapi tocaichigari. Ñucapajlla urcupica, caparichigari. Cai 

llajtapi causajcuna, tucuicuna chujchuichigari. Mandaj Dios shamuna punllaca ñamari 

pajtamucun, ñamari quichquiyamucun. 

2Chai punllaca, manchanana amsa tutami tucunga. Chai punllaca, p'uyu llandu 

punllami tucunga. Tutamanta utcata urcu jahuacunapi inti shitashpa achijyachicuj 

shinami, c'ari c'ari achca runacuna shamunga. Paicuna shinaca pi mana tiyarcachu. 

Paicuna shamushca q'uipapish, q'uipa huahua huahuacuna causai huatacunapica pi 

mana paicuna shina tiyangachu. 

3Paicuna manaraj chayamujpimi, ninaca tucuita rupachishpa tucuchinga. Paicuna 

rishca q'uipapish, ninallatajmi tucui ima tiyajta rupachinga. Paicuna chayamunapajca, 

cai llajtaca, Edén huerta shinami canga. Paicuna rishca q'uipaca, shitashca pamba 

shinami llaquinayaj saquiringa. Paicunapaj maquimantaca, pipish mana quishpiri 

tucungachu. 

4Paicunaca caballocuna shinami canga. Caballopi tiyarishpa callpacuj shinapishmi 

callpanga. 

5Paicunaca macanacuna carretacuna c'ulun nishpa puricuj shinami, urcu 

jahuacunapica saltangacuna. Chaquishca p'angacuna ninapi rupacuj shinami uyaringa. 

Paica, jatun macanacuiman rinalla, c'ari c'ari soldadocuna shinami canga. 

6Paipaj ñaupajpica, tucuicunami manchangacuna. Ñahuicunapish, quillu quillumi 

tucungacuna. 

7C'ari c'ari soldadocuna shinami callpangacuna. Alli macanacuj soldadocuna shinami, 

pirca jahuaman huichiyangacuna. Tucuicunami shuj ñanllata ringacuna, mana caita 

chaita puringacunachu. 

8Mai ladomanpish caishuj chaishuj mana quichquirinacushpami, tucuicuna quiquin 

ñanllata ringallacuna. Espadapi urmashpapish, manataj chugriringacunachu. 

9Puebloman chayashpaca, pata jahuatami callpangacuna. Huasicunaman 

huichiyashpaca, shuhua shinami ventanacunata yaicungacuna. 

10Paicunata ricushpaca cai pachapish, jahua pachapish chujchungami, intipish, 

lunapish amsayangami, luzerocunapish ña mana achijyachingachu. 

11Mandaj Diosca paipaj soldadocunatami mandanga. Paipaj soldadocunaca yallitaj 

achcacunami. Pai mandashcata rurajcunaca, yallitaj c'ari c'aricunami. Mandaj Dios 

shamuna punllaca, jatun mancharina punllamari. Chai jatun llaquicunataca ¿pitaj apai 

tucungari? 

Mandaj Dios llaquishcamanta 

12Mandaj Diosca cashnami nin: “Chaimanta cunanca ayunashpa huacashpa, 

llaquirishpa tucui shunguhuan ñucapajman cutirichij. 

13Ama churanataraj lliquirichijchu, ashtahuanpish cancunapaj shungupi 

llaquirichigari. Cancunata Mandaj Diospajman cutirichigari. Paica llaquishpa cashcata 

rurajmari, mana utca p'iñarij, jatunta llaquijmari, llaquichisha nishpapish, llaquishpa 

jarcarijmi. 

14Cancunata llaquishcamanta mana llaquichishpa, ashtahuanpish achca allicunata 

cuna cashcatapish ¿pitaj yachanguichigari? Taita Dios allicunata cushcamanta, 

paillamantaj imalla cuna cashcatapish, tallina vinotapish cunami canguichij. 

15Sión urcupica, trompetapi tocaichigari. Ayunangapaj tandanacuchun, tucuicunaman 

huillaichigari. 

16Cunaj yuyajcunatapish, huambracunatapish, chuchucuj huahuacunatapish, cunanlla 

casarashcacunatapish paicunapaj causana huasimanta llujshichishpa tucuicunata 

tandachishpa, Diospajlla tandanacuita ruraichij. 

17Mandaj Diospajta ruraj curacunalla, cancunaca pungu ucuman yaicushpa, altarhuan 

chaupipi shayarishpa huacashpa: Mandaj Dioslla, cambajlla agllashcacunataca 

perdonahuayari. Cambajlla cachun can japishcacunataca, p'iñajcunaman ama 

cuhuangui. Paicunataca shujtaj llajtapi causajcuna mandachunpish ama saquihuangui 

ninguichij. Shujtajcunaca: ¿Maipitaj paicunapaj Diosca? ningacunami” ninmi. 

18Shina nijpimi Mandaj Diosca, paipaj llajtamanca achca c'uyaita ricuchishpa, pai 

agllashcacunataca perdonanga. 

19Mandaj Diosca pai agllashcacunamanca cashnami cutichinga: “Riquichij, ñucaca 

cancunamanca micunatapish, llullu vinotapish, aceitetapish pajtatami caragrini. 

Cancunata p'iñaj llajtacuna llaquichichunpish manataj saquishachu. 

20Cancunata llaquichijcuna janaj ladomanta shamucujpica, carcushpami cachasha. 

Paicunataca chaquishca, shitashca pambapimi churasha. Ñaupashpa rijcunataca inti 

llujshin lado mama cuchapimi shitasha. Huashata catishpa rijcunataca inti huashicun 

lado mama cuchapimi shitasha. Chai huañushcacunapaj aicha ismushpaca, achcatami 

ashnanga. Jatun llaquicunata rurashcamantami, chashna rurasha” ninmi. 

21Chaimanta cai llajtapi causajcunalla, ama imata manchaichijchu, achcata 

cushicuichigari. Mandaj Diosca jatun mancharinacunatamari ruranga. 

22Sachapi causaj animalcunapish, ama manchaichijchu. Cancuna micuchunca, 

shitashca pambacunapi q'uihuacunaca cutinmi huiñanga. Yuracunapipish cutinllatajmi 

p'ucunga. Higocunapish, uvacunapish achcatami p'ucunga. 

23Siónpi causajcunalla, cancunata Mandaj Taita Dioshuan cushicuichigari. 

Cancunamanca punta tamyataca tamyana punllallatajmi curca. Paimari punta 

tamyatapish, q'uipa tamyatapish ñaupaman cachashca shinallataj cancunamanca 

cachanga. 

24Chaimantami trigotaca, erapi yallitaj parvanguichij. Vinotapish, aceitetapish 

yallitajmi charinguichij. 

25Oruga c'urucunapish, p'ichachaucunapish, revoltón c'urucunapish, langosta 

c'urucunapish ñuca soldadocuna cajpimi, cancunata llaquichichun cacharcani. 

Paicunami tucui granocunata micushpa tucuchirca. Paicuna micushcamantaca, 

cancunamanca yallitami cutichisha. 

26Cancunaca chai granocunataca mana nijtami micunguichij. Cancunaman achca 

allicunata cuj, Mandaj Taita Dios ñucatami: Sumajmari cangui ninguichij. 

Cunanmantapacha ñuca agllashcacunaca, ña mana cutin pingachishca canguichijchu. 

27Chaipimi can israelcunaca cancunahuan ñuca cashcata yachanguichij. Ñucaca 

cancunata Mandaj Taita Diosmi cani, pi shujtajca mana tiyanchu. Ñuca 

agllashcacunaca cunanmantapacha ña mana cutin pingachishca cangacunachu. 

Diospaj Espíritu shamunamanta 

28Cai tucuita rurashca q'uipaca, ñuca Espiritutaca tucuicunapimi churasha. Chashna 

churajpimi cancunapaj churicunapish, ushushicunapish ñucamanta huillangacuna. 

Cancunata cunaj yuyajcunapish muscungacunami. Q'uipa huiñaicunapish ñuca 

ricuchishcatami, muscuipi shina ricungacuna. 

29Shinallataj chai punllacunapica servij c'aricunamanpish, huarmicunamanpish ñuca 

Espiritutami churasha. 

30Jahua pachapipish, cai pachapipish jatun mancharinacunatami ricuchisha. Yahuarta, 

ninata, achca cushnitapishmi ricuchisha. 

31Mandaj Dios agllashca jatun mancharina punlla manaraj chayamujpica, intica 

amsayanga, lunapish yahuarmi tucunga. 

32Mandaj Diosta mañajcunallami quishpiringacuna. Mandaj Dios nishca shinallatajmi 

Sión urcupi, Jerusalenpica quishpirina tiyanga. Chaipica israelcunapuramantaca, 

Mandaj Dios cayashcacunallami saquiringacuna. 

JOEL 3 

Millaita ruraj llajtacunataca Mandaj Dios llaquichina cashcamanta 

1Riquichij, chai punllacunapica Judá llajtamanta, Jerusalén pueblomanta prezu 

apashcacunataca tigrachimushami. 

2Tucui shujtaj llajtacunapi causajcunata tandachishpaca, Josafat pugru pambamanmi 

uriyachisha. Chaipimi ñuca agllashcacunata llaquichishpa causajcunataca 

llaquichisha. Paicunami ñucapajlla cachun agllashca israelcunataca, tucui 

llajtacunaman caita chaita cacharcacuna. Chashnami ñuca llajtataca chaupircacuna. 

3Israelcunataca suerteta rurashpami, caishuj chaishuj chaupinacurcacuna. Paicunapaj 

churicunataca, shuj huainayaj huarmipimi c'aturcacuna. Ushushicunataca vino 

vasopimi c'aturcacuna, chaitami ubyarcacuna. 

4Tiro pueblolla, Sidón pueblolla, Filistea llajtalla, ñucaca cancunataca ¿imatataj 

rurashcaniyari? ¿Ñucatachu llaquichisha yuyanguichij imamí? Chashna 

yuyashcamantaca, ñallami cancuna japina cashcataca cugrini. 

5Cancunaca ñuca cullquitapish, ñuca curitapish, ima shujtaj sumaj charinacunatapish 

quichushpami, cancunapaj rurashcalla dioscunapaj huasicunaman aparcanguichij. 

6Cancunaca Judá llajtapi causajcunapaj, Jerusalenpi causajcunapaj churicunatapish 

griegocunaman c'atushpa cachashpami, paicunapaj quiquin llajtamantaca caruta 

cacharcanguichij. 

7Paicunata maiman c'atushpa cachashca cajpipish, tigrachimushami. Ashtahuanpish 

cancuna millaita rurashcamantaca, ñallami japina cashcata cugrini. 

8Cancunapaj churicunatapish, ushushicunatapish Judá llajtapi causajcunamanmi 

c'atusha. Paicunami cancunapaj huahuacunataca, caru llajtapi causaj sabeocunaman 

c'atushpa cachangacuna. Ñucaca Mandaj Dios cashpami, cashna huillani. 

9Caitaca tucui llajtacunapi huillaichigari. Macanacui tiyanatapish huillaichigari. C'ari 

c'ari runacunata rijchachichigari. C'uchuyamuichigari, tucui soldadocunapish 

shamuichigari. 

10Cancunapaj azadoncunataca, espadata ruraichigari. Cancunapaj hocescunataca, 

lanzacunata ruraichigari. Fuerzata mana charijcunapish: Fuerzasapamari cani nishpa 

caparirichigari. 

11C'uchulla llajtacunapi causajcuna, tucuicuna tandanacushpa shamuichigari ninmi. 

Mandaj Dioslla, paicunapajmanca fuerzasapa cambaj runacunata cachayari. 

12Tucui llajtacunapi causajcuna, rijcharichigari. Josafat pugru pambaman 

huichiyaichigari. Chaipimi c'uchulla llajtacunapi causajcunataca, tucui paicuna imalla 

rurashcata ricuchingapaj tiyarisha. 

13Granocunaca ñami tandanalla tucushca. Chaitaca hoceshuan tandaichigari. Uvapish 

capinapica jundami tiyacun, sarushpa capinaman uriyamuichigari. Paicuna millaita 

rurashcacunapish, chashnallataj yallitaj achcamari. 

14Rurashcata ricuchina pambapica, achcacunami tandanacushca. Mandaj Diosmi 

paicuna imalla rurashcata ricuchina pambapi ricuchinga. Chai punllaca ñami 

quichquiyamucun. 

15Chai punllapica intipish, lunapish amsayangami, luzerocunapish ña mana 

achijyachingachu. 

Judá llajtapi causajcunata quishpichinamanta 

16Mandaj Diosca Sionmantami caparinga, Jerusalenmantaca pai rimashcami uyaringa. 

Chaimantaca jahua pachapish, cai pachapish chujchungami. Ashtahuanpish Mandaj 

Diostami, pai agllashcacunaca shuyangacuna. Pai agllashca israelcunapajca, paca 

tucuna jatun pata shinami tucuimanta huaquichinga. 

17“Chashna rurajpimi, cancunata Mandaj Taita Diostaj cashcataca rijsinguichij. 

Ñucapajlla Sión urcupi causacushcatami ricunguichij, Jerusalenpish ñucapajllami 

tucunga. Shujtajcunaca ña mana ashtahuan chaita puringacunachu. 

18Chai punllapica urcucunamantaca llullu vinomi llujshinga, lomacunamantaca 

lechemi talliringa. Judá llajtapi tiyaj tucui larcacunataca, achca yacumi callpanga. 

Mandaj Diospaj huasimantapish achca yacu llujshishpami, Sitim pugru pambapi 

regaringa. 

19Egiptoca tucuimi chingaringa. Edomca shitashca llaquinayaj pambami saquiringa. 

Paicunallataj Judá llajtapi causajcunata ima juchachina illajlla cashca jahua, 

huañuchishpa yahuarta jichashcamantami chashna tucungacuna. 

20Ashtahuanpish Judá llajtaca huiñaipajmi runacunahuan junda causanga. 

Jerusalenpica huahua huahuacunacamami causangacuna. 

21Yahuarlla cajcunata manaraj p'ichashcataca, ñucami p'ichasha. Mandaj Dios ñucami 

Sión urcupi causasha” ninmi. 

AMÓS 

AMÓS 1 

C'uchulla llajtacunata llaquichinamanta 

1Cai shimicunaca, Tecoa pueblomanta michijcunapura Amós runa, israelcuna ima 

tucunamanta huillashca shimicunami. Judá llajtataca, jatun mandaj Uziasmi 

mandacurca. Israel llajtataca, Joaspaj churi Jeroboammi mandacurca. Allpa chujchui 

tiyanapaj ishqui huata ñaupamanmi, 

2cashna huillarca: Sión urcupi caj Jerusalén pueblomantami, Mandaj Diosca león 

huacarij shina sinchita rimashpa uyaringa. Michina q'uihuacunapish chaquiringami. 

Carmelo urcupish, jahua urcucamami chaquiringa. 

3Mandaj Diosca cashnami nin: “Damasco pueblopi causajcunaca, cutin cutin millaita 

ruracujllapica, paicunata llaquichinataca manataj saquishachu. Paicunaca Galaad 

llajtapi causajcunataca, trillana fierrohuanmi tacashpa ñuturcacuna. 

4Chashna llaquichishcamantami, Hazaelpaj huasica ninahuan japichishca rupanga. 

Chai ninallatajmi, Ben-adadpaj mandashpa tiyana huasicunatapish tucui rupachinga. 

5Damasco pueblo jatun pungu aldabacunatapish p'aquishpami yaicusha. Avén pugru 

pambapi causajcunatapish, Bet-edén llajtata mandajcunatapish chingachishami. 

Shinallataj Siria llajtapi causajcunaca, Kir llajtamanmi prezu apashca cangacuna” 

ninmi Mandaj Diosca. 

6Mandaj Diosca cashnapishmi nin: “Gaza pueblopi causajcunaca, cutin cutin millaita 

ruracujllapica, paicunata llaquichinataca manataj saquishachu. Paicunaca, shuj 

pueblopi causajcunataca tucuicunatami Edom llajtapi huatashca shina causachun 

prezu aparcacuna. 

7Chashna llaquichishcamantaca, Gaza pueblo muyundij patapimi ninata japichisha. 

Chai ninallatajmi, mandashpa tiyana huasicunatapish tucui rupachinga. 

8Shinallataj Asdod pueblopi causajcunatapish, Ascalón pueblota mandajcunatapish 

chingachishami. Ecrón pueblopi causajcunataca yallitajmi llaquichisha. Maijan 

saquirij filisteocunacamami huañuchisha” ninmi Mandaj Jatun Diosca. 

9Mandaj Diosca cashnapishmi nin: “Tiro pueblopi causajcunaca, cutin cutin millaita 

ruracujllapica, paicunata llaquichinataca manataj saquishachu. Paicunaca shuj 

pueblopi causajcunataca, Edom llajtapi huatashca shina causachunmi prezu 

cacharcacuna. Quiquin huauquindijpura shina ari ninacushcataca mana yuyarishpami, 

chashna rurancuna. 

10Chashna llaquichishcamantaca, Tiro pueblo muyundij patapimi ninata japichisha. 

Chai ninallatajmi mandashpa tiyana huasicunatapish tucui rupachinga” ninmi. 

11Mandaj Diosca cashnapishmi nin: “Edom llajtapi causajcunaca, cutin cutin millaita 

ruracujllapica, paicunata llaquichinataca manataj saquishachu. Paicunapaj quiquin 

huauquicunallatatajmi espadahuan catishpa huañuchircacuna. Mana llaquishpami, 

shuhuashpa causarcacuna. Paicunapaj huauquicunataca p'iñaillami causarcacuna. 

12Temán pueblopipish ninatami japichisha. Chai ninallatajmi, Bosra pueblopi 

mandashpa tiyana huasicunatapish rupachinga” ninmi. 

13Mandaj Diosca cashnapishmi nin: “Amón llajtapi causajcunaca, cutin cutin millaita 

ruracujllapica, paicunata llaquichinataca manataj saquishachu. Paicunapaj allpa achca 

tucuchun nishpami, Galaad llajta chichu huarmicunataca huijsata lliquishpa 

huañuchircacuna. 

14Chashna llaquichishcamantaca, Rabá pueblo muyundij patapimi ninata japichisha. 

Jatun macanacui punllapica ninaca trasyacujmi canga. Chai ninallahuantajmi paicuna 

mandashpa tiyana huasicunatapish tucui rupachisha. Chai punllaca jatun mancharina 

punllami canga. 

15Paicunata jatun mandajpish, pai churashca mandajcunandijmi prezu ringacuna” 

ninmi Mandaj Diosca. 

AMÓS 2 

1Mandaj Diosca cashnapishmi nirca: “Moab llajtapi causajcunaca, cutin cutin millaita 

ruracujllapica, paicunata llaquichinataca manataj saquishachu. Paicunaca Edom 

llajtata jatun mandajpaj tullucunatapish ushpa tucungacamami rupachircacuna. 

2Chashna llaquichishcamantaca, Moab llajtallapitajmi ninata japichisha. Chai 

ninallatajmi, Queriot pueblota mandashpa tiyana huasicunatapish tucui rupachinga. 

Moab llajtapi causajcunaca, trompetapi tocashpa caparinacucujpimi, tucuicuna 

huañungacuna. 

3Paicunata jatun mandajtapish, paicunapaj chaupillapitajmi huañuchisha. Jatun 

mandaj churashca mandajcunatapishmi huañuchisha” ninmi Mandaj Diosca. 

4Mandaj Diosca cashnapishmi nirca: “Judá llajtapi causajcunaca cutin cutin millaita 

ruracujllapica, paicunata llaquichinataca manataj saquishachu. Paicunaca Mandaj 

Dios mandashcatapish mana cazurcachu. Pai yachachishcacunatapish mana 

uyanachircachu. Ashtahuanpish paicunapaj ñaupa yayacuna shinallatajmari, imapish 

mana caj llullashcallata catircacuna. 

5Chashna mana allita rurashcamantaca, Judá llajtapica ninatami japichisha. Chai 

ninallatajmi, Jerusalén pueblota mandashpa tiyana huasicunatapish rupachinga” 

nircami. 

Israelcunatapish llaquichishami nishcamanta 

6Mandaj Diosca cashnapishmi nirca: “Israelcunaca cutin cutin millaita ruracujllapica, 

paicunata llaquichinataca manataj saquishachu. Paicunaca cashcata rurajtaca, 

cullquipimi c'aturcacuna. Shinallataj imata mana charijtaca, ishqui pargatepimi 

c'aturcacuna. 

7Imata mana charij huajchacunataca, ñutu allpapi singuchishpa saruj shinami 

llaquichincuna. Cashcata ruraj runapaj allita ruranataca mana yuyancunachu. 

Yayapish, churipish chai huarmillahuantajmi siririnllacuna. Chashna rurashpami ñuca, 

jucha illaj shutitaca mapayachincuna. 

8Maijan altar c'uchupipish, prendashca churanacunata mantashpami siririncuna. 

Shinallataj multata cobrashca vinotami paicunapaj rurashcalla dioscunapaj huasipi 

ubyancuna. 

9Ashtahuanpish ñucamari, amorreocunataca paicunapaj ñaupajmanta chingachircani. 

Paicunataca, cedro yura shina jatun cajpipish, encina yura shina sinchi cajpipish 

ñucami chingachircani. Paicunapaj muyucunatapish, sapicunatapish chingachircanimi. 

10Ashtahuanpish cancunataca ñucamari Egipto llajtamanta llujshichircani. Ñucamari 

shitashca pambataca, chuscu chunga huatacunata pusharcani. Amorreocuna causacun 

llajtata japichunmi, chashna pusharcani. 

11Shinallataj cancunapaj churicunapuramanta maijancunataca, ñuca ima nishcata 

huillajcuna cachunmi agllarcani. Maijan q'uipa huiñaicunataca, nazareocuna cachunmi 

agllarcani. Israelcuna, cancunapuramanta chashna agllashcataca mana chashnachu 

nishpaca, mana ni tucunguichijchu” nircami Mandaj Diosca. 

12“Ashtahuanpish cancunaca, vinota mana ubyaj nazareocunamanpish 

ubyachircanguichijmi. Ñuca ima nishcata huillajcunatapish, ama huillaichijchu 

nishpami jarcarcanguichij. 

13Chashna millaicuna cashcamantaca, gavillahuan junda carreta llapij shinami 

cancunataca llapisha. 

14Chashna llaquichicujpica, alli callpajpish manataj callpai tucungachu, fuerzasapa 

runapish fuerzata mana charingachu. C'ari c'ari caj runapish, paipaj causaitaca manataj 

quishpichi tucungachu. 

15Puntajlla caspicunata arcohuan shitajpish mana shitai tucungachu, chaquillahuan alli 

callpaj runapish manataj callpai tucungachu. Caballopi tiyarishpa callpajpish, paipaj 

causaitaca manataj quishpichi tucungachu. 

16Chai llaqui punllapica, tucuicunata yalli c'ari c'ari soldadocunapish lluchullami 

callpanga” ninmi Mandaj Diosca. 

AMÓS 3 

León huacaricuj shina Dios llaquichinamanta 

1Israelcunalla, Mandaj Dios cancunata rimashcata uyaichij. Egipto llajtamanta 

cancunata llujshichimuj Mandaj Diosca, cancunataca llaquichigrinmi. Paimi cashna 

nin: 

2“Tucui cai pachapi causajcunapuramantaca, cancunallatami ñucapajlla causachun 

agllarcani. Chashna agllashca jahua yallitaj millaita rurashcamantami, cancunataca 

llaquichishataj” ninmi. 



1723 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

3Pipish manapish shuj yuyailla cashpaca, ¿ishqui tandalla purinmanchu imashi? 

4Leonca sachapica manapish imata japishpaca ¿huacarinmanchu imashi? Huahua 

leonpish jutcupi manapish ima aichata micucushpaca ¿huacarinmanchu imashi? 

5¿Pajarocuna ricucujpi trampata churajpica, pambaman urmangallachu imashi? 

Pambapi tiyacuj trampaca ¿manapish ima yaicujpica, urmangachu imashi? 

6Trompetapi tocashca pueblopi uyarijpica ¿manachu gentecunaca mancharishpa 

caparincuna? Mandaj Dios manapish llaquichijpica, pueblopica ¿ima llaqui 

tiyangallachu imashi? 

7Mandaj Jatun Diosca pai ima nishcata huillaj paita servijcunaman ima tucunata 

manaraj huillachishpaca, mana llaquichinllachu. 

8León huacaricujta uyashpaca ¿pitaj mana mancharingari? Mandaj Jatun Dios 

rimashcata uyashpaca ¿pitaj mana huillangari? 

Samaria llajtata llaquichisha nishcamanta 

9Asdod pueblota mandajcunamanpish, Egipto llajtata mandajcunamanpish, paicuna 

mandana huasicunapi cashna nishpa huillagrichij: “Samaria urcuman tandanacushpa, 

chai llajtapi causajcuna millaita ruracujta ricugrichij. Paicunaca yallitaj 

llaquichishpami causacuncuna.” 

10Samaria pueblopi causajcunamantaca Mandaj Diosca cashnami nin: “Paicunaca 

imatapish allita ruranataca manataj yachancunachu. Ashtahuanpish shujtajcunata 

macashpa quichushcacunallatami, paicunapaj mandana huasicunapipish 

jundachincuna” ninmi. 

11Chashna millaicuna cajpimi, Mandaj Jatun Diosca paicunataca cashna nirca: 

“Cancunata p'iñajcunaca cai pueblo muyundijtami shayaringacuna. Paicunaca cai 

pueblo muyundij jatun patacunata urmachishpami, cambaj jatun mandajcuna 

mandashpa tiyana huasicunamantapish tucuita shuhuashpa apangacuna” ninmi. 

12Mandaj Diosca cashnapishmi nin: “Samaria pueblopi causaj israelcunaca ñutujlla 

tiyanacunapi, camacunapimi sirishpa cainancuna. Paicunaca leonpaj shimimanta shuj 

michij, paipaj oveja ishqui chaquita, mana cashpaca mirga rinrinllata quichushca 

shinallami quishpiringacuna” ninmi. 

13Tucuita Mandaj Diosca cashnapishmi nin: “Jacobpaj huahua huahuacunamanca, 

paicunata llaquichina cashcata huillagri nircami. 

14Israelcuna ñucata mana cazushcamanta llaquichicui punllapica, Bet-el pueblopi tiyaj 

altarcunatapish chingachishami. Chai altar esquinacunapi tiyaj gachucunatapish 

p'itishpami, pambaman shitasha. 

15Shinallataj usya punllacunapi, tamya punllacunapi miticugrina huasicunatapish 

chingachishami. Marfilhuan rurashca achca huasicunatami chingachisha” ninmi 

Mandaj Diosca. 

AMÓS 4 

1Samaria urcupi causaj huarmicuna, cancunaca Basán llajta vacacuna shinami 

canguichij. Caita alli uyaichij: Cancunaca imata mana charij huajchacunataca, 

quichushpa jatunta llaquichijcunami canguichij. Cancunapaj cusacunatapish, 

machangapaj vinota apamuichij nishpa mañajcunami canguichij. 

2Ima jucha illaj Mandaj Jatun Diosca, mana llullashpami cashna nin: “Cancunata 

llaquichina punlla chayamujpica, cancunataca ganchocunahuanmi aisashpa ringacuna. 

Cancunapaj huahua huahuacunataca, chalhuata japina anzuelohuanmi japingacuna. 

3Chai punllapica, cancunaca patata jutcushcallatami catinacushpa llujshinguichij. 

Mandana huasimantapish llujshichishcami canguichij” ninmi Mandaj Diosca. 

Israelcunaca llaquichijpipish mana alli tucushcamanta 

4“Bet-el, Gilgal shuti pueblocunaman rishpa ashtahuan millaita rurashpa catichijlla. 

Cada tutamanta animalcunata cushpa huañuchichijlla, chungamanta shujta cunatapish 

cada quimsa punllapi cugrichijlla. 

5Animaltapish huañuchishpa, levadurahuan rurashca tandatapish cushpa diosolopagui 

nigrichijlla. Cancunapaj imalla cushcacunatapish tucuicunaman huillagrichijlla. 

Israelcunalla, cancunaca chashna ruranatami munanguichij” ninmi Mandaj Jatun 

Diosca. 

6Mandaj Diosca cashnapishmi nin: “Ñucami cancuna causacun pueblocunamanca 

yaricaitaca cacharcani. Chaimantami cancuna causacun pueblocunapica micuna 

illarca. Chashna rurajpipish, cancunaca manataj ñucaman cutirircanguichijchu” ninmi 

Mandaj Diosca. 

7“Shinallataj granocunata tandanapaj quimsa quilla illajpirajmi, tamyatapish mana 

cacharcani. Maijan pueblota tamyachishpapish, maijan pueblotaca mana 

tamyachircanichu. Chaimantami maipi tamyashcapica, alli grano p'ucurca. Maipi 

mana tamyashcapica, tucui chaquirirca. 

8Yacunaihuan huañucushpami, tauca pueblocunamanta shamushpa shuj pueblollapi 

yacuta ubyarcanguichij. Chashna ubyashpapish yacunai pararijtatajca, mana 

ubyarcanguichijchu. Chashna llaquita apacushpapish, ñucamanca manataj 

cutirircanguichijchu” ninmi Mandaj Diosca. 

9“Ñucaca rupaj huairatapish, oruga c'urucunatapish, langosta c'urucunatapish 

cachashpami, cancunapaj achca huertacunatapish, uva chagracunatapish, higo 

yuracunatapish, olivo yuracunatapish micushpa tucuchichircani. Chashna 

llaquichijpipish, cancunaca manataj ñucamanca cutirircanguichijchu” ninmi Mandaj 

Diosca. 

10“Egipto llajtapi causajcunata shinallataj huañuchichunmi, huañuchijcunata 

cancunapajmanpish cacharcani. Cancunapaj churicunatapish espadahuanmi 

huañuchircani. Cancunapaj caballocunatapish cancunata p'iñajcuna apachunmi 

saquircani. Cancunapajmanca huañushcacunapaj ismushca aicha ashnaitapishmi 

cacharcani. Cancunaca chashna tucui llaquicunata apacushpapish, manataj 

ñucapajman cutirircanguichijchu” ninmi Mandaj Diosca. 

11“Sodoma, Gomorra shuti pueblocunata llaquichishca shinallatajmi jatun 

llaquicunahuan anchuchircani. Chaimanta cunan cancunaca, caspita chaupicama 

rupachishca shinallami quishpirircanguichij. Cancunaca chashna llaquita 

apacushpapish, ñucapajman manataj cutirircanguichijchu” ninmi Mandaj Diosca. 

12“Israelcunalla, cancunataca chashnami llaquichisha. Ama chashna llaquichichun 

nishpaca, cancunapaj Dioshuan tupangapajca, allichirishcami shuyacuna canguichij” 

ninmi. 

13Mandaj Diosca urcucunatapish, huairatapish rurajmari, runacunamanpish pai imata 

yuyashcata huillajmi. Paica tutayachijpish, punllayachijpishmari. Paica tucui 

urcucunatapish purijmari. Paica tucuita Mandaj Taita Dios shutimari. 

AMÓS 5 

Diosman cutirichij nishcamanta 

1Israelcunalla, cancunamantaca yupashpa yupashpami huacagrini. Caita uyahuaichij. 

2Israelcunaca c'arihuan manaraj chayarinacushca soltera shina cashpapish, 

urmashcamari. Cutinca ña mana jatari tucungachu. Quiquin allpallapitajmari 

urmashpa saquirishca. Paita jatarichijca, pi mana tiyanchu. 

3Mandaj Jatun Diosca cashnami nin: “Israelcunaca, maijan pueblomanta huaranga 

runacunahuan macanacunaman llujshishpaca patsajllahuanmi tigramungacuna. Maijan 

pueblomanta patsaj runacunahuan macanacunaman llujshishpaca, chungallahuanmi 

tigramungacuna” ninmi. 

4Shina cajpipish Mandaj Diosca, israelcunataca cashnami nin: “Cancuna llaquirishpa 

ñucata mashcashpaca, mana huañunguichijchu. 

5Bet-el pueblomanca ama ringuichijchu. Gilgal pueblomanpish ama yaicunguichijchu. 

Beerseba pueblomanpish ama c'uchuyanguichijchu. Gilgal pueblopi causajcunaca, 

prezu apashcami canga. Bet-el pueblopish, tucui chingachishcami saquiringa” ninmi. 

6Llaquirishpataj Mandaj Diosta mashcashpaca, mana huañunguichijchu. Ñataj Josepaj 

huahua huahuacunataca, ninahuan rupachishpa tucuita chingachiman. Bet-elpi 

causajcunaca chai ninataca, pi mana huañuchi tucungachu. 

7Cashcata ruranataca, pambapimi shitanguichij. Chashna cashpamari, ajenjo jayaj 

shina llaquichishcanguichij. 

8Pléyades, Orión shuti luzerocunatapish ruraj Diosta mashcaichij. Paica tutatapish 

achijyachinmi, punllatapish tutayachinmi. Paica mama cucha yacutapish mandajmi, 

paica chai yacutaca allpa jahuapi tsirapajmi. Paica Mandaj Dios shutimi. 

9Paica c'ari c'aricunata quichujcunaman fuerzata cujmi. Chai quichujcunataca, paimi 

jatun patacunata urmachichun cachan. 



1726 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

10Paicunaca puebloman yaicuna pungupi cunashpa rimajcunataca p'iñarcacunami. 

Cashcata rimajcunatapish mana ricunachircacunachu. 

11Shinallataj huajchacunataca sarushpa macashpami, impuestomantaca carga trigota 

apanguichij. Chashna quichushpami, labrashca rumicunahuan huasichircanguichij. 

Chai huasicunapipish mana causanguichijchu. Cancuna tarpushca, sumaj uva 

chagracunamanta vinollatapish rurashpa mana ubyanguichijchu. 

12Ñucaca cancunataca mana cazushpa yallitaj millaita rurashcatapish, jatun 

juchacunata rurashcatapish yachanimi. Cashcata ruraj runata llaquichicushcatapish, 

chai llaquichicujcunapura tucushpa camarita japijcunatapish ricucunimi. Juezcunaca, 

huajchacunallatami llaquipi churanguichij. 

13Chashna mana allita rurajpipish, alli yuyaiyuj runaca pitapish mana juchachishpa 

upalla saquinllami. Llaqui punllacunapi cashcamantami, mana imata ni tucun. 

14Allita ruranallata yuyaichij, millaita ruranataca cungarichij. Chashna allita 

rurashpaca, causanguichijmi. Cancunaca, tucuita Mandaj Diosca ñucanchijhuanmi 

ninguichijmi. Cancuna chashna nishca shinallataj, Mandaj Diosca cancunahuanmi 

canga. 

15Imapish millaitaca p'iñaichij, imapish allitaca ashtahuan ruraichijlla. Juezcunapish, 

cashcata rurana yuyailla caichij. Cancuna chashna tucuita allita rurajpica, tucuita 

Mandaj Diosca Josepaj huahua huahuacuna maijan saquirishcacunallatapish 

llaquingapishchari. 

16Tucuita Mandaj Taita Diosca cashnapishmi nin: “Tucui plazacunapimi huacai 

tiyanga, tucui ñancunapimi aij, aij nishpa huacana tiyanga. Tarpuj runatapish, huacaj 

shamui nishpami cayangacuna. Yupashpa yupashpa huacanata alli yachajcunatapish 

huacachunmi cayangacuna. 

17Ñuca cancunata llaquichinaman shamujpica, tucui uva chagracunapipish 

huacangacunami” ninmi Mandaj Diosca. 

18Mandaj Dios shamuna punllata shuyacujcunalla, ¡aij imachari tucunguichij! Mandaj 

Dios shamuna punllataca ¿imapajtaj shuyanguichigari? Pai shamui punllaca, amsa 

tutami canga. Ima achijyachijpish, mana tiyangachu. 

19Chai llaqui punllapica, leonta miticunaman callpacushpapish, osohuanmi tupanga. 

Huasipi miticugrishpaca, pata quinripi huancarijpica, culebrami ñapish caninga. 

20Mandaj Dios shamui punllaca, tucuimi yallitaj amsa tucunga. Ima achijyachijpish, 

mana tiyangachu. 

21“Cancuna cushicushpa jatun tandanacuicunata rurajpipish manataj munanichu, 

manataj ricunanchu. Cancuna sumaj tandanacuicunata rurashcahuanpish manataj 

cushicunichu. 

22Ñucaman tucuita cushpa rupachijpipish, mana chasquinichu. Ñucaman imata cuna 

cashcata cujpipish, manataj chasquinichu. Ñucahuan alli cangapaj cancunapaj huira 

animalcunata ñucaman cushpa rupachijpipish, manataj ricushallapishchu. 

23Achca cantajcuna cantashpapish ama p'iñachichijchu, anchuichijlla. 

Tocanacunapipish ama tocaichijchu. 

24Ashtahuanpish cancunaca uri ricuj yacu mana chaquirij shinapish, pugyu yacu mana 

chaquirij shinapishmi cashcata ruranataca mana cungarina canguichij. 

25Israelcunalla, cancunaca shitashca pambata chuscu chunga huatata 

shamucushpapish, ñucamanca imalla cuna cashcatapish cushpa huañuchinapaj 

¿curcanguichijchari? 

26Ashtahuanpish cancunaca Moloc, Quiún shuti dioscunapaj carpa huasitami apashpa 

purircanguichij. Chai dioscunapaj luzerotami rurarcanguichij. 

27Chaimantami cancunataca, Damasco pueblota pasashpa huashaman cachasha” 

ninmi Mandaj Diosca. Paica tucuita Mandaj Taita Dios shutimi. 

AMÓS 6 

Israelcunata chingachisha nishcamanta 

1Sión pueblopi cushicushpa causajcunapish, Samaria urcupi causajcunapish 

urcucunapi imata mana manchashpa causajcunami canguichij. ¡Aij imachari 

tucunguichij! Cancunaca llajtacunapipish alli nishca mandajcunami canguichij. 

Chaimantami tucui israelcuna cancunapajllaman shamuncuna. 

2Cancunaca, Calne puebloman rishpa ricugrichij. Chaimantaca Hamat jatun 

pueblomanpish ringuichij. Chai q'uipaca, filisteocuna causacun Gad puebloman 

uriyanguichij. Chai pueblocunachu cancunapaj llajtacunatapish yalli alli imamí. Mana 

cashpaca chai llajtacunachu yalli jatun cashca imamí ricugrichij. 

3Cancunaca chai llaqui punllacunaca ama utca chayamunman yuyanguichijmi. 

Ashtahuanpish cancunallataj millaita rurajcunahuan shujlla tucushcamantami, chashna 

yuyanguichij. 

4Cancunaca marfilhuan rurashca camacunapimi dorminguichij. Chashna sumaj 

camapi chutajllata siririshpami samaringuichij. Cancunaca canlla ovejamanta huira 

malta c'ari ovejacunatapish, ashtahuan huira huagracunatapishmi huañuchishpa 

micunguichij. 

5Flautapi tocashpapish, pinganayajtami cantanguichij. Ima tocanapi tocashpapish, 

David shina tocacunchij yuyanguichijmi. 

6Cancunaca vinotapish jatun tasacunapimi ubyanguichij. Shinallataj cancunapaj 

aichapica, tucuimanta yalli mishquijllata ashnajcunallatami churaringuichij. Josepaj 

huahua huahuacuna llaquita apacujtaca, mana yuyaringuichijchu. 

7Chashna millaicuna cashcamantaca, prezu apajpica cancunami puntapi ringuichij. 

Cushicuihuan caparirishpa causajcunapajca, jatun llaquica ñami chayamugrin. 

8Mandaj Jatun Diosca, paipaj quiquin shimihuantajmi cashna nin: Tucuita Mandaj 

Jatun Diosca cashnami nin: “Jacobopaj huahua huahuacunataca jatun tucushca 

cajpimi p'iñani. Paicuna mandashpa tiyana huasicunatapish mana ricunanchu. 

Chaimantami chai pueblotaca, chaipi tucui imalla tiyajcunandij, paicunata 

p'iñajcunapaj maquipi churasha” ninmi. 

9Chai punllapica cashnami tucunga: Shuj huasipi chunga runacuna saquirishpapish, 

tucuimi huañunga. 

10Chai huañushcacunataca quiquin familiami chai huasi ucupi tullucuna ama 

saquirichun nishpa, chai ucumanta llujshichishpaca, tandachishpa rupachinga. Chai 

huasi ucu c'uchupi cajtaca: “¿Manachu maijan canhuan saquirirca?” nishpami 

tapunga. Shina nijpica chai runaca: “Mana pi saquirircachu. Shina cajpipish upallai, 

ñucanchijca Mandaj Diospaj shutitaca mana rimai tucunchijchu” nishpami cutichinga. 

11Riquichij, Mandaj Diosmari mandanga. Paica jatun huasicunatapish, uchilla 

huasicunatapish chijtachingami. Chashnami tucui huasicuna urmanga. 

12¿Caballocunaca peña quinricunata callpai tucungari? ¿Shinallataj yunta 

huagrahuanpish peña quinripi yapui tucungachari? ¿Ima nishpataj cancunaca cashcata 

ruranapaj randica, huañuchij venenota ubyachircanguichij? ¿Ima nishpataj cashcata 

rurashpa ricuchinapaj randica, jayaj ajenjo shina cashcata ricuchircanguichigari? 

13Cancunaca imamantapish cushicunguichijmi. Cancunaca: “Mandanatapish 

ñucanchij quiquin fuerzamantami charinchij” ninguichijmi. 

14Chaimanta israelcunalla, tucuita Mandaj Diosca cashnami nin: “Cancunataca shujtaj 

llajtami llaquichishpa mandanga. Paicunaca janaj Hamat pueblomantaca, ura Arabá 

llajtapi tiyaj yacu rina larcacamami mandanga” ninmi. 

AMÓS 7 

Quimsa laya llaquichinata muscuipi shina Dios ricuchishcamanta 

1Mandaj Jatun Diosca cashnatami muscuipi shina ñucamanca ricuchirca: Jatun 

mandaj tucui cuzichashca q'uipami, q'uipa tarpushca granocuna ña huiñai callaricujpi, 

achca langosta c'urucunata Mandaj Diosca huiñachirca. 

2Chai langostacuna ñalla tucuita micucujta ricushpami ñucaca: –¡Mandaj Jatun 

Dioslla, perdonahuailla! Yaya Jacobopaj huahua huahuacunaca ashallamari ¿pitaj 

ayudai tucungari?– nishpami mañarcani. 

3Chashna mañajpica, Mandaj Diosca achcata llaquirishpami: –Shinashpaca mana 

llaquichigrinichu– nirca. 

Ninahuan llaquichinata ricuchishcamanta 

4Mandaj Jatun Diosca cashnatapishmi ñucamanca ricuchirca: Mandaj Jatun Diosca 

jatunta llaquichingapajmi ninata cacharca. Chai ninami achca yacucunatapish 

rupachishpa chaquichirca. Shinallataj chagracunatapish rupachicujtami ricurcani. 

5Chashna llaquichicujta ricushpami ñucaca: –¡Mandaj Jatun Dioslla, cai ninataca 

huañuchipailla! Yaya Jacobopaj huahua huahuacunaca ashallamari, ¿pitaj ayudai 

tucungari?– nishpa mañarcani. 

6Chashna mañajpica, Mandaj Jatun Diosca achcata llaquirishpami: –Shinashpaca 

mana llaquichigrinichu– nirca. 

Plomadacujta ricushcamanta 

7Mandaj Jatun Diosca cashnatapishmi ñucamanca ricuchirca: Mandaj Jatun Diosca 

plomadahuan pircashca pata jahuapimi shayarirca. Paica pircaj runapaj plomadata 

maquipi aisashcami shayacurca. 

8Chaimantaca Mandaj Diosca ñucataca cashnami nirca: –Amós, caipica ¿imatataj 

ricungui?– nijpi ñucaca: –Pircaj runapaj plomadatami ricuni– nircani. Chashna 

nijpimi Mandaj Diosca: –Pircaj runapaj cai plomadahuanmi ñuca agllashca 

israelcunata ricugrini. Paicunataca ña mana ashtahuan ricucuilla tucunichu. 

9Isaacpaj huahua huahua israelcunapaj, lomacunapi tiyaj altarcunatapish tucuitami 

urmachisha. Paicunapaj dioscunata yuyarina huasicunatapish tucuitami chingachisha. 

Shinallataj israelcunata jatun mandaj Jeroboamtaca, paipaj huahuacunandijmi 

espadahuan huañuchishpa chingachisha– nircami. 

Amasías curata Dios llaquichinata Amós huillashcamanta 

10Bet-el pueblopi causaj Amasías curaca, israelcunata jatun mandaj Jeroboammanca, 

cashna nishpami huillanaman cacharca: “Jatun mandajlla, Amosca cai llajtapi 

causajcunamanca canta p'iñashpami huillashpa puricun. Pai huillashcataca cai llajtapi 

causajcunaca, ña mana uyai tucuncunachu. 

11Chai Amós runaca cashnami huillacun: Jeroboamca espadapimi huañunga. 

Israelcunaca, huatashca shina causanapajmi quiquin llajtamantaca prezu apashca 

canga nishpami puricun” nichunmi cacharca. 

12Chashna huillachun cachashca q'uipami, Amasías curaca, Amostaca cashna nirca: –

¡Dios ricuchishcata huillaj runa, ri caimanta! Huillashpalla micushpa causasha 

nishpaca, cambaj Judá llajtallamantaj tigrashpa chaipi huillagrilla. 

13Bet-el pueblopica ama ashtahuan huillaichu. Cai pueblopica jatun mandaj 

causanami. Bet-elpimi jatun mandajpish Diosta adoran– nircami. 

14Amasías cura chashna rimajpimi, Amosca cashna nirca: –Ñucaca mana Dios ima 

nishcata huillajchu cani, Dios ima nishcata huillajpaj churillapish mana canichu. 

Ashtahuanpish huagracunata michijllami cani. Sacha higocunata pallashpa purijmi 

cani. 

15Shina cajpipish Mandaj Diosmari ñucataca huagrata michicujta japishpaca: Ñuca 

imalla nishcata ñuca agllashca israelcunaman ri huillagri nirca. 

16Cunanca Mandaj Dios imalla nishcata alli uyai. Canca ñucataca: Isaacpaj huahua 

huahua israelcunata llaquichina cashcataca ama huillaichu nishpami jarcangui. 

17Shina cajpipish, Mandaj Diosca cashnami nin: Cambaj huarmica cai pueblo 

chaupipimi huainayanga. Cambaj churicunatapish, ushushicunatapish espadahuanmi 

huañuchingacuna. Cambaj allpacunatapish suerteta rurashpami chaupinacungacuna. 

Canca mapa llajtapimi huañungui. Israelcunapish paicunapaj llajtamantaca 

carumanmi prezu ringacuna ninmi– nircami. 

AMÓS 8 

Taza junda p'ucushca granota muscuipi shina ricuchishcamanta 

1Mandaj Jatun Diosca cashnatami ricuchirca: Usya punllacunapi p'ucushca granocuna 

taza junda tiyacujtami ricuchirca. 

2Chashna ricuchishpaca: –Amós, ¿imatataj ricungui?– nijpica ñucaca: –Usya 

punllacuna p'ucushca granocunatami, taza junda tiyacujta ricuni– nircanimi. Chashna 

nijpica, Mandaj Diosca cashnami nirca: –Ñuca agllashca israelcuna tucurinami ña 

chayamushca. Cunantajca mana uniyashachu. 

3Chai jatun llaqui punllapica, Mandaj Jatun Diospaj huasipi cantajcunapish 

huacangacunami, achcacunami huañungacuna. Chai huañushca aichacunatapish, 

chulunllacunapimi shitangacuna– nircami. 

Israelcunata Dios llaquichina ñalla chayamugrishcamanta 

4Imata mana charij huajchacunata quichushpa llaquichijcunalla, caita alli uyahuaichij. 

5Cancunaca cashnami ninguichij: “Trigota ña c'atushun ninchijca. Quillapish ña 

tucurijpichari, samana punllapish ña pasajpichari granocunata huaquichishca 

ucumanta pascashpa c'atungapaj. Medidacunatapish uchillayachishpa c'atungapaj, 

manapish cashcata balanzapi pizashpami achca cullquipi c'atushun. 

6Imata mana charij huajchacunapish mana pagai tucushpaca, ñucanchijpajta ruraj 

tucuchuncuna. Shinallataj ima illajllacunaca ishqui pargatellamantapish 

ñucanchijpajta ruraj tucuchun. Ch'uzu trigocamamari c'atushun ninchij” 

nicunguichijmari. 

7Jacobpaj huahua huahuacunata sumajyachij ñucatajmi cashna nini: “Paicunata 

llaquichinataca manataj cungarishachu” ninmi Mandaj Diosca. 

8“Ñuca llaquichicui punllapica, allpaca ¿manachu chujchunga? Cai llajtapi 

causajcunapish ¿manachu huacangacuna? Egipto llajta jatun yacu huashicucuj 

shinami allpapish huashicunga” ninmi. 

9Mandaj Jatun Diosca cashnapishmi nin: “Ñuca llaquichi punllapica, intipish chaupi 

punllapi ña mana achijyachingachu. Achij punllatami cai pachataca amsayachisha. 

10Cancunapaj cushicuna fiesta punllaca huacanami tucunga. Chai punllapica, 

cancunata cushichishpa cantajcunapish yupashpa yupashpami huacangacuna. 

Cañamazutami churachisha, uma ajchatapish lluchutami rutuchichisha. Chaipica 

tucuicunami shujlla c'ari huahua huañushcamanta shina huacanguichij. Chai punllaca, 

mana jahualla mancharina jatun llaqui punllami canga” ninmi. 

11Mandaj Jatun Diosca cashnapishmi nin: “Jatun yaricai punllacunatami cachagrini. 

Chai punllacunapica mana micuna illashcamantachu, yaricaihuan yacunaihuan 

cangacuna. Ashtahuanpish ñuca shimita uyanaihuanmi yaricaihuan, yacunaihuan 

huañucuj shina puringacuna. 

12Ñuca shimita uyanaihuan huañucushpami, shuj mama cuchamantaca caishuj mama 

cuchacama, janaj ladomantaca inti huashicuncama mashcashpa puringacuna. Chashna 

mashcashpapish, manataj japingacunachu. 

13Chai punllacunapica paicunapaj sumaj ushushicunapish, sumaj churicunapish 

yacunaihuan pambaman urmangami. 

14Samaria pueblopi caj juchapaj shutipi imatapish nishpami: Dan runacunalla, 

cancunapaj Diosmanta nincuna. Shinallataj: Beerseba ñanmanta nincunapishmi. 

Paicuna urmashpaca, manataj jataringacunachu” ninmi. 

AMÓS 9 

Dios llaquichinamantaca pi mana quishpiringachu nishcamanta 

1Jatun Diostaca, altar jahuapi shayacujtami ricurcani. Chai jahuamantami cashna 

nirca: “Pungu pilar capitelta urmachingui. Chai pungucunapish chujchuchun, 

ñuturishpa tucuicunapaj umapi urmachun. Chaipi mana huañujcunataca, 

espadahuanmi huañuchisha. Pi mana miticui tucungachu, shujllapish mana 

quishpiringachu. 

2Maijanpish Seolcama allashpa miticucujpipish, maquihuan aisashpa 

llujshichishallami. Jahua pachaman huichiyacujtapish, uriyachishallami. 

3Carmelo urcu puntapi miticugrijpipish, mashcashpami japisha. Ñuca ñahuimanta 

miticungapaj mama cucha asientoman yaicujpipish, yacupi causaj culebratami 

canichun cachasha. 

4Paicunata p'iñajcuna prezu apashpa huatashcata shina charicujpipish, espadahuanmi 

huañuchichisha. Ñucaca paicunata ricushpapish, llaquichingapajllami ricusha. Allita 

rurangapajca, mana ricushachu” ninmi. 

5Tucuita Mandaj Jatun Dios cai pachata tupajpica, cai pachaca yacuyangami. Cai 

pachapi causajcunapish, tucuicunami llaquinayajta huacashpa huañungacuna. Allpaca, 

Egipto llajta jatun yacu shina ucuyacunga jahuayacungami. 

6Mandaj Diosca, pai causana huasitaca jahua pachapimi rurashca. Azul p'uyutapish 

allpa jahuapimi churashca. Mama cuchamanta yacuta p'uyupi apashpami, allpapipish 

tamyachin. Paica Mandaj Dios shutimi. 

7Mandaj Diosca cashnami nin: “Israelcunalla, cancunaca ñuca ñahuipica Etiopía 

llajtapi causajcuna shinallatajmi canguichij. Egipto llajtamanta cancunata 

llujshichishca shinallatajmi, filisteocunatapish Caftor llajtamanta llujshichimurcani. 

Arameocunatapish, Kir llajtamantami llujshichimurcani. 

8Mandaj Jatun Dios ñucaca, jucha mandacun Israel llajtataca ricucunimi. Paicuna 

chashna millaita rurashcataca p'iñanimi. Chaimanta cai llajtapi causajcunataca 

anchuchishami. Chashna anchuchicushpapish, ñaupa yaya Jacobpaj huahua 

huahuacunataca manataj tucuita chingachishachu. 

9Israelcunataca, ajichupi trigota shushushca shina cachunmi shujtaj llajtacunapi 

llaquita apachun cachasha. Chaipimi paicunaca, racu granolla ajichupi saquirij shina 

saquiringacuna. Shuj granollapish allpamanca mana urmangachu. 

10Ñuca agllashcacunapurapi millaita rurajcunaca, espadahuanmi huañuchishca 

cangacuna. Paicunaca: Ñucanchijpajmanca llaquicunaca mana shamungachu, ima 

llaquicunapish mana japingachu nincunami. 

Israelcunataca Diosca q'uipa punllacuna cutin allichinamanta 

11Shamuj punllapica, Davidpaj shayachishca carpa huasitaca cutin shayachishami. 

Paicunapaj pata t'unishcatapish allichishpa shayachishami. Tucui imalla 

urmashcatapish shayachishami. Paicunataca ñaupa punllacunapi cashca shinallatajmi 

allichisha. 

12Chashna rurajpimi, ñuca shutita apaj israelcunaca Edom llajtamanta maijanlla 

saquirijcunapish, tucui llajtamantapish mandangacuna” ninmi Mandaj Diosca. Paica 

pajtachingatajmi. 

13Mandaj Diosca cashnapishmi nin: “Riquichij, ñamari jatun alli punllacunaca 

chayamugrin. Chai punllacunapica trigota manaraj tucui cuzichajpimi, yapui punllaca 

japinga. Shinallataj uvata manaraj tucui capijpimi, trigota tarpuna punllaca chayanga. 

Llullu vinoca yacu shinami urcucunatapish, lomacunatapish callpacunga. 

14Ñuca agllashca israelcunataca, prezu causacunmanta cacharichishpami 

tigrachimusha. Paicuna tigramushpami, urmachishca pueblocunata allichishpa chaipi 

causangacuna. Paicunaca uvata tarpushpa, vinotapish ubyangacunami. Huertacunata 

rurashpami, chaipi p'ucushcacunata micungacuna. 

15Paicunataca, quiquin allpallapitajmi churasha. Ñuca paicunaman cushca 

allpamantaca, manataj cutin p'itishpa anchuchishachu” ninmi cancunata Mandaj Taita 

Diosca. 

  



1733 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

ABDÍAS 

ABDÍAS 1 

Edom llajtapi causajcunata Dios llaquichinamanta 

1Muscuipi shina Abdías ricushcata quillcashcami. Mandaj Jatun Diosca, Edom llajtapi 

causajcunamantaca cashnami nirca: Mandaj Dios huillashcataca uyashcanchijmi. 

Paica shuj huillajtamari tucui llajtacunapi causajcunaman huillanaman cacharca. Chai 

huillajca cashnami nirca: Edom llajtapi causajcunahuan macanacungapaj jatarichigari, 

jatarishunchigari. 

2“Riqui Edom, cantaca cai pachapi tiyaj llajtacunamanta yallitaj uchilla llajtatami 

rurarcani. Chaimantami cantaca tucuicuna p'iñancuna. 

3Canca jatun tucushpami umarircangui. Jahua peña quinripi tiyaj jutcucunapi 

causashpallami: ¿Pitaj caimantaca pambaman urmachingari? yuyangui. 

4Águila shina jahua huairata jatarishpa rijpipish, luzerocuna chaupipi tazinta 

ruracujpipish, chaimanta urmachishpa shitashallami. Mandaj Diostajmi chashna nini. 

5Cambajman shuhuacuna tuta shamushpa, can imalla charishcataca shuhuashpapish 

¿manachu paicuna apana pajtallata shuhuanmancuna? Uvata tandajcuna 

tandashpapish ¿manachu ch'alanallatapish saquinmancuna? (¡Ashtahuanpish cantaca 

tucuimari chingachishcacuna!) 

6Esaupaj imalla charishcacunata pacashcatapish mashcashpami, tucuita apashcacuna. 

7Canhuan apanacuj llajtacunapish cantaca umarcami. Tucui llajtacunamanmi urata 

janajta cacharcacuna. Canhuan alli apanacujcunallatajmi cantaca p'iñarcacuna. 

Canhuan micujcunallatajmi tsagnarishpa urmachun, huascata churarcacuna. Chaica 

maita mana yuyaita japipajmi” nircami. 

8Mandaj Diosca cashnapishmi nirca: “Chai punllapica, Edom llajtapi causaj 

yachaisapa runacunatapish chingachishami. Esaupaj urcupi causaj alli 

yuyaiyujcunatapish huañuchishami. 

9Temán pueblolla, macanacunata alli yachaj cambaj soldadocunapish manchashpa 

chujchungacunami. Esaupaj urcupi causaj runacunaca jatunta llaquichishcami 

huañungacuna. 

10Cambaj huauqui Jacobta macashpa huañuchishcamantaca, jatunta pingachishpa 

huiñaipaj chingachishcami saquiringui. 

11Cambaj huauquita p'iñajcuna, paipaj soldadocunata can ricucunpi prezu 

apacujpipish, Jerusalén pueblo pungucunata p'aquishpa yaicucujpipish, suerteta 

rurashpa imalla tiyajta chaupinacucujpipish, mana imata nishpa upalla 

saquircanguillami. Ashtahuanpish chai llaquichijcunapurami tucurcangui. 

12Cambaj huauquita llaquichicui punllaca, mana ricucunallachu carcangui. Judá 

llajtapi causajcuna chingarijta ricushpapish, mana cushicunachu carcangui. Paicuna 

jatun llaquita apacui punllaca, cushicushpa mana asinachu carcangui. 

13Pai llaquita apacui punllaca, ñuca pueblo pungutaca mana yaicunachu carcangui. 

Pai llaquita apacui punllaca, chai jatun llaquicunataca mana ricucunachu carcangui. 

Pai llaquihuan cai punllaca, pai imalla charishcacunataca mana shuhuanachu 

carcangui. 

14Huañunamanta quishpirishpa rijcunatapish mana pacallapi chapashpa 

huañuchinachu carcangui. Chai jatun llaquimanta miticurishpa saquirijcunatapish 

mana shujtajcunaman cunachu carcangui. 

Israelcunaca shamuj punllacunapi ima shina tucunamanta 

15Tucui llajtacunata Mandaj Dios jatunta llaquichina punllaca, ñamari 

quichquiyamucun. Ima shinami shujtajcunata jatunta llaquichircangui, 

chashnallatajmi cantapish llaquichinga. Can japina cashcataca, apanallatajmi cangui. 

16Ima shinami cancunaca, ñucapajlla urcupi jayaj ubyanata ubyarcanguichij, 

chashnallatajmi shujtaj llajtapi causajcunapish chai ubyanataca tucuicuna 

ubyangacuna. Chai ubyanataca mana samashpami ubyangacuna. Chaita ubyashpaca 

tucui chingarishpa, ima mana tiyashca shinallatajmi canga. 

17Ashtahuanpish Sión urcupica, saquirishcacunami quishpiringacuna. Chai urcuca, 

Diospajlla ch'icanyachishcami canga. Jacobpaj huahua huahuacunaca, paicunapaj 

quiquin allpacunallatatajmi japingacuna. 

18Jacobpaj huahua huahuacunaca, nina shinami canga. Josepaj huahua huahuacunaca, 

lunyacuj nina shinami canga. Esaupaj huahua huahuacunaca, chai ninapi rupashpa 

chingarijlla supas shinami canga. Esaupaj huahua huahuacunamantaca, shujllapish 

mana quishpiringachu” ninmi Mandaj Diosca. 

19Neguev llajtapi causaj israelcunaca, Esaupaj huahua huahuacuna causana urcutami 

japingacuna. Sefela pambapi causajcunaca, filisteocunapaj llajtatami japingacuna. 

Shinallataj Efraín llajtatapish, Samaria llajtatapishmi japingacuna. Benjaminpaj 

huahua huahuacunaca, Galaad llajtatami japingacuna. 

20Prezu apashcamanta tigraj Israel soldadocunaca, Canaán llajtamantaca Sarepta 

pueblocamami japingacuna. Shinallataj Jerusalén pueblomanta prezu apajpi Sefarad 

pueblopi causaj israelcuna tigrashpaca, Neguev llajtapi tiyaj pueblocunatami 

japingacuna. 

21Esaupaj urcupi causajcuna imalla rurashcata ricungapajmi, quishpichijcunaca Sión 

urcuman huichiyangacuna. Chai punlla mandanaca, Mandaj Diospajllami canga. 

JONÁS 

JONÁS 1 

Mandaj Diosmanta Jonás miticushcamanta 

1Mandaj Diosca, Amitai runapaj churi Jonastami cashna nirca: 

2“Jatari, Nínive puebloman ri. Chai jatun pueblopi causajcuna yallitaj millaita 

rurashpa causashcaca ñami ñuca ñaupajman chayamushca. Chaimanta ñuca 

llaquichina cashcata paicunaman huillagri” nircami. 

3Shina nijpica Jonasca, Mandaj Diosmanta miticushpa Tarsis puebloman ringapajmi, 

barcota japingapaj Jope puebloman uriyarca. Chaiman chayashpaca, Tarsis 

puebloman ricuj barcopimi, paipaj pasajeta pagashpa yaicurca. Paica Mandaj Diospaj 

ñaupajmanta miticusha yuyashpami, Tarsis puebloman paicunahuan ricurca. 

4Chashna ricujpimi, Mandaj Diosca achca huairata cacharca. Chai huaira mama 

cuchata caiman chaiman cuyuchijpimi, chai barcoca ñalla p'aquiricuj shina 

yuyachirca. 

5Chaimantami chai barcota purichijcunaca tucuicuna yallitaj mancharishpa, 

paicunapaj diosta caparishpa mañarcacuna. Shinallataj chai barco mama cuchapi ama 

huashicuchun nishpami, tucui imalla apacushcacunatapish yacuman shitarcacuna. 

Ashtahuanpish Jonasca chai barcopica, imalla huaquichina ucuman uriyashpami, 

huañuita dormicushca carca. 

6Chaita ricushpami, chai barcota purichijcunata mandajca paipajman rishpaca: –¿Ima 

nishpataj caipi dormicunguillari? Jatarishpa cambaj Diosta caparishpa mañai. Ima 

shinamanta ñucanchijta llaquishpa quishpichingapishchari– nirca. 

7Shinallataj barcota purichijcunaca: –Tucui caipi cajcunamantaca ¿pitaj mana allita 

rurashpa puricushcanchij? Chaita yachangapajca suerteta rurashunchij– nircacunami. 

Chashna suerteta rurajpica, Jonaspajmi urmarca. 

8Chaimantami Jonastaca: –¿Imamantataj cai llaquicunaca shamun? ¿Maimantataj 

shamucungui? ¿Imatataj rurashpa causangui? ¿Mai llajtamantataj cangui? ¿Pipurataj 

cangui? Chaita huillai– nircacuna. 

9Chashna tapujpimi Jonasca: –Ñucaca hebreocunapurami cani. Jahua pachapi causaj 

Mandaj Diosta cazushpa causajmi cani. Taita Diosca cai pachatapish, mama 

cuchatapish ruraj Diosmi– nirca. 

10Shinallataj paica, Mandaj Diosmanta miticushpa ricushcatapishmi paicunamanca 

huillarca. Chaita huillajpica, chai runacunaca mana jahuallata mancharishpami: –

¿Imamantataj chashnaca rurarcangui?– nircacuna. 

11Chaimantaca mama cucha yacu ashtahuan, ashtahuan cuyurijpimi: –Cunanca cai 

mama cucha yacu casijlla tucuchunca cantaca ¿imatataj rurashun?– nircacuna. 

12Chashna nijpimi Jonasca: –Cancunaca ñucamantami cai tucui llaquitaca 

apacunguichij. Cunanca ñucataca cai mama cucha yacuman shitaichijlla. Chashna 

rurajllapimi, cai mama cucha yacuca casijlla tucunga– nircami. 

13Chashna nijpipish chai runacunaca barcotaca, allpaman llujshichishun yuyashpami 

purichishun nircacuna. Ashtahuanpish mama cucha yacuca ashtahuan ashtahuanmi 

cuyurirca. Chaimantami chai barcotaca, allpamanca mana llujshichi tucurcacuna. 

14Chaimantami chai runacunaca: “Mandaj Dioslla, cai runamantaca ama 

ñucanchijtapish huañuchihuaichu. Paipaj yahuarmantapish ama ñucanchijta 

juchachinguichu. Can Mandaj Dios imata rurasha nishcatami rurashcangui” nishpami, 

caparishpa mañarcacuna. 

15Chai q'uipami Jonastaca, japishcahuan yacuman shitarcacuna. Paita shitajpimi, 

yacuca caiman chaiman manchanayajta cuyuricushpapish casijlla tucurca. 

16Chaimantami barcota purichijcunaca, Mandaj Diostaca achcata mancharcacuna. 

Chaimantami Mandaj Diosmanca animalcunata cushpa huañuchircacuna. Imata 

shujtajtapishmi paicunapaj shimihuantaj cuna tucurcacuna. 

17Mandaj Diosllatajmi chai mama cuchapica, Jonasta millpuchun shuj jatun chalhuata 

charicurca. Chai chalhua millpujpimi, Jonasca, quimsa punllata quimsa tutata 

chalhuapaj huijsa ucupi carca. 

JONÁS 2 

Taita Diosta Jonás mañashcamanta 

1Jonasca chalhuapaj huijsa ucupi cashpami Mandaj Diostaca, 

2cashna nishpa mañarca: “Ñucaca llaquihuan cashpami, Mandaj Diostaca mañarcani. 

Paica uyahuarcami. Huañushca shina cashpa canta caparijpica, uyahuarcanguimi. 

3Ñucataca mama cucha chaupipimari shitahuarcangui. T'imburicuj yacumari 

millpurca. Cambaj yacucunaca caiman chaiman cuyurishpamari, ñuca jahuata pasarca. 

4Chaimantami: Cambaj ñaupajmanta shitashca cashpapish, cambajlla sumaj huasitaca 

ricusharajmi nircani. 

5Yacuca tucuimi millpurca. Jatun yacu ucupimari carcani. Yacu millmacunami ñuca 

umapi pillurirca. 

6Urcucuna chaquimanmi uriyarcani, ña huiñaipaj allpa tapashca shinami carcani. 

Chashna cajpipish ñucata Mandaj Taita Dioslla, canmari ñucataca pambashca 

ucumanta llujshichihuarcangui. 

7Ña huañugricushpami, can Mandaj Diosta yuyarircani. Ñuca mañashcaca cambajlla 

huasiman uyarishcatajmari. 

8Rurashcalla dioscunata yanga mañajcunaca, cambaj c'uyaitami cungarincuna. 

9Ashtahuanpish cantaca ñuca shimihuan cantashpami alabasha. Animalcunatapish 

cushpa huañuchishami. Canman imata cusha nishcatapish cushatajmi. Mandaj Dioslla, 

canllami quishpichij cangui” nishpami mañarca. 

10Mandaj Diosllataj cutin mandajpimi, Jonasta millpuj chalhuaca chaquishca 

allpaman llujshishpa, Jonasta shungu tigrarca. 

JONÁS 3 

Nínive pueblopi causajcunaca Diosman cutirishcamanta 

1Chai q'uipaca cutinllatajmi, Mandaj Diosca Jonastaca cashna nirca: 

2“Jatari, Nínive puebloman ri. Chai jatun pueblopi causajcunaman ñuca imallata 

huillai nishcata huillagri” nircami. 

3Chashna nijpimi Jonasca jatarishcahuan, Mandaj Dios mandashca shina Nínive 

pueblopi huillagrirca. Nínive puebloca quimsa punlla purina shina, jatun pueblomi 

carca. 

4Jonasca shuj punlla shinata purishpami: “Cunanmanta chuscu chunga punllapica, cai 

Nínive puebloca chingaringami” nishpa, caparishpa huillashpa purirca. 

5Jonás chashna huillajpica, Nínive pueblopi causajcunaca tucuicunami Taita Diosta 

crircacuna. Chaimantaca yuyajcunamanta callarishpa, uchilla huahuacunacamami 

cañamazuta churarishpa mana micurcacuna. 

6Nínive pueblota jatun mandajpish chai huillashcataca yachaj chayarcami. 

Chaimantami pai mandashpa tiyacushcamanta jatarishpaca, paipaj sumaj churanata 

llujshichishcahuan, cañamazuta churarishpa ushpapi tiyarirca. 

7Shinallataj jatun mandajhuan, pai churashca mandajcunahuanca, Nínive pueblopi 

causajcunamanpish cashnami huillachirca: “Pi runacunapish, animalcunapish ama 

imata micunguichijchu. Huagracunamanpish, ovejacunamanpish ama imata 

caranguichijchu, yacullatapish ama ubyachinguichijchu. 

8Ashtahuanpish gentecunapish, animalcunapish cañamazuta churarishpa, sinchita 

Taita Diosta caparishpa mañanguichij. Tucuicunallataj ima laya millaita ruraj cashca 

cashpapish, chaita saquishpa cutirichij. Huañuchijcuna cashpapish, chaita 

saquinguichij. 

9Taita Dios p'iñarishpa llaquichina cashpapish, manapishchari llaquichinga” nishpami 

mandarca. 

10Taita Diosca, Nínive pueblopi causajcunaca millai ruranacunata saquishpa 

cutirishcatami ricurca. Chaimantami pai p'iñarishpa llaquichisha nishca cashpapish, 

jarcarishpa mana llaquichirca. 

JONÁS 4 

Taita Dioshuan Jonás p'iñarishcamanta 

1Taita Dios imalla rurashcaca, Jonaspajca mana alli ricurircachu. Chaimantami 

Jonasca mana jahuallata p'iñarirca. 

2Chashna p'iñarishpami, Mandaj Diostaca cashna mañarca: –Mandaj Dioslla, canca 

jatunta c'uyaj, llaquij, mana utca p'iñarij, alli shungu Diosmi cangui. Llaquichisha 

nishpa huillachishpapish, jarcarishpa saquinguillami. Ñuca llajtapi cashparajmi, canca 

chashna ña yacharcani. Chaimantami can mandajpica, miticushpa Tarsis puebloman 

ricurcani. 

3Cunanca Mandaj Dioslla, ñucataca huañuchihuailla. Ñucapajca causanapaj randica, 

huañunami alli– nijpimi, 

4Mandaj Diosca: –¿Chashna mana jahuallata p'iñarishpaca, allitami rurani 

yuyanguichu imatagari?– nirca. 

5Chaimantami Jonasca, Nínive pueblomantaca inti llujshin ladoman rishpa, 

ramacunahuan chugllata rurarca. Chai chuglla ucupimi llandurishpa tiyarirca. Chai 

pueblopi ima tucujta ricungapajmi, chaipi tiyacurca. 

6Mandaj Taita Diosca rupai achcata t'itajpi Jonás llaquirishpa tiyacujpimi, 

llandurichunca pai tiyacun c'uchupi calabazo yurata huiñachirca. Chai calabazo yurata 

ricushpami, Jonasca achcata cushicurca. 

7Cayandij tutamanta pacarinapajca, Taita Diosllatajmi chai yurata micuchun shuj 

c'uruta churarca. Chai c'uru micujpimi, chai yuraca chaquirirca. 

8Shinallataj inti llujshijpica, Taita Diosllatajmi achca rupaj huairata cacharca. Intipish 

Jonaspaj umataca rupachircami. Chaimantami yuyai illaj shina tucushpaca, huañunata 

munarca. Paica: “Ñucapajca causanapaj randica, huañunami alli canman” nircami. 

9Chashna nijpimi Taita Diosca Jonastaca: –¿Chai calabazo yura 

chaquirishcallamantachu yallitaj p'iñaringui imatagari?– nijpi Jonasca: –Ñucaca 

colerahuan huañucunimi– nirca. 

10Chashna nijpimi Mandaj Diosca: –Manapish can tarpushca, manapish can 

huiñachishca jahuamari, chai calabazo yuramantaca yallitaj llaquiringui. Chai yuraca 

shuj tutalla huiñashpa, cayandij tutapajca, ñapish huañurcallami. 

11Nínive pueblotacarin maitataj mana llaquishari. Chai jatun pueblopica, 120.000 

runacunami causancuna. Paicunaca maijan alli maqui cashcata, maijan lluqui maqui 

cashcatapish mana yachashca shinami causancuna. Shinallataj achca 

animalcunapishmi tiyan– nircami. 

MIQUEAS 

MIQUEAS 1 

Samariamantapish Jerusalenmantapish huacashcamanta 

1Judá llajtataca, jatun mandaj Jotampish, Acazpish, Ezequiaspishmi mandarca. Chai 

punllacunallatajmi Mandaj Diosca, Moreset pueblomanta caj Miqueastaca Samaria 

pueblotapish, Jerusalén pueblotapish imata rurana cashcata ricuchishpa huillachirca. 

2Tucui cai pachapi causajcunapish, caipi imalla tiyajcunapish caita alli uyahuaichij. 

Mandaj Jatun Diosca, paipajlla huasimanta cancunata llaquichina cashcataca 

ricuchishca cachun. 

3Riquichij, Mandaj Diosca pai causacun huasimanta uriyashpaca, cai llajtapi tiyaj 

urcucuna jahuatami purishpa shamunga. 

4Cai urcucunaca, pai purijpica yacuyangami. Pugru pambacunapish chaupirishpami, 

ninapi cera yacuyaj shina, urita callpacuj yacu shina callpanga. 

5Israelcuna mana cazushpa millaita rurashcamantami, chashnaca tucunga. Jacobpaj 

huahuacunaca, ¿ima millaitataj rurashcari? Samaria pueblopimari chashna rurancuna. 

Judá llajtapi causajcuna, rurashcalla dioscunata adorana altarcunaca ¿maipitagari? 

¡Jerusalenpimari! 

6“Chashna millaita rurachishcamantaca, Samaria pueblotaca rumi montonllatami 

saquisha, uvata tarpuna allpatami rurasha. Pircashca rumicunatapish pugru pambaman 

caita chaita shitashpami, callari rumicunatapish tucuita llujshichisha. 

7Paicunapaj rurashcalla dioscunatapish p'aquishpa, ñutushami. Imalla 

japishcacunatapish ninapimi tucuita rupachisha. Chashnami paicunapaj dioscunataca 

tucuita chingachisha. Huainayaj huarmicunamantami imacunatapish japircacuna. 

Chai, japishcacunaca huainayaj huarmicunapajllamantajmi tigranga” nircami. 

8Chai tucui llaquicunamantaca, llaquinayajtami huacasha. Shinallataj churanapish 

illajlla lluchullami purisha. Chacalcuna shinapish, avestruzcuna shinapishmi 

llaquinayajta huacasha. 

9Samaria pueblopi causajcunapaj carachaca, manchanayajta nanachijmari. Chai 

ungüica Judá llajtacamami chayarca, ñuca llajtapuracuna causacun Jerusalén 

pueblomanpishmi chayarca. 

10Chai llaquicunataca, Gat pueblopi causajcunamanca ama huillanguichijchu, ama 

huacanguichijchu. Chai tucui llaquihuan huañucushpaca, Bet-le-afra llajtapi tiyaj ñutu 

allpapi singuringuichijlla. 

11Safir pueblopi causajcunalla, pinganayaj lluchulla ñaupashpa richijlla. Zaanán 

pueblopi causajcunaca manamari llujshincunachu. Bet-esel pueblopi causajcunaca 

llaqui tucushpa huacacushpaca, ña mana ayudangachu. 

12Marot pueblopi causajcunaca alli causanallatami yallitaj munarcacuna. 

Chaimantami Mandaj Diosca, Jerusalén pueblocama llaquicunataca cachashca carca. 

13Laquis pueblopi causajcunalla, cancunapish Israel llajtapi causajcuna shinallatajmi 

Diosta c'ariyarcanguichij. Siónpi causajcunatapish Diosta c'ariyanataca, cancunami 

callarichircanguichij. Chaimanta cunanca cancunapaj carretacunataca, alli callpaj 

caballocunapi huatachishpa aisachichijlla. 

14Chaimanta cancunaca, Moreset-gat pueblopi causajcunamanca, camaricunatami 

cuna canguichij. Aczib puebloca, Israel llajtata jatun mandajcunata umajmi tucunga. 

15Maresa pueblopi causajcunalla, cancuna causacun pueblotaca shujtajcunami 

japingacuna. Paicuna shamujpica alli nishca israelcunaca, Adulam pueblopimi 

miticugringacuna. 

16Judá llajtalla, cambaj c'uyashca huahuacunamantaca uma ajchata ruturiyari. Águila 

shina lluchulla uma tucuyari. Canpi causajcunataca, shujtaj llajtamanmi prezu 

apangacuna. 

MIQUEAS 2 

Huajchacunata llaquichijcuna ima tucuna cashcamanta 

1Millaita rurajcunaca camapi siricushpapish, millaita ruranallatami yuyancuna. 

Cayandijtaca paicuna yuyashca shinatajmi rurancuna. Mandanata paicunapaj maquipi 

charicushcamantami, chashna rurancuna. ¡Aij paicunaca imachari tucungacuna! 

2Shujpaj charishca allpataca munashcamantami, quichuncuna. Huasicunatapish 

munashcamantami chaitataj japincuna. Shuj runata p'iñashpaca, paipaj familiatapish, 

tucui imalla charishcacunandijmi llaquichincuna. 

3Chashna llaquichijcunataca, Mandaj Diosca cashnami nin: “Ñucapish cancuna 

millaita rurashcamantaca llaquichishami. Cancunaca chai llaquicunamantaca, 

shujllapish manataj quishpiringuichijchu. Ña mana ashtahuan jatun tucushpa 

puringuichijchu. Chai punllaca jatun llaquimi canga” ninmi. 

4Cancuna llaquita apacui punllapica yuyachij shimicunahuanmi, yupashpa yupashpa 

cashna huacangacuna: “Tucuicunamari llaquichishca canchij. Mandaj Diosmari caipi 

causajcunataca ashallata rurashca. Ñucanchij allpacunatapish quichushpamari, 

shujtajcunaman chaupishpa cushca” ningacunami. 

5Chashna llaqui tucujpica, Mandaj Diospaj tandanacuipica sorteashpa allpacunata 

chaupinaca mana tiyangachu. 

Miqueasta shujtajcuna rimashcamanta 

6Huillajcunatapish: “Ama imata huillaichijchu. Ama chashna huillaichijchu, ima 

pingai tucunaca mana tiyangachu” nincunami. 

7Jacobpaj huahua huahuacuna, cancunaca: “Mandaj Diospaj Espirituca 

¿huañushcachu imatagari? ¿Paitajchu cashna llaquicunataca cachan imatagari? 

¿Ñucanchij rimashcacunaca alli causacuj runataca manachu allita ruran imatagari?” 

ninguichijmi. 

8Sarunman ñuca agllashcacunallatajmi, cunanca ñucata p'iñashpa llaquichingapaj 

jatarishcacuna. Macanacuj soldadocuna shinami, p'iñarishpa ñanta rijcunatapish jahua 

churanata quichurcanguichij. 

9Ñuca llajtapura huarmicunatapish, paicuna causana sumaj huasimantami 

llujshichishpa cacharcanguichij. Paicunapaj huahuacunatapish, ñucata huiñaita 

alabanatami quichurcanguichij. 

10Caipica mapahuan junda cashcamantaca, mana samarinachu canguichij. Caimantaca 

jatarishpa richijlla. 

11Maijanpish llullachij espirituhuan cashpaca: “Ñucaca vinopish, sidrapish mana 

tucuringachu nishpami huillaj shamuni” ningami. Chaimi cai llajtapi causaj 

runacunapaj huillajca canga. 

Diosca pai agllashcacunata quishpichishami nishcamanta 

12“Jacobpaj huahua huahuacunalla, cancunataca tucuimantami tandachisha. Tucui 

saquirishca israelcunatami tandachisha. Paicunataca Bosra pueblopi tiyaj oveja 

canllata shinami tandachisha. Achca runacuna cashcamantami, achca ovejacuna 

q'uihuapi micushpa salaj nicuj shina uyaringacuna. 

13Paicunata ñaupashpa ñanta pascajca huichiyangami. Ñanta pascashpaca, pungutami 

llujshingacuna. Paicunata jatun mandajca ñaupashpami ringa. Tucuicunata ñaupashpa 

rijca, Mandaj Diosmi canga”. 

MIQUEAS 3 

Israelcunata pushajcunata llaquichishcamanta 

1Cashnami nircani: Cunanca Jacobpaj huahua huahua israelcunata mandajcunapish, 

pushajcunapish caita alli uyahuaichij. Imatapish cashcata ruranata yachanaca 

¿manachu cancunapaj imatagari? 

2Ashtahuanpish alli ruranataca p'iñashpami, millaitaraj ruranguichij. Tullumantaca 

caratapish, aichatapish anchuchishpami saquinguichij. 

3Shinallataj caipi causajcunatapish micurcanguichijmi. Paicunapaj aicha caratapish 

anchuchircanguichijmi. Paicunapaj tullucunatapish mangapi churashpa yanuna 

tullucunata shinami ñututa p'aquircanguichij. Paicunaca yanunapaj mangapi tiyacuj 

aicha shinami carcacuna. 

4Chashna yallitaj millaita rurashpa causashcamantaca, cancuna llaquipi cashpa 

Mandaj Diosta caparicujpipish, paica manataj cutichingachu. Ashtahuanpish chai 

llaqui punllapica, paipaj ñahuitaca shujtajmanmi churanga. 

5Ñuca agllashcacunata pandachingapaj, Dios ima nishcata huillajcunami canchij 

nijcunataca Mandaj Diosca cashnami nin: “Paicunaca micunata sajsajta carajcunataca 

mana huañuchishunchu, mana imata carajcunallatami huañuchishun nishpami 

llullashpa huillancuna. 

6Chashna llullashpa huillashcaca tutami tucunga. Adivinashpa huillashcapish amsami 

tucunga. Chai huillajcuna huillagrijpica, inti achijyachicujpipish ñapish punllaca 

amsayangallami. 

7Chashna tucujpimi, Dios ima nishcata huillajcunami canchij nijcunaca pingai 

tucungacuna. Adivinocunapish musparingacunami. Paicunaca Taita Dios mana imata 

cutichijpimi, tucuicuna shimita huichcangacuna” ninmi. 

8Ashtahuanpish ñucaca, Mandaj Diospaj Espirituhuan jundami cani. Paimi cashcata 

ruranatapish, fuerzatapish curca. Chaimantami Jacobpaj huahua huahua israelcuna 

mana cazushpa millaita rurashcamantaca, ñahui ñahui rimasha. 

9Cunanca Jacobpaj huahua huahua israelcunata mandajcunapish, pushajcunapish 

caillata alli uyahuaichij: Cancunaca cashcata ruranataca mana munanguichijchu, allita 

ruranatapish mana ruranguichijchu. 

10Sióntaca yahuarhuanmi shayachinguichij. Jerusalentaca quichushcacunallahuanmi 

sumajyachinguichij. 

11Paicunata mandajcunaca camarita japishpallami, millaita rurajcunataca mana imata 

nincuna. Curacunapish cullquiraicullami imatapish yachachincuna. Dios ima nishcata 

huillajcunapish cullquiraicullami huillancuna. Chai jahuamari paicunaca: “Mandaj 

Diosca ñucanchijhuanmari. Ima llaquipish mana tiyangachu” nishpa, Mandaj Diospi 

shunguta churancuna. 

12Cancuna chashna rurashcamantaca, Sión urcuca tarpuna allpata shina yapushcami 

canga. Jerusalén puebloca, rumi montonllami tucunga. Diospaj huasi tiyana urcupish 

q'uihua jundashca sachallami saquiringa. 

MIQUEAS 4 

Mandaj Dios tucuita mandana punllamanta 
(Isa. 2:1-4) 

1Tucuri punllacunapica cashnami tucunga: Mandaj Diospaj huasi tiyacun urcuca tucui 

urcucunamanta yalli jahuamanmi canga. Tucuicunapaj uma shina cashcamantami, 

tucui pueblocunamanta chaiman tandanacunga. 

2Achca llajtacunamanta tandanacushpami cashna ningacuna: “Mandaj Dios causacun 

urcuman huichiyashunchij. Jacobpaj Diospaj huasiman yaicushunchij. Chaipica alli 

ñanta purinatami yachachinga. Chashna yachachijpica, alli ñanpimi purishun” 

ningacunami. Sionmantaca mandashcacunami llujshinga. Jerusalenmantaca Mandaj 

Dios huillashca shimicunami llujshinga. 

3Shinallataj Mandaj Diosca achcacunamanmi, paicuna imalla rurashcata ricuchinga. 

Manchanayaj jatun tucushca llajtacunatapish, carucunapi causajcunatapish 

allichingami. Chai punllapica espadacunataca tacashpami, azadonta rurangacuna. 

Lanzacunatapish hocestami ruranga. Chai punllapica shuj llajtahuan, caishuj 

llajtahuan jatun macanacuipish mana tiyangachu. Macanacunata yachanapish mana 

tiyangachu. 

4Chaipica pi mana manchachingachu. Quiquin uva yura ucupi, quiquin higo yura 

ucupi tiyarishpami samaringacuna. Caitaca tucuita Mandaj Diosllatajmi huillashca. 

5Shujtajcuna, paicunapaj quiquin dioscunallata cazushpa causacujpipish, ñucanchijca 

ñucanchijta Mandaj Taita Diosllatami huiñai huiñaita cazushpa causashun. 

Mandaj Diosca israelcunataca tigrachimushami nishcamanta 

6Mandaj Diosca cashnami nin: “Chai punllapica ñucaca patojotapish, chingarishpa 

puricujtapish, ñucallataj llaquichishcatapish tandachishami. 

7Chashnami patojoca, ñucapajlla saquiringa. Chingarishcacunata tandachishpami, 

jatun llajtata rurasha. Chai punllamantapacha Mandaj Diosmi paicunataca, Sión 

urcupi huiñaita mandacungalla. 

8Canlla ovejacuna shayana jatun torrella, canca Siónpi causajcunata pacajmari cangui. 

Punta mandashca shinallatajmi, canca Jerusalenpi causajcunataca cutin mandangui” 

ninmi. 

9¿Ima nishpataj cunanca huachana nanaihuan capariricuj huarmi shina 

capariricunguichigari? ¿Manachu jatun mandajta charinguichij? ¿Cancunata 

cunajcunachu huañurca imatagari? 

10Siónpi causajcunalla, huachana nanaihuan capariricuj huarmi shina caparirishpa 

huacaichigari. Cancunaca cai pueblomanta llujshishpaca, urcupimi causanguichij. 

Chaimantaca Babiloniacamami chayanguichij. Chaipimi quishpiringuichij. Chaipimi 

Mandaj Diosca, cancunata p'iñajcunapaj maquimanta quishpichinga. 

11Ashtahuanpish cunanca achca llajtacunamantamari canta llaquichingapajca 

tandanacushcacuna. Paicunaca: “Sión pueblo yanga tucushcata ñucanchij 

ñahuihuantaj ricushun ninchijca” nincunami. 

12Chashna nijcunaca Mandaj Dios imata yuyacushcatapish, imallata cunashcatapish 

manamari yacharcacunachu. Chashna millaicuna cashcamantami, gavillacunata erapi 

tandachij shina tandachirca. 

13Siónpi causajcunalla, millaita rurajcunataca jatarishpa trillaichigari. Cancunataca 

fierro gachuta shinapish, bronce sillucunata shinapishmi rurasha. Chaicunahuanmi 

achca runacunata mirga mirgata ruranguichij. Chaimantaca paicuna imalla 

quichushcacunatapish, imalla charishcacunatapishmi tucui cai pachata Mandaj Jatun 

Diosman cunguichij. 

MIQUEAS 5 

Taita Diosca Belenmantami shuj quishpichijta cachasha nishcami 

1Jerusalenpi causaj alli macanacunata yachajcunalla, cancunapaj llajtataca muyundijta 

pircaichigari. Ñucanchij llajtata quichujcunamari muyundijta shayacuncuna. 

Paicunami Israel llajtapaj jueztaca, varahuan quijaduspi chugrichingacuna. 

2Ashtahuanpish Efrata llajtapi caj Belén pueblolla, Judá llajtapi tiyaj 

familiacunapurapica, canllami tucuimanta yallitaj uchilla pueblo cangui. Chashna 

cajpipish, canmantami Israel llajtata Mandajca llujshinga. Paica ñaupa 

yayacunamantami llujshinga ninmi. 

3Ashtahuanpish shuj huarmi chichushpa huachangacamallami paicunallata saquinga. 

Shinallataj saquirij paipaj huauquicunaca ñaupa yaya Israelpaj churicunahuanmi 

tigrangacuna. 

4Chai Mandajca, Mandaj Diospaj tucuita rurai tucuj sumaj cashcahuanmi, pai 

agllashcacunataca michinga. Chaipica paicunaca sumaj causaitami charingacuna. 

Mandaj Dios jatunyachishca cashpami, chai mandajca tucui cai pachata mandanga. 

5Paimi ñucanchijmanca sumaj causaita cunga. Asiria llajta runacuna ñucanchij llajtata 

quichushpa, mandana huasicunatapish urmachijpica canchis michijcunata, pusaj 

mandajcunatami paicunata llaquichinamanca cachashun. 

6Paicunami Nimrodpaj Asiria llajtapi causajcunataca, espadacunahuan 

huañuchingacuna. Chashnami ñucanchij llajtata quichushpa mishacuj Asiria llajta 

runacunamantaca quishpichinga. 

7Jacobpaj huahua huahuacunamanta saquirishcacunaca achca llajtacunapica, Mandaj 

Dios cachashca shulla shinapish, q'uihuapi urmashca tamya shinapishmi cangacuna. 

Shullaca, huañujlla aichayuj runacuna cachachunca mana shuyanchu. 

8Shinallataj Jacobpaj huahua huahuacunaca achca llajtacuna, achca pueblocuna 

chaupipica sacha animalcunapaj chaupipi caj p'iña león shinami canga. Canlla 

ovejacunapaj chaupiman malta león yaicushca shinapishmi canga. Paicunata japishpa 

sarushpa micucujpipish, mana pi quishpichi tucungachu. 

9Cambaj maquihuanmi canta p'iñajcunataca llaquichingui. Canta mana 

ricunachijcunaca tucuicunami chingaringacuna. 

10Mandaj Diosca cashnami nin: “Chai punllacunapica cambaj caballocunataca 

huañuchishami. Carretacunatapish chingachishami. 

11Shinallataj cambaj llajtapi tiyaj pueblocunatapishmi chingachichisha. Cambaj jatun 

torrecunatapish tucuitami urmachisha. 

12Shinallataj canmantaca brujiyanatapish chingachishami. Chaimantami brujocunaca 

ña mana tiyanga. 

13Imacunaman rijchaj rurashcalla dioscunatapish, cancunapaj chaupillatapitajmi 

ñutushpa chingachichisha. Chashna rurajpimi cancunaca chai rurashcalla 

dioscunataca, ña mana ashtahuan cunguringuichij. 

14Asera diosman rijchaj dioscunatapish cancunapaj chaupillapitajmi p'aquishpa 

shitasha. Cancuna causacun pueblocunatapish chingachishami. 

15Ñucata mana cazuj llajtacunataca, ñuca p'iñarishpaca llaquichishatajmi” ninmi. 

MIQUEAS 6 

Mandaj Dios israelcunata rimashcamanta 

1Cunanca Mandaj Dios ima nishcata uyaichigari, paica cashnamari nin: “Cancuna 

millaita rurashcacunataca urcucunaman huillaichigari. Cancuna huillashcacunataca 

lomacunami uyanga. 

2Cai pachapi tiyaj, pipish mana cuyuchipaj urcucuna, Mandaj Dios p'iñarishpa 

rimashcata uyahuaichigari. Mandaj Diosca pai agllashca israelcunahuan 

p'iñarishcamantami, paicunataca rimacun. 

3Ñuca agllashcacunalla, ¿imata rurashpataj p'iñachircaniyari? Cancunata llaquichishca 

cajpica, rimaichigari. 

4Ashtahuanpish Egipto llajtapi huatashca shina causacujtaca ñucamari llujshichircani. 

Cancunata pushamuchunca Moisesta, Aaronta, Mariatami cacharcani. 

5Ñuca agllashcacunalla, Moab llajtata jatun mandaj Balac imallata cunashcata alli 

yuyarichigari. Shinallataj Beor runapaj churi Balaam imallata cutichishcatapish alli 

yuyarichigari. Sitim pueblomanta Gilgal puebloman imapaj ch'imbashpa rishcatapish 

alli yuyarichigari. Mandaj Diosca cashcata ruraj cashcatami rijsinguichij” ninmi. 

Mandaj Diosca imallata rurachun mañashcamanta 

6Mandaj Diospaj ñaupajpica ¿imahuantaj ricurigrishari? Jahua pachapi causaj Taita 

Diostaca ¿imahuantaj adorashari? Paihuan alli tucungapajca, ¿shuj huatayuj 

bizicunatachu paipaj ñaupajman apashpa, paiman cushpa tucui rupachisha imatagari? 

7¿Mandaj Diosca huaranga huaranga carnerocunata, mana cashpaca, 10.000 larca 

junda aceiteta cujpichu ñucahuanca alli tucunga imatagari? ¿Ñuca paita mana 

cazushpa yallitaj p'iñachishcamanta, ñuca tucui causaipi juchata rurashcamantaca, 

ñuca punta churita cushpa huañuchijpica, chasquingachu imatagari? 

8Huañujlla aichayuj runalla, paica canmanca imalla alli cana cashcataca ñamari 

huillarca. Mandaj Diosca cantaca caillatamari rurachun mañan: “Imatapish cashcata 

ruraj cachun, c'uyaj cachun, llaquij cachun, cambaj Taita Diospaj ñaupajpi 

llaquirishpa cazuj cachunmi munan. 

9Mandaj Diosca pueblopi causajcunataca cayacunmari. Canta manchanaca alli yachaj 

canami. Maijantapish pai llaquichijpica cazuichigari. 

10Diosta mana manchaj runapaj huasica millaita rurashcamanta japishcacunallahuan 

jundamari. Paica mana alli pizaj medidacunallatami charin. 

11Mana alli pizaj balanzapi pizashpa c'atujcunatapish pizana bolsacunapi umashpa 

c'atujcunatapish ¿ima shinataj perdonashari? 

12Achcata charijcunaca imatapish shuhuashpallami charijyarcacuna. Chaipi 

causajcunaca llullashpallami rimarcacuna. Paicunaca umangapajllami shimi 

llujshincuna. 

13Chaimantami cantaca chugrichishpa irquiyachircani. Cambaj juchacunamantami 

llaquinayajta saquircani. 

14Micushpapish mana sajsanguichu, yaricaillahuantajmi saquiringui. Ima 

charinacunata tandachishpapish, mana pacai tucunguichu. Imata pacajpipish, canta 

p'iñajcunamanmi cushpa cachasha. 

15Tarpushpapish, mana imata tandanguichu. Olivo granota capishpapish, mana chai 

aceitehuanca churaringuichu. Uvata capishpapish, vinotaca mana ubyanguichu. 

16Canca Omri mandashcacunallatami cazurcangui. Acabpaj familiacuna imata 

rurashcatami catircangui. Paicuna mandashcacunatapish, cunashcacunatapishmi 

rurarcangui. Chaimantami cantaca llaquinayajta saquisha. Caipi causajcunapish 

chanzata rurashpa asinami cangacuna. Chaimanta ñuca agllashcacunapaj llaquitami 

apanguichij” ninmi. 

MIQUEAS 7 

Israelcuna millaita rurashcamanta 

1¡Aij ñucalla! Granocunata usya tucui tandashca q'uipa ch'alata mashcashpa purij runa 

shinamari cani. Shinallataj uvata tucui tandashca q'uipa ch'alagrishpa imata mana japij 

shinamari cani. Ñucaca punta p'ucushca granota micushami yuyarcanimari. 

2Cai pachata llaquijmari illarca. Cai pachapi causaj runacunamantaca allita rurajca, 

shujllapish manamari tiyanchu. Tucuicunami huañuchijcuna tucushca. 

Paicunapurallataj urmachinacungapajmi linchitapish rurancuna. 

3Millaita rurashpa pajtachingapajmi, jatun mandajca imatapish cuchun mañan. 

Juezpish camarita japishpallami allichij tucun. Mandajpish pai munashcatami rimarin. 

Chaimantaca chaitatajmi rurancuna. 

4Paicunapura alli nishca runaca casha shinamari. Allita ruraj runapish, zarza casha 

yuracuna shinamari. Chapajcuna huillashca shinallatajmari llaquichina punllaca 

pajtamucun. Cunanca cambajca, caita chaita musparinami canga. 

5Canhuan alli apanacuj runa imata nijpipish, ama cringuillachu. Jatun mandajpipish 

ama shunguta churanguichu. Cambaj huarmimanpish imatapish ama parlanguillachu. 

6Churica yayata p'iñangami, ushushica mamata macangami, nuerapish suegrata 

c'ariyangami. Quiquin huasi ucupurallatajmi chashna p'iñanacungacuna. 

7Ashtahuanpish ñucaca Mandaj Diostami chapasha. Ñucata quishpichij Taita 

Diostami shuyasha. Ñuca Diosmi ñuca mañashcataca uyanga. 

Mandaj Diosca achijtapish, quishpirinatapish cushcamanta 

8Ñucata p'iñajlla, ñuca llaqui tucushcamantaca ama cushicuichu. Urmashpapish 

jatarishallami. Amsapi causacujpipish, Mandaj Diosmari nina shina ñucataca 

achijyachinga. 

9Ñucaca Mandaj Diosta p'iñachishpamari, juchata rurarcani. Chaimantami cunanca, 

ñuca ima rurashcacunata ricuchishpa allichingacama, Mandaj Dios p'iñarishpa 

cachashca llaquitaca apacunalla cani. Paimari ñucataca achij luzman llujshichinga. 

Chaipimi paitaca cashcata ruraj cashcataca ricusha. 

10Chashna rurashcataca, ñucata p'iñajpish ricungami. Chaita ricushpaca, 

pingaringami. Paica ñucata llaquichicui punllapica: “¿Maipitagari canta Mandaj Taita 

Diosca?” nircami. Ashtahuanpish cunanca paitarajmi ñancunapi sirij lodota shina 

sarushpa llaquichicujta ricusha. 

11Jerusalenpi causajcunalla, cancuna rurashca patacuna urmashcata allichina 

punllapish, ashtahuan caruta lindecunata churashpa allpacunata mirachina punllapish 

ñamari pajtamucun. 

12Chai punllapica Asiria llajtamantapish, muyundijta pircashca 

pueblocunamantapishmi caimanca shamungacuna. Muyundijta pircashca 

pueblocunapi causajcunaca, jatun yacu c'uchucamami causanaman shamungacuna. 

Tucui mama cucha muyundijcunapipish, tucui urcucunapipishmi jundarishpa 

causangacuna. 

13Llajtacunapi causajcuna millaita rurashcamantami, tucui llajta llaquinayaj 

saquiringa. 

Mandaj Diosca israelcunata c'uyashcamanta 

14Mandaj Dioslla, can agllashcacunataca, cambaj tauna caspihuan michipangui. 

Paicunaca alli q'uihua tiyan urcullapi causaj, can agllashca canlla ovejacuna shinami. 

Paicunataca ñaupa punllacunapi shinallataj Basán urcu, Galaad urcu q'uihuacunaman 

pushapangui. 

15Egipto llajtamanta llujshichimui punllapi jatun mancharinacunata ricuchishca 

shinallatajmi paicunamanpish ricuchisha. 

16Chai tucui allicunata rurashcata ricushpaca, shujtaj llajtapi causajcunaca paicuna 

jatun tucushcamantaca, mana jahuallatami pingaringacuna. Maquita shimipi 

churashpami, rinrinpish mana uyaj tucushpa saquiringacuna. 

17Shinallataj culebra shinami ñutu allpata micungacuna. Culebracuna shinallatajmi, 

miticushca tiyacushpapish chujchungacuna. Paicunaca, ñucanchijta Mandaj Taita 

Diospajmanca, manchaihuan chujchushpami cutiringacuna. Can Mandaj Diostaca 

tucuicunami manchangacuna. 

18Taita Dioslla, can shina Diosca manamari pi shujtajca tiyanchu. Canca can 

agllashcacunapuramanta saquirijcuna millaita rurashcatapish cungarijmi cangui. 

Paicunapaj juchatapish perdonajmi cangui. Paica mana huiñaita p'iñarinchu. 

Ashtahuanpish llaquij cashcata ricuchishpami cushicun. 

19Paica ñucanchijtaca cutinllatajmi llaquinga. Ñucanchij millaita rurashcacunatapish 

pambangami. Ñucanchij juchacunatapish mama cucha ucumanmi shitanga. 

20Mandaj Dioslla, ñucanchij ñaupa yaya Abrahammanpish, yaya Jacobmanpish 

c'uyashcamanta allicunata rurashami nishcataca amataj cungarishpa pajtachipangui. 

NAHUM 

NAHUM 1 

Taita Dios p'iñarishpa llaquichishcamanta 

1Cai quillcapica, Elcos pueblomanta Nahum runa, Nínive pueblo llaqui tucunata 

muscuipi shina ricushcata huillashcami tiyacun. 

2Mandaj Diosca, jatunta p'iñarishpa llaquichij Diosmari. Mandaj Diosca jatunta 

llaquichijmi, jatunta p'iñarijmi. Millaita rurajcunatapish jatunta llaquichijmi. Paita 

p'iñajcunapajmi, p'iñarishpa llaquichinataca huaquichin. 

3Mandaj Diosca tucuita rurai tucujmi, mana utca p'iñarijmi. Chashna cashpapish, 

millaita rurajcunata llaquichinataca manataj saquinchu. Mandaj Diosca c'ulun 

nishpami, jatun acapanapi purin. Pai purina p'uyuca, ñutu allpa shinami. 

4Paica mama cucha yacutapish, jatun yacucunatapish chaquichinllami. Basán 

llajtatapish, Carmelo urcutapish, Libanopi tiyaj sumajcunatapish chingachircami. 

5Paipaj ñaupajpica urcucunapish chujchunmi, lomacunapish yacuyanmi. Paita 

ricushpaca, allpapish chujchunmi. Cai pachapish, paipi causajcunapish tucuicunami 

mancharincuna. 

6Pai p'iñarijpica, ¿pitaj paipaj ñaupajpica shayari tucungari? Pai p'iñarishcataca ¿pitaj 

apai tucungari? Paipaj p'iñarinaca lunyacuj nina shinami tsiraparin. Paipaj ñaupajpica, 

jatun rumi urcucunapish chaupirinmi. 

7Mandaj Diosca alli cashpami, llaqui punllacunapi cajpipish huaquichin. Paipi 

shunguta churajcunataca rijsinmi. 

8Ashtahuanpish paita p'iñajcunataca, yacupi cachashpami tucuchinga. Paita mana 

ricunachijcunapajca, manchanana amsa shinami llaquica shamunga. 

9Mandaj Diostaca ¿ima shina c'ariyanatataj yuyanguichigari? Paita p'iñajcunataca, 

llaquichishpa shuj cutintaj tucui chingachingallami. 

10Ahuarishpa huiñashca cashacuna shina cajpipish, yuyai chingarijta machashca shina 

cajpipish, chaquishca p'angata ninapi tucui rupachij shinami tucuicunata rupachinga. 

11Canmantami Mandaj Diosta llaquichinata yuyajca llujshirca. Paica millai yuyaita 

cujmari. 

12Chaimantami Mandaj Diosca cashna nin: “C'ari c'ari tucushcacuna cashpapish, 

yallitaj achcacuna cashpapish chingaringacunami. Paicunaca ña illangami. Cantaca 

jatuntami llaquichircani, ña mana ashtahuan llaquichishachu. 

13Cunanca canmantaca paicuna huatashca yugotapish p'aquishami, cinta 

angucunatapish p'itishami” ninmi. 

14Ashtahuanpish Mandaj Diosca, cambaj shutillatapish ama yuyarichun nishpami 

mandanga. “Cambaj diospaj huasipi tiyacuj diosman rijchajta rurashcatapish, cullquita 

yacuyachishpa rurashca diostapish chingachishami. Cantaca p'iñashca 

cashcamantami, chaillapitaj pambasha” ninmi. 

Nínive pueblo llaqui tucunamanta 

15Riqui, sumaj causaimanta alli huillaita huillajmari jahua urcucunata purishpa 

shamucun. Judá llajtalla, canca fiestacunata rurayari, can imallata Diosman cusha 

nishcata pajtachiyari. Chai millai runaca, ña mana ashtahuan cantaca llaquichingachu, 

paica ñami tucui chingarirca. 

NAHUM 2 

1Nínive pueblolla, canta llaquichishpa chingachijmi huichiyamucun. Pata jahuaman 

huichiyashpa cuidaiyari. Ñanta shamujcunata chapaiyari, sinchita chumbilliriyari. 

C'ari c'ari shayariyari. 

2Mandaj Diosca Jacobopaj huahua huahua israelcuna sumaj cashcataca, cutinmi 

alliyachinga. Shuhuacunaca paicuna imalla charishcacunatami quichushpa 

aparcacuna. Paicunataca uva yuracunata saruj shinami sarurcacuna. 

3Paicunapaj soldadocunapaj escudocunapish pucajllami canga. Chai soldadocunapaj 

churanapish pucajllami canga, macanacuna carretacunaca nina sindi shinami canga. 

Chai tucuita allichi punllaca, haya yuracunapish chujchungami. 

4Macanacuna carretacunahuanmi plazacunaman yaicungacuna. Callecunataca c'ulun 

nishpami puringacuna. Chai carretacunaca nina sindi shinami ricuringa, relampa 

shinami callpanga. 

5Paipaj soldadocunatami cayanga. Paicuna shamucushpaca sarurinacungami. Pirca 

jahuaman callpashpa huichiyashpami, macanacungapaj allichiringacuna. 

6Jatun yacucunapaj pungucunapish pascaringami. Chai yacucunami mandana 

huasitapish urmachinga. 

7Jatun mandaj huarmitaca prezumi apangacuna. Paita huichiyachimuchun nishpa 

mandajpimi, paita servij huarmicunaca pechopi huajtarishpa palomacuna shina 

huacanacushpa apashpa ringacuna. 

8Ñaupa punllacunaca Nínive puebloca, tanquepi yacuta jundachishca shinami carca. 

Chashna cashpapish, paicunaca miticunaman callpancunami. Paicunataca: “¡Ama 

richijchu, ama richijchu!” nishpa caparijpipish, mana tigrashpa ricuncunachu. 

9Cullquitapish, curitapish quichuichijlla. Chai tucui laya sumaj, munanajlla 

charinacunaca mashnata apajpipish mana tucuripajchu. 

10Chushajlla, huañucuj, llaquinayajmari saquirishca. Shungupish huañushcamari. 

Cunguri mucucunapish chujchucunmari, huijsatapish nanachicunmari. Ñahuicunapish 

quillu quillumari tucushca. 

11Jatun leoncuna malta leoncuna causana jutcucunapish, yaya leonpish, mama 

leonpish, huahua leoncunapish tandalla causana jutcucunapish ¿maitagari? 

Paicunataca pipish manamari manchachi tucurcacunachu. 

12Leonca paipaj huarmimanpish, paipaj huahuacunamanpish carangapajmi, pai 

causanamanca achca aichata apamuj carca. Paicuna causana jutcucunapica, 

aichacunatapish shuhuashcacunatapishmi jundachij carca. 

Nínive pueblota chingachinamanta 

13Tucuita Mandaj Diosca cashnami nin: “Riqui Nínive, cantaca llaquichigrinimi. 

Cambaj carretacunataca rupachishpami, ushpallata rurasha. Malta leoncunataca 

espadami tucuchinga. Cai llajtaman shuhuashpa apamushcacunatapish 

chingachishami. Cambaj huillajcuna huillashcapish, ña mana ashtahuan uyaringachu” 

ninmi. 

NAHUM 3 

1Nínive pueblolla, canca huañuchina, llullana, shuhuana, quichunataca manataj 

saquinguichu. Chashna millai cashcamantaca ¡aij imachari tucungui! 

2Anguhuan azotishca, carreta ruedacuna c'ulun nishcamari uyarin. Caballocuna 

callpamucuj shamuncuna, carretacuna saltashpa c'ulun nicujmari uyarin. 

3Caballocunapi tiyarishcamari shamuncuna, espadacunapish, lanzacunapish achij 

nicunmari, mana yupaipaj achcacunami huañungacuna. Chai huañushcacunallapitajmi 

ñitcarishpa urmangacuna. 

4Huainayaj huarmi shina sumaj ricurishpami, shujtajcunahuan yallitaj 

huainayarcangui, brujianata alli yachachijmi carcangui. Llajtacunapi causajcunatapish 

huainayachishpa, brujiashpami urmachircangui. Chashna mana allita 

rurashcamantami, chai llaquicunaca japinga. 

5Tucuita Mandaj Diosca cashnami nin: “Riqui Nínive, cantaca llaquichigrinimi. 

Cambaj churanataca huichi llatanashpami, ñahuita tapachisha. Shujtaj llajtacunapaj 

ñaupajpimi lluchullata shayachisha. Canta pingachishcataca, llajtata jatun 

mandajcunamanmi ricuchisha. 

6Cambaj jahuapica millanana mapatami shitasha. Chai mapahuanmi cantaca 

tapachisha, jatun mapata shinami cantaca p'iñangacuna. 

7Canta ricujcunaca canmanta anchuringacunami. Ashtahuanpish paicunaca: Niniveca 

llaquinayajmari tucushca ¿pitaj paitaca llaquingari? ¿Maipitaj canta cushichijcunataca 

mashcashari? ningacunami. 

8Nínive, ¿canca Nilo jatun yacu c'uchupi tiyaj Tebas pueblotapish yallimi cani 

yuyanguichu? ¿Chai pueblo shina yacucunahuan muyundijta muyunchishcachu 

cangui? Chai pueblopaj macanacuna baluarte shinaca, mama cuchami carca, jarcaj 

jatun pirca shinaca yacucunami carca. 

9Etiopía llajtaca paita pacajmi carca. Egiptopi causajcunapish cuidanataca manataj 

saquinchu. Fut llajtapi, Libia llajtapi causajcunapish paita ayudajcunami carca. 

10Chashna cajpipish, paitaca prezumi aparcacuna. Paipaj huahuacunatapish, ñan 

esquinacunapi japishpami patapi huajtarcacuna. C'aricunatapish, suerteta rurashpami 

aparcacuna. Jatun nishcacunatapish, cadenacunahuan huatashpami prezu aparcacuna. 

11Cantapish machachingami, huichcashpami churangacuna. Canta p'iñajcuna 

llaquichinaman shamujpica, canpish maipi miticunata mashcanguimi. 

12Muyundij pircacunaca, alli granushca higo yura shinami canga. Micusha nicujcuna 

higo yurata cuyuchijpi, higocuna paicunapaj shimipitaj urmaj shinami urmangacuna. 

13Riqui, cambaj soldadocunaca huarmicuna shinallami canga. Cambaj pueblopi tiyaj 

pungucunaca canta p'iñajcuna yaicuchun tucui pascaringallami. Fierro 

aldabacunatapish ninami tucuita rupachinga. 

14Macanacui punllapajca yacuta ashtangui. Muyundij pircacunataca ashtahuan 

allichiyari. Lodota sarushpa, ladrillota rurangui. Cambaj hornota alli allichiyari. 

15Chaipimi ninapi tucui rupangui. Cantaca espadahuanmi huañuchingacuna. Pulgón 

c'urucuna q'uihuata tucuchij shinami tucuchingacuna. Canca langosta c'urucuna 

shinapish, p'ichachaucuna shinapish mirariyari. 

16Canca c'atujcunata, randijcunataca jahua pachapi tiyaj luzerocunatapish yallitami 

mirachircangui. Cantaca langosta c'urumi mirga mirgata rurashpa micurca. Chai 

q'uipaca callpashpami rirca. 

17Langostacunaca p'uyu shina amsayashpa shamushpami, chiri punllapica pirca 

jahuapi tiyarincuna. Ashtahuanpish inti shamujpica rinllacunami. Paicuna maipi 

causashcatapish pi mana yachanchu. Chai shinallatajmi jatun mandajcunapish 

chingarinllacuna. 

18Asiria llajtata jatun mandajlla, cambaj michijcunaca dormicuncunami. Cambaj 

soldadocunaca samaricuncunami. Cambaj llajtapi causajcunaca urcucunamanmi caita 

chaita rincuna, paicunata tandachijca pi mana tiyanchu. 

19P'aquirishcata alliyachinapaj jambica mana tiyanchu. Cambaj chugrica, mana 

jambipajmi. Canca tucuicunatami llaquichishpa causarcangui. Chaimanta can llaqui 

tucushcata uyajcunaca, tucuicunami maquicunata huajtangacuna” ninmi. 

HABACUC 

HABACUC 1 

Yallitaj millaitami rurancuna nishpa Diosman Habacuc huillashcamanta 

1Dios ima nishcata huillaj Habacucman imalla tucunata ricuchishcami. 

2Mandaj Dioslla, ¿maicamataj mañacushallari? manataj uyahuanguica. ¿Maicamataj 

llaquicunataca huillacushallari? manataj quishpichihuanguica. 

3¿Ima nishpataj ñuca mana ricunachishca millaita ruranacunataca ricuchihuanguiyari? 

Ñuca ñahuipica chingachijcunapish, llaquichijcunapish, rimajcunapish, 

c'amijcunapishmi ricurin. 

4Shinallataj mandashcapish mana allichu, imallata rurashcata ricujpipish mana chai 

shinallataj alli llujshinchu. Ashtahuanpish Diosta mana manchaj runaca, cashcata ruraj 

runataca llaquichinllami. Chashnami cashcata ruranataca manataj rurancuna. 

Judá llajtataca caldeocuna llaquichina cashcamanta 

5“Shujtaj llajtacunata ricuichigari, mancharichigari. Ñucaca cancuna causai 

punllacunapica, shuj ruranatami rurasha. Chai rurashcata pi huillajpipish, cancunaca 

manataj cringuichijmanchu. 

6Riquichij, ñucaca caldeocunatami cancunapajman cachagrini. Paicunaca 

huañuchijcunami, utca imatapish mana allita rurajcunami. Paicunaca, cai pachata 

tucuita purishpa, shujtajcunapaj allpacunata, huasicunata quichujcunami. 

7Paicunaca, mancharina jatun runacunami. Paicunaca cashcata ruranatapish, alli 

nishca canatapish paicunallatajmi mandashcacunapica churancuna. 

8Paicunapaj caballocunaca leopardotapish yalli callpajcunami cangacuna. Tuta purij 

atujcunatapish yalli p'iñacunami cangacuna. Macanacujcunapish chai caru 

llajtamantaca caballocunapimi tiyarishpa yallitaj achcacuna shamungacuna. 

Paicunaca, aguilacuna huañuchinaman callpacuj shinami callpamungacuna. 

9Tucuicunami aichata micunaman shamungacuna. Paicuna shamushpaca, 

tucuicunatami manchachinga. T'iyu allpata tandaj shinami, prezu apashpa ringacuna. 

10Jatun mandajcunatapish mana cazungacunachu, pushajcunatapish chanzata 

rurashpami asingacuna. Pueblo muyundij jatun pircata ricushpapish asingacunami, 

pata huashapi allpata jundachishpa, pata jahuaman huichiyangallacunami. 

11Chai q'uipaca, acapana shinami yaicungacuna. Paicunaca rurashcalla diostami, 

fuerzata cuchunpish mañangacuna” nircami. 

Habacucca Taita Diosta rimashcamanta 

12Ñucata Mandaj jucha illaj Taita Dioslla, canca imapish manaraj tiyaimantapachami 

causacungui. Chashna cashcamanta, ñucanchijca manataj huañushunchu. Mandaj 

Dioslla, llaquichichunmari paicunataca caipica churarcangui. Ñuca jatun Rumilla, 

llaquichichunmari paicunataca callarichircangui. 

13Canca ima jucha illaj cashpami, millaitaca manataj ricunachingui. Ima millaita 

manataj ricui tucunguichu. ¿Ima nishpataj llaquichicujtaca ricucunguillari? Canta 

mana manchaj runaca, paita yalli cashcata ruraj runata juchachishpa llaquichicunmari. 

¿Ima nishpataj chaitaca ricucunguillari? 

14¿Ima nishpataj runacunataca, mama cuchapi tiyaj chalhuacunata shina, pambata 

llucashpa purij mandaj illaj animalcunata shina saquinguiyari? 

15Paicunaca, tucuicunatami anzuelohuan llujshichingacuna. Paicunapaj linchihuanmi 

japingacuna. Chai q'uipaca, mallacunapimi tandangacuna. Ña tucuita tandachishpaca, 

cushicushpami asingacuna. 

16Chashna tandachishcamantami, linchimanca animalcunata cushpa huañuchingacuna. 

Mallacunamanca sahumeriocunatami rupachingacuna. Chaicunahuanmi achcata 

charijyarcacuna. Chaimantami micunatapish achcata charircacuna. 

17¿Paicunaca chai linchimantaca tallingacunachu? Llajtacunata jahuanpi jahuanpi 

chingachinataca ¿manachu llaquinachingacuna? 

HABACUC 2 

Mandaj Diosca Habacucman cutichishcamanta 

1Chapachun ñucata churashcapimi shayacusha, torre jahuapica shayacushallami. 

Ñucata imata rimajta uyaracushallami, ñuca ima mañashcata cutichijta 

chaparacushami. 

2Shinallataj Mandaj Diosmi ñucamanca cashna nishpa cutichirca: “Muscuipi imallata 

ricushcataca tablacunapi quillcangui. Can quillcashcata maijan rezashpaca, 

mancharishpa callpachuncuna. 

3Muscuipi shina ricushcacunaca asha huatacunata q'uipayashpapish, utcami tucuringa, 

mana llullangachu. Q'uipayajpipish chaparacuilla, shamungami mana uniyangachu, 

chaica pajtangami. 

4Riqui mana alli shunguta charijca jatun tucunllami. Ashtahuanpish cashcata rurajca, 

crishcallamantami causanga. 

5Shinallataj vinota ubyaj runaca huañuimanmi chayan. Jatun tucushca runaca mana 

causangachu. Seol shinami mana sajsan. Paica huañui mana saquirij shinami mana 

shaicun. Ñaupamanca paipajlla cachunmi pueblocunapi causajcunataca tucuicunata 

tandachirca” nircami. 

Cashcata mana rurajcunata llaquichishca canamanta 

6¿Manachu paitaca yuyachij shimicunahuan rimangacuna? ¿Manachu paitaca 

chanzata rurangacuna? Paitaca cashnami ningacuna: “Manapish paipajhuan 

charijyajca ¡aij imachari tucunga! ¿Maicamataj prendacunata japishpa 

montonacungallari?” ningacunami. 

7Ñataj canman divijcuna jatarishpa llaquichinman. Ñataj canta chujchuchijcuna 

rijcharinman. Canca, paicuna quichushpa apanallami cangui. 

8Ashtahuanpish canca achca llajtacunamantami imalla charishcacunata quichushpa 

aparcangui. Cantaca runacunapaj yahuarmantapish, allpata shuhuashcamantapish, 

imalla tiyajcunata shuhuashcamantapishmi chai llajtamanta chai pueblocunallamanta 

shamushpa, can imalla charishcacunataca quichushpa apangacuna. 

9Shujtajcuna charishcacunata munashcamanta shuhuashpa huasipi jundachijca, ¡aij 

imachari tucunga! Paica jatun llaquimanta miticungapajmi paipaj huasitaca tazinta 

shina pi mana ricunallapi jahuaman churarca. 

10Pinganayajta rimashpa cunashcacunatami chasquircangui. Achca pueblocunatami 

llaquinayajta saquircangui. Chashna rurashpaca, cambaj quiquin aichallatatajmi 

llaquichishcangui. 

11Rumicunaca pircashca patamantami caparingacuna. Caspicunapish maipi 

churashcamantami cutichingacuna. 

12Pueblota yahuarhuan shayachijcunaca, shujtaj pueblota quichushcacunahuan 

jundachijcunaca, ¡aij imachari tucungacuna! 

13¿Manachu caica tucuita Mandaj Diosmanta canga? Pueblocunapi causajcunaca 

ninapi rupachichunllami trabajangacuna. Llajtacunapi causajcunaca yangamantami 

shaicujta trabajangacuna. 

14Ima shinami mama cuchaca yacuhuan junda tiyacun, chashnallatajmi cai pachapi 

causajcunaca Mandaj Dios jatun cashcata rijsina yuyaihuan junda cangacuna. 

15Shujtajcunaman ubyachijlla, ¡aij imachari tucunga! Canca lluchulla cashcata 

ricungapajmi, hielta ubyachircangui. Chashna rurashcamantaca, ¡aij imachari 

tucungui! 

16Canca alli nishca canapaj randica, pingachishcami cana cangui. Canpish machayari, 

cantapish lluchullatami saquinga. Mandaj Diospaj alli maquipi charicun vasopi 

tiyajtami canmanca ubyachinga. Can alli nishca canataca shungu tigrangami. 

17Libanota llaquichishca llaquicunallatajmi cantapish japinga. Sacha animalcunami 

cantaca manchachinga. Canllataj runacunata huañuchishcamanta, allpata 

shuhuashcamanta, pueblocunapi causajcunapajta shuhuashpa apashcamantami cai 

llaquicunaca cantapish japinga. 

18Runa sumajta trabajashpa rurashca diosca ¿imapajtaj valingari? Yacuyachishpalla 

rurashca diosca llullanallatami yachachin. Chai runaca paillataj rurashca mana rimaj 

dioscunallapimi shunguta churan. 

19Caspi diosta: “Rijchari” nijcunalla, mana rimaj rumi diosta: “Puriyari” nijcunalla, 

¡aij imachari tucungacuna! ¿Paicunaca cancunamanca imata yachachi tucungachu? 

Riquichij, chai dioscunaca curihuan cullquihuan jahuataca sumajta churashcallami. 

Paicunaca samaitaca mana charincunachu. 

20Ashtahuanpish Mandaj Diosca, paipajlla ch'icanyachishca huasipimari causacun. 

Chashna cashcamantaca tucui cai pachapi causajcuna, upalla caichigari. 

HABACUC 3 

Habacucca Taita Diosta mañashcamanta 

1Dios ima nishcata huillaj Habacucca, Sigionot nishca shinami mañarca: 

2Mandaj Dioslla, cambaj shimicunata uyashpaca mancharircanimi. Mandaj Dioslla, 

ñaupa huatacunapi can imalla rurashcata ricuchihuayari. Ñaupa huatacunapi 

rurashcacunata rijsichihuayari. Can p'iñarishca cashpapish, ñucata llaquinataca 

yuyaripangui. 

3Taita Diosca, Temán pueblomantami shamunga. Ima jucha illajca, Parán 

urcumantami shamunga. Selah Jahua pachataca, paipaj sumaj cashcami taparca. 

Shinallataj cai pachapica, paipaj alabanami jundarca. 

4Achij nicujca, luz shinami carca. Paipaj maquimantaca, achij nicuj rayocunami 

llujshirca. Chaipimi pai tucuita rurai tucuj cashcaca pacalla tiyacurca. 

5Paipaj ñaupajmantaca, huañuicunami rirca. Paipaj chaquicunamantaca, nina rupacuj 

brazusmi llujshirca. 

6Paica jatarishcahuanmi cai pachataca medirca. Ricushpallami runacunatapish 

chujchuchirca. Ñaupamanta tiyaj urcucunaca mirga mirgami tucurca. Ñaupamanta 

tiyaj lomacunaca tucuimi chingarirca. Paipaj ñancunaca huiñaimanta huiñaicama 

mana tucurij ñancunami. 

7Cusán llajtapi tiyaj carpa huasicuna urmajtapish ricurcanimi. Madián llajtapi tiyaj 

carpa huasicunapish chujchurcami. 

8Mandaj Dioslla, ¿canca jatun yacucunahuanchu p'iñaringui imatagari? ¿Canca jatun 

yacucunahuanchu p'iñarircangui? ¿Canca cambaj caballocunapi, cambaj mishana 

carretacunapi tiyarishpachu jatun mama cucha yacuta ch'imbarcangui? 

9Cambaj arcotami ricuchircangui. Aillucunaman ari nishca shimicunapish mana 

llullachu carca. Selah Allpatapish, jatun yacucunahuanmi c'aca huaicuta rurarcangui. 

10Canta ricushpaca urcucunapish mancharcami. Yacu jundaicunapish pasarcami. 

Manchanana jatun jutcupish caparircami. Mama cucha yacupish, caiman chaimanmi 

cuyurirca. 

11Intipish, lunapish paicuna causanapimi shayarircacuna. Cambaj puntajlla caspicuna 

achijyachijpi, cambaj achij nicuj lanza achijyachijpimi purircacuna. 

12Canca jatunta p'iñarishpami, cai pachataca sarurcangui. Canca jatunta p'iñarishpami, 

llajtacunapi causajcunataca trillarcangui. 

13Canca cambaj agllashcacunatapish, can agllashpa churashca mandajtapish 

mitsanamanmi llujshircangui. Canta mana manchaj runapaj huasi c'atataca, tucuimi 

urmachircangui. Yacu rumi ricuringacamami, callari rumicunataca, mashcashpa 

llujshichircangui. Selah 

14Paicunapaj soldadocunataca, paicunapaj quiquin flechacunallahuantajmi umata 

jutcurcangui. Jatun acapana shinami ñucataca, caita chaita aparcacuna. Paicunaca, 

imata mana charij huajchata pacallapi huañuchij shinami ñucata huañuchishpaca, 

cushicushun yuyarcacuna. 

15Caiman chaiman cuyuricuj mama cucha yacu jahuataca, cambaj caballocunapi 

tiyarishpami purircangui. 

16Ñucaca, chai tucuitami uyarcani. Chaita uyashpaca, ñuca aichapi imalla 

tiyajcunapish zaillami mancharirca. Rimagrishpapish ñuca shimi jitacunaca 

chujchurcami. Ñuca tullucunapish ismucuj shinami carca. Ñuca yuyaipica, ña 

tucuricuj shinami tucurcani. Chashna cashpapish, llaquichij runa paipaj 

soldadocunahuan huaicashpa cai llajtaman yaicumujpipish, ñucaca chai llaqui 

punllapica mana imata manchashachu. 

17Higocuna mana sisajpipish, uvacuna mana granujpipish, olivocuna mana 

p'ucujpipish, imalla tarpushcacuna mana huiñajpipish, ovejacunata quichujpipish, 

vacacuna corralpi mana tiyajpipish, 

18ñucaca Mandaj Dioshuanmi cushicusha. Ñucaca, ñucata quishpichij Taita Diospimi 

cushicuita charini. 

19Mandaj Jatun Diosca, ñucata pacajmi. Paimari ñuca chaquicunatapish tarugata shina 

utca callpajta ruran. Jahua urcucunaman pushashpami, chaipi purichin. Cuerdayuj 

ñuca tocanacunapi tocashcahuan cantajcunata pushaj cantachinami. 

SOFONÍAS 

SOFONÍAS 1 

Mandaj Dios p'iñarishpa llaquichina punllamanta 

1Sofoniasca Cusi shuti runapaj churimi carca. Cusica Gedaliaspaj churimi carca. 

Gedaliasca Amariaspaj churimi carca. Amariasca Ezequiaspaj churimi carca. Amón 

shuti runapaj churi Josías, Judá llajtata mandacui huatacunapimi, Mandaj Diosca chai 

Sofoniastaca chashna nirca. 

2Mandaj Diosca cashnami nin: “Cai pachapi imalla tiyajcunataca tucuitami 

chingachisha. 

3Runacunatapish, animalcunatapish, huairata purij alasyuj animalcunatapish, mama 

cuchapi causaj chalhuacunatapish, Diosta mana manchaj runacunatapishmi 

chingachisha. Cai pachapi causaj runacunataca, tucuicunatami chingachisha” ninmi 

Mandaj Diosca. 

4“Shinallataj Judá llajtapi causajcunatapish, Jerusalén pueblopi causajcunatapish 

tucuicunatami ñuca maquita chutashpa llaquichisha. Baalmanta mirga mirga 

saquirishcacunatapish, paita servij curacunatapish caimantaca tucuitami anchuchisha. 

5Huasi jahuaman huichiyashpa luzerocunata cungurijcunatapish, Mandaj Diospish, 

Milcom diospish ricucunmi nishpa llullashpa cungurijcunatapishmi chingachisha 

ninmi. 

6Shinallataj Mandaj Diosta caticushca jahua paimanta anchurijcunatapish, mana 

mashcajcunatapish, paita mana imata tapujcunatapish chingachingami” nishpami 

huillarca. 

7Mandaj Jatun Diospaj ñaupajpica upalla caichigari. Mandaj Dios shamuna punllaca 

ñallamari pajtamucun. Mandaj Diosca, paita p'iñachijcunata huañuchichunca ñamari 

agllashcata charicun. 

8“Mandaj Dios ñucata p'iñachijcunata huañuchicui punllallatajmi mandajcunatapish, 

jatun mandajpaj churicunatapish, shujtaj llajta churanata churarijcunatapish 

llaquichisha. 

9Chai punllallatajmi pungu jahuata saltajcunatapish, amocunapaj huasicunapi 

shuhuashpalla ima charinacunahuan jundachijcunatapish, umajcunatapish 

llaquichisha. 

10Mandaj Dios ñucatajmi cashnapish nini: Chai jatun llaqui punllapica Chalhua 

pungumantaca, ñucanchijta llaquihuayari nishpa caparirinacushcami uyaringa. 

Caishuj pungumantaca llaquinayajta huacashcami uyaringa. Lomacunapipish jatun 

mancharina llaquicunami ricuringa. 

11Mactespi causajcunalla, huacaichigari. Caipi c'atujcunapish, randijcunapish 

tucuimari chingarishca. Cullquita apamujcunapish tucuimari chingarishca. 

12Chai punllapica luzta japichishpami, Jerusalén pueblopi causajcuna imalla 

rurashcataca ricusha. Siquiyashca vino shina imata mana manchashpa causacuj 

runacunatapish llaquichishami. Paicunaca shungu ucullapica: Mandaj Diosca 

allitapish, mana allitapish mana rurangachu nincunami. 

13Chaimantami paicuna imalla charishcacunataca, shujtajcuna tucuita quichushpa 

apangacuna. Paicunapaj huasicunatapish urmachishpami chingachingacuna. 

Huasicunata rurashpapish, mana chaipi causangacunachu. Uvata tarpushpapish, 

vinotaca mana ubyangacunachu” ninmi. 

14Mandaj Dios jatunta llaquichina punllaca ñallamari chayamucun. Chai punllaca 

ñallamari pajtamucun. Mandaj Dios llaquichicui punllaca, jatun llaqui, huacai 

punllami canga. Chai punllapica, c'ari c'ari tucushca runacunapish capariringacunami. 

15Chai punllaca llaqui, huacai, nanarina, caparirina, tucurina punllami canga. Chai 

punllaca manchanana amsa tuta, p'uyuhuan tapashcapish, amsajlla tutapishmi canga. 

16Chai punllaca trompetapi tocashcapish, pueblo muyundij jatun pirca 

jahuacunamanta caparirinacushpa huacashcapish, jatun torrecuna jahuamanta 

caparirinacushcapishmi uyaringa. 

17“Mandaj Dios ñucata, p'iñachishpa millaita ruraj runacunataca jatuntami 

llaquichisha. Chaimantami paicunaca ñahui mana ricuj shina musparishpa 

puringacuna. Paicunapaj yahuarpish allpa shinami jicharinga. Paicunapaj aichapish 

mapa shinami shitaringa” ninmi. 

18Mandaj Dios jatunta p'iñarishpa llaquichicui punllapica, paicunapaj cullquipish, 

curipish mana quishpichi tucungachu. Ashtahuanpish Mandaj Diosca jatunta 

p'iñarishpami, cai pachataca ninahuan tucuita tucuchinga. Cai pachapi causajcunataca, 

ñapish tucuita tucuchingallami. 

SOFONÍAS 2 

C'uchulla llajtacunapi causajcunata llaquichina cashcamanta 

1Llajtacunapi causaj pingai illajcunalla, tandanacushpa alli yuyarichigari. 

2Mandaj Dios huillachishcapi nishca shina manaraj tucujpi, t'amu shina manaraj 

chingarishpa, Mandaj Dios jatunta p'iñarishpa cancunata manaraj jatunta llaquichijpi 

alli yuyarichigari. 

3Cai llajtapi causaj alli shungu runacuna, cancunaca Mandaj Dios imallata rurashcata 

yuyarishpa paita mashcaichigari. Cashcata ruranata mashcaichigari. Chashna cancuna 

allita ruranata mashcajpica, Mandaj Dios jatunta p'iñarishpa llaquichicui punllaca 

huaquichingapishchari. 

4Gaza puebloca, shitashcami saquiringa. Ascalón pueblopish, chingachishcami 

saquiringa. Asdod pueblopi causajcunapaj ima charishcacunatapish, chaupi 

punllapimi quichushpa apangacuna. Ecrón pueblopi causajcunataca, sapimanta 

llujshichij shinami llujshichingacuna. 

5Mama cucha yacu uripi causaj cereteocunaca, ¡aij imachari tucungacuna! 

“Filisteocuna causan Canaán llajtalla, tucui cancunatami huañuchisha. Shujllatapish 

causajta mana saquishpami, tucuita chingachichisha. 

6Shinallataj mama cucha yacu uripi tiyaj tucui llajtacunapica, michina q'uihuacunami 

huiñanga, ovejacunapaj corralcunallami tucunga” ninmi. 

7Chai allpaca, Judapaj huahua huahuacunamanta saquirijcuna causana llajtami canga. 

Paicunaca chaipimi michinga. Ascalón pueblopi tiyaj huasicunapimi tutacunaca 

dormingacuna. Paicunapaj Mandaj Taita Diosmi ricugringa, prezu causacujcunatapish 

cacharichingami. 

8“Moab shuti, Amón shuti llajtacunapi causajcuna, ñuca agllashcacunata yangata 

rurashpa c'amicujtaca uyarcanimi. Paicunami israelcunapaj llajtata quichushpa jatun 

tucushpa causarcacuna. 

9Ñucaca causacunimi ninmi tucuita Mandaj, israelcunapaj Taita Diosca. Chaimanta 

Moab llajtaca, Sodoma pueblo shinami saquiringa. Amón llajtaca, Gomorra pueblo 

shinami saquiringa. Chai llajtacunapica chinicunami huiñanga, cachillami tucunga. 

Chashnami huiñaita shitashca saquiringa. Ñuca agllashcacunapuramanta 

saquirishcacunami paicuna imalla charishcacunatapish quichungacuna, 

allpacunatapish paicunapaj cachunmi japingacuna” ninmi. 

10Paicunallataj jatun tucushpa, tucuita Mandaj Dios agllashcacunata yangata rurashpa 

c'amishcamantami, chai llaquicunaca japinga. 

11Mandaj Diosca, paicunahuanca jatuntami p'iñaringa. Chaimanta cai pachapi tiyaj 

dioscunataca tucuitami chingachinga. Tucui llajtacunapi causajcunaca, 

tucuicunallatajmi paicuna maipi cashcallapitaj Diostaca cunguringacuna. 

12Etiopía llajtapi causajcuna, cancunatapish ñuca espadahuanmi huañuchisha. 

13Mandaj Diosca, paipaj maquita janaj ladoman chutashpami, Asiria llajtataca 

chingachinga. Shinallataj Nínive pueblotapish, shitashca pambata shinami, chaquishca 

llaquinayajta saquinga. 

14Chaipica charina animalcunapish, sacha animalcunapish causanami tucunga. 

Pelicanopish, erizopishmi huasi pilar jahuacunapi dormingacuna, huasi 

ventanacunapimi huacangacuna. Cedro caspicunapish, p'aquirishpa llujshishcamanta 

pungucunapish llaquinayajmi tucunga. 

15Chai puebloca, imata mana manchashpa, cushicushpami causarca. Chaipi 

causajcunaca, paicunapaj shungupica: “Ñucanchijllamari cashna jatunca canchij” 

nijcunami carca. ¡Riquichigari, ima shinami sacha animalcuna causanapaj shitashca 

saquirishca! Chashna tucushcamantaca, maijanpish chai c'uchullata purijcunaca 

maquipi huajtarishpami asingacuna. 

SOFONÍAS 3 

Jerusalenpi causajcunapaj juchata perdonashami nishcamanta 

1Juchahuan mapayashpa causacuj, huajchacunata llaquichij Jerusalén pueblopi 

causajcunalla, ¡aij imachari tucunga! 

2Mandaj Dios rimashcatapish mana uyarcacunachu, alli tucuchun jarcashcatapish 

mana cazurcacunachu. Mandaj Diospica mana shunguta churarcacunachu. Paicunapaj 

Diospajmanpish mana c'uchuyarcacunachu. 

3Jerusalenpi causajcunata mandajcunapish, paicunapaj chaupipica huacaricuj 

leoncuna shinami. Juezcunapish tuta purij atujcuna shinami cayandijpajca, shuj 

tullullatapish mana saquincunachu. 

4Paicunapaj huillajcunapish, llullashpalla huillajcunami. Paicunapaj curacunapish, 

Diospaj huasita mapayachijcunami, mandashcacunatapish mana cazujcunami. 

5Mandaj Diosca, paicunapaj chaupipica cashcata rurajmi. Paica, ima millaitaca mana 

rurangachu. Paica cashcata ruranataca, achijman llujshichishpami ricuchinga. 

Cashcata ruranataca manataj cungaringachu. Ashtahuanpish millai runaca, pingai 

tucushcataca mana rijsirinchu. 

6“Llajtacunatapish chingachichircanimi, paicunapaj huasicunapish llaquinayajmi 

tucurca, ñancunatapish pi mana puripaj shitashcatami saquircani. Paicunapaj 

pueblocunapish pi mana causaipaj llaquinayajmi saquirirca. 

7Chai tucui llaquicunata ricushpaca, ñucataca manchangami yuyarcanimi. Imamanta 

jarcashpa llaquichishcatapish cazungami yuyarcanimi. Ñuca llaquichishcamanta 

paicuna cazushca cajpica, paicuna causana huasicunatapish mana chingachimanchu 

carcani. Ashtahuanpish millaitarajmi utca rurarcacuna. 

8Chashna cashcamantami Mandaj Dios, ñucaca cashna nini: Cancuna imalla 

rurashcata ricuchina punllacama shuyaichijlla. Ñucaca tucui llajtacunatapish, 

mandajcunatapish tandachishpa ñuca p'iñarishcataca, nina lunyacujta shina paicunapaj 

jahuapi shitana yuyaimi cani. Chashnami cai pachapi causajcunaca, lunyashpa rupacuj 

ninapi rupashpa chingaringacuna. 

9Chai punllacunapica, tucuicunatami ima mapata mana rimaj c'allucunayujta rurasha. 

Chashna rurajpimi, tucuicuna Mandaj Dios ñucallata mañangacuna, tucuicunami 

tandalla ñucallata servingacuna. 

10Etiopía llajtapi tiyaj jatun yacucuna chaininijpi causajcunami, ñucataca 

mañangacuna. Jerusalenmanta caita chaita cachashcacunami imalla cuna cashcata 

ñucaman cungapaj apamungacuna. 

11Cancunapaj chaupimantaca, jatun tucushpa cushicujcunataca anchuchishami. 

Chaimantami ñucapajlla urcupica, ña mana cutinca jatun tucunguichij. Chashnami 

chai punllapica, cancunaca millaita rurashpa ñucata c'ariyashcamanta ña mana 

pingachishca canguichij. 

12Cai pueblopica imata mana yachajcunata, huajchacunallatami saquisha. Paicunami 

Mandaj Dios ñucallapi shunguta churangacuna. 

13Chai saquirishca israelcunaca pita mana llaquichingachu, mana llullangacunachu. 

Paicunapaj c'alluca pita mana umangachu. Paicunataca allimi michinga. Paicuna 

dormicujpipish, pi mana manchachingachu” ninmi. 

Jerusalenpi causajcuna cushicuihuan cantashcamanta 

14Siónpi causajcunalla, cantaichigari. Israelcunalla, cantaichigari. Jerusalenpi 

causajcunalla, tucui shunguhuan cushicuichigari. 

15Mandaj Diosca, cancunata llaquichinataca anchuchishcamari. Cancunata 

p'iñajcunatapish canllamanmari llujshichishca. Mandaj Diosca, israelcunapaj chaupipi 

Jatun Mandajmari. Chaimanta ima llaquitapish mana cutin ricunguichijchu. 

16Chai punllacunapica, Jerusalenpi causajcunataca: “Ama imata manchaichijchu. 

Siónpi causajcuna, ama fuerza illaj tucuichijchu” ningacunami. 

17Mandaj Diosca cancunapaj chaupipimari, paica tucuita rurai tucuj cashcamantaca 

cancunataca quishpichingami. Cancunamantaca Mandaj Diosca cushicungamari. 

Paica c'uyashcamantaca upallangamari. Cancunamantaca cushicushpami paica 

cantanga. 

18“Uni huatacunata, llaqui huacailla causacujcunatapish tandachishami. Paicunaca 

cancunapajmari carca. Paicunapajca, paicunata p'iñajcunaca llashaj quipi shinamari 

carca. 

19Chai punllacunapica cancunata llaquichijcunamanca, ñucami paicuna japina 

cashcata cusha. Patojocunatapish quishpichishami, chingarishca puricujcunatapish 

tandachishami. Cancunataca alli nishca cachunpish, tucui cai pachapi rijsishca 

cachunpishmi caipica churasha. 

20Chai punllacunapica, cancunataca ñucami pushamusha. Chai punllacunapica, 

cancunataca ñucami tandachisha. Cancuna ricucunpi prezumanta cacharichishpami, 

tucui cai pachapi tiyaj llajtacunapi causajcuna rijsishca cachun, alli nishca cachun 

caipica churasha” ninmi Mandaj Diosca. 

HAGEO 

HAGEO 1 

Diospaj huasita cutin shayachichun mandashcamanta 

1Persia llajtataca jatun mandaj Darioca, ñami ishqui huata sujta quillata mandacurca. 

Sujta quillapaj punta punllapimi, Mandaj Diosca pai ima nishcata huillaj Hageotaca, 

Judá llajtata mandaj Zorobabelpajmanpish, curacunata mandaj Josuepajmanpish 

cacharca. Zorobabelca, Salatielpaj churimi carca. Josueca, Josadacpaj churimi carca. 

Paicunamanca Hageoca cashnami nirca: 

2Tucuita Mandaj Diosca cashnami nin: “Cai runacunaca: Mandaj Diospaj huasita 

cutin shayachina punllaca manaraj chayamunchu nincunami” ninmi. 

3Chaimantami Mandaj Diosca, pai ima nishcata huillaj Hageotaca, cashna huillachun 

cacharca: 

4“Diospaj huasi ¿shitashca siricujpirajchu cancunaraj achij nicuj sumaj huasicunapi 

causacunguichij, imamí?” ninmi. 

5Chaimantami tucuita Mandaj Diosca cashna nin: “Cancuna ima shina cashcataraj 

yuyarichigari. 

6Cancunaca achcata tarpushpapish, ashallatami japinguichij. Micushpapish mana 

huijsa jundata micunguichijchu. Yacuta ubyashpapish, yacunaillahuantajmi 

saquiringuichij. Chirijpi churanacunata churarishpapish, manataj cunujyanguichijchu. 

Trabajashcamanta cullquita japishpapish, jutcu muchilapimi huaquichinguichij” 

ninmi. 

7Chaimantami tucuita Mandaj Diosca cashna nin: “Cancuna ima shina 

causacushcataraj alli yuyarichigari. 

8Urcumanta caspicunata apamushpa, ñuca huasita cutin shayachichij. Chashna 

rurajpimi chai huasipica, ñuca alli cashcata ricuchisha. Chashnami ñucaca 

jatunyachishca casha” ninmi Mandaj Diosca. 

9Tucuita Mandaj Diosca cashnapishmi nin: “Cancunaca imatapish achcata japina 

yuyailla cashpapish, ashallatami japinguichij. Cancunapaj huasicunapi 

huaquichishcatapish huaira apaj shinami, ñucaca tucuita apasha. ¿Imamantataj 

chashna llaqui tucunchij? yuyanguichijchari. Ñuca huasita shitashca siricujta 

ricushpapish, cancunapaj huasicunataraj sumajta allichicujpimi chashna rurani. 

10Chaimantami cancunapajca tamyapish jahua pachamantaca ña mana ashtahuan 

shamun, allpacunapipish ima grano mana ashtahuan p'ucun. 

11Ñucamari cai llajtapica mana tamyachircani. Chaimantami urcucunapish, tarpuna 

allpacunapish tucui chaquishca siricun. Shinallataj trigotapish, vinotapish, 

aceitetapish, allpapi imalla p'ucushcatapish tucuimi chaquichircani. Runacunatapish, 

animalcunatapish, runacunapaj maquihuan trabajashcacunatapish tucuimi 

chingachircani” nishpami huillachirca. 

12Salatielpaj churi Zorobabelpish, Josadacpaj churi curacunata mandaj Josuepish, 

tucui shujtajcunapishmi paicunata Mandaj Dios chashna nichun cachashcata 

uyarcacuna. Dios ima nishcata huillaj Hageo chashna huillajta uyashpami, paicunaca 

Mandaj Diospaj ñaupajpica achcata mancharcacuna. 

13Chashna manchajpica, Mandaj Dios cachashca Hageoca Mandaj Diosllataj 

huillanaman cachajpimi: “Mandaj Diosca: Ñucaca cancunahuanmi cani ninmi” nirca. 

14Mandaj Diosca chashna huillachishpami, Judá llajtata mandaj Salatielpaj churi 

Zorobabelpaj yuyaitapish, curacunata mandaj Josadacpaj churi Josuepaj yuyaitapish, 

chaipi tucui causajcunapaj yuyaitapish pascarca. Chaimantami tucuita Mandaj, 

paicunapaj Taita Diospaj huasitaca allichinata callarircacuna. 

15Jatun mandaj Darío ña ishqui huatata mandacui sujta quillapaj ishqui chunga chuscu 

punllapimi, chai huasitaca allichinata callarircacuna. 

HAGEO 2 

Diospaj huasitaca sumajta allichishca 

1Canchis quillapaj ishqui chunga shuj punllapimi Mandaj Diosca, Dios ima nishcata 

huillaj Hageotaca cashna mandarca: 

2“Judá llajtata mandaj Salatielpaj churi Zorobabelmanpish, Josadacpaj churi, 

curacunata mandaj Josuemanpish, tucui chaipi causajcunamanpish cashna ni: 

3Sarunman cai huasi sumaj cashcata ricujcunapuramantaca, ¿maijan 

causacunguichijrajchu? ¿Cunanca ima shina cashcatataj ricunguichigari? ¿Cancunapaj 

ñahuipica, cai huasica ima mana tiyashca shinachu ricurin imatagari? 

4Chaimanta cunanca, can mandaj Zorobabelpish, Josadacpaj churi, curacunata mandaj 

Josuepish, tucui cai llajtapi causajcunapish, cai huasita rurashpa catichijlla, ama 

saquirichijchu. Ñucaca, cancunahuannmi cani ninimi tucuita Mandaj Diosca. 

5Shinallataj cancuna Egiptomanta llujshimucujpi, ima shinami shuj ruranata rurasha 

nircani, chashnallatajmi ñuca Espirituca cancunahuan canga. Chashna cajpica ama 

imata manchanguichijchu” ninmi. 

6Tucuita Mandaj Diosca cashnapishmi nin: “Ñallami jahua pachatapish, cai 

pachatapish, mama cucha yacutapish, chaquishca allpatapish chujchuchisha. 

7Shinallataj tucui llajtacunapi causajcunatapish chujchuchishami. Tucui llajtacunapi 

causajcuna shamuchun munashcami shamunga. Shinallataj cai huasitaca 

sumajyachishami” ninmi tucuita Mandaj Diosca. 

8Shinallataj tucuita Mandaj Diosca, cashnapishmi nin: “Cullquipish, curipish 

ñucapajmi. 

9Q'uipata rurashca cai huasica, ñaupaman rurashca huasitapish yalli sumajmari canga” 

ninmi tucuita Mandaj Diosca. “Caipica sumaj causaitamari churasha” ninpishmi 

tucuita Mandaj Diosca. 

Mandaj Diosca israelcunataca paita mana cazujpi llaquichishcamanta 

10Jatun mandaj Darío ishqui huatata mandacujllapitajmi, iscun quillapaj ishqui chunga 

chuscu punllapi, Mandaj Diosllataj pai ima nishcata huillaj Hageotaca cashna nirca: 

11“Tucuita Mandaj Dios ñucaca cashnami nini: Cunanca curacunata cashna tapui: 

Mandashcapi nishca shina, 

12shuj runaca Diospajlla ch'icanchishca aichata paipaj churanapi migllashpa 

apacungachari. Chai aichata migllashca churanapi tanda cashpa, aicha cusashca 

cashpa, vino cashpa, aceite cashpa, mana cashpaca ima shujtaj micuna cashpapish 

tuparishcallamanta ¿chaipish Diospajlla micuna tucungachu? nishpa tapui” nircami. 

Chashna tapujpica chai curacunaca: “Mana” nircacunami. 

13Shina nijpipish Hageoca cashna tapurcarajmi: “Maijanpish huañushca aichapi 

tuparishpaca mapami tucun. Chashna tucushca jahua, Diospajlla caj chai 

micunacunapi tuparingachari. Pai tuparishca micunaca ¿mapachu saquirinman?” 

nishpa tapujpica, chai curacunaca: “Ari, mapatajmari saquirinman” nircacunami. 

14Chashna nijpimi, Hageoca cashna nirca: “Mandaj Diosca cashnami nin: Ñuca 

ñaupajpica, cai runacunapish chashna mapacunallatajmi. Paicuna imata rurashcapish, 

paicuna ñucaman caipi imata cushcapish chashna mapallatajmi. 

15Chashna cashcamantaca, Mandaj Diospaj huasita manaraj pircai callarishpa 

cunanmantapacha alli yuyarichigari. 

16Manaraj caita ruranata callarishpaca, ¿imamantataj maijanpish ishqui chunga efa 

tiyana montón granota pallai callarishpaca, chunga efallata japij carcanguichigari? 

¿Imamantataj pichca chunga puñu vino llujshina pajta uvata capishpapish, ishqui 

chunga puñullata vinotaca japij carcanguichigari? 

17Ñucamari cancuna tarpushca granocunataca, jatun acapanahuan, ungüicunahuan, 

runduhuan chingachircani. Chashna rurajpipish, manataj ñucapajman 

cutirircanguichijchu” ninmi Mandaj Diosca. 

18“Cancunaca cunanmantaca alli yuyarichigari. Diospaj huasitaca iscun quillapaj 

ishqui chunga chuscu punllapimi, rumicunata churashpa callaricunguichij. Cunan 

punllamanta cancunapaj shungupi alli yuyarichigari. 

19Cancunapaj tarpuna muyucunaca p'utsacunapirajmi tiyacun. Uvapish, higocunapish, 

granadacunapish, olivo yuracunapish manaraj sisanllapishchu. Shina cajpipish 

cancunamanca cunan punllamantami allicunata cusha ninmi” nircami. 

Mandaj Diosca Judá llajtata mandaj Zorobabelpaj allita rurasha nishcamanta 

20Iscun quillapaj chai ishqui chunga chuscu punllallapitajmi cutinllataj Mandaj 

Diosca, Hageotaca cashna nirca: 

21“Judá llajtata mandaj Zorobabelman cashna ni: Ñucaca jahua pachatapish, cai 

pachatapish chujchuchishami. 

22Cai pachata mandajcunatapish, paicuna mandashpa tiyanatapish chingachishami. 

Macanacuna carretacunatapish, chai carretacunapi purij soldadocunatapish 

urmachishami. Shinallataj caballocunatapish, chai jahuapi tiyarishpa purij 

soldadocunatapish huañuchishami. Paicunapaj espadacunallahuantajmi caishuj 

chaishuj huañunacungacuna. 

23Ñuca paicunata chashna llaquichicui punllacunapica, Salatielpaj churi ñucata servij 

can Zorobabeltaca, ñuca sellota churana sortijasta shinami huaquichisha. Ñucamari 

cantaca agllarcani. Ñucaca tucuita Mandaj Dios cashpami, chashna nini ni” nircami. 

ZACARÍAS 

ZACARÍAS 1 

Mandaj Diosca israelcunataca ñucapajman cutirichij nishcamanta 

1Mandaj Dios ima nishcata huillaj Zacariasca, Iddopaj churi Berequiaspaj churimi 

carca. Persia llajtata jatun mandaj Darío ña ishqui huata pusaj quillata mandacujpimi, 

Mandaj Diosca Zacariasmanca cashna nirca: 

2“Mandaj Diosca, cancunapaj ñaupa yayacunahuanmi yallitaj p'iñarirca. 

3Chaimanta paicunataca cashna ni: Tucuita Mandaj Diosca cashnami nin: 

Ñucapajman cutirichigari, ñucapish cancunapajman tigrashami ninmi tucuita Mandaj 

Diosca. 

4Ama cancunapaj yayacuna shinallataj caichijchu. Dios ima nishcata punta 

huillajcunaca paicunamanca: Mana alli ñancunamanta, millaita ruranamantapish 

anchurichij ninmi tucuita Mandaj Diosca nishpami huillarcacuna. Chashna 

nishcatapish manataj cazurcacunachu, manataj uyarcacunachu. 

5Cancunapaj ñaupa yayacunaca, ¿maipitaj canga? Dios ima nishcata huillaj 

runacunapish, ¿huiñaita causacungallachu? 

6Ashtahuanpish cancunapaj yayacunamanca ñuca shimicunatapish, ñuca 

mandashcacunatapish ñuca ima nishcata huillaj runacunatami huillachun mandarcani. 

Ñuca mandashcacunaca, paicunapajmanmi chayarca. Chaimantami ñucapajman 

cutirircacuna. Paicunaca cashnapishmi nircacuna: Mandaj Diosca, ñucanchijtaca mana 

alli ñancunapi puricushcamantapish, millaita rurashcamantapishmi, chashna 

llaquichinataca yuyarirca. Pai rurasha nishca shinallatajmari ñucanchijtaca llaquichin 

nircacunami nishpa huillai” nircami. 

Caballocunata muscuipi shina ricushcamanta 

7Dios ima nishcata huillaj Zacariasca, Iddopaj churi Berequiaspaj churimi carca. Jatun 

mandaj Darioca, ishqui huata chunga shuj quillatami mandacurca. Chai quillaca, 

Sebat shutimi carca. Chai quillapaj ishqui chunga chuscu punllapimi Mandaj Diosca, 

Zacariasmanca muscuipi shina ricuchirca. Chaitami paica cashna huillarca: 

8Ña tuta tucujpimi, ñapish alazán caballopi tiyarishca runata ricurcani. Chai runaca, 

pugru pambapi tiyaj mirto yuracuna chaupipimi carca. Paipaj huashatapish alazán 

caballocuna, bayo caballocuna, yuraj caballocunami caticurca. 

9Chaita ricushpaca, cashnami nircani: “¿Ñuca amitolla caicunaca imatagari?” nijpimi, 

ñucahuan rimacuj angelca: “Ñucami caicuna ima cashcataca yachachisha” nirca. 

10Chai mirto yuracuna chaupipi caj runami cashna nirca: “Caicunataca Mandaj 

Diosmi, cai pachata ricushpa purinaman cacharca” nircami. 

11Paicunaca, mirto yuracuna chaupipi caj Mandaj Diospaj angelmanca cashnami 

nircacuna: “Ñucanchijca ñami tucui cai pachata muyushpa shamupanchij, 

tucuicunami casijlla samaricuncuna” nishpami huillarcacuna. 

12Chashna huillashcata uyashpami, Mandaj Diospaj angelca cashna nirca: “Tucuita 

Mandaj Dioslla, ñamari canchis chunga huatacunata Jerusalén pueblopi 

causajcunahuanpish, Judá llajtapi tiyaj pueblocunapi causajcunahuanpish 

p'iñarishcangui. ¿Maicamataj mana llaquinguiyari?” nircami. 

13Chashna nijpimi Mandaj Diosca, ñucahuan parlanacucuj angelmanca sumaj 

shimicunahuan, cushichij shimicunahuan cutichirca. 

14Chaimantaca ñucahuan parlanacucuj angelca, ñucataca cashnami nirca: “Caparishpa 

cashna huillai: Tucuita Mandaj Diosca cashnami nin: Jerusalentapish, Siontapish 

ñucapajlla cachunmi munarcani. 

15Chaimantami ricuj llajtacunahuanca yallitaj p'iñarishca cani. Ñuca ashallata 

p'iñarishca cajpica, ashtahuanpish paicunaca yallitaj millaita rurashpami 

p'iñachircacuna ninmi. 

16Chaimantami Mandaj Diosca cashna nin: Jerusalenta c'uyashpami, paipajman 

tigrani. Chai pueblopimi ñuca huasitaca rurangacuna. Jerusalén pueblopimi 

plomadataca chutanga ninmi tucuita Mandaj Diosca ningui. 

17Cashnapish ninguiraj: Tucuita Mandaj Diosca cashnami nin: Ñuca pueblocunaca, 

achca allicunahuan talliricujmi canga. Mandaj Dios ñucaca, Sión urcutaca 

cushichisharajmi, Jerusalén pueblotaca agllasharajmi ninmi ningui” nircami. 

Gachucunatapish carpinterocunatapish muscuipi shina ricushcamanta 

18Chai q'uipami, ñahuita huichilla alzarcani, chaipica chuscu gachucunatami ricurcani. 

19Chaita ricushpami, ñucahuan parlanacuj angeltaca: “Chaicunaca ¿imatagari?” nijpi, 

chai angelca: “Cai gachucunami Judá llajtapi causajcunatapish, israelcunatapish, 

Jerusalén pueblopi causajcunatapish caita chaita tsirapashpa cacharcacuna” nircami. 

20Chai q'uipaca Mandaj Diosca, chuscu carpinterocunatami ricuchirca. 

21Chaita ricushpapish ñucaca: “Cai runacunaca ¿imatataj ruranaman shamucuncuna?” 

nijpimi, chai angelca cashna nirca: “Ñaupaman can ricushca chuscu gachucunami 

Judá llajtapi causajcunataca, caita chaita tsirapashpa cacharcacuna. Chaimantami 

paicunaca, umallatapish pi mana alzai tucurcacuna. Judá llajtapi causajcunata 

tsirapashpa cachaj llajtacunapi causajcunapaj gachucunata paquishpa 

manchachinamanmi chai runacunaca shamushcacuna” nircami. 

ZACARÍAS 2 

Medina cordelta muscuipi shina ricushcamanta 

1Chai q'uipami, ñahuita huichilla alzarcani. Chaipica medina cordelta maquipi 

aisashpa shayacuj shuj runatami ricurcani. 



1769 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

2Chai runataca: “¿Maimantaj ricungui?” nishpami tapurcani. Chashna nijpimi paica: 

“Ñucaca, Jerusalén pueblotami mashna ancho cashcata, mashna largo cashcata 

medinaman ricuni” nirca. 

3Chaimantaca ñapish ñucahuan parlanacuj ángel llujshijpica, shujtaj angelmi paita 

tupanaman llujshirca. 

4Chai tupanaman llujshij angelca, chaishuj angeltaca cashnami nirca: “Callpashpa 

chai mosoman cashna nigri: Jerusalén pueblopica achca runacunapish, achca 

animalcunapishmi jundaringa. Jerusalenca, pircacuna illajllami canga. 

5Jerusalentaca, ñucami lunyacuj ninahuan muyundijta pircashca shina jarcasha. 

Ñucaca jatun cashcata ricuchingapajmi, paicunapaj chaupipica cashna ninmi nigri” 

nishpami huillarca. 

Diosca paipaj agllashcacunataca tigramuichij nishcamanta 

6Mandaj Diosca cashnami nin: “Riquichij, ñucami caipi chaipi causagrichun 

cacharcani. Cunanca janaj lado llajtapi causajcuna miticuichigari” ninmi Mandaj 

Diosca. 

7“Babilonia llajtapi causaj Sionlla, miticuyari” ninmi. 

8Tucuita Mandaj Diosca cashnami nin: “Ñucataca jatunyachishca q'uipami, cancuna 

imalla charishcacunata quichujcunapaj llajtacunamanca cachanga. Maijanpish 

cancunata llaquichishpaca, paipaj ñahuita ricucujta tujsicuj shinami llaquichicun. 

9Chaimantami ñuca maquita alzashpa, paicunataca llaquichigrini. Paicuna imalla 

charishcacunatapish, servijcunallatajmi tucuita quichushpa apangacuna. Chashna 

rurajpimari ñucataca, tucuita Mandaj Dios cachashcata yachanguichij” ninmi. 

10Mandaj Diosca cashnami nin: “Siónpi causajcunalla, cushicushpa cantaichigari. 

Ñucaca, ñallami cancunapajman shamugrini. Ñuca shamushpaca, cancunahuanmi 

causasha. 

11Chai punllapica, Mandaj Dios ñucapajmanca, achca llajtacunamantami 

tandanacumungacuna. Chaimantaca ñucapajllami tucungacuna, ñucapish 

paicunahuanmi causasha” ninmi. Chashna rurashcata ricushpami, tucuita Mandaj 

Diosllataj ñucata cancunapajman cachashcataca yachanguichij. 

12Mandaj Diosca, jucha illaj llajtapimi, pai japina cashca Judá llajtataca japinga. 

Jerusalén pueblotapish agllangami. 

13Tucui cai pachapi causajcuna, Mandaj Diospaj ñaupajpica, upalla caichigari. 

Paipajlla caj jucha illaj causanamantami paica jatarishca. 

ZACARÍAS 3 

Curacunata mandaj Josueta muscuipi shina ricushcamanta 

1Mandaj Diosca ñucamanca, curacunata mandaj Josué curatami ricuchirca. Paica, 

Mandaj Diospaj angelpaj ñaupajpimi shayacurca. Josué curapaj alli maquimanca, 

Satanasmi juchachingapaj shayacurca. 

2Mandaj Diosca, Satanastaca cashnami nirca: “Riqui Satanás, cantaca Mandaj 

Diosllataj llaquichishca cachun. Jerusalén pueblota agllaj Mandaj Diosllataj cantaca 

llaquichishca cachun. Caica, lunyacuj ninamanta llujshichishca brazusmi” nircami. 

3Josueca, Mandaj Diospaj angelpaj ñaupajpica, yallitaj mapa churanata churashcami 

shayacurca. 

4Chaita ricushpami, chai angelca paipaj c'uchupi shayacujcunataca: “Chai mapa 

churanata llujshichichij” nishpa mandarca. Chai q'uipaca Josuetaca: “Riqui, chai mapa 

churanacunata anchuchishpami, bodaman rina sumaj churanata churachini” nircami. 

5Chai q'uipaca: “Limpio turbanteta Josuepaj umapi churachichij” nishpami mandarca. 

Chashna nijpimi, paicunaca limpio turbanteta umapi churachishpa, sumaj achij nicuj 

churanatapish churachircacuna. Paicuna Josueman churanata tucui 

churachingacamaca, Mandaj Diospaj angelca shayacurcallami. 

6Chai q'uipami, Mandaj Diospaj angelca, Josuetaca cashna nirca: 

7“Tucuita Mandaj Diosca cantaca cashnami nin: Ñuca yachachishcacunata, 

mandashcacunata punllanta allita rurashpaca, ñuca huasitaca canmi mandangui. 

Shinallataj huasi canllacunatapish canmi ricungui. Huasi ucupi imalla tiyajcunata 

caicunahuan ricuchunpish canmanmi cusha. 

8Curacunata mandaj Josué, cunanca alli uyapangui. Canpish, cambaj ñaupajpi tiyacuj 

runacunapish yuyarina runacunami canguichij. Riqui, ñucata servijtaca, Retoñacuj 

yurata shinami apamuni. 

9Josuepaj ñaupajpi ñuca churashca rumita ricuichigari. Chai rumillapimari, canchis 

ñahuicuna tiyacun. Riqui, ñucami pai ima shina cashcataca rurashpa churasha. 

Shinallataj cai llajtapi causajcunapaj juchatapish, shuj punllallapimi anchuchisha. 

Mandaj Dios ñucatajmi chashna nini. 

10Chai punllapica cancunaca caishujta, chaishujta cayanacushpami uva yuracuna 

ucupi, higo yuracuna ucupi tiyaringuichij ninmi tucuita Mandaj Diosca” nishpami 

huillarca. 

ZACARÍAS 4 

Curi candelerotapish olivos yuracunatapish muscuipi shina ricushcamanta 

1Ñucahuan parlanacuj angelca ñucapajman shamushpami, ñucataca rijchachirca. Shuj 

runa muscucushpa rijcharij shinami rijcharircani. 

2Chai angelca ñucataca: “¿Imatataj ricungui?” nishpami tapurca. Shina nijpica ñucaca 

cashnami nircani: “Curi candelerotami ricuni. Chai candelero jahuapica, aceiteta 

churanatapishmi ricuni. Shinallataj chai jahuapica, canchis lamparacuna 

tiyacujtapishmi ricuni. Chai lamparacunaca canchis tubocunatami charin. 

3Candelero c'uchupica, ishqui olivos yuracunami shayacun. Shujca aceiteta churana 

alli ladoman, caishujca lluqui ladomanmi shayacun” nircanimi. 

4Chai q'uipaca, ñucahuan parlanacucuj angeltaca: “Ñuca amito ¿caica imatataj 

ricuchinri?” nishpami tapurcani. 

5Chashna tapujpimi, chai angelca ñucataca: “¿Manachu ima cashcata yachangui?” 

nirca. Shina nijpimi ñucaca: “Ñuca amito, mana yachapanichu” nircani. 

6Chaimantami chai angelca, ñucamanca cashna nirca: “Zorobabelmanmi Mandaj 

Diosca cashna nin: Mana soldadocunallahuanchu, mana c'ari c'ari 

macanacushpallachu mishangui. Ashtahuanpish ñuca Espirituhuanmari mishangui. 

7Jatun urculla, canca ¿pitaj canguiyari? Zorobabelpaj ñaupajpica, pugru pamba 

tucushpami saquiringui. Paimi punta rumitaca llujshichinga, chashna ruracujpica 

paihuan caj runacunaca: Sumajmari, sumajmari nishpami caparingacuna ninmi” 

nircami. 

8Chai q'uipapish, Mandaj Diosca cashnapishmi nirca: 

9“Diospaj huasita ruranata callaringapajca, Zorobabelmi, paipaj maquicunahuan 

callari rumita churashpa callaringa. Chai huasitaca paillatajmi tucuchinga” nircami. 

Chashna rurashcacunata ricushpami, ñucataca tucuita Mandaj Diosllataj 

cancunapajman cachashcataca yachanguichij. 

10“Diospaj huasita ruranata Zorobabel callaricujpi p'iñajcunapish tucuchishcata 

ricushpaca cushicungacunami. Zorobabel plomadata maquipi charicujtapish 

ricungacunami. Chai canchis lamparacunaca, Mandaj Diospaj ñahuicuna cai pachata 

tucuita ricucujtami ricuchin” nircami. 

11Cashnapishmi ashtahuan tapurcani: “Candeleropaj alli ladoman shayacuj olivo 

yurapish, lluqui ladoman shayacuj olivo yurapish ¿imatataj ricuchin? 

12Lamparaman chayana aceite tubo c'uchupi shayacuj ishqui olivo ramacunamanta 

curi shina llujshicuj aceiteca ¿imatataj ricuchin?” nishpami tapurcani. 

13Shina nijpimi chai angelca: “¿Manachu ima cashcata yachangui?” nirca. Shina 

nijpimi ñucaca: “Amito, mana yachapanichu” nircani. 

14Chashna nijpimi chai angelca: “Caicunaca tucui cai pachata ricucuj Jatun Dios 

aceitehuan churashca ishqui runacuna paipaj ñaupajpi shayacujtami ricuchin” nircami. 

ZACARÍAS 5 

Quillcashca libro callpacujta muscuipi shina ricushcamanta 

1Cutinllatajmi ñahuitaca huichilla alzarcani. Chaimantaca pillushca cara callpacujtami 

ricurcani. 

2Chai angelca ñucataca: “¿Imatataj ricungui?” nishpami tapurca. Shina nijpimi 

ñucaca: “Pillushca cara callpacujtami ricuni. Chaica sunimanca iscun metrotami 

medin. Anchomanca chuscu metro chaupihuanmi medin” nircanimi. 

3Shina nijpimi, chai angelca cashna nirca: “Chaipica tucui cai pachapi causajcunapaj 

llaquitami quillcashca tiyacun. Ñaupaj ladoman nishca shinaca, shuhuajcunataca 

chingachishcami cangacuna. Huasha ladoman nishca shinaca mana llullanchijchu 

nishpa umajcunatapish chingachishcami cangacuna. 

4Tucuita Mandaj Diosca cashnami nin: Chai jatun llaquicunataca ñucami cacharcani. 

Chai jatun llaquica shuhuacunapaj huasimanpish, ñuca shutipi yangamanta 

llullajcunapaj huasimanpishmi chayanga. Paicunapaj huasicunataca caspicunatapish, 

rumicunatapish tucuimi p'aquishpa ñutungacuna ninmi” nircami. 

Medina efa ucupi shuj huarmita ricushcamanta 

5Ñucahuan parlanacucuj ángel ricurishpaca: “Cambaj ñahuita huichilla alzashpa, 

chaipi ima tiyacujta ricui” nircami. 

6Chaita ricushpami ñucaca: “¿Chaica imatagari?” nishpa tapujpi, chai angelca: 

“Chaica medina efami. Tucui cai pachapi causajcunapaj juchacunaca cai efa ucupimi” 

nircami. 

7Chaimantaca ñapish, chaita tapashca plomo tapata pascajpica, shuj huarmimi chai 

ucupica tiyacushca carca. 

8Chaimantaca chai angelca ñucamanca: “Cai efa ucupi tiyacuj huarmica juchatami 

ricuchin” nircami. Chashna nishpaca chai huarmitaca, efa ucullapitajmi plomo 

tapahuan tapachishpa churarca. 

9Cutin huichilla ricujpica, ishqui huarmicunami ricurirca. Chai huarmicunaca 

cigüeñapaj alascunatajllatami charirca. Paicunaca chai alascunapimi huairata 

apamurcacuna. Chai alasyuj huarmicunaca efata apashpami, jahua huairata 

callparcacuna. 

10Chaita ricushpami, ñucahuan rimanacucuj angeltaca: “¿Maicamataj chai efataca 

apashpa rincuna?” nishpa tapurcani. 

11Chashna nijpimi, chai angelca: “Chaitaca Sinar llajtapi huasita rurashpa, chai huasi 

ucupica efata tiyachina jahuapi churangapajmi apashpa rincuna” nishpami cutichirca. 

ZACARÍAS 6 

Chuscu carretacunata muscuipi shina ricushcamanta 

1Cutinllataj ñuca ñahuita huichilla alzashpami, chuscu carretacuna ishqui urcu 

chaupimanta llujshicujta ricurcani. Chai urcucunaca, bronce urcucunami carca. 

2Punta carretataca, alazán caballocunami aisacurca. Chaipaj q'uipa carretataca, yana 

caballocunami aisacurca. 

3Ishquipaj q'uipa carretataca, yuraj caballocunami aisacurca. Quimsapaj q'uipa 

carretataca, bayo caballocunami aisacurca. 

4Chaita ricushpaca, ñucahuan parlanacucuj angeltaca: “Ñuca amito, ¿imatataj cai 

tucuica ricuchinri?” nishpami tapurcani. 

5Shina nijpimi, chai angelca: “Cai pachata mandaj Jatun Diospaj ñaupajpi ricurishca 

q'uipa llujshishpa, jahua pacha chuscu esquinamanta shamuj huairami” nircami. 

6Yana caballocunaca carretataca, huichimanmi aisashpa rircacuna. Yuraj 

caballocunaca caishuj carretataca, chaininijmanmi aisashpa rircacuna. Bayo 

caballocunahuan caj carretataca, urimanmi aisashpa rircacuna. 

7Alazán caballocunaca, tucui cai pachata purinamanmi llujshirca. Chaimanta 

paicunataca: “Tucui cai pachata ricushpa purimugrichij” nijpimi, paicunaca cai 

pachata ricushpa purigrircacuna. 

8Chai q'uipami, ñucata caparishpa cayashpaca cashna nirca: “Riqui, janaj ladoman 

rijcunaca, chai llajtapimi ñuca Espirituta saquimurcacuna” nircami. 

Jatun mandaj cachun Josueta agllashcamanta 

9Mandaj Diosca cashnapishmi nirca: 

10“Babilonia llajtaman prezu apashcacunapuramanta tigramuj Heldaitapish, 

Tobiastapish, Jedaiastapish pushashpa Sofoniaspaj churi Josiaspaj huasiman ri. 

11Chaiman chayashpaca cullquitapish, curitapish japishpa coronacunata rurangui. 

Chaimantaca Josadacpaj churi, curacunata mandaj Josué curaman umapi 

churachingui. 

12Chai q'uipaca, cashna ningui: Tucuita Mandaj Diosca cashnami nin: Retoñacuj yura 

shuti runaca, ñallami shamunga. Paica, quiquin sapillamantatajmi huiñanga. Paimi 

Mandaj Diospaj huasitaca shayachinga. 

13Paimi, Mandaj Diospaj huasitaca shayachinga. Paica tucuicuna jatunyachishcami 

canga. Paica paipaj tiyarinapi tiyarishpami, tucuicunata mandanga. Paipaj c'uchupica, 

shujtaj curapishmi canga. Paicunaca ishquindijmanta cunanacushpami, sumajta 

causangacuna. 

14Chaishuj coronacunataca, Helemtapish, Tobiastapish, Jedaiastapish, Sofoniaspaj 

churi Hentapish ricuchij cachun yuyarinapaj Mandaj Diospaj huasipi churangui ninmi 

ni” nircami. 

15Shinallataj carupi causajcunami, Mandaj Diospaj huasita rurashpa ayudanaman 

shamungacuna. Chaita ricushpami, Mandaj Dios huillachun ñucata cancunapajman 

cachashcataca yachanguichij. Cancunata Mandaj Dios mandashcata uyashpa 

cazujpimi, cashnaca tucunga. 

ZACARÍAS 7 

Mana tucui shunguhuan Diosta yuyarishpa ayunashcamanta 

1Jatun mandaj Darioca, ñami chuscu huata iscun quillata mandacurca. Quisleu shuti 

quillapaj chuscu punllapimi, Mandaj Diosca Zacariasmanca huillarca. 

2Chai punllacunami Bet-el pueblopi causajcunaca, Sarezer runatapish, Regem-melec 

runatapish, paicunapaj runacunandij, Mandaj Diosta mañanaman cacharcacuna. 

3Paicunaca, tucuita Mandaj Diospaj huasipi causaj curacunatapish, pai ima nishcata 

huillajcunatapish cashnami nircacuna: “¿Ñucanchijca pichca quillapica huacanachu 

canchij? ¿Sarun huatacunaman imatapish ch'icanchishpa ruracushca shinallatajchu 

catina canchij?” nishpami tapurcacuna. 

4Chaimantami tucuita Mandaj Diosca ñucataca cashna nirca: 

5“Cai llajtapi causajcunatapish, curacunatapish cashna ni: Cancunaca canchis chunga 

huatacunataca, pichca quillapi, canchis quillapi ayunashca cashpapish, huacashca 

cashpapish mana ñucata yuyarishpatajchu chashna rurarcanguichij. 

6Micushpapish, ubyashpapish cancunapajllatajmi micurcanguichij ubyarcanguichij 

ni” nircami. 

7Cai shina shimicunataca, Jerusalenpi causajcuna, chai c'uchulla pueblocunapi 

causajcuna, Neguev shuti, Sefela shuti pambacunapi causajcunapish sumajta 

causacujpirajmi Mandaj Diosca, pai ima nishcata huillajcunata huillachirca. 

Mana cazujpi prezu apashcamanta 

8Mandaj Diosca, Zacariastaca cashnami nirca: 

9“Tucuita Mandaj Diosca cashnami nin: Mana umashpalla cashcata ruraichij. 

Caishujhuan chaishujhuan c'uyanacushpa, llaquinacushpa causaichij. 

10Viudatapish, yaya mama illajtapish, caru llajta runatapish, imata mana charijtapish 

ama p'iñaichijchu, ucu shungullapipish caishujta chaishujta llaquichinataca ama 

yuyaichijchu” nircami. 

11Chashna nijpipish, mana uyashun nircacunachu. Ashtahuanpish huashata 

ricuchishpami, mana uyanachishpa rinrinta taparircacuna. 

12Paicunapaj shunguca, diamante shinami carca. Chashna cashpami tucuita Mandaj 

Dios, paipaj Espirituhuan ñaupa huillajcunaman huillachishca mandashcatapish, 

paipaj shimi imata nishcatapish mana uyarcacuna. Chaimantami Mandaj Diosca, 

paicunahuanca yallitaj p'iñarirca. 

13Tucuita Mandajca cashnami nin: “Ima shinami paicunapish ñuca rimashcacunata 

mana uyarcacuna, chashnallatajmi paicuna mañashcatapish mana uyarcani. 

14Ashtahuanpish paicunataca, jatun acapanahuanmi llujshichishpa tucui llajtacunaman 

caita chaita cacharcani. Chaimantami paicuna causana llajtaca, llaquinayaj saquirirca. 

Pipish mana tigrashpa ricuipaj jatun llaquimi tucurca. Paicuna munashca allpaca, 

shitashcami saquirirca” ninmi. 

ZACARÍAS 8 

Jerusalentaca cutin allichishami nishcamanta 

1Tucuita Mandaj Diosca, ñucamanca cashnami nirca: 

2“Tucuita Mandaj Dios ñucami cashna nini: Siónpi causajcunataca ñucapajlla 

cachunmi munarcani, ñucapajlla cachun munashcamantami mana jahuallata 

p'iñarircani. Chashna cashpapish, paicunataca achcatami c'uyani” ninmi. 

3Mandaj Diosca cashnapishmi nin: “Sionman tigrashpaca, Jerusalén chaupipimi 

causasha. Jerusalenca: Imata mana llullaj Pueblo shutimi canga. Tucuita Mandaj 

Diospajlla Sión urcuca: Jucha illaj Urcu shutimi canga” ninmi. 

4Tucuita Mandaj Diosca cashnapishmi nin: “Jerusalén pueblo ñancunapica yuyaj 

c'aricuna, yuyaj huarmicunami tauna aisashca puringacuna. Paicunaca, uni 

huatacunata causashcamantami, chashnaca tucungacuna. 

5Shinallataj chai pueblo ñancunapica c'ari huahuacunapish, huarmi huahuacunapishmi 

pugllangapaj jundaringacuna” ninmi. 

6Tucuita Mandaj Diosca cashnapishmi nin: “Chai punllacunapica, cai pueblopi causaj 

saquirijcunapaj ñahuicunapica, jatun mancharinami ricuringa. Ñucapajca ima 

mancharina mana ricuringachu” ninmi tucuita Mandaj Diosca. 

7Mandaj Diosca cashnapishmi nin: “Ñuca agllashcacunataca, ñucamari inti llujshin 

llajtacunapi causajcunapaj maquimantapish, inti huashicun llajtacunapi causajcunapaj 

maquimantapish quishpichini. 

8Paicunataca, Jerusalenpi causachunmi pushamusha. Chaipimi paicunaca ñucapajlla 

causangacuna, ñucapish paicunapaj Diosmi casha. Ñucaca paicunapajca mana llullaj, 

cashcata ruraj Dios cashami” ninmi. 

9Tucuita Mandaj Diosca cashnapishmi nin: “Cancunaca Mandaj Dios ñuca huasita 

ruranata callari punllamantami, Dios ima nishcata huillajcuna huillashcataca cunan 

punllacunacama uyashcanguichij. Shina cajpica ama shaicurishpa, tucuita Mandaj 

Diospaj huasita ruranata tucuchichijlla. 

10Sarun punllacunaca runacunaca trabajashpapish, imata mana japircacunachu. 

Animalcunapish, micuna illajllami causarcacuna. P'iñajcuna tiyashcamantami 

shamujcunapajpish, rijcunapajpish sumajta causanaca mana tiyarca. Ñucami 

tucuicunallataj caishuj chaishuj llaquichinacuchun saquircani. 

11Ashtahuanpish cunanca cai pueblopi causajcunapuramanta saquirishcacunataca, 

mana sarun punllacunapi shinallatajchu llaquichisha. Tucuita Mandaj Diostajmi 

chashna nini. 

12Ashtahuanpish paicunapajca, sumaj causaimi tarpushca shina saquiringa. Uvapish 

achcatami p'ucunga. Allpacunapish achca granocunatami p'ucunga. Jahua pachapish 

tamyata cachangami. Chai tucui allicunatami, cai pueblopi causajcunapuramanta 

saquirishcacunamanca cusha. 

13Judá llajtapi causajcunalla, israelcunalla, cancunaca shujtaj llajtapi causajcuna 

llaquichishcami causarcanguichij. Shina cajpipish, ñucami cancunataca chai 

llaquimantaca quishpichisha. Cancunamantami shujtajcunaca achca allicunata 

japinga. Ama imata manchaichijchu, ashtahuanpish tucuicunallataj shuj shinalla 

tucushpa, ñuca huasitaca rurashpa tucuchichijlla” ninmi. 

14Tucuita Mandaj Diosca cashnapishmi nin: “Cancunapaj ñaupa yayacunaca ñucataca 

yallitajmi p'iñachircacuna. Chaimantami paicunataca llaquichina yuyai carcani. 

Paicunata llaquichinataca, mana llaquinarcachu. Tucuita Mandaj Diostajmi chashna 

nini. 

15Ashtahuanpish cunan punllacunaca, Jerusalenpi causajcunapajpish, Judá llajtapi 

causajcunapajpish allicunata ruranatami yuyarircani, ama imata manchaichijchu. 

16Ashtahuanpish cancunaca, caicunatami rurana canguichij: Ama caishuj chaishuj 

llullanacunguichijchu. Sumaj causai tiyachunca, tandanacuna pungucunapica, 

cashcata rurashpa allichinami canguichij. 

17Shinallataj cancunaca shungullapipish, shujtajcunata llaquichinataca ama 

yuyanguichijchu. Llullashpa huillajcunatapish ama c'uyanguichijchu. Ñucaca, tucui 

cai millai ruranacunatami p'iñani” ninmi Mandaj Diosca. 

18Tucuita Mandaj Diosca, ñucataca cashnapishmi nirca: 

19“Tucuita Mandaj Dios ñucaca, cashnami nini: Judá llajtapi causajcunapajca chuscu 

quillapi, pichca quillapi, canchis quillapi, chunga quillapi ayunanaca jatun micuita 

rurashpa cushicuna punllacunami tucunga. Shinallataj jatun fiestata rurashpa micuna 

punllapishmi tucunga. Shina cajpica cancunaca cashcata ruranatapish, sumajta 

causanatapish c'uyashpa causaichijlla ninimi” nircami. 

20Tucuita Mandaj Diosca cashnapishmi nin: “Achca pueblocunamantami 

shamungacuna. 

21Shujtaj pueblocunapi causajcunaca, caishuj pueblopi causajcunapajmanmi 

ringacuna. Paicunaca: Jacuchij, Mandaj Diosta mañashunchij. Jacuchij, tucuita 

Mandaj Diosta mashcashunchij ningacunami. Shina nijpimi caishujcunapish: 

Ñucanchijpish cancunahuan rishun nipanchijmi ningacuna. 

22Achca llajtacunamantami c'ari c'ari runacunapish, tucuita Mandaj Diosta Jerusalenpi 

mashcanaman shamungacuna. Shinallataj Mandaj Diostaca, allita rurachun 

mañanamanmi shamungacuna” ninmi. 

23Tucuita Mandaj Diosca cashnapishmi nin: “Chai punllacunapica cashnami tucunga: 

Tucui llajtacunamanta shujtaj shujtaj rimaita rimaj chunga runacunami Judá llajtapi 

causaj runapaj churanapi charirashpa: Ñucanchijpish cancunahuan rishun nipanchijmi 

ningacuna” nircami. 

ZACARÍAS 9 

Israel c'uchulla llajtacunata llaquichinamanta 

1Mandaj Diosca, Hadrac llajtatapish, Damasco pueblotapish llaquichinatami 

huillacun. Tucui cai pachapi causajcunapish, tucui Israel aillucunapish Mandaj 

Diostami chaparana. 

2Damasco pueblo c'uchullapi caj Hamat pueblotapish llaquichishcami canga. 

Yachaisapa Tiro pueblopish, Sidón pueblopish llaquichishcami canga. 

3Tiro puebloca muyundijtami jatun pircata rurarca. Cullquitapish allpata shina, 

curitapish ñanpi sirij lodota shinami montonarca. 

4Achcata charij cajpipish, Jatun Diosmi imata mana charij huajchacunata ruranga. Pai 

mandanatapish mama cuchapimi chingachinga. Chai pueblotaca, ninahuanmi 

rupachishpa tucuchinga. 

5Chaita ricushpami, Ascalón pueblopi causajcunaca mancharingacuna. Gaza pueblopi 

causajcunapish shungupi nanarishpami llaquiringacuna. Ecrón pueblopi causajcuna 

shuyacushcapish chingaringami. Shinallataj Gaza pueblota jatun mandajpish 

huañungami. Ascalón pueblopica, pi mana causangachu. 

6Asdod pueblopica, caru llajtamanta shamuj shuj runami causanga. Chashnami 

filisteocuna jatun tucunataca tucuchisha. 

7Paicunapaj shimimantaca yahuartami anchuchisha. Shinallataj ama micunguichij 

nishca micunata micucushcatapish quichushami. Paicuna puramantaca, ashacunallami 

ñucanchij Diospajca saquiringa. Paicunami Judá llajtapica, mandajcuna shina 

cangacuna. Ecrón pueblopi causajcunapish, jebuseocuna shinami cangacuna. 

8“Ñuca agllashcacunata ama ashtahuan llaquichinaman shamuchunmi 

macanacungapaj chapaj runa shina ñuca huasi muyundijta cuidaracusha. Cunanca 

ñuca ñahuihuanmi ricusha.” 

Siónpi causajcunapaj jatun mandaj shamunamanta 

9Siónpi causajcunalla, achcata cushicuichigari. Jerusalenpi causajcunalla, cushicushpa 

caparichigari. Cancunapajmanmi jatun mandajca shamunga. Paica cashcata rurajpish, 

quishpichijpishmi canga. Jatun mandajca, alli shungumi. Burropi tiyarishcami 

shamunga, aparij burropaj huahua, malta burropimi paica tiyarishpa shamunga. 

10Efrainpaj huahua huahuacunapaj carretacunatapish, Jerusalenpi causajcunapaj 

caballocunatapish chingachishami. Macanacuna arcocunapish p'aquiringami. 

Llajtacunapipish macanacuicunaca mana tiyangachu nishpami huillanga. Paimi cai 

pachataca shuj lado mama cuchamantaca, caishuj lado mama cuchacama mandanga. 

Jatun yacumanta callarishpaca, cai pacha maipi tucuringacamami mandanga. 

11“Cancunaca ari nishcamanta, cushca yahuarhuanmi quishpiringuichij. Ñucami 

cancunapaj prezucunatapish, chaquishca pugyupi shitashcamanta llujshichircani. 

12Prezumanta tigranata shuyacujcunalla, paca tucuna pircaman tigraichigari. 

Cunanpish, cutinllatajmi cancunataca ñaupamanta yallita mirachisha nishpami 

huillani. 

13Judá llajtapi causajcunataca, arcota shinami ñucapajca allichircani. Efrainpaj huahua 

huahuacunataca, chai arcopi churashpa shitana puntajlla caspitami rurarcani. Siónpi 

causajcunalla, cancunataca espadatami rurarcani. Cancunapaj churicunataca, Grecia 

llajtapi causajcunahuan c'ari c'ari macanacujcunatami rurarcani” ninmi. 

14Mandaj Diosmi, paicunataca ñaupashpa ringa. Paipaj puntajlla caspipish, relámpago 

shinami llujshinga. Mandaj Jatun Diosmi trompetapi tocanga. Paica, jatun acapana 

chaupitami puringa. 

15Paicunataca, tucuita Mandaj Diosmi huaquichinga. Paicunata p'iñajcunataca 

huañuchingacunami. Huaracahuan shitana rumicunatapish sarungacunami. 

Yahuartapish vinota shinami ubyangacuna. Chaimantaca machashcacuna shinami 

caparirishpa puringacuna. Jatun tazapi, altarpi tiyaj gachucunapi shinami 

jundachingacuna. 

16Chai punllacunapica paicunata Mandaj Diosmi, pai agllashcacunataca canlla ovejata 

shina quishpichinga. Paipaj llajtapica diademapi churashca achij nicuj rumicuna shina 

sumajyachishcami cangacuna. 

17Paicunapaj c'uyaica achcami canga, paicunaca sumaj ñahui runacunami canga. 

Trigoca mosocunata, vinoca solteracunatami cushichinga. 

ZACARÍAS 10 

Mandaj Diosca pai agllashcacunata quishpichinamanta 

1Mandaj Diostaca, q'uipa tamyata cachachun mañaichigari. Mandaj Diosca 

relampacunata ricuchishpami, cancunamanca manchanayaj tamyata cachanga. Chai 

tamyahuanmi chagracunapica, tucuicunapajllataj q'uihuacunaca verdijlla huiñanga. 

2Terafín nishca dioscunaca llullallatami huillachishcacuna. Adivinajcunapish 

llullallatami ricushcacuna. Paicunaca yanga muscuicunallatami huillashcacuna. 

Paicuna cushichishcapish yangallami. Chaimantami runacunaca ovejacuna shina 

yanga purincuna. Paicunaca michijta mana charishcamantami, llaquilla causancuna. 

3“Chaita ricushpami, chai michijcunahuanca nina lunyacuj shina p'iñarini. Paicunata 

pushajcunatapish llaquichishatajmi. Shina cajpipish tucuita Mandaj Diosmi, pai 

agllashca Judá llajtapi causajcunataca ricugringa. Paicunataca paipaj alli nishca 

caballota shinami macanacuipica churanga. 

4Paicuna puramantami huasita ruranata callarinapaj churana rumipish, jatun 

estacapish, macanacuna arcopish, mandajcunapish llujshinga. 

5Macanacuj soldadocuna shinami cangacuna. Paicunata p'iñajcunatapish ñancunapi 

sirij lodota shinami sarungacuna. Mandaj Dios paicunahuan cajpimi, paicunata 

p'iñajcunahuanca macanacungacuna. Caballocunapi tiyarishpa macanacujcunatapish 

pingachishcami canga. 

6Judapaj huahua huahuacunamanca, ñucami fuerzata cusha. Josepaj huahua 

huahuacunatapish ñucami huaquichisha. Paicunapaj llajtamanmi tigrachimusha. 

Ñucaca paicunataca achcatami llaquisha. Chaimantami shuj cutinllapish mana 

p'iñashca shina cangacuna. Ñucaca paicunata Mandaj Dios cashpami, paicuna 

mañashcatapish uyasha. 

7Efrainpaj huahua huahuacunaca, c'ari c'ari macanacujcuna shinami canga. Paicunaca 

vinota ubyashpa cushicuj shinami cushicunga. Chaita ricushpaca, paicunapaj 

churicunapish cushicungacunami. Paicunaca Mandaj Dioshuan cashcamantami, 

achcata cushicungacuna. 

8Ñuca quishpichishcacunataca silbashpa cayashpami, tucuicunata tandachisha. Ñaupa 

huatacunapi cashca shinallatajmi achcata miraringacuna. 

9Allitajchari paicunataca shujtaj llajtacunaman caita chaita cachacuni. Chashna caru 

llajtacunapi causacushpapish, ñucataca yuyaringacunami. Paicunapaj 

huahuacunandijmi causangacuna. Caiman cutin tigramungacunapishmi. 

10Paicunataca ñucami Egipto llajtamantaca pushamusha, Asiria llajtamantapish 

tandachimushami. Chaimantaca Galaad llajtamanpish, Líbano urcumanpishmi 

pushamusha. Achcacuna cashcamantami, chai llajtacunapish causanapajca mana 

pajtanga. 

11Jatun llaquica mama cuchatami ch'imbanga. Caiman chaiman cuyuricuj yacupish, 

chai jatun mama cuchallapitajmi chingaringa. Jatun yacupish tucuimi chaquiringa. 

Asiria llajtapi causajcuna jatun tucunapish urmangami. Egipto llajtapi causajcunata 

mandana varapish chingaringami. 

12Mandaj Dios ñucami paicunamanca fuerzata cusha. Chaimantami paipaj shutillapi 

puringacuna” ninmi Mandaj Diosca. 

ZACARÍAS 11 

1Líbano urculla, cedro yuracunata ninahuan rupachishpa tucuchingapaj cambaj 

pungucunata pascayari. 

2Ciprés yuralla, caparirishpa huacayari, ñamari cedro yuraca urman. Shujtaj sumaj 

yuracunapish ñamari tucui chingarin. Basán llajtapi tiyaj encina yuracunapish 

caparirishpa huacaichigari, ñamari tucui yuracuna chingarin. 

3Michijcunapish q'uihuacuna tucui rupashcamantamari, caparirishpa huacacuncuna. 

Shinallataj leoncunapish Jordán sumaj jatun yacu chaquirishcamantami, caparirishpa 

huacacuncuna. 

Mana alli michijcunamanta 

4Ñucataca Mandaj Taita Diosca cashnami nirca: “Huañuchina ovejacunata alli 

michigri. 

5Randijcuna chai ovejacunata huañuchishpaca, mana allita ruracushcataca mana 

yuyancunachu. Chai ovejata c'atuj runapish: Mandaj Diosca alli nishca cachun. Ñami 

achca cullquiyuj cani ninmi. Chai ovejamantaca michijcunallapish manamari 

llaquincunachu. 

6Chashnallataj ñucapish cai pachapi causajcunataca mana llaquishachu. 

Ashtahuanpish ñucami paicunataca p'iñajcunapaj maquipi, jatun mandajpaj maquipi 

cushpa cachasha. Paicunata p'iñajcunami cai pachataca, llaquinayajta saquingacuna. 

Chashna llaquichicujta ricushpapish, manataj chai p'iñajcunapaj maquimantaca 

quishpichishachu” nircami. 

7Shina nijpimi, huañuchina ovejacunataca michircani. Paicunaca canlla ovejitacuna 

shinami carcacuna. Chai canlla ovejacunata michinapajca, ishqui caspitami japircani. 

Chai caspicunataca, shujtaca “Sumaj” nishca shutitami shutichircani. Caishujtaca, 

“Tandachij” nishca shutitami shutichircani. 

8Chaimantaca quillallapimi quimsa michijcunata chingachircani. Paicunallatajmi 

ñucataca p'iñachircacuna. Chaimantami paicunahuanpish yallitaj p'iñarircani. 

9Chaimantaca ovejacunataca cashnami nircani: “Cancunataca ña mana michishachu. 

Maijan huañujca huañungatajchari. Maijan chingarijca chingaringatajchari. Maijan 

saquirijcunaca, paicunapurallataj micunacungatajchari” nircanimi. 

10Chashna nishca q'uipami, “Sumaj” shuti caspita japishpa p'aquircani. Tucui 

llajtacunapi causajcunahuan ñuca ari ninacushcata p'aquishcata ricuchingapajmi chai 

caspitaca p'aquircani. 

11Chai punllamantami ari ninacushcata pajtachinaca chingarirca. Chaimantami ñucata 

ricuracuj canlla ovejitacunaca Mandaj Diospaj shimitaj cashcata yachaj chayarcacuna. 

12Chai michijcunataca: “Cancunapaj yuyaipi alli cajpica pagahuaichij, mana cashpaca 

saquipaichijlla” nircanimi. Shina nijpimi ñuca michishcamantaca, quimsa chunga 

cullquita pizashpa pagarcacuna. 

13Chaimantami Mandaj Diosca ñucataca cashna nirca: “Chai cullquitaca ima 

charinacunata huaquichinapi huaquichilla. ¡Chai cullquipimi ñucataca c'atuncuna!” 

nircami. Shina nijpimi chai quimsa chunga cullquita japishpaca, Mandaj Diospaj 

huasipi charinacunata huaquichinapi huaquichircani. 

14Chai q'uipami, “Tandachij” shuti caspitapish p'aquircani. Chaica israelcunahuan, 

Judá llajtapi causajcunahuan tandalla apanacushpa causana tucurishcatami ricuchirca. 

15Chaimanta Mandaj Diosca ñucataca cashnapishmi nirca: “Cunanca ch'ahuanyashca 

michijpaj charinacunata japingui. 

16Riqui, cai llajtapimi chashna mana alli michijta churagrini. Chai michijca 

chingarishcacunatapish mana ricugringachu, uchillacunatapish mana 

mashcagringachu. Chaqui p'aquirishcatapish mana jambingachu, 

shaicushcacunatapish mana rigra jahuashpa apangachu. Ashtahuanpish huirayashca 

oveja aichataca pairajmi micunga. Sillucunatapish p'aquingami. 

17Canlla ovejata chingachij michijlla ¡aij imachari tucunga! Paipaj rigratapish, alli 

lado ñahuipish espada chugrichishca cachun. Paipaj rigraca tucuimi chaquiringa, alli 

lado ñahui lulunpish imata mana ricujmi saquiringa” nircami. 

ZACARÍAS 12 

Jerusalenpi causajcunata q'uipa punllacuna llaquimanta llujshichishami 
nishcamanta 

1Israelcuna imalla tucuna cashcataca, Mandaj Diosllatajmi huillarca. Jahua 

pachatapish, cai pachatapish ruraj, runacunamanpish espirituta cuj Mandaj Diosca 

cashnami nirca: 

2Riqui, ñucami Judá llajtapi causajcunata llaquichicuj pueblocunapi causajcunata 

manchachichun, Jerusalenpi causajcunataca, copa junda ubyanata shina ruragrini. 

Muyundijta shayarishpa llaquichijcunataca, Jerusalenpi causajcunami 

llaquichingacuna. 

3Chai punllapica, Jerusalén pueblotaca chai c'uchulla llajtacunapi causajcunapajca, 

mana cuyuchipaj rumi shinatami rurasha. Maijanpish chai rumita aparishpaca, 

ñuturingacunami. Cai pachapi tiyaj tucui llajtacunamanta tandanacushpami, paitaca 

llaquichisha ningacuna. 

4Chai punllapica, paicunapaj caballocunatapish tucuicunatami manchachisha. 

Caballocunapi tiyarishpa callpaj runacunatapish muspachishami. Ashtahuanpish Judá 

llajtapi causajcunataca, ñucami chaparacusha. Tucui llajtacunapi tiyaj 

caballocunatapish, ñahui mana ricujtami rurasha. 

5Chaita ricushpami, Judá llajta soldadocunata mandajcunaca: Jerusalenpi 

causajcunaca, tucuita Mandaj paicunapaj Dioshuan cashpami fuerzata charincuna 

ningacuna. 

6Chai punllapica Judá llajta soldadocunata mandajcunataca, montón yanta chaupipi 

ninata brazusta shinami churasha. Shinallataj nina sindita gavillacunapi japichij 

shinami churasha. Chaimantami paicunapaj muyundij llajtacunapi causajcunataca, alli 

ladomanpish lluqui ladomanpish tucuchingacuna. Ashtahuanpish Jerusalenpi 

causajcunaca, paicuna causashca Jerusalén pueblollapitajmi causangacuna. 

7Shinallataj Davidpaj huahua huahuacunapish, Jerusalenpi causajcunapish ama 

Judapaj huahua huahuacunata yalli jatunyachishca cachunmi, Mandaj Diosca Judá 

llajtapi causajcunataraj ñaupaman quishpichinga. 

8Chai punllapica, Jerusalenpi causajcunamantaca, Mandaj Diosmi shayaringa. 

Paicunapurapi maijanpish fuerzata mana charishca cashpapish, chai punllapica jatun 

mandaj David shina c'ari c'aricunami cangacuna. Paicunapaj ñaupajpica, Davidpaj 

huahua huahuacunaca Dios shinapish, Mandaj Diospaj ángel shinapishmi cangacuna. 

9Chai punllapica, Jerusalén pueblota llaquichinaman shamuj llajtacunataca, 

tucuicunatami chingachisha. 

10Chaimantaca Davidpaj huahua huahuacunamanpish, Jerusalenpi causajcunamanpish 

tucui shunguhuan mañana yuyaitami cusha. Ñucataca, paicuna pasajta 

tujsichijcunallatajmi ricungacuna. Chaimantaca manchanayajta llaquirishpa, shujlla 

churi huañushcamanta huacacuj shinami huacangacuna. Paicunaca punta churimanta 

manchanayajta llaquirij shinami llaquiringacuna. 

11Chai punllapica, Meguido pambapi Hadad-rimón diosmanta llaquirishpa huacashca 

shinami, Jerusalenpipish jatun huacaica tiyanga. 

12Cai llajtapi causajcunaca, quiquin aillucuna puramantami huacangacuna. Davidpaj 

huahua huahuacunaca, paicunapaj huarmicunandijmi quiquin aillupuramanta 

huacangacuna. Natanpaj huahua huahuacunapish, paicunapaj huarmicunandijmi 

quiquin aillupuramanta huacangacuna. 

13Shinallataj Levipaj huahua huahuacunapish, paicunapaj huarmicunandijmi quiquin 

aillupuramanta huacangacuna. Simeipaj huahua huahuacunapish, paicunapaj 

huarmicunandijmi quiquin aillupuramanta huacangacuna. 

14Shujtaj aillucunapish, paicunapaj huarmicunandijmi tucuicuna quiquin 

aillupuramanta huacangacuna. 

ZACARÍAS 13 

1Chai punllapica, chuyajlla yacumi llujshinga. Chai chuyajlla yacupimi, Davidpaj 

huahua huahuacunapish, Jerusalén pueblopi causajcunapish paicunapaj 

juchacunatapish, mapayashcacunatapish maillaringacuna nircami. 

2Tucuita Mandaj Diosca cashnami nin: “Chai punllapica, tucui cai llajtapi tiyaj 

rurashcalla dioscunapaj shuticunatapish chingachishami. Chashna rurajpimi chai 

dioscunataca, manataj cutin yuyaringacuna. Shinallataj llulla huillajcunatapish, 

mapayachij espiritutapish chingachishami. 

3Chai punllapica, cashnapishmi tucunga: Maijan huillaj runa huillacujpica, paipaj 

quiquin yayallataj, paita huachaj mamallatajmi cashna ninga: Mandaj Diosmantami 

huillacuni nishpa llullashcamantaca, mana causanguichu nishpaca, paipaj quiquin 

yayallataj, paita huachaj mamallatajmi paitaca tujsishpa huañuchingacuna. 

4Chai punllacunapica, cashnapishmi tucunga: Llulla huillajcunaca, paicuna muscuipi 

shina ricushcata huillacushpapish, tucuicunami pingaringacuna. Ña mana millmayuj 

jatun churanata churarishpa, ashtahuan llullangacunachu. 

5Ashtahuanpish: Ñucaca, mana huillajchu cani, allpapi tarpushpa causajllami cani. 

Ñucaca, uchillamantapacha chagrashpallami causani ningami. 

6Shina nijpipish paitaca cashnami tapungacuna: ¿Ima nishpataj maquicunaca 

chugrirircangui? nijpica: Ñucahuan alli apanacujcunapaj huasipimi chashna 

chugrichircacuna ningami” ninmi. 

Mandaj Diospaj michijta chugrichishcamanta 

7Tucuita Mandaj Diosca cashnapishmi nin: “Espadalla, ovejacunata michijtapish, 

ñucahuan alli apanacujtapish manchachiyari. Can chai michijta chugrichijpica, 

ovejacunaca caita chaitami ringacuna. Bachujcunataca ñuca maquihuanmi 

llaquichisha” ninmi. 

8Mandaj Diosca cashnapishmi nin: “Cai llajtapi causajcunaca, chaupi yallihuanmi 

huañungacuna, ashacunallami causajcunaca saquiringacuna. 

9Chai saquirijcunataca, ninapimi rupachisha. Ima shinami cullquitaj cashcata, curitaj 

cashcata ricungapaj ninapi rupachincuna, chashnallatajmi ñucapish paicunataca 

rurasha. Chashna rurajpimi, paicunaca ñuca shutipi mañangacuna. Paicuna 

mañashcataca uyashami. Chaimantaca: Ñuca agllashcacunami canguichij nishami. 

Shina nijpimi paicunapish: Mandaj Diosca ñucanchij Diosmi ningacuna” ninmi. 

ZACARÍAS 14 

Jerusalenca shujtaj llajtacunata mishana cashcamanta 

1Riquichij, Mandaj Dios shamuna punllaca ñallamari chayamucun. Cancuna imalla 

charishcacunata quichushcataca, cancuna ricucujllapitajmi chaupingacuna. 

2Jerusalenpi causajcunahuan macanacushpa mishangapajca, ñucami tucui 

llajtacunamanta tandachisha. Paicunami cai pueblotaca quichungacuna. Cancunapaj 

huasicunamantapish ima tiyajtami apangacuna. Cancunapaj huarmicunatapish 

llaquichingacunami. Cai pueblopi causajcunamanta chaupica, prezumi ringacuna. 

Chaupica, cai pueblollapitajmi saquiringacuna. 

3Chai q'uipami Mandaj Diosca, chai llaquichij llajtacunahuan macanacunaman 

llujshinga. Jatun macanacuipi shinami macanacunga. 

4Chai punllapica paica, Olivos urcu jahuapimi shayaringa. Chai Olivos urcuca, 

Jerusalén ch'imbapuramantaca, inti llujshin ladomanmi tiyacun. Chai Olivos urcuca, 

inti llujshin ladomanpish, inti huashicun ladomanpishmi chaupiringa. Chai urcucuna 

chaupipica, jatun pugru pambami saquiringa. Chaupi urcuca ura ladomanmi tiyaringa, 

chaupi urcuca janaj ladomanmi tiyaringa. 

5Cancunaca, chai urcucuna chaupi pugru pambapimi miticugringuichij. Chai pugru 

pambaca, Azal llajtacamami canga. Judá llajtata jatun mandaj Uzías mandacui 

punllacunapi, allpa chujchui tiyajpi manchashpa miticugricuj shinami 

miticugringuichij. Ñucata Mandaj Diosca, paipajlla causajcunandijmi shamunga. 

6Chai punllapica intipish, lunapish, luzerocunapish mana achijyachingachu. 

7Chai punlla ima shina canataca, Mandaj Diosllami yachan. Chaipica tutapish 

punllapish mana tiyangachu. Ashtahuanpish chishiyacujpipish, punllami tucunga. 

8Chai punllapica, cashnapishmi tucunga: Jerusalenmantaca, causaita cuj yacucunami 

llujshinga. Chai yacucunaca tamya punllacunapipish, usya punllacunapipish chaupica 

inti llujshin lado mama cuchaman, chaupica inti huashicun lado mama cuchamanmi 

ringa. 

9Mandaj Diosmi, tucui cai pachata jatun mandajca canga. Chai punllapica, shujlla 

Mandaj Diosmi tiyanga. Diospaj shutillami tiyanga. 

10Geba pueblomantaca, Jerusalén pueblo uranijman caj Rimón pueblocamami tucui 

llajta pambajlla tucunga. Jerusalenca jahuamanmi saquiringa. Chaipica Benjaminpaj 

pungumantaca, punta pungucama, esquinapi tiyaj pungucamami causangacuna. 

Shinallataj Hananeelpaj jatun torremantaca, jatun mandajpaj uvata capinacamami 

causangacuna. 

11Jerusalenpi causajcunapajca, ima llaquipish ña mana ashtahuan tiyangachu. 

Ashtahuanpish Jerusalenpica, imata mana manchashpami causangacuna. 

12Jerusalenpi causajcunahuan macanacucuj llajtacunataca, Mandaj Diosca cashnami 

jatunta llaquichinga: Paicunapaj aichataca, causaipirajmi ismuchinga. Ñahui 

luluncunatapish, chaillapitajmi chaquichinga. C'allutapish, shimillapitajmi tucui 

yacuyachinga. 

13Chai punllapica, Mandaj Dios jatunta manchachijpimi mancharingacuna. Alli 

apanacujcunapurallatajmi maquipi lutsarinacushpa macanacungacuna. 

14Shinallataj Judá llajtapi causajcunaca, Jerusalenpimi macanacungacuna. Paicunapaj 

c'uchulla llajtacunapi tiyaj curitapish, cullquitapish, churanacunatapishmi achcata 

tandachingacuna. 

15Runacunaman cachashca ungüicunallatajmi, caballocunatapish, mulacunatapish, 

camellocunatapish, burrocunatapish, macanacuna pambacunapi tiyaj tucui shujtaj 

animalcunatapish japinga. 

16Chai q'uipami, Jerusalenpi causajcunahuan macanacunaman shamuj llajtacunamanta 

mana huañujcunaca tucuita Mandaj Jatun Diostaca huatan, huatanta adoranaman 

huichiyangacuna. Diospajlla carpa huasicunata rurashcamantapishmi fiestata 

rurangacuna. 

17Ashtahuanpish cai pachapi causaj maijan familiacuna tucuita Mandaj Jatun Diosta 

Jerusalenpi adoranaman mana huichiyajpica, paicunapajca tamyapish mana 

shamungachu. 

18Shinallataj Egipto llajtapi causajcunapuramanta maijan familia mana Jerusalenman 

huichiyajpica, paicunapajpish tamyaca mana tiyangachu. Diospaj carpa huasicunata 

rurashcamanta fiestata ruranaman mana huichiyaj llajtacunataca, Mandaj Diosllatajmi 

jatun ungüicunahuan llaquichinga. 

19Chashnami Egipto llajtapi causajcunaca millaita rurashcamantaca, llaquita 

apangacuna. Shinallataj tucui llajtapi causajcunapish Diospaj carpa huasicunata 

rurashcamanta fiestata ruranaman mana huichiyashcamantami, llaquita apangacuna. 

20Chai punllapica, caballocunaca: “Jucha illaj Diospajmi” nishpa quillcashca 

campanacunatami aparishca cangacuna. Shinallataj Diospaj huasipi caj 

mangacunapish, altar c'uchupi tiyacuj tasacuna shinallatajmi canga. 

21Shinallataj Jerusalén pueblopi tiyaj, Judá llajtapi tiyaj mangacunapish Mandaj 

Diospajlla ch'icanchishcami cangacuna. Diosman animalcunata cushpa 

huañuchinaman shamujcunami, chai mangacunapica yanungacuna. Chai punllapica, 

tucuita Mandaj Diospaj huasipica c'atujcunapish, randijcunapish ña mana tiyangachu. 

MALAQUÍAS 

MALAQUÍAS 1 

Taita Diosca israelcunaman c'uyaita ricuchishcamanta 

1Cai huillanataca, Mandaj Diosmi tucui israelcunata llaquichina cashcata Malaquiasta 

huillachirca. 

2Mandaj Diosca cashnami nin: “Cancunataca ñucaca c'uyarcanimi” ninmi. Chashna 

cajpipish cancunaca: “¿Ima shinataj canca ñucanchijtaca c'uyarcanguiyari?” 

nircanguichijmi. “¿Manachu Esauca Jacobopaj huauqui carca imatagari?” ninmi 

Mandaj Diosca. “Chashna huauquindijcuna cajpipish, Jacobollatami c'uyarcani, 

3Esautaca p'iñarcanimi. Chaimantami Esaú causana urcucunatapish llaquinayajta 

saquircani. Paipaj allpacunatapish shitashca pambacunapi causaj chacalcuna 

causanatami rurarcani” ninmi. 

4Edom llajtapi causajcunaca: “Ñucanchijca huajchayashcanchijmari. Chashna 

cashpapish, cutinllataj allichirishunmi” ningacunami. Shina nijpipish, tucuita Mandaj 

Diosca cashnami nirca: “Paicuna allichijpipish, ñucami cutin urmachisha. 

Chaimantami Diosta mana manchaj, Mandaj Dios huiñaipaj p'iñashca llajta 

ningacuna. 

5Chashna rurajta cancunapaj quiquin ñahuihuantaj ricushpami: Mandaj Diostaca tucui 

shujtaj llajtapi causajcunacama jatunyachichun ninguichijmi” nircami. 

Mandaj Diosca paita mana cazuj curacunata rimashcamanta 

6Curacuna, tucuita Mandaj Diosca cashnami nin: “Huahuaca, paipaj yayataca 

cazunmi. Servij runapish, paipaj amo ima mandashcata ruranmi. Ñuca cancunapaj 

yaya cajpica, ¿ima nishpataj mana cazunguichigari? Ñuca cancunapaj amo cajpica, 

¿ima nishpataj ñuca mandashcataca mana ruranguichigari? Cancunaca ñuca shutita 

yangapi churashca jahuamari: ¿Ima shinataj cambaj shutitaca yangapi 

churarcanchigari? ninguichij. 

7Cancunaca ñuca altartaca yanga cashcata yuyashpamari, imatapish mapacunatami 

ñucaman cushpa altar jahuapi rupachinguichij. Chashna rurashca jahuapish: 

¿Ñucanchijca cantaca imata rurashpataj mana cazunchigari? ninguichijmi. Cancunaca 

ñuca mezapica, mana munashcacunatapish churanallami yuyanguichijchari. 

8Shinallataj ñahui mana ricuj animalta ñucaman cushcapish, cancunapajca ¿allichu 

imatagari? Shinallataj patojota cashpa, ungushcata cashpa ñucaman cushcapish 

cancunapajca ¿allichu imatagari? Alli cajpica cancunata mandajman chashna 

animalcunata cugrichigari. Paipish cancuna cushca mana alli animalcunataca 

cushicushpa chasquinllachu imami, tucuita Mandaj Diostajmi chashna nini. 

9Chaimantaca: Cunanca Taita Dios ñucanchijpaj allita rurachun, ñucanchijta 

llaquichun mañapaichigari ninguichijmi. Ashtahuanpish chashna imapish mana 

allicunata cujpica, maitataj ñucaca cushicushari. Tucuita Mandaj Diostajmi chashna 

nini. 

10Ñuca altar jahuapi imata cushpa rupachinaman ama yanga shamuchunca, 

cancunapuramanta maijan ¿manachu ñuca huasi punguta huichcanguichijman? 

Ñucaca cancunapica manataj cushicuitaca charinichu. Cancuna ñucaman imalla cuna 

cashcata cujpipish, manataj chasquishachu. Tucuita Mandaj Diostajmi chashna nini. 

11Ñucaca inti llujshinpi tiyaj llajtacunamantaca, inti huashicunpi tiyaj llajtacunapi 

causajcunacama rijsishcami cani. Chaimantami tucuipi ñucamanca inciensotapish, 

imalla cuna cashcatapish mapa illajllata cuncuna. Chaimanta ñucaca tucui llajtacunapi 

rijsishcami cani. Tucuita Mandaj Diostajmi chashna nini. 

12Cancunaca: Mandaj Diospaj altarpish mapami, paipaj micunapish millananami 

nishpami yangata rurashcanguichij. 

13Cashnapishmi nircanguichij: Mandaj Diosman imatapish cucushpallaca, ñami 

shaicunchij nishpami, ñucata p'iñachishcanguichij. Tucuita Mandaj Diostajmi chashna 

nini. Cancunaca shuhuashcata, patojota, ungushca animaltami apamushpa ñucamanca 

curcanguichij. Chashna mana alli animalcunata cujpica ¿maitataj chasquishari? 

Mandaj Diostajmi chashna nini. 

14Maijanpish c'ari animalcunata canllata charishca jahua cusha nishpapish, mana alli 

animaltaraj ñucaman cushpa huañuchishpa umashcamantaca, paipaj jahuallatajmi 

canga. Ñucaca, jatun mandajcunatapish yalli Jatun Mandajmi cani. Ñucaca, tucui 

llajtacunapi causajcuna manchanami cani” ninmi tucuita Mandaj Diosca. 

MALAQUÍAS 2 

1Curacuna, cunanca cancunataca caitami mandan: 

2Tucuita Mandaj Diosca cashnami nin: “Ñuca mandashcata mana uyajpi, tucui 

shunguhuan ñucata jatunyachinguichij nishcata mana cazujpica, cancunataca 

llaquichishatajmi. Ñucata mana cazushcamantaca, cancunaman cushca ima 

allicunatapish quichushami. Cancunallataj imatapish mana tucui shunguhuan 

ñucapajta rurashcamantami, saruncunamanpish llaquichircani. 

3Cancuna tarpushca chagratapish chingachishami. Ñucaman cushpa huañuchishca 

animalcunapaj mapacunatapish, cancunapaj ñahuipimi shitasha. Cancunataca, chai 

animalcunapaj mapacunandijmi tandachishpa, p'ichashpa shitasha. 

4Levitacunahuan ñuca ari ninacushcata pajtachingapaj chashna mandashcataca, ñuca 

cushcatami yachanguichij. Tucuita Mandaj Diostajmi chashna nini. 

5Levitacunahuan ari ninacushcamantami, huiñai causaitapish, sumaj causaitapish 

curcani. Chaicunataca, ñucata manchashpa cazushpa causachunmi curcani. 

Chaimantami paicunaca, ñucataca manchashpa cazushpa causarcacuna. 

6Levitacunaca mana llullashpallami, ñuca mandashcataca yachachircacuna. 

Paicunaca, ima millai shimicunatapish mana rimarcacunachu. Ñucahuan cashpaca 

sumajta causashpa, cashcata rurashpami purircacuna. Millai ruranamantapish 

achcacunatami anchuchircacuna. 

7Cura yachachishcamantami, yachaisapa tucungacuna. Pai huillashcamantami, 

tucuicunallataj mandashcata yachanata munangacuna. Paica tucuita Mandaj 

Diosmanta huillajmi. 

8Ashtahuanpish cancunaca, alli ñanta ricushca jahuamari chaimantaca 

anchurishcanguichij. Ñuca mandashcata panda yachachishpamari, achcacunata 

urmachishcanguichij. Chashna rurashpami, levitacunahuan ari ninacushcataca 

p'aquishcanguichij. Tucuita Mandaj Diostajmi chashna nini. 

9Ima shinami cancunapish ñuca yachachishcacunata mana cazushpa, ñuca 

mandashcatapish shujcunamanca shuj shina, caishujcunamanca shujtaj shina 

yachachircanguichij. Chaimantami cancunataca tucuicuna p'iñashca, sarushca 

causachun rurarcani” ninmi. 

Israelcuna mana cazushcamanta 

10¿Manachu tucuicunallataj shujlla yayata charinchij? ¿Manachu tucuicunallataj Taita 

Dios rurashca canchij? Shina cajpica, ¿ima nishpataj ñucanchij ñaupa yayacunahuan 

ari ninacushcataca yangata rurashpa, caishuj chaishuj mana cazunacunchigari? 

11Judá llajtapi causajcunaca mana cazurcacunachu. Israelpi, Jerusalenpi causajcunaca 

yallitajmi millaita rurarcacuna. Chaimanta Judá llajtapi causajcunaca, Mandaj Dios 

c'uyashca huasitami yangata rurarcacuna. Shinallataj shujtajcunapaj diosta adoraj 

huarmicunahuanmi casararcacuna. 

12Jacobopaj huahua huahuapuramantaca, cuidaj cachunpish, cutichij cachunpish, 

tucuita Mandaj Diosman imalla cuna cashcata cuj cachunpish anchuchingallami. 

13Cutinllatajmari cancunaca, Mandaj Diospaj altartaca huiquicunahuan 

jundachinguichij, caparirishpamari huacanguichij. Chaimantami cancuna ñucaman 

imalla cuna cashcacunata cujpipish, manataj chasquisha. 

14Chaimanta cancunaca: “¿Imamantataj mana chasquinguichu imamí?” ninguichijmi. 

Canllatajmari mosoraj cashpa, ari ninacushpa cazarashca quiquin huarmitamari 

shitarcangui. Chaitaca Mandaj Diosca ricucurcami. 

15¿Manachu cancuna chairaj cashpa cazarashca huarmihuanca, pai Diosllataj shujlla 

aichata, shujlla yuyaita rurarca? ¿Imapajshi chashna rurashca canga 

yuyanguichijchari? Cancunapaj huahua huahuacunapish, paipajlla cachunmari 

chashna rurarca. Chashna cashcamantaca ama cancunapaj yuyaita mapayachichijchu, 

ama cancunapaj quiquin huarmita shitaichijchu. 

16Israelcunata Mandaj Taita Diosca: “Quiquin huarmita shitajcunata, quiquin 

churanata mapayachijcunataca p'iñanimi” ninmi. Chaitaca tucuita Mandaj Diostajmi 

chashna nin. “Chaimanta millai yuyaicuna ama japichun jarcarichij. Quiquin huarmita 

amataj shitaichijchu” ninpishmi. 

Mandaj Diosca paita mana cazujcunata llaquichinamanta 

17Cancunaca rimacushpallami, Mandaj Diostaca shaicuchishcanguichij. Chaimantaca: 

“¿Ima shinataj paitaca shaicuchishcanchigari?” ninguichijmi. “Maijanpish mana allita 

rurashpami, Mandaj Diostaca cushichin, paipish paicunamantami cushicun. Mana 

cashpaca, ¿cashcata ruraj Diosca maipitagari?” nishpami shaicuchinguichij. 

MALAQUÍAS 3 

1Chaimantami Mandaj Diosca cashna nin: “Ñuca huillajtami ñaupachishpa cachasha. 

Paimi ñuca purina ñantaca allichinga. Cancuna mashcacushca Amoca, paipaj 

huasimanca ñapish yaicungallami. Cancuna shuyacushca ari ninacushcata pajtachij 

angelpishmi shamunga. Riquichij, ñamari shamucun” ninmi. 

2Pai shamui punllapica, ¿pitaj c'ari c'ari shayari tucungari? ¿Pitaj paipaj ñaupajpica 

mana pingaringari? Paica mapacunata anchuchij nina shinamari. Paica mapacunata 

llujshichij tajshana jabón shinamari. 

3Paica paipaj tiyarinapi tiyarishpami, levitacunapaj juchacunataca cullquita, curita 

ninapi rupachishpa mapata anchuchij shina anchuchinga. Chashna ima mapa illajlla 

cashpami, Mandaj Diosman imalla cuna cashcatapish cungapaj apamungacuna. 

4Ima shinami ñaupa huatacunapi, ñaupa punllacunapi imallata cuna cashcacunata 

cushicushpa Mandaj Diosca chasquirca, chai shinallatajmi Judapi, Jerusalenpi 

causajcuna imallata cuna cashcata cushcataca cushicushpa chasquinga. 

5Tucuita Mandaj Diostajmi cashna nini: Ñucami cancuna imalla rurashcacunata ricuj 

shamusha. Chai punllapimi yumbucunatapish, huainayajcunatapish, llullashpa 

huillajcunatapish, trabajajcunaman cullquita mana tucui pagajcunatapish, viudacunata, 

yaya mama illajcunata p'iñajcunatapish, caru llajta runacunata llaquichijcunatapish, 

ñucata mana manchajcunatapish llaquichisha. 

Chungamanta shujta Mandaj Diosman cunami 

6Jacobpaj huahuacuna, Mandaj Dios ñucaca manataj shujtajyanichu. Chaimantami 

cancunaca mana chingachishca canguichij. 

7Cancunapaj ñaupa yayacunamanta callarishpa cunancamami, ñuca 

mandashcacunataca mana cazunguichij, mana huaquichinguichij. Chashna cashpapish 

ñucapajman tigramuichij, ñucapish cancunapajman tigrashami. Tucuita Mandaj 

Diostajmi chashna nini. Chashna nishcata uyashpapish cancunaca: ¿Imapajtaj 

cambajmanca tigrashunri? ninguichijmi. 

8¿Runaca, Diospajtaca shuhuai tucunchu? Cancunaca ñucapajtaca 

shuhuacunguichijmari. Chashna shuhuashca jahuapish cancunaca: ¿Imatataj 

cambajtaca shuhuacunchigari? ninguichijmi. Cancunaca chungamanta shujta 

cunatapish, ñucaman imalla cuna cashcatapish mana cushpamari shuhuashcanguichij. 

9Cai llajtapi tucui causajcuna ñucapajta shuhuashcamantaca, llaquita apana cashca 

shinallatajmi llaquitaca apanguichij. 

10Chungamanta shujta ñucaman cuna cashcataca tucuita ñuca huasiman apamuichij. 

Cancuna apamujpimi, ñuca huasipica micuna tiyanga. Cancuna chashna cujpica, 

ñucapish manachu jahua pacha ventanacunata pascashpa, tucui imatapish Cancuna 

mana huaquichi tucuipajta cuni imamí ricuichigari. Tucuita Mandaj Diostajmi 

chashna nini. 

11Cancuna tarpushca granocunata chingachijtapish jarcashami. Chaimantami 

granocunataca, imata mana chingachinga. Cancunapaj uva chagracunapish allimi 

p'ucunga. Tucuita Mandaj Diostajmi chashna nini. 

12Chashna sumaj llajtata ricushpami, shujtaj llajtapi causajcunaca paicunaca 

cushicushpamari causacuncuna ningacuna. Tucuita Mandaj Diostajmi chashna nini 

nircami. 

Mandaj Diosca paita cazujcunata llaquishcamanta 

13Mandaj Diosca cashnami nin: “Cancunaca mana jahuallatami ñucataca 

rimarcanguichij. Chashna rimashca jahuapish: ¿Imatataj cantaca huashalla 

rimanchigari? ninguichijmi. 

14Cashnapishmi nishcanguichij: Yallitajmi Diostaca servishpa causanchij. Pai 

mandashcata pajtachishpapish, tucuita Mandaj Diospaj ñaupajpi llaquijlla 

purishpapish manamari imata japinchijchu. 

15Chaimanta cunanca ñucanchijca cashnami ninchij: Jatun tucushpa causajcunarajmi 

cushijlla causancuna, millaita rurajcunaca mana paicunallataj imayuj tucuncunachu. 

Ashtahuanpish Diosta umashpami, ima llaquimantapish quishpirincuna ninguichijmi” 

ninmi. 

16Chaimantami Mandaj Diosta manchajcunapura tandanacushpa, caishuj chaishuj 

parlanacurca. Paicuna parlanacushcataca, Mandaj Diosca tucuitami uyarca. Paicuna 

imalla parlanacushcata yuyaringapajmi, Mandaj Diosca paipaj libropi quillcachirca. 

Chaimantami Mandaj Diosca maijanlla paita manchashpa causajcunapaj, maijanlla 

paita yuyarishpa causajcunapaj shuticunataca quillcarca. 

17Tucuita Mandaj Diosca cashnami nin: “Ñuca tucuita ricunaman shamui punllami 

ñucapajllata rurasha. Paicunaca ñucapajca achca valij charinacuna shinami cangacuna. 

Shuj yayaca, paita servij huahuataca perdonanmi, chashnallatajmi ñucapish 

paicunataca perdonasha. 

18Ñucapajman cutirishpami cashcata rurajtapish, millaita mana rurajtapish, Diosta 

servijtapish, Diosta mana servijtapish yachaj chayanguichij” ninmi. 

MALAQUÍAS 4 

Mandaj Dios shamuna punllamanta 

1Tucuita Mandaj Diosca cashnami nin: “Riquichij, hornopi nina lunyacuj shina 

punllaca ñallami chayamugrin. Chai punllapimi jatun tucushcacunapish, millaita 

rurajcunapish ujsha shina tucui rupangacuna. Chaipica sapillapish, shuj ramallapish 

mana saquiringachu. 

2Ashtahuanpish ñucata manchashpa causajcunapajca, cashcata ruraj Intimi llujshinga. 

Paipaj alascunapimi quishpirinataca apamunga. Canlla malta c'ari bizicuna saltacuj 

shinami saltarishpa llujshinguichij. 

3Ñuca tucuita ricunaman shamui punllapica, cancunami millai runacunataca 

sarunguichij. Paicunaca cancunapaj chaqui shungu ucupica ushpa shinami canga. 

4Ñucata servij Moisesman Horeb urcupi mingashca mandashcapi imallata nishcata alli 

yuyarichigari. Chai mandashcacunataca tucui israelcunamanmi curcani. 

5Riquichij, Mandaj Dios llaquichingapaj shamuna jatun llaqui punllacuna manaraj 

shamujpimi, ñuca ima nishcata huillaj Eliastaca cancunapajman cachani. 

6Paimi yayacunataca huahuacunahuan, huahuacunatapish yayacunahuan 

p'iñanacushpa causacujtaca, cutin c'uyanacushpa causachun allichinga. Ashtahuanpish 

cancuna ishquindij mana alli tucujpica, ñuca shamushpaca tucui cai llajtapi 

causajcunatami llaquichishpa tucuchisha ninmi”. 

Kichwa, Chaupi Urcucuna - All Bible 

 

 

MATEO 

MATEO 1 

Jesucristopaj ñaupa yayacunami 
(Lc 3:23–38) 

1Jesucristoca Davidpaj, Abrahampaj huahua huahuapuramantami. Paipaj ñaupa 

yayacunapaj shuticunaca caicunami: 

2Abrahampaj churica, Isaacmi. Isaacpaj churica, Jacobmi, Jacobpaj churicunaca 

Judapish, paipaj huauquicunapishmi. 

3Judapaj huahuacunami Farespish, Zarapish carca. Paicunapaj mamaca Tamarmi 

carca. Esromca Farespaj huahuami carca. Aramca Esrompaj huahuami carca. 

4Arampaj huahuaca Aminadabmi carca. Aminadabpaj huahuaca Naasonmi carca. 

Naasonpaj huahuaca Salmonmi carca. 

5Salmonpaj huahuaca Boozmi carca. Boozpaj mamaca Rahabmi carca. Boozpaj 

huahuaca Obedmi carca. Obedpaj mamaca Rutmi carca. Obedpaj huahuaca Isaimi 

carca. 

6Isaipaj huahuaca jatun mandaj Davidmi carca. Jatun mandaj Davidca Uriaspaj 

huarmi cashca Betsabepimi, Salomontaca charirca. 

7Salomonpaj huahuaca Roboammi carca. Roboampaj huahuaca Abiasmi carca. 

Abiaspaj huahuaca Asami carca. 

8Asapaj huahuaca Josafatmi carca. Josafatpaj huahuaca Jorammi carca. Jorampaj 

huahuaca Uziasmi carca. 

9Uziaspaj huahuaca Jotammi carca. Jotampaj huahuaca Acazmi carca. Acazpaj 

huahuaca Ezequiasmi carca. 

10Ezequiaspaj huahuaca Manasesmi carca. Manasespaj huahuaca Amonmi carca. 

Amonpaj huahuaca Josiasmi carca. 

11Josiaspaj huahuacunaca Jeconiaspish, chaishuj huauquicunapishmi carca. Paicuna 

causai punllacunami, Babiloniaman prezu aparcacuna. 

12Babiloniaman prezu apashcamanta, Jesús huacharingacama ñaupa yayacunapaj 

shuticunaca caicunami. Jeconiasca Salatiel shuti huahuatami charirca. Salatielpaj 

huahuaca Zorobabelmi carca. 

13Zorobabelpaj huahuaca Abiudmi carca. Abiudpaj huahuaca Eliaquimmi carca. 

Eliaquimpaj huahuaca Azormi carca. 

14Azorpaj huahuaca Sadocmi carca. Sadocpaj huahuaca Aquimmi carca. Aquimpaj 

huahuaca Eliudmi carca. 

15Eliudpaj huahuaca Eleazarmi carca. Eleazarpaj huahuaca Matanmi carca. Matanpaj 

huahuaca Jacobmi carca. 

16Jacobpaj huahuaca Josemi carca. Chai Josemi Mariapaj cusa carca. Chai Mariapimi 

Cristo shuti Jesusca huacharirca. 

17Cai tucui huahua huahuacunaca cashnami: Abrahammanta Davidcamaca, chunga 

chuscu yayacunami. Shinallataj Davidmanta Babiloniaman prezu apancamaca, chunga 

chuscu yayacunami. Babiloniaman prezu apashcamanta Cristocamapish, chunga 

chuscu yayacunami carca. 

Jesucristo huacharishcami 
(Lc 2:1–7) 

18Jesucristo huacharishcaca cashnami: Paipaj mama Mariaca, Josehuanmi cazaranapaj 

ari ninacushca carca. Manaraj tandalla causashpami, Mariaca jucha illaj Espiritumanta 

chichu ricurirca. 

19Paipaj cusa Joseca cashcata ruraj cashcamantami, Mariata mana pingachisha nishpa 

pacalla saquisha nicurca. 

20Pai chashna yuyacujpimi, Jatun Diospaj ángel muscuipi ricurishpaca: “Davidpaj 

huahua huahua José, cambaj huarmi Mariata chasquinataca ama manchaichu. Pai 

chichushca huahuaca, jucha illaj Espiritumantami. 

21Paica shuj churitami huachanga. Paitaca Jesús shutita shutichingui. Paica paipaj 

cajcunatami juchacunamanta quishpichinga” nircami. 

22Tucui caicunaca, profetaman Jatun Dios cashna huillachishca pajtachunmi chashna 

tucurca: 

23“C'arihuan manaraj chayarinacushca shuj huarmimi chichunga. Paica shuj c'ari 

huahuatami huachanga. Paitaca Emanuel shutitami shutichinga” 

(Chai shutica: “Taita Diosca ñucanchijhuanmi” nisha ninmi). 

24Dormicushcamanta José rijcharishpaca, Jatun Diospaj ángel mandashca shinallataj 

rurashpami, paipaj huarmi Mariataca chasquirca. 

25Chaipipish punta churita María huachangacama, Joseca manaraj chayarircachu. 

Chai huahuataca, JESÚS shutitami shutichirca. 

MATEO 2 

Inti llujshin llajtamanta yachaj runacuna huahuata ricunaman shamushcami 

1Herodes mandacui punllacunapi Judeapi caj Belenpi Jesús huacharijpica, yachaj 

runacunami inti llujshinmanta Jerusalenman chayamushpaca, 

2–Judiocunata mandangapaj huacharishca huahuaca ¿maipitaj canga? Pai 

huacharishcata ricuchij lucerotami inti llujshin ladopi ricurcanchij. Chaimi paita 

adorangapaj shamurcanchij– nishpa tapurcacuna. 

3Chaita uyashpaca jatun mandaj Herodespish, Jerusalenpi tucui causajcunapish 

achcatami mancharircacuna. 

4Chaimi Herodesca curacunata mandajcunata, mandashcacunata quillcajcunatapish 

tucuicunata tandachishpa, maipitaj Cristoca huacharina carca nishpa tapurca. 

5Paicunaca: –Judeapi caj Belenpimi huacharinga ninmi. Profeta quillcashcapica: 

6“Judapi caj Belenlla, canca jatun nishcami cangui. Judapi mandajcunapurapica, 

manataj uchillaca canguichu. Canmantami shuj pushaj llujshinga. Ñucapaj caj 

israelcunataca, paimi michinga” ninmi– nircacunami. 

7Chaimi Herodesca, yachaj runacunata pacalla cayashpa, ima punllamanta lucerota 

ricushcata callarishpa allitaj tapushpaca, 

8Belenman richij: –Chaiman chayashpaca huahua maipi cashcata alli callarishpa 

tapunguichij. Japishpaca huillaj shamunguichij, ñucapish adoragringapaj– nircami. 

9Jatun mandaj chashna nishcata uyashpaca, paicunaca rircallacunami. Inti llujshinpi 

ricurishca lucerollatajmi paicunata ñaupashca rishpa chaipi chayashpaca, chai 

luceroca maipimi huahua carca chai jahuapi shayarirca. 

10Chai lucerota ricushpaca, jatuntami cushicurcacuna. 

11Huasiman yaicushpaca, huahuataca paipaj mama Mariahuan cajta ricushpami, 

cungurishpa adorarcacuna. Paicuna cungapaj apamushcacunata pascashpami achca 

valij curitapish, inciensotapish, mirratapish curcacuna. 

12Paicuna dormicujpi muscuipi ricurishpami: –Herodespajmanca ama tigranguichij– 

nishpa Taita Dios huillachishcamanta, paicunaca paicunapaj llajtamanca shujtaj ñanta 

tigrarcacuna. 

Egiptoman pacatucushpa rishcami 

13Yachaj runacuna rishca q'uipami, Jatun Diospaj shuj ángel muscuipi Joseman 

ricurishpaca: “Jatari, huahuata paipaj mamandij pushashpa Egiptopi miticugri. Ñuca 

canman cutin huillangacama chaipi saquiringuichij. Herodesca huahuata 

huañuchingapaj mashcangami” nirca. 

14José rijcharishpaca, chai tutallataj huahuata, paipaj mamandij pushashpami 

Egiptoman rirca. 

15Herodes huañungacamami chaipi carca. “Egiptomantami ñuca Churitaca cayarcani” 

nishpa, profetaman Jatun Dios huillachishca pajtachunmi chashna tucurca. 

Huahuacunata huañuchishcami 

16Herodesca yachaj runacuna paita chanzata rurashcata yachashpaca yallitaj 

p'iñarishpami Belenpipish, chai muyundij llajtacunapipish, manaraj ishqui huatata 

charij tucui c'ari huahuacunata huañuchichun mandarca. Yachaj runacunata tapushca 

punllamanta yupashpami chashna rurarca. 

17Chaica, profeta Jeremías cashna nishca shinallatajmi pajtarca. Paica: 

18“Ramá pueblopica caparishcami uyaringa. Jatunta llaquirishpa jigyashpa 

huacashcami uyaringa. Raquelmi paipaj huahuacunamanta huacacun. Ama huacaichu 

nijpipish, paipaj huahuacuna huañushcamantami mana upallashpa huacacun nishcami 

canga” nircami. 

Egiptomanta tigrashcami 

19Herodes huañushca q'uipami, Jatun Diospaj shuj ángel Egiptopi, Joseman muscuipi 

ricurishpaca: 

20“Jatari, huahuata paipaj mamandij pushashpa Israelman tigrai. Huahuata 

huañuchishun nicujcunaca ñamari huañun” nirca. 

21Shina nijpi José jatarishpaca, huahuata paipaj mamandij pushashpami Israelman 

tigrarca. 

22Judeapica Arquelaomi, paipaj yaya Herodespaj randi mandacun nijta uyashpami, 

chaiman tigranataca mancharca. Muscuipi Taita Dios huillashcamantami, Joseca 

Galileaman rishpa, 

23Nazaret pueblopi causarca. Quishpichijca Nazareno nishcami canga nishpa 

profetacuna huillashca pajtachunmi chashna pajtarca. 

MATEO 3 

Bautizaj Juan huillashcami 
(Mr 1:1–8; Lc 3:1–9, 15–17; Jn 1:19–28) 

1Chai punllacunallatajmi, Bautizaj Juanca Judeapi caj shitashca pambapi huillashpa 

ricurishpaca, 

2“mana alli ruracushcata saquishpa cutirichij. Jahua pachamanta mandanamari ña 

c'uchuyamushca” nishpa huillarca. 

3Profeta Isaías huillashpaca, Juanmantami cashna nishca: “Shitashca pambapi 

caparijca: “¡Jatun Diospaj ñanta allichichij. Cancunapaj ñancunatapish allichichij!” 

ningami” nishcami. 

4Juanca, camello millma churanata churarishca, carahuan chumbillirishcami carca. Pai 

micunaca langostacuna, sacha chuspipaj mishquimi carca. 

5Juanpajmanca Jerusalenmanta, tucui Judeamanta, Jordán yacu c'uchulla tucui 

llajtacunamantapishmi shamurcacuna. 

6Paicunapaj juchacunata huillajpimi, Juanca Jordán yacupi bautizarca. 

7Achca fariseocunapish, saduceocunapish bautizachun nishpa shamujta Juan 

ricushpaca, cashnami nirca: “¡Culebrapaj huahua huahuacuna! Taita Dios p'iñarishpa 

llaquichina punllamanta quishpirisha nichunca ¿pitaj huillarca? 

8Millaita ruracushcata saquishpa cutirishcata ricuchingapajca, allita rurashca 

p'ucushca granota ricuchichij. 

9Cancunapaj ucu yuyaillapi: “Ñucanchijca Abrahamtami yayata charinchij nishpa” 

ama nirichijchu. Cashnami nini: Taita Diosca, cai rumicunatapish, Abrahampaj 

huahua huahuacuna cachun rurai tucunmi. 

10Ashtahuancarin hachatamari ña yuracuna sapipi churashca. Mana p'ucuj 

yuracunataca tucuitami p'itishpa ninapi shitanga. 

11Mana allita ruracushcata saquishpa cutirijpi, yacupi bautizajllami ñucaca cani. 

Chaica chashnatajmi. Ashtahuanpish ñucapaj q'uipa shamujmi Espiritupi, ninapi 

bautizanga. Paica ñucata yalli tucuita rurai tucujmi. Chaimantami paipaj 

pargatellatapish mana pascaipaj cani. 

12Granota chuyanapaj palaca ñami paipaj maquipi. Paipaj trigotaca huaquichinapimi 

churanga. Ujshataca manataj huañuj ninapimi rupachinga” nircami. 

Jesusta bautizashcami 
(Mr 1:9–11; Lc 3:21–22) 

13Jesusca Galileamantami, Jordanpi Juan cajpi pai bautizachun nishpa shamurca. 

14Chaipimi Juanca mana bautizasha nishpa: –Ñucamari can bautizashca cana cani. 

¿Maitataj canca ñucataca bautizai ninguiyari?– nijpi, 

15Jesusca: –Shina cajpipish cunanca chaitaca saquishpa bautizaillari. Chashna 

rurashpami, Taita Dios mandashcataca tucuita pajtachishun– nijpimi Juanca 

bautizarca. 

16Jesusca ña paita bautizajpi yacumanta llujshishcahuanmi, jahua pacha pascarijpi 

Taita Diospaj Espirituca paloma shina shamushpa paipaj jahuapi tiyarijta ricurca. 

17Jahua pachamantaca: “Caimi ñuca c'uyashca Churi. Paipimi cushicuni” nishpa 

rimashcami uyarirca. 

MATEO 4 

Jesusta diablo pandachisha nishcami 
(Mr 1:12–13; Lc 4:1–13) 

1Chai q'uipami Jesustaca, diablo pandachisha nichun Taita Diospaj Espirituca, 

shitashca pambaman pusharca. 

2Chuscu chunga punllacunata, chuscu chunga tutacunata ayunashca q'uipaca 

yaricachircami. 

3Pandachij diablo paipajman c'uchuyashpaca: –Taita Diospaj Churitaj cashpaca, cai 

rumicunata tanda tucuchun niyari– nijpimi, 

4Jesusca: –Quillcachishcapica: “Runaca mana tandallahuan causangachu. 

Ashtahuanpish Taita Diospaj shimimanta llujshishca shimicunahuanmi causanga” 

ninmi– nirca. 

5Chaimi diabloca, Taita Diospajlla puebloman pushashpa Jesustaca Taita Diospaj 

huasi jahua puntapi churashpa, 

6cashna nirca: –Taita Diospaj Churitaj cashpaca, caimanta huashicui. 

Quillcachishcapica: “Canta japichun Taita Diosca paipaj angelcunata cachangami. 

Cambaj chaqui rumipi ama ñitcarichun, paicunapaj maquipi cantaca charirangami” 

ninmi– nircami. 

7Chaimi Jesusca: –Quillcachishcapica cashnapish ninmi: “Mandaj cambaj Jatun 

Diostaca ama pandachisha ningui” ninmi– nircami. 

8Cutinllatajmi Diabloca, tucuimanta yalli jatun urcu jahuaman Jesusta pushashpa, 

tucui cai pachapi mandanacunata, sumajcunata ricuchishpaca, 

9cashna nirca: –Ñucata cungurishpa adorajpica, tucui caicunatami cusha– nirca. 

10Shina nijpi Jesusca: –Anchui, Satanás. Quillcachishcapica: “Mandaj cambaj Jatun 

Diosllata adorangui, paipajllata rurangui” ninmi– nijpimi, 

11diabloca pandachisha ninataca saquirca. Angelcuna shamushpami Jesuspajtaca 

rurarcacuna. 

Jesusca pai rurana cashcata callarishcami 
(Mr 1:14–20; Lc 4:14–15; 5:1–11; 6:17–19) 

12Bautizaj Juan prezupi nijta uyashpami Jesusca Galileaman tigrarca. 

13Paica Nazaretpica mana saquirishpami cucha uripi caj Zabulón, Neftalí llajtacuna 

chaupipi caj Capernaumpi causagrirca. 

14Profeta Isaías nishca pajtachunmi, chashna tucurca. Isaiasca: 

15“¡Jordán ch'imba ladota cuchaman rina ñanpi caj llajtacuna Zabulón llajta, Neftalí 

llajta uyaichij Galileapi causaj mana israelcuna uyaichij! 

16Amsapi churashca puebloca, jatun luztami ricurca. Huañunalla amsapi churashca 

llajtacunataca luzmi lamyachinga” nishcami carca. 

17Chai punllamanta pacha Jesús huillai callarishpaca: “Mana allita ruracushcata 

saquishpa cutirichij. Jahua pachamanta mandanamari ña c'uchuyamushca” nircami. 

Jesusca chalhuata japij chuscu runacunata cayashcami 

18Jesusca, Galilea cucha urita puricushpami, huauquindij ishqui runacunata ricurca. 

Pedrota shutichishca Simonmi, paipaj huauqui Andresdij chalhuata japijcuna 

cashcamanta linchita cuchapi shitacurcacuna. 

19Paicunatami Jesusca: –Ñucata catichij. Chalhuacunata japijta shinallataj, 

gentecunata pushamujcunatami rurasha– nirca. 

20Paicunaca, linchicunata saquishcahuanmi Jesusta catircacuna. 

21Chaimanta rishpaca, shujtaj ishqui huauquindijcunatami ricurca. Paicunataca 

Zebedeopaj churi Jacobo, paipaj huauqui Juandij, paicunapaj yaya Zebedeohuan 

barcopi linchicunata allichicujta ricushpami cayarca. 

22Paicunapish paicunapaj yayata, barcota saquishcahuanmi Jesusta catircacuna. 

Achcacunaman Jesús yachachishcami 

23Jesusca, tucui Galileata rishpami paicunapaj sinagogacunapi yachachishpa, Taita 

Dios mandana alli huillaita huillashpa, tucui laya ungüihuan cajcunatapish, ima 

nanaihuan cajcunatapish tucuicunata alliyachirca. 

24Chaitaca tucui Siria llajtapi huashan huashan yachaj chayashpami, tucui 

nanaicunahuan cajcunata, ch'ican ch'ican ungüihuan llaquita apacujcunata, supai 

japishcacunata, uraticucunata, mana cuyuri tucujcunatapish pushamujpi tucuicunata 

alliyachirca. 

25Chaimantami Galileamanta, Decapolismanta, Jerusalenmanta, Judeamanta, Jordán 

yacu ch'imbanijmantapish achca gentecuna catircacuna. 

MATEO 5 

Jesusca urcupi yachachishcami 

1Jesusca chai tucuicunata ricushpami, urcuman huichiyashpa chaipi tiyarirca. Paipaj 

yachacujcunapish c'uchuyarcacunami. 

Cushichishcacunami canga nishcami 
(Lc 6:20–23) 

2Chaipi Jesusca tucuicuna uyajta yachachishpaca: 

3Espiritupi huajcha cajcunaca cushichishcami. Jahua pachamanta mandanaca ñami 

paicunapi mandacun. 

4Huacajcunaca cushichishcami. Paicunami cushicuita chasquingacuna. 

5Manso shungucunaca, cushichishcami. Japina cashca allpataca paicunami 

chasquingacuna. 

6Cashcata ruraj canata yaricaihuan, yacunaihuan shina mashcajcunaca 

cushichishcami. Paicunaca mana nijtami micungacuna. 

7Llaquijcunaca, cushichishcami. Paicunataca Taita Diosmi llaquinga. 

8Chuya shungucunaca, cushichishcami. Paicunami Taita Diostaca ricungacuna. 

9P'iñanacushcata alli tucunacuchijcunaca cushichishcami. Paicunaca Taita Diospaj 

huahuacuna nishcami cangacuna. 

10Cashcata ruraj cashcamanta llaquichina yuyailla llaquichishcacunaca 

cushichishcami. Jahua pachamanta mandanaca ñami paicunapi mandacun. 

11Ñucata caticushcamanta tucui laya millai shimicunata rimashpa, llullashpa, 

c'amishpa, llaquichina yuyailla llaquichijpi llaquita apajcunaca cushichishcami. 

12Chashna rurajpipish jatunta cushicushpa contentarichij. Cancuna jahua pachapi 

japina cashcaca tucuita yalli jatunmari. Cancunapaj ñaupa shamuj profetacunatapish, 

chashnallatajmi llaquichircacuna. 

Cai pachapaj cachimi canguichij nishcami 

13Cancunaca, cai pachapaj cachimi canguichij. Cachica mishquiyachinata 

chingachishpaca, imapaj mana allichu. Canllaman shitajpi runacuna sarushca 

canapajllami. 

Cai pachapaj luzmi canguichij nishcami 

14Cancunaca cai pachapaj luzmi canguichij. Urcu jahuapi tiyaj puebloca, mana 

pacalla cai tucunchu. 

15Luzta japichishpaca, cajón ucupi churangapajca pi mana japichinchu. 

Ashtahuanpish huasi ucupi tiyajcunata achijyachichunmi, lámpara tiyanapi churan. 

16Cancunapish chai luz shinallatajmi runacunapaj ñaupajpica achijyachina canguichij. 

Cancunapaj alli rurashcacunata ricushpa, jahua pachapi caj cancunapaj Yayata 

jatunyachichunmi chashna cana canguichij. 

Mandashcacunamantapish Jesusca imapaj shamushcamantapish 

17Mandashcacunata anchuchingapaj, profetacuna quillcashcacunata anchuchingapaj 

shamushca canataca ama yuyaichijchu. Ashtahuanpish chai huillashcacuna 

pajtachunmi shamurcani. 

18Jahua pachapish, cai pachapish manaraj tucurijpimi mandashcacunamanta 

huillashcacunaca shuj puntollapish, shuj tildellapish mana chingarishpa, chashnataj 

pajtanga. Chaica chashnatajmi canga. 

19Chaimanta maijanpish, cai mandashcacunapi uchilla cajta p'aquishpa, 

shujtajcunatapish chashna p'aquij canata yachachijca, jahua pachamanta 

mandacunpica, uchilla nishcami canga. Ashtahuanpish chaitataj pajtachishpa 

yachachijca, jahua pachamanta mandacunpica jatun nishcami canga. 

20Chaimanta cashnami nini: Mandashcata quillcajcunata, fariseocunata yalli cashcata 

rurashpa mana causashpaca, jahua pachamanta mandacunpica mana yaicunguichu. 

Pitapish mana p'iñanachu 
(Lc 12:57–59) 

21Ñaupa yayacunamanca: “Ama huañuchingui. Maijanpish huañuchijca, jatunta 

llaquichishca canapaj juchachishcami canga” nishcatami uyarcanguichij. 

22Ashtahuanpish ñucaca cashnami nini: Maijanpish shujtajta p'iñajtaca, jatunta 

llaquichinapaj juchachishcami canga. Shinallataj shujtajta: “Ch'ahuan” nijtaca, 

mandajcunalla tandanacushcapaj ñaupajpi juchachishcami canga. Maijanpish 

shujtajta: “Muspa” nijca, ucu pacha ninapi shitanapajmi saquiringa. 

23Chaimanta Taita Diosman cungapaj ofrendata altarman apamucushpa, cambaj 

huauqui canhuan imamanta p'iñarishcata yuyarishpaca, 

24Taita Diosman cuna ofrendata altar ñaupajpi saquishpa, cambaj huauquihuanraj alli 

tucugringui. Chashna rurashpaca, Taita Diosman cunaman tigranguilla. 

25Maijanpish canta imamanta juchachishpa juezpajman apacujpica ñanta ricushparaj 

paihuan alli tucungui. Mana chashna rurajpica, juezpajman chayachijpi, juezca 

soldadoman cujpi carcelpimi churanga. 

26Tucui cullquita pagangacama manataj llujshinguichu. Chaica chashnatajmi canga. 

Mana huainayanachu nishcami 

27Cancunaca: “Ama huainayanguichij” nishcatami uyarcanguichij. 

28Ashtahuanpish ñucaca: Maijanpish shujtaj huarmita ricushpa munajca, paipaj 

shungupi ñami chai huarmihuan huainayan ninimi. 

29Chaimanta cambaj alli lado ñahui imapi pandachisha nijpica, surcushpa shitangui. 

Cambaj tucui cuerpondij ucu pachapi shitashca canapaj randica, cambaj cuerpomanta 

shuj partellata surcushpa shitanami ashtahuan alli canga. 

30Shinallataj cambaj alli lado maqui juchapi urmachisha nijpica, p'itishpa shitangui. 

Cambaj tucui cuerpondij ucu pachapi shitashca canapaj randica, cambaj cuerpomanta 

shuj partellata surcushpa shitanami alli. 

Huarmita ama shitachun nishcami 
(Mt 19:9; Mr 10:11–12; Lc 16:18) 

31Shinallataj: “Maijan cashpapish huarmita shitajca, chaita ricuchij quillcata cuchun” 

nishcatami yacharcanguichij. 

32Ashtahuanpish ñucaca cashnami nini: Maijan cusapish, manapish huarmi 

huainayashca cajpi shitajca, shujtajhuanmi huainayachin. Cusa shitashca huarmihuan 

cazarajpish huainayanmi. 

Taita Diospaj shutipica mana rimanallachu 

33Shinallataj ñaupa yayacunamanca: “Manapish pajtachingapajca, pajtachishami ama 

ningui. Ashtahuanpish can pajtachishami nishcataca Jatun Diospaj ñaupajpi 

pajtachingui” nishcatami uyarcanguichij. 

34Ashtahuanpish ñucaca cashnami nini: Imata rurasha nishpapish ama rurashatajmi 

niringuichijchu. Jahua pacha nishpapish ama niringuichijchu. Jahua pachaca, Taita 

Diospaj jatun tiyanami. 

35Cai pacha nishpapish ama niringuichijchu. Cai pachaca, Taita Diospaj chaqui 

sarunami. Jerusalén nishpapish ama niringuichijchu. Jerusalenca, jatun Mandajpaj 

pueblomi. 

36Cambaj shutillapitajpish pajtachishami ama niringuichu. Shuj ajchallatapish yurajta 

yanata mana rurai tucunguichu. 

37Ashtahuanpish canca: “Ari cajpica ari, mana cajpica mana ningui”. Imatapish yalli 

mana nirinaca millaimantami shamun. 

Llaquichijpipish ama tigra llaquichingui 
(Lc 6:27–36) 

38Cancunaca: “Ñahuita surcujtaca paitapish ñahuita surcunami. Quiruta surcujtaca 

paitapish quiruta surcunami” nishcatami uyarcanguichij. 

39Ashtahuanpish ñucaca cashnami nini: Maijan ima mana allita rurajpipish, ama 

c'ariyangui. Alli lado quijaduspi maijan huajtajpica, caishuj ladopipish huajtachingui. 

40Maijanpish ucu churanata quichusha nishpa demandajpica, jahua churanatapish 

apachun saquingui. 

41Maijan canta shuj cuadracama macanahuan caita apai nijpica ishqui cuadracama 

apangui. 

42Maijanpish canta imata mañajpica cunguilla. Maijanpish canta imata mañachi 

nijpica, mañachinguilla. 

P'iñajcunata c'uyanami 
(Lc 6:27–28,32–36) 

43Cancunaca: “Canhuan alli cajcunallata c'uyangui, p'iñajtaca p'iñangui” nishcatami 

uyarcanguichij. 

44Ashtahuanpish ñucaca cashnami nini: Cancunata p'iñajcunatapish c'uyanguichij. 

Cancunata llaqui tucushca cachun nijcunatapish alli cashca cachun ninguichij. 

P'iñajcunapajpish allita ruranguichij. Maipish cachun rimashpa, llaquichina yuyailla 

llaquichijcunamantapish Taita Diosta mañanguichij. 

45Cancunaca jahua pachapi caj Yayapaj huahuacuna cashcata ricuchingapajmi 

chashna rurana canguichij. Paimi allicunaman, mana allicunamanpish intita cachan. 

Shinallataj cashcata rurajcunaman, mana cashcata rurajcunamanpish tamyata cachan. 

46Cancunata c'uyajcunallata c'uyashpaca, cancuna japina cashcataca imata mana 

japinguichijchu. ¿Manachu impuestota japijcunapish paicunata c'uyajcunataca 

c'uyancuna? 

47Cancunahuan alli cajcunallata allillachu canguichij nishpaca, ima allita mana 

ruranguichijchu. ¿Manachu Taita Diosta mana rijsijcunapish, chashnallataj rurancuna? 

48Cancunapaj jahua pacha Yaya, cashcata ruraj caj shinallataj cancunapish cashcata 

rurajcuna caichij. 

MATEO 6 

Llaquishpataj cujca mana ricuringa raiculla cunachu nishcami 

1Runacunapi alli ricuringa raiculla paicunapaj ñaupajpi allita ruraj canamantaca 

huaquichirichij. Chai raiculla rurashpaca jahua pachapi caj cancunapaj Yayapajta 

japina cashcataca mana japinguichijchu. 

2Cancuna huajchacunaman imata cushpaca mishqui shimi jayaj shungucuna, 

runacunapaj ñaupajpi alli ricuringa raiculla cushpa sinagogacunapi, ñancunapi 

tocachij shinaca canca cambaj ñaupajpi trompetapi ama tocachingui. Chashna 

rurashpaca runacuna alli nishcallatami ña japincuna. Chaica chashnatajmi. 

3Huajchacunaman can llaquishpa cushpaca, alli maqui imata ruracushcata, lluqui 

maquica ama yachachun. 

4Can huajchacunaman pacalla cujpica, pacallatapish ricuj cambaj Yaya can japina 

cashcata tucuicunapaj ñaupajpi cuchunmi chashna rurana cangui. 

Taita Diosta mañanata yachachishcami 
(Lc 11:2–4) 

5Taita Diosta mañacushpaca, mishqui shimi jayaj shungucuna rurashca shinaca ama 

ruranguichij. Paicunaca runacunapi alli ricuringa raiculla mañacushcamanta 

sinagogacunapi, ñan muyurincunapi shayarishpa mañanatami munancuna. Chashna 

rurashcamantaca runacuna alli nishcallatami paicuna japina cashcataca ña japincuna. 

Chaica chashnatajmi. 

6Ashtahuanpish can mañashpaca, huasiman yaicushpa, punguta huichcari. Chaipi 

cambaj Yayataca pacallapi mañangui. Can chashna mañashcamantaca pacallatapish 

ricuj cambaj Yayaca, tucuicunapaj ñaupajpimi can japina cashcata cunga. 

7Mañacushpaca cutin cutin ama chaillatataj rimarishpa mañaichijchu. Taita Diosta 

mana rijsijcunami paicunapaj dios uyangapishchari yuyashpa chashna mañancuna. 

8Cancunaca ama paicuna shina mañaichijchu. Cancunapaj Yayaca, imalla illashcataca 

ñami ñaupaman yachan. 

9Chaimanta cancunaca cashna mañanguichij: “Jahua pachapi caj ñucanchij Yaya, 

cambaj jucha illaj shutitaca, alli nishca cachun. 

10Can mandana punlla ña chayamuchun. Ima shinami jahua pachapi can munashcata 

ruracun, shinallataj cai pachapipish can munashcata rurachun. 

11Cunan punlla micunata ñucanchijman cuhuai. 

12Ima shinami shujtajcuna ñucanchijta ima mana allita rurashcacunata perdonanchij, 

shinallataj quiquinpish ñucanchij juchacunata perdonapai. 

13Ima mana allipi urmachun ama saquihuangui. Tucui millaimanta huaquichihuangui. 

Mandanapish, tucuita rurai tucuj canapish, jatun nishca canapish cambajmi. Chaica 

huiñai huiñaita chashna nishca cachun. Chashna cachun”. 

14Shujtajcuna cancunata ima mana allita rurajpi cancuna paicunata perdonajpica, 

jahua pachapi caj cancunapaj Yayapish cancunapaj juchacunata perdonangami. 

15Shujtajcuna cancunata ima mana allita rurajpi cancuna mana perdonajpica, 

cancunapaj Yayapish cancunapaj juchacunata mana perdonangachu. 

Ayunanata yachachishcami 

16Ayunashpaca shujtajcunapaj ñaupajpi alli ricurisha nij mishqui shimi jayaj 

shungucuna shinaca ama llaquilla ñahui tucunguichijchu. Paicunaca ayunacun 

nichunllami chashna llaquilla ñahui tucuncuna. Cashnatajmi nini: Paicuna chashna 

rurashcamantaca, gentecuna alli nishcallatami chasquin. 

17Ashtahuanpish can ayunacushpaca ñahuita maillashpa, umapipish aceiteta 

churarishpa allichiringui. 

18Chashna ayunashpami, can ayunacushcataca runacunamanca mana ricuchingui. 

Ashtahuanpish pacallapi caj cambaj Yayallami yachanga. Pacallatapish ricuj cambaj 

Yayami, tucuicunapaj ñaupajpi can japina cashcata cunga. 

Jahua pachapi charij canami 
(Lc 12:32–34) 

19Polilla c'urucuna micunalla, ismushpa tucurinalla, shuhuacunapish yaicushpa 

shuhuanalla charinacunapajllaca cai pachapica ama ruraichijchu. 

20Ashtahuanpish polilla c'urucuna mana micunpi, mana ismunpi, shuhuacunapish 

yaicushpa mana shuhuai tucun jahua pachapi charinacunapaj ruraichij. 

21Cancunapaj charishcacuna maipimi can, cancunapaj shungupish chai yuyaillami 

canga. 

Ñahuica cuerpopaj luzmi 
(Lc 11:33–36) 

22Cuerpopaj luzca ñahuimi. Cambaj ñahui alli cajpica, tucui cuerpo luzhuan jundami 

canga. 

23Cambaj ñahui mana alli cajpica, cambaj tucui cuerpomi amsahuan junda canga. 

Canpi tiyaj luz amsapi cajpimi chashna. Chashna cashcamantaca imalla 

amsacunapishchari tiyan. 

Taita Diospajpish charij cangapajpish mana rurai tucunchu nishcami 
(Lc 16:13) 

24Ishqui amopajtaca pi mana rurai tucunchu. Shujtaca p'iñanmanmi, caishujtaca 

c'uyanmanmi. Shujtaca alli ninmanmi, caishujtaca yanganchinmanmi. Taita 

Diostapish, charinacunatapish ishquipajtaca mana rurai tucunchu. 

Taita Diospi shunguta churanami 
(Lc 12:22–31) 

25Chaimanta cashnami nini: Cancunapaj causaipi, imatataj micushun, imatataj 

ubyashun, cuerpopipish imatataj churashun nishpa, ama chai yuyailla 

huañuricuichijchu. ¿Manachu causaica micunatapish ashtahuan yalli alli? ¿Manachu 

cuerpopish churanata ashtahuan yalli alli? 

26Jahuata purij pajarocunata ricuichigari. Paicunaca mana tarpunchu, mana tandanchu, 

huaquichinacunapipish mana huaquichinchu. Shina cajpipish jahua pachapi caj 

cancunapaj Yayaca paicunamanca caranllami. ¿Manachu cancunaca paicunatapish 

yalli canguichij? 

27Cancunamanta maijan chaupi varahuan huiñashun nishpa, chai yuyailla 

huañuricushpapish mana huiñai tucunguichijchu. 

28¿Ima nishpataj imatataj churashun nishpa chai yuyailla huañuricunguichij? Chagrapi 

tiyaj lirio sisacuna ima shina huiñajta alli ricuichigari: Mana trabajanchu, mana 

puchcanchu. 

29Ashtahuanpish cashnami nini: Achcata charij Salomonpish chai sisa shinatajca 

manataj churarircachu. 

30Q'uihuacunaca cunanca sumaj cashpapish cayaca hornopi rupanapajlla cajpipish 

Taita Diosca chashna sumajtami churachin. ¿Manachu cancunamancarin chaicunaman 

churachishcata yalli churachinga? Cancunaca ashallata crijcunamari canguichij. 

31Shina cajpica: “¿Imatataj micushun, imatataj ubyashun, imatataj churashun?” 

nishpa, ama chai yuyailla huañuricuichijchu. 

32Taita Diosta mana rijsijcunallami tucui chaicuna yuyailla huañurishpa causancuna. 

Ashtahuanpish jahua pachapi caj cancunapaj Yayaca, cancunapaj tucui ima 

illashcataca ñami yachan. 

33Chaimanta cancunaca Taita Dios mandashcaraj tucuichij. Pai munashca shina 

causajcunaraj tucuichij. Chashna cajpica, Taita Diosca imalla illashcacunataca 

cancunamanca ashtahuan mirachingallami. 

34Chashna cajpica, caya punllaca imashi tucushun nishpa, ama huañuricuichijchu. 

Punllantami ima llaqui cashpapish tiyan. Chaimanta cayapajca cayallatajmi yuyarina 

canguichij. 

MATEO 7 

Pitapish mana juchachinallachu nishcami 
(Lc 6:37–38, 41–42) 

1Ama juchachichu. Canpish ama juchachishca cangui. 

2Ima shinami shujtajta juchachingui, chashnallatajmi juchachishca cangui. Imahuanmi 

shujtajta medingui, chai shinallatajmi medishca cangui. 

3Cambaj quiquin ñahuimanta jatun caspita manaraj anchuchishpaca, ¿ima nishpataj 

cambaj huauquipaj ñahuipi ujsha tiyacujtaraj ricungui? 

4Cambaj ñahuimanta jatun caspita manaraj anchuchishpaca ¿ima shinataj: “Cambaj 

huauquitaca shuyai cambaj ñahuimanta ujshata anchuchisha” ninguiyari? 

5¡Mishqui shimi, jayaj shungu! Cambaj quiquin ñahuimanta jatun caspitaraj 

anchuchiyari. Chashna cashpamari, cambaj huauquipaj ñahuipi tiyacuj ujshataca alli 

ricushpa anchuchingui. 

6Taita Diospajlla cajtaca, allcucunamanca ama cuichijchu. Ñataj tigrarishpa c'utsa 

c'utsata ruranman. Cancunapaj perlacunatapish, c'uchicunapaj ñaupajpica ama 

shitaichijchu. Paicunaca sarungallacunami. 

Taita Diosta ima shina mañanami 
(Lc 11:9–13; 6:31) 

7Mañaichij, paica cungami. Mashcaichij, japinguichijmi. Huasiyuj nichij, paica 

pascangami. 

8Mañajcunaca tucuicunami chasquin. Mashcajpish japinmi. Huasiyuj nijpipish 

yaicuchingami. 

9¿Maijan cancunataj cambaj churi tandata mañajpica, rumita cunguichijman? 

10Chalhuata mañajpipish culebrata cunguichijman. 

11Cancunaca millaicuna cashpapish, cancunapaj huahuacunamanca imatapish 

allicunata cunatami yachanguichij. Jahua pachapi caj cancunapaj Yayacarin, paita 

mañajcunamanca ashtahuan yalli allicunatamari cunga. 

12Shina cajpica, shujtajcuna cancunapaj allita rurachun nishpaca, cancunapish 

paicunapaj allita ruraichij. Chashnami mandashcacunapipish mandan, profetacuna 

huillashcapipish huillan. 

Quichqui punguta yaicunami 
(Lc 13:24) 

13Quichqui punguta yaicuichij. Chingarinaman pushajca pungupish anchomi, ñanpish 

yallitaj anchomi. Chaitaca achcacunami yaicuncuna. 

14Causaiman pushajca pungupish quichquimi, ñanpish quichquimi. Chaitaca 

ashacunallami chasquincuna. 

Grano p'ucujpimi ima yura cashcataca rijsinguichij 
(Lc 6:43–44) 

15Llullashpa yachachijcunamanta huaquichirichij. Paicunaca oveja shina 

churarishcami cancunapajmanca shamuncuna. Ashtahuanpish paicunapaj shunguca 

millai atujcuna shinami. 

16Paicunataca granota p'ucujta ricushpa pi cashcata rijsinguichij. Uvastaca casha 

yurapichari tandanguichij. Higotapish abrojo cashapichari tandanguichij. 

17Tucui alli yurapimi, alli grano p'ucun. Mana alli yuraca, mana alli granollatami 

p'ucun. 

18Alli yuraca mana alli granotaca, mana p'ucunchu. Mana alli yurapish alli granotaca 

mana p'ucunchu. 

19Mana alli granota p'ucuj yurataca, tucuicunatami p'itishpa ninapi shitan. 

20Chaimanta paicunapi p'ucushca granota ricushpa pi cashcata rijsinguichij. 

Taita Dios mandacunpica mana tucuicuna yaicungachu 
(Lc 13:25–27) 

21Ñucata: “¡Mandaj Jesús, Mandaj Jesús!” nijcunaca, Taita Dios mandacunpica mana 

tucuicuna yaicungacunachu. Ashtahuanpish jahua pacha ñuca Yayapaj munaita 

rurajcunami, chaimanca yaicungacuna. 

22Chai punllapica achcacunami ñucataca: “Mandaj Jesús, Mandaj Jesús, cambaj 

shutipimi huillarcanchij, cambaj shutipimi supaicunata llujshichircanchij, cambaj 

shutipimi achca milagrocunatapish rurarcanchij” ningacunami. 

23Shina nijpica paicunataca: “Cancunataca nunca mana rijsircanichu. ¡Ñucamanta 

anchuichij, millaita rurajcuna!” nishami. 

Sinchi allpapipish t'iyu allpapipish huasichijcunamanta parlashcami 
(Lc 6:46–49) 

24“Maijanpish cai ñuca yachachishcacunata uyashpa chaitataj rurajtaca, yacu rumi 

jahuapi huasichij alli yuyaiyuj runahuanmi ch'imbapuragrini. 

25Alli yuyaiyuj runa huasichishca q'uipa tamyajpica, achca yacu jatarishpa, achca 

huaira p'ucushpa chai huasipi huajtarijpica, mana urmarcachu. Chaica ucujta allashpa 

yacu rumi jahuapi huasichishcamantami mana urmarca. 

26Maijanpish cai ñuca yachachishcacunata uyashpapish mana rurajtaca, t'iyu allpa 

jahuallapi huasichij yuyai illaj runahuanmi ch'imbapuragrini. 

27Chai huasitaca achca tamya shamushpa, achca yacu jatarishpa, achca huaira 

p'ucushpa sinchita huajtajpica urmarcallami. Chaipica jatun llaquimi carca” nircami. 

28Cai shimicunata parlashpa Jesús tucuchijpica, paipaj yachachinata yachachishcataca 

achcatami mancharircacuna. 

29Mandashcata quillcajcuna shinallaca mana yachachircachu. Paica mandaj 

cashcatataj ricuchishpami yachachirca. 

MATEO 8 

Leprahuan caj runata Jesús alliyachishcami 
(Mr 1:40–45; Lc 5:12–16) 

1Jesús chai tucuita yachachishpa urcumanta uriyacujpica, paitaca achcacunami 

caticurcacuna. 

2Chaipica leprahuan caj shuj runa c'uchuyashpami, Jesuspaj ñaupajpi cungurishpaca: 

–Amito, ñucata alliyachisha ninguipishchari– nijpi, 

3Jesusca maquita chutashpa tuparishpaca: –Ari, alliyachisha ninimi, nishpaca 

alliyashcami cangui– nircami. Chashna nincami, lepraca chingarirca. 

4Chaimi Jesusca: –Riqui, canta pi alliyachishcata pajta piman huillanguiman. 

Curaman ricuchigri. Can alliyashcamantaca Moisés mandashca shina ofrendata cugri. 

Chashna rurajpimi curacunaca can alliyashca cashcata yachangacuna– nircami. 

Patsaj soldadocunata mandajpajta rurajta Jesús alliyachishcami 
(Lc 7:1–10) 

5Capernaumman Jesús ña yaicugrijpica, patsaj soldadocunata mandaj paipajman 

c'uchuyashpaca: 

6–Amito, ñucapajta ruraj huambrami mana cuyurijta ruraj ungüi japijpi achca 

nanaihuan huasipi llaquita apacun, paita alliyachihuai– nishpa rogajpi, 

7Jesusca: –Ñuca rishpa alliyachishallami– nirca. 

8Shina nijpimi patsaj soldadocunata mandajca: –Amito ñucaca quiquin ñuca huasipi 

yaicuipajca manamari canichu. Caimanta quiquin alliyai nijpica, ñucapajta rurajca 

alliyangallami. 

9Ñucapish mandajpaj ucupimi cani. Chashnallataj soldadocunata mandajmi cani. 

Maijanta: “Ri” nijpica, rinllami. Shujtajta: “Shamui” nijpipish, shamunllami. 

Shinallataj ñucapajta rurajta: “Caita rurai” nijpipish, chaita ruranllami– nircami. 

10Chaita uyashpa Jesusca mancharishpami, paita caticujcunataca: –Pai shina yallitaj 

crijtaca, israelcunapurapipish manataj ricushcanichu. Chaica chashnatajmi. 

11Cancunaman huillanimi: Inti llujshinmanta, inti huashicunmantapish achcacuna 

shamushpami, jahua pachamanta mandacunpica Abrahamhuan, Isaachuan, Jacobhuan 

tiyaringacuna. 

12Ashtahuanpish Taita Dios mandacujpi chaipi cana cashcacunarajmi, amsapi 

canllaman shitashca cangacuna. Chaipica huacangacunami, nanaihuanpish 

quirucunata caniringacunami– nircami. 

13Chashna nishpaca Jesusca patsaj soldadocunata mandajtaca: –Rilla, can crishca 

shinallataj rurashca cachun– nincami, huambraca alliyashca carca. 

Jesusca Pedropaj suedrata alliyachishcami 
(Mr 1:29–34; Lc 4:38–41) 

14Chai q'uipami Jesusca, Pedropaj huasiman rishpa Pedropaj suedra fiebrehuan 

camapi ancha siricujta ricurca. 

15Ungushcapaj maquipi Jesús tuparijpica, fiebreca anchurcallami. Alliyashpa 

jatarishpaca tucuicunamanmi cararca. 

Achca ungushcacunata Jesús alliyachishcami 

16Ña tutayacuitaca, supai japishca achcacunatami Jesuspajman pushamurcacuna. 

Paica rimashcallahuanmi supaicunataca llujshichirca. Tucui ungushcacunatapish 

alliyachircami. 

17Profeta Isaías: “Paillatajmi ñucanchij ungüicunata, nanaicunata aparca” nishpa 

huillashca pajtachunmi chashna rurarca. 

Jesusta catishun nishcacunami 
(Lc 9:57–62) 

18Jesusca paipaj muyundijpi achcacuna cajta ricushpami, paipaj yachacujcunataca cai 

cuchata ch'imbashunchij nishpa mandarca. 

19Chaimi mandashcata quillcaj c'uchuyashpaca: –Yachachij, maiman rijpipish 

canhuanmi risha– nijpimi, 

20Jesusca: –Zorracunapish causanapaj jutcuta, pajarocunapish tazinta charincunami. 

Ashtahuanpish Runa Aichayujca, saunashpa dorminallatapish mana charinchu– nirca. 

21Paipaj yachacujcunamanta shujca: –Amito, ñuca yayataraj pambamugrisha– 

nircami. 

22Shina nijpi Jesusca: –Canca cunantaj ñucata catilla. Huañushcacunataca 

huañushcacunallataj pambacuchun saquilla– nircami. 

Jesusca huairandij tamyata casilla cai nishcami 
(Mr 4:35–41; Lc 8:22–25) 

23Barcoman Jesús yaicujpica, paipaj yachacujcunapish catishpami yaicurcacuna. 

24Ña cuchata ricujpica, huairandij tamyandij yallitaj jatarishpami, chai cucha yacu 

jahuata jatarishpa barcota tapagrirca. Jesusca dormicurcallami. 

25Paipaj yachacujcuna c'uchuyashpaca: –¡Amito, chingarigrinchijca quishpichihuai!– 

nishpami rijchachircacuna. 

26Chaimi Jesusca: –¿Ima nishpataj mancharinguichij? Cancunaca ashallata crijcunami 

canguichij– nishpa jatarishpaca, huairatapish, yacutapish casilla tucui nishpa sinchita 

rimajpica chashna tucurcallami. 

27Chaipi cajcunaca mancharinacushpami: –Cai runaca pitagari, huairapish yacupish 

paitaca cazunllamari– ninacurcacuna. 

Supai japishca gadareno runacunami 
(Mr 5:1–20; Lc 8:26–39) 

28Cuchata ch'imbashpaca, gadarenocunapaj llajtamanmi Jesusca chayarca. Chaipica 

supai japishca ishqui runacunami panteonmanta llujshishpa, Jesusta tupanaman 

shamurcacuna. Chaicunaca yallitaj millaicuna cajpimi, pi mana chai ñantaca ri 

tucurcacuna. 

29Paicunaca: –Taita Diospaj Churi Jesús, ¿ñucanchijtaca imatataj ruragringuiyari? 

¿Manaraj punlla pajtajpichu, llaquichingapaj caimanca shamurcangui?– nishpami 

caparircacuna. 

30Paicunamanta asha carullapimi canlla cuchicuna puricurcacuna. 

31Chaimi supaicunaca: –Cai runamanta ñucanchijta llujshichishpaca, chai canlla 

cuchicunapi yaicuchun saquihuai– nircacuna. 

32Shina nijpi Jesusca: –Richij– nircami. Supaicuna llujshishpaca, chai canlla 

c'uchicunamanmi yaicugrircacuna. Canlla cuchicunaca, c'aca quinrita singushpami 

cuchaman huashicushpa yacupi chingarircacuna. 

33Michijcunaca achcata mancharishpa puebloman callpashpa rishpami tucui imalla 

tucushcata, supai japishcacunapish ima shinalla tucushcata parlarcacuna. 

34Chaimi chai pueblopi tucui causajcuna, Jesusta tupanaman llujshircacuna. Paita 

ricushpaca, ñucanchij llajtamantaca ripailla nishpami rogarcacuna. 

MATEO 9 

Mana cuyurij runata Jesús alliyachishcami 
(Mr 2:1–12; Lc 5:17–26) 

1Chai q'uipami Jesusca, barcopi yaicushpa cuchata ch'imbashpaca, paipaj puebloman 

chayarca. 

2Chaipi pai cajpica, mana cuyurij runatami, huandunapi huandushpa apamurcacuna. 

Jesusca paicuna crishcata ricushpami, mana cuyurij runataca: –Huahua, ama 

manchaichu cambaj juchacunaca perdonashcami– nirca. 

3Chaimantami mandashcacunata quillcaj maijancunaca: “Caica, Taita Diosta 

p'iñashpamari c'amicun” nishpa yuyacurcacuna. 

4Jesusca paicuna ima shina yuyacushcata yachashpami: –¿Ima nishpataj cancunapaj 

shungupica, millaita yuyacunguichij? 

5¿“Cambaj juchacunataca perdonashcami” ninachu, mana cashpaca: “Jatarishpa puri” 

ninachu, imata ninataj ashtahuan jahualla canga? 

6Runa Aichayujca cai pachapi causajcunapaj juchacunata perdongapaj cashcataca 

cunanmi ricuchisha– nishpaca, mana cuyurij runataca: –¡Jatari, canta huandumushcata 

apashpa, cambaj huasiman ri!– nircami. 

7Chashna nijpimi paica jatarishcahuan paipaj huasiman rirca. 

8Chaita ricushpaca, tucuicuna mancharinacushpami, Taita Diosca runacunamanmi cai 

tucui rurai tucunata cushca nishpa Taita Diostaca jatunyachircacuna. 

Mateota Jesús cayashcami 
(Mr 2:13–17; Lc 5:27–32) 

9Jesús chaimanta rishpaca, Mateotami, tributocunata japinapi tiyacujta ricurca. Paita 

ricushpaca: –Ñucata cati– nijpi Mateoca jatarishcahuan Jesusta catircallami. 

10Chaimanta rishpa, Jesusca Mateopaj huasipi mizapi micushpa tiyacujpica, 

impuestota japijcunapish, juchayujcunapish achcacuna chayashpami Jesusndij paipaj 

yachacujcunandij mizapi micungapaj tandalla tiyarircacuna. 

11Chaita fariseocuna ricushpami, Jesuspaj yachacujcunataca: –¿Ima nishpataj 

cancunata Yachachijca impuestota japijcunahuan, juchayujcunahuan micucunchu 

imamí?– nircacuna. 

12Chaita Jesús uyashpaca: –Mana ungushcacunaca jambijtaca mana mashcanchu, 

ungushcacunallami mashcancuna. 

13“Sacrificiocunataca mana ninichu. Ashtahuanpish llaquij cachunmi munani” 

nishcaca imata nisha nishcataraj yachamugrichij. Ñucaca cashcata rurajcunataca mana 



1809 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

cayaj shamurcanichu. Ashtahuanpish mana allita ruracushcata saquishpa cutirichunmi 

cayaj shamurcani– nircami. 

Ayunanamanta tapushcami 
(Mr 2:18–22; Lc 5:33–39) 

14Juanpaj yachacujcuna Jesuspajman c'uchuyashpaca: –Ñucanchijpish, 

fariseocunapish achca cutinmi ayunanchij. ¿Ima nishpataj cambaj yachacujcunaca 

mana ayunancuna?– nircacunami. 

15Shina nijpi Jesusca: –Bodapi cajcunaca novio paicunahuan cajpica mana llaquilla 

cai tucunchu. Ashtahuanpish noviota paicunapajmanta quichuna punllami 

chayamunga. Chaipimi ayunangacuna. 

16Pipish mauca churanata mushuj linsohuanca mana llachapanchu. Mushujhuan 

llachapajpica, uchillayashpa mauca churanataca ashtahuanmi lliquin. 

17Shinallataj mushuj vinotaca, mauca capachucunapica pi mana churanchu. Chai 

mauca capachucuna tugyajpi vinopish, capachupish chingarinmanmi. Ashtahuanpish 

mushuj vinotaca, mushuj capachucunapimi churana. Chashna cashpami caishujpish 

chaishujpish mana chingaringa– nircami. 

Jairopaj ushushipish yahuar cacharirishca huarmipish 
(Mr 5:21–43; Lc 8:40–56) 

18Jesús chashna yachachicujpirajmi, judiocunata mandaj chayamushpa paipaj 

ñaupajpi cungurishpaca: –Ñuca ushushimi huañun. Jacupai, cambaj maquita paipaj 

jahuapi churajpica, causaringallami– nirca. 

19Shina nijpi Jesusca jatarishcahuanmi, paipaj yachacujcunandij chai runata catishpa 

rirca. 

20Chaipica chunga ishqui huatacunata yahuar cacharirishpa ungushca shuj huarmimi, 

Jesuspajman huashata c'uchuyashpa Jesuspaj churana puntapi tuparirca. 

21Paica paipaj yuyaipimi: “Jesuspaj churanapi tuparishpalla alliyanata yuyashpa” 

tuparirca. 

22Jesús chai huarmita tigrarishpa ricushpaca: –Huahua, ama manchaichu canca 

alliyachinata crishcamantami alliyashcangui– nirca. Jesús chashna ninca 

alliyarcallami. 

23Jesús chai mandajpaj huasiman yaicunapajca, flautacunapi tocacujta, gentecuna 

bullacujta ricushpami, 

24Jesusca –Caimanta llujshichij, huambraca mana huañushcachu, dormicunllami– 

nijpimi paitaca asircacuna. 

25Gentecunata ña canllaman llujshichijpi Jesús huasi ucuman yaicushpa huambrapaj 

maquipi japijpica huambraca jatarircallami. 

26Jesús chashna rurashcaca tucui chai llajtapimi huashan huashan uyarirca. 

Mana ricuj ishqui runata Jesús alliyachishcami 



1810 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

27Jesús chaimanta llujshishpa ricujpica, mana ricuj ishqui runacunami: –¡Davidpaj 

Churi, ñucanchijta llaquihuayari!– nishpa caparihuan caticurcacuna. 

28Jesús ña huasiman chayajpi, ñahui mana ricujcuna paipajman c'uchuyajpi Jesusca: –

¿Cancunaca ñuca alliyachina cashcata cringuichijchu?– nijpi paicunaca: –Ari, amito– 

nircacuna. 

29Jesusca, paicunapaj ñahuicunapi maquihuan tuparishpaca: –Cancuna crishca 

shinallataj alliyaichij– nircami. 

30Paicunapaj ñahuicunaca ricurcallami. Paicunataca Jesusca: –Riquichij, pajta piman 

parlanguichijman– nirca. 

31Shina nijpipish paicunaca chaimanta rishpaca, Jesús imallata ruracujtaca 

tucuicunamanmi huillaihuan huillaihuan rircacuna. 

Mana rimaj runata Jesús alliyachishcami 

32Alliyashcacuna llujshishpa rincami, supai japishcamanta mana rimaj shuj runata 

pushamurcacuna. 

33Supaita Jesús llujshichincami, mana rimaj runaca rimarca. Chaipi caj gentecunaca 

mancharinacushpami: –Cashnataj rurajtaca, Israelpica manataj ricushcanchijchu– 

nircacuna. 

34Ashtahuanpish fariseocunaca: –Supaicunata mandajhuan cashpami, supaicunata 

llujshichin– nircacunami. 

Granocunata tandanaca achcamari 

35Jesusca tucui pueblocunata llajtacunata purishpami, Taita Dios mandana alli 

huillaita paicunapaj sinagogacunapi yachachishpa tucui laya ungüihuan cajcunata, 

nanaihuan cajcunata tucuicunata alliyachirca. 

36Chaipica michij illajlla, ovejacuna caita chaita puricuj shinata, achcacunata 

ricushpami paicunataca achcata llaquirca. 

37Chaimantami paipaj yachacujcunataca: “Granocunata tandanaca achcami, 

ashtahuanpish tandajcunaca ashallami. 

38Tandajcunata cachachun, Chagrayuj amota mañaichij” nircami. 

MATEO 10 

Chunga ishqui apostolcunata Jesús agllashcami 
(Mr 3:13–19; Lc 6:12–16) 

1Chai q'uipami Jesusca, paipaj chunga ishqui yachacujcunata cayashpaca, mapa 

espiritucunata llujshichi tucunatapish, tucui ungüihuan, tucui nanaihuan cajcunata 

alliyachi tucunatapish curca. 



1811 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

2Chunga ishqui apostolcunapaj shuticunaca caicunami: Puntaca Pedrota shutichishca 

Simonpish, paipaj huauqui Andrés, Zebedeopaj churi Jocobopish, paipaj huauqui 

Juanpish, 

3Felipe, Bartolomé, Tomás, impuestota japij Mateo, Alfeopaj churi Jacobo, Tadeo 

nishca Lebeo, 

4Canaán quiquin llajtamanta macanacujpuramanta Simonpish, Jesusta huañuchichun 

japichij Judas Iscariotepishmi carca. 

Chunga ishqui yachacujcunata huillanaman cachashcami 
(Mr 6:7–13; Lc 9:1–6) 

5Jesusca chunga ishqui yachacujcunata huillanaman cachacushpaca cashna nishpa 

yachachishpami cacharca: “Mana israelcunapajman rina ñantaca, ama ringuichij. 

Samariacunapaj pueblocunamanpish ama yaicunguichij. 

6Ashtahuanpish Israelpaj huahua huahuacuna chingarishca ovejacuna shina 

puricujcunapajman” richij. 

7Paicunapajman rishpaca: “Jahua pachamanta mandanamari ña mandagrin” nishpa 

huillaichij. 

8Ungushcacunata, alliyachichij, leprahuan cajcunata chuyayachichij, huañushcacunata 

causachichij, supai japishcacunamantapish supaicunata llujshichichij. Chaicunataca 

cancunaca Taita Dios c'uyashpa cushcallatami chasquircanguichij. Cancunapish 

c'uyashcallamanta alliyachinguichijlla. 

9Curitapish cullquitapish, cobretapish ama apashpa ringuichij. 

10Ñanpi micunapaj cucayutapish ama apanguichij. Camizatapish, pargatetapish 

shujtajtaca ama apanguichij. Taunatapish ama apanguichij. Imata rurajpish chaipi 

rurashcamantami micunata charin. 

11Ashtahuanca cancuna mai puebloman, mai llajtaman chayashpaca, maijanpish 

chasquipaj alli shungu cajta mashcashpa chaiman chayanguichij. Shujtaj llajtaman 

ringacama chai huasillapitaj saquiringuichij. 

12Huasiman yaicugrishpaca, sumaj causai cancunahuan cachun nishpa yaicunguichij. 

13Sumaj causai cancunahuan cachun nishcata chasquinalla cashpa huasiyuj alli 

chasquijpica, chashna nishcaca paicunahuanmi saquiringa. Ashtahuanpish 

chasquinapaj mana cashpa mana chasquijpica cancunapajllamantajmi tigranga. 

14Maijan huasipi cashpa, pueblopi cashpapish cancunata mana chasquisha nishpa, 

huillashcatapish mana uyashun nijpica, cancunapaj chaquimanta ñutu allpatapish 

chaspishpa chaimanta llujshishpa ringuichijlla. 

15Mana chasquisha nij pueblocunapajca, imalla rurashcata Taita Dios ricuchi 

punllapica Sodoma, Gomorra llajtacunapi causajcunapajta yalli mana apaipaj llaquimi 

canga. Chashnatajmi canga. 

Shamuj punllacunapica llaquichina yuyailla tucushpami llaquichingacuna 
nishcami 

16Cancunataca ovejacunata atujcunapaj chaupiman cachaj shinami cachani. Culebra 

shina yachaj, paloma shina manso caichij. 

17Runacunamanta huaquichiringuichij. Cancunataca mandajcunapuralla 

tandanacushcaman apangacunami. Paicunapaj sinagogacunapi azotingacunami. 

18Llajtata mandajcunapaj ñaupajman, jatun mandajcunapaj ñaupajmanpishmi ñucata 

caticushcamantaca apashca canguichij. Jatun mandajcunamanpish mana 

israelcunamanpish ñucamanta huillachunmi chashna apashca canguichij. 

19Cancunata paicunapaj maquipi churajpica: “Imatataj nishun, imatataj rimashun” 

nishpa ama chai yuyailla canguichijchu. Cancuna ña rimagrijpica, imalla rimana 

cashcata Taita Diosmi rimachinga. 

20Mana quiquincunapaj yuyaimantachu rimanguichij, ashtahuanpish cancunapaj 

Yayapaj Espiritumi cancunataca rimachinga. 

21Huauquita huañuchichunca huauquillatajmi japichinga. Yayaca churitami 

japichinga. Huahuacunapish, yaya mamata p'iñashpa jatarishpami huañuchichinga. 

22Ñuca shutimantaca tucuicuna p'iñashcami canguichij. Ashtahuanpish tucuringacama 

catirajllami quishpiringa. 

23Shuj pueblopi cancunata llaquichina yuyailla llaquichijpica, shujtaj pueblopi 

miticugringuichij. Israelpi tiyaj tucui pueblocunapica, Runa Aichayuj 

tigramungacama manaraj tucui huillanguichijchu. Chashnatajmi canga. 

24Yachacujca paita yachachijtaca mana yallichu. Amopajta rurajpish paipaj amotaca 

mana yallichu. 

25Yachacujpish paita yachachij shinallataj, amopajta rurajpish paipaj amo shinallataj 

tucushpaca, allimi canga. Yayatapish supaicunata mandaj nicujcunaca 

huahuacunatacarin ¡Imatapishchari ningacuna! 

Cuerpota huañuchijcunataca ama manchangui nishcami 
(Lc 12:2–9) 

26Chaimanta ama manchaichijchu. Pacalla cashcacunaca ima pacalla mana 

saquiringachu, tucuimi yacharishca canga. Shinallataj pacallapi cashcaca 

ricuchishcami canga. 

27Cancunaman tuta yachachishcataca punlla huillanguichij. Rinrinllapi huillashcataca, 

huasi jahuamanta caparishpa huillanguichij. 

28Cuerpota huañuchijcunataca, ama manchaichijchu. Paicunaca, almataca mana 

huañuchi tucunchu. Chaipaj randica almandij, cuerpondij ucu pachapi chingachi tucuj 

Taita Diosta manchaichij. 

29¿Manachu ishqui pajarocunata shuj cullquipi c'atuncuna? Chashna c'atujpipish 

cancunapaj Yaya huañuchun mana munajpica shujllapish mana huañunchu. 

30Cancunapaj uma ajchapish tucui yupashcami canguichij. 

31Chaimanta amataj manchaichijchu. Cancunacarin, achca pajarocunatapish yalli 

valijmi canguichij. 

Jesusta catij cashcata mana manchashpa huillanami 
(Lc 12:8–9) 

32Maijanpish ñucata catij cashcata runacunapaj ñaupajpi huillajpica, ñucapish jahua 

pachapi caj ñuca Yayapaj ñaupajpica paicunaca ñucapajmi nishami. 

33Maijanpish runacunapaj ñaupajpi paitaca mana rijsinichu nijtaca, ñucapish jahua 

pachapi caj ñuca Yayapaj ñaupajpica paitapish mana rijsinichu nishami. 

Jesusta catijpica ch'icanyarinacui tiyangami nishcami 
(Lc 12:49–53; 14:26–27) 

34Cai pachapi sumaj causai tiyachun shamushcataca ama yuyanguichij. Sumaj causai 

tiyachunca mana shamurcanichu, ashtahuanpish macanacui tiyachunmi shamurcani. 

35Runacunapica churica yayata, ushushica mamata, nuerapish suedrata p'iñachunmi 

shamurcani. 

36Runacunapi chashna p'iñajca quiquin huasi ucupurallapitajmi canga. 

37Maijanpish yayata, mamata ñucata yalli c'uyajca, mana ñucapaj cai tucunchu. 

Churita, ushushita ñucata yalli c'uyajpish mana ñucapaj cai tucunchu. 

38Ñucata catij tucushpaca llaquita apanataj cashcata mana alli yuyarishpa ñucata 

catijca, mana ñucapajchu. 

39Pipish paipaj causaita c'uyajca, chingaringami. Pipish ñucamanta paipaj causaita 

chingachijca huiñai causaitami japinga. 

Japina cashcata japinami 
(Mr 9:41) 

40Maijanpish cancunata chasquishpaca, ñucatami chasquin. Ñucata chasquijca, ñucata 

cachajtami chasquin. 

41Profetataj cashcata yachashcamanta paipaj huasipi paita chasquijmanca, pai japina 

cashcataca profetaman shinallatajmi cunga. Maijanpish cashcata rurajtaj cashcata 

yachashcamanta paipaj huasipi paita chasquijmanca, pai japina cashcataca cashcata 

rurajman shinallatajmi cunga. 

42Cai imapish mana caj shinaman ñucata caticuj cashcamanta paicunaman vaso chiri 

yacullatapish cujmanca, Taita Diosca pai japina cashcataca cungatajmi. Chashnatajmi 

canga. 

MATEO 11 

1Jesusca, paipaj chunga ishqui yachacujcunaman yachachishca q'uipaca, chai 

llajtallapitaj caj shujtaj pueblocunapi yachachingapaj huillangapajpishmi chaimantaca 

rirca. 

Bautizaj Juan paipaj yachacujcunata Jesusta tapunaman cachashcami 
(Lc 7:18–35) 

2Juanca carcelpi cashpami, Cristo imallata ruracushcata uyashpa, paipaj 

yachacujcunamanta ishquita, 

3Jesusta tapunaman cacharca. Paicunataca: –¿Canchu chai shamuna cashcaca cangui, 

mana cashpaca shujtajtachu shuyana canchij?– nichunmi cacharca. 

4Paicuna tapujpica Jesusca: –Richij, cancuna imata ricushcata, uyashcata Bautizaj 

Juanmanca huillagrichij. 

5Ñahui mana ricujcuna ricushcata, cojocuna purishcata, leprahuan cajcuna 

alliyashcata, rinrin mana uyajcuna uyashcata, huañushcacunata causachishcata, 

huajchacunamanpish alli huillaita huillashcata Juanmanca huillagrichij. 

6Maijanpish ñucapi mana ñitcarijca cushichishcami canga– nircami. 

7Bautizaj Juan cachashcacuna rishca q'uipami, Jesusca chaipi cajcunaman Juanmanta 

cashna parlai callarirca: –Shitashca pambapica ¿imata ricungapajtaj rircanguichij? 

¿Shuj carrizota huaira caiman chaiman cuyuchicujtachu ricugrircanguichij? 

8Mana cashpaca ¿Shuj runa sumaj churanacunata churarishcatachu ricugrircanguichij? 

Sumajta churarishcacunaca, jatun mandajcunapaj huasicunallapimi tiyan. 

9Shinashpaca ¿imata ricungapajtaj rircanguichij? ¿Shuj profetatachu 

ricugrircanguichij? Ari, profetatatajmari ricugrircanguichij. Paica profetatapish 

yallimari. 

10Juanmantaca, cashna quillcachishcami tiyacun: “Ñuca ima nishcata huillajtaca 

cambaj ñaupami cachani. Paimi cambaj ñaupa rishpa, can purina ñanta allichinga” 

nishcami. 

11Cai pachapi huacharishcacunapurapica, bautizaj Juanta yalli allica pi mana 

tiyashcachu. Shina cajpipish cai pachapi imapish mana caj shinacunami jahua 

pachamanta mandacunpica Juanta yalli cangacuna. Chashnatajmi canga. 

12Bautizaj Juan huillai callarishca punllamanta cunancamami, jahua pachamanta 

mandacunca llaquita apacun. Chai mandacunman yaicusha nijcuna ama yaicuchunmi 

millaicunaca chingachisha nicuncuna. 

13Profetacunapish, mandashcacunapish, jahua pachamanta mandaj shamuna 

cashcataca Juan huillai callaringacamami huillacurca. 

14Eliastami cachasha nishpa Taita Dios nishcaca bautizaj Juanmi. Paita crisha 

nishpaca crichijlla. 

15Maijanpish uyanapaj rinrinta charijca uyaichigari. 

16Cunan cai punllapi causacujcunataca ¿imahuantaj ch'imbapurashari? Paicunaca, 

plazacunapi tiyacuj huambracuna paicunahuan caj huambracunata cashna caparicuj 

shinami: 

17“Flautapi tocajpipish, mana bailarcanguichijchu. Huañuipi cantanata tocajpipish, 

mana huacarcanguichijchu” nicuj shinamari canguichij. 

18Juan shamushpaca, mana micurcachu. Mana ubyarcachu. Chaimanta paitaca: 

“Supaitami charin” nincunami. 

19Runa Aichayuj tucushpa shamujca micujmi, ubyajmi. Chaimanta chai runaca: 

“Achcata micujmi, vinotapish ubyajmi, impuestota japijcunahuan, 

juchayujcunahuanpish tandanacunllami” nincunami. Chashna nijpipish Taita Dios 

yachaj cashcataca Taita Diospaj huahuacunallami allimi nincuna– nircami. 

Taita Diosman mana cutirij pueblocunata llaquichinami 
(Lc 10:13–16) 

20Jesusca tauca pueblocunapimi, achca milagrocunata rurarca. Chai pueblopi 

causajcunaca chaita ricushpapish, mana allita ruracushcata mana saquishpa Taita 

Diosman mana cutirijpimi, paicunataca sinchita cashna rimai callarirca: 

21“Aij Corazinpi causajcunalla, aij Betsaidapi causajcunalla. ¡Imachari tucunguichij! 

Cancunapajpi rurashca shina milagrocunata Tiropi, Sidonpi rurashca cajpica, 

paicunarajchari mana allita ruracushcata saquishcata ricuchingapaj cañamazuta 

churarishpa, ushpata shitarinman carcacuna. 

22Chaimantami cancunaman huillani: Imalla rurashcata Taita Dios ricuchi punllapica, 

cancunataca Tiropi, Sidonpi causajcunata yallimi jatunta llaquichinga. 

23Capernaumpi causajcunalla, jahua pachamanmi apashca cashun yuyacunguichijmi. 

Ashtahuanpish ucu pachamanmari shitashca canguichij. Cancunapajpi rurashca shina 

milagrocunata, Sodomapi rurashca cajpica, cunan punllacamami chai puebloca 

tiyacunmanraj carca. 

24Chaimantami cancunaman huillani: Imalla rurashcata Taita Dios ricuchi punllapica, 

cancunataca Sodomapi causajcunata yallimi jatunta llaquichinga” nircami. 

Ñucapajman shamushpa samarichij 
(Lc 10:21–22) 

25Chaipimi Jesusca cashna nirca: “Jahua pachata, cai pachata Mandaj ñuca Yaya, 

ñucaca cantami alabani. Alli yuyaiyuj, yachaisapacunamanca caicunataca 

pacarcanguimari. Ashtahuanpish uchilla huahuacunamanmari ricuchircangui. 

26Ñuca Yayitu, canllatajmari chashna tucuchun munashcangui. 

27Ñuca Yayaca tucuitami ñucamanca curca. Churi pi cashcatapish pi mana rijsinchu, 

Yayallami rijsin. Yayatapish pi mana rijsinchu, Churillami rijsin. Pi cashpapish Churi 

rijsichisha nishcacunallami, Yayataca rijsin. 

28Tucui imalla ruranacunahuan shaicushcacuna, aparishcacuna tucuicuna ñucapajman 

shamuichij. Ñucami cancunataca samachisha. 

29Ñucataca manso, mana jatun tucushca shungu cashcata ñuca yugota aparishpa 

yachaichij. Chashnami cancunapaj alma samarinata japinguichij. 

30Ñuca yugoca p'anguillami, ñuca apachinapish mana llashajchu” nircami. 

MATEO 12 

Yachacujcuna samana punllapi trigo caspata c'utsashcami 
(Mr 2:23–28; Lc 6:1–5) 

1Chai punllacunallatajmi Jesusca, samana punllapi trigo chagra chaupi ñanta ricurca. 

Paipaj yachacujcunaca yaricachishpami, trigo caspata c'utsashpa c'acushpa micui 

callarircacuna. 

2Chaita fariseocuna ricushpaca: –Cambaj yachacujcunaca, samana punllapi ama 

rurangui nishcatamari ruracuncuna– nircacunami. 

3Chaimi Jesusca: –Davidpish, paihuan cajcunapish yaricaihuan cashpa, imata 

rurashcataca ¿manachu rezashcanguichijllapish? 

4Paica, Taita Diospaj huasiman yaicushpa, Taita Diosman cushca tandatami micurca. 

Chai tandataca paipish, paihuan cajcunapish mana micunallachu carca. Chaitaca 

curacunallami micuna carca. 

5Curacunapish Taita Diospaj huasipica, samana punllapimi yanga punllapi shinallataj 

Taita Diospajta rurancuna. Chashna rurashpapish mana juchayuj tucushcataca Moisés 

Mandashcapica ¿manachu rezashcanguichij? 

6Cancunataca cashnami nini: Taita Diospaj huasitapish yalli jatun cajmari caipi. 

7Quillcachishcapi: “Sacrificiocunataca mana ninichu. Ashtahuanpish llaquij cachunmi 

munani” nishca imata nisha nishcata yachashpaca, manapish millaita rurajcunataca 

mana llaquichinguichijmanchu. 

8Runa Aichayujca, samana punllatapish Mandajmi– nircami. 

Chaquishca maquiyuj runata alliyachishcami 
(Mr 3:1–6; Lc 6:6–11) 

9Chaimanta rishpaca, Jesusca judiocunapaj sinagogamanmi yaicurca. 

10Chaipica chaquishca maqui shuj runami tiyacurca. Jesusta juchachingapajmi, 

fariseocunaca: –¿Samana punllapica alliyachina ninchu?– nishpa tapurcacuna. 

11Shina nijpi Jesusca: –Cancunapuramanta maijancunataj shujlla ovejata charijpi, 

samana punllapi jutcuman huashicujpica ¿manachu llujshichinguichijman? 

12Runacarin ovejata maihuan yallimari. Chashna cashcamantami, samana punlla 

cajpipish allita ruranataca mandashcaca mana jarcan– nircami. 

13Shina nishpa Jesusca chai runataca: –Cambaj maquita chutai– nijpi chutajpica, 

caishuj maqui shinallataj alli tucurcallami. 

14Fariseocuna chaimanta llujshishpaca Jesusta ima shina huañuchinatami 

yuyarinacurcacuna. 

Taita Diospajta rurachun agllashcami 

15Jesusca chashna huañuchisha nicujta yachashpami, chaimanta llujshishpa rirca. 

Achcacuna paita catishpa rijpi, tucuicunata alliyachishpaca, 

16ñucamantaca pajta piman huillanguichijman nishpami mandarca. 

17Profeta Isaías cashna nishca shinallatajmi chashna pajtarca. Isaiasca: 

18“Paica ñucapajta rurajmi. Paitaca ñucami agllarcani. Paica ñuca c'uyashcami, 

paillami ñuca munashcata ruraj. Ñuca Espiritutaca, paipaj jahuapimi churasha. Paica 

cashcata rurashpa ñuca mandana cashcatami, mana israelcunaman huillanga. 

19Paica mana p'iñanacungachu, caparirishcapish mana uyaringachu. Ñancunapi 

jatunta rimaricushcallatapish pi mana uyangachu. 

20P'aquirinalla carrizotapish, mana p'aquingachu. Huañunalla cushnicuj mechatapish, 

pai tucuita mishashpa mandana punllacama mana huañuchingachu. 

21Mana israelcunapish tucuicunami paipi shunguta churangacuna” nishcami pajtarca. 

Jesustaca Beelzebú diablohuanmi nishcami 
(Mr 3:20–30; Lc 11:14–23) 

22Chai q'uipami Jesuspajmanca, supai japishca, mana ricuj, mana rimaj shuj runata 

pushamurcacuna. Chai mana ricuj, mana rimaj runaca, Jesús alliyachijpica ricurca, 

rimarcallami. 

23Chaita tucui ricujcunaca, jatunta mancharishpami: “¿Caica Davidpaj Churichu 

imashi?” ninacurcacuna. 

24Ashtahuanpish fariseocuna chaita uyashpaca: “Caica, supaicunata mandaj Beelzebú 

diablohuan cashpamari, supaicunataca llujshichin” nircacunami. 

25Jesusca paicuna ima shina yuyacujta yachashpami cashna nirca: “Maijan llajtapipish 

mandajcunapurallataj p'iñanacushpa chaupirijpica, paicuna mandacushcaca 

chingarinmanllami. Maijan pueblopi causajcunapish, huasi ucupi causajcunapurapish 

quiquinpurallataj p'iñanacujpica chingarinmanllami. 

26Satanasca, Satanasllatataj llujshichishpaca, pai mandacushcatami chingachinman. 

27Ñucataca Beelzebú diablohuan cashcamantami, supaicunataca llujshichicun 

ninguichijmi. Cancunapaj yachacujcunapish ¿pihuan cashpataj supaicunataca 

llujshichincunari? Supaicunata paicuna llujshichishpaca, ñucaca Taita Diosmanta 

cashcata, cancuna pandaricushcatami ricuchin. 

28Ashtahuanpish ñucaca, Taita Diospaj Espirituhuanmi supaicunataca llujshichini. 

Ñuca chashna rurashpaca, jahua pachamanta mandana cancunapajman ña 

chayamucushcatami ricuchini. 

29Maijanpish c'ari c'ari runapaj huasiman yaicushpa, imalla charishcacunata 

shuhuasha nishpaca, paita manaraj huatashpaca imata mana shuhuai tucunmanchu. 

Paita huatashpallami shuhuai tucun. 

30Maijanpish ñucahuan mana shujlla cajca, ñucata p'iñajmi. Maijanpish mana 

ñucahuan tucushpa tandachijca ñuca tandachisha nishcatapish urata janajta cachashpa 

chingachijmi. 

31Chaimantami cancunamanca cashna nini: Tucui juchacunata, p'iñashpa 

c'amishcacunataca Taita Diosca perdonangami. Ashtahuanpish jucha illaj Espirituta 

p'iñashpa c'amishcataca, manataj perdonangachu. 

32Runa Aichayujta maijancuna imata rimashpa c'amishcataca perdonashcami canga. 

Ashtahuanpish jucha illaj Espirituta p'iñashpa c'amijtaca, cunan causaipipish, shamuj 

causaipipish manataj perdonangachu. 

Alli yura cashcatapish mana alli yura cashcatapish grano p'ucujpimi ricuna 

33Alli yura cajpica, alli granomi p'ucun. Mana alli yura cajpica, mana alli granomi 

p'ucun. Ima yura cashcataca granota p'ucujpimi rijsinchij. 

34¡Culebrapaj huahua huahuacuna! Cancunallataj millai cashpaca ¿ima shinataj 

allitaca rimai tucunguichigari? Shungupi junda tiyashcatami shimica riman. 

35Alli runaca, imapish allicunallata paipaj shungupi huaquichishca cashpami, alli 

sumajcunallata llujshichin. Mana alli runaca imapish mana allicunallata paipaj 

shungupi huaquichishca cashpami mana alli millaicunallata llujshichin. 

36Chashna cajpipish: Gentecunaca maipish cachun rimashcacunataca, imalla 

rurashcata Taita Dios tapucui punllapimi imamanta chashna rimashcataca 

paicunallataj huillacungacuna. 

37Chai punllapica, cambaj shimi allita rimaj cashca cashpaca, alli nishcami cangui. 

Cambaj shimi mana allita rimaj cashca cashpaca, llaquichishcami cangui” nircami. 

Milagrota rurachun mañashcami 
(Mr 8:12; Lc 11:29–32) 

38Chaipica Mandashcata quillcajcunapish, fariseocunapish maijancunaca Jesustaca: –

Yachachij, shuj señaltami rurashpa ricuchichun ninchij– nijpimi, 

39Jesusca: –Huahua huahua millaita ruraj, huainayaj runacunaca, shuj señalta rurashpa 

ricuchichunmi mañancuna. Paicunamanca manataj ricuchishcachu canga. 

Ashtahuanpish profeta Jonás shina tucushcallatami ricungacuna. 

40Jonas, shuj jatun chalhuapaj huijsa ucupi quimsa punllata, quimsa tutata cashca 

shinallatajmi. Runa Aichayujpish, allpa ucupi quimsa punllata, quimsa tutata canga. 

41Imalla rurashcata Taita Dios ricuchi punllapica, cunan cai punllapi causajcunataca 

Ninivepi causajcunami, mana allitamari rurashcanguichij ningapaj shamungacuna. 

Ninivepi causajcunaca Jonás huillajpimi, paicuna juchayuj cashcamanta Taita 

Diosman cutirircacuna. Caipica Jonastapish yallimari huillacun. 

42Imalla rurashcata Taita Dios ricuchi punllapica, ura llajtata jatun mandaj 

huarmipishmi, cunan cai punllapi causajcunataca mana allitamari rurashcanguichij 

ningapaj shamunga. Chai huarmica ñaupa mandaj Salomón yachaisapa cajpimi, pai 

yachachishcata uyangapaj caru llajtamanta shamurca. Riquichij, caipica 

Salomontapish yallimari yachachicun– nircami. 

Mapayachij espíritu cutin tigrashcami 
(Lc 11:24–26) 

43“Mapayachij espíritu runamanta llujshishpaca, shitashca pambacunatami samarinata 

mashcashpa purin. 

44Samarinata mana japishpaca: “Ñaupa ñuca causacushcallamantaj cutin tigrashalla” 

nishpami tigran. Ña tigrashpaca p'ichashca, allichishca, chushajlla huasi ucu shinatami 

chai runataca ricun. 

45Chashna cajta ricushpaca, paita yalli millai canchis supaicunata pushamushpami, 

chai runaman yaicushpa causancuna. Chaimantami chai runaca ñaupa ima shina 

cashcatapish yalli millai tucun. Cunan punllacunapi causacuj millaicunapish 

chashnallatajmi tucungacuna” nircami. 

Jesuspaj mamapish huauquicunapish 
(Mr 3:31–35; Lc 8:19–21) 

46Chaipi cajcunaman Jesús huillacujpirajmi, paipaj mamapish, huauquicunapish 

paihuan rimangapaj canllapi shuyacurcacuna. 

47Chaimantami shujca: –Cambaj mama, cambaj huauquicunamari canhuan parlashun 

nishpa canllapi shuyacuncuna– nirca. 

48Jesús cutichishpaca: –¿Pitaj ñuca mama, pitaj ñuca huauquicunaca?– nishpa, 

49paipaj yachacujcunata maquihuan ricuchishpami: –Caicunami ñuca mama, ñuca 

huauquicuna. 

50Maijanpish jahua pachapi caj ñuca Yayapaj munaita rurajcunami ñuca huauqui, 

ñuca pani, ñuca mamaca– nircami. 

MATEO 13 

Tarpujmanta yuyachij parlomi 
(Mr 4:1–9; Lc 8:4–8) 

1Chai punllallatajmi Jesusca huasimanta llujshishpaca, cucha uripi tiyarirca. 

2Chaipica achca gentecuna paipajman c'uchuyamujpimi barcoman yaicushpa tiyarirca. 

Tucui gentecunaca, cucha uripimi carca. 

3Chaipimi Jesusca, achca yuyachij parlocunahuan parlashpa cashna nirca: “Tarpuj 

runami tarpunaman llujshirca. 

4Tarpunaman rishpa muyuta shitacujpica, asha muyuca ñanpimi urmarca. Chaitaca 

pajarocuna shamushpami micurca. 

5Asha muyuca, rumilla allpapimi urmarca. Chaipica mana achca allpa tiyanpi 

urmashcamantami utca huiñarca. Allpa mana ucujta cashcamantami chashna huiñarca. 

6Ashtahuanpish inti llujshishpa rupachijpica, jahualla sapi cashcamanta 

chaquirircallami. 

7Asha muyuca, casha chaupipimi urmarca. Cashacunapish huiñajpi augarishpa mana 

huiñai tucurcachu. 

8Ashtahuanpish alli allpapi urmaj muyuca, alli granotami p'ucurca. Shuj 

muyullamantami maijanca patsajta, maijanca sujta chungata, maijanca quimsa 

chungata granorca. 

9Maijanpish uyanapaj rinrinta charijca uyaichigari” nircami. 

Yuyachij parlocunata imapaj parlashcami 
(Mr 4:10–12; Lc 8:9–10) 

10Ña parlashca q'uipami, yachacujcuna paipajman c'uchuyamushpaca: –¿Ima 

nishpataj canta uyajcunamanca yuyachij parlocunallahuan rimanguiyari?– nircacuna. 

11Shina nijpi Jesusca: –Taita Dios mandagrin, pi mana yachashca pacalla cajtaca, 

cancunamanmi ricuchishca. Ashtahuanpish paicunamanca, chaitaca mana 

ricuchishcachu. 

12Pacalla cajta maijanpish yachajmanca ashtahuan cujpi ashtahuanmi yachanga. 

Ashtahuanpish mana yachajtaca, pai ashalla yachashcatapish quichungami. 

13Chaimantami yuyachij parlocunallahuan yachachini: Paicunaca ricushpapish mana 

ricuncunachu, uyashpapish mana uyashca shina tucushpami mana entendincuna. 

14Profeta Isaías cashna nishca shinallatajmi paicunaca tucun: “Uyaitapish 

uyanguichijmi, manataj entendinguichijchu. Ricuitapish ricunguichijmi manataj 

ricunguichijchu. 

15Cai llajtapi causajcunapaj shunguca rumiyashcami. Paicunapaj rinrinca tapashca 

shinami. Paicunapaj ñahuicunapish huichcashca shinami tucushca. Chaimanta 

uyashpapish mana uyashca shina tucuchun. Paicunapaj shungutapish ama cutirichun 

mana entendijta ruragri. Paicuna chashna tucujpimi, ñucaca mana alliyachisha” 

nircami. Chaimi pajtashca. 

16Ashtahuanpish cancunapaj ñahuica ricuj cashcamanta, cancunapaj rinrinca uyaj 

cashcamanta cushichishcami canguichij. 

17Profetacunapish, cashcata rurajcunapish cancuna ricucuntaca ricunaihuan 

cashpapish, mana ricurcacunachu. Cancuna uyacuntaca uyanaihuan cashpapish, mana 

uyarcacunachu. Chaica chashnatajmi– nircami. 

Tarpujmanta parlashcata Jesús entendichishcami 
(Mr 4:13–20; Lc 8:11–15) 

18“Uyaichij, tarpujmanta yuyachij parlota ñuca parlashcaca cashnami: 

19Lluchu ñanpi urmashca muyuca cashnami: Taita Dios mandagrinmanta huillashcata 

uyashpapish, mana entendijpica, paipaj shungupi tarpushcata, diablo shamushpa 

anchuchina cashcatami nisha nin. 

20Rumilla allpapi tarpushca shinaca, alli huillaita uyashcahuan cushicushpa 

chasquijcunami. 

21Ashtahuanpish paipi sapi mana ucujta cajpimi llaqui japijpi, alli huillaita 

caticushcamanta llaquichina yuyailla llaquichijpica, ñitcarishpa manarajpish unipi ña 

saquirinlla. 

22Cashalla allpapi tarpushca shinaca, Diospaj Shimita huillashcata uyashpapish cai 

pachapi ima shinalla rurajcuna rurashca shina charijyana yuyaicunahuan 

umarishpami, huillashca Shimitaca chai yuyaicuna tapajpi, paicunapaj causaipica 

imata mana granon. 

23Ashtahuanpish alli allpapi tarpushca shinaca, Diospaj Shimita huillashcata uyashpa, 

entendishpa alli granota p'ucujmi. Chaica shuj muyullamantami patsajta, sujta 

chungata, quimsa chungata granoj” nircami. 

Trigomanta cizañamanta yuyachishpa parlashcami 

24Cai yuyachij parlotapishmi Jesusca, cashna nishpa parlarca: “Jahua pachamanta 

mandacujpica, shuj runa paipaj allpapi alli muyuta tarpuj shinami canga. 

25Tarpushca q'uipa tucuicuna dormicujpica, chagrayujta p'iñaj shamushpami, trigo 

tarpushcapi cizañata tarpushpa rirca. 

26Trigo huiñashpa espigamujpica, cizañapish ricurircami. 

27Chagrayujpajta rurajcuna ricushpa chagrayujpajman shamushpaca: “Amito, cambaj 

allpapica alli muyutamari tarpuchircangui. ¿Imamantachari cizañapishmari 

huiñashca?” nircacunami. 

28Chaimi amoca: “Ñucata p'iñajmi chashna rurashca” nijpimi, paipajta rurajcunaca: 

“¿Chaitaca anchuchigrishunchu?” nircacuna. 

29Shina nijpi amoca: “Cizañata anchuchicushpaca, ñataj trigotaraj 

anchuchinguichijman saquichijlla. 

30Tandana punllacama ishquindijtaj huiñachun saquichijlla. Tandana punllapimi 

tandajcunataca: Cizañataraj tandashpa huataichij rupachingapaj. Trigotaca ñuca 

huasipi huaquichichij” nircami” nishpami parlarca. 

Mostaza muyumanta yuyachishpa parlashcami 
(Mr 4:30–32; Lc 13:18–19) 

31Cai yuyachij parlohuanpishmi, cashna nishpa parlarca: “Jahua pachamanta 

mandacujpica, mostaza muyuta shuj runa japishpa, paipaj allpapi tarpushca shinami 

tucunga. 

32Mostazaca, tucui muyucunamanta yalli uchijlla cashpapish, huiñashpaca huertapi 

tiyaj tucui yuracunata yalli jatunmi. Chashna jatun yura cajpimi, pajarocuna 

shamushpa, ramacunapica tazinta rurashpa chai ucupi causancuna” nircami. 

Levaduramanta yuyachishpa parlashcami 
(Lc 13:20–21) 

33Shujtaj yuyachij parlohuanca: “Jahua pachamanta mandacujpica, shuj huarmi 

quimsa taza cutapi levadurahuan chapujpi, tucuita p'unguillichij shinami canga” 

nircami. 

Yuyachij parlocunallahuantaj Jesús huillashcami 
(Mr 4:33–34) 

34Jesusca tucui caicunataca, yuyachij parlocunallahuanmi chaipi cajcunamanca 

parlarca. Yuyachij parlocuna illajllaca, mana parlarcachu. 

35Paicunata chashna yachachishpaca: “Cai pacha callarimanta pacalla cajtaca yuyachij 

parlocunallahuanmi ñuca shimihuantaj parlasha” nishpa profeta huillashca 

pajtachunmi Jesusca chashna yachachirca. 

Cizañamanta parlashcata Jesús entendichishcami 

36Chaipi tucui cajcunata minchacamachij nishca q'uipami, Jesusca huasiman yaicurca. 

Chaipimi paipaj yachacujcuna paipajman c'uchuyashpaca: –Chagrapi cizaña 

huiñashcamanta yuyachij parlo imata nisha nishcata huillahuai– nircacuna. 

37Jesús cutichishpaca: –Alli muyuta tarpujca, Runa Aichayujmi. 

38Tarpuna allpaca, cai pachapi causajcunami. Alli muyu shinaca, Dios mandacujpi 

chaipi caj huahuacunami. Cizaña shinaca, diablopaj huahuacunami. 

39Cizañata tarpujca p'iñaj diablomi. Tandanaca cai shina causai punllacuna 

tucurinami, tandajcunaca angelcunami. 

40Cizañata p'itishpa rupachij shinami cai shina causai tucuri punllapipish canga. 

41Runa Aichayujca pai mandacui punllacunapi ñitcachishpalla causajcunata, millaita 

rurachijcunataca paipaj angelcunata cachashpa tandachichishpami, 

42nina rupacun hornopi shitanga. Chaipica jatunta huacana, quirucuna canirinami 

canga. 

43Ashtahuanpish cashcata rurajcunaca, paicunapaj Yaya mandacunpimi inti shina 

achij nicungacuna. Maijanpish uyanapaj rinrinta charijca uyaichigari. 

Pacashca cullquimanta Jesús parlashcami 

44Allpapi pacashca cullquita shuj runa japishpaca, cushicushpami chaillapitaj 

pacashpa saquishpa tucui charishcacunata c'atushpa chai allpataca randin. Jahua 

pachamanta mandacunca chai shinami. 

Sumaj valij perlami 

45Jahua pachamanta mandacunca alli perlacunata mashcashpa randishpa, c'atushpa 

purij runa shinapishmi. 

46Tucuimanta yalli alli perlata ricushpaca, paipaj tucui charishcacunata c'atushpami 

chai perlataca randin. 

Linchimanta yuyachishpa parlashcami 

47Jahua pachamanta mandacunca linchita mama cuchapi shitajpi, tucui laya 

chalhuacunata tandamuj shinami. 

48Linchipi ña junda cajpica, cucha uriman llujshichishpa tiyarishpami allicunataca 

canastapi churan, mana allicunataca shitancuna. 

49Cai shina causai tucuripipish chashnallatajmi canga. Chaipica angelcuna 

llujshishpami millaita rurajcunataca, cashcata rurajcunamanta ch'icanyachingacuna. 

50Millaicunataca nina rupacun hornopimi shitanga. Chaipica jatunta huacana, 

quirucuna canirinami canga– nircami. 

Mushujtapish maucatapish llujshichij shinami canga nishcami 

51Chai q'uipami Jesusca: –Cai tucui yachachishcacunataca ¿allichu 

entendircanguichij?– nijpi paicunaca: –Ari, amito– nircacuna. 

52Shina nijpi Jesusca: –Mandashcacunata yachachijcuna, jahua pachamanta 

mandacujpi yachacuj tucushpaca, shuj huasiyuj yaya paipaj sumaj charinacunata 

mushujtapish, maucatapish llujshichij shinami cangacuna– nircami. 

Jesusca paipaj llajta Nazaretpi huillashcami 
(Mr 6:1–6; Lc 4:16–30) 

53Yuyachij parlocunata tucui parlashca q'uipaca Jesusca chaimantaca rircallami. 

54Paipaj quiquin llajtaman shamushpami, chai llajtapi cajcunapaj sinagogacunapi 

yachachirca. Pai yachachishcamanta chai llajtapi causajcuna mancharinacushpaca: –

¿Caica, maipishi cai shina yachaitaca yachamun? ¿Ima shinashi cai milagrocunatapish 

ruran? 

55¿Manachu caica carpinteropaj churilla? ¿Manachu paipaj mamapish María? 

¿Manachu huauquicunapish Jacobo, José, Simón, Judas? 

56¿Manachu tucui paipaj panicunapish ñucanchij causan llajtallapitaj causancuna? 

Paica ¿maimantataj cai tucuicunataca llujshichinchu ímami?– ninacurcacunami. 

57Paicuna mana crisha nijpimi Jesusca: –Maijan profetatapish shujtaj llajtapica allimi 

chasquin. Ashtahuanpish quiquin llajtapi cajcuna, quiquin huasipi cajcunaca mana alli 

nincunachu– nircami. 

58Jesusca paita mana crijpimi, paipaj llajtapica mana achca milagrocunata rurarca. 

MATEO 14 

Bautizaj Juanta huañuchishcami 
(Mr 6:14–29; Lc 9:7–9) 

1Chai punllacunapimi Galileata mandaj Herodesca, Jesús imallata ruracushcata 

uyashpa, 

2paipajta rurajcunataca: “Bautizaj Juanmari huañushcacunapaj chaupimanta 

causarishca canga. Chaimi pi mana rurai tucuipajta ruracunga” nircami. 

3Herodesca paipaj huauqui Felipepaj huarmi Herodiashuanmi causacurca. Chai 

huarmi mandashcamantami, Juantaca cadenahuan huatashpa carcelpi churarca. 

4Juanca Herodestaca: “Apanacushpa causanaca mana allichu” nishcami carca. 

5Chaimi Herodesca Juantaca huañuchisha yuyacurca. Ashtahuanpish Juantaca 

israelcunaca profetami nijcuna cashcamantami, paicunata manchashcamanta mana 

huañuchi tucurca. 

6Herodesca, pai huacharishca huatacuna pajtashca fiestatami ruracurca. Chaipimi 

Herodiaspaj ushushica, tucuicunapaj ñaupajpi tushushpa Herodesta cushichijpi, 

7Herodesca can tucui ima mañashcata cushatajmi nirca. 

8Paipaj mama yachachijpimi chai ushushica: “Bautizaj Juanpaj umata shuj platopi 

cunantaj cuhuai” nirca. 

9Jatun mandajca llaquirishpami, chai mizapi paihuan cajcunapaj ñaupajpi imata 

mañashcata cushatajmi nishcamanta, 

10Juanpaj umataca, carcelpi p'itimuchun cacharca. 

11Juanpaj umata platopi apamushpa, chai huambraman cujpi huambraca paipaj 

mamamanmi curca. 

12Juanpaj yachacujcuna shamushpa, paipaj cuerpota japishpa pambashpaca 

Jesusmanmi huillagrircacuna. 

Pichca huaranga gentecunaman carashcami 
(Mr 6:30–44; Lc 9:10–17; Jn 6:1–14) 

13Juan huañushcata yachashpami Jesusca, chai llajtamantaca shuj barcopi shitashca 

pambaman pailla rirca. Chaita gentecuna yachashpaca, achcacunami 

pueblocunamanta llujshishpa chaquillahuan Jesuspajman rircacuna. 

14Barcomanta Jesús llujshishpaca, achcacuna chaipi cajta ricushpami, paicunata 

llaquishpa ungushca cajcunataca alliyachirca. 

15Ña chishiyamujpimi yachacujcuna Jesuspajman c'uchuyashpaca: –Caipica shitashca 

pamballami, ñamari yalli chishi. Cai muyundij uchilla llajtacunaman rishpa, 

micunapaj imallatapish randigrichij nishpa cayacama ni– nircacunami. 

16Ashtahuanpish Jesusca: –Paicunaca imapaj mana rinachu can, cancunallataj 

caraichijlla– nijpimi, 

17paicunaca: –Caipica imata mana charinchijchu. Pichca tandata, ishqui 

chalhuallatami charinchij– nijpi, 

18Jesusca: –Caiman apamuichij– nirca. 

19Chaipica, tucuicunatami bulluj jahuapi quinrilla siririchun mandarca. Pichca 

tandata, ishqui chalhuata japishpa huichilla ricushpa Diosta pagui nishpaca, chai 

tandataca chaupishpa yachacujcunaman cujpimi, paicunaca chai tucuicunaman 

cararcacuna. 

20Tucuicunami mana nijta micurcacuna. Puchushcacunatapish chunga ishqui canasta 

jundatami tandarcacuna. 

21Chaipi micujcunaca huarmicunata, huahuacunata mana yupashcami, c'aricunalla 

pichca huaranga carcacuna. 

Yacu jahuata Jesús purishcami 
(Mr 6:45–52; Jn 6:15–21) 

22Chai tucuicunaman carashcahuanmi Jesusca, paipaj yachacujcunataca barcopi 

yaicuchishpa cucha ch'imba lado uriman ñaupaichij nishpa cacharca. Chaicamaca 

paica, tucui chaipi cajcunatami cayacamachij nicurca. 

23Chai tucuicunata cayacamachij nishca q'uipaca, Taita Diosta pailla mañangapajmi 

urcuman huichiyarca. Ña tutayajpipish Jesusca paillami chaipiraj carca. 

24Chaicamaca barcohuanca ñami chaupi cuchata rirca. Achca huairahuan yacu 

jatarishpami jarcarca. 

25Ñalla pacarimugrijpica, Jesusca yacu jahuata purishpami, paicunapajman 

c'uchuyagrirca. 

26Yacu jahuata purishpa Jesús shamucujta yachacujcuna ricushpaca, achcata 

mancharishpami: –¡Ayamari!– nishpa caparircacuna. 

27Ashtahuanpish Jesusca: –Ñucamari cani. ¡Ama mancharichijchu!– nircami. 

28Chaimi Pedroca: –Amito, cantaj cashpaca yacu jahuata cambajman shamuchun 

ñucata cayai– nirca. 

29Shina nijpi Jesusca: –Shamui– nijpi, Pedroca barcomanta llujshishpami, 

Jesuspajman cuchuyangapaj yacu jahuata puricurca. 

30Ashtahuanpish achca huaira yacuta cuyuchicujta ricushpami, mancharishpa yacupi 

ñalla millpurigrishpaca: –¡Amito, quishpichihuai!– nishpa caparijpi, 

31Jesusca, maquimanta japishpaca: –Ashallata crij runa ¿ima nishpataj caita chaita 

yuyacunguiyari?– nirca. 

32Paicuna barcoman huichiyajpica, huairaca casijlla tucurcallami. 

33Chaimantami barcopi cajcuna Jesuspajman c'uchuyashpaca: –Diospaj Churitajmi 

cangui– nishpa adorarcacuna. 

Ungushcacunata Jesús Genesaretpi alliyachishcami 
(Mr 6:53–56) 

34Ña cuchata ch'imbashpaca, Genesaret llajtamanmi chayarcacuna. 

35Chaipi cajcunaca Jesús cashcata rijsishpaca, tucui chai muyundij llajtacunapi 

causajcunamanmi huillanacunata cachashpa yachaj chayachirca. Chaimi tucui 

ungushcacunata paipajman apamushpaca, 

36cambaj churana puntallapipish tuparichun saquihuai nircacuna. Jesuspaj churanapi 

tuparijcunaca tucuicunami alliyarcacuna. 

MATEO 15 

Runacunata imalla mapayachij cashcami 
(Mr 7:1–23) 

1Chaipimi mandashcata quillcajcunapish, fariseocunapish Jerusalenmanta 

Jesuspajman shamushpaca: 

2–Cambaj yachacujcunaca ¿ima nishpataj maquita mana maillashpa micuncuna? 

Chashna rurashpaca ñaupa yayacuna yachachishcacunatami p'aquincuna– 

nircacunami. 

3Shina nijpi Jesusca: –¿Ima nishpataj cancunapish, Dios mandashcata p'aquishpa, 

cancunapaj ñaupa yayacuna yachachishcacunallata caticunguichij? 

4Taita Diosca cashna nishpami mandarca: “Cambaj yaya mamata alli ningui. Yaya 

mamata maijanpish llaqui tucushca canman nijtaca, huañuchishcataj cachun” nircami. 

5Ashtahuanpish cancunaca paicunataca: “Cancunapaj yaya mamataca cancunaman 

ayudana cashcataca, Taita Diosmanmari ña tucuita cushcani cancunamanca ña mana 

imata cui tucunichu ninguichij nishpami yachachinguichij. 

6Chashna nishpaca yaya mamata alli nishpa ayudanataj cashcatami” saquichinguichij. 

Cancunapaj yuyaimanta yachachinata chashna yachachishpami, Dios mandashcataca 

yangata ruranguichij. 

7¡Mishqui shimi jayaj shungucuna! Profeta Isaiasca, allimi cancunamantaca cashna 

nishca: 

8“Cai llajtapi causajcunaca, ñucataca shimillahuanmi allimari cangui nincuna. 

Ashtahuanpish paicunapaj shunguca ñucamanta carupimi. 

9Ñucataca yangallami allimi cangui nij tucunguichij. Runacuna yachachishcallatami 

Dios mandashcami nishpa yachachinguichij” nishcami– nircami. 

10Tucui chaipi cajcunata Jesús cayashpaca: –Uyaichij, entendichij: 

11Shimita yaicujca, runataca mana juchayujta ruranchu. Ashtahuanpish shimiman 

llujshijmi, runataca juchayujta ruran– nircami. 

12Chashna nicujpi yachacujcuna c'uchuyashpaca: –Cai shimicunata nishcamanta 

fariseocuna p'iñaricujtaca ¿yachanguichu?– nircacunami. 

13Ashtahuanpish Jesusca: –Maijan yurapish jahua pachapi caj ñuca Yaya mana 

tarpushca cajca, sapimanta llujshichishcami canga. 

14Chaicunataca saquichijlla. Paicunaca mana ricujcuna. Mana ricujcunallatataj 

pushajcunami. Mana ricujllataj caishuj mana ricujta pushajca, ishquindijtajmi jutcupi 

urmangacuna– nircami. 

15Chaimi Pedroca: –Cai yuyachij parlotaca, alli entendichipayari– nirca. 

16Shina nijpi Jesusca: –¿Cancunapish manarajchu entendinguichij? 

17Tucui imapish shimita huijsaman yaicujca, mapa tucushpa llujshij cashcataca, 

¿manachu entendinguichij? 

18Ashtahuanpish shimiman llujshijca, shungumantami llujshin. Chaimi runataca 

juchayujta ruran. 

19Huañuchina, huainayana, apanacushpa causana, shuhuana, llullashpa huillana, 

Diosta p'iñashpa c'amina, cai tucui millai yuyaicunaca shungumantami llujshin. 

20Tucui caicunami runataca juchayujta ruran. Ashtahuanpish maquita mana 

maillashpa micushcallamantaca, runaca mana juchayuj tucunchu– nircami. 

Cananea huarmi Jesusta crishcami 
(Mr 7:24–30) 

21Chaimanta Jesús llujshishpaca, Tiro, Sidón llajtacunamanmi rirca. 

22Chai llajtamanta Cananea shuj huarmi llujshishpaca: –¡Amito, Davidpaj Churi, 

ñucata llaquihuai! Ñuca ushushitami, supai japishpa yallitaj llaquichicun– nishpami 

caparirca. 

23Ashtahuanpish Jesusca, mana shimi llujshircachu. Chaimi paipaj yachacujcuna 

c'uchuyashpaca: –Tigrachishpa cachai– nijpi, 

24Jesusca: –Diosca ñucataca israelcunapajllamanmi cacharca. Paicunami ñucapajca 

chingarishca ovejacuna shina puricun– nircami. 

25Shina nicujpi chai huarmi c'uchuyashpaca Jesuspaj ñaupajpi cungurishpami: –

¡Amito, ayudahuai!– nijpi, 

26Jesusca: –Quiquin huahuacuna micucushcata quichushpa, allcucunamanraj caranaca 

mana allichu– nirca. 

27Chai huarmipish: –Ari, amito. Shina cajpipish amocuna micucushpa 

urmachishcataca allcucunapish micunllami– nirca. 

28Shina nijpi Jesusca: –¡Huarmi, can crishcaca tucuita yalli jatunmi. Can ima shina 

munashca shina rurarichunlla!– nircami. Jesús chashna nincami paipaj ushushica 

alliyashcalla carca. 

Achcacunata Jesús alliyachishcami 

29Jesusca chaimanta rishpa, Galilea cucha uriman chayashpaca, urcuman 

llujshishpami chaipi tiyarirca. 

30Jesús chaipi cajpica achcacunami, chulla chaqui illajcunata, mana ricujcunata, mana 

rimajcunata, chulla maqui illajcunata, shujtaj ungüihuan ungushcacunatapish 

pushamushpa, Jesuspaj ñaupajpi churajpi tucuicunata alliyachirca. 

31Mana rimajcunapish rimarcami, chulla maqui illajcunapish alliyarcami, chulla 

chaqui illajcunapish purircami, mana ricujcunapish ricurcacunami. Tucui chaipi 

cajcunami mancharinacushpa, israelcunapaj Diosta jatunyachircacuna. 

Chuscu huaranga gentecunaman carashcami 
(Mr 8:1–10) 

32Jesusca paipaj yachacujcunata cayashpaca: –Caipi cajcunaca ñamari quimsa 

punllacunata ñucahuan caipi. Ima micunata mana charijpimi, paicunataca llaquinayan. 

Mana micushcata huasiman cachajpica, ñahui amsayashpa ñanpi urmanamantami 

paicunataca mana cachai tucuni– nijpimi, 

33paipaj yachacujcunaca: –¿Maimantataj ñucanchijca cai shitashca pambapica, cai 

tucui achcacuna yaricaihuan cajcunaman carangapajca, achca tandacunataca 

japishun?– nircacunami. 

34Jesusca paicunataca: –¿Mashna tandatataj charinguichij?– nijpi: –Canchis tandata, 

asha chalhuacunallatami charinchij– nircacuna. 

35Tucui chaipi cajcunata, pambapi quinrilla siririchunmi mandarca. 

36Chai canchis tandata, chalhuacunatapish japishpaca, Diosta pagui nishpami 

chaupishpa paipaj yachacujcunaman curca. Yachacujcunaca tucui chaipi 

cajcunamanmi cararcacuna. 

37Paicunaca tucuicunami mana nijta micurcacuna. Puchushca mirga mirgataca, 

canchis canasta jundatami tandarcacuna. 

38Chai micujcunaca huarmicunata, huahuacunata mana yupashcami, c'aricunalla 

chuscu huaranga carca. 

39Tucuicunata cayacamachij nishca q'uipaca, Jesusca barcoman yaicushpami, 

Magdala llajtaman rirca. 

MATEO 16 

Milagrota rurachun mañashcami 
(Mr 8:11–13; Lc 12:54–56) 

1Fariseocuna, saduceocuna chayamushpaca, Jesús imapi pandarijpica juchachingapaj 

nishpami, jahua pachamanta cashpaca milagrota rurashpa ricuchi nircacuna. 

2Ashtahuanpish Jesusca cashnami nirca, cancunaca tutayacujpica: “Cieloca 

pucayashcamari: “Cayaca alli punllami canga” ninguichijmi. 

3Tutamantaman cielo pucayashca p'uyu tapashca cajpica: “Cunanca tamyangami” 

ninguichijmi. ¡Mishqui shimi jayaj shungucuna! Cielo ima shina cajta ricushpa, punlla 

ima tucunataca yachanguichijmi. Ashtahuanpish cai milagrocunaca ima punllapi 

cashpa ruraricushcataca mana entendi tucunguichijchu. 

4Huahua huahua millaita ruraj huainayajcunaca, shuj señalta rurashpa ricuchichunmi 

mañancuna. Paicunamanca manataj ricuchishcachu canga. Ashtahuanpish profeta 

Jonás shina tucushcallatami ricungacuna” nishpaca, paicunata saquishpa rircallami. 

Fariseocunapaj levaduramanta cuidaringuichij 
(Mr 8:14–21) 

5Yachacujcunaca cucha ch'imba ladomanmi chayarcacuna. Ashtahuanpish tandata 

apanataca cungashcacunami carca. 

6Jesusca: –Riquichij, fariseocunapaj, saduceocunapaj levaduramanta 

huaquichiringuichij– nircami. 

7Yachacujcunaca: –Tandata mana apamushcamantami, chashna nin– nishpami 

paicunapura rimanacurcacuna. 

8Chaita Jesús yachashpami: –Tandata mana apamushcanchijca nishpa ¿ima nishpataj 

cancunapura rimanacucunguichij? Ashallata crij runacuna. 

9¿Manarajchu entendinguichij? Pichca tandamanta, pichca huaranga runacunaman 

ñuca carajpi, puchushcata mashna canasta jundata tandashcataca ¿manachu 

yuyaringuichij? 

10Canchis tandamanta chuscu huaranga runacunaman ñuca carajpipish, puchushcataca 

mashna canasta jundata tandashcataca ¿manachu yuyaringuichij? 

11Fariseocunapaj, saduceocunapaj levaduramanta huaquichiringuichij nishpaca, 

tandata mana apamushcamantaca mana nircanichu. ¿Ima nishpataj manaraj 

entendinguichij?– nircami. 

12Jesús chashna nijpimi, tandata ruranapaj levaduramanta mana rimacushcata, 

ashtahuanpish fariseocunapaj, saduceocunapaj yachachinata mana chasquina cashcata 

nicushcata entendircacuna. 

Pedroca Jesustaca Quishpichij Cristomi cangui nishcami 
(Mr 8:27–30; Lc 9:18–21) 

13Filipo callarichishca Cesarea puebloman Jesús chayacushpami, paipaj 

yachacujcunataca: –Runa Aichayujtaca gentecunaca ¿pi cashcatataj yuyancuna?– 

nishpa tapurca. 

14Paicunaca: –Shujcunaca, Bautizaj Juanmi. Caishujcunaca, Eliasmi. Chaishujcunaca 

Jeremiasmi, mana cashpaca ñaupa profetacunamanta maijantajshimari yuyachin 

nincunami– nircacunami. 

15Jesusca paicunataca: –Cancunaca ñucataca ¿pi cashcatataj yuyanguichij?– nijpi, 

16Simón Pedroca: –Canca causaj Diospaj Churi, Cristomari cangui– nirca. 

17Shina nijpi Jesusca: –Jonaspaj churi Simón, chaitaca mana aichayuj, yahuaryuj 

runachu ricuchishca, ashtahuanpish jahua pachapi caj ñuca Yayami ricuchishca. 

Chaimanta cushichishcami cangui. 

18Ñucapish cantaca Pedromi cangui ninimi. Cai rumi jahuapimi, tandanacushca 

crijcunataca shayachisha. Hadespaj pungucunapish mana mishai tucungachu. 

19Canmanca, jahua pachamanta mandacunpaj llavecunatami cusha. Maijanta cai 

pachapi can huatajpica, jahua pachapipish huatashcami canga. Maijanta cai pachapi 

can cacharijpica, jahua pachapipish cacharishcami canga– nircami. 

20Chaipimi paipaj yachacujcunataca, Jesusca, Jesusmari Quishpichij Cristoca nishpa 

pajta piman ninguichijman nirca. 

Jesusca pai huañuna cashcata huillashcami 
(Mr 8:31–9:1; Lc 9:22–27) 

21Chashna nishca pachamantami Jesusca, paipaj yachacujcunamanca cashna nishpa 

huillai callarirca: “Jerusalenmanca rinatajmi cani. Chaipica ancianocunapaj, 

curacunata mandajcunapaj, mandashcacunata quillcajcunapaj maquipi achca llaquita 

apashpa huañunami cani. Quimsa punllapica causarishcami cana cani” nircami. 

22Jesús chashna nijpi Pedroca, paillata cayashpami: –Amito, ashtahuanpish can 

quiquinta llaqui. Chashna tucunataca Dios ama munachun– nishpami ama chashna 

yuyachun jarcasha nirca. 

23Ashtahuanpish Jesusca tigrarishcahuanmi Pedrotaca: –¡Ñuca ñaupajmanta anchui, 

Satanás! Ñuca ñitcanami tucungui. Dios imata pajtachisha nicushcataca mana entendi 

tucunguichu. Ashtahuanpish runacunapaj yuyaillatami entendi tucungui– nircami. 

24Chaipimi Jesusca, paipaj yachacujcunataca cashna nirca: –Maijanpish ñucata catisha 

nijca, quiquin causaita ama llaquichun. Chacatashca shina llaquita apana tucushpa 

ñucata catichun. 

25Pipish quiquin causaita quishpichisha nijca, chingaringami. Pipish ñucata 

catishcamanta quiquin causaita chingachijca huiñai causaitami japinga. 

26Runaca cai pachapi tucui tiyajcunata japishpapish, paipaj almata chingachishpaca 

¿ima allitaj cangari? Paipaj almata quishpichingapajca ¿imatashi cunga? 

27Runa Aichayujca, paipaj angelcunandij, paipaj Yayapaj achij nicuj sumaj 

cashcahuan shamushpaca, cada quiquinmanmi paicuna rurashca shinallataj cunga. 

28Runa Aichayuj tucushca mandangapaj shamucujta ricungacama, maijan caipi 

cajcunaca manaraj huañungacunachu. Chashnatajmi canga– nircami. 

MATEO 17 

Jesusca shujtajyarishcami 
(Mr 9:2–13; Lc 9:28–36) 

1Sujta punlla q'uipami Jesusca, Pedrota, Jacobota, Jacobopaj huauqui Juantapish 

paicunallata pushashpa, shuj jatun urcuman rirca. 

2Chaipimi Jesusca paicunapaj ñaupajpi shujtajyarirca. Paipaj ñahuipish inti shina 

lamyacujmi tucurca. Paipaj churanacunapish, luz shina yurajllami tucurca. 

3Chaipica Moisespish, Eliaspish Jesushuan parlanacucujmi ricurirca. 

4Chaita ricushpami Pedroca, Jesustaca: “Amito, ñucanchij caipi canaca allimari 

cashca. Can munajpica, quimsa chugllacunata rurashun: Shujtaca cambaj, caishujtaca 

Moisespaj, chaishujtaca Eliaspaj” nircami. 

5Pedro chashna rimacujpirajmi, paicunapaj jahuaman achijnicuj p'uyu shamushpa 

taparca. Chai p'uyumantaca: “Caimi, ñuca c'uyashca Churi. Paipimi cushicuni. Paita 

uyaichij” nishpa rimashcami uyarirca. 

6Chaita uyashpami yachacujcunaca achcata mancharishpa cungurishpa urisinga 

sirirircacuna. 

7Jesús paicunapajman c'uchuyashpaca, maquihuan tuparishpami: “Jatarichij, ama 

manchaichijchu” nirca. 

8Paicuna huichilla ricushpaca, pi shujtajtaca mana ricurcacunachu, Jesuslla chaipi 

cajtami ricurcacuna. 

9Chai urcumanta uriyamucushpami, Jesusca paihuan rij yachacujcunataca: –Runa 

Aichayuj huañushcacunapaj chaupimanta causaringacama, muscuipi shina 

ricushcataca, pajta piman huillanguichijman– nishpa mandarca. 

10Chaipimi Jesuspaj yachacujcunaca: –¿Ima nishpataj mandashcata quillcajcunaca, 

Eliasrajmi shamunga nincuna?– nishpa tapujpi, 

11Jesusca: –Ari, chaica chashnami. Eliasraj punta shamushpami, paica tucuita 

allichinga. 

12Ashtahuanpish cancunamanca cashnami nini: Eliasca ñami shamurca. 

Ashtahuanpish paitaca mana rijsishpami, paicuna munashcata rurarcacuna. Runa 

Aichayujpish paicunapaj maquipi llaquita apangatajmi– nircami. 

13Yachacujcunaca, Bautizaj Juanmanta rimacushcatami entendircacuna. 

Uraticu huambrata Jesús alliyachishcami 
(Mr 9:14–29; Lc 9:37–43) 

14Gentecuna maipi canman Jesús paipaj yachacujcunandij chayamujpica, shuj runami 

paita ricushpa paipaj ñaupajman c'uchuyashpa cungurishpaca, cashna nirca: 

15–Amito, ñuca huahuata llaquihuayari. Uraticu tucushpami yallitaj llaquita apacun. 

Ninapipish, yacupipish achca cutinmi urman. 

16Cambaj yachacujcunapajmanpish apamurcanimi, paicunaca mana alliyachi 

tucurcacunachu– nircami. 

17Jesús cutichishpaca: –¡Huahua huahuami mana crij millaicuna canguichij! 

¿Maicamataj cancunahuan causacushalla? ¿Maicamataj cancunataca 

yachachicushalla? Chai huambrata caiman pushamuichij– nircami. 

18Supaita Jesús sinchita rimajpi chai supai chai huambramanta llujshijpica, chai 

pachamantami huambraca alliyashca saquirirca. 

19Yachacujcuna Jesuspajman c'uchuyashpaca: –¿Ima nishpataj ñucanchijca mana 

llujshichi tucushca cashun?– nishpami, paillata tapurcacuna. 

20Jesusca paicunataca: –Cancunaca ashallata crijcuna cashcamantami mana llujshichi 

tucushcanguichij. Cashnatajmi nini: Uchilla mostaza muyu shinallatapish crinata 

charishpaca, cai urcutapish: “Caimanta chaiman ri” nijpica, rinmanmi. Imapish mana 

sinchi canmanchu. 

21Chai shina supaicunaca mana llujshinllachu, Diosta mañashpa ayunajllapimi 

llujshincuna– nircami. 

Caihuanca ishqui cutin pai huañuna cashcata Jesús huillashcami 
(Mr 9:30–32; Lc 9:43–45) 

22Jesusca paipaj yachacujcunandij, Galileapi cashpami cashna nirca: “Runa 

Aichayujtaca runacunapaj maquipi churajpi, 

23huañuchingacunami. Ashtahuanpish quimsa punllapica causaringallami” nijpimi, 

paicunaca achcata llaquirircacuna. 

Diospaj huasipaj impuestota cushcami 

24Capernaumman paicuna chayajpimi, ishqui dracma cullquita japijcuna Pedropajman 

c'uchuyashpaca: –Cancunapaj Yachachijca Diospaj huasipajca ¿ishqui dracma 

cullquitaca manachu cunata yachan?– nijpi, 

25Pedroca: –Ari– nirca. Huasiman Pedro yaicugrijpica Jesusrajmi: –¿Imatataj 

yuyangui, Simón? Cai pachapi jatun mandajcunaca ¿maijancunamantataj 

tributocunata, impuestocunataca japincuna? ¿Paicunapaj llajtapi causajcunamantachu, 

mana cashpaca shujtaj llajtamanta shamushcacunapajtachu japincuna?– nirca. 

26Shina nijpi Pedroca: –Shujtaj llajtamanta shamushcacunapajtami japincuna– nijpi, 

Jesusca: –Shinashpaca, quiquin llajtapi causajcunaca mana cunachu. 

27Shina cajpipish cullquita japijcunata ama p'iñachingapaj, cuchaman rishpa, chalhua 

japina ipita cuchapi shitashpa, punta llujshij chalhuata japishpa, shimita pascashpaca 

shuj cullquitami japingui. Chaitaca ñucamanta, canmantapish cugringui– nircami. 

MATEO 18 

Jahua pachamanta mandacujpica ¿maijanshi jatun cashun? nishcami 
(Mr 9:33–37; Lc 9:46–48) 

1Chai punllacunapimi yachacujcuna Jesuspajman c'uchuyashpaca: –Jahua pachamanta 

mandacujpica ¿maijanshi jatun cashun?– nishpa tapurcacuna. 

2Chaimi Jesusca shuj huahuata cayashpa, paicunapaj chaupipi churashpaca, 

3–Diospajman mana cutirishpa, huahuacuna shina mana tucushpaca, jahua 

pachamanta mandacunpica manataj yaicunguichijchu. Chashnatajmi canga. 

4Maijanpish cai huahua shina cumurijmi, jahua pachamanta mandacunpica jatun 

nishca canga. 

5Maijanpish cai huahua shina caj ñuca Shutipi shamujta chasquijca, ñucatami 

chasquin nircami. 

Juchapi urmachinaca jatun llaquimi 
(Mr 9:42–48; Lc 17:1–2) 

6Cai uchilla huahuacuna shina ñucata crij tucujpi paicunata pandachijtaca, maijan 

cajpipish burrohuan cutana rumita cungapi huatashpa, mama cuchapi ucujta shitanami 

alli canman. 

7¡Aij, cai pachapi causaj pandachijcunalla! Cai pachapica pandarinacunaca tiyanataca 

tiyangallatajmi. Chashna cajpipish ñucata ama catichun pandachijcunaca ¡aij, 

imachari tucunga! 

8Chaimanta cambaj maqui cashpa, chaqui cashpa maipi pandachisha nijpica, p'itishpa 

shitangui. Ishqui maquindij, ishqui chaquindij, huiñaita rupacuj ninapi shitashca 

canapaj randica, shuj chaqui illajlla, shuj maqui illajlla cashpapish causaiman 

yaicunami ashtahuan alli canga. 

9Shinallataj cambaj ñahui maipi urmachisha nijpica, surcushpa shitangui. Ucu pacha 

ninapi ishqui ñahuindijtaj shitashca canapaj randica, chulla ñahuillahuan causaiman 

yaicunami ashtahuan alli canga. 

Chingarishca ovejamanta yuyachishpa parlashcami 
(Lc 15:3–7) 

10Maijan cai uchillacuna shinataca ama yanganchinguichijchu. Chaimanta cashnami 

nini: Jahua pachapi caj ñuca Yayapaj ñaupajpi caj angelcunami paicunataca 

ricuracuncuna. 

11Runa Aichayujca, chingarishcacunata quishpichingapajmi shamurca. 

12Shuj runa patsaj ovejacunata charijca, shuj chingarijpica ¿imatashi ruranman? 

¿Manachu iscun chunga iscunta saquishpa, urcucunata rishpa chai chingarishcata 

mashcagrin? 

13Chaita japishpaca, caishuj iscun chunga iscun mana chingarishcacunamanta yallimi 

cushicunman. Chaica chashnatajmi. 

14Chashnallatajmi jahua pachapi caj cancunapaj Yayapish, cai uchillacunamanta 

shujllapish chingarichunca manataj munan. 

Ima shina perdonanacunami 
(Lc 17:3) 



1834 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

15Chaimanta cambaj huauqui canta llaquichishpa juchallijpica, paillahuan parlashpa 

chai mana allita rurashcata yuyachishpa rimangui. Can rimashcata pai uyajpica, canmi 

paitaca Diospajman tigrachingui. 

16Ashtahuanpish can rimashcata mana uyajpica, shujta cashpa, ishquita cashpa 

pushashpa cutin paipajman ringui. Paicunami imallata uyashcata alli huillajcuna 

canga. 

17Paicuna rimashcatapish mana uyajpica, tandanacushca crijcunaman huillangui. 

Tandanacushca crijcunatapish mana uyajpica, Diosta mana rijsij, millai runallataj 

cashcata yuyangui. 

18Maijanta cai pachapi can huatajpica, jahua pachapipish huatashcami canga. 

Maijanta cai pachapi can cacharijpica, jahua pachapipish cacharishcami canga. Chaica 

chashnatajmi. 

19Chaimanta cashnami nini: Cai pachapi cancunapuramanta ishquindij shuj yuyailla 

tucushpa, jahua pachapi caj ñuca Yayata imatapish mañajpica cungallami. 

20Ishquillapish, quimsallapish ñuca shutipi tandanacujpica, ñucapish chaipimi 

paicunapaj chaupipi cani– nircami. 

21Pedro c'uchuyashpaca: –Amito, ñuca huauqui ñucata llaquichishpa juchallijpica 

¿mashna cutintaj perdonasha? ¿Canchis cutincamachu perdonasha?– nishpa tapujpi, 

22Jesusca: –Mana canchis cutinlla ninichu, ashtahuanpish canchis chunga 

canchiscamami perdonacuilla nini– nircami. 

Mana perdonasha nij runamanta yuyachishpa parlashcami 

23Jahua pachamanta mandacunca, shuj jatun mandaj paipajta rurajcuna mashnata 

debishcata allichingapaj cayaj shinami. 

24Mashnalla debishcata ricui callarishpaca chunga huaranga talento cullquita debij 

servijtami cayachirca. 

25Chai debishcata mana pagai tucujpimi chai debimanta japingapajca paindij, paipaj 

huarmindij, huahuacunandij, ima charishcacunandij c'atugrichij nishpami chai amoca 

mandarca. 

26Chaimi amopajta rurajca cungurishpa: “Amito, ama p'iñarishpa shuyapai, tucuita 

pagashallami” nishpa rogarirca. 

27Chai amoca paipajta rurajta llaquina yuyai tucushpami, shinashpaca saquilla ama 

chai debitaca pagaichu nishpa cacharca. 

28Ashtahuanpish paipajta ruraj chaimanta llujshishpaca, chai amopaj shujtaj servij 

paiman patsaj denario cullquita debijhuan tupashpami, paitaca cungapi sipishpa: 

“Ñucaman debishcata pagai” nirca. 

29Chaipimi, chai runaca paipaj ñaupajpi cungurishpa: “Shuyapai, ama p'iñaripaichu. 

Cambaj tucui cullquita pagashallami” nishpa rogarirca. 

30Ashtahuanpish paica mana saquisha nishpami, debishcata tucui pagangacama 

carcelpi churarca. 

31Chai amopajta ruraj caishujcuna chaita ricushpaca, achcata llaquirishpami 

paicunapaj amoman tucui ima tucushcacunata huillagrircacuna. 

32Chaita huillajpi paipaj amo cayashpaca: “Millai servij, can shuyapai nijpica, ñucaca 

saquilla ama tigrachinguichu nircanimi. 

33Ñuca canta llaquishca shinallatajmi, ñucapajta ruraj caishuj runataca canpish 

llaquina carcangui” nircami. 

34Chaimantami chai amo p'iñarishpaca, pai debishcata tucui tigrachingacama 

macajcunaman curca. 

35Maijan huauqui cancunata p'iñachishcacunata caishuj, chaishuj mana tucui 

shunguhuan perdonajpica, jahua pachapi caj ñuca Yayapish cancunataca chai 

shinallatajmi llaquichinga– nircami. 

MATEO 19 

Manataj shitanacunachu nishpa Jesús yachachishcami 
(Mr 10:1–12; Lc 16:18) 

1Chashna yachachishca q'uipami Jesusca Galilea llajtamantaca Jordán yacu ch'imbanij 

Judeapi caj llajtacunaman rirca. 

2Jesús chaiman ricujpica achcacuna catishpa ricujpimi, ungushca cajcunata 

alliyachirca. 

3Chaipimi fariseocunaca Jesús mana allita nijpica juchachishun nishpa 

c'uchuyashpaca: –Cusaca, paipaj huarmita ¿imapi mana alli cajpica shitanalla 

ninchu?– nircacuna. 

4Chaimi Jesusca: –Diosca callaripi tucuita ruracushpaca, “Shuj c'ari shuj huarmillata 

rurashcataca” ¿manachu rezashcanguichij? nishpaca, 

5cashnapishmi nirca: “Chaimanta c'arica, yaya mamata saquishpa, paipaj huarmihuan 

tandanacushpa, ishquindijmanta shuj aichallami tucunga” nircami. 

6Chaimanta ña mana ishquichu, shuj aichallami. Dios tandachishcataca, ni pi amataj 

ch'icanyachichun– nircami. 

7Chaimi fariseocunaca: –¿Ima nishpataj Moisesca, huarmita shitashcata ricuchij 

quillcata cushpaca shitanallami nishpa mandarca?– nircacuna. 

8Shina nijpi Jesusca: –Cancunaca rumi shungucuna cajpimi, Moisesca cancunapaj 

huarmicunata shitachun saquirca. Ashtahuanpish callaripica, mana chashnachu carca. 

9Ñucaca cashnami nini: Maijanpish paipaj huarmita manapish huainayajpi shitashpa 

shujtajhuan cazarajca, huainayanmi. Shinallataj cusa shitashca huarmihuan 

cazarajpish huainayanmi– nircami. 

10Chaimi paipaj yachacujcunaca: –C'arica paipaj huarmita manataj shitana cajpica, 

mana cazaranami alli canman– nircacuna. 

11Chaimi Jesusca: –Mana cazaranataca mana tucuicuna chasqui tucunchu. 

Ashtahuanpish Dios chaita cushcacunallami chasqui tucuncuna. 

12Maijancunaca mamapaj huijsamantatajmi capashca shina huacharincuna. 

Maijancunaca runacuna capashca cashcamantami mana cazarai tucuncuna. 

Maijancunaca jahua pachapi caj Diospajllata rurangapajmi chashna tucuncuna. 

Maijanpish chashna cai tucunata charishpaca chashna rurachunlla– nircami. 

Huahuacunapaj umapi maquita Jesús churashcami 
(Mr 10:13–16; Lc 18:15–17) 

13Chaimanca huaquin huahuacunatami, paicunapaj jahuapi maquita churashpa Diosta 

mañachun, Jesuspajman pushamurcacuna. Ashtahuanpish yachacujcunaca sinchita 

rimashpami jarcarcacuna. 

14Chaimi Jesusca: –Huahuacuna ñucapajman shamuchun saquichij, ama jarcaichijchu. 

Cai huahuacuna shina tucujcunatami jahua pacha Diosca mandacun– nircami. 

15Jesusca huahuacunapaj jahuapi maquita churashca q'uipaca, chaimanta rircallami. 

Achcata charij moso Jesusta tapushcami 
(Mr 10:17–31; Lc 18:18–30) 

16Chaimanta Jesús ricujpimi, achcata charij moso c'uchuyashpaca: –Yachachij canca 

allimari cangui. Huiñai causaita charingapajca ¿ima allitataj rurana cani?– nijpimi, 

17Jesusca: –¿Ima nishpataj ñucataca alli ningui? Allica pi mana tiyanchu, shujllami 

tiyan, chaica Diosmi. Ashtahuanpish huiñai causaiyuj canaman yaicungapajca, Dios 

mandashcacunata cazui– nircami. 

18Chaimi chai mosoca: –¿Chaicunaca maijanllatagari?– nijpi, Jesusca: –Ama 

huañuchingui, ama huainayangui, ama shuhuangui, ama llullashpa huillangui. 

19Cambaj yaya mamata alli ningui. Shujtajcunatapish can quiquinta shinallataj 

c'uyangui ninmi– nircami. 

20Shina nijpi chai mosoca: –Tucui caicunataca, huahuamanta pachami ruracuni. ¿Ima 

shujtajtaj illan?– nirca. 

21Chaimi Jesusca: –Diospaj ñaupajpi tucuita pajtachij cashca ricuringapajca, can 

imalla charishcacunata tucui c'atushpa, huajchacunaman cugri. Jahua pachapimi, 

achcata charingui. Chai q'uipa ñucata catingui tigramugri– nircami. 

22Chai moso uyashpaca, achcata charij cashcamantaca llaquirishpa rircallami. 

23Chaimi Jesusca, paipaj yachacujcunataca: –Jahua pachamanta mandacujpica, 

achcata charijca mana jahualla yaicui tucungachu. Chaica chashnatajmi canga. 

24Cutin cashnami nini: Shuj camellorajmi auja rinrintaca jahualla pasan. Dios 

mandacujpi shuj charij chaiman yaicunaca, chaitapish yalli sinchimari– nircami. 

25Jesuspaj yachacujcunaca, achcata mancharinacushpami: –Shinashpaca ¿pitaj 

quishpiri tucungari?– nircacuna. 

26Jesús paicunata chaparashpaca: –Gentecunapajca caica sinchitajmari, ashtahuanpish 

Diospajca imapish jahuallami– nirca. 

27Chaimi Pedroca: –Ñucanchij tucuita saquishpa, quiquinta catishcamantaca ¿imatataj 

charishun?– nishpa tapurca. 

28Chaimi Jesusca: –Dios tucuita mushujyachi punllapimi, Runa Aichayujca paipaj 

sumaj jatun tiyanapi tiyaringa. Cancunapish ñucata catishcamantaca, chaipimi chunga 

ishqui jatun tiyanacunapi tiyarishpa chunga ishqui Israel aillucuna imalla rurashcata 

paicunaman ricuchinguichij. Chaica chashnatajmi canga. 

29Maijanpish paipaj huasita, huauquicunata, panicunata, yaya mamata, huarmita, 

huahuacunata, allpacunata saquishpa ñucata catishcamantaca, patsaj cutinhuan 

yallitami japinga. Huiñai causaitami chasquinga. 

30Ashtahuanpish cunan puntapi cajcunaca, achcacunami huashayachishca cangacuna. 

Cunan huashaman cajcunaca, puntapi churashcami cangacuna. 

MATEO 20 

Uvasta chagrajcunamanta yuyachishpa parlashcami 

1Jahua pachamanta mandacunca, chagrayuj shuj runa paipaj chagrapi uvascunata 

pallachun mashcanaman utca llujshij shinami. 

2Pallajcunahuanca shuj punlla trabajashcamantaca shuj denario cullquitami pagasha 

nishpa ari ninacushpaca paicunataca, paipaj uvas chagramanmi cacharca. 

3Chagrayujca iscun horas tucucujpi cutin rishpaca, imata mana ruranata charijcuna 

plazapi tiyacujta ricushpami, 

4paicunatapish: “Ñuca chagrapi uvascunata pallagrichij. Mashnata pagana cashcata 

pagashallami” nijpimi, paicunapish rircacuna. 

5Cutin chaupi punllata, quimsa horas chishita rishpapish, chashnallatajmi rurarca. 

6Shinallataj pichca horas chishita rishpapish, ima rurana illajllata ricushpami 

paicunatapish: “¿Ima nishpataj tucui punlla imata mana rurashpa cainacunguichij?” 

nirca. 

7Chaimi paicunaca: “Imata rurachun pi mana cunchu” nijpi, chagrayujca: 

“Cancunapish ñuca uvas chagraman richij, cancuna japina cashcata cushallami” 

nishpa cacharca. 

8Ña tutayajpimi, chagrayuj amoca paipaj mayordomota cayashpaca: “Pallajcunata 

cayai, tucuicunapaj q'uipa shamujcunamanta callarishpa, punta shamujcunacama 

pallashcamanta pagai” nirca. 

9Pichca horas chishita pallai callarijcunaraj cayajpi shamushpaca, tucuicunami shuj 

denario, shuj denario chasquircacuna. 

10Shinallataj tucui punlla pallajcuna chayashpaca, ñucanchijcarin yallitami 

chasquishun yuyarcacunami. Ashtahuanpish paicunapish tucuicunami shuj denario, 

shuj denariollatataj chasquircacuna. 

11Chasquishca q'uipaca, chagrayujhuan p'iñarishpami paitaca: 

12“Pichca horas chishita shamujcunaca shuj horasllatami pallarcacuna. Ashtahuanpish 

ñucanchijca, rupaipimari tucui punlla llaquita aparcanchij. Chashna cajpipish 

paicunamanca, ñucanchijman shinallatajmi pagangui” nircacuna. 

13Chaipimi chagrayujca, chashna nijcunapuramanta shujtaca: “Riqui, amigo. Cantaca 

mana imata llaquichicunichu. ¿Manachu shuj denariota cusha nijpica, ari nircangui? 

14Can japina cashcata japishpa ri. Ashtahuanpish cambaj q'uipa shamujmanpish, 

canman shinallatajmi cusha nini. 

15Ñucapaj cashcataca ¿manachu imatapish rurai tucuni? Ñuca alli cashpa chashna 

cushcamantaca ¿ima nishpataj p'iñaringui?” nircami. 

16Shinallatajmi puntapi cajcunaca huashayachishca cangacuna, huashaman cajcunaca 

puntapimi cangacuna. Achcacunaca cayashcacunalla cashcamanta, ashtahuanpish 

agllashcacunaca ashacunalla cashcamantami– chashna tucunga nishpami parlarca. 

Jesusca caihuanca pai huañuna cashcataca quimsa cutinmi huillarca 
(Mr 10:32–34; Lc 18:31–34) 

17Jesusca, Jerusalenman rina ñanta huichiyacushpami, paipaj chunga ishqui 

yachacujcunallata cayashpa cashna nirca: 

18“Cunanca Jerusalenmanmi huichiyacunchij. Chaipimi Runa Aichayujtaca, 

curacunata mandajcunaman, mandashcata quillcajcunaman cungacuna. Paicunaca 

huañunami cangui nishpa, 

19mana israelcunaman cujpimi, chaicunaca chanzata rurangacuna, azotingacuna, 

chacatangacuna. Ashtahuanpish huañuchijpipish quimsa punllapica causaringallami” 

nircami. 

Santiagopaj Juanpaj mama mañashcami 
(Mr 10:35–45) 

20Chaipica Zebedeopaj huarmimi, paipaj ishqui churicunandij imata cashpaca 

mañangapaj Jesuspajman c'uchuyashpa paipaj ñaupajpi cungurijpi. 

21Jesusca: –¿Imatataj ningui?– nijpi, chai huarmica: –Can mandacushpaca, ñuca cai 

ishqui churicunata shujtaca alli ladoman, caishujtaca lluqui ladoman tiyachingui– 

nirca. 

22Chaimi Jesusca: –Imata mañacushcatapish mana yachanguichijchu. ¿Ñuca ubyana 

cashca vasomantaca ubyai tucunguichijchari, ñuca imahuan bautizarishcapipish 

bautizari tucunguichijchari?– nijpi paicunaca: –Ari, chashna rurai tucunchijmi– 

nircacuna. 

23Chaimi Jesusca: –Ari, vasomantaca ñuca ubyashca shina ubyanguichijmi, ñuca 

imahuan bautizarishcapipish bautizaringuichijmi. Chashna cajpipish ñuca alli 

ladoman, lluqui ladoman maijanta tiyachinaca mana ñucapajchu. Chaitaca ñuca 

Yayami maijancunapaj allichishca cashpaca, chaipica tiyachinga– nircami. 

24Caishuj chunga yachacujcuna uyashpaca, chai ishqui huauquindijcunahuanmi 

p'iñarircacuna. 

25Chaimi Jesusca paicunata cayashpaca: –Llajtacunata mandajcunallami paicuna 

yuyashca shina madancuna. Paicunallami paicuna jatun tucushcahuan mandancuna. 

Chaitaca yachanguichijmi. 

26Ashtahuanpish cancunapurapica, mana chashnachu canga. Cancunapuramanta 

maijanpish puntapi casha nijca, cancunapajta rurajraj tucuchun. 

27Cancunapuramanta maijanpish puntapi casha nishpaca, cancunapajta rurajraj 

tucuchun. 

28Runa Aichayujca, servishca cangapajca mana shamurcachu. Ashtahuanpish 

servingapaj, paipaj causaita cushpa tucuicunata randishpa cacharichingapajmi 

shamurca. Puntapi casha nijca Runa aichayuj shinallataj cachun– nircami. 

Mana ricuj ishqui runacunata Jesús alliyachishcami 
(Mr 10:46–52; Lc 18:35–43) 

29Jericomanta paicuna llujshishpa ricujpica, achcacunami catishpa rircacuna. 

30Paicuna chai ñanta ricujpica, mana ricuj ishqui runacunami ñan c'uchullapi 

tiyacurcacuna. Paicunami Jesús pasacun nijta uyashpaca: –¡Amito, Davidpaj Churi, 

ñucanchijta llaquihuai!– nishpa caparircacuna. 

31Chaimi chaipi cajcunaca, upalla caichij nishpa jarcarcacuna. Ashtahuanpish 

paicunaca: –¡Amito, Davidpaj Churi ñucanchijta llaquihuai!– nishpami, ashtahuan 

caparircacuna. 

32Chaipi Jesús shayarishpa cayashpaca: –¿Imatataj rurachun ninguichij?– nijpi, 

33paicunaca: –Amito, ñucanchij ñahuicunamari ricuj cachun ninchij –nircacuna. 

34Chaimi Jesusca paicunata llaquishpa, paicunapaj ñahuicunapi tuparijpi, paicunapaj 

ñahuicuna ricujpi, paita catircallacuna. 

MATEO 21 

Jerusalenman Jesús yaicushcami 
(Mr 11:1–11; Lc 19:28–40; Jn 12:12–19) 

1Jerusalenman chayagricushpaca, Olivocuna tiyan urcu chaquipi caj Betfageman 

chayashpaca Jesusca ishqui yachacujcunata cachashpaca, 

2cashnami nirca: “Chai ch'imbanij uchilla llajtaman richij. Chaiman chayaihuanmi, 

shuj mama burro huatashca, huahua burrondij cajta japinguichij. Chaicunata 

cacharishpa pushamuichij. 

3Cacharicujpi pi imata nijpica: Mandaj Jesusmi pushaj cacharca, ñallami saquij 

cachanga ninguichij” nircami. 

4Tucui caicunaca, profeta cashna huillashcami pajtarca: 

5“Sionpi causajcunamanca: Cancunapaj jatun Mandajca, manso shungumi. Burropi 

tiyarishcami cancunapajman shamucun. Aparij burropaj huahua burropi tiyarishcami 

shamucun nichij” nishcami carca. 

6Yachacujcuna rishpaca, Jesús mandashca shinami rurarcacuna. 

7Mama burrota huahuandij pushamushpami, paicunapaj churanacunata burrocunapaj 

jahuapi churajpi, Jesusca tiyarirca. 

8Achca gentecunami paicunapaj churanacunata Jesús ricun ñanpi mantarcacuna. 

Shinallataj shujtajcunaca yura ramacunata p'itishpami, ñanpi mantarcacuna. 

9Chai tucui ñaupashpa catishpa ricujcunaca: –¡Hosanna Davidpaj Churi! ¡Jatun 

Diospaj shutipi shamucujtami alli ninchij! ¡Hosanna cantaca jahua pachapipish alli 

nishca cachun!– nishpami caparircacuna. 

10Jerusalenman Jesús yaicujpica, tucui chai pueblopi cajcunami: –¿Pitaj caica?– 

nishpa, 

11tapunacucujpimi: –Caica, Galileapi caj Nazaretmanta profeta Jesusmi– nircacuna. 

Diospaj huasipi c'atujcunata Jesús llujshichishpa cachashcami 
(Mr 11:15–19; Lc 19:45–48; Jn 2:13–22) 

12Diospaj huasiman Jesús yaicushpaca, c'atucujcunata, randicujcunatapish 

tucuicunatami llujshichishpa cacharca. Cullquita cambiajcunapaj mezacunatapish, 

palomacunata c'atujcuna tiyarinacunatapish t'angashpa pambaman shitashpaca, 

13Jesusca: “Dios Quillcachishcapica: “Ñuca huasica, ñucata mañana huasimi canga” 

ninmi. Ashtahuanpish cancunaca shuhuacunapaj jutcutamari rurashcanguichij” 

nircami. 

14Diospaj huasipi Jesús cajpimi, mana ricujcunapish, chulla chaqui illajllacunapish 

paipajman c'uchuyamujpi alliyachirca. 

15Curacunata mandajcunapish, mandashcacunata quillcajcunapish milagrocunata 

Jesús ruracujta ricushpa, huambracunapish: “¡Hosanna Davidpaj Churi!” nishpa 

Diospaj huasipi caparicujta uyashpami p'iñarishpa, 

16Jesustaca: –¿Caicuna imata nicujtaca uyanguichu?– nijpi, Jesusca: –Ari 

uyanitajmari: “Uchilla huahuacunahuan, chuchucuj huahuacunahuanmi alli nichisha” 

nishcataca quillcachishcapica ¿manatajchu rezashcanguichij?– nircami. 

17Jesusca Jerusalenmantaca paita p'iñajcunapajmanta anchushpa rishpaca 

Betaniamanmi rirca. Chaipimi saquirirca. 

Mana p'ucuj higo yurata Jesús chaquichishcami 
(Mr 11:12–14, 20–26) 

18Cayandij tutamanta Jerusalenman tigracushpa yaricachishpami Jesusca, 

19higo yura ñan c'uchullapi cajta ricushpa c'uchuyarca. Ashtahuanpish chai yuraca, 

imata mana p'ucushca p'angacunalla cajta ricushpami: –¡Cunanmantaca canpica 

amataj p'ucuchun!– nijpica higo yuraca chaquircallami. 

20Yachacujcuna chaita ricushpaca, mancharinacushpami: –¿Ima nishpataj higo yuraca 

can rimanca chaquirinchu imamí?– nircacuna. 

21Chaimi Jesusca: –Mana caita chaita yuyashpa crishpaca, cai higo yurata 

chaquichishca shinallaca mana ruranguichijmanchu. Ashtahuanpish cai urcuta: 

“¡Caimanta anchushpa, mama cucha yacupi siririgri”! nijpica chashna tucunmanllami. 

Chaica chashnatajmi canga. 

22Tucui imatapish crishpa Diosta mañashpaca, chasquinguichijmi– nircami. 

Jesusca mandajmi 
(Mr 11:27–33; Lc 20:1–8) 

23Diospaj huasiman chayashpa Jesús chaipi yachachicujpimi, curacunata 

mandajcunapish, israelcunapaj cunaj yuyajcunapish, c'uchuyashpaca: –¿Pi 

mandajpitaj chashna rurangui? ¿Pitaj chashna rurachun cantaca mandarca?– nishpami 

tapurcacuna. 

24Chaimi Jesusca: –Ñucapish cancunata, shuj tapunata tapusha. Chaita cutichijpica, pi 

mandajpi caicunata ruracushcataca ñucapish huillashami. 

25Bautizaj Juan bautizachunca ¿Dioschu, runacunachu pitaj cachashca canga?– nishpa 

tapujpimi paicunapura parlanacushpaca, cashna ninacurca: –Juantaca Dios 

cachashcami nijpica: “Shinashpaca ¿ima nishpataj pai huillashcataca mana 

crircanguichij?” ningami. 

26Runacunallami Juantaca cacharca ninatapish mana ni tucunchijchu nircacunami. 

Tucuicuna Juantaca profeta cashcata ninacucushcamanta paicunata 

manchashcamantami imata mana ni– tucurcacuna. 

27Paicunaca: –Mana yachanchijchu– nishpa cutichijpimi Jesusca: –Ñucapish pi 

mandajpi chashna rurashcataca mana huillanichu– nirca. 

Ishqui churicunamanta yuyachishpa parlashcami 

28Caita parlajpica ¿imatataj yuyanguichijman? Shuj runami ishqui churita charirca. 

Punta churitaca: “Huahua, cunan punllaca ñuca chagrapi uvasta pallagri” nircami. 

29Chaimi paica: “¡Mana rishachu!” nirca. Ashtahuanpish shina nishca cashpapish, alli 

yuyarishpaca rircallami. 

30Shinallataj q'uipa churitapish, chashnallatajmi nirca. Paica: “Ari Yayitu, rishami” 

nishpapish, mana rircachu. 

31Chai ishquimantaca ¿maijantaj paipaj yaya munashcata rurarca?– nijpi, paicunaca: –

Punta churiyari– nircacunami. Chaimi Jesusca: –Impuestota japijcuna, huainayashpa 

causajcunarajmi, jahua pachamanta Dios mandacujpica paicunaraj punta 

yaicungacuna. Chaica chashnatajmi canga. 

32Juanca cashcata ruraj tucunapaj ñanmanta yachachingapajmi cancunapajmanca 

shamurca. Pai yachachishcataca mana crircanguichijchu. Ashtahuanpish impuestota 

japijcuna, huainayashpa causaj huarmicunarajmi crircacuna. Cancunaca chaita 

ricushpapish Juanca allitami huillacun nishpa mana yuyaita japircanguichijchu. 

Chaimi mana cutirishpa mana crircanguichij. 

Millai chagrajcunamanta yuyachishpa parlashcami 
(Mr 12:1–12; Lc 20:9–19) 

33Shujtaj yuyachij parlotapish uyaichij: Shuj runami tiyarca. Chai runaca paipaj 

allpapi uvascunata tarpushpami, chaitaca muyundijta pircashpa, uvascunata 

capingapaj shuj jutcuta, chapangapaj shuj torretapish rurarca. Chaimantaca shujtaj 

chagrajcunaman arrendachishpami caru llajtaman rirca. 

34Uvascunata tandana punllacuna pajtajpica, paipaj cana cashcata chasquimuchunmi 

paipajta rurajcunata chagrajcunapajman cacharca. 

35Ashtahuanpish chagrajcunaca amopajta rurajcuna chayajpica, shujtaca macashpa, 

caishujtaca huañuchishpa, shujtajtaca rumicunahuanmi shitarcacuna. 

36Chagrayujca cutinmi paipajta ruraj shujtajcunata ñaupata yalli achcacunata 

cacharca. Paicunatapish ñaupaman cachashcacunata shinallatajmi llaquichircacuna. 

37Tucui chaicunapaj q'uipaca chagrayujca: “Ñuca churitaca cazungami” nishpami, 

paipaj churita cacharca. 

38Chai churi chayajpi paita ricushpaca, chagrajcunaca: “Caimari paipaj churi cai 

tucuitaca paimari japinga. Pai japinataca ñucanchij japingapaj shamuichij 

huañuchishunchij” nircacunami. 

39Chaipi paita japishpami uvas chagramanta llujshichishpa canllaman paitaca 

huañuchircacuna. 

40Chashna rurajcunataca chagrayuj amo shamushpaca ¿imatashi ruranga?– nircami. 

41Chaimi paicunaca: –Chashna millaicunataca, mana llaquishpami huañuchinga. Uvas 

chagratapish p'ucunca chaupishpa cuj shujtaj chagrajcunamanmi arrendachinga– 

nircacunami. 

42Chaimi Jesusca: –“Huasita shayachijcuna yanganchishpa shitashca rumillatajmi, 

callaripi churana rumi tucushca. Chaitaca Jatun Diosllatajmi chashna rurashca. Chaita 

ricushpaca mancharishpami cushicunchij” nishpa quillcachishcataca ¿manatajchu 

rezarcanguichij? 

43Chaimanta cashnami nini: Dios mandacunpi cancuna cana cashcata quichushpami, 

paipaj granota p'ucujcunaman cunga. 

44Maijanpish cai rumi jahuapi urmashpaca, p'aquiringami. Ashtahuanpish maijanpaj 

jahuapi cai rumi urmashpacarin ñutungami– nircami. 

45Chai yuyachij parlocunata uyashpami, curacunata mandajcuna, fariseocunapish 

paicunallatataj rimacushcata entendishpa, 

46Jesusta ima shina japinata yuyarishpapish, gentecuna profetami nicushcamanta 

mancharcacuna. 

MATEO 22 

Cazamento bodamanta yuyachishpa parlashcami 

1Jesusca yuyachij parlocunallahuantajmi, ashtahuan cashna nishpa cutichirca: 

2“Jahua pachamanta mandacunca, shuj jatun mandaj paipaj churita cazarachicushpa 

bodata ruraj shinami. 

3Chai mandajca bodaman cayashcacunata pushamuchunmi, paipajta rurajcunata 

cacharca. Ashtahuanpish paicunaca mana shamushun nircacunachu. 

4Mana shamushun nijpimi, jatun mandajca paipajta ruraj shujtajcunata, cashna nishpa 

cutin cacharca. Cayashcacunamanca cashna nigrichij: “Micuicunataca ñami 

allichishca. Huagracunatapish, huira animalcunatapish ñami huañuchichini. Tucuimi 

ña allichishca, bodaman shamuichij nishpa pushamugrichij” nircami. 

5Ashtahuanpish chai cayashcacunaca, mana uyashpami: Shujca paipaj chagra 

ruraiman, caishujca paipaj c'atunaman rirca. 

6Maijancunaca cachashca servijcunata japishpa, macashpami huañuchircacuna. 

7Chaita jatun mandaj uyashpaca p'iñarishpami, chai huañuchijcunata huañuchichun, 

paicunapaj pueblotapish rupachichun, paipaj soldadocunata cacharca. 

8Chaimi paipajta rurajcunataca cashna nirca: “Bodaca ña allichishcatajmi. 

Ashtahuanpish cayashcacunallatajmi bodaman shamunapajca mana cashcacunata 

ricuchincuna. 

9Paicuna mana shamujpica, cunanca jatun ñan llujshincunaman rishpa, mashna 

ricurijcunata bodaman cayamugrichij” nircami. 

10Chaimi paipajta rurajcuna ñancunaman rishpaca, tucui ricurijcunatami, 

allicunatapish, mana allicunatapish tandachimujpi shamujcunaca boda huasipi 

jundarcacuna. 

11Cayashcacunata jatun mandaj ricunaman yaicushpaca, bodaman rina churanahuan 

mana caj shuj runatami ricurca. 

12Paitaca: “Amigo, ¿ima shinataj bodaman shamuna churanahuan mana cashpapish, 

caimanca yaicumurcangui?” nijpi, paica imata mana ni tucurcachu. 

13Jatun mandajca, paipajta rurajcunataca cai runataca: “Chaquita, maquita huatashpa, 

canlla amsaman shitaichij. Chaipica jatunta huacana, quirucuna canirinapishmi 

canga”. 

14Cayashcacunaca achcacunami ashtahuanpish agllashcacunaca ashallami” nircami. 

Tributomanta tapushcami 
(Mr 12:13–17; Lc 20:20–26) 

15Chai q'uipami fariseocuna rishpaca, Jesús ima mana allita nijpica, juchachingapaj 

nishpa parlanacushpaca, 

16paicunapaj yachacujcunataca, Herodespura caj maijancunandij cashna nichun 

cacharcacuna: –Yachachij, canca imatapish ima shina cashcatataj yachachijmi cangui. 

Diosta ima shina cazunatapish chaitataj yachachijmi cangui. Pita mana manchashpa 

paicunapi alli ricuringa raicullaca mana yachachijchu cangui. 

17Chaimantami caita tapushun ninchij: Cesarman tributota cunaca mandashcapi 

nishca shinaca ¿allichu canga, imashi? ¿Canca ima ninguitaj?– nishpami tapurcacuna. 

18Jesusca, paicuna millai shunguhuan nicujta yachashpami, cashna nirca: –Mishqui 

shimi jayaj shungucuna, ¿ima nishpataj ñucataca umashun nicunguichij? 

19Tributopaj cullquita ricuchichij– nijpica, shuj denario cullquitami ricuchircacuna. 

20Chaimi Jesusca: –¿Pipaj ñahuitaj, pipaj shutitaj?– nishpa tapujpi, 

21paicunaca: –Cesarpajmi– nijpi Jesusca: –Cesarpajtaca paiman cuichij, Diospajtaca 

Diosman cuichij– nircami. 

22Chaita uyashpaca mancharinacushpa rircallacunami. 

Huañushcacuna causarinamanta tapushcami 
(Mr 12:18–27; Lc 20:27–40) 

23Chai punllallatajmi, huañushcacunaca mana causaringachu nij saduceocuna Jesusta 

tapunaman shamushpaca: 

24–Yachachij, maijan manaraj huahuata charishpa huañujpica, chai viuda 

huarmihuanca huañujpaj huauqui cazarashpa, huauquipaj randi huahuacunata 

charichun nishpami Moisesca yachachishca. 

25Chaipi nishca shinallatajmi ñucanchijpurapica, canchis huauquindij tiyarca. Punta 

huauquimi cazararca. Paica huahuacunata manaraj charishpami huañurca. Chai viuda 

huarmihuanca q'uipa huauquimi cazararca. 

26Q'uipa huauquipish, chaipaj cati huauquipish canchis huauquindijtajmi mana 

huahuacunata charishpa huañurcacuna. 

27Tucuicunapaj q'uipaca, chai viuda huarmipish huañurcami. 

28Chai huarmica huañushcacuna causarimui punllapica, chai canchishuantaj 

cazarashca cashcamantaca ¿maijanpajshi canga?– nircacunami. 

29Chaimi Jesusca: –Cancunaca Quillcachishcacunatapish mana yachashcamanta, 

Diosca tucuita rurai tucuj cashcatapish mana entendishcamantami pandaricunguichij. 

30Huañushcacuna causari punllapica, mana cazarangacunachu, cazarachinapish mana 

tiyangachu. Ashtahuanpish paicunaca, jahua pachapi caj Diospaj angelcuna shinami 

cangacuna. 

31Huañushcacuna causarinamanta Dios ima nishcataca ¿manachu rezarcanguichij? 

Paica cashnami nirca: 

32“Ñucaca Abrahampaj Dios, Isaacpaj Dios, Jacobpaj Diosmi cani” nircami. 

Chaimanta Diosca mana huañushcacunapaj Dioschu, ashtahuanpish causajcunapaj 

Diosmi– nircami. 

33Jesús yachachishcata uyashpaca gentecunaca achcatami mancharircacuna. 

Mandashcacunamantaca maijantaj ashtahuan yalli alli nishcami 
(Mr 12:28–34) 

34Jesús cutichishpaca saduceocunata upallachishcata uyashpami fariseocunaca 

tandanacurcacuna. 

35Fariseocunapuramanta Mandashca ima nisha nishcata shuj yachachijmi, Jesusta 

pandachingapaj cashna nishpa tapurca: 

36–Yachachij, Mandashcacunamantaca ¿maijantaj ashtahuan yalli alli?– nijpimi, 

37Jesusca: –“Cambaj Mandaj Taita Diosta tucui shunguhuan, tucui almahuan, tucui 

yuyaihuan c'uyangui” ninmi. 

38Cai mandashcami tucuimanta ashtahuan yalli allica. 

39Q'uipa mandashcapipish: “Can quiquinta shinallataj shujtajcunatapish c'uyangui” 

ninmi. 

40Mandashcacunapipish, profetacuna huillashcacunapipish cai ishqui 

mandashcacunami tucuimanta yalli alli– nircami. 

¿Cristoca pipaj churitaj? 
(Mr 12:35–37; Lc 20:41–44) 

41Tandanacushca fariseocunatami Jesusca: 

42–Cristomantaca ¿imatataj yuyanguichij? ¿Pipaj Churitaj canga?– nishpa tapujpi, 

paicunaca: –Davidmantami– nircacunami. 

43Chaimi Jesusca: –Shinashpaca ¿ima nishpataj Davidca, Diospaj Espíritu yuyaita 

cujpi Cristotaca, Mandajmi nishpa cashna nirca?: 

44“Jatun Diosca, ñucata Mandajtaca: Canta p'iñajcunata cambaj chaqui sarunapi 

churangacama, ñuca alli ladoman tiyarilla” nircami. 

45Davidllataj ñucata Mandaj nijpica ¿ima shinataj Cristoca paipaj churica cangari?– 

nijpica, 

46pi mana imata ni tucurcacunachu. Chai punllamanta pi mana ashtahuan imata 

tapurcacunachu. 

  

MATEO 23 

Mandashcacunata quillcajcunatapish fariseocunatapish Jesús rimashcami 
(Mr 12:38–40; Lc 11:37–54; 20:45–47) 

1Chaipimi Jesusca chaipi cajcunaman, paipaj yachacujcunamanpish cashna nishpa 

rimarca: 

2“Mandashcacunata quillcajcuna, fariseocunapish Moisés tiyarishpa yachachij 

shinallatajmi pai yachachishcata yachachincuna. 

3Chaimanta paicuna imallata yachachishcataca ama cungarishpa ruranguichij. Shina 

cashpapish paicuna rurashca shinataca, ama catinguichij. Paicunaca allita 

yachachishpapish, paicuna yachachishca shinaca mana rurancunachu. 

4Paicunaca pi mana apai tucuipaj jatun quipitami gentecunamanca apachincuna. 

Ashtahuanpish paicunaca shuj dedollahuanpish mana tuparincunachu. 

5Paicunaca tucui imata rurashpapish, gentecuna ricuchunllami rurancuna. Paicunaca 

Dios mandashca maijan shimicunata quillcashcata frentepipish, maquipipish 

tucuicuna ricuchun huatarishpa purinatami munancuna. Churanatapish shujtajcunata 

yalli suni flecosyuj churanata churashpa purinatami munancuna. 

6Ima jatun micuicunapipish, sinagogacunapipish puntapi tiyarinatami munancuna. 

7Plazacunapi tupajcunapish, allillachu cangui nishpa: “Yachachij, yachachij” 

nichunpishmi munancuna. 

8Ashtahuanpish cancunaca: “Yachachij” nichunca, ama munanguichij. Cancunata 

Yachachijca shujllami tiyan, paica Cristomi. Cancunaca tucuicunami huauquindijcuna 

canguichij. 

9Cai pachapica, cancunaca pitapish ama yaya ninguichij. Cancunapaj Yayaca 

shujllami tiyan, paica jahua pachapimi. 

10Yachachijcuna nichunpish, ama munanguichij. Cancunata Yachachijca shujllami 

tiyan, paica Cristomi. 

11Cancunapurapi maijanpish jatun cajca, cancunapajta ruraj cachun. 

12Maijanpish jatun tucujtaca, pingachishcami canga. Mana jatun tucujtaca, 

jatunyachishcami canga. 

13Mandashcacunata quillcajcuna, fariseocuna, mishqui shimi jayaj shungucuna, ¡aij 

cancunalla! Jahua pachamanta mandacunman gentecuna yaicunatami jarcanguichij. 

Cancunapish mana yaicunguichijchu, yaicucujcunatapish mana yaicujta 

saquinguichijchu. 

14Mandashcacunata quillcajcuna, fariseocuna, mishqui shimi jayaj shungucuna ¡aij 

cancunalla! Viudacunapaj huasicunata quichushpa millpujcunami canguichij. Chashna 

rurashcamanta alli ricuringa raicullami Diostaca unita mañaj tucunguichij. Chashna 

rurashcamantaca jatunta llaquichishcami canguichij. 

15Mandashcacunata quillcajcuna, fariseocuna, mishqui shimi jayaj shungucuna ¡aij 

cancunalla! Shujllapish cancuna yachachishcata catichun nishpami, allpata mama 

cuchata maita rishpapish yachachinguichij. Ña cancunata catijpica, ucu pachaman 

rinapajlla ishqui cutinhuan cancunata yalli millaicuna cachunmi yachachinguichij. 

16Cancunaca ñahui mana ricuj pushajcunami canguichij. ¡Aij cancunalla! “Imata 

rurangapaj Diosta adorana huasipaj shutipi ari nishpaca, mana pajtachingapajpish 

rimanallami ninguichijmi. Imata rurangapaj Diosta adorana huasipi tiyaj curipaj 

shutipi ari nishpaca pajtachinatajmi” nishpami yachachinguichij. 

17¡Yuyai illajcuna, mana ricujcuna! Curichu mana cashpaca, curita Diospajllata ruraj 

Diospaj huasichu ¿maijantaj ashtahuan yalli alli? 

18Cancunaca: “Imata rurangapaj altarpaj shutipi ari nishpaca, mana pajtachingapajpish 

rimanallami ninguichijmi. Ashtahuanpish altar jahuapi caj ofrendapaj shutipi ari 

nishpaca, pajtachinatajmi” nishpami yachachinguichij. 

19¡Yuyai illajcuna, mana ricujcuna! ¿Ofrendachu, mana cashpaca ofrendata 

Diospajllata ruraj altarchu, maijantaj ashtahuan yalli alli? 

20Imata rurangapaj altarpaj shutipi ari nishpaca, Diosman imallata cushca altar jahuapi 

tiyacujtapishmi rimanguichij. 

21Shinallataj imata rurangapaj Diospaj huasipaj shutipi ari nishpaca, chai huasitapish, 

chai huasipi causaj Diostapishmari riman. 

22Imata rurangapaj jahua pachapaj shutipi ari nishpaca, Diospaj jatun tiyarinata, 

chaipi tiyacuj Diostapishmi riman. 

23Mandashcacunata quillcajcuna, fariseocuna, mishqui shimi jayaj shungucuna ¡aij 

cancunalla! Mentata, anista, cominotapish chungamanta shujta cujcunami canguichij. 

Ashtahuanpish cashcata ruranata, llaquij canata, crinatapish, chai ashtahuan alli 

Mandashcatarajmari saquishcanguichij. Diosman cunatapish mana saquishpami, chai 

Mandashcacunataraj rurana carcanguichij. 

24¡Mana ricuj pushajcuna, chuspitaca anchuchishpami ubyanguichij. Ashtahuanpish 

camellondijca millpunguichijllami! 

25Mandashcacunata quillcajcuna, fariseocuna, mishqui shimi jayaj shungucuna ¡aij 

cancunalla! Vasotapish, platotapish jahuallatami maillanguichij. Ashtahuanpish ucu 

shunguca shuhuana yuyaihuan, imatapish mana allita rurana yuyaihuan jundami 

canguichij. 

26¡Ñahui mana ricuj fariseo! Jahuapish ucupish chuya cachunca vasotapish, 

platotapish ucutaraj maillayari. 

27Mandashcacunata quillcajcuna, fariseocuna, mishqui shimi jayaj shungucuna ¡aij 

cancunalla! Bovedacunata yurajyachishca shinami canguichij. Canllata ricujpica 

sumajmi, ashtahuanpish ucumanca huañushcacunapaj tullucuna, tucui mapacunapish 

jundami. 

28Shinallatajmi cancunapish canllata ricujpica, cashcata rurajcuna shina 

shujtajcunapica ricuringuichij. Ashtahuanpish ucu shunguca jayacuj, millaita 

ruranahuan jundami canguichij. 

29Mandashcacunata quillcajcuna, fariseocuna, mishqui shimi jayaj shungucuna ¡aij 

cancunalla! Ñaupa profetacunata pambashca jahuapi pircashpa sumajyachijcuna, 

cashcata rurajcuna huañushcata churashca bovedacunatapish sumajyachijcunami 

canguichij. 

30Chashna rurashpaca: “Ñucanchij yayacuna causai punllacuna causashca cashpaca, 

chai profetacunata huañuchichunca mana saquinchijmanchu carca” ninguichijmi. 

31Cancuna chashna nishpaca, profetacunata huañuchijcunapaj huahuacuna cashcatami 

huillanguichij. 

32¡Cancunapaj yayacuna callarichishcataca tucuringacama rurashpa catichijlla! 

33¡Culebra shina millaicuna, cancunaca culebracuna causanami canguichij! 

Cancunaca ucu pacha llaquiman rinamantaca mana quishpiri tucunguichijchu. 

34Ñucaca profetacunata, yachaisapacunata, Mandashcacunata quillcajcunatapish 

cancunapajman cachashami. Chai cachashcacunataca maijancunataca 

huañuchinguichijmi, maijancunataca chacatanguichijmi. Shinallataj shujcunataca, 

cancunapaj sinagogacunapi azotinguichijmi, maijancunataca pueblon pueblon 

catirashpami llaquichinguichij. 

35Chaimantaca, cashcata rurashpa causaj ñaupa gentecunata huañuchishca 

yahuarmanta llaquitaca, cancunami apanguichij. Cashcata ruraj Abelmanta 

callarishpa, Berequiaspaj churi Zacariastapish huañuchishcacamami, chai llaquitaca 

apana canguichij. Diospaj huasihuan, altarhuan chaupipimi Zacariastaca 

huañuchircanguichij. 

36Chai tucui mana allita rurashcamantaca, cunan punlla causajcunatami jatun 

llaquicunaca japinga. Chashnatajmi canga. 

Jerusalenpi causajcunamanta Jesús achcata llaquirishcami 
(Lc 13:34–35) 

37¡Jerusalenpi causajcunalla, Jerusalenpi causajcunalla cancunaca profetacunata 

huañuchijcuna, Dios cachashca huillajcunata rumihuan shitajcunapishmi canguichij! 

¡Tauca cutinmi mama atillpa paipaj huahuacunata alas ucupi ugllaj shina tandachisha 

nircani! Ashtahuanpish mana uyarcanguichijchu. 

38Chaimantami cancunapaj huasica shitashca saquiringa. 

39Ñucataca cunanmanta pachami: “¡Jatun Diospaj shutipi shamucuj allimari cangui!” 

ningacama manataj ricunguichij” nircami. 

MATEO 24 

Diospaj huasitaca urmachingacunami nishcami 
(Mr 13:1–2; Lc 21:5–6) 

1Diospaj huasimanta Jesús llujshishpa ña rigrijpimi, paipaj yachacujcunaca Diospaj 

huasi ima shinalla rurashca cashcata ricuchingapaj c'uchuyarcacuna. 

2Chaimi Jesusca: –Ari shinatajmari. ¿Caita ricushpachu mancharinguichij? Caipica 

shuj rumillapish pircashca mana saquiringachu, tucuimi urmachishca canga. 

Chashnatajmi canga– nirca. 

Cai shina causai tucurinata ricuchij llaquicunami 
(Mr 13:3–23; Lc 21:7–24; 17:22–24) 

3Olivocuna tiyan urcupi Jesús tiyacujpimi, yachacujcunaca: –Huillahuayari can 

huillacushcaca ¿ima punllataj chashna tucungari? Can cutin shamunapajpish, cai shina 

causai tucurinapajpish ¿ima ricunata ricushpataj tucui chaicuna pajtamucushcataca 

yachashun?– nishpami, paillata tapungapaj c'uchuyarcacuna. 

4Chaimi Jesusca: –Cancunata pi ama umachun yuyaihuan canguichij. 

5Achcacunami ñuca shutipi shamushpaca: “Ñucami Cristo cani” nishpa, achcacunata 

umangacuna. 

6Jatun macanacuicunami tiyan, shujtaj llajtacunapipish ñami macanacugrin 

ninacujtami uyanguichij. Cancunaca ama pandaringuichij yuyaihuan canguichij. 

Tucui caicunaca pajtanatajmi. Chashna tucucujpipish, cai shina causaica manaraj 

tucuringachu. 

7Mama llajtaca caishuj mama llajtahuan macanacungacunami, shinallataj jatun 

mandajcunapurapish macanacungacunami. Huañuchij millai ungüicuna, yaricaicuna, 

ch'ican ch'ican llajtacunapi pamba chujchushpa allpa t'imburicunapishmi tiyanga. 

8Cai tucui llaquicunaca, nanai callaricuj shinallami canga. 

9Chai punllacunapica cancunataca llaquichichun prezuchingacunami, 

huañuchingacunami. Ñucata caticushcamantaca tucuicunami p'iñangacuna. 

10Chaipica achcacunami ñucata caticushcamanta saquirishpa huañuchijcunaman 

caishuj chaishuj japichingacuna, caishujmanta chaishujmantapishmi 

p'iñanacungacuna. 

11Llulla profetacunapish achcacuna shamushpami, achcacunata umangacuna. 

12Millai yallitaj mirajpica, achcacunapaj c'uyaimi chiriyanga. 

13Ashtahuanpish tucuringacama catijllami quishpiringa. 



1850 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

14Dios mandacun alli huillaitaca, tucui cai pachapi causajcunamanmi huillashpa 

yachaj chayachishca canga. Chai q'uipami cai shina causaica tucuringa. 

15Chingachij millai runa Diospaj jucha illaj huasipi cajta ricushpaca, profeta Daniel 

chashna canata huillashcami pajtacunga. (Maijanpish rezajca entendichun). 

16Chaipica, Judeapi causajcunaca urcucunapi miticugrichun. 

17Huasi jahuapi cajpish, ima charishcata apanaman ama yaicuchun. 

18Shinallataj chagrapi cajpish, churanata apanaman ama tigrachun. 

19Chichu huarmicunapish, chuchucuj huahuayujcunapish chai punllacunapica ¡aij 

imachari tucunga! 

20Cancuna miticushpa rina punllaca, tamya punllacunapi, samana punllapipish amalla 

cachun Diosta mañaichij. 

21Chai punllacunaca jatun llaquimi canga. Cai pacha callarimanta cunancama chashna 

llaquica mana tiyashcachu, cutinpish manataj tiyangachu. 

22Chai llaqui punllacunata Dios mana utca tucuchijpica, pi mana causanmanchu. 

Ashtahuanpish Diosca pai agllashcacunata c'uyashcamantami, chai llaqui 

punllacunataca utca tucuchinga. 

23Chai punllacunapi maijanpish cancunata: “Riquichij, Cristoca caipimari, mana 

cashpaca chaipimari” nijpipish, amataj cringuichijchu. 

24Chai punllacunaca: “Ñucami Cristo cani” nishpa llullajcunapish, profetami canchij 

nishpa llullajcunapish tiyangami. Chai llullajcunaca jatun ricuchinacunata, 

milagrocunata rurashpami, umangacuna. Dios agllashcacunatapish crichi tucushpaca 

crichingacunami. 

25Ñucaca ñaupamanmi imalla tucuna cashcataca ña huillani. 

26Chaimanta maijanpish cancunamanca: “Riquichij, Quishpichijca shitashca 

pambapimi” nijpipish, ama ringuichijchu. Mana cashpaca: “Riquichij, huasi ucupimi” 

nijpipish, ama cringuichijchu. 

27Ashtahuanpish Runa Aichayuj shamushpaca, inti llujshin ladomanta relampa achij 

nishpa inti huashicun ladoman achijyachij shinami shamunga. 

28Maipimi huañushcacuna siricun, chaipimi ullahuangacunaca tandanacungacuna– 

nircami 

Runa Aichayuj ima shina tigramunami 
(Mr 13:24–37; Lc 21:25–33; 17:26–30, 34–36) 

29Chai jatun llaqui punllacuna ña tucurijpica, intica amsayangami, lunapish mana 

achijyachingachu. Luzerocunapish jahua pachamanta urmangacunami, jahua pachapi 

jatun mana cuyuripajcunapish cuyuringami. 

30Chaipimi jahua pachapi, Runa Aichayuj shamucujta ricuchij señal ricurijpi tucui cai 

pacha aillucunaca, Runa Aichayujca jahua pachamanta p'uyupi tucuita rurai tucuj 

cashcahuan, achijnicuj sumaj shamucujta ricushpa huacangacuna. 

31Paipaj angelcunatami cachanga. Paicunami trompetapi sinchita tocashcahuan, cai 

pachapi tiyaj tucui llajtacunamantaca Runa Aichayujpaj agllashcacunataca uramanta 

janajmanta tucuicunata tandachingacuna. 

32Higo yura ima shina cajta ricushpa yuyarichigari: Higo yurapi caj ramacuna 

verdeyashpa p'angacuna huiñashpa, jundarijpimi, usia punllacuna ña 

chayamucushcata yachanguichij. 

33Chashnallatajmi cai ñuca huillashcacuna pajtacujta ricushpaca, Runa Aichayuj 

shamunaca pungullapi cashcata cancunaca yachanguichij. 

34Cunan punllacunapi causacujcunaca, cai huillashcacuna pajtangacama manaraj 

huañungacunachu. Chashnatajmi canga. 

35Jahua pachapish, cai pachapish tucuringami. Ashtahuanpish ñuca huillashca 

shimicunaca manataj tucuringachu. 

36Ima punlla ima hora shamunataca pi mana yachanchu. Jahua pachapi caj 

angelcunapish mana yachancunachu, ñuca Yayallami yachan. 

37Noé causai punllacuna ima shinami carca, chashnallatajmi Runa Aichayuj 

shamunapajpish canga. 

38Yacu juilluta Dios cachanapajpish allita micushpa, ubyashpa, cazarashpa, 

cazarachishpami causarcacuna. Huambuj huasiman Noé yaicungacamami, 

chashnallataj catircacuna. 

39Paicunaca yacu juillu shamushpa, tucuicunata chingachingacama mana 

entendircacunachu. Runa Aichayuj shamunapajpish chashnallatajmi canga. 

40Chai punllapica, ishqui runacunami chagrapi canga: Shujca apashca, caishujca 

saquishcami canga. 

41Ishqui huarmicunami shuj molinopi cutacunga: Shujca apashca, caishujca 

saquishcami canga. 

42Cancunata Mandaj ima hora shamunata mana yachashcamanta, chaparacuichij. 

43Ashtahuanpish caita yuyarichij: Ima hora shuhua shamunata huasiyuj yaya 

yachashpaca, chaparashpami paipaj huasiman yaicuchunca mana saquinman. 

44Runa Aichayujpish mana yuyashca horaspi shamuna cashcamanta, cancunapish 

allichirishca chaparaichij. 

Allita rurajpish, mana allita rurajpish servijcunami 
(Lc 12:41–48) 

45¿Maijanshi ima rurana cashcata chaitataj ruraj servijca canga? Amo paipaj huasipi 

cajcunaman carana horaspitaj carachun saquijpi, chashnataj ruraj servijmari alli 

runaca. 

46Chashna ruracujpi paipaj amo shamushpaca paipajta rurajtaca cushichingami. 

47Paipaj tucui charishcacunata ricuj cachunpishmi chai amoca churanga. 

Chashnatajmi canga. 

48Mana alli millai servijca: “Ñuca amoca manaraj shamungachu” nishpa paipaj 

shungullapi yuyashpami, 

49amopajta ruraj caishujcunata macashpa, machajcunahuan micushpa, ubyashpami 

puri callaringa. 

50Chashna puricujpimi chai servijpaj amoca, pai mana yuyashca punllapi, mana 

yuyashca horaspi tigramunga. 

51Chaipimi paipajta rurajtaca jatunta llaquichishca cachun, mishqui shimi jayaj 

shungucunahuan churanga. Chaipica jatunta huacana, quirucuna canirinami canga. 

MATEO 25 

Chunga solteracunamanta yuyachishpa parlashcami 

1Jahua pachamanta mandanaman shamujpica chunga solteracuna paicunapaj 

lamparacunata japishpa, cazaracuj noviota tupanaman llujshijcuna shinami canga. 

2Chaicunamanta pichcaca alli yuyaiyujmi, pichcaca yuyai illajmi carca. 

3Yuyai illajcunaca lamparacunata apashpapish, aceitetaca mana aparcacunachu. 

4Alli yuyaiyujcunaca lamparatapish aceite apanapi aceitetapish aparcacunami. 

5Novio mana utca shamujpica, dormi atijpimi tucuicuna dormircacuna. 

6Chaupi tutapica ñapish: “¡Ñami novioca shamun, tupanaman llujshichij!” nishpa 

caparishcami uyarirca. 

7Chaimi chunga solteracunaca tucuicuna jatarishpa, paicunapaj lamparacunata 

allichircacuna. 

8Chaipica yuyai illaj pichca solteracunaca, alli yuyaiyujcunataca: “Ñucanchij 

lamparacunami huañugrin, ashalla aceiteta cuhuaichij” nircacunami. 

9Ashtahuanpish alli yuyaiyuj pichca solteracunaca: “Ñucanchijpajpish, 

cancunapajpish ama illachun, c'atujcunapajman rishpa, cancunapajtaj cachun 

randigrichij” nircacunami. 

10Paicuna randinaman ringacamaca novio ña chayamujpica allichirishcacunaca 

noviohuan bodata rurana huasiman yaicujpimi, pungutaca huichcarca. 

11Chai q'uipa, caishuj pichca solteracunapish chayamushpaca: “¡Amito, amito, 

punguta pascapai!” nircacuna. 

12Ashtahuanpish novioca: “Cancunataca manataj rijsinichu, pipishchari canguichij” 

nircami. Chashnatajmi canga. 

13Ima punlla, ima hora Runa Aichayuj shamunata mana yachashcamanta, 

chaparacuichij. 

Quimsa runaman cullquita mingashcata Jesús yuyachishpa parlashcami 

14Jahua pachamanta mandacunca, shuj runa caru llajtaman ricushpa, paipajta 

rurajcunata cayashpa, paipaj charishcacunata mingaj shinami. 

15Shujmanca pichca talento cullquita, caishujmanca ishqui talento cullquita, 

chaishujmanca shuj talento cullquitami saquirca. Chaitaca paicuna imallata rurai 

tucuna shinaman saquishpami, caru llajtaman rirca. 

16Pichca talentocunata chasquijca randishpa, c'atushpami shujtaj pichca talentohuan 

mirachirca. 

17Ishqui talentota chasquijpish, shujtaj ishqui talentohuanmi mirachirca. 

18Ashtahuanpish shuj talentota chasquijca, paipaj amopaj talentotaca pambata 

jutcushpami pacarca. 

19Tauca huatacuna q'uipami chai amoca paipajta rurajcunapajman tigramurca. 

Chaipica pai saquishca talentocunata mashnata mirachishcata tapungapajmi paipajta 

rurajcunataca cayarca. 

20Pichca talentota chasquij c'uchuyashpaca, mirachishca pichca talentondij 

apamushpami: “Amito, pichca talentotami mingarcangui. Shujtaj pichca 

talentohuanmi mirachircani, caillahuan japipai” nijpi, 

21paipaj amoca: “Allimi rurashcangui, canca allita ruraj, alli cazujmi cangui. Cai 

ashalla talentohuanpish allita rurashcamanta, ashtahuan yallitami mingasha. Cambaj 

amohuan cushicunaman yaicui” nircami. 

22Ishqui talentota chasquijpish c'uchuyashpaca: “Amito, ishqui talentotami 

mingarcangui. Shujtaj ishqui talentohuanmi mirachircani, caillahuan japipai” nijpi, 

23paipaj amoca: “Allimi rurashcangui, canca allita ruraj, alli cazujmi cangui. Cai 

ashalla talentohuanpish allita rurashcamanta, ashtahuan yallitami mingasha. Cambaj 

amohuan cushicunaman yaicui” nirca. 

24Ashtahuanpish shuj talentota chasquijpish c'uchuyashpaca: “Amito, canca mana 

tarpushpapish japij, mana chagrashpapish tandaj, p'iñarijlla cashcatami yacharcani. 

25Chaimantami manchashpa, cambaj talentotaca allpapi pacanaman rircani. Cambaj 

cashcaca, caipimi japipai” nircami. 

26Chaimi paipaj amoca: “Canca millai, q'uilla servijmi cangui. Mana tarpushpapish 

japij, mana chagrashpapish tandaj cashcataca ñucataca yachashcanguimi. 

27Chaimanta ñuca talentotaca bancopi churanguiman carcaca. Ñuca shamushpaca 

huahua cullquihuanmi japiman carcani” nircami. 

28Chai talentota quichushpa, chunga talentota charijman cuichij. 

29Charijmanca ashtahuan cujpi, ashtahuanmi charinga. Ashtahuanpish mana 

charijtaca, pai ashalla charishcatapish quichushcami canga. 

30Chai mana valij servijtaca, canlla amsaman llujshichishpa shitaichij. Chaipica 

jatunta huacana, quirucuna canirinapishmi canga. 

Mama llajtapi causajcuna ima rurashcata ricuchinami 

31Runa Aichayuj tucuita rurai tucushcahuan mandangapaj shamushpaca, jucha illaj 

tucui paipaj angelcunandijmi shamunga. Chashna shamushpaca, sumaj achijnicuj 

tiyarinapimi tiyaringa. 

32Chaimantaca tucui mama llajtacunamantami, paipaj ñaupajpi tandanacunga. 

Chaipica chivocunamanta ovejacunata michij ch'icanchij shinami allicunataca 

millaicunamanta ch'icanchinga. 

33Ovejacunataca paipaj alli ladoman, chivocunataca paipaj lluqui ladomanmi 

churanga. 

34Chaipimi jatun Mandajca, paipaj alli ladoman cajcunataca cashna ninga: “Ñuca 

Yaya alli nishcacuna, cancuna mandana cashcata shamuichij japinguichij. Chashna 

mandanataca cai pacha callarimanta pachami ña allichishca. 

35Cancunaca ñuca yaricaihuan cajpipish, cararcanguichijmi. Ñuca yacunaihuan 

cajpipish, yacuta curcanguichijmi. Shujtaj llajtamanta shamushpa ñuca puricujpipish, 

chasquircanguichijmi. 

36Churana illajlla ñuca cajpipish, churachircanguichijmi. Ungushca cajpipish, carcelpi 

tiyacujpipish ñucataca ricuj shamurcanguichijmi” ningami. 

37Chaipica cashcata rurajcunaca, paitaca: “Amito, ¿maipitaj can yaricaihuan puricujta 

ricushpa cararcanchij? ¿Maipitaj can yacunaihuan cajpi yacuta curcanchij? 

38¿Maipitaj cantaca, shujtaj llajtamanta shamushpa puricujta ricushpa 

chasquircanchij? ¿Maipitaj churana illaj cajta ricushpa, churachircanchij? 

39¿Maipitaj ungushca cajpi, carcelpi cajpipish ricugrircanchij?” ningacunami. 

40Chaipica jatun Mandajpish: “Tucuimanta yalli uchilla ñuca huauquicunapaj ima 

allita rurashpaca, ñucapajmari rurarcanguichij” ningami. Chashnatajmi canga. 

41Chai q'uipaca, lluqui ladoman cajcunatapish: “Ñuca ñaupajmanta anchuichij 

llaquiman rinapaj cajcuna. Cancunaca, diablopaj paipaj angelcunapajpish allichishca 

huiñaita rupacuj ninaman richij. 

42Cancunaca ñuca yaricaihuan cajpipish, mana cararcanguichijchu. Ñuca yacunaihuan 

cajpipish, mana curcanguichijchu. 

43Shujtaj llajtamanta shamushpa ñuca puricujpipish, mana chasquircanguichijchu. 

Churana illajlla ñuca cajpipish, mana churachircanguichijchu. Ungushca cajpipish, 

carcelpi tiyacujpipish ñucataca mana ricuj shamurcanguichijchu” ningami. 

44Chaipimi paicunapish: “Amito, ¿maipitaj yaricaihuan, yacunaihuan, shujtaj 

llajtamanta shamushpa puricujpi, churana illajlla, ungushca, mana cashpaca carcelpi 

cajta ricushpapish mana servircanchigari?” nishpami cutichingacuna. 

45Chaimi paicunataca: “Tucuimanta yalli cai uchillacunapaj ima allita mana 

rurashpaca, ñucapajmari mana rurarcanguichij” ninga. Chashnatajmi canga. 

46Chashnacunaca, huiñaipaj llaquimanmi ringacuna. Shinallataj cashcata rurajcunaca, 

huiñai causaimanmi ringacuna– nircami. 

MATEO 26 

Jesusta huañuchingapaj yuyarishcami 
(Mr 14:1–2; Lc 22:1–2; Jn 11:45–53) 

1Cai tucuita huillashca q'uipami Jesusca, paipaj yachacujcunataca: 

2“Pascua fiestapajca, ishqui punllalla illashcataca yachanguichijmi. Chaipimi Runa 

Aichayujtaca, chacatachun entreganga” nircami. 

3Chai punllallatajmi curacunata mandajcuna, mandashcacunata quillcajcuna, 

israelcunapaj cunaj yuyajcunapish, curacunata jatun mandaj Caifás curapaj huasi 

canllapi tandanacurcacuna. 

4Chaipimi Jesustaca ima shinapish umashpa, japishpa huañuchinata 

yuyarinacurcacuna. 

5Ashtahuanpish paicunaca: –Cai fiesta punllacunapica ama japishunchijchu, ñataj 

gentecuna bullashpa ñucanchijtaraj imatapish ninman– nircacunami. 

Betaniapi Jesús cajpi mishquiman ashnacujta umapi tallishcami 
(Mr 14:3–9; Jn 12:1–8) 

6Betaniapica, lepra ungüihuan cashca Simonpaj huasipi Jesús cajpimi, 

7shuj huarmica, alabastro botellapi achca valij mishquijllata ashnacujta apashpa 

c'uchuyamushpa, mezapi Jesús tiyacujpi, paipaj umapi tallirca. 

8Yachacujcuna chaita ricushpaca p'iñarishpami: –¿Ima nishpajtaj caitaca yanga tallin? 

9Chaitaca, achca cullquipi c'atushpa, huajchacunaman cushpachari alli canman carca– 

nircacuna. 

10Chaita Jesús yachashpaca: –¿Ima nishpataj cai huarmitaca chashna rimanguichij? 

Paica, ñucapajca allitamari ruran. 

11Huajchacunaca mana illangachu. Ashtahuanpish ñucaca, ña mana cancunahuan 

causacushallachu. 

12Pambanapaj ñuca cuerpo allichishca cachunmi mishquijllata ashnacujtaca cai 

huarmica ñucapi tallishca. 

13Tucui cai pachapica, maipipish cai alli huillaita huillacushpaca, cai huarmi imata 

rurashcatapishmi huillangacuna. Chaipica allitamari rurashca nishpami 

yuyaringacuna. Chashnatajmi canga– nircami. 

Judas Iscariote Jesusta entregasha nishcami 
(Mr 14:10-11; Lc 22:3-6) 

14Chai q'uipami, chunga ishqui yachacujcunapuramanta Judas Iscarioteca, curacunata 

mandajcunapajman rishpaca: 

15“Jesusta huañuchichun ñuca entregajpica ¿imatataj cusha ninguichij?” nijpi 

paicunaca, quimsa chunga cullquitami cushun nishpa curcacuna. 

16Chai pachamantami Jesusta ima shina entregana yuyailla carca. 

Mandaj Jesusca pai huañuna cashcata yuyarishpa micushcami 
(Mr 14:12–25; Lc 22:7–23; Jn 13:21–30; 1 Co 11:23–26) 

17Levadura illaj tandata micuna fiesta callari punllapimi, yachacujcuna Jesuspajman 

c'uchuyashpaca: –Pascua fiestapi micunapajca ¿maipitaj allichichun ningui?– nijpi, 

18Jesusca: –Puebloman richij. Chaipi shuj runataca: “Yachachijca: Ñuca huañuna 

punllaca ñami chayamugrin. Cambaj huasipimi ñuca yachacujcunandij, Pascua 

fiestata yuyarishpa micugrini ninmi” nigrichij– nircami. 

19Yachacujcunaca, Jesús mandashca shinallatajmi, Pascua fiestata allichircacuna. 

20Ña tutayajpi, chunga ishqui yachacujcunandij Jesusca micungapaj tiyarishpa, 

21micucushpami Jesusca: –Cancunapuramanta shujmi, ñucataca huañuchichun 

entregagrin. Chashnatajmi canga– nirca. 

22Chaimi achcata llaquirishpa shuj, shuj Jesustaca: –¿Amito, ñucachu cani? ¿Ñucachu 

cani?– nishpa tapunacucujpimi, 

23Jesusca: –Ñucahuan platopi maquita satij, chaimi ñucataca huañuchichun 

entreganga. 

24Runa Aichayujca, Quillcachishcapi nishca shinallatajmi huañugrin. ¡Aij, Runa 

Aichayujta huañuchichun entregaj runalla! Chai runaca mana huacharishca 

cashpachari, alli canman carca– nircami. 

25Chaimi paita huañuchichun entregangapaj caj Judasca: –Yachachij, ¿ñucachu cani?– 

nijpi, Jesusca: –Canllataj ninguica– nirca. 

26Ña micucushpami Jesusca, tandata japishpa, Diosta pagui nirca. Chaita chaupishpa, 

paipaj yachacujcunaman cushpaca: –Japichij, micuichij, caica ñuca cuerpomi– 

nishpami curca. 

27Copata japishpapish, Diosta pagui nishpami: –Cai copamanta tucuicuna ubyaichij 

nishpa cushpaca, 

28caica achcacunapaj juchacunata perdonangapaj mushuj ruranata callarichishcata 

ricuchij ñuca jichana yahuarmi. 

29Cancunataca cashnami nini. Ñuca Yaya mandacujpi mushujta ubyangacama, 

uvasmanta capishca vinotaca cunanmanta pacha mana cancunahuan ubyashachu– 

nircami. 

Pedroca Jesusta mana rijsinichu nina cashcata Jesús huillashcami 
(Mr 14:26–31; Lc 22:31–34; Jn 13:36–38) 

30Himnota cantashca q'uipa chaimanta llujshishpaca, Olivocuna tiyan urcumanmi 

rircacuna. 

31Chaipimi Jesusca: –Quillcachishcapica: “Michijtaca huañuchishami, oveja canllaca 

caita chaitami ringacuna” ninmi. Chaipi nishca shinallatajmi cunan tutallataj ñucata 

caticushcata saquishpa tucuicuna urata janajta ringuichij. 

32Ashtahuanpish ñuca causarishca q'uipaca, cancunapaj ñaupami Galileaman risha– 

nijpimi, 

33Pedroca: –Canta caticushcata saquishpa tucuicuna rijpipish, ñucatajca manataj 

saquishachu– nirca. 

34Chaimi Jesusca: –Cunan tutallataj gallo manaraj cantajpimi, ñucataca quimsa cutin 

mana rijsinichu ningui. Chashnatajmi canga– nijpipish, 

35Pedroca: –Canhuan huañuna cajpipish, ñucaca manataj chashna nishachu– nijpica, 

caishuj yachacujcunapish tucuicunami chashnallataj nircacuna. 

Jesusca Getsemanipi Diosta mañashcami 
(Mr 14:32–42; Lc 22:39–46) 

36Chai q'uipami Jesusca paipaj yachacujcunandij, Getsemaní shuti huertaman 

chayashpaca: –Chainijllapi Diosta ñuca mañangacama, cancunaca caillapi tiyacuichij– 

nircami. 

37Chaimanta Pedrota, Zebedeopaj ishqui churicunatapish pushashpa ricushpami, 

Jesusca yallitaj llaquiri callarishpa, 

38–Ñuca almaca, huañunalla achca llaquillami. Cancunaca caipi saquirishpa, ñuca 

shinallataj ama dormishpa yuyaihuan caichij– nircami. 

39Chaimanta ashallata rishpami, Jesusca cungurishpa cumurishpaca: “Ñuca Yayitu. 

Ima shinamanta jayajta ubyana shina llaquita mana apana cajpica, ñucamanta cai 

llaquita anchuchipai. Ñuca chashna nijpipish ama ñuca munashca shinaca rurapaichu, 

ashtahuanpish can munashca shina rurapai” nishpami Diosta mañarca. 

40Yachacujcunapajman tigrashpa paicunata dormicujta japishpami, Pedrotaca cashna 

nirca: –¿Manachu ñuca shinallataj shuj horasllatapish rijcharishca cai tucunguichij? 

41Llaquicunata mishangapaj chaparaichij, mañaraichij. Espirituca mañanata yuyanmi, 

ashtahuanpish aichaca shaicushcami– nircami. 



1858 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

42Cutin rishpaca: “Ñuca Yayitu, ima shinamanta jayaj ubyana shina cai llaquita ñuca 

apanallataj cajpica, cambaj munaita rurapai” nishpami, caihuanca ishqui cutin Diosta 

mañarca. 

43Cutin tigramushpapish, dormicujtami japirca. Paicunapaj ñahuicunaca yallitaj 

dorminaihuanmi carca. 

44Paicunataca chaillapitaj saquishpami cutin rirca. Caihuanca, quimsa cutinmi chai 

shinallataj shimicunahuan Diosta mañarca. 

45Chaimanta paipaj yachacujcunapajman c'uchuyashpaca: –¡Cancunaca 

dormicuichijlla, samaricuichijlla! Runa Aichayujta juchayujcunapaj maquipi 

entreganaca, ñami pajtashca. 

46¡Jatarichij, jacuchij! Riquichigari, ñucata huañuchichun entregajca ñami 

c'uchuyamucun– nircami. 

Jesusta prezu japishcami 
(Mr 14:43–50; Lc 22:47–53; Jn 18:2–11) 

47Jesús chashna rimacujpirajmi, chunga ishquipuramanta caj Judasca ña chayamurca. 

Paihuanca curacunata mandajcuna, israelcunapaj cunaj yuyajcunapish cachashca 

achca runacunami espadacunahuan, caspicunahuan shamurcacuna. 

48Jesusta japichij Judasca: “Maijantami ñuca muchani, chaimi canga. Paita 

japinguichij” nishpami, yachachishca carca. 

49Jesuspajman c'uchuyamushcahuanmi: –Yachachij, ¿allillachu cangui?– nishpa 

mucharca. 

50Chaimi Jesusca: –Amigo, imata rurangapaj shamushca cashpaca rurailla– nicujpica, 

chai shamujcunaca Jesuspajman c'uchuyashcahuan ñapish huaicashpa japircallacuna. 

51Ashtahuanpish Jesushuan cajcunamanta shujca, espadata surcushcahuan, curacunata 

mandajpajta rurajtaca, rinrinta p'itijpimi, 

52Jesusca: –Cambaj espadata huaquichinapi huaquichi. Espadahuan 

macanacujcunataca, espadallahuantaj huañuchishcami canga. 

53Ñuca Yayata mañajpica, huaranga huaranga angelcunata cunanllataj cachana 

cashcataca ¿manachu yachangui? 

54Chashna mitsarijpica, ¿ima shinataj Quillcachishcapi nishca shinaca pajtangari? 

Chaica pajtanatajmi can– nircami. 

55Chaipimi Jesusca, paita japijcunataca cashna nirca: –¿Shuhuata shinachu 

espadacunahuan, caspicunahuan japinaman shamushcanguichij? Ñucaca Diospaj 

huasipica punllantami yachachishpa cancunallahuantaj carcani. Chaipica mana 

japircanguichijchu. 

56Profetacuna Quillcashca pajtachunmi, tucui caicunaca pajtashca– nircami. 

Yachacujcunaca tucuicunami Jesusta saquishpa miticushpa rircacuna. 

Jesusca mandajcunapuralla tandanacushcapaj ñaupajpimi 
(Mr 14:53–65; Lc 22:54–55, 63–71; Jn 18:12–14, 19–24) 

57Jesusta japijcunaca, curacunata mandaj Caifaspajmanmi pusharcacuna. Chaipica 

mandashcacunata quillcajcuna, cunaj yuyajcunapishmi tandanacushca carca. 

58Jesusta pushajpica Pedroca, huasha huashalla catishpami, curacunata mandajpaj 

huasi canllaman yaicurca. Chaipica, Jesusta imata rurajta ricungapajmi huasita 

cuidajcunahuan tiyarirca. 

59Curacunata mandajcuna, cunaj yuyajcunapish, tucui mandajcunapuralla 

tandanacushcacunapish tandanacushpami, Jesusta huañunami cangui ningapaj 

Jesusmanta llullashpa huillachun mashcarcacuna. 

60Jesusmanta achcacuna llullashpa huillajpipish, huañuchinapaj shinataca mana imata 

japircacunachu. Chaicunapaj q'uipa ishqui llullashpa huillaj runacuna shamushpami: 

61–Caica: “Diospaj huasita urmachishpa, quimsa punllapica cutin shayachishallami” 

nircami– nishpami huillarcacuna. 

62Chaimi curacunata mandaj shayarishpaca, Jesustaca: –Canta caicuna 

juchachicujpipish ¿manachu imata cutichingui?– nishpa tapurca. 

63Ashtahuanpish Jesusca imata mana nijpimi curacunata mandajca: –Causaj Diospaj 

shutipimi nini. ¿Canca Diospaj Churi, Cristotajchu cangui? ñucanchijman huillaiyari– 

nircami. 

64Chaimi Jesusca: –Ari, canllataj ña chashna ninguica. Caitapishmi huillasha nini: 

Cunanmanta pacha Runa Aichayujtaca, poderyuj Diospaj alli ladopi tiyacujtami 

ricunguichij. Cutin jahua pachamanta p'uyupi shamucujtapishmi ricunguichij– 

nircami. 

65Chaipica curacunata mandajca, yallitaj p'iñarishpami paipaj churanacunata 

lliquirishpaca: –¡Diostamari c'amin! ¿Imapajtaj ashtahuan huillajcunata 

tapucushunchijlla? Dios tucushpa rimarijtaca cancunallataj ña uyanguichijmi. 

66Cancunaca ¿imatataj yuyanguichij?– nijpi, paicunaca: –¡Paica huañunatajmi can!– 

nircacunami. 

67Chashna nishpaca, ñahuipi ch'ucashpami huajtarcacuna. Maijancunaca, ñahuipi 

chajyachishpami, 

68cashna nircacuna: –Maijanta huajtanchij Cristo cashpaca, pi huajtashcata huillayari– 

nircacunami. 

Pedroca Jesusta mana rijsinichu nishcami 
(Mr 14:66–72; Lc 22:56–62; Jn 18:15–18, 25–27) 

69Chaipica Pedro huasi canllapimi tiyacujpimi, shuj servij huarmi c'uchuyashpaca: –

Canpish Galileamanta Jesushuanmi carcangui– nijpi, 

70Pedroca, tucuicunapaj ñaupajpimi: –Can pimanta rimacushcatapish mana 

entendinichu– nirca. 



1860 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

71Chashna nishpa huasi canllaman yaicuna punguta Pedro llujshicujpimi, shujtaj 

servij huarmi ricushpaca chaipi cajcunamanca: –Cai runapish Nazaretmanta 

Jesushuanmi carca– nirca. 

72Chaipipish cutinllatajmi Pedroca: –¡Dios ricucunmi chai runataca manataj 

rijsinichu!– nirca. 

73Chai asha q'uipaca, chaipi cajcuna Pedropajman c'uchuyamushpaca: –Canpish 

paicunapurallatajmi cangui. Paicuna shinallatajmi rimangui– nircacunami. 

74Chaimi Pedroca: –¡Ñuca llullajpica Dios llaquichichun. Chai runataca mana 

rijsinichu!– nicujpica, galloca cantarcallami. 

75Chaimi Pedroca: “Gallo manaraj cantajpimi ñucataca, quimsa cutin mana rijsinichu 

ningui” nishpa, Jesús nishcata yuyarishpa canllaman llujshishpaca, achcata 

llaquirishpa huacarca. 

MATEO 27 

Pilatopajman Jesusta pushashcami 
(Mr 15:1; Lc 23:1–2; Jn 18:28–32) 

1Ña pacarijpimi, curacunata mandajcunapish, israelcunapaj cunaj yuyajcunapish 

tucuicuna Jesusta huañuchingapaj, shuj yuyailla tucurcacuna. 

2Jesustaca huatashcatami, mandaj Poncio Pilatopajman pusharcacuna. 

Judas Iscariote huañushcami 

3Jesusta huañuchichun entregaj Judasca, Jesustaca ña huañuchinapaj cajta ricushpami, 

achcata llaquirishpa pai chasquishca quimsa chunga cullquitaca curacunata 

mandajcunaman, cunaj yuyajcunaman, 

4cashna nishpa tigrachigrirca: –Ima millaita mana ruraj runata huañuchichun 

entregashpaca ñucaca juchallishcanimari– nijpi, paicunaca: –¿Ñucanchijpajca imataj 

cangapish? ¡Chaitaca can ricui!– nijpimi, 

5Diospaj huasi ucupi cullquita shitashpa rishpa, sipi tucurca. 

6Curacunata mandajcuna chai shitashca cullquita japishpaca: –Huañuchichun 

entregajman pagashca cashcamanta, cai cullquitaca Diosman cushca cullquita 

huaquichinapica mana churanallachu– nircacunami. 

7Paicuna yuyarinacushpaca, shujtaj llajtamanta cajcunata pambangapajmi, chai 

cullquihuanca mangata rurajpaj allpata randircacuna. 

8Chaimi chai allpaca, cunan punllacama “Yahuar Allpa” shuti. 

9Chashnami profeta Jeremías cashna nishcaca pajtarca: “Chai quimsa chunga 

cullquitaca japircacunami. Israelcuna shuj runa mashna valishcata churashcatami chai 

runamantaca pagarca. 

10Jatun Dios ñucata mandashca shinallatajmi, chai cullquihuanca allpamanta 

imatapish rurajpaj allpata randircacuna” nircami. 

Jesusta Pilato tapushcami 
(Mr 15:2–5; Lc 23:3–5; Jn 18:33–38) 

11Mandaj Pilatopaj ñaupajpi Jesús shayacujpimi, Pilatoca Jesustaca: –¿Canca, 

judiocunata jatun mandajchu cangui?– nijpi, Jesusca: –Ari, canllataj ña chashna 

ninguica– nirca. 

12Curacunata mandajcuna, cunaj yuyajcuna juchachicujpipish, Jesusca imata mana 

cutichijpimi, 

13Pilatoca: –Canta cai tucuita juchachishpa rimashcataca ¿manachu uyangui?– nirca. 

14Ashtahuanpish Jesusca, imata mana rimajpimi chai mandajca achcata mancharirca. 

Jesustaca huañunatajmi nishcami 
(Mr 15:6–20; Lc 23:13–25; Jn 18:38–19:16) 

15Chai llajtata mandajca, Pascua fiesta punllapica maijanta prezumanta shujta 

cacharichun nijpica, gentecuna munashcatami cacharij carca. 

16Chaipica, tucuicuna rijsishca yallitaj millai Barrabás shuti runatami prezu 

charicurcacuna. 

17Chaipi tandanacushca cajcunatami, Pilatoca: –Cancunaca: Barrabastachu, Cristo 

nishca Jesustachu ¿maijantataj cacharichun ninguichij?– nishpa tapurca. 

18Jesustaca envidiallamanta huañuchichun nicushcata yachashpami Pilatoca chashna 

tapurca. 

19Mandanapi tiyarishpa Pilato tapucujpimi, paipaj huarmica: “Chai cashcata ruraj 

runataca, ñataj imata ruranguiman. Cunan tuta muscuipica, paimantaca achca 

llaquitami aparcani” nishpami, huillaj cacharca. 

20Curacunata mandajcunapish, cunaj yuyajcunapish, Barrabasta cacharichun, 

Jesustaca huañuchichun mañaichij nishpami, chaipi cajcunataca yachachicurcacuna. 

21Chai mandajca: –Cai ishqui runacunamantaca ¿maijantataj cacharichun ninguichij?– 

nijpi, paicunaca: –Barrabastami cacharichun ninchij– nircacunami. 

22Chaimi Pilatoca: –¿Imatataj Jesús shuti Cristomi nishca runataca rurasha?– nishpa 

tapujpi tucui paicunaca: –¡Chacatachun ninchijmi!– nircacuna. 

23Chai mandajca: –¿Ima mana allitataj rurashca?– nijpi, paicunaca: –¡Chacatachun 

ninchijmi!– nishpami, ashtahuan caparircacuna. 

24Tucuicuna imata mana uyashun nishpa, ashtahuan caparicujta ricushpami Pilatoca 

yacuta japishpa tucuicunapaj ñaupajpi maquita maillashpaca: –Cai cashcata ruraj 

runata huañuchijpi paipaj yahuarmantaca, ñucaca ima juchachinayuj mana canichu. 

¡Cancunapaj jahuami canga!– nircami. 

25Tucui chaipi cajcunaca: –Paita huañuchishcamanta yahuarca ñucanchijpaj, 

ñucanchij huahuacunapaj jahuami canga– nircacuna. 

26Chaimi Pilatoca, Barrabasta cacharishpa, Jesustaca achcata azotishcata chacatachun 

curca. 

27Mandaj Pilatopaj soldadocuna, pilatopaj mandana huasi canllaman Jesusta 

pushashpaca, chaipi caj tucui soldadocunatami Jesuspaj muyundijpi churarca. 

28Chaipimi soldadocunaca Jesuspaj churanacunata tucui llujshichishpa, amsa puca 

capata p'achallichircacuna. 

29Paipaj umapica, cashamanta ahuashca coronata churachishpa, alli maquipica 

carrizota aisachishpa, paipaj ñaupajpi cungurishpami: –¡Viva judiocunapaj jatun 

mandaj!– nij tucushpa chanzata rurarcacuna. 

30Paicunaca ch'ucashpami, chai carrizollatataj quichushpa umapi garrotircacuna. 

31Chai q'uipaca, p'achallichishca capata anchuchishpami, paipaj churanallatataj cutin 

churachishpa, chacatanaman pusharcacuna. 

Jesusta chacatashcami 
(Mr 15:21–32; Lc 23:26–43; Jn 19:17–27) 

32Ña llujshishpa ricushpaca, Cirenemanta Simón shuti runahuan ñanpi tupashpami, 

paitaca soldadocunaca macasha nishpa cai cruzta apari nishpa apachishpa, 

33Gólgota shuti urcumanmi chayarcacuna: (Gólgota nishcaca: “Uma Tullu” nisha 

ninmi). 

34Chai urcupimi Jesusmanca, hielhuan chagrushca vinagreta ubyachishun nircacuna. 

Ashtahuanpish probashpaca mana ubyasha nircachu. 

35Jesusta chacatashpaca paipaj churanacunataca sorteashpami, soldadocunaca 

chaupircacuna. Profeta huillashca shinallataj: “Ñuca churanataca sorteashpami, 

paicunapura chaupircacuna” nishca pajtachunmi chaica tucurca. 

36Soldadocunaca Jesusta cuidashpami, chaipi tiyacurcacuna. 

37Paita chacatashca cruz jahuanijpica, imamanta huañuchishcata huillaj quillcatami 

churarcacuna. Chaipica: “Caica, judiocunapaj jatun Mandaj Jesusmi” nishpa 

quillcashcami carca. 

38Jesustaca ishqui shuhuacunandijmi chacatarcacuna. Shujtaca alli ladoman, 

caishujtaca lluqui ladomanmi churarcacuna. 

39Chaipi puricujcunaca paicunapaj umata cuyuchishpami, 

40cashna nishpa c'amircacuna. “Canca: Diospaj huasita urmachishpa, quimsa punllapi 

cutin shayachishami nircanguica. Canllataj quishpiriyari. Diospaj Churitaj cashpaca, 

cruzmanta uricuiyari” nircacunami. 

41Chai shinallatajmi curacunata mandajcunapish, mandashcacunata quillcajcunapish, 

fariseocunapish, cunaj yuyajcunapish Jesustaca, chanzata rurashpa: 

42“Shujtajcunataca quishpichircami, ashtahuanpish paillatajca manamari quishpiri 

tucunchu. Israelcunapaj jatun Mandaj cashpaca, cruzmanta cunanllataj uriyachun. 

Chaipitajca paita crishunmi. 

43Paica: Diospaj Churimi cani nishpamari, Diospi shunguta churashpa puricurca. Paita 

Dios llaquishpaca, cunanllataj quishpichinmanmari” ninacurcacunami. 

44Jesushuan chacatashca ishqui shuhuacunapish chashnallatajmi c'amircacuna. 

Jesús huañushcami 
(Mc 15:33–41; Lc 23.44–49; Jn 19.28–30) 

45Chaupi punllamanta, quimsa horas chishicamami tucui cai pacha amsayarca. 

46Chai horasllatajmi Jesusca: “Elí, Elí, ¿lama sabactani?” nishpa, sinchita caparirca. 

(Chaica: “Ñuca Dioslla, ñuca Dioslla, ¿ima nishpataj ñucallata saquihuanguiyari?” 

nisha ninmi). 

47Chaipi cajcunamanta maijancuna chaita uyashpaca: –Caica Eliastami cayacun– 

nircacunami. 

48Chaita uyashpaca chaipi cajcunamanta shujmi, callpashpa rishcahuan shuj esponjata 

japishpa, vinagrepi satishpa carrizo puntapi churashpa Jesusman ubyachisha nirca. 

49Ashtahuanpish caishujcunaca: –Saqui, Eliasca quishpichinaman shamunchu imamí– 

nircacunami. 

50Jesusca cutin sinchita caparishpaca, paipaj espirituta Diosman mingarcallami. 

51Chaipica, Diospaj huasi ucupi jarcachishca linsoca, jahuamanta urimanmi chaupita 

lliquirirca. Allpapish chujchurcami, jatun rumicunapish chaupirircami. 

52Pambashca jutcu pungucuna pascarijpi, Dios agllashca huañushcacunapaj 

cuerpocunapish, achcacunami causarirca. 

53Chaicunaca, Jesús causarishca q'uipami, jutcucunamanta llujshishpa Dios agllashca 

Jerusalenman yaicurcacuna. Paicunaca achcacunamanmi ricurircacuna. 

54Patsaj soldadocunata mandaj, paihuan Jesusta cuidacuj soldadocunapish jatunta 

allpa chujchujta, tucui imalla tucujtapish ricushpaca, achcata mancharinacushpami: 

“Caica Diospaj Churitajmari cashca” nircacuna. 

55Jesusta chacatacujtaca achca huarmicunami carullamanta ricucurcacuna. Paicunaca 

Galileamantami Jesuspajta rurashpa shamushca carca. 

56Chai huarmicunapurapica Magdalamanta María, Jacobopaj Josepajpish mama 

María, Zebedeopaj churicunapaj mamapishmi carca. 

Jesusta pambashcami 
(Mr 15:42–47; Lc 23:50–56; Jn 19:38–42) 

57Ña tutayacujpimi Arimateamanta José shuti achcata charij shuj runa shamurca. 

Paipish Jesusta catijmi cashca carca. 

58Pai Pilatopajman rishpa, Jesuspaj cuerpota pambangapaj mañajpimi Pilatoca, 

Jesuspaj cuerpota paiman cuchun mandarca. 

59Joseca, Jesuspaj cuerpota japishpaca shuj mushuj linsohuan pilluchishpami, 

60paita pambanapaj sinchi q'uillinpi quinriman jutcushca mushuj jutcupimi Jesuspaj 

cuerpotaca churarca. Jatun rumita jutcu punguman singuchishpa huichcashpaca 

rircallami. 

61Chai jutcu ñaupajpica, Magdalamanta Mariapish, caishuj Mariapishmi 

tiyacurcacuna. 

Jutcu ñaupajpi soldadocunata churashcami 

62Allichirishca cayandij punllaca, curacunata mandajcuna, fariseocunapish 

Pilatopajman rishpami, 

63cashnami nircacuna: –Mandaj, chai llulla runa causacushpaca: “Quimsa punllacuna 

q'uipaca causarishallami” nishcatami yuyarinchij. 

64Chaimanta, quimsa punllacama chai jutcuta soldadocuna alli cuidachun cachapai. 

Ñataj tuta rishpa paipaj yachacujcuna shuhuashpaca: “Huañushcacunapaj 

chaupimanta causarircami” nincunaman. Chashna rurajpica, pai sarunman 

llullacushcatapish yalli tucunman– nircacunami. 

65Chaimi Pilatoca: –Shinashpaca cai soldadocunata pushashpa, cancuna munashca 

shina allichigrichij– nijpi, 

66paicuna rishpaca, jutcu punguta alli allichishpa, rumihuan huichcashpami sellashpa 

churashpa, chai soldadocunataca cuidachun churarcacuna. 

MATEO 28 

Jesús causarishcami 
(Mr 16:1–8; Lc 24:1–12; Jn 20:1–10) 

1Samana punlla cayandij, semana callari punlla pacarigrijpimi, Magdalamanta María, 

caishuj Mariapish pambashca jutcuta ricugrircacuna. 

2Chaipica ñapish allpaca jatunta chujchurcallami. Jatun Diospaj shuj angelpishmi 

jahua pachamanta uriyamurca. Paica utcuman c'uchuyashpami rumita anchuchishpa, 

chai jahuapi tiyarirca. 

3Paica relampa achij nij shinami ricurirca. Churashcapish rasu shina yurajllami carca. 

4Chai angelta manchashpami, soldadocunaca chujchushpa, huañushca shina 

tucurcacuna. 

5Ashtahuanpish angelca, chai huarmicunamanca: “Cancunaca ama manchaichijchu. 

Chacatashca cashca Jesusta mashcacujtaca, ñucaca yachanimi. 

6Paica mana caipichu. Pai nishca shinallatajmi causarirca. Mandaj Jesusta maipi 

churashca cashcapi ricuj shamuichij. 

7Paica, huañushcacunapaj chaupimanta causarishcami nishpa paipaj yachacujcunaman 

huillagrichij. Cancunapaj ñaupa, Galileaman chayangapajmi paica ña rin. Chaipimi 

paitaca ricunguichij. Caitaca cancunaman huillanimi” nircami. 

8Chai huarmicunaca, jutcumanta llujshishpaca manchaihuan cashpapish, achcata 

cushicushpami, paipaj yachacujcunaman huillangapaj callpashpa rircacuna. 

9Yachacujcunaman paicuna huillanaman ricujpica Jesusca: –¡Allillachu canguichij!– 

nishpa ñapish ricurijpica, chai huarmicunaca Jesuspajman c'uchuyashpa, paipaj 

chaquita ugllarishpami adorarcacuna. 

10Chaimi Jesusca: –Ama manchaichijchu. Ñuca huauquicuna Galileaman richun, 

richij huillagrichij. Chaipimi ñucataca ricungacuna– nirca. 

Soldadocunaca curacunata pushajcunaman imalla tucushcata huillashcami 

11Huarmicuna ñanta ricujpirajmi, soldadocunamanta maijancunaca Jerusalenman 

rishpa, curacunata mandajcunaman tucui imalla tucushcata huillarcacuna. 

12Chai curacunaca, cunaj yuyajcunahuan tandanacushpa yuyarinacushca q'uipaca, 

soldadocunaman achca cullquita cushpami: 

13“Cancunaca: “Paipaj yachacujcunami, ñucanchij dormicujpi tuta shamushpa 

shuhuashcacuna” ninguichij. 

14Mandaj Pilato caita yachajpica, cancunata ama imata nichun, ñucanchij paihuan 

rimashunllami” nircacunami. 

15Soldadocuna cullquita japishpaca, paicuna yachachishca shinallatajmi nircacuna. 

Chaimi judiocunapurapica, cunan punllacunacama Jesustaca shuhuashcami nishpa 

parlancuna. 

Tucuimanta yalli jatun ruranata Jesús mingashcami 
(Mr 16:14–18; Lc 24:36–49; Jn 20:19–23) 

16Jesuspaj chunga shuj yachacujcunaca, pai mandashca shinallatajmi Galileapi tiyaj 

urcuman rircacuna. 

17Maijancuna: Paichu manachu pai nishpa yuyacujpipish Jesusta chaipi ricujcunaca 

adorarcacunami. 

18Chaipi Jesús paicunapajman c'uchuyashpaca: “Jahua pachapi, cai pachapipish 

tucuita mandanataca ñucamanmi curca. 

19Chaimanta tucui cai pachata richij, ñuca yachacujcunata ruraichij. Paicunataca 

Yayapaj, Churipaj, jucha illaj Espiritupaj shutipi bautizaichij. 

20Cancunata ñuca tucui imalla mandashcacunata paicunapish rurachun 

yachachinguichij. Cai pacha tucuringacamami, tucui punllacuna ñucaca cancunahuan 

casha” nircami. Chashna cachun. 

MARCOS 

MARCOS 1 

Bautizaj Juan huillashcami 
(Mt 3:1–12; Lc 3:1–9, 15–17; Jn 1:19–8) 

1Taita Diospaj Churi Jesucristomanta alli huillai ima shina callarishcami. 

2Profeta Isaías quillcashcapi nishca shinallatajmi: “Ñuca huillajtami canta 

ñaupachishpa cachani. Paimi can purina ñantaca ñaupashpa allichinga. 

3Shitashca pambapi caparijca: “Jatun Diospaj ñanta allichichij. ¡Cancunapaj 

ñancunatapish allichichij!” nishcami. 

4Chai nishca shinallatajmi Bautizaj Juan shitashca pambapi ricurishpaca, juchacunata 

perdonachun mana allita ruracushcata saquishpa cutirichij nishpa bautizacurca. 

5Chaipica Judeapi, Jerusalenpi tucui causajcunapish paipajman shamushpa, 

juchacunata huillashpa Jordán jatun yacupi Juan bautizajpimi bautizarircacuna. 

6Juanca, camello millma churanata churarishca, carahuan chumbillirishcami carca. Pai 

micunaca langostacuna, sacha chuspipaj mishquimi carca. 

7Juanca cashnami huillarca: “Ñucapaj q'uipa shamucujca, ñucata yalli imatapish rurai 

tucujmi. Ñucaca, paipaj pargate huatashcallatapish cumurishpa mana pascaipajmi 

cani. 

8Ñucaca cancunataca yacupi bautizajllami cani. Ñucapaj q'uipa shamujmi jucha illaj 

Espirituhuan bautizanga” nircami. 

Jesusta bautizashcami 
(Mt 3:13–17; Lc 3:21–22) 

9Chai punllacunallapitajmi Jesusca Galileapi caj Nazaretmanta Juanpajman shamujpi, 

Juanca Jordán yacupi Jesustaca bautizarca. 

10Yacumanta Jesús llujshishpaca, jahua pacha pascarijpi, Taita Diospaj Espirituca 

paloma shina shamushpa paipaj jahuapi tiyarijtami ricurca. 

11Jahua pachamantaca: “Canmi ñuca c'uyashca Churi cangui. Canpimi cushicuni” 

nishpa rimashcami uyarirca. 

Jesusta diablo pandachisha nishcami 
(Mt 4:1–11; Lc 4:1–13) 

12Chai q'uipaca Taita Diospaj Espirituca, shitashca pambamanmi pusharca. 

13Jesusca chuscu chunga punllacunatami chai shitashca pambapi carca. Jesusca 

Satanás pandachisha nishcami chaipica carca. Manchanana animalcunahuanpishmi 

chaipi carca. Angelcunami Jesustaca servircacuna. 

Jesusca pai rurana cashcata callarishcami 
(Mt 4:12–17; Lc 4:14–15) 

14Bautizaj Juan carcelpi cai punllacunami Jesusca Taita Dios mandana alli huillaita 

huillaihuan huillaihuan Galileaman shamushpaca: 

15“Taita Dios mandanaca ñami c'uchuyamushca. Chai punllamari chayamushca. 

¡Mana alli ruracushcata saquishpa, alli huillaita crichij!” nirca. 

Jesusca chalhuata japij chuscu runacunata cayashcami 
(Mt 4:18–22; Lc 5:1–11) 

16Jesusca Galilea cucha urita puricushpami Simonta, paipaj huauqui Andrestapish 

ricurca. Paicunaca chalhuata japijcuna cashcamantami, linchita cuchapi 

shitacurcacuna. 

17Paicunataca Jesusca: –Ñucata catichij. Cancunataca chalhuacunata japijta 

shinallataj, gentecunata pushamujcunatami rurasha– nirca. 

18Chaimi paicunaca linchicunata saquishcahuan Jesusta catircacuna. 

19Jesusca ashahuan chainijta rishpaca, Zebedeopaj churi Jacobo, paipaj huauqui 

Juandij barcopi linchicunata allichicujtami ricurca. 

20Paicunatapish Jesús cayajpica, yaya Zebedeota, trabajajcunandij barcopi 

saquishpami catircacuna. 

Millai espíritu japishca runata Jesús alliyachishcami 
(Lc 4:31–37) 

21Chaimanta rishpaca Capernaumman chayashpami samana punllapi, sinagogaman 

yaicushpa yachachirca. 

22Paica mandashcacunata quillcajcuna shinallaca mana yachachircachu. 

Ashtahuanpish mandajtaj cashcata ricuchishpami yachachirca. Chaimi paipaj 

yachachinata yachachishcataca achcata mancharircacuna. 

23Paicunapaj sinagogapica, millai espíritu japishca shuj runami tiyarca. Paimi 

caparishpa: 

24–Nazaretmanta Jesús, ¿imatataj ñucanchijtaca nij shamungui? ¿Chingachingapajchu 

shamungui? Cantaca pi cashcata yachanimi. Jucha Illaj Taita Diospajmanta 

shamushcami cangui– nirca. 

25Jesusca: –¡Upalla cai, cai runamanta llujshi!– nishpa sinchita rimajpimi, 

26millai espirituca, maipish cachun chujchuchishpa, sinchita caparirishpa chai 

runamantaca llujshirca. 

27Chaitaca tucuicuna mancharinacushpami: –¿Caica imatajchu imamí? ¿Ima mushuj 

yachanatajchu imamí? Mandajtaj shina pai rimajpica, mapa espiritucunapish 

cazunllamari– nishpami caishuj chaishuj rimanacurcacuna. 

28Jesús chashna rurashcaca tucui Galilea llajtatami utca yacharirca. 

Pedropaj suedrata Jesús alliyachishcami 
(Mt 8:14–15; Lc 4:38–39) 

29Sinagogamanta llujshishpaca, Jesusca Jacobondij, Juandijmi, Simonpaj, Andrespaj 

huasiman rircacuna. 

30Chaipica Simonpaj suedra fiebrehuan ungushca siricujpi, Jesús chayanca paiman 

huillajpimi, 

31ungushcapajman c'uchuyashpa, maquimanta japishpa jatarichinca, chai fiebreca 

anchurca. Ña alliyashpaca paicunaman cararcallami. 

Achca ungushcacunata Jesús alliyachishcami 
(Mt 8:16–17; Lc 4:40–41) 

32Inti huashicushpa tutayacujpica, tucui ungushcacunata, supai japishcacunatapishmi 

Jesuspajman pushamurcacuna. 

33Chai huasi punguman, pueblopi tucui causajcuna tandanacumujpimi, 

34Jesusca ima ungüihuan cajcunatapish achcacunata alliyachirca. Supai 

japishcacunatapish supaicunata llujshichircami. Jesusca, pai pi cashcata yachajpimi, 

supaicunataca mana rimajta saquirca. 

Galileapi Jesús huillashcami 
(Lc 4:42–44) 

35Jesusca amsaraj cajpi utca jatarishpa chaimanta llujshishpaca, pi mana causan 

chulunllaman rishpami, Taita Diosta mañarca. 

36Simonpish, paihuan cajcunapish Jesusta mashcanamanmi rircacuna. 

37Jesús maipi cashcaman chayashpaca: –Tucuicunamari quiquintaca mashcacun– 

nircacunami. 

38Chaimi Jesusca: –C'uchulla llajtacunaman jacuchij. Paicunamanpish huillangapaj, 

chaipajmi ñucaca shamurcani– nirca. 

39Tucui Galileata purishpami, paicunapaj sinagogacunapi huillashpa, supai 

japishcacunamantapish supaicunata llujshichirca. 

Leprahuan caj runata Jesús alliyachishcami 
(Mt 8:1–4; Lc 5:12–16) 

40Jesús chaipi cajpimi leprahuan ungushca shuj runa shamushpa Jesuspaj ñaupajpi 

cungurishpaca: –Ñucata alliyachisha ninguipishchari– nijpi, 

41Jesusca paita llaquishpa, maquita chutashpa tuparishpaca: –Ari, alliyachisha ninimi, 

nishpaca alliyashcami cangui– nijpica, 

42chai runamanta lepra anchujpica alliyarcallami. 

43Chai runata Jesús minchacama nishpa cachacushpaca ñataj piman huillanguiman 

nishpami: 

44–Riqui, canta pi alliyachishcata pajta piman huillanguiman. Curaman ricuchigri. 

Can alliyashcamantaca, Moisés mandashca shina ofrendata cugri. Chashna rurajpimi 

curacunaca can alliyashca cashcata yachangacuna– nircami. 

45Ashtahuanpish chaimanta rishpaca, pai ima shina alliyashcataca tucuicunaman 

huillajpimi, Jesusca mai pueblomanpish tucuicuna ricucujpica, mana yaicui tucushpa, 

shitashca pambacunallapi saquirirca. Chaipi cajpipish paipajmanca, tucui 

llajtacunamantami shamurcallacuna. 

MARCOS 2 

Mana cuyurij runata Jesús alliyachishcami 
(Mt 9:1–8; Lc 5:17–26) 

1Tauca punllacuna q'uipami Jesusca cutinllataj Capernaunman tigrarca. Huasiman 

Jesús chayancami tucuicuna yachaj chayashpa, 

2ñapish achcacuna jundarishpa, huasi pungucama maipi mana shayaripajta 

tandanacurcacuna. Chaipi Jesusca Taita Diospaj Shimita huillacujpica, 

3mana cuyurij shuj runatami chuscu runacuna huandushpa apamurcacuna. 

4Chai tucuicuna huasi ucupi junda cajpimi, Jesuspajman mana yaicui tucushpa pai 

yachachicun huasi jahua c'atata anchuchishpa, huandumushcallapitaj ungushcataca 

uriyachircacuna. 

5Jesusca paicuna crishcata ricushpami, mana cuyurij runataca: –Huahua, cambaj 

juchacunaca perdonashcami– nirca. 

6Chaipica mandashcacunata quillcaj maijancunami tiyacurcacuna. Paicunapaj 

shungullapimi: 

7“¿Ima nishpataj caica chashna ninchu imamí? Caica Taita Diosta p'iñashpamari 

c'amicun. Pipish juchacunataca mana perdonai tucunchu, Taita Diosllami perdonai 

tucun” nishpami yuyacurcacuna. 

8Jesusca paicunapaj shungullapi chashna yuyacujta yachashpami: –¿Ima nishpataj 

cancunapaj shungupica millaita yuyacunguichij? 

9¿Mana cuyurij runataca: “Cambaj juchacunataca perdonashcami” ninachu, mana 

cashpaca: “Jatari, canta huandumushcata aparishpa rilla” ninachu, imata ninataj 

ashtahuan jahualla canga? 

10Runa Aichayujca cai pachapi causajcunapaj juchacunata perdonangapaj cashcataca 

cunanmi ricuchisha– nishpaca, mana cuyurij runataca: 

11–Cantaca cashnami nini: Jatari, canta huandumushcata apashpa, cambaj huasiman 

ri– nircami. 

12Chaimi paica, jatarishcahuan huandumushcata apashpa, tucuicunapaj ñaupajmanta 

llujshishpa rijpi, tucuicuna mancharinacushpaca: –Chashna alliyachijtaca manataj 

ricushcanchijchu– nishpami, Taita Diosta jatunyachircacuna. 

Leví runata Jesús cayashcami 
(Mt 9:9–13; Lc 5:27–32) 

13Chai q'uipa Jesusca, cutinllataj Galilea cucha uriman tigrashpaca, tucui paipajman 

shamujcunatami yachachirca. 

14Jesús chaimanta rishpaca, tributocunata japinapi, Alfeopaj churi Leví tiyacujta 

ricushpami: –Ñucata cati– nijpi, Mateoca jatarishcahuan Jesusta catircalla. 

15Achcacuna Jesusta catishcamantami cashna tucurca. Jesusca Levipaj huasipi mezapi 

micushpa tiyacujpica, impuestota japijcunapish, juchayujcunapish achcacuna 

chayashpami, Jesusndij paipaj yachacujcunandij mezapi tandalla tiyarircacuna. 

16Mandashcacunata quillcajcunapish fariseocunapish Jesustaca impuestota 

japijcunahuan, juchayujcunahuan micucujta ricushpami yachacujcunataca: –¿Ima 

nishpataj caica, impuestota japijcunahuanpish, juchayujcunahuanpish micucunchu, 

ubyacunchu imamí?– nircacuna. 

17Chaimi Jesusca: –Mana ungushcacunaca jambijtaca mana mashcanchu, 

ungushcacunallami mashcancuna. Ñucaca cashcata rurajcunataca mana cayaj 

shamurcanichu. Ashtahuanpish juchayujcunatami cayaj shamurcani– nirca. 

Ayunanamanta tapushcami 
(Mt 9:14–17; Lc 5:33–39) 

18Bautizaj Juanpaj yachacujcunapish, fariseocunapaj yachacujcunapish ayunacujta 

ricujcuna Jesuspajman rishpaca: –Juanpaj yachacujcuna, fariseocunapaj 

yachacujcunapish ayunancunami. ¿Ima nishpataj cambaj yachacujcunaca mana 

ayunancuna?– nishpa tapurcacuna. 

19Chaimi Jesusca: –Bodaman cayashcacunaca noviohuan cashpaca ¿ayunangachari? 

Novio paicunahuan cajpica ¡maitataj ayunangacunari! 

20Ashtahuanpish noviota paicunapajmanta quichuna punlla chayamungami. Chaipimi 

ayunangacuna. 

21Pipish mauca churanataca, mushuj linsohuanca mana llachapanchu. Mushujhuan 

llachapajpica, uchillayashpa mauca churanataca ashtahuanmi lliquin. 

22Mushuj vinotapish mauca capachucunapica pi mana churanchu. Chashna rurajpica, 

chai mauca capachu tugyajpi, vinopish capachupish chingarinmanmi. Ashtahuanpish 

mushuj vinotaca, mushuj capachucunapimi churana– nircami. 

Yachacujcunaca samana punllapimi trigo caspata c'utsashca 
(Mt 12:1–8; Lc 6:1–5) 

23Samana punllapi chagra chaupita Jesús ricujpimi, paipaj yachacujcuna caticushpaca, 

trigo caspata c'utsanata callarircacuna. 

24Chaimi fariseocunaca: –Riqui, ¿ima nishpataj samana punllapi ama rurangui 

nishcata ruracuncuna?– nijpi, 

25Jesusca: –Davidpish paihuan cajcunapish yaricaihuan cashpa, imata rurashcataca 

¿manachu rezashcanguichijllapish? 

26Abiatar cura, curacunata mandaj cai punllacunami, Davidca Taita Diospaj huasiman 

yaicushpa, Taita Diosman cushca tandata micurca. Paihuan cajcunamanpish 

cararcami. Chai tandataca mana pipish micunallachu carca, curacunallami micuna 

carca– nircami. 

27Jesusca cashnapishmi nirca: –Samana punllataca runapaj allipajmi rurarca, runataca 

mana samana punllapaj allipajchu rurarca. 

28Chaimantami Runa Aichayujca, samana punllatapish Mandaj– nircami. 

MARCOS 3 

Chaquishca maquita alliyachishcami 
(Mt 12:9–14; Lc 6:6–11) 

1Cutinmi Jesusca sinagogaman yaicurca. Chaipica, chaquishca maquiyuj shuj runami 

tiyarca. 

2Chai samana punllapi chai runata alliyachijpi, juchachingapajmi Jesustaca 

chaparacurcacuna. 

3Chaquishca maquiyuj runataca Jesusca: –Jatari, caicunapaj chaupipi shayari– 

nircami. 

4Jesusca chaipi cajcunataca: –Samana punllapica: ¿Allita ruranachu, mana cashpaca 

mana allita ruranachu, huañuimanta quishpichinachu, mana cashpaca huañuchinachu, 

imata ruranataj samana punllapica alli canga?– nishpa tapujpi paicunaca mana 

rimarcacunachu. 

5Chaimi Jesusca p'iñarishpa paicunapaj ñahuita ricurashpa paicunapaj shungu rumi 

shina cajpi llaquirishpa chai ungushca runataca: –Cambaj maquita chutai– nijpi, pai 

chutajpica chai maquica alliyarcalla. 

6Chaimanta fariseocuna llujshishpaca, Herodespura caj maijancunahuan 

tandanacushpami, Jesusta ima shina chingachinata yuyarircacuna. 

Achcacunami cucha uripi cashca 

7Jesús chaimanta paipaj yachacujcunandij cucha uriman rijpica, Galileamanta 

achcacunami catircacuna. Judeamantapish, 

8Jerusalenmantapish, Idumeamantapish, Jordán yacu ch'imbanijmantapish, Tiro, 

Sidón muyundijcunamantapishmi catircacuna. Jesusca achca allicunata ruracun nijta 

uyashpami yallitaj achcacuna paipajman shamurcacuna. 

9Chaimi Jesusca paipaj yachacujcunataca, chai tucuicuna jundamushpa paita ama 

llapichun, shuj barcotaca rinallata charichun nirca. 

10Achca ungushcacunata Jesús alliyachishcamantami, tucui laya yallitaj millai 

unguihuan cajcunapish alliyashca cashun nishpa Jesuspi tuparingapaj 

c'uchuyacurcacuna. 

11Millai espiritucuna japishcacunapish Jesusta ricushpaca, paipaj ñaupajpi 

cungurishpa cumurishpaca: –¡Canca Taita Diospaj Churimi cangui!– nishpami 

caparircacuna. 

12Ashtahuanpish Jesusca, pi cashcata paicuna ama yachaj chayachichunmi sinchita 

rimashpa jarcarca. 

Chunga ishqui apostolcunata Jesús agllashcami 
(Mt 10:1–4; Lc 6:12–16) 

13Chai q'uipami Jesusca urcuman huichiyashpa, paita catijcunataca pai cayasha 

nishcacunallata cayajpi paipajman c'uchuyarcacuna. 

14Chaicunataca chunga ishquicunatami paihuan cachun, paimanta huillanaman 

cachangapaj, 

15ungushcacunata alliyachij canata cungapaj, supaicunata llujshichi tucuipaj canata 

cungapaj cayarca. 

16Paicunaca caicunami: Shujca Pedro shutita Jesús shutichishca Simón, 

17Zebedeopaj churi Jacobo, Jacobopaj huauqui Juanpishmi carca. Paicunatami Jesusca 

Boanerges nishpa shutichirca. Chaica “C'ulun nijpaj churicuna” nisha ninmi. 

18Shinallataj Andrés, Felipe, Bartolomé, Mateo, Tomás, Alfeopaj churi Jacobo, 

Tadeo, llajtapi quiquin mandajta charingapaj macanacujpuramanta Simonpish, 

19Jesusta huañuchichun japichij Judas Iscariotepishmi carca. 

Jucha illaj Espirituta p'iñashpa c'amishcami 
(Mt 12:22–32; Lc 11:14–23; 12:10) 

Chaimantaca huasiman tigrajpimi, 

20cutinllataj yallitaj achcacuna tandanacumujpi, micungapajllapish mana 

pajtarircacuna. 

21“Jesustaca yuyai illaj tucushpami puricun” nijta paipaj familiacuna uyashpami 

japishpa pushangapaj shamurcacuna. 

22Mandashcacunata quillcajcuna Jerusalenmanta shamushpaca: “Caica 

Beelzebuhuanmari. Paica supaicunata mandajhuan cashpami, supaicunataca 

llujshichin” nircacunami. 

23Chaimi paicunata cayashpaca, yuyachij parlocunahuan cashna rimarca: –¿Maitataj 

Satanasca, Satanasllatatajca llujshichingari? 

24Maijan llajtapi mandajcunapurallataj p'iñanacushpa chaupirijpica, paicuna 

mandacushcaca chingarinmanllami. 

25Shuj huasipi causajcunapish quiquinpurallataj p'iñanacushpa chaupirinacujpica, chai 

huasi familiaca chingarinmanllami. 

26Chai shinallatajmari Satanaspurallataj p'iñanacushpa chaupirinacujpica, pai 

mandacushcaca ña chingarinman. 

27Maijanpish c'ari c'ari runapaj huasiman yaicushpa imalla charishcacunata shuhuasha 

nishpaca, paita manaraj huatashpaca imata mana shuhuai tucunmanchu. 

28Gentecunataca ima juchacunatapish, p'iñashpa c'amishcacunatapish perdonangami. 

Chashnatajmi canga. 

29Ashtahuanpish jucha illaj Espirituta p'iñashpa c'amijcunataca manataj 

perdonangachu. Huiñaipaj jatun llaquiman rinapajtajmi– nircami. 

30“Millai espiritutamari charin” nishcamantami Jesusca paicunataca chashna nirca. 

Jesuspaj mamapish huauquicunapish 
(Mt 12:46–50; Lc 8:19–21) 

31Chashna yachachicujpimi Jesuspaj huauquicunapish paipaj mamapish 

chayamushpaca, mana yaicushpa canllamanta cayaj cacharca. 

32Chaimi Jesuspaj muyundijpi tiyacujcunaca: –Cambaj mamapish, huauquicunapish 

canllapimari canta mashcacuncuna– nircacuna. 

33Chaimi Jesusca: –¿Pitaj ñuca mama, pitaj ñuca huauquicunaca?– nirca. 

34Shina nishpaca paipaj muyundijpi tiyacujcunata ricuchishpami cashna nirca: –

Caicunami ñuca mama, ñuca huauquicuna. 

35Taita Dios munashcata maijanpish cazujcunami ñuca huauqui, ñuca pani, ñuca 

mamaca– nircami. 

MARCOS 4 

Tarpujmanta yuyachij parlomi 
(Mt 13:1–19; Lc 8:4–8) 

1Jesusca cutinmi cucha c'uchupi yachachi callarirca. Chaimanca achcacuna pai 

yachachishcata uyangapaj tandanacumujpimi, Jesusca cuchapi caj barcoman 

huichiyashpa tiyarirca. Chaipi tandanacushcacunaca cucha uripimi uyacurcacuna. 

2Chaipimi yuyachij parlocunahuan achcata yachachicushpaca, cashna nishpa 

yachachirca: 

3“Uyaichij, tarpuj runami tarpunaman llujshirca. 

4Tarpunaman rishpa muyuta shitacujpica, asha muyuca ñanpimi urmarca. Chaitaca 

pajarocuna shamushpami micurca. 

5Asha muyuca rumilla allpapimi urmarca. Chaipica mana achca allpa tiyanpi 

urmashcamantami utca huiñarca. 

6Ashtahuanpish inti llujshishpa rupachijpica, jahualla sapi cashcamanta 

chaquirircallami. 

7Asha muyuca, casha chaupipi urmashpa huiñashpapish, cashacunapish huiñajpi 

augarishpa mana huiñai tucushpami mana granorca. 

8Ashtahuanpish alli allpapi urmaj muyuca alli granotami p'ucurca. Shuj 

muyullamantami maijanca quimsa chungata, maijanca sujta chungata, maijanca 

patsajcama granorca” nircami. 

9Shinallataj: “Maijanpish uyanapaj rinrinta charijca uyaichigari” nircapishmi. 

Yuyachij parlocunata imapaj parlashcami 
(Mt 13:10–17; Lc 8:9–10) 

10Chunga ishqui yachacujcunahuan tandalla cajcunaca, Jesús pailla saquirijpimi, 

yuyachij parlocuna imata nisha nishcata tapurcacuna. 

11Chaimi cashna nirca: “Taita Dios mandagrin pi mana yachashca pacalla cajtaca, 

paimari cancunamanca yachachishca. Ashtahuanpish shujtajcunamanca yuyachij 

parlocunallahuanmi imatapish yachachicuni. 

12Paicunaca ricushpapish mana ricushca shinami tucun. Uyashpapish mana uyashca 

shinallatajmi tucun. Chaimantami Taita Diosmanpish mana cutirincuna, paicunapaj 

juchacunata perdonashca canatapish mana chasquincuna” nircami. 

Tarpujmanta parlashcata Jesús entendichishcami 
(Mt 13:18–23; Lc 8:11–15) 

13Jesusca cashnami nirca: “Tarpujmanta yuyachishpa parlashcatapish mana 

entendishpaca ¿ima shinataj shujtaj yuyachij parlocunatacarin entendinguichigari? 

14Tarpuj runa shinaca, Taita Diospaj Shimita huillajmi. 

15Lluchu ñan shinaca Taita Diospaj Shimita uyajcunami. Uyashca q'uipaca paipaj 

shungupi Taita Diospaj Shimita tarpushcataca Satanás shamushpami cungachin. 

16Rumilla allpapi tarpushca shinaca, alli huillaita uyashcahuan cushicushpa 

chasquijcunami. 

17Ashtahuanpish paipi sapi mana ucujta cajpimi llaqui japijpi, alli huillaita 

caticushcamanta llaquichina yuyailla llaquichijpica, ñitcarishpa manarajpish unipi ña 

saquirinlla. 

18Cashalla allpapi tarpushca shinaca, huillashca Shimita uyajcunami. 

19Ashtahuanpish cai pachapi ima shinalla rurajcuna rurashca shina charijyana 

yuyaicunahuan umarinami. Shinallataj shujtajcuna charishcata munanacunami. 

Huillashca Shimitaca chai yuyaicuna tapajpimi, paicunapaj causaipica imata mana 

granon. 

20Ashtahuanpish alli allpapi tarpushca shinaca, Taita Diospaj Shimita huillashcata 

uyashpa alli granota p'ucujmi. Chaica shuj muyullamanta quimsa chungata, sujta 

chungata, patsajta granojmi” nircami. 

Ima pacashcapish mana pacallachu 
(Lc 8:16–18) 

21Jesusca cashnapishmi nirca: “Luztaca cajón ucupi, cama ucupi churangapajca mana 

japichinchu. Ashtahuanpish lámpara tiyanapi churangapajmi japichin. 

22Ima mana pacalla canapajchu. Tucuimi ricuchishca canapaj. Tucuicunapaj ñaupajpi 

ricurinatajmi. 

23Maijanpish uyanapaj rinrinta charijca uyaichigari” nircami. 

24Cashnapishmi nirca: “Imata uyashcataca yuyaipi chariranguichij. Shujtajcunapaj 

allita rurajpica, ima shina rurashca shinallatajmi cancunamanca cunga. Cai nishcata 

yachajcunamancarin ashtahuan yallitami cunga. 

25Uyashcata charirajmanca ashtahuanmi cunga. Mana charirajmanca pai ashalla 

charishcatapish quichungami” nircami. 

Tarpushca huiñacujhuan yuyachishpa parlashcami 

26Jesusca cashnapishmi nirca: “Taita Dios mandagrinca, shuj runa paipaj allpapi 

muyuta tarpuj shinami. 

27Allpayujca tarpushpaca tutaca dorminmi, punllaca jatarinmi. Chashna cajpipish 

tarpushcaca tutapish punllapish huiñashpa catinllami. Allpayujca ima shina huiñajtaca 

mana yachanchu. 

28Allpapica muyuca huiñanllami: Puntaca alcacermi tucun, chai q'uipaca caspami 

tucun. Chai caspapimi granoca jundarin. 

29Ña grano p'ucujpica, tandana punlla chayancami cuchuncuna” nircami. 

Mostaza muyumanta yuyachishpa parlashcami 
(Mt 13:31–32; Lc 13:18–19) 

30Jesusca cashnapishmi nirca: “Taita Dios mandagrintaca ¿Imahuantaj 

ch'imbapurashun? Mana cashpaca ¿maijan yuyachij parlohuantaj ch'imbapurashun? 

31Chaica mostaza muyuta tarpushca shinami. Mostazaca, cai pachapi tiyaj tucui 

muyucunamanta yalli uchijllami. 

32Ashtahuanpish tarpujpi huiñashpaca, huertapi tiyaj tucui yuracunata yalli jatunmi. 

Chashna jatun yura cajpimi, pajarocuna shamushpa ramacunapica tazinta rurashpa 

chai ucupi causancuna” nircami. 

Yuyachij parlocunallahuantaj Jesús huillashcami 
(Mt 13:34–35) 

33Uyashpa entendinalla, cai shina yuyachij achca parlocunallahuanmi Taita Diospaj 

Shimimantaca yachachirca. 

34Yuyachij parlocuna illajllaca mana parlarcachu. Chai parlocuna imata nisha 

nishcataca paipaj yachacujcunallamanmi alli huillarca. 

Huairandij tamyata Jesús jarcashcami 
(Mt 8:23–27; Lc 8:22–25) 



1876 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

35Chai punlla ña chishiyashpa tutayacujpica Jesusca paipaj yachacujcunataca: –Cai 

cucha ch'imbanijman jacuchij– nircami. 

36Chai tucuicunataca Jesusca cayacamachij nircami. Jesustaca pai tiyacushca 

barcollapitajmi apashpa rircacuna. Shujtaj barcocunapish catircacunami. 

37Chaipi ricujpica huairandij tamya ñapish yacuta caiman chaiman cuyuchijpimi, 

yacuca barcopi jundai callarirca. 

38Jesusca, chai barcopica huashamanmi dormicurca. Yachacujcunaca: –¡Yachachij! 

ñamari chingarigrinchij ¿manachu ñucanchijtaca llaquihuangui?– nishpami 

rijchachircacuna. 

39Jesús jatarishpaca, huairatapish yacutapish: –¡Casijlla cai!– nircami. Chashna 

nincami huairapish, yacupish casijlla tucurca. 

40Chaipimi Jesusca: –¿Ima nishpataj mancharinguichij? ¿Manaraj crijcuna shinamari 

cringuichij?– nijpi, 

41jatunta mancharinacushpami, caishuj chaishuj: –Caica pitagari, huairapish mama 

cuchapish paitaca cazunllamari– ninacurcacuna. 

MARCOS 5 

Supai japishca gadareno runami 
(Mt 8:28–34; Lc 8:26–39) 

1Ña chai cuchata ch'imbashpaca, gadarenocunapaj llajtamanmi chayarcacuna. 

2Barcomanta Jesús llujshincami, mapa espíritu japishca shuj runaca Jesusta 

tupanaman shamurca. Paica panteonmantami llujshishpa shamurca. 

3Paica panteonllapimi causaj carca. Cadenacunahuanpish paitaca pi mana huatai 

tucurcacunachu. 

4Tauca cutinmi grillo nishca fierrohuan canichishpa, cadenacunahuanpish huatajcuna 

carca. Ashtahuanpish cadenacunata, canichishca fierrotapish ñutushpa shitajlla 

cajpimi, pi mana huatashpa churai tucurcacuna. 

5Chai runaca punllapish tutapish urcucunata, panteoncunatami caparirishpa, paillataj 

rumicunahuan chugririshpa puricujlla carca. 

6Jesustaca carumanta ricushcahuan callpashpa shamushpa paipaj ñaupajpi 

cungurishpaca, 

7shinchita caparishpami: –Jahua pachapi caj Taita Diospaj Churi Jesús ¿imatataj nij 

shamungui? Taita Diospaj shutipimi rogani. ¡Ñucataca ama llaquichipaichu!– nirca. 

8“Mapa espíritu, cai runamanta llujshi” nicujpimi chashnaca nirca. 

9Chai runataca Jesusca: –¿Ima shutitaj cangui?– nishpa tapujpica: –Achcacuna 

cashcamanta, Legión shutimi cani– nircami. 

10Cai llajtamantaca ama llujshichishpa cachahuaichu nishpami achcata rogarirca. 

11Chai urcu c'uchullapimi, canlla cuchicuna puricurcacuna. 

12Chaimi supaicunaca: –Chai cuchicunaman yaicungapaj richun saquihuai– 

nircacuna. 

13Paicuna rogarijpica Jesusca richun saquircallami. Chai mapa espiritucunaca, 

llujshishcahuan c'uchicunapimi yaicugrircacuna. C'uchicunaca ishqui huaranga 

shinami carca. Chai canlla cuchicunaca, c'aca quinrita singushpami cuchaman 

huashicushpa yacupi chingarircacuna. 

14Cuchicunata michijcunaca achcata mancharishpa pueblocunaman llajtacunaman 

callpashpa rishpami tucui imalla tucushcata huillarcacuna. Chaita uyajcunaca ima 

tucushcata ricungapajmi shamurcacuna. 

15Paicuna Jesuspajman chayashpaca, legión nishca supaicunata llujshichishca 

runataca, sano yuyaiyuj, churanacunatapish churarishca tiyacujta ricushpaca, 

achcatami mancharircacuna. 

16Chai runamanta supaicunata llujshichishcatapish, supaicunaca cuchicunaman 

yaicujpi cuchicuna imalla tucushcatapish ricujcunami tucuita parlarcacuna. 

17Chaita uyashpami, ricunaman shamujcunaca ñucanchij llajtamantaca llujshishpa 

ripai nircacuna. 

18Barcopi Jesús yaicugrijpimi, supai japishca cashca runaca, ñucatapish canhuan 

pushahuai nishpa rogarirca. 

19Ashtahuanpish Jesusca chai runata mana pushasha nishpami: –Cambaj huasiman 

rilla. Jatun Dios canta achcata c'uyashpa alliyachishcata cambaj familiacunaman 

tucuita parlagri– nirca. 

20Pai rishpaca Decápolis llajtacunapimi Taita Dios paita c'uyashpa imallata rurashcata 

parlarca. Chaita huillajpica, tucuicunami mancharircacuna. 

Jairopaj ushushimanta yahuar cacharirishca huarmimanta 
(Mt 9:18–26; Lc 8:40–56) 

21Jesusca barcopi rishpaca chaishuj lado cucha urillamantajmi cutin tigrarca. 

Achcacuna shamushpa paipaj muyundijta shayarijpimi, chai cucha urillapitaj Jesusca 

saquirijpi, 

22sinagogapi pushaj Jairo shuti runa shamurca. Ña Jesusta ricushpaca, paipaj 

chaquiman cumurishpami: 

23–Ñuca ushushimi ñalla huañugrin. Pai causachun paipaj jahuapi maquita churashpa 

alliyachinaman jacupai– nishpa achcata rogarca. 

24Chai runahuan Jesús ricujpica, achcacunami llapirinacushpa caticurcacuna. 

25Chaicunapurapica chunga ishqui huatata yahuar cacharirijpi llaquita apacuj shuj 

huarmipishmi carca. 

26Paica jambij doctorcunapajman rishpapish manataj alliyashpami, tucui 

charishcacunallata tucuchishpa ashtahuan anchayacushcalla carca. 

27Jesusmanta parlanacujta uyashpaca, chai tucuicunapaj chaupita rishpami 

huashamanta Jesuspaj churana puntapi tuparirca. 

28Paica: Churana puntapi tuparishpalla alliyanata yuyacushcamantami, 

29churana puntapi tuparinca yahuar cachariricushcaca chaquirircalla. Paipaj 

cuerpotaca llaquichicuj ungüimanta ña alliyachishcatami yacharca. 

30Chai q'uipami Jesusca, paipaj alliyachina poder paimanta llujshishcata yachashpa 

tucuicunapajman tigrarishpaca: –¿Pitaj ñuca churanapi tuparinchu imamí?– nishpa 

tapujpi, 

31paipaj yachacujcunaca: –Cai tucui caticujcuna tandarinacushpa llapirinacucujta 

ricushca jahuachu: “¿Pitaj ñuca churanapi tuparinchu imamí?” nishpa tapungui– 

nircacuna. 

32Ashtahuanpish maijan tuparishcata ricungapajmi, paipaj muyundijpi cajcunata 

ricucurca. 

33Chai huarmica paipi imalla tucushcata yachashcamanta, manchaihuan chujchushpa 

Jesuspajman shamushpami paipaj ñaupajpi cungurishpa cumurishpaca, ima shina 

tucushcata tucuita huillarca. 

34Chaimi Jesusca: –Huahua, canca crishcamantami alliyachishca cangui. Sumajta 

causagrilla, cunanca alliyashcami saquiringui– nirca. 

35Jesús rimacujpirajmi, sinagogapi pushajpaj huasimanta maijancuna shamushpaca: –

Cambaj ushushica ñami huañun. Yachachijtaca ama ashtahuan p'iñachichu saquilla– 

nircacuna. 

36Chaita Jesús uyashpami, sinagogapi pushajtaca: –Ama manchaichu, crinallami 

cangui– nirca. 

37Chaimanta rishpaca pita mana pushasha nishpami, Pedrota, Jacobota, Jacobopaj 

huauqui Juanllata pushashpa rirca. 

38Sinagogapi pushajpaj huasiman Jesús chayashpaca, achcata llaquirishpa yallitaj 

huacashpa bullacujtami ricurca. 

39Huasiman yaicushpaca: –¿Imamantataj yallitaj bullashpa huacacunguichij? 

Huambraca mana huañushcachu, ashtahuanpish dormicunllami– nircami. 

40Chaipi cajcunaca asircacunami. Jesusca chaipi cajcunataca tucuicunata canllaman 

llujshichishpami, chai huambrapaj yayandij mamandij, paihuan rijcunandijlla 

huambra maipi cashcaman yaicurcacuna. 

41Chaipica huambrapaj maquimanta japishpami: –¡Talita cumi!– nirca. (Chashna 

nishcaca: “Huambra, cantami jatari nini” nisha ninmi). 

42Jesús chashna nincami, chunga ishqui huatata charij huambraca, jatarishcahuan 

purirca. Chaita ricujcunaca yallitajmi mancharircacuna. 

43Chai q'uipaca Jesusca caitaca pajta piman huillanguichijman nishpaca 

huambramanca micunata caraichij nishpami mandarca. 

MARCOS 6 

Jesusca paipaj llajta Nazaretpi huillashcami 
(Mt 13:53–58; Lc 4:16–30) 

1Chaimanta Jesús llujshishpaca, paipaj quiquin llajta Nazaretmanmi paipaj 

yachacujcunandij rirca. 

2Samana punlla chayamujpica, sinagogapimi yachachi callarirca. Pai yachachishcata 

uyashpaca achcacunami jatunta mancharishpa cashna ninacurcacuna: –¿Caica, 

maipishi cai tucuitaca yachamurca? ¿Pishi paimanca cai yachaitaca curca, 

milagrocunatapish ruranllachu imamí? 

3¿Manachu paica carpinterolla? ¿Manachu Mariapaj churilla? ¿Manachu paipaj 

huauquicunapish Jacobo, José, Judas, Simón? ¿Manachu paipaj panicunapish 

ñucanchij causan llajtallapitaj causancuna?– nishpami, Jesús yachachishcataca mana 

uyashun nishpa bullata rurarcacuna. 

4Ashtahuanpish Jesusca: –Maijan profetatapish shujtaj llajtapica allimi chasquin. 

Ashtahuanpish quiquin llajtapi causajcunaca, quiquin familiacunaca, quiquin huasipi 

causajcunaca mana alli nincunachu– nircami. 

5Chaimi Jesusca chaipica milagrocunataca mana rurarca. Maijan ungushcacunallatami 

paicunapaj jahuapi maquita churashpa alliyachirca. 

6Paicuna mana crisha nishcamantami Jesusca achcata llaquirishpaca, chai muyundij 

llajtacunallapi yachachishpa purirca. 

Chunga ishqui yachacujcunata huillanaman cachashcami 
(Mt 10:5–15; Lc 9:1–6) 

7Chai q'uipami Jesusca chunga ishqui yachacujcunata cayashpaca, millai supaicunata 

llujshichi tucunatapish cushpa ishqui ishquita cachai callarirca. 

8Paicunata cachacushpaca: “Tauna caspillata apanguichij. Muchilatapish, tandatapish, 

cullquitapish ama apanguichij. 

9Shinallataj pargatetapish churashcalla ringuichij, shujtaj churanatapish ama 

apanguichijchu” nirca. 

10Cashnapishmi nirca: –Maiman rishpapish shuj huasiman yaicushpaca, chai 

llajtamanta llujshingacama chaillapitaj saquiringuichij. 

11Maipi cashpapish cancunata mana chasquisha nishpa, huillashcatapish mana 

uyashun nijpica, paicuna llaquita apana cashcata ricuchingapajca cancunapaj 

chaquimanta ñutu allpatapish chaspishpa chaimanta llujshishpa ringuichijlla. Imalla 

rurashcata Taita Dios ricuchi punllapica Sodoma, Gomorra llajtacunapi 

causajcunapajta yalli mana apaipaj llaquimi canga. Chashnatajmi canga– nircami. 

12Yachacujcuna rishpaca, gentecuna Taita Diosman cutirichunmi huillarcacuna. 

13Achcacunamantami supaicunatapish llujshichircacuna. Ungushcacunatapish 

achcacunatami, aceitehuan churashpa alliyachircacuna. 

Bautizaj Juanta huañuchishcami 
(Mt 14:1–12; Lc 9:7–9) 

14Jesús tucui imalla rurashcacunaca tucuipimi yacharirca. Paipaj shutica tucuipi 

rijsishca tucujpi jatun mandaj Herodespish yachaj chayashpami: –Bautizaj Juanmari 

huañushcacunapaj chaupimanta causarishca canga. Paimari pi mana rurai tucuipajta 

ruracunga– nirca. 

15Maijancunaca: “Eliasmi” nincunami. Shujtajcunaca: “Caica, ñaupa profetacuna 

shinallataj shuj profetami canga” nircacunami. 

16Chaimi Herodesca: –Cungata ñuca p'itichishca Juanmari causarishca canga. Paitajmi 

canga– nirca. 

17Herodías huarmi mandajpimi, Juantaca cadenahuan huatashpa Herodesca carcelpi 

churashca carca. Herodías huarmica Herodespaj huauqui Felipepaj huarmimi carca. 

Herodesca chai huarmihuanmi apanacushpa causacurca. 

18Chaimi Juanca Herodestaca: “Cambaj huauquipaj huarmihuan apanacushpa 

causanaca, mandashcapi nishca shinaca mana allichu” nijpi, 

19Herodías huarmica, ima shinapish huañuchinata yuyacushpapish, mana huañuchi 

tucurca. 

20Herodesca Juantaca cashcata ruraj, jucha illaj cajta yachashpa, manchashcamanta 

alli cuidashpa charicushcamantami mana huañuchi tucurca. Herodesca Juan 

huillashcata uyashpaca, musparishpa imata mana ni tucurcachu. Ashtahuanpish 

achcatami uyanachirca. 

21Herodesca, pai huacharishca huatacuna pajtashca jatun micuita, jatun 

mandajcunahuan, huaranga soldadocunata mandajcunahuan, Galilea llajtapi alli 

nishca mandajcunahuan fiestata ruracui punllami, Herodías huarmi yuyacushcaca alli 

ricurirca. 

22Chaipimi Herodiaspaj ushushica, tucuicuna micucun ucuman yaicushpa tushurca. 

Chaitaca Herodespish, paihuan micucujcunapish achcatami ricunachircacuna. Jatun 

mandaj Herodesca, chai solterataca: –Can imata munashcatapish mañailla, ñucaca 

cushallami– nirca. 

23Ñuca mandacun chaupi llajtata cui nijpipish cushallami. Chaitaca pajtachishatajmi– 

nircami. 

24Chai soltera llujshishpaca paipaj mamataca: –¿Imatataj mañashari?– nijpi, mamaca: 

–Bautizaj Juanpaj umata mañai– nirca. 

25Chai soltera jatun mandajpajman callpashpa yaicushpaca: –Bautizaj Juanpaj umata 

cunanllataj shuj platopi cuchunmi nipani– nirca. 

26Jatun mandajca achcatami llaquirirca. Ashtahuanpish tucuicunapaj ñaupajpi can 

imata mañashcata cushallami chaitaca pajtachishatajmi nishcamantami mana cui 

tucunichu mana ni tucurca. 

27Shina cashpapish jatun mandajca, Juanpaj umata p'itishpa apamuchun, shuj 

soldadota cachajpimi, 

28soldado rishpaca, Juanpaj umata carcelpi p'itishpa, shuj platopi apamushpa 

solteraman curca. Paica mamamanmi curca. 

29Chaita Juanpaj yachacujcuna yachaj chayashpa shamushpaca, paipaj cuerpota 

apashpami pambana jutcupi churarcacuna. 

Pichca huaranga gentecunaman carashcami 
(Mt 14:13–21; Lc 9:10–17; Jn 6:1–14) 

30Apostolcuna Jesuspajman tigramushpaca, paicuna tucui imalla rurashcatapish, 

yachachishcatapishmi parlarcacuna. 

31Paicuna chaipi cajpica, achcacuna shamucun tigracun cajpimi, micungapajllapish 

mana pajtarishpa, Jesusca: –Jacuchij, ñucanchijlla pi mana causan chulunllapi ashata 

samarishunchij– nirca. 

32Chaimi paicunalla pi mana causan chulunllaman shuj barcopi rircacuna. 

33Paicuna ricujta gentecuna ricushpaca, maiman chayana cashcata yachashpami, 

pueblocunamanta achcacuna chaquillahuan rishpa, paicuna maiman chayanamanca 

paicunaraj ñaupaman ña chayarcacuna. 

34Jesusca barcomanta llujshishpaca, chai shamuj tucuicunataca michij illajlla 

ovejacuna shina cajta ricushpa llaquirishpami, achca yachanacunata yachachi 

callarirca. 

35Ña chishiyajpimi, yachacujcuna Jesuspajman c'uchuyamushpaca: –Caipica pi mana 

causanpimari canchij, ñamari yalli chishiyan. 

36Paicunaca ima micunata mana charincunachu. Chainij huasicunaman, chainij 

llajtacunaman rishpa micunata randigrichun paicunataca ña cachailla– nircacuna. 

37Chaimi Jesusca: –Cancunallataj caraichigari– nijpi yachacujcunaca: –¿Ishqui patsaj 

denariohuanchu tandata randishpa, paicunamanca carachun ningui?– nircacuna. 

38Chaimi Jesusca: –¿Mashna tandatataj charinguichij? Richij, ricumunguichij– nijpi 

ricumushpaca: –Pichca tanda, ishqui chalhuallami tiyashca– nijpimi, 

39Jesusca tucuicunata bulluj jahuapi quinrilla siririchun mandaichij nirca. 

40Chaipi cajcunaca, maipica patsaj, maipica pichca chungami tiyarircacuna. 



1882 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

41Jesusca pichca tandata, ishqui chalhuatapish japishpami, jahuata huichilla ricushpa, 

Diosta pagui nirca. Tandata chaupishpa, chaupishpa yachacujcunaman cujpimi, 

paicunaca tucuicunaman cararcacuna. Ishqui chalhuatapish chashnallataj cujpimi 

tucuicunaman cararcacuna. 

42Chaitaca tucuicunami mana nijta micurcacuna. 

43Puchushcacunataca, chalhuacunandijmi chunga ishqui canasta jundata 

tandarcacuna. 

44Micujcunaca, c'aricunallami pichca huaranga carcacuna. 

Yacu jahuata Jesús purishcami 
(Mt 14:22–27; Jn 6:16–21) 

45Ña carashca q'uipami, Jesusca paipaj yachacujcunataca barcopi churashpa cucha 

ch'imba lado uri Betsaidaman ñaupachishpa cacharca. Chaicamaca paica tucui chaipi 

cajcunatami cayacamachij nicurca. 

46Cayacamachij nishca q'uipami Jesusca, urcupi Taita Diosta mañanaman rirca. 

47Ña tutayacuitaca, chaupi cuchatami barcoca ricurca. Jesusca allpapirajmi carca. 

48Chaipica achca huaira cashcamanta jarcacujpi barcota mana purichi tucushpa 

shaicucujtami Jesusca ricurca. Ñalla pacarimugrijpimi, paicunapajman yacu jahuata 

purishpa ricushpaca, pasajta ricuj shina tucurca. 

49Yacu jahuata purishpa shamucujta ricushpami, ayami yuyashpa caparircacuna. 

50Tucuicuna ricushcamantami achcata mancharircacuna. Chaimi Jesusca paicunataca: 

–¡Ñucamari cani! Ama mancharichijchu fuerzarichij– nirca. 

51Paicuna ricun barcopi Jesús huichiyajpica, huairaca casijlla tucurcallami. Chaimi 

paicunaca achcata mancharicushpapish cushicurcacuna. 

52Paicunapaj shungucuna rumiyashca cashcamantami, tandata mirachijta 

ricushpapish, manaraj entendishcacuna carca. 

Ungushcacunata Jesús Genesaretpi alliyachishcami 
(Mt 14:34–36) 

53Ña cuchata ch'imbashpaca Genesaret llajtaman chayashpami, cucha uripi barcota 

huatarcacuna. 

54Barcomanta paicuna llujshicujpica, chaipi caj gentecunaca Jesustaca ñami 

rijsircacuna. 

55Chai muyundij llajtata Jesús puricujpica, tucui chai muyundij llajtacunapi causaj 

ungushcacunatami huanducunapi Jesuspajman apamurcacuna. 

56Uchilla llajtacunaman, pueblocunaman, caru huasicunaman rijpipish, pai maita rina 

ñancunapimi ungushcacunataca churarcacuna. Chaicunaca, cambaj churana 

puntallapipish tuparichun saquipai nircacunami. Jesuspi tuparijcunaca, tucuicunami 

alliyarcacuna. 



1883 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

MARCOS 7 

Runacunata imalla mapayachij cashcami 
(Mt 15:1–20) 

1Fariseocunapish, mandashcacunata quillcajcunapish Jerusalenmanta maijan 

shamushcacunami Jesuspajman c'uchuyashpaca, 

2Jesuspaj maijan yachacujcuna mapa maquihuan tandata micucujta ricushpaca, cai 

maquita mana maillashpa micujcunaca mana allichu nishpa rimarcacuna. 

3(Fariseocunapish, tucui judiocunapish paicunapaj ñaupa yayacuna yachachishca 

shina maquita cutin cutin mana maillashpaca mana micuncunachu. 

4Plazamanta tigramushpapish, mana maillashpaca imata mana micuncunachu. Shujtaj 

achca ruranacunatapishmi, chaitataj rurashpa pajtachincuna. Ubyana pilchicunata, 

huallucunata, fierromanta rurashca imacunatapish maillancunami. C'atacunata, 

mantacunatapish tajshancunami). 

5Chaimi fariseocunapish, mandashcacunata quillcajcunapish Jesustaca: –¿Ima 

nishpataj cambaj yachacujcunaca, ñaupa yayacuna yachachishca shina mana purishpa 

ashtahuanpish mapa maquihuan tandata micunllacuna?– nishpa tapurcacuna. 

6Chaimi Jesusca: –¡Mishqui shimi, jayaj shungucuna! Profeta Isaiasca allimi 

cancunamantaca cashna nishpa quillcashca: “Cai gentecunaca ñucataca 

shimillahuanmi allimari cangui nincuna. Ashtahuanpish paicunapaj shunguca, 

ñucamanta carupimi. 

7Ñucataca yangallami allimi cangui nij tucunguichij. Runacuna yachachishcallatami 

Taita Dios mandashcami nishpa yachachinguichij” nishcami– nircami. 

8Cancunaca Taita Dios mandashcata saquishpami, runacuna yachachishcata 

pajtachina yuyailla pajtachishpa causacunguichij: Huallucunata, ubyana 

pilchicunatapish maillajcunami canguichij. Chai shinallataj shujtajcunatapish 

rurajcunami canguichij– nircami. 

9Caitapishmi nirca: –Cancuna yachachishcallata pajtachingaraicullami, Taita Dios 

mandashcataca yangalla cashcata ruranguichij. 

10Moisesca: “Cambaj yaya mamata alli ningui. Yaya mamata maijanpish llaqui 

tucushca canman nijtaca, huañuchishcataj cachun” nishcami. 

11Ashtahuanpish cancunaca: “Yayata mamata ayudana cashcata mana ayudashpaca, 

cancunapaj yayamanca mamamanca cashpa ninguichijlla nishpami yachachinguichij: 

Tucui ñuca charishcatamari Corbán nircani chaimanta canman ayudana cashcataca 

mana cui tucunichu nichunmi” yachachinguichij. (Corbán nishpaca: “Taita Diospaj 

ofrendami” nisha ninmi). 

12Chashna yachachishpaca paicunapaj yaya mamapaj ashtahuan allicunata rurachunmi 

mana saquinguichij. 

13Cancunapaj yuyaimanta yachachishcacunata rurachishpami, Taita Diospaj 

Shimitaca yangata ruranguichij. Achca shujtajcunatami, chai shinallataj 

ruracunguichij– nircami. 

14Tucui chaipi cajcunata Jesús cayashpaca: –Caita alli uyashpa entendichij: 

15Shimita yaicujca, runataca mana juchayujta ruranchu. Ashtahuanpish shungumanta 

shimiman llujshijmi runataca juchayujta ruran. 

16Maijanpish uyanapaj rinrinta charijca uyaichigari– nircami. 

17Tucui chaipi cajcunamanta rishpa huasiman Jesús yaicujpimi, yachacujcunaca 

yuyachij parlocuna imata nisha nishcata tapurcacuna. 

18Chaimi Jesusca: –¿Cancunapishchu paicuna shinallataj mana entendi tucunguichij? 

Shimita imapish yaicujca, pita mana mapayachij cashcataca ¿manachu 

entendinguichij? 

19Imapish shimita yaicujca shungumanca mana yaicunchu. Ashtahuanpish huijsaman 

rishpa q'uipataca mapa tucushpa llujshinllamari– nircami. Chashna nishpaca, tucui 

imatapish micunalla cashcatami huillarca. 

20Ashtahuanpish shungumanta llujshijmi pitapish mapayachin. 

21Shungu ucumantaca caicunami llujshin: Millai yuyaicuna, huainayana, 

apanacushpalla causana, huañuchina, 

22shuhuana, quiquinpajlla charinata munana, millai munaicunata rurana, umana, 

yallitaj aicha munaita mana jarcari tucuna, envidiana, yanga juchachina, jatun tucuna, 

c'hahuan canapishmi llujshin. 

23Cai tucui millai yuyaicunaca shungumanta llujshishpami, pita cashpapish 

mapayachin– nircami. 

Sirofenicia huarmi Jesusta crishcami 
(Mt 15:21–28) 

24Chaimanta Jesús jatarishpaca, Tiro, Sidón llajtacunamanmi rirca. Chaipica pi ama 

yachachun nishpami, shuj huasiman yaicurca. Ashtahuanpish mana miticui 

tucurcachu. 

25Shuj huarmica Jesús chaipi cashcata yachaj chayashcahuanmi paipajman shamushpa 

paipaj ñaupajpi cungurirca. Chai huarmipaj ushushica millai espíritu japishcami carca. 

26Paica Sirofeniciapi huacharishca griega huarmimi carca. Paipaj ushushimanta 

supaita llujshichichunmi Jesustaca rogarca. 

27Chaimi Jesusca: –Shuyairaj, huahuacunaraj mana nijta micuchun, huahuacunapaj 

tandata japishpa allcucunamanraj shitanaca mana allichu– nijpi, 

28chai huarmica: –Ari, Amito. Shina cajpipish huahuacuna micucushpa 

urmachishcataca allcucunapish micunllacunami– nircami. 

29Chaimi Jesusca: –Can chashna nishcamantaca cambaj ushushimantaca, supaica 

ñami llujshirca, rilla– nijpi. 

30Chai huarmi paipaj huasiman chayashpaca, paipaj ushushimanta supai ña llujshijpi 

alli tucushpa camapi siricujtami japirca. 

Mana uyaj mana rimaj runata Jesús alliyachishcami 

31Chai q'uipami Jesusca Tiro shuti llajtamanta tigramushpaca, Sidón shuti llajtatapish, 

Decápolis llajtatapish pasamushpa Galilea cuchaman chayamurca. 

32Jesús chaipi cajpimi, mana uyaj, mana rimaj runata pushamushpaca, paipaj jahuapi 

maquita churachun rogarcacuna. 

33Chaimi Jesusca chai runataca chaipi cajcunamanta ashata caruyachishpa 

rinrincunapi dedocunata churashpa, c'allupipish c'hucahuan churashpa, 

34jahuata huichilla ricushpa, aij nishpaca: “¡Efata!” nirca. (Efata nishpaca: “Pascari” 

nisha ninmi). 

35Jesús chashna nincami paipaj rinrincunaca pascarirca, c'allupish cacharirijpi alli 

rimarcallami. 

36Chaitaca amataj piman huillanguichijchu nishpa chaipi cajcunata cutin cutin 

mandacujpipish, ashtahuan ashtahuan huillarcallacunami. 

37Chaita uyajcunaca achcata mancharishpami: –Tucuitamari allita ruran. Mana 

uyajcunatapish uyajtami ruran, mana rimajcunatapish rimajtami ruran– nircacuna. 

MARCOS 8 

Chuscu huaranga gentecunaman carashcami 
(Mt 15:32–39) 

1Chai punllacunami achcacuna Jesuspajman shamushpa tandanacurcacuna. 

Chaicunaca ima micunapish illajlla cajta ricushpami Jesusca paipaj yachacujcunata 

cayashpa: 

2–Caipi cajcunaca ñamari quimsa punllacunata ñucahuan caipi. Ima micunata mana 

charijpimi paicunataca llaquinayan. 

3Taucacunami caru llajtamanta shamushcacuna. Mana micushcata huasiman 

cachajpica, ñahui amsayashpa ñanpi urmanamantami paicunataca mana cachai 

tucuni– nirca. 

4Chaimi yachacujcunaca: –¿Pitaj maimantataj cai shitashca pambapica, cai 

tucuicunamanca carangari?– nijpi, 

5Jesusca: –¿Mashna tandatataj charinguichij?– nijpi paicunaca: –Canchis tandallatami 

charinchij– nircacuna. 

6Chaimi tucui chaipi cajcunataca pambapi quinrilla siririchun mandarca. Chai canchis 

tandata japishpaca, Taita Diosta pagui nishpami chaupishpa chaupishpa paipaj 

yachacujcunaman curca. Yachacujcunaca tucui chaipi cajcunamanmi cararcacuna. 

7Yachacujcunaca asha chalhuacunatapishmi charircacuna. Taita Diosta pagui 

nishpaca, chaicunatapish carachunmi curca. 

8Chaitaca tucuicunami mana nijta micurcacuna. Puchushca mirga mirgataca canchis 

canasta jundatami tandarcacuna. 

9Micujcunaca chuscu huaranga shinami carca. Carashca q'uipaca Jesusca 

cayacamachij nishpaca, 

10yachacujcunandij barcoman yaicushpami, Dalmanuta llajtaman rirca. 

Milagrota rurachun mañashcami 
(Mt 16:1–4; Lc 12:54–56) 

11Fariseocuna shamushpaca, Jesús imapi pandarijpica juchachingapaj nishpami, jahua 

pachamanta cashpaca milagrota rurashpa ricuchi nishpa Jesushuan rimanacui 

callarircacuna. 

12Chaimi Jesusca shungu llujshishpa: –Cai punllacunapi causajcunaca ¿ima nishpataj 

milagrota rurachun nincunachu imamí? Paicunamanca ima milagrota manataj 

ricuchishcachu canga. Chashnatajmi canga– nirca. 

13Paicunata chaipi saquishpaca, barcoman cutin yaicushpami cucha caishuj lado 

uriman ch'imbarca. 

Fariseocunapaj levadurami 
(Mt 16:5–12; Lc 12:1–3) 

14Yachacujcunaca tandata apanatami cungashca carca. Barcopica shuj tandallatami 

charircacuna. 

15Jesusca: –Riquichij, fariseocunapaj Herodespaj levaduramantaca 

huaquichiringuichij– nijpimi, 

16yachacujcunaca: –Tandata mana apamushcamantami chashna nin– ninacurcacuna. 

17Chaita Jesús yachashpami: –¿Imatataj rimanacucunguichij? ¿Tandata mana 

charishcamantachu rimanacunguichij? ¿Manarajchu entendinguichij, manarajchu 

yuyaita japinguichij? ¿Cancunapaj shunguca rumi shinarajchu? 

18¿Ñahuita charishpapish manachu ricunguichij, rinrinta charishpapish manachu 

uyanguichij? ¿Manatajchu yuyaringuichij? 

19Pichca huaranga gentecunaman pichca tandamanta ñuca chaupishpa chaupishpa 

carajpica ¿mashna canasta jundatataj puchushcacunataca tandarcanguichij?– nijpica, 

paicunaca: –Chunga ishqui canastata– nircacunami. 

20–Shinallataj canchis tandamanta chuscu huaranga gentecunaman ñuca chaupishpa 

chaupishpa carajpica ¿mashna canasta jundatataj puchushcacunataca 

tandarcanguichij?– nijpi paicunaca: –Canchis canastata– nircacunami. 

21Chaimi Jesusca: –Chaita ricushca jahuachu ¿manaraj entendinguichij?– nirca. 

Mana ricuj runata Betsaidapi Jesús alliyachishcami 

22Chai q'uipami Jesusca, Betsaidaman chayarca. Jesús chaipi cajpimi, mana ricuj 

runata pushamushpa, paipi tuparichun rogarcacuna. 

23Chaimi Jesusca mana ricuj runataca maquimanta japishpa, chai pueblomanta 

llujshichishpa, chai runapaj ñahuipi ch'ucata churashpa, maquicunata paipaj jahuapi 

churashpaca: ¿Imallatapish ricunguichu? nishpa tapujpi, 

24ña ricushpaca: –Runacunaca yuracuna shinami ricurin. Paicunaca puricuncunamari– 

nirca. 

25Chaimi Jesusca, maquicunata ñahuipi churashpaca: “Cutin ricui” nirca. Chaipica ña 

alliyashpa mai carutapish tucuita alli ricucujmi saquirirca. 

26Chaimi Jesusca: –Chai pueblomanpish ama tigrashpa, alliyachishcatapish piman 

ama huillashpa cambaj huasiman rilla– nishpa cacharca. 

Pedroca Jesustaca Quishpichij Cristomi cangui nishcami 
(Mt 16:13–20; Lc 9:18–21) 

27Jesusca paipaj yachacujcunandij, Filipo callarichishca Cesarea pueblocunaman 

ñanta ricushpami, paipaj yachacujcunataca: –Gentecunaca ¿pi cashcatataj ñucataca 

yuyancuna?– nishpa tapujpi, 

28paicunaca: –Shujcunaca, Bautizaj Juanmi. Caishujcunaca, Eliasmi. Maijancunaca 

profetacunamanta maijantajshimari yuyachin nincunami– nircacuna. 

29Chaimi Jesusca: –Cancunaca ñucataca ¿pi cashcatataj yuyanguichij?– nijpi, 

Pedroca: –Canca Cristomi cangui– nirca. 

30Chaimi paipaj yachacujcunataca: “Ñuca pi cashcataca pajta piman 

huillanguichijman” nirca. 

Jesusca pai huañuna cashcata huillashcami 
(Mt 16:21–28; Lc 9:22–27) 

31Chaipimi Jesusca, Runa Aichayujca achca llaquita apanatajmi can nishpa yachachi 

callarirca. Cunaj yuyajcunapish, curacunata mandajcunapish, mandashcacunata 

quillcajcunapish paitaca yangallami nishpami huañuchingacuna. Huañuchijpipish 

quimsa punllapica causaringallami nircami. 

32Yachacujcuna alli entendichunmi chashna nishpa huillarca. Pedroca Jesusllata 

chaininijman pushashpami ama chashna nirichu nishpa jarcasha nirca. 

33Ashtahuanpish Jesusca yachacujcunata tigrarishpa ricushpami Pedrotaca: –¡Ñuca 

ñaupajmanta anchui, Satanás! Taita Dios imata pajtachisha nicushcataca mana 

yuyanguichu. Ashtahuanpish runacunapaj yuyaillatami yachangui– nirca. 

34Gentecunatapish, yachacujcunatapish cayashpaca: –Maijanpish ñucata catisha nijca, 

quiquin causaita ama llaquichun. Chacatashca shina llaquita apana tucushpa ñucata 

catichun. 

35Pipish quiquin causaita quishpichisha nijca, chingaringami. Pipish ñucata 

catishcamanta, alli huillaimantapish quiquin causaita chingachijcunami, quishpiringa. 

36Runaca cai pachapi tucui tiyajcunata japishpapish, paipaj almata chingachishpaca 

¿ima allitaj cangari? 

37Paipaj almata quishpichingapajca ¿imatashi cunga? 

38Cunan cai punllacunapi causaj huainayaj millaicunapaj ñaupajpi, ñucamanta, ñuca 

yachachishcacunamantapish maijan pingarijtaca Runa Aichayuj ñucaca jucha illaj 

angelcunandij, ñuca Yayapaj achij nicuj sumaj cashcahuan shamushpaca, 

paimantapish pingarishami– nircami. 

MARCOS 9 

1Jesusca cashnapishmi nirca: –Taita Dios tucuita rurai tucuj cashcahuan mandangapaj 

shamujta ricungacama, maijan caipi cajcunaca manaraj huañungacunachu. 

Chashnatajmi canga– nircami. 

Jesús shujtajyarishcami 
(Mt 17:1–13; Lc 9:28–36) 

2Sujta punlla q'uipami Jesusca, Pedrota, Jacobota, Juantapish paicunallata pushashpa 

shuj jatun urcuman rirca. Chaipimi Jesusca paicunapaj ñaupajpi shujtajyarirca. 

3Paipaj churanacunapish rasu shina lamyacujmi tucurca. Cai pachapica chai shina 

yurajnicujtaca, pi mana tajshai tucunchu. 

4Chaipica Eliaspish, Moisespish Jesushuan parlanacucujta ricushpami, 

5Pedroca, Jesustaca: –¡Yachachij, ñucanchij caipi canaca allimari cashca! Can 

munajpica quimsa chujllacunata rurashun: Shujtaca quiquinpaj, caishujtaca 

Moisespaj, chaishujtaca Eliaspaj– nirca. 

6Tucuicuna manchaihuan cashcamantami, Pedroca imata rimacushcata mana 

yachashpa chashna nirca. 

7Pedro chashna nicujpirajmi, paicunapaj jahuamanca p'uyu shamushpa taparca. Chai 

p'uyumantaca: “Caimi ñuca c'uyashca Churi, paita uyaichij” nishpa rimashca uyarijpi, 

8paicuna muyundijta ricushpaca, pita mana ricurcacunachu. Ashtahuanpish 

Jesusllatami chaipi cajta ricurcacuna. 

9Chai urcumanta uriyamucushpami Jesusca paihuan rij yachacujcunataca: “Cancuna 

ricushcataca, Runa Aichayuj huañushcacunapaj chaupimanta causaringacama, pajta 

piman huillanguichijman” nishpami mandarca. 

10Chaimi paicuna ricushcataca paicunapaj shungullapi huaquichircacuna. 

“Huañushcacunapaj chaupimanta causarina” nishpaca ¿imatashi nisha nin? nishpa 

parlanacucushpami, 

11Jesustaca: –¿Ima nishpataj mandashcata quillcajcunaca, Eliasrajmi shamunga 

nincuna?– nishpa tapurcacuna. 

12Chaimi Jesusca: –Ari, chaica chashnami. Eliasraj punta shamushpami paica tucuita 

allichinga. Chashna cajpipish Quillcachishcapica: Runa Aichayujtaca mana 

ricunachishpami achcata llaquichishca canga ninmi. 

13Ashtahuanpish cashnami nini: Eliasca ñami shamurca. Quillcachishcapi paimanta 

huillashca shinallatajmi, paicuna munashcata rurarcacuna– nircami. 

Supai japishca huambrata Jesús alliyachishcami 
(Mt 17:14–21; Lc 9:37–43) 

14Chaishuj yachacujcuna maipi cashcaman Jesús chayamushpaca, paicunapaj 

muyundijpica achcacuna cajta, mandashcacunata quillcajcunahuan yachacujcunahuan 

rimanacucujtapishmi ricurca. 

15Chaipi cajcunaca Jesusta ricushcahuanmi achcata cushicushpa, callpashpa 

paipajman rishpaca, allillachu cangui nircacuna. 

16Jesusca yachacujcunataca: –¿Imatataj paicunahuanca rimanacucunguichij?– nijpimi, 

17chaipi cajcunamanta shujca: –Yachachij, ñuca churitami cambajman pushamurcani, 

paimari upayachij espirituta charin. 

18Chai espiritumari maipipish chujchuchishpa pambaman urmachijpi shimiman 

puscuta shitashpa, quirucunatapish canirishpa chaquirishpa catinlla. Ñucaca cambaj 

yachacujcunatami, chai millai espirituta llujshichipaichij nircani. Ashtahuanpish mana 

llujshichi tucuncunachu– nijpimi, 

19Jesusca: –¡Huahua huahuami mana crijcuna canguichij! ¿Maicamataj cancunahuan 

causacushalla? ¿Maicamataj cancunataca yachachicushalla? Chai huambrata caiman 

pushamuichij– nirca. 

20Ña pushamujpica chai espirituca Jesusta ricushpami, chai huambrataca 

manchanayajta chujchuchijpi pambaman urmashpa, chai huambraca singurishpa 

shimimanpish puscuta shitarca. 

21Chaimi Jesusca chai huambrapaj yayataca: –¿Ima horamantataj chashnaca tucun?– 

nijpi, yayaca: –Huahuamanta pachami chashna. 

22Huañuchingapajmi tauca cutin ninapi, yacupi urmachinlla. Quiquinca imallatapish 

rurai tucushpaca, ñucanchijta llaquishpa ayudahuayari– nijpimi, 

23Jesusca: –¿Canca cringuichu? Pipish crijpajca, tucui imapish jahuallami– nirca. 

24Chashna nincami huambrapaj yayaca: –Ari crinimi, tucui shunguhuan alli cringapaj 

ashtahuan crina yuyaita cuhuai– nishpa caparirca. 

25Achcacuna jundarimujta ricushpami, Jesusca chai millai espiritutaca: –Upa, mana 

uyaj espíritu paimanta llujshichunmi ñucaca mandani, ñataj cutinca paipi 

yaicunguiman– nishpami sinchita rimarca. 

26Chai espirituca caparirishpa, huambrata maipish cachun chujchuchishpa 

llujshijpimi, huambraca huañushca shina saquirca. Chaimi achcacuna: “Huañunmari” 

ninacurcacuna. 

27Ashtahuanpish Jesusca maquimanta japishpa jatarichijpica, chai huambraca 

shayarircallami. 

28Huasiman Jesús yaicujpimi yachacujcunaca: –¿Ima nishpataj ñucanchijca mana 

llujshichi tucurcanchij?– nishpa paillata tapujpi, 

29Jesusca: –Chai shina supaicunaca mana llujshinllachu. Taita Diosta mañashcahuan 

ayunashcahuanmi llujshincuna– nirca. 

Jesusca pai huañuna cashcata cutin huillashcami 
(Mt 17:22–23; Lc 9:43–45) 

30Chaimanta llujshishpaca Galileatami rircacuna. Jesusca pai chaipi cajtaca, pi ama 

yachanman yuyacurcami. 

31Chaipimi paipaj yachacujcunamanca: –Runa Aichayujtaca gentecunapaj maquipi 

entregajpimi huañuchingacuna. Ashtahuanpish huañushcamanta quimsa punlla 

q'uipaca causaringallami– nishpami yachachirca. 

32Chaitaca paicunaca imata nisha nishcata mana entendircacunachu. Tapunatapish 

mancharcacunami. 

Jahua pachamanta mandacujpica ¿maijanshi jatun cashun? nishcami 
(Mt 18:1–5; Lc 9:46–48) 

33Capernaumman Jesús chayashpaca, huasipi cashpami yachacujcunataca: –¿Imatataj 

ñanpica cancunapuralla rimanacumunguichij?– nirca. 

34Ashtahuanpish ñanpi paicunapuralla, maijanshi jatun cashun ninacushcamantami, 

paicunaca upalla saquirircacuna. 

35Chaimi Jesusca tiyarishpa, chunga ishquicunata cayashpaca: –Maijanpish puntapi 

casha nishpaca, yangalla tucushpami tucuicunapajta ruraj cana– nircami. 

36Chaipica shuj huahuata japishpa paicunapaj chaupipi churashpa huahuata 

marcashpami: 

37–Maijanpish cai huahua shina caj ñuca Shutipi shamujta chasquijca, ñucatami 

chasquin. Ñucata chasquijca mana ñucallatachu chasquin, ashtahuanpish ñucata 

cachajtapishmari chasquin– nirca. 

Ñucanchijta mana p'iñajca ñucanchijpurallatajmi nishcami 
(Mt 10:42; Lc 9:49–50) 

38Chaipimi Juanca: –Yachachij, shuj runatami cambaj shutipi supaicunata 

llujshichicujta ricurcanchij. Paica mana ñucanchijpura cajpimi, ama chashna ruraichu 

nircanchij– nijpimi, 

39Jesusca: –Chashna rurajtaca ama jarcaichijchu. Maijanpish ñuca shutipi milagrota 

rurajca, chai q'uipaca ñucataca ima mana allita mana ni tucunchu. 

40Maijanpish ñucanchijta mana p'iñajca, ñucanchijpurallatajmi. 

41Cancunaca ñucapaj cashcamanta paicunaca Cristopajmi nishpa, vaso yacullatapish 

maijanpish cujmanca Taita Diosca pai japina cashcataca cungatajmi. Chashnatajmi 

canga. 

Juchapi urmachinaca jatun llaquimi 
(Mt 18:6–9; Lc 17:1–2) 

42Cai uchilla huahuacuna shina ñucata crij tucujpi pandachijtaca, maijan cajpipish 

cutana rumita cungapi huatashpa, mama cuchapi ucujta shitanami ashtahuan alli. 

43Chaimanta cambaj maqui maipi urmachisha nijpica, p'itishpa shitangui. Ishqui 

maquindij huiñaita rupacuj ninapi shitashca canapaj randica, shuj maqui illajlla 

causaiman yaicunami ashtahuan alli. 

44Ucu pachapica c'urucunapish mana huañunchu, ninapish rupacunllami. 

45Cambaj chaqui maipi urmachisha nijpica, p'itingui. Ishqui chaquindij ucu pacha 

manataj huañuj ninapi shitashca canapaj randica, shuj chaqui illajlla causaiman 

yaicunami ashtahuan alli. 

46Ucu pachapica c'urucunapish mana huañunchu, ninapish rupacunllami. 

47Shinallataj cambaj ñahui maipi urmachisha nijpica, surcushpa shitangui. Ishqui 

ñahuindij ucu pachapi shitashca canapaj randica, Taita Dios mandacujpica shuj ñahui 

illajlla yaicunami ashtahuan alli. 

48Ucu pachapica c'urucunapish mana huañunchu, ninapish rupacunllami. 

49Tucuicunami alli cangapajca ninapi rupachishca shina llaquicunata apangacuna. 

Shinallataj Taita Diosman cushcata rupachinapish cachihuan churashcami canga. 

50Cachica tucuipaj allimari. Ashtahuanpish cachi ña mana mishquichijpica 

¿imahuanshi mishquichinguichijman? Cancunaca cachi shina mishquichijcuna caichij, 

caishuj chaishujhuan sumajta causaichij– nircami. 

MARCOS 10 

Manataj shitanacunachu nishpa Jesús yachachishcami 
(Mt 19:1–12; Lc 16:18) 

1Chai q'uipami Jesusca Jordán yacuta ch'imbashpa Judea llajtaman rirca. Pai chaipi 

cajpimi achcacuna paipajman cutin tandanacumurcacuna. Chaipimi ima shina 

yachachij cashca shinallataj yachachirca. 

2Fariseocuna Jesuspajman c'uchuyashpaca, ima mana allita nijpica juchachingapajmi, 

cusaca paipaj huarmita shitanaca allichu canga nishpa tapurcacuna. 

3Chaimi Jesusca: –Cancunataca ¿imatataj Moisesca mandarca?– nijpi, 

4paicunaca: –Moisesca, maijan cashpapish huarmita shitasha nishpaca, chaita ricuchij 

quillcata cushpa shitachunlla ninmi– nircacunami. 

5Chaimi Jesusca: –Cancunaca rumi shungucuna cajpimi Moisesca chashna nishpa 

quillcarca. 

6Taita Diosca callaripi tucuita ruracushpaca shuj c'ari, shuj huarmillatami rurarca. 

7Chashna cashcamanta c'arica, yaya mamata saquishpa, paipaj huarmihuan 

tandanacushpa, 

8ishquindijmanta shuj aichallami tucunga. Chaimanta ña mana ishquichu, shuj 

aichallami. 

9Chashna cashcamanta Taita Dios tandachishcataca, ni pi amataj ch'icanyachichun– 

ninmi. 

10Yachacujcunaca huasipi cashpa Jesustaca, chaillatataj cutin tapujpimi, 

11Jesusca: –Maijan cashpapish paipaj huarmita shitashpa shujtajhuan cazarajca 

huainayanmi. Chashna rurashpaca paipaj huarmitapish llaquichinmi. 

12Huarmipish cusata shitashpa shujtajhuan cazarashpaca huainayanmi– nircami. 

Huahuacunapaj umapi maquita Jesús churashcami 
(Mt 19:13–15; Lc 18:15–17) 

13Chai q'uipami huahuacunapaj jahuapi maquita churachun nishpa Jesuspajman 

pushamurcacuna. Ashtahuanpish paicunataca yachacujcunaca imapajtaj 

pushamunguichij nishpami jarcarcacuna. 

14Chaita Jesús ricushpaca, p'iñarishpami: –Huahuacuna ñucapajman shamuchun 

saquichij, ama jarcaichijchu. Cai huahuacuna shina cajcunami jahua pacha Taita Dios 

mandacujpica yaicunga. 

15Taita Dios paita mandachun shuj huahua shina maijanpish mana chasquijca, Taita 

Dios mandacujpica chaipica mana yaicungachu. Chashnatajmi canga– nishpaca, 

16huahuacunata marcashpami, paicunapaj jahuapi maquita churashpa Taita Dios 

allicunata cuchun nirca. 

Achcata charij moso Jesusta tapushcami 
(Mt 19:16–30; Lc 18:18–30) 

17Jesús chaimanta rigrijpimi, shuj runa callpashpa c'uchuyashpa paipaj ñaupajpi 

cungurishpaca: –Yachachij canca allimari cangui. Huiñai causaita charingapajca ¿ima 

allitataj rurana cani?– nijpi, 

18Jesusca: –¿Ima nishpataj ñucataca alli ningui? Allica pi mana tiyanchu, shujllami 

tiyan, chaica Taita Diosmi. 

19Mandashcacunataca yachanguillatajmi: “Ama huainayangui, ama huañuchingui, 

ama shuhuangui, ama llullashpa huillangui, pita ama umangui, cambaj yaya 

mamatapish alli ningui” ninmi– nircami. 

20Chaimi paica: –Yachachij, tucui caicunataca huahuamanta pachami ruracuni– nijpi, 

21Jesusca c'uyaihuan paita ricushpami: –Shujca illanrajmi: Can imalla charishcacunata 

tucui c'atushpa, huajchacunaman cugri. Chashna rurashpami jahua pachapica, achcata 

charingui. Chacatashpa huañuchina cajpipish ñucata catingui tigramugri– nirca. 

22Shina nijta uyashpa paica achcata charij cashcamantaca llaquijlla rircallami. 

23Jesusca chaipi cajcunata muyundijta ricushpami, paipaj yachacujcunataca: –

¡Achcata charijcunaca, Taita Dios mandacujpica mana jahualla yaicungacunachu!– 

nircami. 

24Chashna nijpi yachacujcuna achcata mancharinacucujpimi cutinllataj Jesusca: –

Huahuacuna, ¡ima charishcacunallapi shunguta churajcunaca, Taita Dios 

mandacujpica mana jahualla yaicui tucungachu! 

25Shuj camellorajmi auja rinrintaca, jahualla pasan. Shuj charij runa Taita Dios 

mandacujpi chaiman yaicunaca, chaitapish yalli sinchimari– nijpicarin, 

26yachacujcunaca ashtahuan mancharinacushpami: –Shinashpaca ¿pitaj quishpiri 

tucungari?– nircacuna. 

27Chaimi Jesusca paicunata ricushpaca: –Gentecunapajca sinchitajmari, ashtahuanpish 

Taita Diospajca imapish jahuallami– nirca. 

28Chaimi Pedroca: –Ñucanchijca tucuita saquishpami, cantaca caticunchij– nijpi, 

29Jesusca cashna nirca: –Cashnatajmi nini: Maijanpish ñucata caticushcamantapish, 

alli huillaimantapish paipaj huasita, huauquicunata, panicunata, yaya mamata, 

huarmita, huahuacunata, allpacunatapish saquishpaca, 

30ñucata caticushcamanta catirashpa llaquichicujpipish, cunan punllacunapi 

chasquinataca patsaj cutihuanmi huasicunata, huauquicunata, panicunata, 

mamacunata, huahuacunata, allpacunatapish chasquinga. Shinallataj shamuj 

punllapicarin, huiñai causaitami chasquinga. 

31Ashtahuanpish cunan puntapi cajcunaca achcacunami huashayachishca cangacuna. 

Cunan huashaman cajcunaca puntapimi cangacuna– nircami. 

Jesusca pai huañuna cashcata cutin huillashcami 
(Mt 20:17–19; Lc 18:31–34) 

32Jerusalenman rina ñanta huichiyacushpaca Jesusca ñaupashpami ricurca. 

Yachacujcunaca manchai, manchaillami caticurcacuna. Chaimi chunga ishquicunata 

ch'icanyachishpaca, paita imallata rurana cashcata huillai callarishpa cashna nirca: 

33–Cunanca Jerusalenmanmi huichiyacunchij. Chaipimi Runa Aichayujtaca 

curacunata mandajcunaman, mandashcacunata quillcajcunaman entregangacuna. 

Paicunaca huañunami cangui nishpami mana israelcunaman entregangacuna. 

34Paicunaca chanzata rurashpami azotingacuna, ch'ucangacuna, huañuchingacuna. 

Huañuchijpipish quimsa punllapica causaringallami– nircami. 

Santiagopish Juanpish mañashcami 
(Mt 20:20–28) 

35Chaipimi Zebedeopaj churicunaca Jacobopish, Juanpish Jesuspajman 

c'uchuyashpaca: –Yachachij, ñucanchij caita mañagrinchij chaita rurapai– nircacuna. 

36Chaimi Jesusca: –¿Imatataj rurachun ninguichij?– nijpi, 

37paicunaca: –Can tucui rurai tucuj cashcahuan mandacushpaca, shujtaca alli 

ladoman, caishujtaca lluqui ladoman tiyachingui– nircacuna. 

38Chaimi Jesusca: –Imata mañacushcatapish mana yachanguichijchu. ¿Ñuca ubyana 

cashca vasomantaca ubyai tucunguichijchari, ñuca imahuan bautizarishcapipish, 

bautizari tucunguichijchari?– nijpi, 

39paicunaca: –Ari, chashna rurai tucunchijmi– nircacuna. Chaimi Jesusca: –Ñuca 

ubyashca vasomantapish ubyanguichijmi, ñuca imahuan bautizarishcapipish 

bautizaringuichijmi. 

40Ashtahuanpish ñuca alli ladoman, lluqui ladoman maijanta tiyachinaca mana 

ñucapajchu. Chaitaca ñuca Yayami maijancunapaj allichishca cashpaca, chaipica 

tiyachinga– nircami. 

41Chaita caishuj chunga yachacujcuna uyashpaca, Jacobohuanpish, Juanhuanpish 

p'iñarijpimi, 

42Jesusca paicunata cayashpa: –Jatun mandajcunallami paicunalla tucuita mandaj 

cashun nincuna. Cai pachapi llajtacunata mandajcunallami, paicuna yuyashca shinata 

rurashpa mandancuna. Chaitaca yachanguichijmi. 

43Ashtahuanpish cancunapurapica, mana chashnachu canga. Cancunapuramanta 

maijanpish jatun casha nijca, caishujcunapajta rurajmi canga. 

44Cancunapurapi maijanpish puntapi casha nishpaca, tucuicunapajta rurajmi canga. 

45Runa Aichayujca servishca cangapajca, mana shamurcachu, ashtahuanpish 

servingapaj. Paipaj causaita cushpa tucuicunata randishpa cacharichingapajmi 

shamurca– nircami. 

Jesusca mana ricuj Bartimeota alliyachishcami 
(Mt 20:29–34; Lc 18:35–43) 

46Chaimantaca Jericomanmi chayamurcacuna. Jericomanta Jesusca paipaj 

yachacujcunandij, shujtaj achcacunandijpish llujshishpa ricujpica, paicuna rina ñan 

uripimi Timeopaj churi Bartimeo tiyacurca. Paica, ñahui mana ricuj cashpami 

mañashpa tiyacurca. 

47Nazaretmanta Jesús chaita pasacun nijta uyashpami: –¡Davidpaj Churi Jesús, ñucata 

llaquihuai!– nishpa caparijpi, 

48chaipi cajcunaca upalla cai nishpa jarcarcacuna. Ashtahuanpish paica: –¡Davidpaj 

Churi, ñucata llaquihuai!– nishpami ashtahuan caparirca. 

49Chaita uyashpa Jesús chaipi shayarishpaca: –Paita pushamugrichij– nijpi chai 

pushanaman rijcunaca: –Cushicushpa jatari, cayacunmari– nircacunami. 

50Pai pillurishcatapish chaipi shitashpa jatarishcahuan Jesuspajman shamujpimi, 

51Jesusca: –¿Imatataj rurachun ningui?– nishpa tapujpi, mana ricujca: –Yachachij, 

ñuca ñahuicunata alliyachihuai– nirca. 

52Chaimi Jesusca: –Rilla, can crishcamantami alliyashcangui– nirca. Chashna ninca 

paipaj ñahui ricujpimi Jesús ricun ñanllatataj paita catishpa rirca. 

MARCOS 11 

Jerusalenman Jesús yaicushcami 
(Mt 21:1–11; Lc 19:28–40; Jn 12:12–19) 

1Jerusalenman chayamucushpaca, Betfagé, Betania pueblocuna ch'imbanij Olivocuna 

tiyan urcupi cashpami Jesusca, paipaj yachacujcunamanta ishquita cachacushpaca, 

2cashna nirca: –Chai ch'imbanij uchilla llajtaman richij. Chaiman chayashpaca pi 

manaraj tiyarishca shuj uchilla burrito huatashca shayacujtami japinguichij. Chaita 

cacharishpa pushamuichij. 

3Cacharicujpi pi imata nijpica: “Mandaj Jesusmi pushaj cacharca, ñallami saquij 

cachanga”– ninguichij nircami. 

4Paicuna rishpaca, ñan muyurin uri huasi canlla pungupi huatashca huahua burrotami 

cacharicurcacuna. 

5Chaimi maijan chaipi cajcunaca: –¿Imapajtaj huahua burrotaca cacharicunguichij?– 

nijpi, 

6Pushacujcunaca Jesús mandashca shinallataj nijpica, pushachun saquircacunallami. 

7Huahua burrota Jesuspajman pushamushpaca, churanacunatami huahua burro jahuapi 

churarcacuna. Jesusca chaipimi tiyarirca. 

8Achca gentecunami paicunapaj churanacunata Jesús ricun ñanpi mantarcacuna. 

Shujtajcunaca yura ramacunata p'itishpami, ñanpi churarcacuna. 

9Chai tucui catishpa ñaupashpa ricujcunaca: –¡Hosanna! ¡Jatun Diospaj shutipi 

shamucujtami alli ninchij! 

10¡Ñaupa yaya Davidpaj mandanapi mandangapajmari shamucun! ¡Hosanna cantaca 

jahua pachapipish alli nishca cachun!– nircacunami. 

11Jesusca Jerusalenman chayashpaca, Taita Diospaj huasimanmi yaicurca. Tucuita 

ricushca q'uipaca, ñalla tutayacujpimi chunga ishqui yachacujcunandij Betaniaman 

rirca. 

Mana p'ucuj higo yurata Jesús chaquichishcami 
(Mt 21:18–19) 

12Cayandij punlla Betaniamanta llujshishpa ricushpami Jesusca yaricachirca. 

13Chaimi carumanta shuj higo yura p'angasapa cajta ricushpaca, higo tiyanpishchari 

nishpa ricunaman rirca. Chaiman chayajpica, p'angacunallami junda cashca carca. 

Manaraj p'ucuna punlla cashcamantami higoca mana tiyashca carca. 

14Chaimi Jesusca higo yurataca: –¡Cunanmanta pacha pipish amataj canmantaca 

micuchuncuna!– nishpa rimarca. Paipaj yachacujcunaca chaitami uyarcacuna. 

Taita Diospaj huasipi c'atujcunata Jesús llujshichishpa cachashcami 
(Mt 21:12–17; Lc 19:45–48; Jn 2:13–22) 

15Chai q'uipaca Jerusalenmanmi shamurcacuna. Taita Diospaj huasiman Jesús 

yaicushpaca, c'atucujcunata, randicujcunatapish tucuicunatami llujshichishpa 

cacharca. Cullquita cambiayajcunapaj mezacunatapish, palomacunata c'atujcuna 

tiyarinacunatapish t'angashpami pambaman shitarca. 

16Shinallataj Taita Diospaj huasi canllata aparishcacuna caiman chaiman 

pasachunpish pita mana saquircachu. 

17Chaipica cashna nishpami yachachirca: –Taita Dios Quillcachishcapica: “Ñuca 

huasica, tucui llajtapi causajcuna tandanacushpa ñucata mañana huasimi canga” 

ninmi. Ashtahuanpish cancunaca, shuhuacunapaj jutcutamari rurashcanguichij– 

nircami. 

18Chashna nijta mandashcacunata quillcajcunapish, curacunata mandajcunapish 

uyashpaca, ima shinapish huañuchinatami yuyarircacuna. Chashna 

yuyarinacucushpapish Jesús yachachishcataca allimi yachachin nishpa tucuicuna 

uyanachicujpimi, paicunata manchashcamanta mana imata rurai tucurcacuna. 

19Ña tutayamujpica, Jesusca Jerusalenmanta llujshishpa rircallami. 

Canmantaca pi mana imata micungachu nishca higo yura chaquirishcami 
(Mt 21:19–22) 

20Cayandij tutamanta higo yura c'uchuta ricushpami, chai yuraca sapimanta 

chaquirishcata ricurcacuna. 

21Chaita ricushpami Pedroca Jesús rimashcata yuyarishpaca: –Yachachij, riquiyari 

can amataj p'ucuchun nishca higo yuraca chaquirishcamari– nijpi, 

22Jesusca: –Taita Diospi crichij. 

23Maijanpish cai urcuta: “Caimanta anchushpa, mama cuchapi siririgri” nishpa, 

shungupi mana caita chaita yuyashpa Taita Dios pajtachinata crijpica, chaica 

pajtangallami. Ricunguichij, chashnatajmi tucunga. 

24Chaimanta cashnami nini: Taita Diosta imata mañashpaca, ña japinataj cashcata 

crishpa mañaichij, chasquinguichijmi. 

25Cancuna Taita Diosta mañacushpaca, maijan cancunapaj mana allita rurashca 

cajpica paitaraj perdonaichij. Chashna rurajpimi, jahua pachapi caj cancunapaj 

Yayaca, cancunapaj juchacunatapish perdonanga. 

26Cancuna shujtajcunata mana perdonajpica, jahua pachapi caj cancunapaj Yayapish, 

cancunapaj juchacunataca mana perdonangachu– nircami. 

Jesusca mandajmi 
(Mt 21:23–27; Lc 20:1–8) 

27Cutinllataj Jerusalenman yaicushpaca, Taita Diospaj huasipimi Jesusca puricurca. 

Chaipi cajpimi curacunata mandajcuna, mandashcacunata quillcajcuna, cunaj 

yuyajcunapish Jesuspajman c'uchuyamurcacuna. 

28Paicunaca: –¿Pi mandajpitaj chashna rurangui? ¿Pitaj chashna rurachun, cantaca 

mandarca?– nishpa tapujpimi, 

29Jesusca: –Ñucapish cancunataca, shuj tapunata tapusha. Chaita cutichijpica, pi 

mandajpi caicunata ruracushcata ñucapish huillashami. 

30Bautizaj Juan bautizachunca ¿Taita Dioschu, runacunachu pitaj cachashca canga?– 

nircami. 

31Chaimi paicunapura parlanacushpaca cashna ninacurca: –Juantaca Taita Dios 

cachashcami nijpica: “Shinashpaca ¿ima nishpataj pai huillashcataca mana 

crircanguichij?” ningami. 

32“Shinallataj Juantaca Taita Dios cachashca huillajtaj cashcata tucuicuna 

yachashcamantami, runacunalla cachashcami nishpapish mana ni tucunchijchu” 

ninacurcacuna. 

33Chaimi Jesusmanca: –Mana yachanchijchu– nijpi, Jesusca: –Ñucapish pi mandajpi 

chashna ruracushcataca mana huillanichu– nirca. 

MARCOS 12 

Millai chagrajcunamanta yuyachishpa parlashcami 
(Mt 21:33–46; Lc 20:9–19) 

1Jesusca, yuyachij parlocunahuan yachachi callarishpaca: Shuj runaca paipaj allpapi 

uvacunata tarpushpami, chaitaca muyundijta pircashpa, uvacunata capingapaj shuj 

jutcuta, chapangapaj shuj torretapish rurarca. Chaimantaca shujtaj chagrajcunaman 

arrendachishpami, caru llajtaman rirca. 



1898 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

2Uvacunata tandana punllacuna pajtajpica, paipaj cana cashcata chasquimuchunmi, 

shuj servijta chagrajcunapajman cacharca. 

3Ashtahuanpish chagrajcunaca chai servij chayajpica macashpami, imata mana cushpa 

tigrachishpa cacharcacuna. 

4Cutinllataj shujtaj servijta cachajpica, paitapish rumicunahuan umata p'aquishpami, 

c'amishpa cacharcacuna. 

5Cutin shujtaj servijta cachajpipish, paitapish huañuchircacunami. Chai q'uipa shujtaj 

achcacunata cachajpipish, shujcunataca macarcacunami, caishujcunataca 

huañuchircacunami. 

6Tucui chaicunapaj q'uipaca, chagrayujca shujlla c'uyashca churitami: “Ñuca 

churitatajca cazungami” nishpa cacharca. 

7Chai churi chayajpi paita ricushpacarin chagrajcunaca: “Caimari paipaj churi cai 

tucuitaca paimari japinga. Pai japinataca ñucanchij japingapaj shamuichij paita 

huañuchishunchij” nircacunami. 

8Paicunaca huañuchishpami, uva chagramanta canllaman llujshichishpa shitarcacuna. 

9Chashna rurajcunataca chagrayuj amo shamushpaca ¿imatashi ruranga? Chai 

chagrajcunataca huañuchishpami, paipaj uva chagratapish shujtajcunaman cunga. 

10¿Quillcachishcatapish manachu rezarcanguichij?: “Huasichijcuna yanganchishpa 

shitashca rumillatajmi, callaripi churana rumi tucushca. 

11Chaitaca Jatun Diosllatajmi chashna rurashca. Chaita ricushpaca mancharishpami 

cushicunchij ninmi” nircami. 

12Chai yuyachij parlohuanca paicunallatataj rimacushcata entendishpami, ima 

shinapish prezu japina yuyailla tucurcacuna. Ashtahuanpish tucui chaipi cajcunata 

manchashcamantami imata mana nishpa rircallacuna. 

Tributomanta tapushcami 
(Mt 22:15–22; Lc 20:20–26) 

13Chai q'uipami maijan fariseocunatapish Herodespura caj maijancunatapish Jesusta 

imata tapujpi ima mana allita nijpica, juchachishun nishpa tapuchun cacharcacuna. 

14Paicuna shamushpaca: –Yachachij, canca imatapish ima shina cashcatataj 

yachachijmi cangui. Taita Diosta ima shina cazunatapish chaitataj yachachijmi 

cangui. Pita mana manchashpa paicunapi alli ricuringa raicullaca mana yachachijchu 

cangui. Chaimi caita tapushun ninchij. Cesarman tributota cunaca mandashcapi nishca 

shinaca ¿allichu canga imashi? ¿Cushunchu, manachu cushun?– nircacunami. 

15Jesusca paicunataca mishqui shimi jayaj shungucuna cajta yachashpami: –¿Ima 

nishpataj ñucataca umashun nicunguichij? Shuj denariota ricungapaj apamuichij– 

nircami. 

16Paicuna apamujpica: –¿Pipaj ñahuitaj, pipaj shutitaj?– nishpa Jesús tapujpimi: –

Cesarpajmi– nircacuna. 

17Chaimi Jesusca: –Cesarpajtaca paiman cuichij, Taita Diospajtaca Taita Diosman 

cuichij– nishpa cutichijpimi, paitaca mancharircacuna. 

Huañushcacuna causarinamanta tapushcami 
(Mt 22:23–33; Lc 20:27–40) 

18Chai q'uipami huañushcacunaca mana causaringachu nij saduceocuna Jesusta 

tapunaman shamushpaca: 

19–Yachachij, maijan cashpapish huahuacunata manaraj charishpa huañujpica, 

huañujpaj huauquillataj chai viuda huarmihuan cazarashpa huauquipaj randi 

huahuacunata charichun nishpami, Moisesca quillcashca. 

20Canchis huauquindijmi tiyarca: Punta huauquimi cazararca. Paica huahuacunata 

manaraj charishpami huañurca. 

21Chaimantami q'uipa huauquica, chai viuda huarmihuan cazararca. Paipish 

huahuacunata manaraj charishpami, huañurca. Chaipaj q'uipa huauquipish 

huahuacunata manaraj charishpallatajmi huañurca. 

22Tucui canchis huauquindijcunatajmi chai viuda huarmihuan cazarashpa 

huahuacunata manaraj charishpa huañurcacuna. Tucuicunapaj q'uipaca chai viuda 

huarmipish huañurcami. 

23Shina cajpica, huañushcacuna causarimui punllapica, chai canchishuantaj 

cazarashca cashcamantaca ¿maijanpajshi chai huarmica canga?– nircacunami. 

24Chaimi Jesusca: –Cancunaca Quillcachishcacunatapish mana yachashcamanta, Taita 

Diosca tucuita rurai tucuj cashcatapish mana entendishcamantami pandaricunguichij. 

25Huañushcacuna causari punllapica, mana cazarangacunachu, cazarachinapish mana 

tiyangachu. Ashtahuanpish paicunaca, jahua pachapi caj Taita Diospaj angelcuna 

shinami cangacuna. 

26Zarza yura rupacunmanta Taita Dios rimashcata Moisés quillcashcataca ¿manachu 

rezashcanguichij? Taita Diosca chai yuramantami: “Ñucaca Abrahampaj Taita Dios, 

Isaacpaj Taita Dios, Jacobpaj Taita Diosmi cani” nishpa huillarca. Chashna nishpaca 

paica huañushcacuna causarina cashcatami Moisesmanca huillashca. 

27¡Taita Diosca mana huañushcacunapaj Taita Dioschu, ashtahuanpish causajcunapaj 

Taita Diosmari! Chaitami cancunaca, mana entendicunguichij– nircami. 

Mandashcacunamantaca maijantaj ashtahuan yalli alli nishcami 
(Mt 22:34–40) 

28Saduceocunahuan Jesús parlanacushpaca tucuita alli cutichijta uyashpami, 

mandashcacunata quillcajcunapuramanta shuj runa Jesuspajman c'uchuyashpaca: –

Tucui mandashcacunamantaca ¿maijantaj ashtahuan yalli alli?– nijpimi, 

29Jesusca cashna nirca: –“Uyaichij israelcuna tucui mandashcacunamanta ashtahuan 

yalli allica caimi: Jatun Dios ñucanchij Taita Diosca, Jatun Diosmari. Paica shujllami. 

30Jatun Dios, cambaj Taita Diostaca tucui shunguhuan, tucui almahuan, tucui 

yuyaihuan, tucui fuerzahuan c'uyangui” ninmi. Cai mandashcami tucuimanta 

ashtahuan yalli allica. 

31Q'uipa mandashcapipish: “Can quiquinta shinallataj shujtajcunatapish c'uyangui” 

ninmi. Cai mandashcacunamanta ashtahuan yalli allica mana tiyanchu– nircami. 

32Chaita uyashpami mandashcacunata quillcajca: –Yachachij, allitami ningui: Shujlla 

Taita Diosmi tiyan, shujtajca mana tiyanchu nishpaca, chaica can nishca shinatajmi. 

33Taita Diostaca tucui shunguhuan, tucui yuyaihuan, tucui almahuan, tucui 

fuerzahuan c'uyana, quiquinta shinallataj shujtajcunatapish c'uyanaca allimi. Cai 

ishqui mandashcacunata pajtachinami Taita Diosman cushpa tucuita 

rupachishcatapish, sacrificiocunatapish ashtahuan yalli allica– nircami. 

34Yachashcata alli yuyarishpa cutichijta ricushpami Jesusca: –Canca, Taita Dios 

mandacujpica ña yaicunallami cangui– nircami. Jesús chashna nijpica, pi mana 

ashtahuan tapui tucurcacunachu. 

¿Cristoca pipaj Churitaj? 
(Mt 22:41–46; Lc 20:41–44) 

35Jesusca Taita Diospaj huasipi yachachicushpaca: –¿Ima nishpataj mandashcacunata 

quillcajcunaca Cristotaca, Davidpaj Churimi nincuna? 

36Davidllatajmi jucha illaj Espíritu yuyachijpica: “Jatun Diosca ñucata Mandajtaca: 

Canta p'iñajcunata cambaj chaqui sarunapi churangacama, ñuca alli ladoman tiyarilla” 

nirca. 

37Davidllataj ñuca Mandaj nijpica ¿ima shinataj paipaj churica cangari?– nircami. 

Chaipi caj achcacunaca allimari yachachin nishpami ashtahuan uyanachircacuna. 

Mandashcacunata quillcajcunata Jesús rimashcami 
(Mt 23:1–36; Lc 11:37–54; 20:45–47) 

38Jesús yachachicushpaca cashnami nirca: –“Mandashcacunata quillcajcuna shinaca 

ama canguichijchu. Paicunaca pambata pichacujta churashpa purinatami munancuna. 

Plazacunapipish allillachu cangui nishca canatami munancuna. 

39Sinagogacunapi, mai jatun micuicunapipish puntapi tiyarinatami munancuna. 

40Paicunaca viudacunapaj huasicunatapish quichushpa millpujcunami. Alli 

ricuringaraicuca, unitami Taita Diosta mañaj tucuncuna. Chashna rurajcunataca 

yallitaj jatunta llaquichishcami canga”– nircami. 

Viuda huarmi ofrendata cushcami 
(Lc 21:1–4) 

41Jesusca, Taita Diospaj huasipi cashpaca, ofrendata churana ch'imbapurapimi 

tiyarirca. Chaipi cashpami ofrendata churanapi ofrendata churacujta ricurca. Achcata 

charij taucacunami, achcata churacurcacuna. 

42Shinallataj shuj huajcha viudapish shamushpaca, pai charicushca ishqui quillu 

cullquitami churarca. 

43Chaimi paipaj yachacujcunata cayashpaca: –Cai huajcha viudami, ofrendataca tucui 

shujtajcunamanta yallita churan. Chaica chashnatajmi. 

44Tucui caishujcunaca achcata charishpapish, puchushcallatami churarcacuna. 

Ashtahuanpish paica, huajcha cashpapish, pai causanapaj tucui charishcatamari 

churan– nircami. 

MARCOS 13 

Taita Diospaj huasitaca urmachingacunami nishcami 
(Mt 24:1–2; Lc 21:5–6) 

1Taita Diospaj huasimanta Jesús llujshicujpimi, paipaj yachacujcunamanta shujca: –

Yachachij, cai huasicunata chai huasipaj jatun rumicunata ricuyari– nijpimi, 

2Jesusca: –Taita Diospaj cai huasica ima shinalla rurashca cashcata ricushpachu 

¿mancharingui? Caica shuj rumillapish mana pircashca saquiringachu, tucuimi 

urmachishca canga– nircami. 

Cai shina causai tucurinata ricuchij llaquicuna tiyanami 
(Mt 24:3–28; Lc 21:7–24; 17:22–24) 

3Chai q'uipaca, Taita Diospaj huasi ch'imbapurapi caj Olivocuna tiyan urcupimi 

Jesusca tiyarirca. Chaipimi Pedro, Jacobo, Juan, Andrespish Jesustaca paillata cashna 

tapurcacuna: 

4–Huillahuayari can huillacushcaca ¿ima punllataj chashna tucungari? ¿Ima 

ricuchinata ricushpataj tucui chaicuna pajtamucushcataca yachashun?– nircacuna. 

5Chaimi Jesusca, cashna huillai callarirca: –Cancunataca pi ama umachun yuyaihuan 

canguichij. 

6Achcacunami ñuca shutipi shamushpaca: “Ñucami Cristo cani” nishpa, achcacunata 

umangacuna. 

7Jatun macanacuicunami tiyan, shujtaj llajtacunapipish ñami macanacugrin 

ninacujtami uyanguichij. Cancunaca ama pandaringuichij yuyaihuan canguichij. 

Tucui caicunaca pajtanatajmi. Chashna tucujpipish cai shina causaica manaraj 

tucuringachu. 

8Mama llajtaca caishuj mama llajtahuan macanacungami, shinallataj jatun 

mandajcunapurapish macanacungacunami. Pamba chujchushpa t'imburicuna, 

yaricaicuna, caparinacuicunapishmi tiyanga. Cai tucui llaquicunaca, nanai callaricuj 

shinallami canga. 

9Ashtahuanpish cancunallataj huaquichiringuichij. Cancunataca, mandajcunapuralla 

tandanacushcaman apangacunami. Paicunapaj sinagogacunapi azotingacunami. 

Llajtata mandajcunapaj ñaupajman, jatun mandajcunapaj ñaupajmanpishmi ñucata 

caticushcamantaca, pushangacuna. Chaipimi ñucamanta huillanguichij. 

10Cai shina causai tucurinapajca alli huillairajmi tucui cai pachapi huillashca canga. 

11Cancunata pushajpica imatataj nishun, imatataj rimashun nishpa ama chai yuyailla 

canguichijchu. Cancuna ña rimagrijpimi, imalla rimana cashcataca Taita Dios 

rimachinga. Mana quiquin yuyaimantachu rimanguichij, ashtahuanpish cancunataca 

Taita Diospaj Espiritumi rimachinga. 

12Huauquita huañuchichunca huauquillatajmi japichinga. Yayaca churitami 

japichinga. Huahuacunapish yaya mamata p'iñashpa japichishpami huañuchichinga. 

13Ñuca shutimantaca, tucuicuna p'iñashcami canguichij. Ashtahuanpish 

tucuringacama catirajllami quishpiringa. 

14(Maijanpish caita rezajca entendichun) Profeta Daniel nishca shinaca, millanana 

chingachij runa ricurishpami manapish pai tiyarinapi tiyaringa. Chaita ricushpaca, 

Judeapi cajcunaca urcucunapi miticugrichun. 

15Huasi jahuapi cajpish ima charishcata apanaman ama yaicuchun. 

16Chagrapi cajpish, churanata apanaman ama tigrachun. 

17Chai punllacunapica chichu huarmicunapish, chuchucuj huahuayujcunapish ¡aij 

imachari tucunga! 

18Cancuna miticushpa rina punllaca amalla tamya punllacuna cachun Taita Diosta 

mañaichij. 

19Chai punllacunaca jatun llaquimi canga. Cai pachata Taita Dios rurashca 

punllamanta cunancamaca, chashna llaquica mana tiyashcachu, cutinpish manataj 

tiyangachu. 

20Chai llaqui punllacunata Jatun Dios mana utca tucuchijpica, pi mana causanmanchu. 

Ashtahuanpish Taita Diosca pai agllashcacunata c'uyashcamantami, chai llaqui 

punllacunataca utca tucuchinga. 

21Chai punllacunapi maijanpish cancunata: “Riquichij, Cristoca caipimari, mana 

cashpaca chaipimari” nijpipish, amataj cringuichijchu. 

22Chai punllacunaca: “Ñucami Cristo cani” nishpa llullajcunapish, profetami canchij 

nishpa llullajcunapish tiyangami. Chai llullajcunaca jatun ricuchinacunata, 

milagrocunata rurashpami umangacuna. Taita Dios agllashcacunatapish crichi 

tucushpaca crichingacunami. 

23Ashtahuanpish cancunaca yuyaihuan canguichij. ¡Ñucaca ñaupamanmi imalla 

tucuna cashcataca ña huillani! 

Runa Aichayuj ima shina tigramunami 

(Mt 24:29–35,42–44; Lc 21:25–36) 

24Chai jatun llaqui punllacuna ña tucurijpica intica amsayangami, lunapish mana 

achijyachingachu. 

25Luzerocunapish jahua pachamanta urmangacunami, jahua pachacunapi caj jatun 

mana cuyuripajcunapish chujchungami. 

26Runa Aichayujtaca jahua pachamanta p'uyupi tucuita rurai tucuj cashcahuan, 

achijnicuj sumaj shamucujtami ricungacuna. 

27Pai shamushpaca paipaj angelcunatami cachanga. Paicunami Runa Aichayuj 

agllashcacunataca cai pachapi tiyaj tucui llajtacunamanta uramanta, janajmanta, 

tucuicunata tandachingacuna. 

28Higo yura ima shina cajta ricushpa yuyarichigari: Higo yurapi caj ramacuna 

verdeyashpa p'angacuna huiñashpa jundarijpica usia punllacuna ña 

chayamucushcatami yachanguichij. 

29Chashnallatajmi cai ñuca huillashcacuna pajtacujta ricushpaca, Runa Aichayuj 

shamunaca pungullapi cashcata cancunaca yachanguichij. 

30Cunan punllacunapi causajcunaca, cai huillashcacuna pajtangacama manaraj 

huañungacunachu. Chashnatajmi canga. 

31Jahua pachapish, cai pachapish tucuringami. Ashtahuanpish ñuca huillashca 

shimicunaca manataj tucuringachu. 

32Ima punlla ima hora shamunataca pi mana yachanchu. Jahua pachapi caj 

angelcunapish, Churipish mana yachanchu. Ñuca Yayallami yachan. 

33Cancunaca ima punlla Runa Aichayuj shamuna cashcata mana yachashcamanta, 

ricuraichij, chaparaichij, mañaraichij. 

34Tucui chashna tucunaca shuj runa huasita saquishpa, caru llajtata rij shinami. Chai 

runaca paipajta rurajcunataca, ch'ican ch'ican ruranacunata rurachun mandashpami 

saquin. Shinallataj pungupi cuidajtapish alli chaparacungui nishpami saquin. 

35Chai shinallataj huasiyuj amo shamunata cancunapish mana yachashcamanta, 

yuyaihuan chaparaichij. Paica tutayaitachari, chaupi tutachari, gallo cantaitachari, 

pacaritachari shamunga. 

36Cungaimanta shamushpaca, dormicujta ñataj japinman. 

37Cancunaman huillashcataca, tucuicunamanmi chai shinallataj huillani: 

¡Chaparanguichij!– nircami. 

MARCOS 14 

Jesusta huañuchinata yuyarishcacunami 
(Mt 26:1–5; Lc 22:1–2; Jn 11:45–53) 

1Levadura illaj tandata micuna Pascua fiestapajca, ishqui punllami illarca. Chaipimi 

curacunata mandajcuna, mandashcacunata quillcajcunapish ima shinataj Jesustaca, 

umashpalla japishpa huañuchinchij nishpa yuyarinacucurcacuna. 

2Ashtahuanpish paicunaca: “Cai fiesta punllacunapica ama japishunchijchu, ñataj 

gentecuna ñucanchijtaraj imata ninman” nircacunami. 

Betaniapi Jesús cajpi mishquiman ashnacujta umapi tallishcami 
(Mt 26:6–13; Jn 12:1–8) 

3Jesusca Betaniapi cashpaca lepra ungüihuan cashca Simonpaj huasipimi mezapi 

micushpa tiyacurca. Chaipi cajpimi, shuj huarmica, alabastro botellapi achca valij 

mishquijllata ashnacuj nardota apashpa Jesuspajman shamurca. Chaipimi alabastro 

botellata p'aquishpa, Jesuspaj umapi tallirca. 

4Chaipica maijancunaca paicunapuralla p'iñarinacushpami, cashna ninacurca: –¿Ima 

nishpataj cai mishquijllata ashnacujtaca, yanga tallin? 

5Chaitaca quimsa patsaj yalli denariocunapi c'atushpa huajchacunaman cushpachari 

alli canman carca– nishpami, chai huarmitaca huashalla rimarcacuna. 

6Chaimi Jesusca cashna nirca: –Saquichij ¿ima nishpataj chai huarmitaca chashna 

rimanguichij? Paica ñucapajca allitamari ruran. 

7Huajchacunaca mana illangachu, paicunapaj allita ruranata munashpaca 

ruracunguichijlla. Ashtahuanpish ñucaca, ña mana cancunahuan causacushallachu. 

8Cai huarmica, pai tucui rurai tucushcatami rurashca. Pambanapaj ñuca cuerpo 

allichishca cachunmi, cashna rurashca. 

9Tucui cai pachapica, maipipish cai alli huillaita huillacushpaca, cai huarmi imata 

rurashcatapishmi huillangacuna. Chaipica, allitamari rurashca nishpami 

yuyaringacuna. Chashnatajmi canga– nircami. 

Judas Iscariote Jesusta entregasha nishcami 
(Mt 26:14–16; Lc 22:3–6) 

10Chai q'uipami, chunga ishqui yachacujcunapuramanta Judas Iscarioteca, Jesusta 

japichisha nishpa curacunata mandajcunahuan parlanacugrirca. 

11Jesusta japichisha nijta curacuna uyashpaca, achcata cushicushpami cullquita 

cushun nircacuna. Chai pachamantami Judasca, ima shinapish Jesusta japichinata 

yuyacurca. 

Pascua micuita Mandaj Jesús micushcami 
(Mt 26:17–29; Lc 22:7–23; Jn 13:21–30; 1 Co 11:23–26) 

12Pascua fiesta callari punllapica, levadura illaj tandata micuna, malta c'ari ovejata 

Taita Diosman cushpa rupachinapishmi carca. Chaipimi Jesustaca yachacujcunaca: –

Pascua fiestapi quiquin micuchunca ¿maipitaj allichigrichun ningui?– nijpi, 

13Jesusca paipaj yachacujcunamanta ishquita cashna nishpa cacharca: –Puebloman 

richij. Chaiman chayashpaca, puñu yacu aparishca shuj runahuanmi tupanguichij. 

Paihuan tupashpaca paita catishpa ringuichijlla. 

14Pai maiman yaicujpica, huasiyuj runataca: “Ñucanchij yachachijca: ¿Mai ucupitaj 

Pascua micuitaca ñuca yachacujcunahuan micusha? ninmi” ninguichij. 

15Paica, altibajopi ña allichishca shuj jatun ucutami ricuchinga. Chaipica, ñucanchij 

micunata allichinguichij– nishpami cacharca. 

16Yachacujcuna rishpa puebloman chayajpica, Jesús nishca shinallatajmi pajtarca. 

Chaipimi Pascuapi micunataca allichircacuna. 

17Ña tutayamucujpica, chunga ishqui yachacujcunandijmi Jesusca chayarca. 

18Mezapi ña micucushpami Jesusca: –Cancunapuramanta ñucahuan micucuj shujmi, 

ñucataca huañuchichun entregagrin. Chashnatajmi canga– nircami. 

19Chaimi paicunaca llaquirishpa caishuj chaishuj: –¿Ñucachu cani? ¿Ñucachu cani?– 

nishpa tapunacui callarircacuna. 

20Chaimi Jesusca cashna nirca: –Chunga ishquipuramanta shuj, ñucahuan cai platopi 

tandata jucuchijmi japichinga. 

21Runa Aichayujtaca, quillcachishcapi nishca shinallatajmi huañuchigrin. ¡Aij, Runa 

Aichayujta huañuchichun entregaj runalla! Cai runaca mana huacharishca 

cashpachari, alli canman carca– nircami. 

22Chashna micucushpami Jesusca tandata japishpa, Taita Diosta pagui nirca. Chaita 

chaupishpaca: –Japichij, caica ñuca cuerpomi– nishpami curca. 

23Tandata micushca q'uipaca copata japishpa, Taita Diosta pagui nishpa cujpimi, chai 

copamantaca tucuicuna ubyarcacuna. 

24Chaipimi Jesusca: –Caica, achcacunata quishpichingapaj mushuj ruranata 

callarichishcata ricuchij ñuca jichana yahuarmi. 

25Taita Dios mandacujpi mushujta ubyangacama, uvamanta capishca vinotaca cutinca 

mana ubyashachu. Chashnatajmi canga– nircami. 

Pedroca Jesusta mana rijsinichu nina cashcata Jesús huillashcami 
(Mt 26:30–35; Lc 22:31–34; Jn 13:36–38) 

26Cantota cantashca q'uipa chaimanta llujshishpaca, Olivocuna tiyan urcumanmi 

rircacuna. 

27Chaipimi Jesusca: –Quillcachishcapica: “Michijtaca huañuchishami, oveja canllaca 

caita chaitami ringacuna” ninmi. Chaipi nishca shinallatajmi cunan tutallataj ñucataca 

mana crishpa tucuicuna shitashpa ringuichij. 

28Ashtahuanpish Taita Dios causachishca q'uipaca, cancunapaj ñaupami Galileaman 

risha– nijpimi, 



1906 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

29Pedroca: –Tucuicuna shitashpa rijpipish, ñucaca manataj saquishachu– nirca. 

30Chaimi Jesusca: –Cunan tutallataj gallo manaraj ishqui cutin cantajpimi, ñucataca 

quimsa cutin mana rijsinichu ningui. Chashnatajmi canga– nirca. 

31Ashtahuanpish Pedroca: –Canhuan huañuna cajpipish, ñucaca manataj chashna 

nishachu– nijpica, caishuj yachacujcunapish tucuicunami chashnallataj nircacuna. 

Jesusca Getsemanipi Taita Diosta mañashcami 
(Mt 26:36–46; Lc 22:39–46) 

32Chai q'uipami Jesusca paipaj yachacujcunandij Getsemaní shuti huertaman 

chayashpaca: –Taita Diosta ñuca mañangacama, cancunaca caillapi tiyacuichij– nirca. 

33Chaimantaca Pedrota, Jacobota, Juantapish pushashpa ricushpaca, Jesusca yallitajmi 

llaquiri callarirca. 

34Chaipica: –Ñuca almaca llaquihuan huañucunmari. Cancunaca caipi saquirishpa 

ama dormishpa yuyaihuan caichij– nircami. 

35Jesusca chaimanta ashallata rishpaca, pambacama cumurishpami, ima shinamanta 

llaquita mana apana cajpica, chai llaquita apanata jarcachun nishpami, Taita Diosta 

cashna nishpa mañarca: 

36“¡Yayitu! Cambajca tucui imapish jahuallami. Ima shinamanta jayajta ubyanata 

ñucamanta anchuchina cajpica anchuchipai. Ñuca chashna nijpipish ama ñuca 

munashca shinaca rurapaichu, ashtahuanpish can munashca shina rurapai” nircami. 

37Jesús tigramushpaca dormicujta japishpami, Pedrotaca: –Simón, 

¿dormicunguillachu? ¿Manachu shuj horallatapish mana dormishpa chapai tucungui? 

38Llaquicunapi ama urmangapaj chaparaichij, mañaraichij. Espirituca mañanata 

yuyanmi, ashtahuanpish aichaca shaicushcami– nirca. 

39Cutin rishpaca, ñaupaman shinallatajmi Taita Diosta mañarca. 

40Cutin tigramushpapish dormicujtami japirca. Paicunapaj ñahuicunaca, yallitaj 

dorminaihuan cashcamantami, imata mana cutichi tucurcacuna. 

41Caihuanca quimsa cutin tigramushpaca, cashnami nirca: –¡Cancunaca ashtahuan 

dormishpa samaricunguichijllachu imamí! ¡Ña chailla dormichij! Riquichij, Runa 

Aichayujta juchayujcunapaj maquipi entreganaca ñami pajtashca. 

42¡Jatarichij, jacuchij! Riquichigari ñucata huañuchichun entregajca, ñami 

c'uchuyamucun– nircami. 

Jesusta prezu japishcami 
(Mt 26:47–56; Lc 22:47–53; Jn 18:2–11) 

43Jesús chashna rimacujpirajmi, chunga ishquipuramanta caj Judasca ña chayamurca. 

Paihuanca achca runacunami espadacunahuan, caspicunahuan shamurcacuna. 

Chaicunaca curacunata mandajcuna, mandashcacunata quillcajcuna, cunaj 

yuyajcunapish cachashcacunami carca. 

44Jesusta japichij Judasca: “Maijantami muchani, chaimi canga. Paita japishpaca, alli 

huatashpa pushanguichij” nishpami yachachishca carca. 

45Ña chayamushpa, Jesuspajman c'uchuyashpaca: –¡Yachachij, Yachachij!– nishpami 

mucharca. 

46Judas chashna rurajpica, paicunaca huaicashpami japircacuna. 

47Ashtahuanpish Jesushuan cajcunamanta shujca, espadata surcushcahuanmi, 

curacunata mandajpajta rurajtaca, rinrinta p'itirca. 

48Chaipimi Jesusca paicunataca: –¿Shuhuata shinachu espadacunahuan, 

caspicunahuan ñucataca japij shamunguichij? 

49Ñucaca Taita Diospaj huasipica, punllantami yachachishpa cancunallahuantaj 

carcani. Chaipica mana japircanguichijchu. Ashtahuanpish Quillcachishcacunapi 

nishca shina pajtachunmi, cashnaca ruracunguichij– nircami. 

50Yachacujcunaca tucuicunami Jesusta saquishpa miticushpa rircacuna. 

Shuj moso miticushcami 

51Jesusta pushacujpica shuj mosomi linsohuan pillurishca caticushca carca. Paitapish 

japircacunami. 

52Paitapish japijpica, llushpirishpami pillurishca linsotapish shitashpa lluchulla 

miticushpa rirca. 

Jesusca mandajcunapuralla tandanacushcapaj ñaupajpi cashcami 
(Mt 26:57–68; Lc 22:54–55; Jn 18:12–14,19–24) 

53Curacunata mandajpajmanmi, Jesustaca pushamurcacuna. Chaipica curacunata tucui 

mandajcuna, cunaj yuyajcuna, mandashcacunata quillcajcunapishmi 

tandanacurcacuna. 

54Jesusta pushajpica Pedroca, huasha huashalla catishpami curacunata mandajpaj 

huasi canllacama rishca carca. Chaipimi huasita cuidajcunahuan, ninapi cunushpa 

tiyacurca. 

55Curacunata jatun mandajcuna, tucui mandajcunapuralla tandanacushcacunapish 

tandanacushpami, Jesusta huañunami cangui ningapaj Jesusmanta llullashpa 

huillachun mashcarcacuna. Ashtahuanpish ima juchachinata mana japircacunachu. 

56Achcacunami Jesusmantaca, llullashpa huillarcacuna. Chashna huillashpapish 

shujtaj shujtajtami huillarcacuna. 

57Cutin maijancuna shayarishpaca cashnami Jesusmantaca llullashpa huillarcacuna: 

58–“Maquihuan rurashca Taita Diospaj huasitaca urmachishpami, quimsa punlla 

q'uipaca maquihuan mana rurashca shujtaj huasita shayachisha” nijtami ñucanchijca 

uyarcanchij– nircacunami. 

59Ashtahuanpish chashna huillashpapish shuj shinallaca manataj huillarcacunachu. 

60Chaimi curacunata mandajca, chaupipi shayarishcahuan Jesustaca: –Canta caicuna 

juchachicujpipish ¿manachu imata cutichingui?– nishpa tapujpipish, 

61Jesusca imata mana cutichishpa upalla carcallami. Chaimi curacunata mandajca: –

¿Canca tucuicuna alli nishca Taita Diospaj Churi, Cristochu cangui?– nishpa cutin 

tapujpi, 

62Jesusca: –Ari, ñucaca chaimi cani. Runa Aichayujtaca, tucuita rurai tucuj Taita 

Diospaj alli ladoman tiyacujtapish, jahua pachamanta p'uyupi shamucujtapishmi 

ricunguichij– nircami. 

63Chaimi curacunata mandajca, yallitaj p'iñarishpa paipaj churanacunata lliquirishpa 

cashna nirca: –Ña mana ashtahuan huillajcunata ninchijchu. 

64Dios tucushpa mana manchashpa c'amijtaca, cancunallataj uyanguichijmi. Cunanca 

¿imatataj yuyanguichij?– nijpimi, tucuicuna paica huañunatajmi can nircacuna. 

65Chashna nishpaca maijancunaca ch'ucashpami, ñahuita linsohuan huatashpa 

huajtarcacuna. Chaimantaca: “¡Maijantaj huajtanchij huillaiyari!” nircacunami. 

Huasita cuidajcunapish ñahuipimi c'hajyachircacuna. 

Pedroca Jesusta mana rijsinichu nishcami 
(Mt 26:69–75; Lc 22:56–62; Jn 18:15–18, 25–27) 

66Ucu huasi canllapi Pedro cajpimi, curacunata mandajpajta rurajcunamanta shuj 

servij huarmi shamurca. 

67Chai huarmica Pedro cunucujta ricushpami: –Canpish Nazaretmanta Jesushuanmi 

carcangui– nijpi, 

68Pedroca: –Paitaca mana rijsinichu. Can pimanta rimacushcatapish mana 

entendinichu– nirca. Chashna nishpa huasi canllaman yaicuna punguta llujshicujpica 

galloca cantarcallami. 

69Chai servij huarmillataj cutin Pedrota ricushpaca, tucui chaipi cajcunamanca: –Cai 

runapish, paicunapurallatajmari– ni callarijpimi, 

70Pedroca cutinllataj, mana rijsinichu nirca. Chai asha q'uipaca chaipi cajcunaca 

cutinmi Pedrotaca: –Canpish paicunapurallatajmi cangui. Galileamantatajmi cangui. 

Chaitajmari paicuna shinallataj rimangui– nircacuna. 

71Chaimi Pedroca, ñuca llullajpica Taita Dios ñucata llaquichichun: –¡Chai runataca 

mana rijsinichu. Pitachari nicunguichij!– nirca. 

72Pedro chashna nincami, galloca cutin cantarca. Chaimi Pedroca: “Gallo manaraj 

ishqui cutin cantajpimi, ñucataca quimsa cutin mana rijsinichu ningui” nishpa, Jesús 

nishcata yuyarishpa huacarca. 

MARCOS 15 

Pilatopajman Jesusta pushashcami 
(Mt 27:1–2,11–14; Lc 23:1–5; Jn 18:28–38) 

1Ñalla pacarimugrijpimi, curacunata mandajcunaca, cunaj yuyajcunahuan, 

mandashcacunata quillcajcunahuan, mandajcunapuralla tandanacushcacunahuanpish 

tandanacushpa parlanacurcacuna. Chai q'uipami Jesustaca huatashcata Pilatopajman 

pusharcacuna. 

2Pilatoca Jesustaca: –¿Canca, judiocunata jatun Mandajchu cangui?– nijpi, Jesusca: –

Ari, canllataj ña chashna ninguica– nirca. 

3Chaimi curacunata mandajcunaca, Jesustaca caita chaita nishpa ashtahuan 

juchachircacuna. 

4Cutinmi Pilatoca: –Riqui, cantaca achcata juchachicujpipish ¿manachu imata 

cutichingui imamí?– nirca. 

5Ashtahuanpish Jesusca, imata mana nircachu. Chaimantami Pilatoca achcata 

mancharirca. 

Jesustaca huañunatajmi nishcami 
(Mt 27:15–31; Lc 23:13–25; Jn 18:38–19:16) 

6Pilatoca pascua fiesta punllapica, paicuna maijanta cacharichun nishca shuj 

prezutami cacharij carca. 

7Chaipica Barrabás shuti shuj runami tiyarca. Paica quiquin llajtamanta 

macanacungapaj jatarichishpami shujta huañuchishca carca. Chaimantami paihuan 

jatarijcunandij prezu tiyacurca. 

8Pilatopajman achcacuna shamushpaca, paicuna ima shina ruraj cashca shinallatajmi 

shuj prezuta cacharichun mañai callarircacuna. 

9Chaimi Pilatoca: –¿Judiocunapaj jatun Mandajtachu cacharichun ninguichij?– nirca. 

10Curacunata mandajcunaca, Jesustaca envidiallamanta huañuchichun nishcatami 

Pilatoca yacharca. 

11Ashtahuanpish curacunata mandajcunaca, Barrabasta cacharichun nichij nishpami, 

gentecunataca caparichun yachachircacuna. 

12Cutinllatajmi Pilatoca: –Cancunallataj judiocunata jatun Mandaj nicushcataca 

¿imatataj rurachun ninguichij?– nijpi, 

13paicunaca: –¡Paitaca chacatachun ninchijmi!– nishpami caparircacuna. 

14Cutinllataj Pilatoca: –¿Ima mana allitataj rurashcari?– nircami. Ashtahuanpish 

paicunaca: –¡Chacatachun ninchijmi!– nishpami ashtahuan caparircacuna. 

15Pilatoca gentecunapi alli ricurisha nishpami, Barrabasta cacharirca. Jesustaca 

azotichishca q'uipami, chacatachun curca. 

16Chaimi soldadocunaca, Pilato mandana huasi canllaman Jesusta pushashpa, chaipi 

caj tucui soldadocunata tandachircacuna. 

17Paicunaca amsa puca capata p'achallichishpami, umapica cashamanta ahuashca 

coronata churachircacuna. 

18Chashna rurashpaca: –¡Judiocunapaj jatun Mandaj allimari cangui!– nij tucunatami 

callarircacuna. 

19Chaipica shuj carrizohuan umapi garrotishpami, ch'ucashpa, paipaj ñaupajpi 

cungurishpa adoraj tucurcacuna. 

20Chanzata rurashca q'uipaca, p'achallichishca amsa puca capata anchuchishpami, 

paipaj churanallatataj cutin churachishpa, chacatanaman pushangapaj 

llujshichircacuna. 

Jesusta chacatashcami 
(Mt 27:32–56; Lc 23:26–49; Jn 19:17–30) 

21Jesusta chacatanaman pushacushpaca, chagramanta shamucuj Cirenemanta 

Simonhuanmi tuparca. Paitaca cai cruzta apari nishpami mandarcacuna. Paica 

Alejandropaj, Rufopaj yayami carca. 

22Jesustaca Gólgota shuti urcumanmi pusharcacuna. (Gólgota nishcaca: “Uma Tullu” 

nisha ninmi). 

23Chaipica, mirrahuan chagrushca vinotami ubyachishun nircacuna. Jesusca mana 

ubyarcachu. 

24Jesusta chacatashpaca maijanlla imata apana cashcata ricungapajmi Jesuspaj 

churanacunataca sorteashpa chaupircacuna. 

25Jesustaca iscun horas tutamantatami chacatarcacuna. 

26Imamanta huañuchishcata huillaj quillcapica: “Judiocunapaj jatun Mandajmi” 

nishcami tiyacurca. 

27Jesushuanca ishqui shuhuacunatapishmi chacatarcacuna. Shujtaca alli ladoman, 

caishujtaca lluqui ladomanmi chacatarcacuna. 

28Paicunahuan chacatajpimi: “Millaita rurajcunata shinallatajmi paicunahuan 

llaquichishca canga” nishpa Quillcachishcapi nishcaca pajtarca. 

29Chaita puricujcunaca, paicunapaj umata cuyuchishpami cashna nishpa 

c'amircacuna: –¡Jajai! Canca, Taita Diospaj huasita urmachishpa, quimsa 

punllallapica cutin shayachishami nircanguica. 

30Canllataj quishpirishpa cruzmanta uricuiyari– nircacunami. 

31Chai shinallatajmi curacunata mandajcunapish, mandashcacunata quillcajcunapish 

Jesustaca chanzata rurashpa, caishuj chaishuj cashna ninacurcacuna: –Shujtajcunataca 

quishpichircami, ashtahuanpish paillatajca manamari quishpiri tucunchu. 

32¡Israelcunapaj jatun Mandaj Cristo cashpaca, ñucanchij ricushpa cringapaj, 

cruzmanta cunanllataj uriyachun!– nircacunami. Jesushuan chacatashcacunapish 

c'amircacunami. 

33Chaupi punllamanta quimsa horas chishicamami tucui cai pacha amsayarca. 

34Chai horallatajmi Jesusca: –¡Eloi, Eloi!, ¿lama sabactani?– nishpa sinchita 

caparirca. (Chaica: “Ñuca Dioslla, ñuca Dioslla, ¿ima nishpataj ñucallata 

saquihuanguiyari?” nisha ninmi). 

35Chaipi cajcunamanta maijancuna chaita uyashpaca: –Riquichij, Eliastamari 

cayacun– nircacunami. 

36Chaita uyashpaca chaipi cajcunamanta shujmi, callpashpa rishcahuan shuj esponjata 

japishpa vinagrepi satishpaca, carrizo puntapi churashpa Jesusman ubyachirca. 

Chashna rurashpaca: –Ricushunchij, ¿cruzmanta Elias uriyachij shamunchu, imamí?– 

nircami. 

37Jesusca, sinchita caparishpa huañurcallami. 

38Jesús huañujpica, Taita Diospaj huasi ucupi jarcachishca linsoca jahuamanta 

urimanmi chaupirirca. 

39Jesusta chacatashca ñaupajpi caj patsaj soldadocunata mandajca, caparishpa 

huañujta ricushpami: –¡Caica Taita Diospaj Churitajmari cashca!– nirca. 

40Jesusta chacatashcataca achca huarmicunami carullamanta ricucurcacuna. Chai 

huarmicunapurapica, Magdalamanta María, q'uipa Jacobopaj, Josepaj mama 

Mariapish, Salomepishmi carca. 

41Paicunaca Galileapi Jesús puricujpimi, paipajta rurashpa catimurcacuna. 

Jerusalenman Jesushuan huichiyamuj achca huarmicunapishmi carca. 

Jesusta pambashcami 
(Mt 27:57–61; Lc 23:50–56; Jn 19:38–42) 

42Samana punllapaj allichina punllaca ñami chishiyarca. 

43Chai chishimi mandajcunalla tandanacushcapuramanta Arimateamanta caj José 

shamurca. Paica paicunapurapica alli nishcami carca. Paipish Taita Dios mandana 

punllata shuyacujmi carca. Paimi mana manchashpa, Pilatopajman shamushpaca 

Jesuspaj cuerpota pambangapaj mañarca. 

44Jesusca ñami huañushca nijta Pilato uyashpaca, mancharishpami huañurcatajchu 

imashi nishpa yuyacurca. Patsaj soldadocunata mandajta cayashpa, ñachu huañun 

nishpa, 

45tapujpimi patsaj soldadota mandajca: –Ari, ñami huañun– nijpi Pilatoca: 

Shinashpaca Jesuspaj cuerpotaca pambagrichun Joseman cugrichij nirca. 

46Joseca shuj linsota randishpami, Jesuspaj cuerpota uricuchishpaca linsohuan 

pilluchirca. Chaimantaca sinchi q'uillinpi quinriman jutcushcapi churashpami, jatun 

rumita singuchishpa jutcutaca huichcarca. 

47Jesusta maipi churajtaca, Magdalamanta Mariapish, Josepaj mama Mariapishmi 

ricurcacuna. 

MARCOS 16 

Jesús causarishcami 
(Mt 28:1–10; Lc 24:1–12; Jn 20:1–10) 

1Samana punlla chishiyashpa tucurijpica, Magdalamanta Mariapish, Jacobopaj mama 

Mariapish, Salomepishmi mishquijllata ashnacujta, Jesuspaj cuerpopi churagringapaj 

randircacuna. 

2Semana callari tutamanta, inti ña llujshicujpimi, pambashcaman shamurcacuna. 

3Paicunaca: –¿Jutcu pungupi churashca rumitaca pitaj anchuchingari?– 

ninacurcacunami. 

4Ashtahuanpish paicuna ricunapajca, chai jatun rumitaca ña anchuchishca cashcatami 

ricurcacuna. 

5Chaimanta jutcuman yaicushpaca, alli ladomanca yurajlla suni churanata churashca, 

shuj moso tiyacujta ricushpami mancharircacuna. 

6Ashtahuanpish chai mosoca: –Ama mancharichijchu. Nazaretmanta chacatashca 

cashca Jesustami mashcacunguichij. Paica causarishcamari, mana caipichu. Paita 

maipi churashca cashcapi ricuichij. 

7Paipaj yachacujcunamanpish, Pedromanpish huillagrichij. Cancunapaj ñaupami 

Galileaman ña rirca. Chaipimi pai nishca shinallataj ricunguichij– nircami. 

8Chaimi chai huarmicunaca manchaihuan chujchushpa, jutcumanta llujshishcahuan 

rircacuna. Manchaihuan cashcamantami piman imata mana nircacuna. 

Magdalamanta Mariaman Jesús ricurishcami 
(Jn 20:11–18) 

9Semana callari tutamanta Jesús causarishpaca, Magdalamanta Mariamanrajmi 

puntaca ricurirca. Chai huarmimantami Jesusca, canchis supaicunata llujshichishca 

carca. 

10Paimi Jesushuan purijcunamanca Jesusca causarishcami nishpa huillarca. Paicunaca 

llaquirishpami huacacushcacuna carca. 

11Jesús causarishcata María huillajpipish, Jesusca causacushca canata, María ricushca 

canatapish paicunaca mana crircacunachu. 

Ishqui yachacujcunaman Jesús ricurishcami 
(Lc 24:13–35) 

12Chai q'uipaca, ishqui yachacujcuna shujtaj puebloman ricujpimi, Jesusca shujtaj 

shina ricurirca. 

13Paicuna tigrashpa yachacujcunaman huillajpipish mana crircacunachu. 

Jesusca apostolcunata huillagrichun mandashcami 
(Mt 28:16–20; Lc 24:36–49; Jn 20:19–23) 

14Chai q'uipaca paipaj yachacujcuna micucujpimi chunga shuj yachacujcunamantaj 

ricurirca. Chaipimi Jesusca: –Ñuca causarishcata ricujcuna huillajpipish rumi shungu 

cashpami mana crircanguichij– nishpami sinchita rimarca. 

15Cashnapishmi nirca: –Alli huillaita tucuicunaman huillangapaj tucui cai pachata 

richij. 

16Alli huillaita maijanpish crishpa bautizarijtaca quishpichishcami canga. 

Ashtahuanpish mana crijtaca, jatun llaquiman cachashcami canga. 

17Ñucata crijcunaca, pi mana rurai tucushca caicunatami rurangacuna: Ñuca shutipimi 

supaicunataca llujshichingacuna, shujtaj rimaicunatapishmi rimangacuna. 

18Culebracunata maquihuan japijpipish, ima huañuipajta ubyajpipish imata mana 

rurangachu. Ashtahuanpish ungushcacunapaj jahuapi maquita churashpa 

alliyachingacunami– nircami. 

Jahua pachaman Jesús rishcami 
(Lc 24:50–53) 

19Shinallataj Mandaj Jesús tucuita rimajpica, paitaca jahua pachamanmi aparca. 

Chaipica, Taita Diospaj alli ladopimi tiyarirca. 

20Yachacujcuna chaimanta rishpaca, tucui llajtacunapimi huillarcacuna. Chashna 

huillacujpica Mandaj Jesusmi paicunataca ayudarca. Milagrocunata rurachishpami 

paicuna huillacushcaca Jesusllataj huillachicushca cashcata ricuchirca. Chashna 

cachun. 

LUCAS 

LUCAS 1 

Teofiloman quillcashcami (1:1–4) 

1Ñucanchijpurapi imalla tucushcacunaca chashnatajmi. Chaimantami achcacuna 

callarishpa ima shina cashcatataj quillcashpa churashun nishcacuna. 

2Callarimanta quiquin ñahuihuantaj ricushpa alli huillaita huillajcunami, 

ñucanchijmanca ima shina cashcatataj alli yachachirca. 

3Callarimanta pacha tucui imalla tucushcacunataca, callarishpami alli alli tapurcani. 

Chaicunaca ñucapajpish alli cajpimi, alli nishca can Teofiloman tucuita callarishpa 

quillcani. 

4Canta yachachishcacunaca, chashnataj cashcata alli yachachunmi quillcani. 

Bautizaj Juan huacharinata huillashcami 

5Judea llajtata jatun mandaj Herodes mandacui punllacunapimi, Zacarías shuti cura 

causarca. Paica Abías curapaj huahua huahuacunapurami carca. Paipaj huarmica, 

Aaronpaj huahua huahuapuramanta Elisabetmi carca. 

6Paicunaca ishquindijtajmi Taita Diospaj ñaupajpica, cashcata rurajcuna carca. Jatun 

Dios tucui mandashcacunata, rurai nishcacunataca chaitataj rurashpa pi mana 

juchachipajcunami carca. 

7Elisabet mana huachaj cashcamantami paicunaca huahua illajcuna carca. 

Ishquindijtaj ña yuyajcunapishmi carca. 

8Zacarías curaca paicunapurapaj chai punllacunapi Diospajta rurana tucujpi chaipi 

Diospajta ruracujpimi, 

9curacuna ruraj cashca shinallataj sorteajpica, Jatun Diospajlla ucuman yaicushpa 

inciensota rupachinaca, Zacariaspajmi urmarca. 

10Chaipi caj tucuicunaca inciensota rupachingacamaca canllapimi Diosta 

mañacurcacuna. 

11Inciensota rupachina altar alli ladomanca, Jatun Diospaj shuj angelmi shayacuj 

ricurirca. 

12Angelta ricushpami, Zacariasca musparishpa jatunta mancharirca. 

13Angelca cashnami nirca: –Zacarías, ama manchaichu. Can mañashcataca Diosca 

uyashcami. Cambaj huarmi Elisabetca, shuj c'ari huahuatami huachanga. Paitaca Juan 

shutita shutichingui. 

14Pai huacharijpica yallitajmi cushicungui. Shujtajcunapish cushicungacunami. 

15Paica Dios alli nishcami canga. Vinotapish, sidratapish mana ubyangachu. Mamapaj 

huijsamanta pachami jucha illaj Espirituhuan junda canga. 

16Achca israelcunatami, paicunapaj Jatun Dios, Taita Diospajman tigrachinga. 

17Juanca Eliaspaj espirituhuan, Elías charishca poderllahuantajmi Quishpichijta 

ñaupashpa ringa. Yayacunapaj shungutaca, huahuacunata c'uyaj cachun 

tigrachingapaj, mana cazujcunatapish, cashcata rurajcuna shina cachun rurangapajmi 

chashna canga. Gentecunataca Mandaj Jesusta chasquinallata rurangapajmi chashna 

canga– nircami. 

18Chaimi Zacariasca angeltaca: –Ñucapish ñuca huarmipish ñamari yuyajcuna 

canchij. ¿Ima shinataj can huillashca pajtanataca yachashari?– nirca. 

19Shina nijpi angelca: –Ñucaca Diospajta rurangapaj paipaj ñaupajpi shayacuj 

Gabrielmi cani. Paimari canman cai alli huillaita huillachun cacharca. 

20Ñuca huillashcata mana crishcamanta cunanca cambaj huahua huacharingacama 

upami saquiringui. Ñuca nishca pajtangacamami mana rimaj saquiringui– nircami. 

21Chaicamaca canllapi cajcunaca: –Diospajlla ch'icanchishca ucupica, ¿ima nishpataj 

Zacariasca uniyanchu imamí?– nishpami mancharinacushpa shuyacurcacuna. 

22Zacarías llujshimushpaca imata mana rimai tucushpa, ima tucushcataca 

maquillahuan ricuchishpami huillarca. Mana rimai tucushpa upallataj saquirijpimi: –

Diospajlla ch'icanchishca ucupimari ¿imatatajshi ricushca yuyachin?– ninacurcacuna. 

23Diospajta rurana punllacuna ña tucurijpica, Zacariasca paipaj huasimanmi tigrarca. 

24Chai punllacuna q'uipami, paipaj huarmi Elisabetca chichushpa pichca quillata 

mana maiman llujshishpa huasillapi carca. 

25Chaipimi: “Mana huachaj nishpa pipish ama rimachun, Jatun Diosmari ñucataca 

chashna rurashca” nishpa yuyacurca. 

Jesús huacharinata huillashcami 

26Elisabet chichushca ña sujta quilla cajpimi, Diosca Galileapi caj Nazaret shuti 

puebloman ángel Gabrielta cacharca. 

27Chaipica c'arihuan manaraj chayarinacushca Mariamanmi huillanaman rirca. 

Mariaca Davidpaj huahua huahuamanta caj Josehuanmi cazaranapaj ari ninacushca 

carca. 

28María maipi cashcaman ángel yaicushpaca: –¡Allillachu cangui! Jatun Dios canhuan 

cashcamanta tucui huarmicunata yalli alli nishcami cangui. Taita Dios cushca 

allicunata chasquijmari cangui– nircami. 

29Mariaca angelta ricushpaca, achcata mancharishpami: –¿Ima nishpataj chashna 

ninchu, imamí?– nishpa yuyacurca. 

30Chaimi angelca: –María, ama manchaichu. Taita Diosmari canmanca mana 

c'uyaipajta c'uyajta cungapaj agllashca. 

31Cunanca chichu tucushpa shuj c'ari huahuatami huachangui. Chai huahuataca, 

JESÚS shutita shutichingui. 

32Paica jatun nishcami canga. Jahua pachapi caj Jatun Diospaj Churi nishcami canga. 

Mandaj Diosca, Davidpaj jatun tiyarinatami paimanca cunga. 

33Paica Jacobpaj huahua huahuacunatami huiñaita mandanga. Paipaj mandanaca, 

manataj tucuringachu– nircami. 

34Chaimi Mariaca angeltaca: –¿Ima shinataj chashnaca tucungari? Manaraj cusayuj 

canica– nirca. 

35Shina nijpi angelca: –Jucha illaj Espiritumi cambaj jahuaman shamunga. Tucuipaj 

jahuapi caj Diosmi paipaj poderhuan llandunga. Chaimantami Jucha Illaj huacharigrij 

Huahuaca, Diospaj Churi nishcapish canga. 

36Riqui, cambaj familia Elisabetpish mana huachaj nishca cashpapish, yuyaj 

cashpapish ñamari sujta quillata c'ari huahuata chichu. 

37Diosca imatapish rurai tucunllami– nirca. 

38Chaimi Mariaca: –Shinashpaca can nishca shina rurachunlla. Ñucaca Jatun 

Diospajta rurajmi cani– nijpica, angelca paipaj ñaupajmanta rircallami. 

Elisabetta María ricugrishcami 

39Chai punllacunapimi, Judá urcucunapi caj shuj puebloman Mariaca utcashpa rirca. 

40Chaiman chayashpa Zacariaspaj huasiman yaicushpa Mariaca Elisabettaca: –

¿Allillachu cangui?– nijpica, 

41Elisabetpaj huijsapi caj huahuaca jaitarircallami. Chaipimi jucha illaj Espirituca 

Elisabetta japijpi, 

42sinchita cashna nirca: –Canca huarmicunapurapica alli nishcami cangui, cambaj 

huijsapi caj huahuapish alli nishcamari. 

43Ñucataca ¿ima cajpitaj ñucata Mandajpaj mamaca ricuj shamurcanguiyari? 

44Can allillachu cangui nijpica ñapish ñuca huahuaca cushicushpa huijsapi 

jaitarinllamari. 

45Jatun Dios ima nishca pajtana cashcata crishcamantaca canca cushichishcami 

cangui– nircami. 

46Chaimi Mariaca: “Ñuca almaca Jatun Diostami jatunyachin. 

47Ñuca espirituhuanca ñucata Quishpichij Taita Diospimi yallitaj cushicuni. 

48Diospajta ruraj imapish mana cajtami paica ñucataca agllashca. Cunanmanta 

pachami huahua huahuacuna ñucataca, Taita Dios cushichishcami cangui 

nicungallacuna. 

49Tucuita rurai tucuj Diosmi ñucapica, pi mana rurai tucuipajta rurashca. ¡Paipaj 

shutica jucha illajmi! 

50¡Paita manchajcunataca huahua huahuacunatami llaquishpa c'uyacungalla! 

51Paipaj maquihuanmi, pi mana ruraipajta rurashca. Paicunapaj shungupi jatun 

tucushcacunataca caita chaitami cachashca. 

52Jatun tucushca mandajcunataca anchuchishpami, mana jatun tucushcacunataca jatun 

nishca canapi churarca. 

53Yaricaihuan cajcunamanca, charinacunatami yallijta cushca. Charijcunataca 

chushajllatami cachashca. 

54Diosca pai llaquij cashcata mana cungarishpami, paipajta ruraj israelcunamanca 

allicunata cushca. 

55Chaitaca ñucanchij ñaupa yaya Abrahamman, paipaj huahua huahuacunamanpish 

huiñaipaj cusha nishca shinallatajmi rurashca” nircami. 

56Mariaca Elisabethuan, quimsa quilla shinata tiyashpami, paipaj huasiman tigrarca. 

Bautizaj Juan huacharishcami 

57Elisabetca huachana punlla pajtajpica, c'ari huahuatami huacharca. 

58Elisabetta Dios llaquishpa jatunta c'uyashcata uyashpaca, c'uchullapi 

causajcunapish, familiacunapish paita ricunaman rishpaca yallitajmi cushicurcacuna. 

59Ña pusaj punlla tucujpica, huahuata circuncisionta rurachinamanmi apashpami, 

huahuataca yayapaj shuti Zacariasta shutichishun nircacuna. 

60Ashtahuanpish paipaj mamaca: –¡Mana! Juan shutimi canga– nijpimi, 

61–¿Imamantari? Cambaj familiapica, chai shutica manamari tiyanchu– nircacuna. 

62Chashna nishpaca paipaj yayataca maquihuan ricuchishpallami, ima shutitataj 

shutichisha ningui nishpa tapujpi, 

63Zacariasca uchilla tablata mañashpa: “Paipaj shutica Juanmi” nishpa quillcajpica, 

tucuicuna mancharircacuna. 

64Chashna quillcancami paipaj c'allu cacharirishpa rimai callarishpaca, Diosta allimari 

cangui nirca. 

65C'uchullapi causajcunaca yallitajmi mancharircacuna. Tucui chaicunataca, Judea 

urcucunapi causajcunapish tucuicunami huashan huashan yachaj chayarcacuna. 

66Tucui chaita uyajcunami: –Chai huahua jatunyashpaca ¿ima shinashi canga?– 

nishpa, caishuj chaishuj tapunacushpa chaitaca paicunapaj shungupi 

huaquichircacuna. Jatun Diospaj tucuita rurai tucuj maquica chai huahuahuanmi 

carca. 

Chai huahua ima shina canata Zacarías huillashcami 

67Juanpaj yaya Zacariasca, jucha illaj Espíritu rimachijpimi, ima shina tucunata 

cashna nishpa huillarca: 

68“Israelcunata Mandaj Taita Diosca allimari. Paipaj cajcunataca quishpichishpa 

llujshichingapajmi shamushca. 

69Paipajta ruraj Davidpaj huasi ucupuramantami, tucuita rurai tucuj Quishpichijta 

cushca. 

70Callarimanta pachami paipaj jucha illaj profetacunaman caitaca huillachishca: 

71Ñucanchijta p'iñashpa mana ricunachijcunapaj maquimanta Quishpichijmi. 

72Ñucanchij ñaupa yayacunata llaquishpa, paica pajtachishatajmi nishcata mana 

cungarishpami quishpichishca. 

73Ñucanchij ñaupa yaya Abrahamman cushami nishcata Dios pajtachinaca caimi: 

74Cancunata p'iñajcunamanta quishpichishami. Quishpichijpica imata mana 

manchashpami ñucapajta ruranguichij. 

75Cancunapaj tucui causaipi ñuca munaillata rurashpa, ima jucha illajllami 

causanguichij nishcami. 

76Shinallataj can huahuituca, jahua pachapi caj Diospaj profeta nishcami cangui. 

Canmari Quishpichij purina ñanta allichishpa ñaupashpa ringui. 

77Can rishpaca paipaj caj gentecuna quishpirichun juchacunamanta ima shina 

quishpirina yuyaitapish cushpami yachachingui. 

78Diosca ñucanchijtaca achcata c'uyashpami tutamantapi inti llujshishpa achijyachij 

shina jahua pachamanta Quishpichijta cachashca. 

79Huañuna manchaihuan amsapi causacujcunapica achijyachichunmi luzta churanga. 

Ñucanchijtaca sumaj causaipimi punllanta pushanga” nircami. 

80Chai huahua huiñashpaca Diosmanta alli yachajmi carca. Israelcunaman huillanapaj 

ricurina punllacamami, shitashca pambacunallapi causarca. 

LUCAS 2 

Jesús huacharishcami 
(Mt 1:18–25) 

1Chai punllacunapimi Augusto shuti Cesarca pai mandacun tucui llajtacunapi 

causajcuna, shuticunata quillcachichun nishpa huillachirca. 

2Cirenio shuti runa Siria llajtata mandacujpimi, shuticunata quillcachinaca punta 

callarirca. 

3Shuticunata quillcachinamanca tucuicunami paicunapaj quiquin pueblocunaman rina 

carca. 

4Josepish, Galileapi caj Nazaretmantaca, Judeapi caj Belenmanmi huichiyarca. Ñaupa 

yaya Davidca chaipi huacharishca cashcamantami, Joseca Davidpaj huahua huahua 

cashcamanta chaiman rirca. 

5Joseca cazaranapaj ari ninacushca Mariandijmi shuticunata quillcachingapaj 

chaimanca rirca. Mariaca chichumi carca. 

6Paicuna Belenpi cajpimi, María huachanaca pajtarca. 

7Pozana huasicunapi junda cajpimi, Mariaca punta c'ari huahuataca huagracuna 

shayana ucullapi huacharca. Chai huahuataca maitushpami ujsha jahuapi sirichirca. 

Angelcunapish michijcunapish 

8Chai c'uchulla llajtacunapica michijcunami tiyarca. Paicunaca paicunapaj canlla 

ovejacunatami tuta chapashpa cuidacurcacuna. 

9Chaipica Jatun Diospaj shuj ángel ricurishpa, Jatun Diospaj achijnicujhuan 

muyunchijpimi paicunaca achcata mancharircacuna. 

10Chaimi angelca: –Ama manchaichijchu. Ñucaca tucuicuna jatunta cushicuna alli 

mushuj huillaitami, cancunamanca huillaj shamuni: 

11Cunanmari Davidpaj pueblopica, shuj Quishpichij huacharishca. Paica Mandaj 

Cristomi. 

12Cancuna rishpaca, huagracuna shayana ucupimi, maitushca huahua siricujta 

ricunguichij. Chaita ricushpami pai cashcata yachanguichij– nirca. 

13Chaipica ñapish jahua pacha achca angelcuna, chai huillacuj angelhuan 

ricurishpami, Diosta alabashpa cashna nircacuna: 

14“¡Jahua pachapi caj Diostaca tucuicuna alli nishca cachun! ¡Cai pachapipish pai 

c'uyashpalla cushcata chasquijcunaca sumaj causaita charichun!” nircacunami. 

15Chai angelcuna jahua pachaman ña rijpica, michijcunaca caishuj chaishujmi: –Jatun 

Dios ñucanchijman huillachishca imalla tucushcata ricungapaj Belenman chayajta 

jacuchij– nircacuna. 

16Paicuna ucui jahua rishpaca Mariatapish, Josetapish, ujsha jahuapi siricuj 

huahuatapishmi huagracuna shayana ucupi ricurcacuna. 

17Chai huahuata paicuna ricushpaca, ángel chai huahuamanta imallata paicunaman 

nishcatami huillarcacuna. 

18Michijcuna huillashcata uyajcunaca tucuicunami achcata mancharircacuna. 

19Ashtahuanpish Mariaca tucui chaicunataca, paipaj shungupi huaquichishpami 

yuyaricurcalla. 

20Michijcunaca paicunaman huillashcata uyashca shinallatataj ricushpaca, tucui 

chaicunamanta Diostaca allimari cangui, sumajmari cangui nishpami tigrarcacuna. 

Diospaj huasiman Jesusta apashcami 

21Ña pusaj punlla tucujpica huahuata circuncisionta rurachinamanmi aparcacuna. Chai 

punllallatajmi María manaraj chichu cajpi ángel huillashca shinallataj JESÚS shutita 

shutichircacuna. 

22Huachashca q'uipa maillarina punllacunata pajtachishpaca, Jatun Diospaj ñaupajpi 

alli ricuringapajca Moisés Mandashca shinallatajmi rurarcacuna. Chai q'uipami, 

huahua Jesustaca Jatun Diospaj ñaupajman paiman cungapaj Jerusalenman 

apamurcacuna. 

23(Jatun Dios Quillcachishpa Mandashcapica: “Punta huacharij tucui c'ari 

huahuacunaca, Jatun Diospajlla ch'icanchishcami canga”) nishcata pajtachingapajmi 

apamurcacuna. 

24Jatun Dios Mandashcapica: “Ishqui urpita cashpa, ishqui palomata cashpapish 

cungui” nishcatapish apamurcacunami. 

25Chai punllacunaca Jerusalenpica, Simeón shuti runami tiyarca. Paica cashcata ruraj, 

Diosta manchaj, israelcunata Dios quishpichinata shuyacujmi carca. Jucha illaj 

Espiritupish paipaj jahuapimi carca. 

26Paimanca Jucha illaj Espiritumi, Jatun Dios cachashca Quishpichij Cristota 

ricungacama, manaraj huañunguichu nishca carca. 

27Simeonca Diospaj Espíritu pushajpimi Diospaj huasiman shamurca. Chaipimi yaya 

mamaca mandashcapi nishcata pajtachingapaj, huahua Jesustaca Diospaj huasiman 

apamujpi, 

28Simeonca huahuata marcashpa, Diosta allimari cangui nishpaca cashna nirca: 

29“Jatun Dios quiquin cusha nishcataca ñamari pajtachingui, quiquinpajta rurajtaca 

cushicushpa huañuchun saquihuailla. 

30Quiquin cushca Quishpichijtaca, ñuca ñahuihuantajmi ricuni. 

31Paitaca tucuicuna ricuchunmi allichishcangui. 

32Paica mana israelcunata luz shina achijyachinapajmi. Quiquinpaj pueblo Israeltapish 

paimanta shujtajcuna alli ninapajmi” nircami. 

33Paicunapaj huahuamanta Simeón imalla nishcata uyashpaca, Josepish, huahuapaj 

mamapish achcatami mancharircacuna. 

34Simeonca Dios allicunata cuchun nishca q'uipami Jesuspaj mama Mariataca: –Cai 

huahuataca, cai Israelpica achcacuna urmanapaj achcacuna jatarinapajmi churashca. 

Paica achcacuna Diosta p'iñana cashcata ricuchijmi canga. 

35Chashna p'iñashpaca paicunapaj shungupi imata yuyacushcataca llaquichishpa 

ricuchijpimi, cambaj shungupica, shuj espada cambaj shunguta chaupijpi shina tullu 

ñutcucama llaquiringui– nircami. 

36Ana shuti yallitaj yuyaj huarmipish chaipimi carca. Paica Dios ima nishcata 

huillajmi carca. Chai huarmica, Aserpaj aillumanta caj Fanuelpaj ushushimi carca. Pai 

cazarashca canchis huatallapimi cusaca huañushca carca. 

37Paica pusaj chunga chuscu huatatami viuda causarca. Chai huarmica Diospaj 

huasimantaca manataj anchushpami, tutapish punllapish Diospajta rurashpa, 

ayunashpa, mañashpa causarca. 

38Chai yallitaj yuyaj huarmica Simeón rimacujpiraj chayashpami chai huahuata 

ricushpa Diosta pagui nirca. Jerusalenpi causajcuna Quishpichijta 

shuyacujcunamanpish tucuicunamanmi huillarca. 

Nazaretman tigrashcami 

39Jatun Dios mandashcata tucuita pajtachishpami, Joseca Mariandij Galileapi caj 

paicuna causacushca Nazaret puebloman tigrarcacuna. 

40Chai huahua huiñashpaca ashtahuan sinchiyashpa Diosmanta alli yachajmi carca. 

Mana c'uyaipajta c'uyaj canapish paihuanmi carca. 

Huahua Jesús Diospaj huasiman rishcami 

41Jesuspaj yaya mamaca huatantami, Jerusalén Pascua fiestaman rijcuna carca. 

42Paicunaca chunga ishqui huatata Jesús charijpipish, Jerusalén fiestamanmi 

huichiyarcacuna. 

43Ña fiesta tucurijpica Jesuspaj yaya mamaca huasimanmi tigrarcacuna. Jesusca 

Jerusalenllapitajmi saquirishca carca. Chaitaca Josepish, Jesuspaj mamapish mana 

yacharcacunachu. 

44Ñucanchijhuan shamucujcunahuanchari shamucun yuyashpami, tucui punlla 

rircallacuna. Mana ricurijpimi paicunapaj familiacunata, rijsishcacunata tapushpa 

mashcarcacuna. 

45Ashtahuanpish mana japishpaca, Jerusalenllamantajmi, mashcanaman tigrarcacuna. 

46Ña quimsa punllata mashcacushpallami, Diospaj huasi ucupi Mandashcacunata 

yachachijcunata uyashpa, paicunata tapushpa paicunapaj chaupipi tiyacujta 

japircacuna. 

47Tucui tapushcacunata cutichishcata uyajcunaca, alli cutichijpimi, yuyaisapa 

cashcata ricushpa mancharircacuna. 

48Chaipi cajta ricushpami yaya mamaca mancharircacuna. Chaimi paipaj mamaca: –

Huahua ¿ima nishpataj cashnaca ruranguiyari? Yayapish, ñucapish achcata 

mancharishpamari mashcamunchij– nircami. 

49Chaimi Jesusca: –¿Ima nishpataj ñucataca mashcarcanguichigari? Ñuca Yayapaj 

huasipi imalla rurana cashcapaj cana cashcataca ¿manachu yacharcanguichij?– nirca. 

50Ashtahuanpish paicunaca, imata nishcata mana entendircacunachu. 

51Jesusca Nazaretman paicunahuan tigrashpaca, tucui ima nishcatapish cazushpami 

causarca. Paipaj mamaca, tucui imalla tucujta ricushpaca paipaj shungupimi 

huaquichishpa catirca. 

52Jesusca ashtahuan huiñashpa yachaisapa tucushpami catirca. Diospish, runacunapish 

alli nishcami carca. 

LUCAS 3 

Bautizaj Juan huillashcami 
(Mt 3:1–12; Mr 1:1–8; Jn 1:19–28) 

1Tiberio shuti César chunga pichca huatata mandacujpica, Poncio Pilatoca Judea 

llajtata, Herodesca Galilea llajtata, paipaj huauqui Felipeca Iturea llajtata, Traconite 

llajtatapishmi mandacurca. Lisaniasca Abilinia llajtatami mandacurca. 

2Anaspish, Caifaspish curacunata jatun pushajcunami carca. Chai punllacunapimi 

shitashca pambapi Zacariaspaj churi Juanmanca, Dios rimarca. 

3Chaimi Juanca, Jordán yacu c'uchulla tucui llajtacunata rishpa, Diosman cutirishpa 

bautizarichij. Juchacunata perdonachun nishpa huillarca. 

4Chaica profeta Isaías quillcashca libropi nishca shinallatajmi tucurca. Chaipica 

cashnami nicun: “Shitashca pambapi caparijca: “Jatun Diospaj ñanta allichichij, 

chaqui ñancunatapish allichichij. 

5Tucui pugru pugrucunapish jundachishcami canga. Tucui urcucunatapish, 

lomacunatapish pambajllatami ruranga. Huishtu ñancunatapish derechangami. Jutcu 

jutcu ñancunatapish llambujllatami ruranga. 

6Tucuicunami Dios cachashca Quishpichijtaca ricungacuna” ninmi”. 

7Bautizai nishpa shamuj chai tucuicunataca, Juanca cashnami nirca: –¡Culebra shina 

millaicuna! Dios p'iñarishpa ñalla jatunta llaquichinamanta quishpirichunca ¿pitaj 

huillarcari? 

8Mana allita ruracushcata saquishpa cutirishcataj cashpaca alli causashpa 

ricuchichigari. “Ñucanchijca Abrahamtami yayata charinchij” nishpaca ama 

yuyaichijchu. Cashnami nini: Diosca, cai rumicunatapish Abrahampaj huahuacuna 

cachun rurai tucunmi. 

9Mana p'ucuj yurataca sapimanta p'itishpami rupachin. Chashnallatajmi Diospish chai 

yura shina mana p'ucujcunata urmachingapaj hachataca yura sapipi ña churashca– 

nircami. 

10Chaipi cajcunaca: –Shinashpaca ¿imatataj rurashun?– nircacuna. 

11Chaimi Juanca: –Pipish ishqui churanata charijca, mana charijman shujta cuchun. 

Micunata charijpish, mana charijman carachun– nirca. 

12Impuestota japijcunapish bautizarishun nishpa shamushpaca: –Yachachij, 

ñucanchijca ¿imatataj rurashun?– nircacuna. 

13Shina nijpi Juanca: –Impuestota japichun nishca shinalla japichij. Ama yallihuan 

japichijchu– nirca. 

14Shinallataj maijan soldadocuna shamushpaca: –Ñucanchijca ¿imatataj rurana 

canchij?– nijpi, Juanca: –Pitapish manchachishpa ama quichuichijchu. Ama yanga 

juchachichijchu. Cancuna trabajashcamanta japishcallahuan cushi caichij– nircami. 

15Tucui chaipi cajcunaca Juantaca: –¿Caichu Quishpichij Cristo canga imashi?– 

nishpami paicunapaj shungullapi tapuricurcacuna. 

16Chaipimi Juanca, tucuicunaman cashna nishpa cutichirca: –Cancunataca ñucaca 

yacullapimi bautizani. Ashtahuanpish ñucapaj q'uipa shamujmi Espirituhuan 

ninahuanpish bautizanga. Paica ñucata yalli poderyujmi. Ñucaca paipaj 

pargatellatapish mana pascaipajmi cani. 

17Trigo montonta chuyanapajca palaca ñami paipaj maquipi. Paipaj trigota 

tandashpaca huaquichinapimi churanga. Ujshataca manataj huañuj ninapimi 

rupachinga– nircami. 

18Cai shinapish, shujtaj shinapish cunashcacunahuanmi Juanca, chaipi cajcunamanca 

alli huillaitaca huillarca. 

19Mandaj Herodestaca, paipaj huauqui Felipepaj huarmi Herodiashuan apanacushpa 

causacushcamanta shujtaj mana allicunata rurashcamantapishmi, Juanca sinchita rimaj 

carca. 

20Tucui chaicunata ruracushca jahuami Juanta carcelpi churashpaca yallitaj millai 

tucurca. 

Jesusta bautizashcami 
(Mt 3:13–17; Mr 1:9–11) 

21Juanca paipajman shamujcunataca tucuicunatami bautizarca. Jesustapish bautizajpi 

Diosta Jesús mañacujpica, jahua pachami pascarirca. 

22Jahua pachamantaca jucha illaj Espiritumi paloma shina cuerpoyuj paipaj jahuaman 

shamurca. Shinallataj jahua pachamantaca: “Canca ñuca c'uyashca Churimi cangui, 

canpimi cushicuita charini” nishpa rimashcapishmi uyarirca. 

Jesuspaj ñaupa yayacunami 
(Mt 1:1–17) 

23Jesusca pai rurana cashcata rurai callarinapajca, quimsa chunga huata shinatami 

charirca. Paitaca, Josepaj churi cashcallatami yuyarcacuna. Joseca, Elipaj churimi. 

24Elica, Matatpaj churimi carca. Matatca, Levipaj churimi carca. Levica, Melquipaj 

churimi carca. Melquica, Janapaj churimi carca. Janaca, Josepaj churimi carca. 

25Joseca, Matatiaspaj churimi carca. Matatiasca, Amospaj churimi carca. Amosca, 

Nahumpaj churimi carca. Nahumca, Eslipaj churimi carca. Eslica, Nagaipaj churimi 

carca. 

26Nagaica, Maatpaj churimi carca. Maatca, Matatiaspaj churimi carca. Matatiasca, 

Semeipaj churimi carca. Semeica, Josepaj churimi carca. Joseca, Judapaj churimi 

carca. 

27Judaca, Joanapaj churimi carca. Joanaca, Resapaj churimi carca. Resaca, 

Zorobabelpaj churimi carca. Zorobabelca, Salatielpaj churimi carca. Salatielca, 

Neripaj churimi carca. 

28Nerica, Melquipaj churimi carca. Melquica, Adipaj churimi carca. Adica, Cosampaj 

churimi carca. Cosamca, Elmodampaj churimi carca. Elmodamca, Erpaj churimi 

carca. 

29Erca, Josuepaj churimi carca. Josueca, Eliezerpaj churimi carca. Eliezerca, Jorimpaj 

churimi carca. Jorimca, Matatpaj churimi carca. 

30Matatca, Levipaj churimi carca. Levica, Simeonpaj churimi carca. Simeonca, 

Judapaj churimi carca. Judaca, Josepaj churimi carca. Joseca, Jonanpaj churimi carca. 

Jonanca, Eliaquimpaj churimi carca. 

31Eliaquimca, Meleapaj churimi carca. Meleaca, Mainanpaj churimi carca. Mainanca, 

Matatapaj churimi carca. Matataca, Natanpaj churimi carca. 

32Natanca, Davidpaj churimi carca. Davidca, Isaipaj churimi carca. Isaica, Obedpaj 

churimi carca. Obedca, Boozpaj churimi carca. Boozca, Salmonpaj churimi carca. 

Salmonca, Naasonpaj churimi carca. 

33Naasonca, Aminadabpaj churimi carca. Aminadabca, Arampaj churimi carca. 

Aramca, Esrompaj churimi carca. Esromca, Farespaj churimi carca. Faresca, Judapaj 

churimi carca. 

34Judaca, Jacobpaj churimi carca. Jacobca, Isaacpaj churimi carca. Isaacca, 

Abrahampaj churimi carca. Abrahamca, Tarepaj churimi carca. Tareca, Nacorpaj 

churimi carca. 

35Nacorca, Serugpaj churimi carca. Serugca, Ragaupaj churimi carca. Ragauca, 

Pelegpaj churimi carca. Pelegca, Heberpaj churimi carca. Heberca, Salapaj churimi 

carca. 

36Salaca, Cainanpaj churimi carca. Cainanca, Arfaxadpaj churimi carca. Arfaxadca, 

Sempaj churimi carca. Semca, Noepaj churimi carca. Noeca, Lamecpaj churimi carca. 

37Lamecca, Matusalenpaj churimi carca. Matusalenca, Enocpaj churimi carca. 

Enocca, Jaredpaj churimi carca. Jaredca, Mahalaleelpaj churimi carca. Mahalaleelca, 

Cainanpaj churimi carca. 

38Cainanca, Enospaj churimi carca. Enosca, Setpaj churimi carca. Setca, Adanpaj 

churimi carca. Adanca, Diospaj churimi carca. 

LUCAS 4 

Jesusta diablo pandachisha nishcami 

(Mt 4:1–11; Mr 1:12–13) 

1Jesusca jucha illaj Espirituhuan jundami Jordán yacumantaca tigrarca. Diospaj 

Espirituca shitashca pambamanmi pusharca. 

2Chaipica chuscu chunga punllacunatami carca. Chai punllacunapimi, diabloca 

pandachisha nirca. Chuscu chunga punllacunata imata mana micushca cashpami 

Jesusca yaricachirca. 

3Yaricaihuan cajpimi diabloca: –Diospaj Churitaj cashpaca, cai rumita tanda tucuchun 

niyari– nirca. 

4Chaimi Jesusca: –Quillcachishcapica: “Runaca mana tandallahuan causangachu. 

Ashtahuanpish Dios rimashca tucui shimicunahuanmi causanga” ninmi– nirca. 

5Chai q'uipami diabloca, jatun urcu jahuaman Jesusta pushashpa ñahui quimllai 

shinallapi cai pachapi tiyaj mandana tucui llajtacunata ricuchirca. 

6Chaita ricuchishpami diabloca: –Cai pachapi tiyaj tucui llajtacunata mandaj canata, 

chaipi imalla tiyaj sumajcunatapish canmanmi cusha. Tucui caicunataca ñucamanmi 

curca. Piman cusha nishcaman cui tucunimi. 

7Can ñucata cungurishpa adorajpica, tucui caicunaca cambajmi canga– nirca. 

8Chaimi Jesusca: –Anchui caimanta Satanás. Quillcachishcapica: “Mandaj cambaj 

Taita Diosta adorangui, paipajllata rurangui” ninmi– nirca. 

9Chaimanta diabloca Jerusalenman pushashpa Diospaj huasi jahua puntapi Jesusta 

churashpaca: –Diospaj Churitaj cashpaca, caimanta ucuman huashicui. 

10Quillcachishcapica: “Canta cuidachun Diosca paipaj angelcunata cachangami. 

11Rumipi cambaj chaqui ama chugririchun, paicunapaj maquipi cantaca 

charirangami” ninmi– nircami. 

12Chaimi Jesusca: –Quillcachishcapica: “Mandaj cambaj Taita Diostaca ama 

pandachinata yuyangui” ninmi– nirca. 

13Diabloca ima shinapish pandachisha nishpa, mana pandachi tucushpaca, asha 

punllacama saquishpa rircallami. 

Jesusca pai rurana cashcata callarishcami 
(Mt 4:12–17; Mr 1:14–15) 

14Jesusca Diospaj Espirituhuan imatapish rurai tucujmi Galileamanca tigramurca. 

Paimantaca tucui muyundij llajtacunapimi, huashan huashan huillanacushpa yachaj 

chayachircacuna. 

15Jesusca israelcunapaj sinagogacunapi yachachicushpaca, tucuicuna alli nishcami 

carca. 

Jesusca paipaj llajta Nazaretpi huillashcami 
(Mt 13:53–58; Mr 6:1–6) 

16Chai q'uipami Jesusca pai huiñashca Nazaretman rirca. Samana punllapica 

sinagogaman rij cashca shinallataj rishpami chaiman yaicurca. Chaipica 

Quillcachishcata rezangapajmi shayarirca. 

17Chaipica profeta Isaías quillcashca librotami curca. Chai librota japishpa 

pascashpaca, cashna nicujtami japirca: 

18“Jatun Diospaj Espirituca, ñuca jahuapimi. Ñucataca huajchacunaman alli huillaita 

huillachun, shungupi llaquirishpa huañucujcunata alliyachichun, prezupi cajcunata 

cacharichichun, mana ricujcunata ricujta rurachun, llaquichishca causacujcunata 

cacharichichunmi cacharca. 

19Shinallataj Jatun Dios quishpichina punlla chayamushcata huillachunmi cacharca” 

nishcatami rezarca. 

20Chai q'uipaca librota pillushpami, chai huasipi cuidajman cushpa tiyarirca. 

Sinagogapi tucui cajcunaca, Jesustami chaparacurcacuna. 

21Chaipimi Jesusca: –Cai Quillcapi nishcaca cunan punllamari cancunapaj ñaupajpi 

pajtan– nirca. 

22Sumaj shimicunallata Jesús rimajta uyashpaca, tucuicuna mancharinacushpami 

paica allitamari nin nircacuna. Ashtahuanpish: –¿Manachu caica Josepaj churilla? 

nishpami parlanacurcacuna. 

23Chaimi Jesusca: –Cai nishcahuanca, ñucanchij nij cashca shinallatajmi: “Jambij 

runa, canllataj jambiriyari” nij shinachari. Capernaumpi ñuca imallata rurashcata 

uyashcamantaca, cai cambaj llajtapipish chai shinallataj ruraiyari ninguichij– nirca. 

24Jesusca cashnapishmi nirca: –Maijan profetatapish quiquin llajtapica mana uyashun 

nincunachu. Chaica chashnatajmi. 

25Elías huillacui punllacunapica, achca viudacunami Israelpica tiyarca. Chaipica 

quimsa huata sujta quillata mana tamyajpimi, jatun yaricai tucui llajtapi tiyarca. 

Chaica chashnatajmi carca. 

26Israelpurapi tiyaj viuda maijan huarmicunapajmanca Eliastaca mana cacharcachu. 

Ashtahuanpish Sidonpi caj Sarepta pueblopi causaj shuj viudapajmanmi cacharca. 

27Israelpica, profeta Eliseo huillacui punllacunapica lepra ungüihuan cajcunaca 

achcacunami tiyarca. Chaicunataca shujllatapish mana alliyachircachu. Ashtahuanpish 

Siriamanta Naamán runatami alliyachirca– nircami. 

28Chaita uyashpaca, sinagogapi cajcunaca tucuicuna yallitaj p'iñarishpami, 

29huaicashpa jatarishpa Jesustaca Nazaret pueblomanta llujshichircacuna. Chai 

puebloca urcu jahuapi rurashca cajpimi, singuchishpa cachangapaj nishpa c'aca 

filoman Jesustaca pusharcacuna. 

30Ashtahuanpish Jesusca, paicunapaj chaupillatataj tigrashpa rircallami. 

Millai espíritu japishca runata Jesús alliyachishcami 

(Mr 1:21–28) 

31Chai q'uipaca Galileapi caj Capernaum pueblomanmi Jesusca uriyarca. Chaipica 

samana punllacunapimi yachachicurca. 

32Paica mandajtaj shina yachachijpimi achcata mancharircacuna. 

33Sinagogapica, millai espíritu japishca shuj runami tiyarca. Paica sinchita 

caparishpami, 

34cashna nirca: –Nazaretmanta Jesús, ¿imatataj ñucanchijtaca nij shamungui? 

¿Llaquichingapajchu shamungui? Ñucanchijtaca ama imata nishpa saquihuai. Ñucaca 

pi cashcata cantaca rijsinimi, canca Jucha Illaj Diospajmanta shamushcami cangui– 

nirca. 

35Chaimi Jesusca: –¡Upallai, cai runamanta llujshi!– nishpami sinchita rimarca. 

Chaimi supaica tucuicunapaj chaupipi pambaman urmachishpa, imata mana 

llaquichishpa paimantaca llujshirca. 

36Tucuicuna mancharinacushpami: –Pai quiquinllataj mandaj cashcahuan, poderyuj 

cashcahuan mandajpica, millai espiritucunaca ¿llujshinllachu imamí?– nishpa caishuj 

chaishuj ninacurcacuna. 

37Jesús chashna rurashcataca, tucui llajtacunapimi huashan huashan huillanacushpa 

yachaj chayachircacuna. 

Pedropaj suedrata Jesús alliyachishcami 
(Mt 8:14–15; Mr 1:29–31) 

38Chai q'uipami Jesusca sinagogamanta llujshishpaca, Simonpaj huasiman yaicurca. 

Chaipica, Simonpaj suedra fiebrehuan ancha cajpimi alliyachipai nircacuna. 

39Jesusca chai ungushcapajman rishpa cumurishpaca: –Cai ungüi, anchui– nishpami 

rimarca. Ungüi anchujpica chai huarmica jatarishcahuan paicunaman cararcallami. 

Achca ungushcacunata Jesús alliyachishcami 
(Mt 8:16–17; Mr 1:32–34) 

40Inti ña huashicujpimi tucui laya ungüihuan cajcunata Jesuspajman apamurcacuna. 

Chaipimi Jesusca cada shujpaj jahuapi maquita churashpa alliyachirca. 

41Supaicunapish achcacunamanta llujshishpaca: –¡Canca, Diospaj Churimari cangui!– 

nishpami caparircacuna. Jesustaca Cristo cashcata yachajpimi, supaicunataca: –Upalla 

caichij– nishpa paicuna rimachunca mana saquirca. 

Galileapi Jesús huillashcami 
(Mr 1:35–39) 

42Ña pacarijpica Jesusca pi mana causan chulunllamanmi rirca. Gentecunaca 

mashcashpa rishpami, pai maipi cashcaman chayarcacuna. Chaipica paicunapajmanta 

ama richun nishpami, maiman mana cachashun nircacuna. 

43Chaimi Jesusca: –Dios mandagrin alli huillaitaca, shujtaj pueblocunapipish 

huillagrinami cani. Chaipajmi cachashca cani– nishpaca, 

44Galileapi caj sinagogacunapimi huillarca. 

LUCAS 5 

Achca chalhuacunata japishcami 
(Mt 4:18–22; Mr 1:16–20) 

1Shuj punllami Jesusca Genesaret cucha c'uchupi carca. Chaipica achcacunami 

Diospaj Shimita Jesús huillajpi uyangapaj shamushpaca, t'angarinacushpa paita 

llapimucurca. 

2Chaimantaca chushajlla ishqui barcocuna yacu c'uchulla uripi cajtami, Jesusca 

ricurca. Chalhuata japijcunaca barcocunamanta uriyashpami, linchicunata 

tajshacurcacuna. 

3Jesusca chai barcocunamanta shuj barcopimi yaicurca. Chai barcoca Simonpajmi 

carca. Jesusca Simontaca: –Cai barcota allpamanta ashata caruyachipai– nijpimi, 

ashata caruyachirca. Jesusca chai barcopi tiyarishpami tucui chaipi cajcunata 

yachachirca. 

4Ña tucui yachachishpaca Simontaca: –Barcopi chaupi cuchaman rishpa, 

chalhuacunata japingapaj linchicunata shitaichij– nijpimi, 

5Simonca: –Yachachij, tucui tuta trabajashpapish ima chalhuata mana japircanchijca. 

Can nishcamanta linchita shitashpa ricusha– nishpami shitarca. 

6Paicuna shitajpi yallitaj chalhuacuna jundajpi, linchica lliquiri callarijpimi, 

7shujtaj barcopi cajcunata tauca tucushpa surcungapaj shamuichij nishpa maquihuan 

cayajpi shamushpaca, ishqui barcocunapish huashicusha nijta jundachircacuna. 

8Chaita ricushpa Simón Pedroca Jesuspaj ñaupajpi cungurishpami: –Mandaj Jesús, 

juchasapa runami cani, ñucamanta anchuripai– nirca. 

9Chashna achca chalhuacunata japishcamantaca Simonpish, tucui paihuan cajcunapish 

achcatami mancharircacuna. 

10Zebedeopaj churi Jacobopish, Juanpish Simonhuan purijcunami carca. Paicunapish 

chaita ricushpaca achcatami mancharircacuna. Chaimi Jesusca, Simontaca: –Ama 

manchaichu. Canca cunanmantaca chalhuata japij shinaca runacunata ñucapajman 

pushamujmi cangui– nirca. 

11Chaimantaca barcocunata allpaman c'uchuyachishpa tucuita saquishpa Jesusta 

catishpa rircallacunami. 

Leprahuan caj runata Jesús alliyachishcami 
(Mt 8:1–4; Mr 1:40–45) 

12Shuj pueblopi Jesús cajpimi, cashna tucurca: Leprahuan apiyashca shuj runami 

ricurirca. Paica Jesusta ricushpaca, cungurishpa pambacama cumurishpami: –Amito, 

ñucata alliyachisha ninguipishchari– nijpi, 

13Jesusca, maquita chutashpa tuparishpaca: –Ari, alliyachisha ninimi– nincami, lepra 

ungüica paimanta anchurca. 

14Canta pi alliyachishcataca pajta piman huillanguiman nishpami Jesusca: –Ri, 

curapajpi ricuchirigri. Can alliyashcamantaca Moisés mandashcapi nishca shina cugri. 

Chashna rurajpimi curacunaca can alliyashca cashcata yachangacuna– nircami. 

15Jesús alliyachicushcaca huashan huashanmi ashtahuan ashtahuan uyarirca. 

Chaimantami Jesús huillashcata uyanaman, ungüimanta alliyachichunpish yallitaj 

achcacuna tandanacumurcacuna. 

16Ashtahuanpish Jesusca paicunamanta caruyashpami pi mana causan chulunllapi 

Diosta mañagrij carca. 

Mana cuyurij runata Jesús alliyachishcami 
(Mt 9:1–8; Mr 2:1–12) 

17Shuj punlla Jesús yachachicujpica, fariseocuna, mandashcacunata jatun 

yachachijcunapish chaipimi tiyacurcacuna. Paicunaca Galileapi, Judeapi caj tucui 

uchilla llajtacunamanta, Jerusalenmantapishmi shamushcacuna carca. 

Ungushcacunata alliyachinapajca Jesusca Jatun Diospaj poderhuanmi carca. 

18Chaimanca mana cuyurij shuj runatami, huandunapi huandushpa apamurcacuna. 

Paicunaca, Jesús yachachicun ucuman yaicushpa paipaj ñaupajpi churanatami 

yuyarcacuna. 

19Chai huasipica achcacuna junda cajpimi, maita mana yaicui tucushpa, huasi 

jahuaman huichiyashpa, huasi c'atata anchuchircacuna. Chaitami 

huandumushcallapitaj ungushcataca tucuicunapaj chaupiman uriyachishpa, Jesuspaj 

ñaupajpi churarcacuna. 

20Jesusca paicuna crishcata ricushpami, ungushcataca: –Cambaj juchacunataca ñami 

perdonani– nijpi, 

21mandashcacunata quillcajcuna, fariseocunaca: “¿Caica pi cashpataj Diosta p'iñashpa 

c'amicunchu imamí? Pitaj juchacunataca perdonai tucungari. Diosllamari perdonai 

tucun” nishpa yuyacurcacuna. 

22Chaita yuyacujta yachashpami, Jesusca: –¿Ima nishpataj cancunapaj shungupica 

chashna yuyacunguichij? 

23“¿Cambaj juchacunataca perdonashcami” ninachu, mana cashpaca: “Jatarishpa puri” 

ninachu, imata ninataj ashtahuan jahualla canga? 

24Runa Aichayuj tucushca ñucaca cai pachapi causajcunapaj juchacunata perdonai 

tucuj cashcataca cunanmi ricuchisha– nishpaca, (mana cuyurij runataca): –Cantaca 

cashnami nini: ¡Jatari, canta huandumushcata apashpa, cambaj huasiman ri!– nirca. 

25Chashna ninca paicuna ricucujllapitaj jatarishpaca, paita apamushca huanduta 

aparishpami, paipaj huasiman Diosta sumajmari cangui nirihuan rirca. 

26Chaipica tucuicuna mancharinacushpami, Diostaca sumajmari cangui nircacuna. 

Paicunaca manchaihuan junda cashpami: –Cunanca mancharinacunatamari 

ricushcanchij– nircacuna. 

Leví runata Jesús cayashcami 
(Mt 9:9–13; Mr 2:13–17) 

27Jesusca chaimanta llujshishpaca, tributota japij Leví tributota japinapi tiyacujtami 

ricurca. Paitami: –Ñucata cati– nirca. 

28Levica jatarishcahuanmi tucuita saquishpa Jesusta catirca. 

29Levica paipaj huasipi Jesusta chasquishpami jatun micuita rurarca. Chaipica, 

tributota japij achcacunapish, shujtajcunapishmi paicunahuan mezapi micucurcacuna. 

30Chaimantami mandashcacunata quillcajcuna, fariseocunapish yachacujcunataca: –

¿Ima nishpataj tributota japijcunahuan, juchayujcunahuanca micucunguichij, 

ubyacunguichij?– nishpami, juchachishpa rimarcacuna. 

31Chaimi Jesusca: –Mana ungushcacunaca jambijtaca mana mashcanchu, 

ungushcacunallami mashcancuna. 

32Ñucaca cashcata rurajcunataca mana cayaj shamurcanichu. Ashtahuanpish 

juchayujcuna Diosman cutirichunmi cayaj shamurcani– nirca. 

Ayunanamanta tapushcami 
(Mt 9:14–17; Mr 2:18–22) 

33Jesús chashna nijpimi paicunaca: –Bautizaj Juanpaj yachacujcunapish, 

fariseocunapaj yachacujcunapish ayunacunllacunami, Diosta mañacunllacunami. ¿Ima 

nishpataj cambaj yachacujcunaca mana chashna rurashpa micucunllacuna, 

ubyacunllacuna?– nircacunami. 

34Jesusca cashnami nirca: –¿Cancunaca cazarana bodaman cayashcacunataca, novio 

paicunahuan cajpica ayunachinguichijchari? 

35Ashtahuanpish novio ña mana paicunahuan cajpimi, compañajcunaca 

ayunangacuna– nircami. 

36Yuyachij shuj parlohuanpishmi cashna nirca: –Pipish mushuj churanata p'itishpa 

mauca churanataca mana llachapanchu. Chashna rurashpaca, mana mushuj 

churanallata lliquishpa llaquichinchu. Mushujpish maucapica mana alli 

ricurinmanchu. 

37Shinallataj mushuj vinotaca, mauca capachucunapica pi mana churanchu. Chashna 

churajpica chai mauca capachucuna tugyajpi, vinopish capachucunapish 

chingarinmanmi. 

38Ashtahuanpish mushuj vinotaca mushuj capachucunapi churajpimi caishujpish, 

chaishujpish mana chingaringa. 

39Pipish p'ucushca vinota ubyajca, llulluraj vinotaca mana ubyasha ninmanchu. 

“P'ucushca vinomi ashtahuan alli” ninmanmi– nircami. 

LUCAS 6 

Yachacujcuna samana punllapi trigo caspata c'utsashcami 
(Mt 12:1–8; Mr 2:23–28) 

1Samana punllapimi Jesusca chagra chaupita ricurca. Chaipimi paipaj yachacujcunaca 

trigo caspata c'utsashpa, maquihuan c'acushpa micurcacuna. 

2Chaita maijan fariseocuna ricushpaca: –¿Ima nishpataj samana punllapi mana rurana 

cashcata ruracunguichij?– nijpi, 

3Jesusca: –Davidpish paihuan cajcunapish yaricaihuan cashcamanta, imata 

rurashcataca ¿manachu rezashcanguichijllapish? 

4Paica Diospaj huasiman yaicushpaca, Diosman cushca tandata japishpami micurca. 

Paihuan cajcunamanpish cararcami. Chai tandataca mana pipish micunallachu carca. 

Curacunallami micuna carca– nircami. 

5Shinallataj: –Runa Aichayujca, samana punllatapish Mandajmi– nircami. 

Chaquishca maquita alliyachishcami 
(Mt 12:9–14; Mr 3:1–6) 

6Chai q'uipapish samana punllallapitajmi Jesusca sinagogaman yaicushpa 

yachachirca. Chaipica alli lado maqui chaquishca shuj runami tiyacurca. 

7Samana punllapi chai runata Jesús alliyachijpica juchachingapajmi, 

mandashcacunata quillcajcuna, fariseocunapish chaparacurcacuna. 

8Ashtahuanpish Jesusca, paicuna cashna yuyacujta yachashpami, chaquishca 

maquiyuj runataca: –Jatari, caicunapaj chaupipi shayari– nijpica, jatarishcahuan 

shayarirca. 

9Chaimi Jesusca: –Cancunataca caita tapusha: Samana punllapica ¿allita ruranachu, 

mana cashpaca mana allita ruranachu, huañuimanta quishpichinachu, mana cashpaca 

huañuchinachu, imata ruranataj alli canga?– nirca. 

10Chai tucuicunata muyundijta ricushpami, chai runataca: –Cambaj maquita chutai– 

nirca. Pai chutajpica, chai maquica alliyarcallami. 

11Chashna rurajpica yallitaj p'iñarishpami Jesustaca ¿imatataj rurashun? nishpa 

caishuj chaishuj parlanacurcacuna. 

Chunga ishqui apostolcunata Jesús agllashcami 
(Mt 10:1–4; Mr 3:13–19) 

12Chai punllacunapimi Jesusca, Diosta mañangapaj urcuman rirca. Chaipica tucui 

tutami Diosta mañarca. 

13Ña achijyajpica paita caticujcunata cayashpami, paicunapuramanta chunga ishquita 

agllarca. Paicunatami apostolcunata shutichirca. 

14Chai agllashcacunaca: Simón paillatatajmi Pedro nijpish carca. Simonpaj huauqui 

Andrespish, Jacobopish, Juanpish, Felipepish, Bartolomepish, 

15Mateopish, Tomaspish, Alfeopaj churi Jacobopishmi carca. Llajtapi quiquin 

mandajta charingapaj macanacujpuramanta Simonpish, 

16Jacobopaj huauqui Judaspish, Judas Iscariotepishmi carca. Paimi, Jesusta 

huañuchichun japichij carca. 

Achcacunaman Jesús yachachishcami 
(Mt 4:23–25) 

17Jesusca paipaj yachacujcunandij urcumanta uriyamushpaca, shuj pambapimi paita 

catij achcacunandij carca. Chaimanca tucui Judeamanta, Jerusalenmanta, mama cucha 

uripi caj Tiromanta, Sidonmantapishmi Jesús yachachishcata uyangapaj, 

ungüicunamanta alliyachishca cangapajpish shamushcacuna carca. 

18Chaipica millai espiritucuna llaquichishca cashcacunatapish alliyachircami. 

19Tucui ungüihuan cajcunata alliyachina poderta charijta ricushpami, tucuicuna 

Jesuspica tuparishun nircacuna. 

Cunan huacacujcunaca cushichishcami canga, cunan cushicucujcunaca 
huacangacunami 

(Mt 5:1–12) 

20Jesusca, paipaj yachacujcunata ricushpaca cashnami nirca: “Huajchacunaca, 

cushichishcami canguichij. Taita Dios mandagrinca cancunapajmi. 

21Cunan yaricaihuan cajcunaca, cushichishcami canguichij. Mana nijtami 

micunguichij. Cunan huacacujcunaca, cushichishcami canguichij, yallitajmi 

asinguichij. 

22Runa Aichayujta caticushcamanta runacuna p'iñajpi, mana ricunachishpa 

paicunapuramanta anchuchijpi, cancunapaj shutitaca millaita rurajta shina yangata 

rurashpa c'amijpipish cushichishcami canguichij. 

23Chai punllacunapica, yallitajmi cushicunguichij. Cancuna jahua pachapi japina 

cashcaca, tucuita yalli jatunmari. Paicunapaj ñaupa yayacunapish, profetacunata 

chashnallataj llaquichijcunami carca. 

24Aij, achcata charijcunalla, cancuna charishcahuan ña cushicucushcamanta ¡imachari 

tucunguichij! 

25Aij, cunan mana nijta micucujcunalla q'uipataca yaricaihuan ¡imachari tucunguichij! 

¡Aij, cunan asicujcunalla! Q'uipataca achcata llaquirishpami huacanguichij. 

26Tucui runacuna cunan alli nishcacunalla ¡aij, imachari tucunguichij! Paicunapaj 

ñaupa yayacunapish, llulla profetacunatarajmi alli nijcuna carca. 

P'iñajcunatapish c'uyanami 
(Mt 5:38–48; 7:12) 

27Ashtahuanpish cunan caipi uyacujcunataca, cashnami nini: Cancunata 

p'iñajcunataca c'uyaichij, cancunata llaquichijcunapajca allita ruraichij. 

28Llaqui tucushca canman nijcunataca alli cashca cuchun nichij, yanga 

juchachijcunamantaca Taita Diosta mañaichij. 

29Shuj lado quijadospi huajtajpica, caishuj ladotapish ricuchingui. Jahua churanata 

quichujpica, camizatapish apachun saquinguilla. 

30Maijan canta imata mañajpica, cunguilla. Cambajta maijan imata apajpica, tigrachi 

nishpa ama mañangui. 

31Ima shinami shujtajcunataca cancunapaj allita rurachun munanguichij, chashnallataj 

cancunapish shujtajcunapaj allita ruraichij. 

32Cancunata c'uyajcunallata c'uyashpaca, ima allita mana ruranguichijchu. 

Juchayujcunapish paicunata c'uyajcunataca c'uyanllatajmi. 

33Cancunapaj allita rurajcunapajlla allita rurashpaca, ima allita mana ruranguichijchu. 

Juchayujcunapish chashnaca ruranllatajmi. 

34Imata mañachishpapish, mañachishcamanta imata japina yuyailla mañachishpaca, 

ima allita mana ruranguichijchu. Juchayujcunapish imata japina yuyaillahuanca 

mañachinacunllami. 

35Ashtahuanpish cancunata p'iñajcunata c'uyashpa, paicunapaj allita ruraichij. Imata 

mañachishpaca chaimanta imata japinataca ama yuyaichijchu. Cancuna japinaca 

tucuimanta alli jatunmi. Jahua pachapi caj Taita Diospaj huahuacunami canguichij. 

Taita Diosca mana pagui nijcunatapish, mana allicunatapish llaquijmi. 

36Cancunapaj Yaya llaquij caj shinallataj, cancunapish llaquijcuna caichij. 

Pitapish mana juchachinallachu 
(Mt 7:1–5) 

37Pitapish ama juchachichijchu. Cancunatapish Taita Dios ama juchachichun. Pitapish 

caitaca llaquichinatajmi ama nichijchu. Cancunatapish Taita Dios ama llaquichichun. 

Shujtajcunata perdonaj caichij, cancunatapish Taita Dios perdonachun. 

38Shujtajcunaman cuichij, Taita Diospish cancunamanca jatun jatunpi tushuchishpa, 

llapishpa talliricujtami cunga. Cancuna ima shinami shujtajcunaman jatun jatunpi 

cunguichij, chashnallatajmi cancunamanpish cunga” nircami. 

39Shuj yuyachij parlohuanpish cashnami nirca: “¿Mana ricujca, caishuj mana ricujtaca 

pushai tucungachari? ¿Manachu ishquindijtaj jutcupi huashicunman? 

40Yachacujca paita yachachijtaca mana yallichu. Yachanata tucuchishpami paita 

yachachij shina tucunga. 

41¿Ima nishpataj cambaj huauquipaj ñahuipi ujsha tiyacujtaraj ricungui? Cambaj 

quiquin ñahuipi jatun caspi tiyacujtaca manamari ricunguichu. 

42Cambaj ñahuipi jatun caspi tiyacujta mana anchuchishpaca ¿ima shinataj 

huauquitaca: “Huauqui, cambaj ñahuipi tiyacuj ujshata shuyai llujshichisha” 

ninguiyari? Mishqui shimi jayaj shungu, cambaj ñahuipi tiyacuj caspitaraj 

llujshichiyari. Chashnami huauquipaj ñahuipi tiyacuj ujshataca alli ricushpa 

llujshichingui” nircami. 

Alli yura cashcatapish mana alli yura cashcatapish grano p'ucujpimi ricuna 
(Mt 7:17–20; 12:34–35) 

43Alli yurapica mana alli granoca, mana p'ucunchu. Mana alli yurapipish, alli granoca 

mana p'ucunchu. 

44Ima yura cajpipish, grano p'ucujpimi rijsinchij. Higocunataca mana casha 

yuramantaca tandanchu. Uvascunatapish mana zarza cashamanta tandanchu. 

45Alli runaca, sumaj yuyaicunata shungupi huaquichishca cashpami allita riman. 

Millai runaca, millai yuyaicunata shungupi huaquichishca cashpami millaita riman. 

Shungupi imami junda tiyan chaillatajmi shimimanca llujshin. 

Sinchi allpapi t'iyu allpapi huasichijcunamanta parlashcami 
(Mt 7:24–27) 

46“¿Ima nishpataj manapish ñuca nishcata rurashpa ñucataca: “Mandaj Jesús, Mandaj 

Jesús” ninguichigari? 

47Pipish ñucapajman shamushpa ñuca huillashcata uyashpa cazujca, ima shina cana 

cashcatami ricuchigrini: 

48Paica, ucujta allashpa yacu rumi jahuapi huasita shayachij runa shinami. Yacu rumi 

jahuapi alli shayachishca huasitaca, tamya shamushpa jatun yacu jatarishpa sinchita 

huajtashpapish mana cuyuchi tucurcachu. 

49Ashtahuanpish ñuca huillashcata uyashpa mana rurajca, ucujta mana allashpa, allpa 

jahuallapi huasichij runa shinami. Chai huasica tamyajpi jatun yacu jatarishpa sinchita 

huajtajpica urmarcami. Chaipica jatun mancharina llaquimi carca” nircami. 

LUCAS 7 

Patsaj soldadocunata mandajpajta rurajta Jesús alliyachishcami 
(Mt 8:5–13) 

1Jesusca paita uyajcunaman ña tucui parlashca q'uipaca, Capernaummanmi rirca. 

2Chaipica patsaj soldadocunata mandajpaj achcata c'uyashca paipajta rurajmi, 

huañunalla ancha ungushca carca. 

3Chai mandajca, Jesusmanta parlanacujta uyashpami, judiocunata cunaj maijan 

yuyajcunata paipajta rurajta alliyachichun Jesusta rogashpa pushamugrichij nishpa 

cacharca. 

4Paicuna Jesuspajman chayashpaca, patsaj soldadocunata mandaj imata nishcata 

huillashpami cashna nishpa rogarcacuna: –Paica allita rurajmi, chaimanta paitapish 

ayudapai. 

5Paica ñucanchij judiocunata c'uyashpa shuj sinagogatami shayachirca– nircacunami. 



1935 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

6Jesusca paicunahuanmi rirca. Ashtahuanpish huasiman chayagricujpimi, patsaj 

soldadocunata mandajca paihuan alli apanacuj maijancunata cashna nichun cacharca: 

–Amito, mana p'iñachisha ninichu. Ñucaca allillapish cajpichu, ñuca huasimanca 

yaicunguiyari. 

7Ñucaca cambajmanca mana ripajllapish cashpami mana ri tucurcani. Ashtahuanpish 

chaillamanta rimapai, ñucapajta rurajca alliyangallami. 

8Ñucapish mandaj churashca cashcamanta, mandangapaj soldadocunatami charini. 

Maijanta: “Ri” nijpica rinllami, shujtajta: “Shamui” nijpipish shamunllami. Ñucapajta 

rurajtapish: “Caita rurai” nijpica, chaita ruranllami– nircami. 

9Chaita Jesús uyashpaca, mancharishpami caticujcunapajman tigrarishpaca: –

Cashnami nini: Cashna yallitaj crijtaca, Israelpipish manataj japishcanichu– nirca. 

10Cachashcacuna huasiman tigramushpaca, ungushca servijtaca alliyashcatami 

japircacuna. 

Viudapaj churita Jesús causachishcami 

11Chashna tucushca q'uipaca Jesusca achca yachacujcunandij, achca runacunandijmi 

Naín puebloman rirca. 

12Puebloman yaicuna punguman chayagricujpica, viuda mamapaj shujlla churi 

huañushcatami pambanaman apacurcacuna. Pueblomanta achcacunami paihuanca 

ricurcacuna. 

13Mandaj Jesusca chai viudata ricushpa llaquishpami: –Ama huacaichu– nirca. 

14Pai c'uchuyashpa huañushcata apacun huandupi tuparijpi huandujcuna shayarijpica 

Jesusca: –Huambra, cantaca jatari ninimi– nijpi, 

15huañushca jatarishpa rimai callarijpica, chai huambrataca paipaj mamamanmi curca. 

16Chaita ricushpaca tucuicuna yallitaj mancharinacushpa Taita Diosta sumajmari 

cangui nishpaca: “Ñucanchijpurapica, shuj jatun profetami ricurishca. Taita Diosmari 

paipaj cajcunata ricuj shamushca” nircacuna. 

17Jesús chashna rurashcaca tucui Judeapi, tucui muyundij llajtacunapimi huashan 

huashan yachaj chayarirca. 

Bautizaj Juanpaj yachacujcuna Jesusta tapushcami 
(Mt 11:2–19) 

18Jesús chashna rurashcataca bautizaj Juanmanca paipaj yachacujcunami tucuita 

huillarcacuna. Chaimi Juanca paipaj yachacujcunamanta ishquita cayashpaca: 

19“¿Canchu chai shamuna cashcaca cangui, mana cashpaca shujtajtachu shuyana 

canchij?” nishpa tapugrichun Jesuspajman cacharca. 

20Paicuna Jesuspajman chayashpaca: –“¿Canchu chai shamuna cashcaca cangui, mana 

cashpaca shujtajtachu shuyana canchij?” ninmi bautizaj Juanca– nishpami 

tapurcacuna. 

21Paicuna chaillapitaj cajpimi, ima ungüihuan caj achcacunata, llaquichij ungüihuan 

cajcunata, millai espiritucuna japishcacunata, mana ricujcunatapish achcacunata 

alliyachirca. 

22Chaimi Jesusca: –Richij, cancuna imata ricushcata, uyashcata, ñahui mana ricujcuna 

ricushcata, cojocuna purishcata, leprahuan cajcuna alliyashcata, mana uyajcuna 

uyashcata, huañushcacuna causarishcata, huajchacunamanpish alli huillaita 

huillashcata bautizaj Juanmanca huillagrichij. 

23Maijanpish ñucapi mana ñitcarijca cushichishcami canga– nircami. 

24Bautizaj Juan cachashcacuna rishca q'uipami, Jesusca tucui chaipi cajcunaman 

Juanmantaca cashna parlai callarirca: –Shitashca pambapica ¿imata ricungapajtaj 

rircanguichij? ¿Shuj carrizota huaira caiman chaiman cuyuchicujtachu 

ricugrircanguichij? 

25Mana cashpaca ¿shuj runa sumaj churanacunata churarishcatachu 

ricugrircanguichij? Sumajta churarishcacunaca, jatun mandajcunapaj 

huasicunallapimi cushicushpa causancuna. 

26Shina cajpica ¿imata ricungapajtaj llujshircanguichij? ¿Shuj profetata? Ari, 

cashnami nini: Paica profetatapish yallimari. 

27Bautizaj Juanmantaca, cashna quillcashcami tiyacun: “Ñuca ima nishcata huillajtaca 

cambaj ñaupami cachani. Paimi cambaj ñaupa rishpa, can purina ñanta allichinga” 

nishcami. 

28Cancunaman huillanimi: Cai pachapi huacharishcacunapurapica, bautizaj Juanta 

yalli allica pi mana tiyashcachu. Shina cajpipish cai pachapi imapish mana cajcunami 

Taita Dios mandacujpica, bautizaj Juanta yalli cangacuna– nircami. 

29Tucui chaipi cajcunapish, impuestota japijcunapish Juan bautizashca 

cashcamantami Jesús chashna nijta uyashpaca: “Taita Diosca allitamari rurashca” 

nircacuna. 

30Fariseocunapish, Mandashcacuna ima nisha nishcata yachachijcunapish Juan 

bautizacujpi mana bautizarijcunaca, Dios ima shina paicunapaj allita ruracushcataca 

p'iñashpami mana chasquishun nircacuna. 

31Mandaj Jesusca cashnapish nircami: –Cunan cai punlla causajcunataca ¿imahuantaj 

ch'imbapurashari? ¿Imaman rijchajcunataj canguichijchu imamí? 

32Paicunaca plazapi tiyacuj huambracuna caishuj chaishuj cashna caparicuj shinami: 

“Flautapi tocajpipish, mana bailarcanguichijchu. Huañuipi cantanata tocajpipish mana 

huacarcanguichijchu” nicuj shinami. 

33Bautizaj Juan shamushpaca, mana micuj, vinota mana ubyajmi carca. Paitaca: 

“Supaitami charin” ninguichijmi. 

34Runa Aichayuj tucushpa shamujca micujmi, ubyajmi. Chai runaca: “Achcata 

micujmi, vinotapish ubyajmi, impuestota japijcunahuan, juchayujcunahuanpish 

tandanacunllami” ninguichijmi. 

35Ashtahuanpish Taita Dios yachaj cashcataca paipaj huahuacunallami alli nincuna– 

nircami. 

Jesusca Simón shuti fariseopaj huasipi cashcami 

36Chai q'uipami fariseocunapuramanta shuj runaca, ñuca huasipi jacu micushun 

nishpa rogajpi Jesús rishpaca micungapaj tiyarirca. 

37Chai pueblopica juchasapa shuj huarmimi causarca. Paica fariseopaj huasipi Jesús 

micucujta yachashpami, alabastro botellapi mishquijllata ashnacujta apashpa 

shamurca. 

38Paica Jesuspaj huasha ladota shamushpami paipaj chaquiman cumurishpa achcata 

huacashpa chaquipi huiquita shutuchi callarirca. Chaitaca paipaj ajchahuan 

chaquichishpami, chaquita muchashpa pai apashca mishquijllata ashnacujtapish 

Jesuspaj chaquipi tallirca. 

39Chaita ricushpami micunaman cayaj fariseoca paipaj yuyaipica: “Caica profetataj 

cashpaca, chai huarmi pi cashcata, ima shina huarmi paipaj chaquipi tuparicujtaca 

yachanmanmi. Chai huarmica juchasapamari” niricurcami. 

40Chaimi Jesusca: –Simón, cantaca caitami nisha nini– nijpi fariseoca: –Nipailla, 

Yachachij– nijpi, 

41Jesusca: –Cullquita mañachij shuj runami ishqui debijcunata charirca: Shujca pichca 

patsaj denariota, caishujca pichca chunga denariotami debirca. 

42Chai debijcuna imata mana pagai tucujpica, ishquindijtatajmi perdonarca. Canca 

¿imatataj yuyangui? Chai ishquimantaca ¿maijanshi yalli c'uyanga?– nirca. 

43Chaimi Simón fariseoca: –Maijantami yalli debita perdonarca, chaimi yalli c'uyanga 

yuyanimi– nijpi Jesusca: –Allitamari ningui– nirca. 

44Chai huarmita ricushpami Simontaca: –¿Cai huarmi imata rurajta ricunguichu? 

Cambaj huasiman yaicumujpica, ñuca chaquita maillachun yacuta mana 

curcanguichu. Ashtahuanpish cai huarmica, ñuca chaquita huiquihuan maillashpami 

paipaj ajchahuan chaquichirca. 

45Canca ñucataca allillachu cangui nishpaca mana mucharcanguichu. Ashtahuanpish 

cai huarmica yaicumuimanta pachami, ñuca chaquitaca muchacunlla. 

46Canca ñuca umapipish aceitetahuan mana churarcanguichu. Ashtahuanpish cai 

huarmica mishquijllata ashnacujtami, ñuca chaquipi churan. 

47Chaimantami cantaca cashna nini: Paipaj achca juchacunata perdonashcata 

yachashpami, cai huarmica ñucataca achcata c'uyan. Ashalla juchacunata 

perdonashcacunaca ashallatami c'uyan– nirca. 

48Jesusca chai huarmitaca: –Cambaj juchacunaca perdonashcami– nircami. 

49Chaimi mezapi Jesushuan tandalla micucujcunaca: –¿Cai runaca pi cashpataj 

juchacunata perdonani ninchu imamí?– nishpami paicunapuralla ninacucurcacuna. 

50Ashtahuanpish Jesusca chai huarmitaca: –Canca crishcamantami quishpichishca 

cangui, sumajta causagrilla– nirca. 

LUCAS 8 

Jesuspajta ruraj huarmicunami 

1Chai q'uipami Jesusca tucui pueblocunapi, muyundij llajtacunapipish, Dios 

mandagrin alli huillaita huillashpa purirca. Chunga ishqui yachacujcunapish, 

2millai espiritucuna japishcacunata, ima ungüihuan cajcunatapish alliyachishca maijan 

huarmicunapishmi Jesushuanca rirca. Chai huarmicunapurapica, canchis supaicunata 

llujshichishca Magdalamanta Mariapish, 

3Mandaj Herodespaj mayordomo Chuza runapaj huarmi Juanapish, Susanapish, 

shujtaj achca huarmicunapishmi paicuna imalla charishcacunahuan ayudarcacuna. 

Tarpujmanta yuyachij parlomi 
(Mt 13:1–15, 18–23; Mr 4:1–20) 

4Mai pueblocunamantapish achcacuna Jesuspajman tandanacumujpimi, yuyachij 

parlota parlashpa cashna nirca: 

5“Tarpuj runa muyuta tarpunaman llujshishpa muyuta shitacujpica, asha muyuca 

ñanpi urmajpi sarurcacunami, pajarocunapish shamushpa micurcacunami. 

6Asha muyuca rumipimi urmarca. Huiñashca q'uipaca nuyu illashcamanta 

chaquirircallami. 

7Asha muyuca casha chaupipimi urmarca. Cashacunandij huiñashpa cashacuna 

llapijpimi mana granorca. 

8Asha muyuca alli allpapimi urmarca. Chaipica alli huiñashpami, shuj muyullamanta 

patsajta p'ucurca” nishpaca: “Maijanpish uyanapaj rinrinta charijca, tucui yuyaihuan 

uyachun” nishpami sinchita rimarca. 

9Chaimi Jesuspaj yachacujcunaca: –Cai yuyachij parloca ¿imatataj nisha nin?– nishpa 

tapujpi, 

10Jesusca cashna nirca: –Taita Dios mandagrin pi mana yachashca pacalla cajtaca, 

paillatajmari cancunamanca yachachishca. Ashtahuanpish shujtajcunamanca yuyachij 

parlocunallahuanmi imatapish yachachicuni. Paicunaca ricushpapish mana ricushca 

shinami tucun. Uyashpapish mana uyashca shinallatajmi tucun. 

11Yuyachij parloca caitami nisha nin: Muyuca Taita Diospaj Shimimi. 

12Lluchu ñan shinaca huillashca Shimita uyajcunami. Paicuna uyashca shimita ama 

crishpa, ama quishpirichunmi diablo shamushpa paicunapaj shungumanta anchuchin. 

13Rumi shinaca huillashca Shimita uyashcahuan cushicushpa chasquijcunami. Shina 

cashpapish sapi mana ucujta cashcamanta paicuna crishcataca ashacamallami catin. 

Crij cashcamanta llaquicuna shamujpica saquirinllacunami. 

14Cashalla allpa shinaca huillashca Shimita uyajcunami. Ashtahuanpish uyashpa 

rishca q'uipaca, cai pachapaj munaicuna, charijyana munaicuna, aichata cushichina 

munaicuna tapajpimi, paicunapaj causaipica imata mana granon. 

15Ashtahuanpish alli allpa shinaca, tucui shunguhuan, tucui munaihuan huillashca 

Shimita uyashpa, mana cungarishpa chaitataj rurashpa granoshcata ricuchijcunami. 

Lamparamanta yuyachij parlomi 
(Mr 4:21–25) 

16Luzta japichishpaca cajón ucupi, cama ucupi churangapajca pi mana japichinchu. 

Ashtahuanpish huasi ucuman yaicujcuna achijllapi yaicuchunmi lámpara tiyanapi 

churan. 

17Shina cajpica ima mana pacalla canapajchu. Pi mana yachashcaca mana cangachu. 

Tucuicunapaj ñaupajpi ricuringatajmi. 

18Riquichij, imata uyashcataca yuyaipi charinguichij. Chaita charirajmanca, 

ashtahuanmi cunga. Mana charirajmanca pai charisha nicushcatapish quichungami– 

nircami. 

Jesuspaj mamapish huauquicunapish 
(Mt 12:46–50; Mr 3:31–35) 

19Chaipi cajpimi Jesuspaj mamapish, huauquicunapish paipajman shamurcacuna. 

Achca gentecuna chaipi cashcamantami, paipajmanca mana c'uchuyai tucurcacuna. 

20Chaita ricujcunaca: –Cambaj mama, cambaj huauquicunamari canhuan parlashun 

nishpa canllapi shuyacuncuna– nijpimi, 

21Jesusca: –Taita Diospaj Shimita uyashpa cazujcunami ñuca mama, ñuca 

huauquicunaca– nirca. 

Huairandij tamyata Jesús jarcashcami 
(Mt 8:23–27; Mr 4:35–41) 

22Shuj punllami Jesusca paipaj yachacujcunandij, barcoman yaicushpaca: –Cai cucha 

ch'imbanijman jacuchij– nishpa rircacuna. 

23Cuchata ch'imbacujpimi, Jesusca dormirirca. Chai cuchapica, huairandij tamya 

ñapish jatarijpimi, yacuca barcopi jundai callarijpi llaqui tucugrircacuna. 

24Chaimi yachacujcuna Jesuspajman c'uchuyashpaca: –¡Yachachij, Yachachij 

huañugrinchijmari!– nishpa rijchachircacuna. Pai rijcharishpaca, huairatapish, 

yacutapish casijlla tucuichij nishpa sinchita rimajpica, casijlla tucurcallami. 

25Chaimi Jesusca: –¿Ima nishpataj mana cringuichij?– nijpi, paicunaca chujchushpa 

mancharishpaca, caishuj chaishuj: –Cai runaca ¿pitagari? huairapish, yacupish pai 

mandajpica cazunllamari– ninacurcacuna. 

Supai japishca gadareno runami 
(Mt 8:28–34; Mr 5:1–20) 

26Chaimantaca Galilea llajta ch'imbapura cucha uripi caj gadarenocunapaj 

llajtamanmi chayarcacuna. 

27Jesús chaiman chayashpa barcomanta uriyajpica, chai pueblomanta shuj runami 

paihuan tupaj shamurca. Chai runaca supaicuna japishca cashpami, achca huatacunata 

churanatapish mana churarishca, huasipipish mana causashpa, panteoncunallapi 

causaj carca. 

28Jesusta chai runa ricushpaca, paipaj ñaupajpi urmashpami: –Jahua pachapi caj Taita 

Diospaj Churi Jesús ¿imatataj nij shamungui? Ama ñucata llaquichihuaichu– 

nishpami sinchita caparirca. 

29(Jesusca millai espiritutaca chai runamanta llujshichunmi mandarca. Millai 

espirituca chai runataca uni huatacunata mandacujpimi, paitaca cadenacunahuan 

huatashpa, grillo nishca fierrocunahuanpish canichijcuna carca. Ashtahuanpish 

cadenacunatapish p'itishpami, mai shitashca pambacunamanpish supaicunaca apajlla 

carca.) 

30Jesusca chai runataca: –¿Ima shutitaj cangui?– nishpa tapujpimi paica: –Legionmi 

cani– nirca. Achca supaicuna yaicushca cashpami chashnaca nirca. 

31Chai supaicunaca ucujta jutcumanca ama cachahuaichu nishpami rogarircacuna. 

32Chai chaininijlla urcupica, canlla achca c'uchicunami micucurca. Supaicunaca chai 

cuchicunapi yaicungapaj saquihuai nijpimi, Jesusca richun saquircalla. 

33Supaicuna chai runamanta llujshishpa cuchicunapi yaicujpimi, chai canlla 

cuchicunaca c'aca quinrita singushpa cuchapi huashicushpa huañurcacuna. 

34Cuchicunata michijcunaca, achcata mancharishpami pueblopi, llajtacunapipish 

imalla tucushcata huillarcacuna. 

35Chaita uyajcunaca ima tucushcata ricungapajmi shamurcacuna. Paicuna 

Jesuspajman shamushpaca, supaicunata llujshichishca runataca, alli yuyaiyuj 

churanacunatapish churarishca, Jesuspaj ñaupajpi tiyacujta ricushpaca achcatami 

mancharircacuna. 

36Chaita ricujcunaca supai japishca runata ima shina alliyachishcatami tucuicunaman 

parlarcacuna. 

37Chaita uyashpaca tucui chai muyundij llajtamanta rij gadarenocunami achcata 

mancharishpa, Jesustaca caimanta ripailla nijpi Jesusca, barcopi yaicushcahuan 

tigrashpa rirca. 

38Supaicunata llujshichishca runaca ñucatapish canhuan pushahuai nishpami Jesustaca 

rogarirca. Ashtahuanpish Jesusca, cayacama nishpaca: 

39–Cambaj huasiman rilla. Taita Dios canta achcata c'uyashpa alliyachishcata tucuita 

parlagri– nijpimi chai runaca, Jesús paita ima shina alliyachishcataca, tucui pueblopi 

causajcunaman huillashpa rirca. 

Jairopaj ushushipish Jesuspaj churanapi tuparij huarmipish 
(Mt 9:18–26; Mr 5:21–43) 

40Jesús ña cutin tigramujpica, tucuicuna paita shuyacushcamantami, achcata 

cushicushpa tuparcacuna. 

41Jesús chaipi cajpica sinagogapi pushaj Jairo shuti runa shamushpami, Jesuspaj 

ñaupajpi cungurishpa ñuca huasiman jacu nishpa rogarca. 

42Paica ancha ungushca huañunalla, chunga ishqui huatayuj shujlla ushushitami 

charirca. Jesús chaiman ricujpica, achcacunami llapirinacui caticurcacuna. 

43Chaicunapurapica, chunga ishqui huatata yahuar cachariricuj llaquita apacuj shuj 

huarmipishmi carca. Paica jambij doctorcunapajman rishpapish manataj alliyashpami 

tucui charishcacunallata tucuchirca. Paitaca, pi mana alliyachi tucurcachu. 

44Chai huarmica Jesuspaj huasha ladota allijlla shamushpami, Jesuspaj churana 

puntapi tuparirca. Churana puntapi tuparincami yahuar cachariricushcaca chaquirirca. 

45Chaimi Jesusca: –¿Pitaj ñucapi tuparinchu imamí?– nijpi tucui chaipi cajcunaca pi 

mana tuparinchijchu ninacujpi Pedropish, paihuan cajcunapish: –Yachachij, cai 

tucuicuna t'angarinacushpa llapirinacucushca jahuachu: “¿Pitaj ñucapi tuparinchu 

ningui imamí?”– nircacuna. 

46Chaimi Jesusca: –Alliyachina poder ñucamanta llujshijpimi, maijantajshi ñucapi 

tuparishcata yachani– nirca. 

47Chai huarmica pacalla alliyashpalla mana saquiri tucushpami shamushcahuan 

Jesuspaj ñaupajpi manchaihuan chujchushpa cungurishpa, imapaj tuparishcata, chai 

churanapi tuparinca alliyashcatapish chai tucuicunapaj ñaupajpi huillarca. 

48Chaimi Jesusca: –Huahua canca crishcamantami alliyachishca cangui. Sumajta 

causagrilla– nirca. 

49Jesús rimacujpirajmi, sinagogapi pushajpaj huasimanta shuj shamushpaca: –Cambaj 

ushushica ñami huañun. Yachachijtaca ama ashtahuan p'iñachichu, saquilla– nirca. 

50Chaita Jesús uyashpaca: –Ama manchaichu, alliyachina cashcata crilla– nirca. 

51Jairopaj huasiman ña chayashpaca, pita mana yaicuchishpami, Jesusca Pedrondij, 

Jacobondij, Juandij chai huahuapaj yaya mamandijlla yaicurcacuna. 

52Tucuicunami paimantaca, achcata llaquirishpa huacacurcacuna. Chaimi Jesusca: –

Ama huacaichijchu, huambraca mana huañushcachu, ashtahuanpish dormicunllami– 

nirca. 

53Chaipica chai huambra huañushcataj cashcata yachashcamantami asircacuna. 

54Ashtahuanpish Jesusca maquimanta japishpa sinchita rimashpami: –¡Huambra, 

jatari!– nijpi, 

55espíritu tigrajpica jatarircallami. Chaimi Jesusca, micunata caraichij nishpa 

mandarca. 

56Paipaj yaya mamaca achcatami mancharircacuna. Ashtahuanpish Jesusca, cashna 

alliyachishcataca pajta piman huillanguichijman nircami. 

LUCAS 9 

Chunga ishqui yachacujcunata huillanaman cachashcami 
(Mt 10:5–15; Mr 6:7–13) 

1Jesusca chunga ishqui yachacujcunata tandachishpami, tucui laya supaicunata 

llujshichi tucunata, ungushcacunata alliyachi tucuna podertapish curca. 

2Dios ña mandagricushcata huillashpa, ungushcacunata alliyachichunmi cacharca. 

3Paicunataca cashnami nirca: –Cancuna rishpaca taunata, muchilata, cucayuta, 

cullquitapish ama apanguichijchu. Shujtaj churanatapish, ama apashpa, churashcalla 

ringuichij. 

4Maijan huasiman yaicushpaca, chai llajtamanta ringacama, chaillapitaj 

saquiringuichij. 

5Maipi cashpapish cancunata mana chasquishun nijpica, chai pueblomanta 

llujshingapajca, paicuna llaquita apana cashcata ricuchingapaj cancunapaj 

chaquimanta ñutu allpatapish chaspishpa chaimanta llujshishpa ringuichijlla– nircami. 

6Yachacujcuna rishpaca, llajtan llajtan rishpami, alli huillaita huillashpa, 

ungushcacunatapish alliyachishpa purircacuna. 

Bautizaj Juanta huañuchishcami 
(Mt 14:1–12; Mr 6:14–29) 

7Tucui imallata Jesús ruracushcatami, jatun mandaj Herodesca uyarca. Maijancunaca 

Jesustaca: “Bautizaj Juanmari huañushcacunapaj chaupimanta causarishca canga” 

nircacuna. Chaimi Herodesca, yallitaj mancharirca. 

8Maijancunaca: “Eliasmari ricurishca” nircacuna. Shujtajcunaca: “Ñaupa 

profetacunamanta maijanmari causarishca canga” nircacuna. 

9Herodesca: –Juantaca ñucamari cungata p'itichircani. Cunanca shuj runami tucuita 

rurashpa puricun nijta uyani. ¿Chai runaca pitaj canga?– nishpami, Jesustaca paipaj 

ñahuihuantaj ricuiman yuyacurca. 

Pichca huaranga gentecunaman carashcami 
(Mt 14:13–21; Mr 6:30–44; Jn 6:1–14) 

10Apostolcunaca huillachun Jesús cachashcamanta tigrashpaca, tucui imalla 

rurashcatami paiman parlarcacuna. Chai q'uipami paicunata pushashpa, Betsaida 

pueblo c'uchulla pi mana causanman Jesusca rirca. 

11Chaita gentecuna yachashpa paita catishpa rijpimi Jesusca, Taita Diosca ñami 

mandagrin nishpa huillarca. Alliyaiman yuyacujcunatapish alliyachircami. 

12Ashtahuanpish ña chishiyamujpica, chunga ishqui yachacujcuna c'uchuyashpaca: –

Cai muyundij uchilla llajtacunapi, huasicunapi micunata, samarinata 

mashcagrichuncuna, caipi cajcunataca cayacama niyari. Caipica, pi mana causanpimi 

canchij– nircacunami. 

13Chaimi Jesusca: –Paicunamanca cancuna caraichigari– nijpi, paicunaca: –

Ñucanchijca pichca tandata, ishqui chalhuallatamari charinchij. Cai tucuicunapajca, 

randigrinami canga– nircacuna. 

14Chaipi caj gentecunaca, pichca huaranga shinami carca. Chaimi yachacujcunataca: –

Tucuicunallatataj pichca chunga, pichca chunga tucushpa tiyarichun nichigari– nirca. 

15Chaimi Jesús nishca shinallataj tucuicunata tiyachircacuna. 

16Jesusca pichca tandata, ishqui chalhuatapish japishpami, jahua pachata huichilla 

ricushpa, Taita Diosta pagui nirca. Chai q'uipaca chaupishpa chaupishpami, 

tucuicunaman carachun yachacujcunaman cushpa catirca. 

17Tucuicunami mana nijta micurcacuna. Puchushcacunatapish chunga ishqui canasta 

jundatami tandarcacuna. 

Pedroca Jesustaca Quishpichij Cristomi cangui nishcami 
(Mt 16:13–19; Mr 8:27–29) 

18Chai q'uipami Jesusca Taita Diosta mañacujpi yachacujcuna paihuan cajpi Jesusca 

yachacujcunataca cashna tapurca: –Gentecunaca ¿pi cashcatataj ñucataca 

yuyancuna?– nijpi, 

19paicunaca: –Shujcunaca, Bautizaj Juanmi. Caishujcunaca, Eliasmi. Maijancunaca 

ñaupa profetacunapuramanta maijantajshimi causarishca nincunami– nircacuna. 

20Chaimi Jesusca: –Cancunaca ñucataca ¿pi cashcatataj yuyanguichij?– nijpi, 

Pedroca: –Canca Taita Diospajmanta shamuj Cristomi cangui– nirca. 

Jesusca pai huañuna cashcata huillashcami 
(Mt 16:20–28; Mr 8:30–9:1) 

21Ashtahuanpish Jesusca caitaca ñataj piman huillanguichijman nishpa mandashpaca, 

22cashnami nirca: –Runa Aichayujca achca llaquicunata apanatajmi. Cunaj yuyajcuna, 

curacunata pushajcuna, mandashcacunata quillcajcunapish p'iñashpami 

huañuchingacuna. Ashtahuanpish quimsa punllapica causachishcami canga– nircami. 

23Tucui chaipi cajcunataca cashnami nirca: –Maijanpish ñucata catisha nijca, 

chacatashpa huañuchina cajpipish, quiquin causaita mana llaquishpa punllanta ñucata 

catichunlla. 

24Pipish paipaj causaita quishpichisha nijca, chingaringami. Pipish ñucamanta paipaj 

causaita chingachijmi, quishpiringa. 

25Tucui cai pachapi tiyajcunata charishpapish, paipaj almata huiñaipaj 

chingachishpaca ¿ima allitaj cangari? 

26Ñucamanta, ñuca yachachishcacunamantapish maijan pingarijtaca, Runa Aichayuj 

ñucaca jucha illaj angelcunandij, ñuca Yayapaj achij nicuj sumaj cashcahuan 

shamushpaca, paimantapish pingarishami. 

27Taita Dios mandangapaj shamucujta ricungacama, maijan caipi cajcunaca, manaraj 

huañungacunachu. Chashnatajmi canga– nircami. 

Jesusca shujtajyarishcami 
(Mt 17:1–8; Mr 9:2–8) 

28Cai shimicunata nishca pusaj punlla q'uipa shinatami Jesusca Pedrota, Juanta, 

Jacobotapish pushashpa, Taita Diosta mañangapaj urcuman huichiyarca. 

29Jesús mañacushpaca ñahuipish shujtajyarishpa, churanapish lamyacuj yurajllami 

tucurca. 

30Chaipica, ishqui runacuna Jesushuan parlanacucujmi ricurirca. Chai runacunaca 

Moisesmi, Eliasmi carca. 

31Paicunaca sumaj achij nicuj chaupipi ricurishpaca, Jerusalenpi Jesús ima shina 

huañuna cashcata, causarina cashcata, jahua pachaman rina cashcatapishmi 

parlanacucurca. 

32Pedropish, paihuan cajcunapish dorminaihuan cashpapish mana dormishpami, 

Jesusca sumaj achij nicuj cashcata, paihuan parlanacucuj ishqui runacunatapish 

ricuracurcallacuna. 

33Chai ishqui runacuna Jesusmanta caruyashpa rijpica, Pedroca, Jesustaca: –

Yachachij, ñucanchijca allitajchari caipi canchij. Quimsa chujllacunata rurashun. 

Shujtaca cambaj, caishujtaca Moisespaj, chaishujtaca Eliaspaj– nirca. Ashtahuanpish 

Pedroca imata rimacushcatapish mana yacharcachu. 

34Pedro chashna rimacujpiraj, p'uyu shamushpa tapajpimi achcata mancharircacuna. 

35Chai p'uyumantaca: “Caica ñuca c'uyashca Churimi, paita uyaichij” nishpa 

rimashcami uyarirca. 

36Chai rimacui ña tucurijpica, Jesusca paillami ricurirca. Paicuna tucui imallata 

ricushcataca chai punllacunapica, piman mana imata huillarcacunachu. 

Supai japishca huambrata Jesús alliyachishcami 
(Mt 17:14–21; Mr 9:14–29) 

37Cayandij punlla urcumanta uriyamujpica, achcacunami Jesusta tupanaman 

llujshimurcacuna. 

38Chai tucuicunapuramanta shuj runami, cashna caparirca: –Yachachij, ñuca huahuata 

ayudapai, cai huahuallatamari charini. 

39Paitaca millai espíritu japishpamari ñapish caparichishpa, maipish cachun 

chujchuchishpa, shimimanpish puscuta shitachinlla. Chashna maipishcachun 

llaquinayajta llaquichishpami paimanta anchurin. 

40Chaimari cambaj yachacujcunataca chai millai espirituta llujshichipaichij nishpa 

rogarcani. Ashtahuanpish mana llujshichi tucuncunachu– nircami. 

41Chaimi Jesusca: –¡Huahua huahuami mana crij millaicuna canguichij! ¿Maicamataj 

cancunahuan causacushalla? ¿Maicamataj cancunataca yachachicushalla? nishpaca, 

chai runataca cambaj huahuata caiman pushamui– nirca. 

42Shina nijpi huambrata Jesuspajman c'uchuyachigrijpica, supaica chujchuchishpami 

pambaman urmachirca. Chaimi Jesusca millai espirituta sinchita rimashpa, huambrata 

alliyachishpa paipaj yayaman curca. 

43Taita Diospaj poderca jatun cashcata ricushpaca, tucuicunami achcata 

mancharircacuna. 

Jesusca pai huañuna cashcata cutin huillashcami 
(Mt 17:22–23; Mr 9:30–32) 

Tucuicuna pai imalla rurashcata ricushpa mancharinacucujpimi, Jesusca paipaj 

yachacujcunata cashna nirca: 

44–Cai ñuca huillashcata alli uyaichij. Pajta cungaringuichijman. Runa Aichayujtaca 

gentecunapaj maquipimi entreganga– nirca. 

45Chaitaca paicunapaj yuyaicuna tapashca cashcamantami paicunaca imata nisha 

nishcata mana entendircacuna. Chai yachachishcacunaca ¿imatataj nisha nin? nishpa 

tapunatapish mancharcacunami. 

Jahua pachamanta mandacujpica ¿maijanshi jatun cashun? nishcami 
(Mt 18:1–5; Mr 9:33–37) 

46Chai q'uipami yachacujcunaca, paicunapuralla maijanshi ashtahuan jatun canchij 

ninacushpa rimanacucurcacuna. 

47Paicunapaj shungupi imata yuyacujta yachashpami Jesusca, shuj huahuata japishpa 

paipaj c'uchupi churashpa, 

48cashna nirca: –Maijanpish ñuca shutipi cai huahuata chasquijca, ñucatami chasquin. 

Maijanpish ñucata chasquijca, ñucata cachajtami chasquin. Cancunapurapi maijanpish 

tucuicunamanta yalli uchilla cajmi, tucuicunata yalli jatun canga– nircami. 

Ñucanchijta mana p'iñajca ñucanchijpurallatajmi nishcami 
(Mr 9:38–40) 

49Chaipimi Juanca: –Yachachij, shuj runa cambaj shutipi supaicunata llujshichicujta 

ricushpami, paica mana ñucanchijpura cajpi, ama chashna ruraichu nircanchij– nirca. 

50Chaimi Jesusca: –Chashna rurajtaca ama jarcaichijchu. Maijanpish ñucanchijta 

mana p'iñajca, ñucanchijpurallatajmi– nirca. 

Jacobota Juanta Jesús sinchita rimashcami 

51Jesusca jahua pachaman rina punlla chayamucujpimi, Jerusalenmanca mana 

manchashpa rina tucurca. 

52Chaimi huillajcunata ñaupachishpa cacharca. Paicuna rishpaca samaritanocuna 

causan shuj uchilla llajtamanmi, pozadata mashcangapaj rircacuna. 

53Ashtahuanpish Jerusalenman ricujta yachashpami, chai gentecunaca mana 

chasquircacuna. 

54Chaita ricushpami Jesuspaj yachacuj Juanpish, Jacobopish: –Mandaj Jesús, cai 

tucuicunata chingachichun Elías mañashca shina ¿jahua pachamanta ninata cachachun 

mañashunchu?– nircacuna. 

55Chaimi Jesusca sinchita rimashpa cashna nirca: –Cancunaca pi rimachijpi chashna 

rimacushcatapish mana yachanguichijchu. 

56Runa Aichayujca, runacunapaj almata chingachingapajca mana shamurcachu, 

ashtahuanpish quishpichingapajmi shamurca– nishpaca, shujtaj uchilla llajtamanmi 

rircacuna. 

Jesusta catishun nishcacunami 
(Mt 8:19–22) 

57Paicuna ñanta ricujpica, shuj runami Jesustaca: –Amito, maiman rijpipish 

canhuanmi risha– nirca. 

58Chaimi Jesusca: –Zorracunapish causanapaj jutcuta, pajarocunapish tazinta 

charincunami. Ashtahuanpish Runa Aichayujca, dormingapaj saunallatapish mana 

charinchu– nirca. 

59Cutin shujtaj runataca: –Ñucata cati– nijpica: –Amito, ñuca yayataraj 

pambamugrisha– nirca. 

60Chaimi Jesusca: –Huañushcacunataca huañushcacunallataj pambacuchun saquilla. 

Ashtahuanpish canca, Taita Dios ima shina mandagrinta huillagri– nircami. 

61Chai q'uipaca cutin shujtajmi: –Amito, ñucaca canta catisha ninimi. Ashtahuanpish 

ñuca huasipi cajcunataraj, minchacama nimugrisha– nirca. 

62Chaimi Jesusca: –Maijanpish huashaman ricushpaca, mana yapunchu. 

Chashnacunaca Taita Dios mandacujpica mana paipajta ruraj cai tucunchu– nirca. 

LUCAS 10 

Canchis chungacunata huillanaman cachashcami 

1Chaipaj q'uipami Mandaj Jesusca, shujtaj canchis chungacunatapish agllarca. 

Paicunataca pai maillaman rina cashca pueblocunamanmi ishqui ishquita 

ñaupachishpa cacharca. 

2Cashna nishpami cacharca: “Granocunata tandanaca achcami, ashtahuanpish 

tandajcunaca ashallami. Tandajcunata cachachun, Chagrayuj amota mañaichij. 

3Richij, cancunataca atujcunapaj chaupiman ovejacunata cachaj shinami cachani. 

4Cullqui muchilata, cucayu muchilata, pargatetapish ama apashpa ringuichijchu. 

Ñanpi allillachu cangui nishpaca, ama uniyanguichijchu. 

5Maijan huasiman yaicushpaca: “Cai huasipica, sumaj causai tiyashca cachun” 

ninguichijraj. 

6Sumaj causai cancunahuan cachun nishcata chai huasipi chasquisha nij tiyajpica, 

paicunahuanmi saquiringa. Ashtahuanpish mana chasquijpica cancunallahuantajmi 

ringa. 

7Maijan huasipi chasquijpica, imatapish carashcata micushpa, ubyashpa chaillapitaj 

saquiringuichijlla. Taita Diospajta rurajca, pai causanapajca chaillamantatajmi 

japinga. Huasin huasinca ama puringuichijchu. 

8Maijan puebloman yaicujpi paicuna chasquishpa carajpica, carashcata 

micunguichijlla. 

9Chaipi ungushcacuna tiyajpi, alliyachishpaca: “Cancunata Taita Dios mandanamari 

ña c'uchuyamushca” nishpa huillanguichij. 

10Mai puebloman yaicujpi cancunata mana chasquijpica, ñanman llujshishpaca cashna 

ninguichij: 

11“¡Cancunapaj pueblopi cajpi ñucanchij chaquipi ñutu allpa japirishcatapish, cancuna 

llaqui tucuna cashcata ricuchishpami caillapitaj chaspinchij! Ashtahuanpish caitaca 

yuyaripanguichij: Taita Dios mandanaca cancunapaj c'uchullapimi carca” ninguichij. 

12Chai pueblopi causajcunata Taita Dios llaquichi punllapica, Sodoma llajtapi 

causajcunata llaquichishcata yallimi llaquichinga. Chashnatajmi canga. 

Taita Diosman mana cutirij pueblocunata llaquichinami 
(Mt 11:20–24) 

13Aij Corazinpi causajcunalla, aij Betsaidapi causajcunalla. ¡Imachari tucunguichij! 

Cancunapajpi rurashca shina milagrocunata Tiropi, Sidonpi rurashca cajpica, 

paicunarajchari Taita Diosman cutirishcata ricuchingapaj cañamazuta churarishpa, 

ushpapi tiyarinman carca. 

14Imalla rurashcata Taita Dios ricuchi punllapica, cancunataca Tiropi, Sidonpi 

causajcunata yallimi jatunta llaquichinga. 

15Capernaumpi causajcunalla, jahua pachamanmi apashca cashun yuyacunguichijmi. 

Ashtahuanpish ucu pachamanmari shitashca canguichij. 

16Cancunata uyajca ñucatami uyan, cancunata p'iñajca ñucatami p'iñan. Ñucata 

p'iñajca, ñucata cachajtapishmi p'iñan” nircami. 

Huillanaman cachashca canchis chungacuna tigrashcami 

17Huillanaman cachashca canchis chungacuna cushicuihuan tigramushpaca: –¡Mandaj 

Jesús, cambaj shutipi rimajpica supaicunapish cazunllami!– nircacunami. 

18Chaimi Jesusca cashna nirca: –Satanastaca, jahua pachamanta rayo shina urmajtami 

ñucaca ricurcani. 

19Cancunamanca culebracunata, escorpioncunata saruna poderta, p'iñaj diablota 

cazuchina podertami cuni. Chaimanta cancunataca imata mana rurai tucungachu. 

20Cancunaca supaicunata cazuchishpallaca ama cushicuichijchu. Ashtahuanpish 

cancunapaj shuticuna jahua pacha libropi quillcashca cashcamanta cushicuichij– 

nircami. 

Jesús cushicushcami 
(Mt 11:25–27; 13:16–17) 

21Chai horasllatajmi Jesusca jucha illaj Espíritu cushichijpi achcata cushicushpa 

cashna nirca: –Jahua pachata, cai pachata Mandaj ñuca Yaya, ñucaca cantami alabani. 

Caicunataca alli yuyaiyuj, yachaisapacunamanca mana ricuchishcanguichu. 

Huahuacuna shina manaraj yachajcunamanmi ricuchishcangui. Ñuca Yayitu, 

canllatajmari chashna tucuchun munashcangui. 

22Ñuca Yayaca tucuitami ñucamanca curca. Churi pi cashcatapish pi mana rijsinchu, 

Yayallami rijsin. Yaya pi cashcatapish pi mana rijsinchu, Churillami rijsin. Pi 

cashpapish Churi rijsichisha nishcacunallami, Yayataca rijsin– nircami. 

23Yachacujcunapajman tigrarishpaca, paicunallatami cashna nirca: –Cancuna 

ricucunta paicunapaj ñahuihuantaj ricujcunataca, cushichishcami canga. 

24Profetacunapish, jatun mandajcunapish cancuna ricucunta ricunaihuan cashpapish, 

mana ricurcacunachu. Cancuna uyacunta uyanaihuan cashpapish, mana 

uyarcacunachu. Chaica chashnatajmi– nircami. 

Samaria llajtamanta caj alli runamanta Jesús parlashcami 

25Mandashcacuna ima nisha nishcata yachachij shuj runami, Jesús imapi pandarijpica 

juchachingapaj nishpa cashna tapurca: –Yachachij ¿imata rurashpataj huiñai causaita 

japisha?– nijpi, 

26Jesusca: –Mandashcapica ¿imata quillcashcataj tiyacun, chaitaca ima cashcatataj 

rezashcanguiyari?– nirca. 

27Chaimi chai yachachijca: –Mandaj cambaj Taita Diosta tucui shunguhuan, tucui 

almahuan, tucui fuerzahuan, tucui yuyaihuan c'uyangui. Can quiquinta shinallataj 

shujtajcunatapish c'uyangui ninmi– nirca. 

28Chaimi Jesusca: –Allitami nishcangui. Chaicunata pajtachishpaca huiñai causaita 

charinguimi– nirca. 

29Pai ashtahuan alli ricurisha nishpami chai runaca: –¿Pi shujtajtataj c'uyana cani?– 

nirca. 

30Chaimi Jesusca, cashna nirca: –Shuj runami Jerusalenmanta Jericoman uriyacushpa, 

shuhuacunapaj maquipi urmarca. Paitaca imalla charishcacunata quichushpa, 

chugrichishpa, ch'ahuata huañuchishpami saquishpa rircacuna. 

31Chaipica shuj cura chai ñanta uriyacushpa chaita ricushpapish pasashpa rircallami. 

32Shinallataj shuj levitapish chai ñanllatataj uriyacushpa chai siricuj runata 

ricushpaca, pasashpa rircallami. 

33Ashtahuanpish Samaria llajtamanta shuj runapish chai ñanllatataj shamucushpami, 

chaiman c'uchuyashpa ricushpaca, shungumanta llaquirishpa, 

34c'uchuyashpaca aceitehuan, vinohuan chugricunata jambishpa linsohuan 

pilluchishpaca, paipaj burro jahuapi churashpa pozadaman pushashpa paitaca 

cuidarca. 

35Cayandij punllata ña rigrishpaca, ishqui denariota pozadayujman cushpami: “Alli 

cuidapangui, cai cullqui mana pajtajpipish, tigramushpa cushallami” nishpa saquirca. 

36Chai ñanta ricuj quimsacunamantaca canpica ¿maijantaj pai quiquinta llaquij 

shinallataj llaquishca yuyachin?– nirca. 

37Mandashcacunata yachachijca: –Paita llaquishpa ayudaj runari– nijpi, Jesusca: –

Canpish chashnallataj ruragri– nirca. 

Martapaj Mariapaj huasiman Jesús rishcami 

38Chai q'uipami Jesusca paipaj yachacujcunandij rishpa shuj uchilla llajtaman 

chayarca. Chaiman chayajpica, Marta shuti huarmimi paipaj huasiman pusharca. 

39Martaca, María shuti shuj ñañatami charirca. Mariaca, Jesuspaj ñaupajpi 

tiyarishpami, pai yachachishcata uyacurca. 

40Ashtahuanpish Martaca, huasi ucupi caita chaita rurana yuyailla cashpami, 

Jesuspajman rishpaca: –Mandaj Jesús caita chaita ñucalla rurachun ñuca ñaña 

saquijtaca ¿manachu ricungui? Ri ayudagri niyari– nirca. 

41Chaimi Jesusca cashna nirca: –Marta, Marta, canca caitapish chaitapish rurasha 

nishpamari musparicungui. 

42Ashtahuanpish shujllata ruranamari alli. Mariaca ashtahuan allitami agllashca, 

chaitaca pi mana quichungachu– nirca. 

LUCAS 11 

Taita Diosta mañanata Jesús yachachishcami 
(Mt 6:9–15; 7:7–11) 

1Chai q'uipami Jesusca Diosta mañacurca. Pai ña tucuchijpica paipaj 

yachacujcunamanta shujca: –Mandaj Jesús, ñucanchijtapish Taita Diosta mañanata 

yachachi. Bautizaj Juanpish paipaj yachacujcunataca Taita Diosta mañanata 

yachachircami– nirca. 

2Chaimi Jesusca cashna nirca: –Cancuna mañashpaca cashna ninguichij: “Jahua 

pachapi caj ñucanchij Yaya, cambaj jucha illaj shutitaca, alli nishca cachun. Can 

mandana punlla ña chayamuchun. Ima shinami jahua pachapi can munashcata 

ruracun, shinallataj cai pachapipish can munashcata rurachun. 

3Ñucanchij punllanta micunata cunanpish cuhuai. 

4Ima shinami shujtajcuna ñucanchijta ima mana allita rurashcacunata perdonanchij, 

shinallataj ñucanchij juchacunatapish perdonapai. Ima mana allipi urmachun, ama 

saquihuangui. Tucui millaimanta huaquichihuangui” –nircami. 

5Jesusca caitapishmi nirca: –Maijan cancuna alli rijsishcata charishpaca, chaupi tuta 

paipaj huasiman rishpaca: “Amigo, quimsa tandata fiyachi. 

6Ñucahuan shuj alli apanacujmi carumanta cunanlla chayamun. Paimanmi imata mana 

carai tucuni” ningachari. 

7Ucuman cajca caishujtaca: “Ama p'iñachichu, pungupish ñamari huichcashca. 

Ñucapish huahuacunahuan ñami dormicuni. Canman cungapajca mana jatari 

tucunichu” ningachari. 

8Chashna nicushpapish ama ashtahuan p'iñachichun jatarishpa tucui imalla 

mañashcata cunmanmi. Mana paihuan apanacuj cashcamantachu chashna ruranman. 

Ashtahuanpish mana saquirishpa mañacujllapimi chashna ruranman. 

9Chaimanta cashnami nini: Diostaca mañacuichijlla, paica cungami. Mashcacuichijlla, 

japinguichijmi. Huasiyuj nicuichijlla paica pascangami. 

10Maijanpish mañajca, chasquinmi. Mashcajpish, japinmi. Huasiyuj nijpish, 

pascajpica yaicunmi. 

11¿Maijan yayataj tandata cancunapaj huahua mañajpica, rumita cunguichijman? 

Chalhuata mañajpipish ¿culebratachu cunguichijman? 

12Shinallataj lulunta mañajpica ¿escorpiontachu cunguichijman? 

13Cancunaca mana allicuna cashpapish, cancunapaj huahuacunamanca imatapish 

allitamari cunguichij. ¿Manachu jahua pachapi caj cancunapaj Yayacarin jucha illaj 

Espirituta cuhuai nishpa mañajcunamanca cungalla?– nircami. 

Jesustaca diablo japishcami cangui nishcami 
(Mt 12:22–30; Mr 3:19–27) 

14Chai q'uipami Jesusca mana rimajta ruraj supaita shuj runamanta llujshichirca. 

Supaita llujshichijpica, mana rimaj runaca rimarcallami. Chaipi cajcuna chaita 

ricushpaca achcatami mancharircacuna. 

15Ashtahuanpish chaipi cajcunamanta maijancunaca: –Caica supaicunata mandaj 

Beelzebú diablohuan cashpamari, supaicunataca llujshichin– nircacunami. 

16Shujtajcunaca Jesús imapi pandarijpica, juchachingapaj nishpami, jahua pachamanta 

cashpaca milagrota rurashpa ricuchi nircacuna. 

17Jesusca paicuna ima shina yuyacujta yachashpami cashna nirca: –Maijan llajtapi 

mandajcunapurallataj p'iñanacushpa chaupirijpica, paicuna mandacushcaca 

chingarinmanllami. Shinallataj huasi ucupi causajcunapurapish quiquinpurallataj 

p'iñanacujpica chingarinmanllami. 

18Chai shinallataj Satanaspish paicunapurallataj chaupirinacujpica pai mandacushcaca 

chingarinmanllami. “Beelzebuhuan cashpamari, supaicunataca llujshichin” 

nishcamantami chashna nini. 

19Ñucataca Beelzebú diablohuan cashcamantami, supaicunata llujshichin 

ninguichijmi. Cancunapaj yachacujcunaca ¿pihuan cashpataj supaicunata llujshichin? 

Supaicunata paicuna llujshichishpaca, ñucaca Diosmanta cashcata, cancunaca 

pandaricushcatami ricuchin. 

20Ashtahuanpish ñucaca Diospaj maquihuanmi, supaicunataca llujshichini. Ñuca 

chashna rurashpaca, Dios mandana cancunapajman ña chayamucushcatami ricuchini. 

21C'ari c'ari runa alli allichirishca macanacunatapish maquipi charirashpa paipaj 

huasita chaparacujpica, ima huaquichishcapish tiyacunllami. 

22Chashna cajpipish paita yalli c'ari c'ari runa shamushpaca, pai shunguta churashpa 

charicushca macanacunatapish quichushpa tucui imalla charishcacunatapish 

apashpaca, paihuan cajcunahuanmi chaupinacunman. 

23Maijanpish ñucahuan mana shujlla cajca, ñucata p'iñajmi. Maijanpish mana 

ñucahuan tucushpa tandachijca, ñuca tandachisha nishcatapish urata janajta cachashpa 

chingachijmi. 

Mapayachij espíritu cutin tigrashcami 
(Mt 12:43–45) 

24“Mapayachij espíritu runamanta llujshishpaca, shitashca pambacunatami samarinata 

mashcashpa purin. Samarinata mana japishpaca: “Ñaupa ñuca causacushcallamantaj 

cutin tigrashalla” nishpami tigran. 

25Ña tigrashpaca, p'ichashca allichishca chushajlla huasi ucu shinatami chai runataca 

ricun. 

26Chashna cajta ricushpaca, paita yalli millai canchis supaicunata pushashpami, chai 

runaman yaicushpa causancuna. Chaimantami chai runaca ñaupa ima shina 

cashcatapish yalli millai tucun” nircami. 

Cushijlla cajcunami 

27Jesús chaicunata nicujpirajmi, chaipi cajcunapaj chaupimanta shuj huarmica: –

¡Canta huachashpa chuchuchishpa huiñachij huarmica, cushichishcami canga!– 

nishpami caparirca. 

28Shina nijpi Jesusca: –¡Diospaj Shimita uyashpa cazujcunami, ashtahuan 

cushichishcacuna!– nirca. 

Millai runacuna Jesusta milagrota rurai nishcami 
(Mt 12:38–42) 

29Achcacuna ashtahuan tandanacumujpimi Jesusca cashna nirca: “Cai punllapi 

causajcunaca, millaicunami. Paicunaca milagrota rurashpa ricuchichunmi mañancuna. 

Paicunamanca manataj ricuchishcachu canga. Ashtahuanpish profeta Jonás shina 

tucushcallatami ricungacuna. 

30Jonasca, Ninivepi causajcunapajca pi mana chashna tucushcata ricunami tucurca. 

Chai shinallatajmi Runa Aichayujpish cai punllapi causajcunapajca, pi mana chashna 

tucushcata ricuna tucunga. 

31Imalla rurashcata Taita Dios ricuchi punllapica, ura llajtata jatun mandaj huarmimi 

cunan cai punllapi causajcunataca mana allitamari rurashcanguichij ningapaj 

shamunga. Chai huarmica ñaupa mandaj Salomón yachaisapa cajpimi, pai 

yachachishcata uyangapaj caru llajtamanta shamurca. Riquichij, caipica 

Salomontapish yallimari tiyan. 

32Imalla rurashcata Taita Dios ricuchi punllapica, cunan cai punllapi causajcunataca 

Ninivepi causajcunami mana allitamari rurashcanguichij ningapaj shamungacuna. 

Ninivepi causajcunaca Jonás huillajpimi, paicuna juchayuj cashcamanta Taita 

Diosman cutirircacuna. Riquichij, caipica Jonastapish yallimari huillacuni. 

Ñahuica cuerpopaj luzmi 
(Mt 6:22–23) 

33Luzta japichishpaca, pacallapi churangapaj, cajón ucupi churangapajca pi mana 

japichinchu. Ashtahuanpish huasi ucuman yaicujcuna achijllapi yaicuchunmi lámpara 

tiyanapi churan. 

34Ñahuica cuerpopaj luzmi. Cambaj ñahui alli cajpica, tucui cuerpomi achijlla canga. 

Ashtahuanpish cambaj ñahui mana alli cajpica, cambaj tucui cuerpomi amsapi canga. 

35Alli yuyaihuan cangui. Canpi tiyaj luz ñataj amsayanman. 

36Cambaj tucui cuerpo luzhuan junda cajpica ima amsa mana tiyangachu. Ima 

shinami lámpara pai achij nishcahuan achijyachin, chai shinallatajmi tucui cuerpo 

achijlla canga” nircami. 

Mandashcacuna ima nisha nishcata yachachijcunatapish fariseocunatapish 
Jesús rimashcami 

(Mt 23:1–36; Mr 12:38–40; Lc 20:45–47) 

37Jesús tucui parlashca q'uipami shuj fariseo runaca paipaj huasipi micunaman jacupai 

nijpi, Jesusca chaiman rishpa huasiman yaicushpa micungapaj tiyarirca. 

38Maquita mana maillashpa micuj tiyarijpi chai fariseo mancharijpimi, 

39Mandaj Jesusca: –Fariseocuna cancunaca vasotapish, platotapish jahuallatami 

maillanguichij. Ashtahuanpish ucu shunguca, shuhuana, imatapish mana allita rurana 

yuyaihuan jundami canguichij. 

40¡Yuyai illajcuna! ¿Manachu jahuatapish, ucutapish Taita Diosllataj rurarca? 

41Tucui imalla charishcamanta huajchacunaman cuna cashcata cujcunaca, 

chuyacunami canguichij. 

42Fariseocuna ¡aij cancunalla! Mentata, rudata, chagrapi p'ucushca tucui laya 

granocunata chungamanta shujta cujcunami canguichij. Ashtahuanpish cashcata 

ruranata, Taita Diosta c'uyanataca mana yuyaringuichijchu. Taita Diosman cunatapish 

mana saquishpami, chai mandashcacunataraj rurana carcanguichij. 

43Fariseocuna ¡aij cancunalla! Sinagogacunapipish, puntapi tiyarinatami 

munanguichij. Plazacunapipish, allillachu cangui nichunmi munanguichij. 

44Mandashcacunata quillcajcuna, fariseocuna, mishqui shimi jayaj shungucuna ¡aij, 

cancunalla! Cancunaca huañushcata pambashca jutcu shinami canguichij. Chai 

jahuata purijcunaca, ucupi ima tiyashcataca mana yachancunachu– nirca. 

45Chaipica Mandashcacuna ima nisha nishcata yachachijcunapuramanta shujca: –

Yachachij, can chashna nishpaca, ñucanchijtapishmari jatun llaquirinata rimangui– 

nirca. 

46Chaimi Jesusca: –Mandashcacuna ima nisha nishcata yachachijcuna ¡aij cancunalla! 

Runacunamanca mana apari tucuipajtami apachinguichij. Ashtahuanpish cancunaca, 

shuj dedollahuanpish mana tuparinguichijchu. 

47Cancunapaj ñaupa yayacunallataj huañuchishca profetacunata pambashca jahuapi 

pircashpa sumajyachijcuna ¡aij cancunalla! 

48Chashna rurashpaca, cancunapaj ñaupa yayacuna rurashcatami alli nishcata 

ricuchinguichij. Profetacunataca paicunami huañuchircacuna. Cancunaca chai jahuapi 

pircashpa sumajyachijcunami canguichij. 

49Chaimantami Taita Diosca tucuita yachaj cashpa: “Profetacunatapish, 

apostolcunatapish ñucaca cachashami. Paicunamanta maijancunataca 

huañuchingacunami, shujtajcunataca catirashpami llaquichingacuna” nirca. 

50Cai pacha callarimanta tucui profetacunata huañuchishca yahuarmantaca, cunan 

punlla causaj cancunatami Taita Diosca llaquichinga. 

51Abelta huañuchishca yahuarmanta, Zacariasta huañuchishca yahuarcamami, cunan 

punlla causaj cancunata Taita Diosca llaquichinga. Chaica chashnatajmi. Zacariastaca 

Taita Diospaj huasihuan, altarhuan chaupipimi huañuchirca. 

52Mandashcacuna ima nisha nishcata yachachijcuna ¡aij cancunalla! Taita Diosmanta 

yachana yuyaitaca huichcashpami cancunaca mana yachashun nircanguichij. 

Cancunallataj mana yachashun nij cashpami, shujtajcuna yachashun nijpipish mana 

saquinguichij– nircami. 

53Chaipica Mandashcacunata quillcajcunapish, fariseocunapish achcata p'iñarishpami, 

Jesustaca achcata rimarichun caita chaita tapushpa p'iñachi callarircacuna. 

54Ima mana allita rimajpica juchachinata japingapajmi chashna tapurcacuna. 

LUCAS 12 

Mishqui shimi jayaj shunguca ama canguichij nishcami 



1954 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

1Jesús rimangacamaca, huaranga huaranga gentecuna tandanacushpami, paicunapura 

sarurinacucurcacuna. Chaimi Jesusca paipaj yachacujcunataca cashna nirca: –

Fariseocunapaj levaduramanta cuidaringuichij. Pajta paicuna shina mishqui shimi 

jayaj shungu canguichijman. 

2Ima mana pacalla cangachu, tucuimi ricuchishca canga. Ima pacalla cajpish mana 

yachashcaca mana cangachu. 

3Amsapi tucui imalla nishcacunaca, achijpimi uyaringa. Huasi ucupi rinrinllapi allijlla 

parlashcaca, huasi jahuamanta caparishpa huillashcami uyaringa. 

Taita Diosllata manchanami 
(Mt 10:26–31) 

4Ñucahuan apanacujcuna cancunamanca caitami huillani: Cuerpota 

huañuchijcunataca, ama manchaichijchu. Huañuchishca q'uipaca, imata mana 

ashtahuan rurai tucungacunachu. 

5Pita manchana cashcata yachachisha: Cancunaca causaita quichushpa ucu pachaman 

cachai tucuj Taita Diosta manchaichij. Paitatajca manchanami canguichij. 

6¿Manachu pichca pajarocunata ishqui cullquipi c'atuncuna? Chashna cajpipish chai 

pajarocunataca Taita Diosca shujllatapish mana cungarinchu. 

7Cancunapaj uma ajchapish tucui yupashcami canguichij. Chaimanta amataj 

manchaichijchu. Cancunacarin achca pajarocunatapish yalli valijmi canguichij. 

Jesusta catij cashcata mana pingarinami 

8Cancunaman huillanimi: Shujtajcunapaj ñaupajpi ñucata catij cashcata huillajpica, 

Runa Aichayuj ñucapish Taita Diospaj angelcunapaj ñaupajpica caicunaca ñucata 

catijcunami nishami. 

9Ashtahuanpish shujtajcunapaj ñaupajpi ñucata catij cashcata huillanata 

pinganachijpica, ñucapish Taita Diospaj angelcunapaj ñaupajpica, paimanta 

huillanataca pingarishami. 

10Runa Aichayujta maijanpish p'iñajtaca perdonangami. Ashtahuanpish jucha illaj 

Espirituta p'iñashpa rimajtaca, manataj perdonangachu. 

11Sinagogacunaman, juezcunapajman, mandajcunapajmanpish cancunata apajpica, 

imatataj nishun, imatataj rimashun nishpa ama manchanguichij. 

12Imalla rimana cashcataca, jucha illaj Espiritumi chai horallataj yachachinga– 

nircami. 

Achcata charijyashpa Taita Diosta cungarishcami 

13Chaipi cajcunamanta shujmi Jesustaca: –Yachachij, ñuca huauquillata ñuca 

yayamanta herenciata ñucamanpish chaupichun nipai– nirca. 

14Chaimi Jesusca: –Ñucataca ¿pitaj cancunapaj juez cachun, mana cashpaca 

chaupishpa cuj cachun churarca? nishpaca, 

15cashnami nirca: Pajta ñataj mitsa tucushpa ashtahuan charisha ninguichijman. 

Achcata charishcacunaca mana causaita cunchu– nirca. 

16Shuj yuyachij parlotapishmi, cashna nishpa parlarca: “Shuj charij runapaj allpapimi 

achca grano p'ucushca carca. 

17Chaimi paipaj shungupica: “¿Imatataj rurashari? Ñuca granocunata huaquichinaca 

ña maipi mana tiyanca” nirishpami, 

18cashna nirirca: “Cunanca caita rurasha: Cai huaquichinacunata urmachishpa, 

ashtahuan jatuncunata shayachisha. Ñuca tucui granocunatapish, tucui 

charishcacunatapish chaipi huaquichingapaj. 

19Chashna huaquichishpaca paipaj yuyaitaca: Achcatami tauca huatacunapaj 

huaquichishcata charingui. Cunantajca samarishpa, micucuilla, ubyacuilla, 

cushicucuilla niricurcami”. 

20Ashtahuanpish Taita Diosca chai runataca: “Yuyai illaj, cunan tutallatajmari cambaj 

causaita quichugrin. Tucui can huaquichishcacunaca ¿pipajshi canga?” nirca. 

21Cai causaillapi quiquinpajlla tucuita tandachishpa huaquichijca, Taita Diospaj 

ñaupajpica imata mana charinchu” nircami. 

Taita Diosca paipaj huahuacunapaj ima illashcataca ñami yachan 
(Mt 6:25–34) 

22Chai q'uipami Jesusca paipaj yachacujcunataca cashna nirca: Chashna cana 

cashcamanta: “Cancunapaj causaipica, imatataj micushun, cuerpopipish imatataj 

churashun nishpa ama chai yuyailla caichijchu. 

23Causaimari micunatapish ashtahuan yalli alli, cuerpomari churanatapish ashtahuan 

yalli alli. 

24Cuervocunata ricushpallapish yuyarichigari: Paicunaca mana tarpunchu, mana 

tandanchu, granocuna huaquichina huasitapish, chai ucupi granocunata 

huaquichinacunatapish mana charinchu. Ashtahuanpish Taita Diosca caranllami. 

¿Manachu cancunaca pajarocunatapish yalli canguichij? 

25Cancunamanta ¿maijantaj ashtahuan huiñana yuyailla cashpa, chaupi varahuan 

huiñai tucunguichij? 

26Cai ashallacunatapish mana rurai tucushpaca ¿ima nishpataj ashtahuan shujtajcuna 

yuyailla causanguichij? 

27Chagrapi tiyaj lirio sisacuna ima shina huiñajta alli ricuichigari: Mana trabajanchu, 

mana puchcanchu. Ashtahuanpish cashnami nini: Salomonca achcata charij 

cashpapish chai sisa shina sumajtaca manataj churarircachu. 

28Taita Diosca q'uihuacunatapish sumajtami huiñachin. Cayaca rupanapajlla caj 

q'uihuamanpish chashna churachishpaca ¿manachu cancunamancarin chaitapish yalli 

churachinga? Chaita yachashpapish mana tucui shunguhuan cringuichijchu. 

29Cancunaca imatataj micushun, imatataj ubyashun nishpa ama chai yuyailla 

causaichijchu. 

30Taita Diosta mana rijsijcunallami tucui chaicuna yuyailla causan. Ashtahuanpish 

cancunapaj Yayaca, cancunapaj imalla illashcataca ñamari yachan. 

31Cancunaca Taita Dios mandashcaraj tucuichij. Chaipica Taita Diosca ima charina 

cashcataca cancunaman cungallami. 

Jahua pachapi huaquichinami 
(Mt 6:19–21) 

32Ñuca ovejacunalla, ashalla cashpapish ama manchaichijchu. Ashtahuanpish Taita 

Diosca cushicushpami cancunahuan mandasha nicun. 

33Ima charishcacunata c'atushpa, huajchacunaman cuichij. Jahua pachapi mana ismuj 

muchilapi huaquichishpa huiñaipaj charijyaichij. Chaipica shuhuapish mana 

shuhuanchu, polillapish mana micunchu. 

34Cancunapaj charishcacuna maipimi, cancunapaj shungupish chai yuyaillami canga. 

Allichirishca shuyanami 

35Cancunaca ña chumbillirishca, lamparatapish japichishca caichij. 

36Bodamanta amo tigramushpa cayanca, pascangapaj chaparacuj servij shina caichij. 

37Amo shamunapaj mana dormishpa chaparacuj servijcunaca cushichishcami canga. 

Chai amo shamushpaca chumbillirishpami mezapi tiyachishpa paicunaman caranga. 

Chashnatajmi canga. 

38Chaupi tutata shamushpapish, pacaricuita shamushpapish, mana dormishpa 

chapacujta japishpaca, chai servijcunataca cushichingami. 

39Ashtahuanpish caita yuyarichij: Ima hora shuhua shamunata huasiyuj yaya 

yachashpaca, chaparashpami paipaj huasiman yaicuchunca mana saquinman. 

40Runa Aichayujpish, mana yuyashca horaspi shamuna cashcamanta cancunapish 

allichirishca chaparaichij” nircami. 

Allita ruraj servijpish, mana allita ruraj servijpish 
(Mt 24:45–51) 

41Chaimi Pedroca: –Mandaj Jesús ¿chai yuyachij parlotaca ñucanchijllamanchu, mana 

cashpaca tucuicunamanchu yuyachishpa parlangui?– nijpi, 

42Mandaj Jesusca: –¿Maijanshi ima rurana cashcata chaitataj ruraj servijca canga? 

Amo paipaj huasipi cajcunaman carana horaspitaj carachun saquijpi chashnataj ruraj 

servijmari alli runaca. 

43Paipaj amo shamushpa chashna ruracujta japishpaca, chai servijtaca cushichishpa, 

44paipaj tucui charishcacunatapish ricuj cachunpishmi churanga. Chashnatajmi canga. 

45Ashtahuanpish chai servijca: “Ñuca amoca manaraj shamungachu” nishpa paipaj 

shungullapi yuyashpa, amopaj caishuj servijcunata macashpa, machajcunahuan 

micushpa, ubyashpa puri callaringachari. 

46Chai servijpaj amoca, pai mana yuyashca punllapi, mana yuyashca horaspi 

tigramushpaca, chai servijtaca jatunta llaquichishca cachun mana allicunahuan 

churangachari. 

47Amo imata rurachun nishcata yachaj servijca, yachashca jahua mana cazushcamanta 

mana rurashcamantaca achcata llaquichishcami canga. 

48Maijan mana yachashcamanta ima mana allita rurashca cajpica, mana yalli 

llaquichishcachu canga. Piman achcata cushpaca, achcallatatajmi mañanga. 

Maijanman achcata mingashca cashpaca, achcallatatajmi tapunga. 

Jesusta catijpica ch'icanyarinacui tiyangami nishcami 
(Mt 10:34–36) 

49Cai pachapica ninata japichingapajmi shamurcani. ¡Ñucaca, ña japichishca rupacuj 

cachunmi munani! 

50Shuj bautismopimi bautizarinaraj cani. ¡Chai pajtangacamaca llaquihuan 

huañucunimari! 

51Ñucataca cai pachapi sumaj causai tiyachun shamushcataca ama yuyanguichij. 

Ashtahuanpish p'iñanacui tiyachunmi shamurcani. Chaica chashnatajmi. 

52Cunanmanta pacha shuj huasipi pichcapura causashpaca, chaupirinacungami. 

Quimsaca ishquitami p'iñanga, ishquica quimsatami p'iñanga. 

53Yayaca churita, churica yayata, mamaca ushushita, ushushica mamata, suedraca 

nuerata, nueraca suedrata p'iñashpami chaupirinacunga– nircami. 

Ima punllacunapi cashcataca ¿ima nishpataj mana yachanguichij? nishcami 
(Mt 16:1–4; Mr 8:11–13) 

54Chai gentecunataca Jesusca caitapishmi nirca: “Inti huashicunmanta p'uyu llujshijta 

ricushpaca: “Tamyagrinmi” ninguichijmi. Chaica chashnatajmi tucun. 

55Uramanta huaira p'ucujpica: “Rupaimi canga” ninguichijmi. Chaipish 

chashnallatajmi tucun. 

56¡Mishqui shimi jayaj shungucuna! Punllacuna ima shina tucucujtaca 

yachanguichijmi. ¿Ima nishpataj ima punllacunapi cashcataca mana yachanguichij? 

Canta p'iñajhuan utca alli tucungui nishcami 
(Mt 5:25–26) 

57¿Ima shina rurashpa cashcata ruraj cana cashcataca cancunallatajca ima nishpataj 

mana yuyaringuichij? 

58Maijanpish canta imamanta juchachishpa juezpajman apacujpica, ñanpiraj paihuan 

allichingui. Ashtahuanpish juezpajman chayachijpi juezca soldadoman cujpi 

carcelpimi churanga. 

59Chaimantaca tucui cullquita pagashpallami llujshingui. Chashnatajmi canga” 

nircami. 

LUCAS 13 

Mana allita ruracushcata mana saquishpaca chingaringuichijmi 

1Jesús chashna yachachicujpica, taucacuna paipajman shamushpami: –Galileamanta 

runacuna Taita Diosman sacrificiota cucujpica, Pilatoca paicunatapish 

huañuchishpami, paicunapaj yahuartaca chai animalcunapaj yahuarhuan chagrurca– 

nishpami parlarcacuna. 

2Jesús cutichishpaca: “¿Chai galileocuna huañushcamantaca, caishuj galileocunata 

yalli juchayujcuna cashcamantami chashna tucushca yuyanguichijchu? 

3Cancunataca cashnami nini: Millaita ruracushcata mana yuyashpa mana cutirishpaca 

paicuna shinallatajmi tucuicuna chingaringuichij. 

4Siloepica, jatun torre urmashpami chunga pusajcunata llapishpa huañuchirca. 

¿Jerusalenpi causajcunata yalli millai runacuna cashcamantachu chashna tucushca 

yuyanguichijchu? 

5Cancunatapish cashnami nini: Millaita ruracushcata mana yuyashpa mana 

cutirishpaca paicuna shinallatajmi tucuicuna chingaringuichij” nircami. 

Mana p'ucuj higo yuramanta yuyachij parlomi 

6Cai yuyachij parlotapishmi cashna parlarca: “Shuj runami, paipaj uvas chagrapi higo 

yuratapish tarpushpa charirca. Paica p'ucushca granota mashcanaman shamushpaca, 

imata mana japishpaca, 

7uvas chagrata cuidajtaca: “Ña quimsa huata cajpimari, cai yurapi granota mashcaj 

shamurcani, manamari japinichu. ¿Imapajtaj yanga cai allpapica shayacungalla? 

¡P'itishpa shitai!” nirca. 

8Chaimi chagrata cuidajca: Amito, cai huatallahuan saquipai. Paipaj muyundij allpata 

cuyuchishpa, majadata churashpa ricusha. 

9Chaipi p'ucujpica allimi canga, chaipipish mana p'ucujpica p'itishpa shitangui” nirca. 

Samana punllapi shuj huarmita Jesús alliyachishcami 

10Samana punllapimi, Jesusca sinagogapi yachachicurca. 

11Chaipica, unguchij supai curcuyachijpi chunga pusaj huatata curcuyashca shuj 

huarmimi tiyacurca. Chai huarmica manataj derecho shayari tucujmi carca. 

12Paita Jesús ricushpa cayashpaca: –Huarmi, cambaj ungüimantaca ñami 

cacharichishca cangui– nishpa, 

13paipaj jahuapi maquita churajpica, chai huarmica derecho shayarishpami Taita 

Diosta sumajmari cangui nirca. 

14Samana punllapi Jesús alliyachijta ricushpami, sinagogapi jatun pushajca, achcata 

p'iñarishpa chaipi cajcunataca: –Trabajanapajca sujta punllacunami tiyan. Chai 

punllacunapimi, alliyachichunca shamuna canguichij. Samana punllapica mana 

shamunachu canguichij– nirca. 

15Mandaj Jesusca cashnami nirca: –¡Mishqui shimi jayaj shungu! ¿Manachu 

cancunaca, cancunapaj huagrata, burrotaca samana punlla cajpipish, huatashcamanta 

cacharishpa, yacuta ubyachinaman pushanguichij? 

16Cai huarmica, Abrahampaj huahua huahuamari. Paitaca, chunga pusaj 

huatacunatami Satanasca huatashcata charicushca. Samana punlla cajpipish, chai 

huatashcamantaca cacharichinami cani– nirca. 

17Jesús chashna nijpica tucui paita p'iñacujcunami achcata pingarircacuna. 

Ashtahuanpish chai tucui achcacunaca Jesús chai alli sumajcunata rurajta ricushpaca 

achcatami cushicurcacuna. 

Mostaza muyumanta yuyachishpa parlashcami 
(Mt 13:31–32; Mr 4:30–32) 

18Jesusca cashnapishmi nirca: “Taita Dios mandacujpi ima shina canataca ¿imaman 

rijchaj nishpataj ch'imbapurashpa ricuchishari? 

19Chaica cashnami canga. Mostaza muyuta shuj runa paipaj allpapi tarpujpica jatun 

yurami tucun. Chai muyu huiñashpa jatun yura tucujpica, pajarocunami tazinashpa 

causancuna. Taita Dios mandacujpipish chashnami canga” nircami. 

Levaduramanta yuyachishpa parlashcami 
(Mt 13:33) 

20Jesusca cutinmi cashna nirca: “Taita Dios mandacujpi ima shina canataca 

¿imahuantaj ch'imbapurashari? 

21Taita Dios mandacujpica cashnami canga. Shuj huarmi quimsa taza cutapi 

levadurahuan chapujpi, tucuita p'unguillichij shinami canga” nirca. 

Quichqui punguta yaicunami 
(Mt 7:13–14, 21–23) 

22Jesusca Jerusalenman ricushpaca pueblocunapi, uchilla llajtacunapi, yachachihuan 

yachachihuan ricujpi, 

23shuj runa tapushpaca: –Amito, ¿quishpirijcunaca ashacunallachu?– nijpi Jesusca: 

24–Quichqui punguta yaicunata yuyaichij. Achcacunami yaicunata yuyangacuna. 

Ashtahuanpish mana yaicui tucungacunachu. Chaica chashnatajmi. 

25Huasiyuj yaya jatarishpa punguta huichcashca q'uipami, canllapi cajcunaca 

pungumanta cashna nishpa cayai callaringuichij: “Amito, Amito, punguta pascapai” 

ninguichijmi. Ashtahuanpish paica cancunataca: “Mana rijsinichu, maimantapishchari 

canguichij” ningami. 

26Shina nijpica: “Canhuanmi micurcanchij, ubyarcanchij. Canllatajmari ñucanchij 

plazacunapipish yachachircangui” ninguichijmi. 

27Ashtahuanpish huasiyujca: “Mana rijsinichu, nijtaca uyaichigari. Millaita rurajcuna 

caimanta anchuichij” ningami. 

28Taita Dios mandacujpi Abrahamta, Isaacta, Jacobta, tucui profetacunatapish chaipi 

cajta ricushpaca, cancunaca canllaman shitashca cashcamanta quirucuna 

canirinacushpami huacanguichij. 

29Taita Dios ña mandacujpica, inti llujshinmanta, inti huashicunmanta janajmanta, 

uramantapish gentecuna shamushpami, micungapaj tiyaringacuna. 

30Chaipica, cunan puntapi cajcunaca, huashayachishcami cangacuna. Cunan 

huashaman cajcunaca puntapi churashcami cangacuna– nircami. 

Jerusalenpi causajcunamanta Jesús achcata llaquirishcami 
(Mt 23:37–39) 

31Chai punllallataj maijan fariseocuna Jesuspajman chayashpaca: –Cantaca 

Herodesca, huañuchisha nicunmari, caimanta llujshishpa utca ri– nijpimi, 

32Jesusca: –Richij, chai zorramanca cashna nigrichij: “Cunanhuan, cayahuan 

supaicunata llujshichishpa, ungushcacunata alliyachishpaca, quimsa punlla q'uipaca 

ñuca rurana cashcataca tucuchishallami”. 

33Shina cashpapish cunanpish, cayapish, cayapaj cayapish ñuca maiman 

ricushcamanca rinallami cani. Shuj profetataca shujtaj llajtapica mana 

huañuchinallachu. Jerusalenllapimi huañuchina. 

34¡Jerusalenpi causajcunalla, Jerusalenpi causajcunalla, profetacunata huañuchijcuna, 

Taita Dios cachashca huillajcunata rumihuan shitajcunami canguichij! ¡Tauca cutinmi 

mama atillpa paipaj huahuacunata alas ucupi ugllaj shina tandachisha nircani! 

Ashtahuanpish mana uyarcanguichijchu. 

35Chaimantami cancunapaj huasica shitashca saquiringa. Ñucataca cunanmanta 

pachami: “Jatun Diospaj shutipi shamucuj, allimari cangui” nina punllacama manataj 

ricunguichij– nircami. 

LUCAS 14 

Ungushca runata Jesús alliyachishcami 

1Jesusca samana punllapimi, fariseocunata pushaj fariseopaj huasipi micugrirca. 

Chaipi micucujpica, shujtaj fariseocunaca Jesusta imapi juchachingapaj nishpami 

chaparacurcacuna. 

2Chaipica tucui aicha punguishca runami Jesuspaj ñaupajpi tiyacurca. 

3Chaipimi Jesusca, mandashcacuna ima nisha nishcata yachachijcunata, 

fariseocunatapish: –¿Samana punllapica ungushcataca alliyachinachu, manachu 

alliyachina?– nishpa tapurca. 

4Ashtahuanpish pi imata mana nijpimi Jesusca, ungushcata cayashpa alliyachishpaca 

rilla nishpa cacharca. 

5Chaipi cajcunapajman tigrarishpaca: –¿Pi cancunataj cancunapaj burro cashpa, 

huagra cashpa mai jutcupi huashicujpica, samana punlla cajpipish mana 

llujshichinguichijman?– nircami. 

6Jesús chashna nijpica, paicunaca imata mana cutichi tucurcacunachu. 

Bodaman cayashcacunami 

7Bodaman cayashcacuna puntapi tiyaringapaj mashcacujta ricushpami, yuyachij shuj 

parlota cashna nishpa parlarca: 

8“Maijan bodayuj cayajpi rishpaca, ama ashtahuan alli tiyarinapi tiyaringui. Ñataj 

canta yalli alli nishcata, bodayuj cayashca tiyanman. 

9Paitapish, cantapish, cayaj bodayuj shamushpa: “Cai tiyarinata paiman cupai” nishpa 

jatarichijpica, pingai tucushpa huasha tucuri tiyarinapi tiyarigringuiman. 

10Chaipaj randica maijan bodayuj cayajpi rishpaca, bodayuj shamushpa: “Riqui 

amigo, cai ñaupajman tiyari” ningacama tucuri tiyarinapi tiyaringui. Bodayujllataj 

chashna rurajpimi, canca tucui chaipi cajcuna alli nishca cangui. 

11Maijanpish jatun tucujtaca, pingachishcami canga. Mana jatun tucujtaca, 

jatunyachishcami canga” nircami. 

12Bodayujtapish Jesusca cashnami nirca: –Bodapi micuchun cayashpaca, canhuan alli 

apanacujcunallata, huauquicunallata, familiacunallata, c'uchullapi causaj achcata 

charijcunallataca ama cayanguichu. Paicunaca canta tigra cayashpa chashnallataj 

tigrachingallami. 

13Jatun micuita rurashpaca, huajchacunata, mancocunata, cojocunata, mana 

ricujcunata cayangui. 

14Paicuna mana tigrachi tucushcamantaca Taita Diosmi cantaca cushichinga. 

Ashtahuanpish cashcata rurajcuna causari punllapimi can cushcamantaca Taita Diosca 

cunga– nircami. 

Jatun micuipi micunata yuyachishpa parlashcami 

15Chaita uyashpaca, Jesushuan micushpa tiyacujcunamanta shujca: –¡Taita Dios 

mandacujpi jatun micuipi micujca, cushichishcami canga!– nijpi, 

16Jesusca: “Shuj runami jatun micuita rurasha nishpa achcacunata cayarca. 

17Ña micuna hora tucujpica, paipajta rurajtaca: “Cayashcacunata, ñami tucui 

allichishca shamuichijlla nigrichunmi” cacharca. 

18Ashtahuanpish cayashcacunaca tucuicuna caita chaita juchachishpa mana rishun 

nishpami: “Ñucami shuj haciendata randircani, chaitami ricunaman ricuni. Chaimi 

mana shamui tucuni ninmi nigripai” nircami. 

19Caishujca: “Ñucami pichca yunta huagrata randircani, chaitami yapushpa 

ricugricuni. Chaimantami mana shamui tucuni ninmi nigripai” nircami. 

20Shujtajca: “Ñucami cunanlla cazararcani. Chaimantami mana ri tucuni ninmi 

nigripai” nircami. 

21Amopajta ruraj tigrashpaca, paipaj amomanca cayashcacuna imalla nishcatami 

huillarca. Chaimi amoca achcata p'iñarishpa paipajta rurajtaca: “Utca rishpa 

plazacunapi, pueblo ñancunapi caj imata mana charijcunata, mancocunata, cojocunata, 

mana ricujcunatapish caiman pushamugri” nirca. 

22Amopajta ruraj tigrashpaca: “Amito, can mandashca shinallatajmi pushamuni, 

manaraj jundanchu” nijpimi, 

23amoca paipajta rurajtaca: “Mai ñancunata ricujcunata, pata huashata puricujcunata 

pushamushpa ñuca huasipi jundachun yaicuchimugri” nirca. 

24Puntaman cayashcacunaca ñuca jatun micuitaca shujllapish manataj 

micungacunachu. Chaica chashnatajmi” nishpami parlarca. 

Cristota catingapajca imallata saquina cashcami 

25Jesusca paihuan ricuj achcacunata tigrarishpa ricushpaca cashnami nirca: 

26Pipish ñucata catisha nijca paipaj yayata, mamata, huarmita, huahuacunata, 

huauquicunata, panicunata, quiquin causaitapish llaquijca, mana ñuca yachacuj cai 

tucunchu. 

27Chacatashpa huañuchina llaquita apana cajpipish, ñucata catijllami ñuca yachacuj 

cai tucun. 

28Cancunamanta maijanpish shuj torreta shayachisha nishpaca, tucuringacama 

rurangapajca mashna pajtana cashcata ricungapaj ¿manachu tiyarishpa 

ricunguichijraj? 

29Mana chashna yuyarishpa torreta shayachinata callarishpalla saquijpica, shujtajcuna 

ricushpa asishpa pingachingapajca, 

30cashnami ningacuna: “Cai runaca torreta shayachinata callarircamari, ashtahuanpish 

mana tucuchi tucunchu” ningacunami. 

31Maijan jatun mandajca, caishuj jatun mandajhuan macanacungapajca, paica chunga 

huaranga soldadocunallata charishpa, caishujca ishqui chunga huaranga 

soldadocunahuan shamucujpica, chunga huarangacunallahuanca mishai tucunichu, 

manachu mishai tucuni nishpa ¿manachu yuyaringapaj tiyarinmanraj? 

32Mana mishaipaj cashpaca, caishujcuna carupiraj cajpimi, ima shinapish alli 

tucupashun ninaman paipaj randi huillajcunata cachanman. 

33Chai shinallatajmi cancunamanta maijanpish, tucui charishcacunata mana saquisha 

nishpaca, mana ñuca yachacuj cai tucunguichij. 

Mishquiyachinata cachi chingachishpaca llaquimi 

(Mt 5:13; Mr 9:50) 

34“Cachica tucuipaj allimari. Ashtahuanpish cachi ña mana mishquichijpica 

¿imahuanshi mishquichinguichijman? 

35Chashna mana mishquichishpaca, allpapi shitanapajllapish, majadapajllapish mana 

allichu. Canllaman shitanapajllami canga. Maijanpish uyanapaj rinrinta charijca, tucui 

yuyaihuan uyachun” nircami. 

LUCAS 15 

Chingarishca ovejamanta yuyachishpa parlashcami 
(Mt 18:10–14) 

1Jesús huillashcata uyangapajmi impuestota japijcuna, juchayujcunapish tucuicuna 

c'uchuyarcacuna. 

2Chaita ricushpami fariseocunapish, mandashcacunata quillcajcunapish huashalla 

parlanacushpaca: –Caica juchayujcunahuan tandanacushpa paicunahuan 

micunllamari– ninacucujpimi, 

3Jesusca, cai yuyachij parlota cashna nishpa parlarca: 

4“Maijan cancunataj patsaj ovejacunata charishpa shuj chingarijpica, iscun chunga 

iscunta michicushcapi saquishpa, ¿chai chingarishcataraj japingacama 

mashcanguichijman? 

5Japishpaca rigra jahuashpami, cushicushpa shamunman. 

6Huasiman chayamushpaca paipaj alli rijsishcacunata, c'uchullapi causajcunatapish 

tandachishpami: “Ñamari chingarishca ovejataca japimuni, shamuichij ñucahuan 

cushicushunchij” ninmanmi. 

7Cancunaman huillanimi. Iscun chunga iscuncunaca ñucanchijca cashcata 

rurajcunami canchij nishpa imamantataj cutirishunri nicujpipish shuj runaca juchayuj 

cashcata yuyashpa cutirijpica jahua pachapica ashtahuan cushicuimi tiyan. 

Chingarishca cullquimanta yuyachishpa parlashcami 

8Maijan huarmitaj chunga dracma cullquita charicushpa, shuj chingarijpica lamparata 

japichishpa huasi ucuta p'ichashpa, ¿japingacama mana mashcanmanri? 

9Chaita japishpaca paipaj alli rijsishcacunata, c'uchullapi causajcunatapish 

tandachishpami: “Ñamari chingarishca cullquitaca japini, shamuichij ñucahuan 

cushicushunchij” nishpa cushicunmanmi. 

10Cancunaman huillanimi: Chashnallatajmi shuj juchayuj runa Taita Diosman 

cutirijpica, Taita Diospaj angelcunapish cushicun” nircami. 

Chingarishca churimanta yuyachishpa parlashcami 

11Jesusca caitapishmi nirca: Shuj runami ishqui churita charirca. 

12Chai ishquimanta q'uipa churimi yayataca: “Yaya, ñuca japina cashcata chaupishpa 

cuhuai” nijpimi, yayaca pai japina cashcata chaupishpa curca. 

13Chaimanta asha punllacuna q'uipaca, tucui pai japishcata c'atushpa cullquita 

tandachishpami q'uipa churica caru llajtaman rirca. Chaipimi pai apashcacunataca 

millaillapi causashpa tucuita chingachirca. 

14Millaillapi tucuita tucuchishca q'uipaca, chai llajtapica jatun yaricai callarijpimi, 

paipish tucui ima illajlla yaricaihuan carca. 

15Chaimi chai llajtapi causaj shuj runapajpi trabajota mashcanaman rijpi, chai runaca 

paipaj haciendapi c'uchicunata michigrichun cacharca. 

16Paica achca yaricaihuanmi carca. Chaimi cuchicuna micucun algarrobata micuiman 

yuyarca. Ashtahuanpish pi imata mana cararcachu. 

17Chaipimi paica cashna yuyarirca: “¡Ñuca yayapaj huasipi trabajajcunaca micunata 

atichicungacunami! ¡Ñucaca caipica, yaricaihuan huañucunimari! 

18Ñuca yayapaj huasiman tigrashalla. Chaiman chayashpaca: Yayitu, jahua pachapi 

caj Taita Diostapish, cantapish p'iñachishpami juchallishcani. 

19Chaimanta ña mana cambaj churi shinataj canichu. Cambaj shuj trabajaj shinallata 

chasquipai nigrisha” nishpami yuyarirca. 

20Chaimi paipaj yayapajman tigrarca. Pai caruta shamucujpirajmi paipaj yaya 

ricushpaca achcata llaquirishpa, callpashpa, rishcahuan ugllarishpa mucharca. 

21Chaipimi paipaj churica: “Yayitu, jahua pachapi caj Taita Diostapish, cantapish 

p'iñachishpami juchallishcani. Cunanca ña mana cambaj churitaj shinachu cani” nijpi, 

22yayaca paipajta rurajcunataca cashnami nirca: “Tucuimanta yalli alli churanata 

llujshichimushpa churachichij. Maqui dedopica sortijasta, chaquipica pargateta 

churachichij. 

23Jatun fiestata rurashpa micungapaj huirayashca bizita pushamushpa huañuchichij. 

24Cai ñuca churica huañushcami carca, cunanca causarishcami. Chingarishcami carca, 

cunanca tigramushcami” nishpami, yallitaj cushicui callarircacuna. 

25“Chaicamaca, punta churica chagrapimi carca. Chagramanta tigrashpa ña huasiman 

chayamucushpaca, tocacujta, danzacujcunatapish uyashpaca, 

26paipajta rurajta cayashpami, imamanta bullacushcata tapurca. 

27Chaimi paipajta rurajca: “Cambaj huauquimari tigramushca. Mana ungushca alli 

tigramushcamantami cambaj yayaca, huirayashca bizita huañuchichishpa fiestata 

ruracun” nirca. 

28Chaimi achcata p'iñarishpa mana yaicusha nijpi, paipaj yaya llujshishpaca yaicupai 

nishpa rogarca. 

29Ashtahuanpish paipaj yayataca cashnami nirca: “Manataj imata c'ariyashpamari, cai 

tucui huatacunata can ima nishcata rurani. Ñuca alli rijsishcacunahuan cushicuchun, 

shuj chivollatapish mana cushcanguichu. 

30Ashtahuanpish cambaj cai churica, tucui can cushcacunataca huainayashpa causaj 

huarmicunahuanmi tucuchimushca. Chashna rurajpirajmari paihuan cushicungapajca 

huirayashca bizita huañuchichishcangui” nircami. 

31Chaimi paipaj yayaca: “Huahua, canca tucui punllacunami ñucallahuantaj cangui. 

Chaimanta tucui ñuca imalla charishcacunaca cambajmi. 

32Ashtahuanpish cambaj cai huauquica, huañushcami carca, cunanca causarishcami. 

Chingarishcami carca, cunanca tigramushcami. Chaimantaca jatun fiestata rurashpa 

cushicunatajmi canchij” nircami” nishpami parlarca. 

LUCAS 16 

Mana allita ruraj mayordomomanta yuyachishpa parlashcami 

1Jesusca paipaj yachacujcunamanpish cashnami nirca: “Shuj charij amomi tiyarca. 

Paica shuj mayordomotami charirca. Chai mayordomotaca amo imalla 

charishcacunata yanga tucuchicun nijtami amoca yachaj chayarca. 

2Chaimi chai amoca mayordomota cayashpaca: “Cantaca imatatajshi ruracun nijtami 

uyani. Canman mingashcata ima shinalla apacushcata ñucaman ricuchi. Canca ña 

mana ashtahuan mayordomo cai tucunguichu” nirca. 

3Chaimi chai mayordomoca: “Cunanca ¿imatataj rurashari? Ñuca amoca, mayordomo 

canatamari quichugrin. Tsagmanatapish mana pudishachu, caridadta mañaj canatapish 

pinganayanmi. 

4Mayordomo canata quichujpica, paicunapaj huasicunapi ñucata chasquichun imata 

ruranata ñami yuyarini” nirircami. 

5Amoman debijcunata shuj shujlla cayashpami, punta shamujtaca: “¿Mashnatataj 

ñuca amomanca debingui?” nijpi, 

6chai debijca: “Patsaj barril aceitetami debini” nijpi paica: “Can mashnata debishcata 

quillcashcaca caipimi. Caipi tiyarishcahuan pichca cungallata churai” nirca. 

7Chai q'uipaca shujtaj debijtapish: “Canca, ¿mashnatataj debingui?” nijpi paica: 

“Patsaj saco trigotami debini” nijpi: “Can mashnata debishcata quillcashcaca caipimi. 

Pusaj chungallata churai” nirca. 

8Chai millai mayordomo yachaisapa tucushpa, chaita rurashcamantaca amoca allimi 

nircami. Taita Dios mana agllashcacunarajmi luzpaj huahuacunata yalli, 

paicunapuraca caishuj chaishuj allita chashna rurancuna. 

9Ñucaca cancunataca cashnami nini: Cai pachallata yuyashpa charijyashcacunata 

shujtajcunaman cushpa paicunahuan alli apanacuj tucuichij. Chashna rurashca cajpimi 

cancuna illaj tucujpica jahua pachapi huiñaita causanapaj chasquinga. 

10Ashallahuanpish allita rurajca, achcahuancarin ashtahuan allitami ruranga. 

Ashallahuanpish mana allita rurajca, achcahuancarin ashtahuan mana allitami ruranga. 

11Cai pachallata yuyashpa charijyashcacunahuan mana allita rurajpica, tucuimanta 

yalli alli cajta ruranatacarin ¿pitaj mingangari? 

12Shujtajpajtapish mana alli charijpica, cancunapajtaj cachun charinataca Taita Diosca 

mana cungachu. 

13Maijan servijpish ishqui amotaca, mana servi tucunchu. Shujtaca p'iñanmanmi, 

caishujtaca c'uyanmanmi. Shujtaca alli ninmanmi, caishujtaca yanganchinmanmi. 

Shinallatajmi Taita Diospajpish, charijyangapajpish ishquindijtaca mana rurai 

tucunguichij” nirca. 

14Chaita uyashpaca, paicunapajlla charinata yuyaj mitsa fariseocunaca Jesustaca 

asircacunami. 

15Chaimi Jesusca: “Cancunaca runacunapaj ñaupajllapimi, cancunallataj alli 

ricurishun nijcuna canguichij. Ashtahuanpish Taita Diosca, cancunapaj shungutaca 

yachanmi. Runacunalla alli nishcacunataca, Taita Diosca mana ricunachinchu” 

nircami. 

Mandashcata Moisesman cushcaca Taita Dios mandai callaringacamallami 

16Mandashcacunata, profetacuna huillashcataca Bautizaj Juan ricurina punlla camami 

yachachircacuna. Chai q'uipaca Taita Dios ima shina mandagrin alli huillaitami 

huillarca. Chaimanca tucuicunami ima shinapish yaicushun nicuncuna. 

17Jahua pachapish, cai pachapish jahualla tucuringallamari. Ashtahuanpish 

mandashcacunapi nishcacunaca shuj puntollapish manataj saquirishpami pajtanga. 

Manataj shitanacunachu nishpa Jesús yachachishcami 
(Mt 19:1–12; Mr 10:1–12) 

18Maijanpish paipaj huarmita shitashpa shujtajhuan cazarajca, huainayanmi. Cusa 

shitashca huarmihuan cazarajpish, huainayanllatajmi. 

Charij runamantapish huajcha Lazaromantapish 

19Shuj charij runami tiyarca. Paica alli lino, morado churanacunallatami churarij 

carca. Jatun micuitapish punllantami ruraj carca. 

20Imata mana charij carachahuan apiyacuj Lázaro shuti runapishmi tiyarca. Paica 

charij runapaj huasi pungupimi, 

21chai charij runa micucushpa urmachishcallatapish japishpa micushapishchari nishpa 

tiyacurca. Ashtahuanpish allcucuna shamushpami carachata lambij carca. 

22Mañashpalla causaj runa huañujpica, angelcuna shamushpami Abrahampaj 

c'uchuman aparca. Charij runapish huañujpica pambarcacunami. 

23Paica Hadespi llaquita apacushpa huichilla ricushpami Abrahamta, Abrahampaj 

c'uchupi caj Lazarotapish ricurca. 

24Chaimi sinchita caparishpa: “Yaya Abraham, ñucata llaquihuayari. Lazarota 

cachapai yacupi paipaj dedota satishpa, ñuca c'allullatapish chiriyachichun, ñucaca 

caitaj ninapica jatun llaqui nanaitamari apacuni” nirca. 

25Ashtahuanpish Abrahamca: “Huahua, yuyariyari, canca causaipirajmi cambaj 

charishcacunahuan sumajta cushicurcangui. Lazaroca causaipica llaquitami aparca. 

Paica cunanca caipimi cushicucun. Ashtahuanpish canca llaquitami apacungui. 

26Ashtahuancarin ñucanchijpajmanta, cancunapajmanca shuj jatun huaicumari 

ch'icanchin. Chaimi caimanta chaiman risha nishpapish mana ri tucun. Chaimanta 

caiman shamusha nishpapish mana shamui tucunchu” nircami. 

27Chaimi charij runaca: “Yayitu, caitami rogani: Lazarota ñuca yayapaj huasiman 

cachapai. 

28Chaipica ñucaca, pichca huauquicunatamari charini. Paicunapish caitaj llaquimanca 

ama shamuchun, huillaj cachapai” nircami. 

29Chaimi Abrahamca: “Moisés mandashcacunatapish, profetacuna 

quillcashcacunatapish charincunami. ¡Chaicunamanta huillashcata uyachuncuna!” 

nijpi, 

30charij runaca: “Chaicunata ricushpallaca mana cringacunaca. Ashtahuanpish 

huañushcacunapaj chaupimanta maijan causarishpa paicunaman huillajpimari, mana 

allita ruracushcataca saquishpa cutiringacuna” nircami. 

31Shina nijpipish Abrahamca: “Moisés mandashcacunatapish, profetacuna 

quillcashcatapish mana uyashpaca, huañushcacunapaj chaupimanta maijan 

causarishpa huillajllapichu cringacunari” nircami nishpami parlarca. 

LUCAS 17 

Juchapi urmachinaca jatun llaquimi 
(Mt 18:6–7, 21–22; Mr 9:42) 

1Jesusca paipaj yachacujcunataca cashnami nirca: “Mana alli yuyaicunaca tiyanataca 

tiyangallatajmi. Chai yuyaicunahuan shujtajcunata pandachijcunaca ¡aij imachari 

tucunga! 

2Ñucata catij cai uchillacunata pandachijtaca, molino rumita cungapi huatashpa, 

mama cuchapi shitanachari ashtahuan alli canman. 

3¡Chaimanta cancunallataj alli yuyaringuichij! Cambaj huauqui canta llaquichijpica, 

ama chashna ruraichu nishpa rimangui. Llaquirishpa alli tucujpica, perdonanguilla. 

4Shuj punllapi canchis cutin canta llaquichishpa, chai punllallataj canchis cutin mana 

allitami rurashcani: “Perdonapai” nijpica, perdonanguilla” nircami. 

Crina yuyaita ashtahuan cuhuai nishcami 

5Apostolcunaca Mandaj Jesustaca: –Ñucanchijman ashtahuan crina yuyaita cuhuai– 

nircacunami. 

6Chaimi Mandaj Jesusca: –Uchilla mostaza muyu shinallatapish crishcata 

charishpaca, cai sicómoro yurataca: “Sapindij llujshishpa, mama cuchapi tiyarigri” 

nijpica cazunmanllami. 

Servijca ima shina canami 

7Cancunamanta ¿maijantaj shuj servijta charishpaca yapushpa, mana cashpaca 

michishpa tigramujpica: “Shamui, micuj tiyari” ninguichij? 

8Ashtahuanpish: “Churanata utca cambiarishpa micunata yanushpa ñuca imalla 

micuna cashcata ñucamanraj carai. Chai q'uipa canca micungui, ubyanguillami” 

ninguichijmi. 

9Chai servij cancuna ima nishcata rurajpipish mana pagui ninguichijmanchu 

yuyanimi. 

10Cancunapish, Taita Dios tucui mandashcacunata rurashpaca: “Ñucanchijca alli 

servijcunaca mana canchijchu, imata rurana cashcallatami rurarcanchij” ninami 

canguichij– nircami. 

Leprahuan caj chunga runacunata alliyachishcami 

11Jesusca Jerusalenman ricushpaca, Samariahuan, Galileahuan chaupitami rirca. 

12Shuj uchilla llajtaman yaicugrijpica, leprahuan caj chunga runacunami Jesushuan 

tupanaman shamurcacuna. Paicunaca carullamanmi shayarircacuna. 

13Chai runacunaca: –¡Yachachij, Jesús ñucanchijta llaquihuayari!– nishpami 

caparircacuna. 

14Jesús paicunata ricushpaca: –Richij, curacunaman ricuchirigrichij– nijpi ñanta 

ricushpaca ña alliyarcacunallami. 

15Paicunapuramanta shujca alliyachishca cashcata ricushpami, Taita Diosta 

sumajmari cangui nishpa caparishpa Jesuspajman tigramurca. 

16Paica, Jesuspaj ñaupajpi cungurishpa, pambacama cumurishpami pagui nicurcalla. 

Chai runaca, Samariamantami carca. 

17Chaipimi Jesusca: –¿Maipitagari iscuncunaca? Chungatamari alliyachircani. 

18Taita Diosta sumajyachingapajca caishujcunaca mana tigramurcacunachu. 

Ashtahuanpish mana judío caj runarajmari tigramushca– nircami. 

19Chaimi Jesusca chai runataca: –Canca crishcamantami alliyashcangui. Jatari, rilla– 

nirca. 

Taita Diosca ima punllamantataj mandanga nishcami 
(Mt 24:23–28, 36–41) 

20Fariseocunaca Jesustaca: –Taita Diosca ima punllamantataj mandai callaringari– 

nishpa tapujpi, Jesusca: –Taita Dios mandai callarinaca mana ricunallachu canga. 

21“Caipimari mandacun, chaipimari mandacun” nishca mana uyaringachu. 

Ashtahuanpish Taita Diosca ñamari cancunapaj chaupipi mandacun– nircami. 

22Jesusca paipaj yachacujcunataca: –Runa Aichayujpaj punllata shuj punllallatapish 

ricunayachina punllacuna chayamungami. Ricusha nishpapish mana ricunguichijchu. 

23Chai punllacunapica: “Caipimari, chaipimari” ningacunami. Chaimanca ama 

ringuichijchu, ama catinguichijchu. 

24Runa Aichayuj shamui punllapica, jahua pachamanta relampa achij nishpa tucuita 

achijyachij shinami canga. 

25Chaipajca paica achca llaquicunata puntaca apangarajmi. Cai punllapi causajcuna 

p'iñashcarajmi canga. 

26Noé causai punllacuna ima shinami carca, chashnallatajmi Runa Aichayuj 

shamunapajpish canga. 

27Chai punllacunapica huambuj huasiman Noé yaicungacamami, micucurcacuna, 

ubyacurcacuna, cazaracurcacuna, cazarachicurcacuna. Ña pai huambuj huasiman 

yaicujpica, yacu juillu shamushpami tucuita chingachirca. 

28Lot causai punllacunapipish chashnallatajmi micucurcacuna, ubyacurcacuna, 

c'atucurcacuna, randicurcacuna, tarpucurcacuna, huasichicurcacuna. 

29Ashtahuanpish Lot Sodoma pueblomanta llujshijpica, jahua pachamanta ninahuan, 

azufrehuan tamyashpami tucuicunata chingachirca. 

30Runa Aichayuj shamuna punllapish chashnallatajmi canga. 

31Chai punllapica, huasi jahuapi cajpish, ima charishcacunata huasi ucumanta 

apanamanca ama yaicuchun. Chagrapi cajpish, huasiman ama tigrachun. 

32Lotpaj huarmi ima tucushcata yuyarichij. 

33Pipish paipaj causaita llaquijca, chingaringami. Pipish paipaj causaita mana 

llaquijca quishpiringami. 

34Cancunaman huillanimi: Chai tutapica, shuj camapi ishqui dormicushpapish, shujca 

apashcami canga, shujca saquishcami canga. 

35Ishqui huarmicunapish cutacungami. Shujca apashcami canga, shujca saquishcami 

canga. 

36Ishqui runacunami chagrapi canga. Shujca apashcami canga, shujca saquishcami 

canga– nircami. 

37Chaimi paicunaca: –Mandaj Jesús ¿Maipitaj chashnaca tucunga?– nijpi, Jesusca: –

Maipimi huañushca siricun, chaipimi ullahuangacunaca jundaringa– nircami. 

LUCAS 18 

Viuda huarmimanta millai juezmanta yuyachishpa parlashcami 

1Taita Diosta mañanataca mana shaicushpa tucui imapipish mañacunallami nishpa 

yachachingapajca, cai yuyachij parlotami Jesusca, 

2cashna nishpa parlarca: “Shuj pueblopimi Taita Diostapish, runacunatapish mana 

manchaj juez causarca. 

3Chai pueblollapitajmi shuj viuda huarmipish causarca. Paica: “Ñucata p'iñajta 

imallatapish nipai” nishpami, juezpajman shamucujlla carca. 

4Juezca pai huillashcataca mana uyasha nircachu. Punllanta puricujllapimi, cashna 

yuyarirca: Taita Diostapish, runatapish mana manchanichu, 

5shina cajpipish cai viuda huarmica, yallitajmi p'iñachin. Ama cutin cutin shamushpa 

p'iñachicuchunllaca paita p'iñajta cayashpa rimasha” nirircami. 

6Chaimi Mandaj Jesusca: “Millai juez cashpapish ima shina nishcata yuyarichij. 

7Taita Dioscarin tutapish punllapish pai agllashcacuna caparijpica, ¿manachu 

imatapish mana uniyashpalla paicuna mañashcata cutichinga? 

8Cancunaman huillanimi: Paica mana uniyashpallami paicuna mañashcata cunga. 

Ashtahuanpish Runa Aichayuj shamushpaca ¿cai pachapica chashna crijtaca 

japingachu imashi?” nircami. 

Fariseomanta impuestota japijmanta yuyachishpa parlashcami 

9Cashcata rurajcunami canchij yuyashpa, shujtajcunata p'iñajcunata yuyachingapajca 

cai yuyachij parlotami Jesusca cashna parlarca: 

10“Ishqui runami Taita Diospaj huasipi Taita Diosta mañangapaj rircacuna: Shujca 

fariseo, caishujca impuestota japijmi carca. 

11Fariseo shayarishpaca, paillataj alli nirishpami cashna mañarca: “Taita Dioslla, 

cantami pagui nini. Ñucaca mana shujtaj runacuna shina: Shuhuaj, cashcata mana 

ruraj, huainayaj mana canichu. Impuestota japij cai runa shinapish mana canichu. 

12Semanapica ishqui cutinmi ayunani. Tucui ñuca ganashcamantapish, chungamanta 

shujtami cuni” nirircami. 

13Ashtahuanpish impuestota japijca caruman shayarishpa, mana huichilla 

ricushpallapish shungupi huajtarishpami: “Taita Dioslla, ñucata llaquihuayari, 

juchasapamari cani” nirirca. 

14Cancunaman huillanimi: Impuestota japij runarajmi huasimanca Taita Dios alli 

nishca tigrarca. Fariseo mañashcataca mana chasquircachu. Maijanpish jatunmi cani 

nirijtaca, pingachishcami canga. Mana jatun tucujtaca, jatunyachishcami canga” 

nircami. 

Huahuacunapi Jesús tuparichun paicunata pushamushcami 
(Mt 19:13–15; Mr 10:13–16) 

15Huahuacunapi Jesús tuparichun nishpami apamurcacuna. Yachacujcuna ricushpaca 

sinchita rimashpami jarcarcacuna. 

16Chaimi Jesusca, yachacujcunata cayashpa cashna nirca: –Huahuacuna ñucapajman 

shamuchun saquichij, ama jarcaichijchu. Cai huahuacuna shina tucujcunatami Taita 

Diosca mandacun. 

17Taita Dios paita mandachun shuj huahua shina maijanpish mana chasquijca, Taita 

Dios mandacujpica mana yaicungachu. Chashnatajmi canga– nircami. 

Achcata charij mozo Jesusta tapushcami 
(Mt 19:16–30; Mr 10:17–31) 

18Chai q'uipami shuj mandajca: –Yachachij canca allimari cangui. Huiñai causaita 

charingapajca ¿imatataj rurana cani?– nishpa tapujpi, 

19Jesusca: –¿Ima nishpataj ñucataca alli ningui? Allica pi mana tiyanchu, 

ashtahuanpish Taita Diosllami allica tiyan. 

20Mandashcacunataca yachanguillatajmi: “Ama huainayangui, ama huañuchingui, 

ama shuhuangui, ama llullashpa huillangui, cambaj yaya mamatapish alli ningui” 

ninmi– nircami. 

21Chaimi paica: –Tucui chaicunataca, huahuamanta pachami pajtachishcani– nirca. 

22Chaita uyashpami Jesusca: –Shujca illanrajmi: Can imalla charishcacunata tucui 

c'atushpa, huajchacunaman cugri. Chaimi jahua pachapica achcata charingui. Chai 

q'uipaca, shamui ñucata cati– nirca. 

23Chai uyashpaca achcata charij cashcamantaca, yallitajmi llaquirirca. 

24Achcata llaquirijta Jesús ricushpaca cashnami nirca: –¡Achcata charijcunaca Taita 

Dios mandacujpica, mana jahualla yaicui tucungacunachu! 

25Shuj camellorajmi auja rinrintaca, jahualla pasan. Taita Dios mandacujpi shuj charij 

chaiman yaicunaca, chaitapish yalli sinchimari– nircami. 

26Chaita uyacujcunaca: –Shinashpaca ¿pitaj quishpiri tucungari?– nijpimi, 

27Jesusca: –Gentecunapajca sinchitajmari, ashtahuanpish Taita Diospajca imapish 

jahuallami– nirca. 

28Chaimi Pedroca: –Ñucanchijca tucui imalla charishcacunata saquishpami, cantaca 

caticunchij– nirca. 

29Chaimi Jesusca: –Taita Dios mandacujpi chaipi cangapaj huasita, yaya mamata, 

huauquicunata, huarmita, huahuacunatapish saquishpaca, 

30cunan punllacunapish ashtahuan achcatami chasquinga. Shamuj punllapicarin huiñai 

causaitami chasquinga. Chaica chashnatajmi– nircami. 

Jesusca caihuanca pai huañuna cashcata quimsa cutin huillashcami 
(Mt 20:17–19; Mr 10:32–34) 

31Chai q'uipami Jesusca, chunga ishqui yachacujcunallata pushashpa cashna nirca: –

Cunanca Jerusalenmanmi rigrinchij. Chaipica Runa Aichayuj imalla tucuna cashcata 

profetacuna quillcashcami tucui pajtanga. 

32Chaipica mana israelcunamanmi cunga. Paicunaca chanzata rurashpami asingacuna. 

C'amishpa rimangacunami, ch'ucangacunami, 

33azotingacunami, chai q'uipaca huañuchingacunami. Huañuchijpipish quimsa 

punllapica causaringallami– nirca. 

34Shina nijpipish yachacujcunaca, chai tucui imalla nishcacunaca mana entendipajlla 

cashcamantami ima nisha nishcata mana entendircacuna. 

Jericopi causaj mana ricuj runata Jesús alliyachishcami 
(Mt 20:29–34; Mr 10:46–52) 

35Jericoman Jesús ña chayagricujpica, shuj mana ricuj runami ñan c'uchupi mañashpa 

tiyacushpa, 

36achcacuna chaita pasacujta uyashpa imataj nishpa tapujpi, 

37–Nazaretmanta Jesusmari ricun– nircacuna. 

38Chaimi paica: –¡Davidpaj Churi Jesús, ñucata llaquihuai!– nishpa caparijpi, 

39ñaupashpa ricujcunaca upalla cai nircacuna. Ashtahuanpish paica: –¡Davidpaj 

Churi, ñucata llaquihuai!– nishpami, ashtahuan sinchita caparirca. 

40Chaimi Jesusca shayarishcahuan, paipajman pushamuchun mandarca. Ña 

chayamujpica, 

41–¿imatataj rurachun ningui?– nijpi, chai runaca: –Amito, ricuj canatamari 

chasquisha nini– nirca. 

42Chaimi Jesusca: –Ña ricuilla, can crishcamantami alliyashcangui– nirca. 

43Shina nincami ricuita chasquishpa, Taita Diosta sumajyachishpa Jesusta catirca. 

Tucui chaipi cajcunapish ricushpaca, Taita Diostami alabarcacuna. 

LUCAS 19 

Jesuspish Zaqueopish 

1Jesusca Jericoman ña yaicushpaca, pueblo chaupitami rirca. 

2Chai pueblopica impuestota japijcunata pushaj Zaqueo shuti achcata charij runami 

causarca. 

3Paica Jesusta rijsisha nishpapish achcacuna jarcashcamantami uchilla cashpa mana 

ricui tucurca. 

4Chaimantaca sicómoro yura chaita Jesús pasana cajpimi, callpashpa ñaupashpa 

rishpa sicómoro yuraman Zaqueoca huichiyarca. 

5Jesús chaiman ña chayashpaca huichilla ricushpami: –Zaqueo, utca uriyamui. 

Cunanca cambaj huasipimari pozana cani– nirca. 

6Zaqueoca utca uriyashpami, Jesustaca cushicushpa paipaj huasipi chasquirca. 

7Chaita ricushpaca, juchayuj runapaj huasipimari pozanaman yaicun nishpami, 

tucuicuna juchachicurcacuna. 

8Zaqueo shayarishpaca Mandaj Jesustaca: –Mandaj Jesús, ñuca charishcacunamanta 

chaupita imata mana charijcunaman cusha. Maijancunapajta umashpa shuhuashcataca 

chuscu cutinhuanmi tigrachisha– nirca. 

9Chaimi Jesusca: –Cunanmari cai huasimanca, quishpirina chayamushca. Paipish 

Abrahampaj huahua huahuamari. 

10Runa Aichayujca chingarishcacunata mashcangapaj, quishpichingapajmi shamurca– 

nircami. 

Chunga mina cullquimanta yuyachishpa parlashcami 

11Chaita uyajcunaca Jerusalenman Jesús ñalla chayagricujpimi, Taita Diosca 

cunantajmari ña mandai callarigrin nishpa yuyacurcacuna. Chaipimi Jesusca cai 

yuyachij parlota cashna nishpa parlarca. 

12Tucuicuna alli nishca shuj runami jatun mandajta rurajpi, mandanata chasquishpa 

tigranaman shujtaj caru llajtaman rirca. 

13Chaiman manaraj rishpami, paipaj chunga servijcunata cayashpa, chunga mina 

cullquita cushpaca: “Caihuanca ñuca tigramungacama randishpa, c'atushpa 

mirachicuichij” nishpa saquirca. 

14Chai llajtapi causajcuna chaita yachashpaca p'iñarishpami: “Ñucanchijta pai mandaj 

cachunca mana ninchijchu” nishpa huillajcunata catichishpa cacharcacuna. 

15Ashtahuanpish paica mandaj canata chasquishpami tigramurca. Ña tigramushpaca 

paipajta rurajcunaman cushpa saquishca cullquita mashnata mirachishcata 

tucuicunapajta yachangapajmi cayaj cacharca. 

16Chaimi punta shamujca: “Amito, cambaj mina cullquitaca chungahuanmi 

mirachircani” nirca. 

17Shina nijpi mandajca: “Allimi, alli servijmi cangui. Canca pajtachij cashpa 

ashallamantapish mirachishcamantaca, chunga pueblocunata mandajmi cangui” 

nircami. 

18Shujtaj chayamushpaca: “Amito, cambaj mina cullquitaca pichcahuanmi 

mirachircani” nirca. 

19Paitapish: “Canpish pichca pueblocunatami mandaj cangui” nirca. 

20Caishuj shamushpaca: “Amito, caipimi cambaj mina cullquica. Caitaca, shuj 

linsopimi alli huaquichircani. 

21Canca manapish tarpushpa tandaj, manapish imata cushpa p'iñarishpa mañaj 

cajpimi, mancharcani” nirca. 

22Chaimi mandajca: “Millai servij, chashna nishpaca can llaquita apanapajllatajmi 

chashna ningui. Ñuca manapish imata cushpa p'iñarishpa mañaj, manapish tarpushpa 

tandaj cashcataca yachashcanguimi. 

23Chaita yachashca jahuaca ¿ima nishpataj ñuca cullquitaca mana bancopi 

churarcangui? Ñuca tigramushpaca, huahua cullquihuanmi japiman carcani” nircami. 

24Chai q'uipami, chaipi cajcunataca: “Mina cullquita quichushpa, chunga minata 

charijman cuichij” nijpi, 

25paicunaca: “Amito, paica ñamari chunga minata charin” nircacuna. 

26Chaimi mandajca: Charijmanmi ashtahuan cushca canga. Mana charijtaca, pai 

ashalla charishcatapish quichushcami canga ninimi. 

27Ñucata p'iñashpa mana mandaj cachun nijcunatapish pushamushpa, ñuca ñaupajpi 

cungata p'itichishpa huañuchichij nircami nishpami parlarca. 

Jerusalenman Jesús yaicushcami 
(Mt 21:1–11; Mr 11:1–11; Jn 12:12–19) 

28Chai q'uipami, Jesusca Jerusalenman paicunata ñaupashca huichiyarca. 

29Olivocuna tiyan urcu c'uchullapi caj Betfageman, Betaniaman ña c'uchuyacushpami, 

paipaj yachacujcunamanta ishquita cachacushpaca, 

30cashna nirca: –Chai ch'imbanij uchilla llajtaman richij. Chai llajtaman yaicunllapimi 

pi manaraj tiyarishca shuj burrota huatashca shayacujta ricunguichij. Chaitaca 

cacharishpa pushamuichij. 

31Cacharicujpi: Pi “¿Imapajtaj cacharicunguichij?” nijpica: “Mandaj Jesusmi 

pushanaman cacharca” ninguichij– nircami. 

32Paicuna rishpaca, Jesús nishca shinallatajmi burro shayacujta japircacuna. 

33Burrota ña cacharicujpica, burroyujcunaca: –¿Imapajtaj cacharicunguichij?– nijpi, 

34paicunaca: –Mandaj Jesusmi pushaj cacharca– nircacuna. 

35Chaimanta Jesuspajman pushamushpaca, churanacunata burropaj jahuapi 

churashpami Jesustaca tiyachircacuna. 

36Pai rina ñanpipish churanacunatami mantarcacuna. 

37Olivos urcu uriman chayagricujpimi, paita catij achcacunaca Taita Diosta allimari 

cangui nishpa sinchita caparircacuna. Tucui mancharinacunata rurajta 

ricushcamantami, cashna caparircacuna. 

38–¡Jatun Diospaj shutipi shamucuj Jatun Mandajtami alli ninchij! ¡Jahua pachapipish 

sumaj cachun, jahua pacha Jatun Diostaca sumajmari cangui nishca cachun!– 

nishpami caparircacuna. 

39Chai tucui caticujcunapaj chaupimanta maijan fariseocunaca: –Yachachij, cambaj 

yachacujcunata jarcaiyari– nijpi, 

40Jesusca: –Caicuna upallajpica, rumicunami caparinga. Chaica chashnatajmi– nirca. 

41Jerusalenman chayagrishpaca, chai pueblopi causajcunata ricushpa huacashpami, 

42cashna nirca: –¡Cunan punllaca cancunapaj sumaj causai cana cashcata 

yachashpachari alli canguichijman! Ashtahuanpish cunanca, cancunapaj yuyaipica 

pacallamari. 

43Cancunata p'iñajcunaca muyundijta patacunata rurashpa, muyujta shayarishpa 

cancunata ñutuchingapaj llapimuna punllacunami ña chayamucun. 

44Cai pueblotaca urmachishpa tucui caipi causajcunatapish huañuchingami. Huasi 

pircacunatapish shuj rumillatapish pircashcata mana saquingachu. Taita Dios ricuj 

shamujpi mana chasquishcamantami chashna tucunguichij– nircami. 

Taita Diospaj huasipi c'atujcunata Jesús llujshichishpa cachashcami 
(Mt 21:12–17; Mr 11:15–19; Jn 2:13–22) 

45Jesús ña chayashpaca Taita Diospaj huasiman yaicushpami tucui chaipi 

c'atucujcunata, randicujcunata llujshichishpa cachai callarishpaca, 

46cashna nirca: –Taita Dios Quillcachishcapica: “Ñuca huasica, Taita Diosta mañana 

huasimi canga” ninmi. Ashtahuanpish cancunaca, shuhuacunapaj jutcutamari 

rurashcanguichij– nircami. 

47Jesusca punllantami, Taita Diospaj huasipi yachachicurca. Ashtahuanpish 

curacunata pushajcuna, mandashcacunata quillcajcuna, llajtata pushajcunaca, ima 

shinapish huañuchinatami yuyarinacurcacuna. 

48Ashtahuanpish tucuicuna pai huillashcata alli uyacujpimi, imata mana rurai 

tucurcacuna. 

LUCAS 20 

Jesusca mandajmi 
(Mt 21:23–27; Mr 11:27–33) 

1Shuj punlla Jesús Taita Diospaj huasipi yachachishpa alli huillaita huillacujpimi, 

curacunata pushajcuna, mandashcacunata quillcajcuna, cunaj yuyajcunapish 

chayamurcacuna. 

2Paicunaca: –Huillaiyari, ¿pi mandajpitaj chashna rurangui? ¿Pitaj chashna rurachun, 

cantaca mandarca?– nishpa tapujpimi, 

3Jesusca: –Ñucapish cancunata shuj tapunata tapusha. 

4Bautizaj Juan bautizachunca Taita Dioschu, runacunachu ¿pitaj cachashca canga?– 

nirca. 

5Chaimi paicunapura parlanacushpaca: –“Juantaca Taita Dios cachashcami” nijpica: 

“Shinashpaca ¿ima nishpataj pai huillashcataca mana crircanguichij?” ningami. 

6“Runacunallami Juantaca cacharca” nijpipish tucuicuna Juantaca Taita Dios 

cachashca profeta cashcata yachashcamantaca ñucanchijtarajmi rumicunahuan 

shitangacuna– ninacushpami, 

7–Pi cachashcata mana yachanchijchu– nircacuna. 

8Chaimi Jesusca: –Ñucapish pi mandajpi chashna ruracushcataca mana huillashachu– 

nirca. 

Millai chagrajcunamanta yuyachishpa parlashcami 
(Mt 21:33–44; Mr 12:1–11) 

9Chai q'uipa yachachi callarishpaca Jesusca cai yuyachij parlotami cashna parlarca: 

“Shuj runami uvas chagrata tarpushpaca, chagrajcunaman arrendachishpa, achca 

huatacunapaj chaimanta rirca. 

10Uvascunata pallana punlla ña chayamujpica, pai japina cashcata chasquimuchunmi 

chagrajcunapajman shuj servijta cacharca. Ashtahuanpish chagrajcunaca chai 

servijtaca macashpami, chushaj maquillata tigrachishpa cacharcacuna. 

11Cutinmi shujtaj servijta cacharca. Chai servijtapish paicunaca c'amishpa, 

macashpami chushaj maquillatataj tigrachishpa cacharca. 

12Ishquipaj q'uipapish cutinmi shujtaj servijta cacharca. Chai servijtapish paicunaca 

chugrichishpami, llujshichishpa cacharcacuna. 

13Chaimi chagrayuj amoca: “¿Imatataj rurashari? Ñuca c'uyashca churita cachasha. 

Paita ricushpaca, cazungacunapishchari” nirca. 

14Chai churita ricushpacarin chagrajcunaca: “Caimari paipaj churi. Cai tucuitaca 

paimari japinga. Pai japinataca ñucanchij japingapaj shamuichij, huañuchishunchij” 

nishpa rimanacushpaca, 

15uvas chagramanta llujshichishpami canllaman paitaca huañuchircacuna. Chashna 

rurajcunataca chagrayuj amoca ¿imatashi ruranga? 

16Allpayuj shamushpaca chai chagrajcunata huañuchishpami, allpataca 

shujtajcunaman cunga” nirca. Paicuna chaita uyashpaca: –¡Ñucanchij chashna 

tucuchunca Taita Dios ama saquichun!– nircacunami. 

17Ashtahuanpish Jesusca, paicunata ricushpaca: –Quillcachishcapica: “Huasita 

shayachijcuna yanganchishpa shitashca rumillatajmi, callaripi churana rumi tucushca” 

ninmi. Chashna nishcataca ¿imatataj yuyanguichij? 

18Chai rumi jahuapi tucui urmajcunaca p'aquiringami. Maijanpaj jahuapi chai rumi 

urmashpapish ñutungami– nircami. 

Tributomanta tapushcami 
(Mt 21:45–46; 22:15–22; Mr 12:12–17) 

19Curacunata pushajcuna, mandashcacunata quillcajcunapish paicunata uyachishpa, 

chai yuyachij parlota Jesús parlashcata entendishpami, cunantaj ima shinapish 

japishun nircacuna. Ashtahuanpish chaipi cajcunatami mancharcacuna. 

20Chaimantami ima mana allita nijpica, juchachishpa chai llajtata mandajman 

huillashpa japichishunpishchari yuyashpa, yachangapaj alli tapucuj shina Jesusta 

tapuchun runacunata cacharcacuna. 

21Paicuna Jesuspajman chayashpaca: –Yachachij, canca imatapish ima shina 

cashcatataj yachachijmi cangui. Taita Diosta ima shina cazunatapish chaitataj 

yachachijmi cangui. Pita mana manchashpa paicunapi alli ricuringa raicullaca mana 

yachachijchu cangui. 

22¿Cesarmanca tributotaca cushunchu manachu cushun?– nircacunami. 

23Ashtahuanpish Jesusca, paicuna mana alli yuyaihuan cashcata yachashpami: –¿Ima 

nishpataj ñucataca umashun nicunguichij? 

24Cullquita ricuchichij. ¿Pipaj ñahuitaj, pipaj shutitaj caipica tiyacun?– nijpica: –

Cesarpajmi– nircacunami. 

25Chaimi Jesusca: –Shinashpaca Cesarpajtaca, Cesarman cuichij. Taita Diospajtaca 

Taita Diosman cuichij– nirca. 

26Tucuicunapaj ñaupajpi imata tapujpipish, ima juchachinata mana nishpa alli 

cutichijpimi mancharishpa upalla saquirircacuna. 

Huañushcacuna causarinamanta tapushcami 
(Mt 22:23–33; Mr 12:18–27) 

27Chai q'uipami huañushcacunaca mana causaringachu nij saduceocuna Jesusta 

tapunaman shamushpaca, 

28cashna nircacuna: –Yachachij “Maijan cashpapish huahuacunata manaraj charishpa 

huañujpica, huañujpaj huauquillataj chai viuda huarmihuan cazarashpa huauquipaj 

randi huahuacunata charichun” nishpami Moisesca quillcashca. 

29Chai shinallatajmi canchis huauquindijcuna tiyarca: Punta huauquimi cazararca. 

Paica huahuacunata manaraj charishpami huañurca. 

30Chaimantami q'uipa huauquica chai viuda huarmihuan cazararca. Paipish 

huahuacunata manaraj charishpami huañurca. 

31Ishquipaj q'uipa huauquipish chai huarmihuan cazarashpaca, manaraj huahuacunata 

charishpallatajmi huañurca. Canchis huauquindijtajmi manaraj huahuacunayuj 

tucushpa huañurcacuna. 

32Tucuicunapaj q'uipaca, huarmipish huañurcami. 

33Huañushcacuna causarimui punllapica canchis huauquindijtaj chai huarmihuan 

cazarashcamantaca ¿maijanpajshi chai huarmica canga?– nircacunami. 

34Chaimi Jesusca: –Cunan cai causaillapimi cazaranaca tiyan. 

35Ashtahuanpish shamuj causaipi causanataj cajcuna causarishpaca, mana 

cazarangacunachu, cazarachinapish mana tiyangachu. 

36Paicunaca mana huañungacunachu. Angelcuna shinamari canga. Taita Dios 

causachishcamanta paipaj huahuacunamari canga. 

37Zarza yurapi nina rupacuj ricurishpaca Moisesmanca Jatun Diosca cashnami nishca: 

Ñucaca Abrahampaj, Isaacpaj, Jacobpaj Taita Diosmi cani nishcami. Chashna 

nishpaca huañushcacuna causarina cashcatami Taita Diosca Moisesman huillashca. 

38Taita Diosca mana huañushcacunapaj Dioschu, ashtahuanpish causajcunapaj Taita 

Diosmari. Paipaj ñaupajpica tucuicunami causajcuna– nircami. 

39Mandashcacunata quillcajcunamanta maijancunaca Jesustaca: –Yachachij, 

allitamari ningui– nishpaca, 

40imata ashtahuan mana tapui tucurcacunachu. 

¿Cristoca pipaj Churitaj? 
(Mt 22:41–46; Mr 12:35–37) 

41Paicuna mana ashtahuan tapujpimi Jesusca: –¿Ima nishpataj Cristotaca, Davidpaj 

Churimi nincuna? 

42Davidllatajmi Salmos libropica cashna nin: “Jatun Diosca ñucata Mandajtaca: Ñuca 

alli ladoman tiyari, 

43canta p'iñajcunata cambaj chaqui sarunapi churangacama” ninmi. 

44Davidllataj ñucata Mandaj nijpica, ¿ima shinataj paipaj churica cangari?– nircami. 

Mandashcacunata quillcajcunata Jesús rimashcami 
(Mt 23:1–36; Mr 12:38–40; Lc 11:37–54) 

45Tucui chaipi cajcuna uyacujpimi Jesusca paipaj yachacujcunataca cashna nirca: 

46–Mandashcacunata quillcajcuna shina canamanta huaquichiringuichij. Paicunaca 

pambata p'ichacujta churashpa purinatami munancuna. Plazacunapipish, allillachu 

cangui nishca canatami munancuna. Sinagogacunapipish, mai jatun micuicunapipish 

puntapi tiyarinatami munancuna. 

47Paicunaca viudacunapaj huasicunatapish quichushpa millpujcunami. Alli 

ricuringaraicuca unitami Taita Diosta mañaj tucuncuna. Chashna rurajcunataca yallitaj 

jatunta llaquichishcami canga– nircami. 

LUCAS 21 

Viuda huarmi ofrendata cushcami 
(Mr 12:41–44) 

1Achcata charijcuna Taita Diospaj huasipi ofrendata churanapi churacujtami Jesusca 

ricurca. 

2Imata mana charij viuda huarmipish, ishqui quillu cullquita churacujtami ricurca. 

3Chaita ricushpaca Jesusca: –Imata mana charij viuda huarmimi, Taita Diosmanca 

tucuicunamanta yalli cun. Chaica chashnatajmi. 

4Tucui caishujcunaca achcata charishpapish puchushcallatami Taita Diosmanca 

curcacuna. Ashtahuanpish paica imata mana charij cashpapish, pai causanapaj tucui 

charishcatami churan– nircami. 

Taita Diospaj huasitaca urmachingacunami nishcami 
(Mt 24:1–2; Mr 13:1–2) 

5Chai q'uipaca taucacunami Taita Diospaj huasica sumaj rumicunahuan, Taita 

Diosman cuna tucushpa cushca allicunahuan allichishca sumajmari nishpa 

parlanacurcacuna. Chaimi Jesusca: 

6–Cunan cancuna ricucunta chingachina punllacuna shamungami. Chaipica, shuj 

rumillapish shujtaj rumi jahuapica mana saquiringachu– nirca. 

Cai shina causai tucurinata ricuchij llaquicunami 
(Mt 24:3–28; Mr 13:3–23) 

7Chaimi yachacujcunaca: –Yachachij, ¿ima punllataj chashna tucungari? ¿Ima 

ricunataj chashna tucunapajca tiyangari?– nircacuna. 

8Chaimi Jesusca: –Riquichij, cancunaca ama umashca canguichijchu. Achcacunami 

ñuca shutipi shamushpaca: “Ñucami Cristo cani. Mandana punllaca ñami 

chayamugrin” ningacuna. Paicunataca ama catinguichijchu. 

9Jatun macanacuicuna, llajtapi causajcunapurallataj macanacungapaj jataricunmi nijta 

uyashpapish, ama mancharinguichijchu. Cai shina causai tucurinapajca chaica 

tiyanallatajmi. Chashna tucucujpipish cai shina causaica manaraj tucuringachu– 

nircami. 

10Caitapish nircarajmi: –Shuj mama llajtaca, caishuj mama llajtahuan 

macanacungacunami, shinallataj jatun mandajcunapurapish macanacungacunami. 

11Ch'ican ch'ican llajtacunapi pamba chujchushpa allpa t'imburicunami tiyanga. 

Achca yaricai, millai ungüicunapishmi tiyanga. Jahua pachapica jatun 

mancharinacuna, mana ricushca señalcunapishmi ricuringa. 

12Manaraj chashna tucujpica, cancunataca prezu apangacunami. Catirashpa 

llaquichingacunami. Sinagogacunaman, carcelcunamanpishmi apangacuna. Ñucata 

caticushcamantaca jatun mandajcunapajman, llajtata mandajcunapajmanpishmi 

apangacuna. 

13Ashtahuanpish chaipimi paicunaman ñucamanta huillai tucunguichij. 

14Paicunapaj ñaupajpica, imatataj nishun nishpa cancunapaj shungupica ama 

ñaupaman yuyaringuichijchu. 

15Cancunamanca ñucami imallata rimanata, yachaitapish cusha. Chaipica cancunata 

p'iñajcunaca imata mana juchachi tucushpa upalla saquiringallami. 

16Cancunataca yaya mamallataj, huauquicunallataj, quiquin familiacunallataj, alli 

rijsishcacunallatajmi llaquichichun japichingacuna. Chaipimi maijancunataca 

huañuchingacuna. 

17Ñucata caticushcamantaca tucuicuna p'iñashcami canguichij. 

18Ashtahuanpish cancunapaj umamanta shuj ajchallapish mana chingaringachu. 

19Chashna cajpipish mana p'iñarishpa ñucata catirajcunaca quishpiringuichijmi. 

20Achca soldadocuna Jerusalén muyundijta shayacujta ricushpaca, chai llajtata 

chingachina chayamushcata yachanguichij. 

21Chaimanta Judeapi cajcunaca, urcucunapi miticugrichun. Jerusalenpi cajcunapish 

llujshishpa richun. Chagrapi cajcunapish ama tigrachun. 

22Chai punllacunaca mana cazushcamanta Taita Dios llaquichina punllami canga. 

Quillcachishcapi tucui nishcacunami chai punllapica pajtanga. 

23Chai punllacunapi chichu huarmicunapish, chuchucuj huahuayujcunapish ¡Aij 

imachari tucungacuna! Taita Dios jatunta p'iñarishpa llaquichicui punlla 

cashcamantami chashna canga. 

24Maijancunataca espadahuanmi huañuchingacuna, shujtajcunataca tucui 

llajtacunamanmi prezu apangacuna. Jerusalenca mana israelcuna sarushcami canga. 

Paicuna sarushca cana punlla pajtangacamami, mana israelcuna mandanga. 

Runa Aichayuj ima shina tigramunami 
(Mt 24:29–35, 42–44; Mr 13:24–37) 

25Chai q'uipami intipipish, lunapipish, luzerocunapipish pi mana ricushcacuna 

ricuringa. Cai pachapica mama cucha yacucuna jahuata jatarishpa manchanayajta 

huajiajta uyashpami gentecunaca upayajta mancharingacuna. 

26Cai pachapipish chashna jatun llaquicuna jahuanpi jahuanpi ricurijpi, jahua pachapi 

jatun mana cuyuripajcunapish chujchujpimi, gentecunaca yuyai chingarijta 

mancharingacuna. 

27Runa Aichayujtaca, jahua pachamanta p'uyupi tucuita rurai tucuj cashcahuan, 

achijnicuj sumaj shamucujtami ricungacuna. 

28Chaipica cancunata quishpichina pajtamucushcata yuyashpa, cushicushpa 

chaparanguichijlla– nircami. 

29Yuyaita japina cai parlotapishmi Jesusca cashna nishpa parlarca: “Higo yurata, 

shujtaj yuracunatapish ricuichij. 

30Chai yuracunapi p'angacuna ña huiñamujpica, usia punllacuna ña 

chayamucushcatami cancunallataj yachanguichij. 

31Cai ñuca huillashcacuna pajtacujta ricushpapish, Taita Dios ña mandagrishcata 

yachanguichij. 

32Cunan punllacunapi causajcunaca, cai huillashcacuna pajtangacama manaraj 

huañungacunachu. Chashnatajmi canga. 



1981 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

33Jahua pachapish, cai pachapish tucuringami. Ashtahuanpish ñuca huillashca 

shimicunaca manataj tucuringachu. 

34Taita Dios mandai callarina punllaca cancuna mana yuyashcapi ama shamuchun, 

cancunallataj alli yuyarishpa jatun micuita ruranallapi, machanallapi, cai causaipi 

imatapish charinallapi, cancunapaj shunguta churashpa ama causanguichijchu. 

35Tucui cai pachapi causajcunataca lazyana angu ñapish japij shinami japinga. 

36Punllanta Taita Diosta mañashpa yuyaipi caichij. Chaimi chai llaquicuna 

shamujpica quishpiri tucunguichij. Runa Aichayuj shamujpipish paipaj ñaupajpi 

shayari tucunguichij” nircami. 

37Punllaca Taita Diospaj huasipimi yachachirca. Tutaca, Olivo shuti urcumanmi rirca. 

38Tutamantacunaca tucuicunami Jesús huillashcata uyangapaj Taita Diospaj huasipi 

tandanacurcacuna. 

LUCAS 22 

Jesusta huañuchingapaj yuyarishcami 
(Mt 26:1–5, 14–16; Mr 14:1–2, 10–11; Jn 11:45–53) 

1Levadura illaj tandata micuna fiestami chayamurca. Chai fiestami Pascua shuti carca. 

2Chaipica curacunata pushajcuna, mandashcacunata quillcajcunapish gentecunata 

manchashpami Jesusta ima shina pacalla japishpa huañuchinata parlanacurcacuna. 

3Paicuna chashna yuyacujpica Judas Iscariotepaj shungupimi, Satanasca yaicurca. 

Paica Jesuspaj chunga ishqui yachacujcunapuramantami carca. 

4Paimi curacunata pushajcunapajman, Taita Diosta adorana huasita cuidajcunata 

mandajcunapajman rishpa, Jesusta ima shina japichinata paicunahuan parlanacurca. 

5Chaipi parlanacushpami paicunaca achcata cushicushpa Judasmanca cullquita cuna 

tucurcacuna. 

6Cullquita cushun nijpica Judasca ari nishpami, Jesustaca gentecuna mana yachajllapi 

ima shinapish japichinata yuyacurca. 

Mandaj Jesusca pai huañuna cashcata yuyarishpa micushcami 
(Mt 26:17–29; Mr 14:12–25; Jn 13:21–30; 1 Co 11:23–26) 

7Levadura illaj tandata micuna punllami chayamurca. Chaipimi Pascua malta 

ovejatapish huañuchina carca. 

8Chaimi Jesusca Pedrota, Juanta cayashpaca: –Richij, Pascua micuita ñucanchij 

micungapaj allichigrichij– nirca. 

9Chaimi paicunaca: –¿Maipitaj allichigrichun ningui?– nijpi, 

10Jesusca: –Puebloman yaicugrishpaca puñu yacu aparishca shuj runahuanmi 

tupanguichij. Paihuan tupashpaca, pai maiman yaicungacama catishpa ringuichijlla. 



1982 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

11Chai huasiyujtaca: “Ñucanchij yachachijca: ¿Mai ucupitaj Pascua micuitaca ñuca 

yachacujcunahuan micusha? ninmi” ninguichij. 

12Paica, altibajopi ña allichishca shuj jatun ucutami ricuchinga. Chaipi ñucanchij 

micunata allichinguichij– nircami. 

13Paicuna rishpaca, Jesús nishca shinallatajmi japircacuna. Chaipimi Pascua micuitaca 

allichircacuna. 

14Micuna horas tucujpica, Jesusca apostolcunandijmi micungapaj tiyarirca. 

15Chaipimi Jesusca cashna nirca: –¡Ñucaca manaraj llaquita apashpa, cai Pascua 

micuita cancunahuan micunatami munarcani! 

16Cancunaman huillanimi: Cai micunataca Taita Dios mandacunpi micungacama 

cutinca mana micushachu– nishpaca, 

17Jesusca copata japishpa, Taita Diosta pagui nishpaca cashnami nirca: –Caita 

japishpa asha asha ubyachij. 

18Cancunaman huillanimi: Uvasmanta capishcataca, Taita Dios mandana punlla 

chayamungacama mana ubyashachu– nircami. 

19Tandata japishpapish Taita Diosta pagui nishpa, chaupishpa yachacujcunaman 

cushpaca: –Caica, cancunamanta llaquichishca cana ñuca cuerpomi. Chaimanta 

caitaca, ñucata yuyarishpa ruracunguichijlla– nircami. 

20Micushca q'uipa shujtaj copata japishpapish cashnami nirca: –Cai copaca, 

cancunamanta ñuca yahuarta jichashpa mushuj ari ninacushcata ricuchijmi. 

21Ñucata japichij maquica, ñucallahuantajmi cai mezapi. 

22Runa Aichayujca, Taita Dios ima shina munashca shinallatajmi tucunga. Runa 

Aichayujta huañuchichun entregaj runalla ¡Aij, imachari tucunga!– nircami. 

23Jesús chashna nijpica: –¿Maijanshi chashna rurajca canchij?– nishpami caishuj 

chaishuj, tapunacui callarircacuna. 

Caishujcunapajta rurajmi jatunyachishca canga nishcami 

24Chai q'uipami yachacujcunaca: –¿Maijanshi tucuita yalli jatun nishcaca canchij?– 

nishpa caishuj chaishuj rimanacucujpimi, 

25Jesusca cashna nirca: –Llajtata jatun mandajcunallami, paicuna yuyashca shina 

mandancuna. Llajtapi mandajcunallami paicunallataj allitami mandacunchij nirincuna. 

26Cancunaca ama paicuna shina tucuichijchu. Chaipaj randica, cancunapurapi maijan 

alli nishca cajca, tucuimanta yalli q'uipa huiñai shinalla caichij. Tucuicunata 

mandajca, paicunapajta ruraj caichij. 

27¿Maijanshi jatun canga? ¿Micuj tiyarijchu, mana cashpaca micunata carajchu jatun 

canga, imashi? Micuj tiyarijmari yalli jatunca. Ashtahuanpish ñucaca cancunaman 

caraj shinallami cani. 

28Ima llaquicunahuan cajpipish, cancunaca ñucahuanmari canguichij. 

29Chaimantami ñuca Yaya mandanata ñucaman cushca shinallataj, ñucapish 

cancunamanca mandanata cuni. 

30Chashna cujpimi ñuca mandacujpica, ñucahuan micunguichij, ubyanguichij. 

Cancunaca mandangapaj tiyarinapi tiyarishpami, chunga ishqui Israel aillucunata 

paicuna imalla rurashcata ricuchinguichij– nircami. 

Pedroca Jesusta mana rijsinichu nina cashcata Jesús huillashcami 
(Mt 26:31–35; Mr 14:27–31; Jn 13:36–38) 

31Mandaj Jesusca caitapishmi nirca: –Simón, Simón, cancunataca trigota shina 

shushungapajmi Satanasca mañarca. 

32Ashtahuanpish crij cashcata saquisha ama nichunmi, ñucaca canmantaca Taita 

Diosta mañarcani. Ña cutin ñucaman can cutirishpaca, ñucata alli catijcuna cachun 

cambaj huauquicunatapish alli yachachingui– nircami. 

33Chaimi Pedroca: –Mandaj Jesús, ñucaca carcelman rina cajpipish, huañugrina 

cajpipish canhuanmi risha– nijpimi, 

34Jesusca: –Pedro, cunan tutallataj gallo manaraj cantajpimi, quimsa cutin ñucataca 

mana rijsinichu ningui– nirca. 

Cullquitapish muchilatapish espadatapish apanguichij nishcami 

35Chai q'uipami Jesusca: –Cancunataca muchila illajllata, cullqui illajllata, pargate 

illajllatami cacharcani. Chaipica ¿ima illarcachu?– nijpi, yachacujcunaca: –Mana ima 

illarcachu– nircacuna. 

36Chaimi Jesusca: –Shinashpaca, cunanca muchilata, cullquita maijanpish charijca 

apachunlla. Espadata mana charijca, churanata c'atushpa shujta randichunlla. 

37Cancunaman huillanimi: Quillcachishcapica ñuca imalla tucunamantaca cashnami 

nicun: “Millaita rurajta shinallatajmi millaita rurajcunahuan chagrushca canga” 

nishcaca ñami pajtagrin. Chashna nishpa ñucamanta quillcashcaca pajtanatajmi– 

nircami. 

38Chaimi paicunaca: –Mandaj Jesús, caipica ishqui espadacunatamari charinchij– 

nijpi Jesusca: –Ña chailla– nirca. 

Jesusca Getsemanipi Taita Diosta mañashcami 
(Mt 26:36–46; Mr 14:32–42) 

39Chai q'uipami Jesusca Olivocuna tiyan urcuman pai rij cashca shinallataj rirca. 

Yachacujcunapish catishpami rircacuna. 

40Chaiman chayashpaca: –Llaquicunata mishangapaj Taita Diosta mañaichij– nirca. 

41Chaita nishpaca, yachacujcunapajmanta rumita shitajpi urmana shinaman rishpami, 

cungurishpa Taita Diosta mañarca. 

42Chaipica: –Ñuca Yayitu, ima shinamanta cai jayajta ubyana shina llaquita mana 

apana cajpica, ñucamanta anchuchipai. Ñuca chashna nijpipish ama ñuca munashcata 

rurapaichu, ashtahuanpish can munashca shina rurapai– nircami. 

43Chaipimi jahua pachamanta shuj ángel, Jesusta sinchiyachingapaj ricurirca. 

44Jesusca llaquihuan huañucushpami ashtahuan Taita Diosta mañacurca. 

Chaimantami paipaj jumbica, yahuar shina pambaman achca shuturca. 

45Taita Diosta mañacushcamanta jatarishpaca, yachacujcunapajmanmi rirca. 

Paicunataca llaquihuan cashcamanta, dormicujtami japirca. 

46Chaimi Jesusca: –¿Ima nishpataj dormicunguichij? Llaquicunata mishangapaj 

jatarishpa Taita Diosta mañaichij– nirca. 

Jesusta prezu japishcami 
(Mt 26:47–56; Mr 14:43–50; Jn 18:2–11) 

47Jesús chashna rimacujpirajmi, achca gentecuna chaiman shamurcacuna. Chunga 

ishqui yachacujcunapuramanta caj Judas shuti runami, paicunata pushashpa 

ñaupashpa shamurca. Jesusta muchangapaj pai c'uchuyajpimi, 

48Jesusca: –Judas ¿Runa Aichayujtaca muchashpachu entregangui?– nirca. 

49Yachacujcunaca Jesusta prezu japigrijta ricushpami: –Mandaj Jesús, ¿espadahuan 

chugrichishunchu?– nirca. 

50Chaimi Jesushuan cajcunamanta shujca, curacunata jatun pushajpajta rurajtaca, alli 

lado rinrinta p'itirca. 

51Chaimi Jesusca: –Ña chailla, paicunataca saquichijlla– nishpaca, chai servijpaj 

rinrinpi tuparishpa alliyachirca. 

52Curacunata pushajcunata, Taita Diospaj huasipi cuidajcunata pushajcunata, cunaj 

yuyajcunatapish Jesusca cashnami nirca: –¿Shuhuata shinachu espadacunahuan, 

caspicunahuan japinaman shamunguichij? 

53Punllanta cancunahuan Taita Diospaj huasipi cajpipish, manamari 

japircanguichijchu. Cunanca ñucata japichina pajtajpimi, amsapi mandacuj diablo 

yuyaita cushcamanta ñucataca japinguichij– nircami. 

Jesusta Pedro mana rijsinichu nishcami 
(Mt 26:57–58, 69–75; Mr 14:53–54, 66–72; Jn 18:12–18, 25–27) 

54Jesusta japishpaca, curacunata jatun pushajpaj huasimanmi pushashpa rircacuna. 

Pedroca, huasha huashallami catishpa rirca. 

55Chaiman chayashpaca, huasi canllapimi, ninata japichishpa muyundijta 

tiyarircacuna. Pedropish paicunahuanmi tiyarirca. 

56Pedro cunushpa tiyacujta shuj servij huarmi ricushpaca: –Paita ricurashpami, 

caipish paihuanmari carca– nirca. 

57Ashtahuanpish Pedroca: –Huarmi, paitaca mana rijsinichu– nirca. 

58Chai asha q'uipa shujtaj ricushpapish: –Canpish chaicunapuramari cangui– nijpi, 

Pedroca: –Ñucaca mana chaicunapurachu cani– nirca. 

59Chaimanta shuj hora shinapica, shujtajpish Pedrotaca: –Caipish galileamantamari, 

chai runahuan purijllatajmari– nircami. 

60Chaimi Pedroca: –Ñucaca pimanta can rimacushcata mana entendinichu– 

nicujpirajmi, ñapish galloca cantarca. 

61Chaipimi Mandaj Jesuspish Pedrotaca tigrarishpa ricujpi Pedroca: “Gallo manaraj 

cantajpimi, ñucataca quimsa cutin mana rijsinichu ningui” nishpa Mandaj Jesús 

nishcata yuyarirca. 

62Chaimantami Pedroca, canllaman llujshishpa jatunta llaquirishpa huacarca. 

Jesusta c'amishpa azotishcami 
(Mt 26:67–68; Mr 14:65) 

63Jesusta charicujcunaca pugllashpa asishpami, paitaca huajtarcacuna. 

64Ñahuita huatashpa huajtashpaca: –¿Pitaj cantaca huajtanchij? Huillaiyari– nishpami 

tapurcacuna. 

65Jesustaca achca mana allicunata rimashpami c'amircacuna. 

Mandajcunapuralla tandanacushcapaj ñaupajpi Jesús cashcami 
(Mt 26:59–66; Mr 14:55–64; Jn 18:19–24) 

66Ña pacarijpica israelcunapaj cunaj yuyajcuna, curacunata pushajcuna, 

mandashcacunata quillcajcunapish tandanacushpami, Jesustaca mandajcunapuralla 

tandanacushcapaj ñaupajman pushashpa cashna nircacuna: 

67–¿Canca Cristochu cangui? Huillaiyari– nishpa tapujpi Jesusca: –Ari nijpipish, 

mana cringuichijchu, 

68cancunata ñuca tapujpipish, mana huillanguichijmanchu, mana 

cacharinguichijmanpishchu. 

69Cunanmanta pachami Runa Aichayujca, tucuita rurai tucuj Taita Diospaj alli 

ladoman tiyarigrin– nircami. 

70Chaimi tucuicuna: –Shinashpaca ¿Canca Taita Diospaj Churichu cangui?– nijpi, 

Jesusca: –Cancuna nishca shinallataj chaimi cani– nircami. 

71Chaimi paicunaca: –¿Imapajtaj ashtahuan uyashcata huillajcunata tapucushunchij? 

Ñucanchijllataj paipaj quiquin shimihuan huillashcata uyanchijca– nircacunami. 

LUCAS 23 

Pilatopajman Jesusta pushashcami 
(Mt 27:1–2,11–14; Mr 15:1–5; Jn 18:28–38) 

1Chai q'uipami tucuicuna huaica jatarishpa, Jesustaca Pilatopajman pusharcacuna. 

2Chaipimi Jesustaca: –Cai runaca ñucanchij llajta runacunata mana allita 

yachachishpa, bullata rurachishpa puricujtami japircanchij. Cesarman impuestota 

cunatapish mana cunachu ninmi. Paica jatun mandaj Cristomi cani ninmi– 

nircacunami. 

3Chaimi Pilatoca: –¿Canca, judiocunapaj jatun Mandajchu cangui?– nijpi, Jesusca: –

Ari, canllataj ña chashna ninguica– nirca. 

4Chaimi curacunata pushajcunaman, chaipi cajcunamanpish Pilatoca: –Cai runapica, 

imamanta jatunta llaquichinata mana japinichu– nirca. 

5Ashtahuanpish paicunaca cashna nishpami caparircacuna: –Cai runami Galileamanta 

callarishpa, cai Judeapi causajcunacamami mana allita yachachishpa bullarishpa 

puricun– nircacuna. 

Herodespajman Jesusta pushashcami 

6Pilatoca “Galilea” nijta uyashpami, cai runaca galileamantachu nishpa tapurca. 

7Herodes mandacun Galileamanta cashcata yachashpami Herodespajman cacharca. 

Chai punllacunapica, Herodespish Jerusalenllapitajmi carca. 

8Herodesca Jesusta ricushpaca achcatami cushicurca. Paica ñaupamantami Jesusca pi 

mana rurai tucuipaj achcacunata ruracun nijta uyashpa, paipaj ñaupajpipish chaicunata 

rurachun ricusha nicurca. 

9Herodesca Jesustaca achca tapunacunatami tapurca. Jesusca imata mana 

cutichircachu. 

10Chaillapitajmi curacunata pushajcuna, mandashcacunata quillcajcunapish caita 

chaita nishpa Jesustaca yallitaj juchachircacuna. 

11Herodespish paipaj soldadocunapish, Jesusmanca jatun mandajman shina achij nicuj 

churanata churachij tucushpami asircacuna. Chaimantaca Pilatopajmanmi tigrachishpa 

cacharca. 

12Pilatohuan, Herodeshuanca p'iñanacushca cashcamantaca chai punllapimi alli 

tucurcacuna. 

Jesustaca huañunatajmi nishcami 
(Mt 27:15–26; Mr 15:6–15; Jn 18:39–19:16) 

13Chaimi Pilatoca curacunata pushajcunata, llajtata mandajcunata, chaipi 

cajcunatapish cayashpa tandachishpa, 

14cashna nirca: –Cai runataca, llajtapi causajcunata muspachishpa bullata ruranatami 

yachachicun nishpami pushamurcanguichij. Ashtahuanpish cancunapaj ñaupajpi ñuca 

tapushpaca, cancuna juchachishca shina millai runa cashcataca mana japinichu. 

15Herodespish ima mana allita mana japishpami ñucapajman tigrachishpa cachashca. 

Cai runata huañuchinapajca paipica ima mana allitaca mana japinichu. 

16Paitaca azotichishpa cacharishalla– nircami. 

17Pilatoca Pascua punllapica shuj prezuta cacharij cashcamantaca maijantapish 

cacharinatajmi carca. 

18Ashtahuanpish tucui chaipi cajcunaca: –¡Jesustaca huañuchilla, Barrabastami 

cacharichun ninchij!– nishpami, shuj shinalla caparircacuna. 

19Chai Barrabastaca chai pueblopi macanacungapaj jatarichishcamanta, shujta 

huañuchishcamantapishmi carcelpi churashca carca. 

20Pilatoca, Jesusta cacharisha nishpami paicunataca cutin tapurca. 

21Chaipipish paicunaca: –¡Chacatai, chacatai!– nishpami caparircacuna. 

22Chaimi Pilatoca caihuanca quimsa cutin: –¿Ima mana allitataj rurashcari? Cai runata 

huañuchinapajca ima mana allita rurashcataca, paipica mana japinichu. Chaimanta 

azotichishpa cacharishalla– nirca. 

23Ashtahuanpish paicunaca chacatashpa huañuchilla nishpami ashtahuan 

caparircacuna. Chashna caparicushpallami, curacunata pushajcunaca paicuna nishcata 

rurachircacuna. 

24Pilatoca paicuna nishcata pajtachishpami, Jesustaca huañunami can nirca. 

25Ashtahuanpish paicuna nishcata pajtachingapajmi, macanacungapaj jatarichij, 

huañuchishcamanta carcelpi cajta cacharirca. Jesustaca paicuna munashcata 

rurachunmi curca. 

Jesusta chacatashcami 
(Mt 27:32–56; Mr 15:21–41; Jn 19:17–30) 

26Ña Jesusta pushacushpaca, chagramanta shamucuj Cirenemanta Simontami japirca. 

Paimanmi cruzta apachishpa Jesustaca catichishpa pusharcacuna. 

27Achcacunami Jesustaca catishpa ricurcacuna. Chaicunapurapica, tauca 

huarmicunami Jesusmanta achcata llaquirishpa huacashpa caticurcacuna. 

28Chai huarmicunata Jesús tigrarishpa ricushpaca cashnami nirca: –Jerusalenpaj 

ushushicunalla, ñucamantaca ama huacaichijchu. Cancunallamantataj, cancunapaj 

huahuacunamantapish huacaichij. 

29“Mana huachaj, mana chichuj, mana chuchuchij huarmicunaca cushicuichij” nina 

punllacunami chayamunga. 

30Chai punllacunapica, urcucunataca: “Ñucanchijta llapihuayari”, lomacunataca: 

“Ñucanchijta pacahuayari” ningacunami. 

31Verderaj yuratapish cashna ruracushpaca ¿chaquishca yuratacarin imatapishchari 

rurangacuna?– nircami. 

32Jesushuan chacatangapajca, huañuchij ishqui runacunatapishmi pushashpa 

rircacuna. 

33Uma Tullu urcuman ña chayashpa chaipi Jesusta chacatashpaca, huañuchij ishqui 

runacunatapish shujtaca alli ladoman, caishujtaca lluqui ladomanmi chacatarcacuna. 

34Chaipimi Jesusca: –Yayitu, paicunaca imata ruracushcataca mana yachancunachu, 

perdonapailla– nirca. Jesuspaj churanataca, soldadocunami sorteashpa japircacuna. 

35Tucui chaipi cajcunami Jesustaca chaparacurcacuna. Llajtata mandajcunapish 

asishpami: –Shujtajcunataca quishpichircami. Taita Dios cachashca Cristo cashpaca, 

paillataj quishpirinmanmari– nircacuna. 

36Soldadocunapish vinagreta cushun nishpa c'uchuyashpaca, chanzata rurashpami, 

37cashna nircacuna: –Judiocunapaj jatun Mandaj cashpaca, canllataj quishpiriyari– 

nircacuna. 

38Jesusta chacatashca uma jahua nijpica: “Caica, judiocunapaj jatun Mandajmi” 

nishpa, griegopi, latinpi, hebreopi quillcashcami tiyacurca. 

39Chaipi chacatashca caj huañuchij shuj runaca: –Cristotaj cashpaca, canllataj 

quishpirishpa, ñucanchijtapish quishpichiyari– nishpami c'amirca. 

40Caishuj huañuchij runaca, chai rimacuj runataca cashnami nirca: –Canpishchu Taita 

Diostaca ¿mana manchangui? Pai shinallatajmari llaquita apacungui. 

41Ñucanchijca millaita rurashcamanta llaquita apana cashcallatatajmi apacunchij. 

Ashtahuanpish cai runaca, ima mana allita mana rurashcachu– nircami. 

42Chai runaca Jesustaca: –Can mandangapaj shamushpaca, ñucata yuyaripangui– 

nijpimi, 

43Jesusca: –Cunanllatajmi paraisopi ñucahuan cangui. Chashnatajmi canga– nirca. 

Jesús huañushcami 

44Chaupi punllamanta quimsa horas chishicamami, tucui cai pacha amsayarca. 

45Intipish mana achijyachircachu. Taita Diospaj huasi ucupi jarcachishca linsoca, 

jahuamanta urimanmi chaupita lliquirirca. 

46Jesusca sinchita caparishpami: –Yayitu, cambaj maquipimi ñuca espirituta mingani– 

nishpaca huañurcallami. 

47Chashna tucujta patsaj soldadocunata mandaj ricushpaca: –Cai runaca jucha 

illajtajmari cashca– nishpami, Taita Diosta jatunyachirca. 

48Tucui chaipi cajcunapish imalla tucujta ricushpaca paicunapaj shungupi 

huajtarishpami tigramurcacuna. 

49Jesuspaj tucui rijsishcacunapish, Galileamanta Jesusta catishpa shamuj 

huarmicunapish, tucui imalla tucujtaca carullamantami ricushpa shayacurcacuna. 

Jesusta pambashcami 
(Mt 27:57–61; Mr 15:42–47; Jn 19:38–42) 

50Chaipica Judeapi caj Arimatea pueblomanta José shuti cashcata ruraj alli shungu 

runami tiyarca. Paica mandajcunapuralla tandanacushcamantami carca. 

51Paipish Taita Dios mandai callari punllata shuyacujmi carca. Chashna cashpami 

caishuj mandajcuna ima shinalla yuyarinacushcatapish, Jesusta ima shina 

llaquichicujtapish mana allichu nicurca. 

52Paica Pilatopajman rishpami, Jesuspaj cuerpota pambangapaj mañarca. 

53Cruzmanta uriyachishpaca linsohuan pilluchishpami, sinchi q'uillinpi quinriman 

jutcushcapi churarca. Chaipica, pita manaraj churashcami carca. 

54Samana punlla callarina ña chayamujpi allichirina punllami carca. 

55Galileamanta Jesusta catishpa paihuan shamuj huarmicunapish catishpa rishpami, 

jutcupi Jesusta ima shina churajta ricurcacuna. 

56Paicuna tigrashpaca, mishquijllata ashnacujcunatapish, llihuina jambicunatapishmi 

allichircacuna. Mandashcapi nishca shinallatajmi, samana punllapica samarircacuna. 

LUCAS 24 

Jesús causarishcami 
(Mt 28:1–10; Mr 16:1–8; Jn 20:1–10) 

1Semana callari punlla pacarigrijpimi, huarmicunaca paicuna allichishca mishquijlla 

ashnacujcunata apashpa, shujtaj tauca huarmicunandij Jesusta churashca jutcuman 

rircacuna. 

2Paicunaca jutcu pungupi churashca rumitaca ladoman churashca cashcata ricushpa, 

3jutcuman yaicushpaca, Mandaj Jesuspaj cuerpotaca ña mana japircacunachu. 

4Chaipi paicuna mancharinacushpa shayacujpimi, lamyacuj churanata churarishca 

ishqui c'aricuna paicunapaj c'uchupi ñapish shayarircacuna. 

5Chaipicarin ashtahuan mancharinacushpa pambaman cumurijpimi, paicunaca: –¿Ima 

nishpataj causacujtaca, huañushcacunapaj chaupipi mashcacunguichigari? 

6Paica mana caipichu, ashtahuanpish causarircamari. Galileapi cashparaj, pai imata 

nishcata yuyarichigari. 

7Chaipica paica: “Runa Aichayujca, chacatashpa huañuchichun juchayuj 

runacunaman entregashcatajmi canga. Ashtahuanpish quimsa punllapica 

causaringallami”– nircami. 

8Chaipica huarmicunaca Jesús chashna nishcatami yuyarircacuna. 

9Jutcumanta paicuna tigrashpaca, chunga shuj yachacujcunaman, caishuj 

crijcunamanpish tucui imalla tucushcatami huillarcacuna. 

10Apostolcunaman chaicunata huillagrijcunaca, Magdalamanta Mariapish, Juanapish, 

Jacobopaj mama Mariapish, shujtaj huarmicunapishmi carca. 

11Huarmicuna huillashcaca apostolcunapica musparicushca shinalla cajpimi, Jesús 

causarishca canataca mana crircacuna. 

12Mana cricushpapish Pedroca jatarishcahuan callpashpa jutcuman rishpa 

chayashpaca pillushca linsocunallata ricushpami, achcata mancharishpa huasiman 

tigrarca. 

Emausman rina ñanpi ishqui runaman Jesús ricurishcami 
(Mr 16:12–13) 

13Chai punllallatajmi yachacujcunapuramanta ishqui runacunaca, Emaús shuti 

puebloman ricurcacuna. Chai puebloca Jerusalenmanta chunga shuj kilómetro 

shinallapimi carca. 

14Paicunaca tucui imalla tucushcacunatami, parlanacuihuan ricurcacuna. 

15Paicuna parlanacuihuan caishuj chaishuj rimanacuihuan ricujpica, Jesusca ñapish 

paicunapajman c'uchuyashpami paicunahuan rirca. 

16Paicunapaj ñahuicunaca huichcashca shina cajpimi Jesustaca mana rijsircacuna. 

17Chaimi Jesusca: –Cancunaca ¿imatataj parlanacuihuan ricunguichij? ¿Imamantataj 

llaquilla canguichij?– nishpa tapujpi, 

18paicunamanta Cleofas shuti shuj runaca: –Tucuicunamari cai punllacuna Jerusalenpi 

ima tucushcataca yachancuna. ¿Canllachari maimanta cashpa mana yachangui?– 

nijpimi, 

19Jesusca: –¿Imataj tucushca?– nishpa tapujpi, paicunaca: –Nazaretmanta caj 

Jesusmantami parlanacucunchij. Paica Taita Diospaj ñaupajpipish, gentecunapaj 

ñaupajpipish allita ruraj, allita rimaj, tucuita rurai tucuj profetami carca. 

20Paitamari curacunata pushajcuna, ñucanchij llajtata mandajcunapish huañunatajmi 

can nishpa cujpi chacatashpa huañuchincuna. 

21Ñucanchijca cai Israeltaca paimi quishpichinga nishpamari yuyacurcanchij. 

Ashtahuanpish paita huañuchishcaca, ñamari quimsa punlla tucun. 

22Chashna cajpipish, ñucanchijpuramanta maijan huarmicunamari, manaraj pacarijpi 

chai jutcuman rishpaca, 

23Jesuspaj cuerpoca mana ricurinchu nishpa manchachincuna. Cashnapishmi nincuna. 

Angelcuna muscuipi shina ricurishpami Jesusca causacunmi ninmi nincuna. 

24Chaimi ñucanchijpuramanta maijancunapish jutcuman rishpaca paicunapish 

huarmicuna nishca shinallataj ricumushcacuna. Ashtahuanpish Jesustaca mana 

ricushcacunachu– nircacunami. 

25Chaimi Jesusca: –¡Cancunaca ¿upacunachu canguichij? Profetacuna 

huillashcacunata crinamari cancunapajca sinchiraj cashca! 

26Cristoca sumaj llajtaman yaicushpa mandaj cangapajca ¿manachari llaquicunataraj 

apana nin?– nishpaca, 

27Moisés quillcashcamanta callarishpa, tucui profetacuna quillcashcacamami, 

Quillcachishcacunapi pai imalla tucuna cashcata huillacushcata yuyachirca. 

28Chaicamaca paicuna ricun pueblomanmi chayarcacuna. Ña chayashpaca Jesusca 

mai caruman ricuj shinami tucurca. 

29Chaimi paicunaca: –Ñucanchijhuan saquirilla, ñamari chishi, tutayacunmari– 

nishpa, mana cachashun nircacuna. Chaimi paicunahuan saquiringapaj yaicurca. 

30Micungapaj ña tiyarishpaca, tandata japishpa Taita Diosta pagui nishpami, 

chaupishpa paicunaman curca. 

31Chaimi paicunapaj ñahuica pascarij shina tucujpi Jesús cashcata rijsircacuna. 

Chaipica Jesusca paicunapaj ñaupajmanta chingarircallami. 

32Chaimi paicunaca: –Quillcachishcacunata yuyachishpa, ñanpi ñucanchijman 

huillacushpaca ¿manachu ñucanchij shungutaca rupachij shina yuyachishpa rimarca?– 

nishpami, caishuj chaishuj ninacurcacuna. 

33Paicunaca chashna ninacushcahuanmi jatarishcahuan Jerusalenman tigrarcacuna. 

Chaipica chunga shuj yachacujcunataca, shujtajcunandij tandanacushcatami 

japircacuna. 

34Chaipi cajcunaca: –Mandaj Jesusca causarishcatajmari, Simonmanmari ricurishca– 

nircacunami. 

35Chaimi paicunapish ñanpi imalla tucushcata, tandata chaupicujpi ima shina Jesusta 

rijsishcatapish parlarcacuna. 

Yachacujcunaman Jesús ricurishcami 
(Mt 28:16–20; Mr 16:14–18; Jn 20:19– 23) 

36Chaicunamanta paicuna parlanacucujpirajmi, Jesusca ñapish paicunapaj chaupipi 

ricurishpaca: –¡Sumaj causai cancunahuan cachun!– nirca. 

37Paicunaca ayatami ricucunchij yuyashpami, chujchushpa mancharircacuna. 

38Chaimi Jesusca cashna nirca: –¿Ima nishpataj mancharinguichij? ¿Ima nishpataj 

cancunapaj shungupica caita chaita yuyacunguichij? 

39Ñuca maquita, ñuca chaquita japishpa ricuichij ñucallatajmi cani. Ayaca mana 

aichayuj, mana tulluyujchu. Cancuna ricushca shina, ñucaca aichayuj, tulluyujmi 

cani– nircami. 

40Shina nishpaca maquita, chaquitapishmi ricuchirca. 

41Ashtahuanpish paicunaca cushicuimanta mancharinacushpa, Jesús cashcata manaraj 

crijpimi: –¿Ima micunata caipi charinguichijchu?– nijpi, 

42paicunaca asha chalhua cusashcata, sacha chuspipaj mishquitapish curcacuna. 

43Chaita japishpaca, paicunapaj ñaupajpimi micurca. 

44Chai q'uipaca Jesusca paicunataca: –Moisés Mandashcapipish, Profetacuna 

quillcashcapipish, Salmocunapipish ñucamanta tucui imalla tucuna cashcata 

huillashcacuna pajtachunmi chashna tucurca. Tucui chaicuna chashna tucuna 

cashcataca cancunahuan cashparajmi huillarcani– nircami. 

45Chashna nishpami Quillcachishcacunata alli entendichun, paicunapaj yuyaicunata 

pascashpa, 

46cashna nirca: –Quillcachishcapi nishca shinaca Cristoca llaquita apashpa, 

huañushpa, quimsa punllapica causarinami carca. 

47Jerusalenmanta callarishpa, tucui llajtacunapi causajcunaman mana allita 

ruracushcata saquishpa cutirichij, juchacunata Taita Dios perdonachun nishpa paipaj 

shutipi huillashcami canga nishcamari. 

48Chashna nishca shinallataj tucui imalla tucushcata ricushcataca cancunami huillana 

canguichij. 

49Cunanca ñuca Yaya cusha nishca Espiritutami cancunapajman cachasha. 

Jahuamanta cachashca tucuita rurai tucujhuan churaringacama, Jerusalenllapitaj 

shuyacunguichijlla– nircami. 

Jahua pachaman Jesús rishcami 
(Mr 16:19–20) 

50Chai q'uipami Jesusca, Betania ch'imbanijman paipaj yachacujcunata pushashpa 

rishpaca, paicunapaj jahuaman maquicunata chutashpa Taita Dios cancunahuan 

cachun nirca. 

51Taita Dios cancunahuan cachun nishpa paicunamanta anchurijpica, jahua pachaman 

aparcallami. 

52Jesusta adorashca q'uipaca jatunta cushicushpami paicunaca Jerusalenman 

tigrarcacuna. 

53Chaipica punllantami Taita Diospaj huasipi Taita Diosta adorashpa, allimari cangui 

nicurcallacuna. Chashna cachun. 

JUAN 

JUAN 1 

1Taita Dios imatapish manaraj rurajpimi Rimashca Shutica ña tiyarca. Rimashca 

Shutica Taita Dioshuanmi carca. Rimashca Shutica Taita Diosllatajmi carca. 

2Taita Dios tucuita rurai callaricujpica, paica Taita Diosllahuantajmi carca. 

3Tucui imalla tiyajcunataca, paihuanmi rurarca. Tucui imatapish paillahuantajmi 

rurarca. 

4Paipimi causaica tiyarca. Chai causaimi, runacunapaj luz carca. 

5Chai luzmi amsataca achijyachin, amsaca chai luztaca mana amsayachi tucunchu. 

6Taita Dios cachashca shuj runami tiyarca. Paica Juan shutimi carca. 

7Pai huillajpica tucuicuna crichunmi, chai luzmanta huillangapaj paica shamurca. 

8Juanca mana luzchu carca, ashtahuanpish luzmanta huillachun cachashcami carca. 

9Tucui gentecunata achijyachijtaj luzca, cai pachapica ñami ricurigrirca. 

10Cai pachataca Taita Diosca Rimai Shutihuan tucushpami rurarca. Cai pachapi 

causajcunaca pai rurashca cashpapish paitaca mana rijsircacunachu. 

11Paipaj cajcunapajmanmi shamurca. Ashtahuanpish paipaj cajcunaca mana 

chasquircacunachu. 

12Maijanpish paita chasquishpa, paipaj Shutipi crijcunataca tucuicunatami Taita 

Diospaj huahuacunata rurarca. 

13Taita Diospaj huahua tucungapajca mana huahuacuna huacharij shina aicha 

munaimanta, c'arita munashcamantachu huacharirca. Ashtahuanpish Taita Diospaj 

munaimantami huacharirca. 

14Taita Diospaj Rimaica, aichayujmi tucurca. Paica ñucanchij chaupipimi causarca. 

Paitaca Yaya shinallataj sumaj cajtami ricurcanchij. Mana c'uyaipajta c'uyaj canahuan, 

mana llullahuan jundami carca. 

15Bautizaj Juan Jesusmanta huillashpaca: “Ñucapaj q'uipa shuj shamucunmi nishcaca 

paimari. Paica ñucapaj q'uipa shamushpapish ñucapaj ñaupa ña tiyashcamanta ñucata 

yalli jatunmari” nishpami caparirca. 

16Paica tucuihuan junda cajpimi, mana c'uyaipajta c'uyaitaca tucuicuna jahuanpi 

jahuanpi chasquinchij. 

17Mandashcataca Moisesmanmi huillachirca. Ashtahuanpish mana c'uyaipajta 

c'uyaica, mana llullaca, Jesucristomantami shamurca. 

18Taita Diostaca pi manataj ricushcachu. Paipaj shujlla Churi paipaj c'uchupi cajllami 

ricushca. Paimi Taita Dios ima shina cashcataca ricuchishca. 

Bautizaj Juan huillashcami 
(Mt 3:11–12; Mr 1:7–8; Lc 3:15–17) 

19Jerusalenpi causaj judiocunami curacunatapish, levitacunatapish: –¿Canca pitaj 

cangui?– nishpa Juanta tapuchun cachajpi, Juanca cashna nirca: 

20–Ñucaca mana Cristochu cani– nircami. Chashna huillashpaca mana llullarcachu. 

21Shina nijpi: –Shinashpaca ¿pitaj canguiyari? ¿Eliaschu cangui?– nijpi: –Chaipish 

mana canichu– nirca. Shina nijpi: –Shinashpaca ¿profetachu cangui?– nijpipish: –

Mana– nircami. 

22Chaimi paicunaca: –Shinashpaca ¿pitaj canguiyari? ¿Canllatajca pi cashcatataj 

yuyangui? Ñucanchijta cachajcunaman huillagringapajmari yachashun ninchij– 

nircacuna. 

23Chaimi Juanca: –Profeta Isaiasca shitashca pambapica: “Jatun Diospaj shamuna 

ñanta allichichij nishpami shuj runa caparicun” nishcami. Ñucaca chaimari cani– 

nircami. 

24Juanta tapunaman cachashcacunaca, fariseocunapurami carca. 

25Paicunaca: –Canca manapish Cristo cashpa, manapish Elías cashpa, Profetapish 

mana cashpaca ¿ima nishpataj bautizacungui?– nircacunami. 

26Chaimi Juanca cashna nirca: –Ñucaca yacupi bautizajllami cani, ashtahuanpish 

shujmari cancunapurallapitaj tiyan. Paitaca cancunaca manaraj rijsinguichijchu. 

27Paica ñucapaj q'uipa shamushpapish ñucata yalli jatunmari. Chaimanta paipaj 

pargate huatashcallatapish mana pascaipajmi cani– nircami. 

28Juan bautizacushca Jordán yacu ch'imbanij Betábara pueblopimi chashna tucurca. 

Taita Diospaj malta Ovejamari nishcami 

29Chai cayandij punllami Juanca, Jesús paipajman shamucujta ricushpa cashna nirca: 

–¡Caimari cai pachapi causajcunapaj juchata anchuchij Taita Diospaj malta Ovejaca! 

30Paitamari ñucaca: “Ñucapaj q'uipa shamujca, ñucapaj ñaupa ña tiyashcamanta 

ñucata yalli jatunmari” nicurcani. 

31Ñucapish paitaca pi cashcata mana rijsishpapish israelcunaman paita 

rijsichingapajmi yacupi bautizaj shamurcani– nircami. 

32Juanca pai ricushcataca cashnami huillarca: –Jahua pachamanta Taita Diospaj 

Espíritu paloma shina uriyamushpa paipaj jahuapi saquirijtami ricurcani. 

33Ñucapish paitaca pi cashcata manaraj rijsircanichu. Ashtahuanpish yacupi 

bautizachun ñucata cachaj Taita Diosmi: “Maijanpaj jahuamanmi Espíritu 

uriyamushpa paipaj jahuapi saquirin. Chaimi jucha illaj Espirituhuan bautizajca 

canga” nirca. 

34Chashna tucujtaca ñucataj ricushca cashpami, caimari Taita Diospaj Churi nishpa 

huillacuni– nircami. 

Juanpaj ishqui yachacujcuna Jesusta catishcami 

35Chai cayandij punllapish Juanca cutinmi, paipaj ishqui yachacujcunandij chaillapitaj 

carca. 

36Chaipi cashpami Jesús chaita puricujta ricushpa Juanca: –¡Riquichij, chaimari Taita 

Diospaj malta Ovejaca!– nirca. 

37Chashna nijta Juanpaj ishqui yachacujcuna uyashpaca, Jesusta catishpa 

rircallacunami. 

38Paicuna caticujta Jesús tigrarishpa ricushpaca: –¿Imatataj mashcacunguichij?– nijpi, 

paicunaca: –Rabí, ¿maipitaj causangui?– nircacuna. (Rabí nishcaca: “Yachachij” 

nisha ninmi). 

39Chaimi Jesusca: –Jacuchij, ricunguichij– nijpi paicuna rishpaca, Jesús maipi 

causacushcatami ricurcacuna. Ña chishi cajpimi chai punllaca paihuan saquirircacuna. 

40Bautizaj Juan chashna nijta uyashpa Jesusta catishpa rij ishquicunamanta shujca, 

Simón Pedropaj huauqui Andresmi carca. 

41Andresca paipaj huauqui Simonhuanraj tupashpaca: –Mesiashuanmari 

tupashcanchij– nircami. (Mesías nishcaca: “Cristo” nisha ninmi). 

42Andresca paipaj huauqui Simontaca Jesuspajmanmi pushamurca. Jesusca Simonta 

ricushpaca: –Canca, Jonaspaj churi Simonmi cangui. Cunanca cantaca Cefastami 

shutichini– nircami. (Cefas nishcaca: “Pedro” nisha ninmi). 

Felipetapish Natanaeltapish Jesús cayashcami 

43Chai cayandij punllami Jesusca Galileaman risha nicushpa, Felipehuan tupashpaca: 

–Ñucata cati– nirca. 

44Felipeca, Andrespish, Pedropish causan Betsaida pueblomantami carca. 

45Felipeca, Natanaelta mashcashpa paihuan tupashpaca: –Moisés quillcashpa 

mandashcapi, Profetacuna quillcashpa huillashcapi nishca runahuanmari 

tupashcanchij: Paica, Nazaret pueblomanta Josepaj churi Jesusmi cashca– nircami. 

46Chaimi Natanaelca: –Nazaretpica ¿ima allitaj tiyangari?– nijpi, Felipeca: –¡Jacu 

ricungui!– nirca. 

47Jesusca paipajman Natanael shamucujta ricushpaca: –¡Caitajca israeltajmari, paipica 

ima umana mana tiyanchu!– nijpimi, 

48Natanaelca: –¿Maipitaj ñucataca rijsircangui?– nijpi, Jesusca: –Cantaca, Felipe 

manaraj cayajpimi, higo yura ucupi cajpiraj ricurcani– nirca. 

49Chaimi Natanaelca: –¡Rabí, canca Taita Diospaj Churimi cangui! ¡Canca, 

israelcunata jatun Mandajmi cangui!– nijpimi, 

50Jesusca: –“Higo yura ucupi cajpirajmi ricurcani” ¿nishcallamantachu ñucataca 

cringui? Caita yallicunatapishmi ricungui– nirca. 

51Cashnapish nircami: –Cunanmanta pachami cancunaca jahua pacha pascarishcata, 

Runa Aichayujpajman Taita Diospaj angelcuna huichiyacujta, uriyacujtapish 

ricunguichij. Chashnatajmi canga– nircami. 

JUAN 2 

Galileapi caj Caná pueblopi cazamiento boda tiyashcami 

1Chaimanta quimsa punlla q'uipami Galileapi caj Caná pueblopica cazamiento boda 

tiyarca. Jesuspaj mamapish chaipimi carca. 

2Jesuspish, paipaj yachacujcunapish cayashca cashpami chaiman rircacuna. 

3Chai cazamiento bodapica vinomi tucurishca carca. Chaimi Jesuspaj mamaca: –

Vinoca ñami tucurin– nijpi, 

4Jesusca: –Mama, ¿ima nishpataj chashnaca ningui? Ñuca ruranata callarina horasca 

manaraj chayamushcachu– nirca. 

5Chaimi paipaj mamaca servijcunataca: –Pai tucui imalla nishcata ruraichij– nirca. 

6Chaipica, yacuta churanapaj rumimanta rurashca sujta p'unducunami tiyarca. Chai 

p'unducunaca maijanca quimsa puñu, chuscu puñu yacutami apaj carca. Judiocunaca 

Taita Diospaj ñaupajpi alli ricuringapaj, maillaringapajmi chaipica yacuta charijcuna 

carca. 

7Jesusca servijcunataca: –Cai p'unducunapi yacuta jundachichij– nijpimi, paicunaca 

jundachircacuna. 

8Ña jundachijpimi Jesusca servijcunataca: –Cunanca ashata huishishpa, alhuajanoman 

cugrichij– nijpimi paicunaca cugrircacuna. 

9Alhuajanoca, yacu vino tucushcata ashata ubyashpaca, maimanta apamushca 

cashcata mana yacharcachu. (Yacuta apamushpa p'undupi churaj servijcunallami 

yacharca). Chaimi noviota cayashpaca, 

10cashna nirca: –Tucuicunamari alli vinotaraj cuncuna. Ña achcata ubyashca 

q'uipamari chagrushca vinotaca cuncuna. Ashtahuanpish canca alli vinotarajmari 

q'uipapaj charicushcangui– nirca. 

11Jesusca Galileapi caj Caná pueblopimi, milagrota ruranataca callarirca. Paica tucuita 

rurai tucuj cashcata chaipi ricuchijpimi, paipaj yachacujcunaca paita crircacuna. 

12Chai q'uipami Jesusca, paipaj mamandij, huauquicunandij, yachacujcunandij, 

Capernaumman rishpa, asha punllacunata chaipi saquirircacuna. 

Taita Diospaj huasipi c'atucujcunata Jesús llujshichishpa cachashcami 
(Mt 21:12–13; Mr 11:15–18; Lc 19:45–46) 

13Judiocunapaj Pascua fiesta ñalla chayamucujpimi, Jesusca Jerusalenman rirca. 

14Taita Diospaj huasiman Jesús yaicushpaca huagracunata, ovejacunata, 

palomacunata c'atucujta, cullquita cambiacujcunapish chaipi cajtami japirca. 

15Taita Diospaj huasi ucupi chaita ricushpaca, huascata azotinata rurashpami 

azotishpa tucuicunata ovejacunandij, huagracunandij canllaman llujshichirca. 

Cullquita cambiajcunapaj mizacunatapish t'angashpa shitashpami, tucui paicunapaj 

cullquitapish pambaman tsirapashpa shitarca. 

16Palomacunata c'atujcunataca: –¡Caicunata caimanta anchuchichij! ¡Ñuca Yayapaj 

huasitaca ama c'atuna, randina huasita ruraichijchu!– nircami. 

17Chaita ricushpami paipaj yachacujcunaca: “Cambaj huasita llaquishcamanta 

huañucunimi” nishpa quillcashca tiyashcata yuyarircacuna. 

18Jesús chashna rurajpimi judiocunaca: –Canca ¿ima cani nishpataj chashnaca 

rurangui? Shinashpaca ima milagrota rurashpa ricuchiyari– nijpi, 

19Jesusca: –Cai Taita Diospaj huasita urmachichij. Q'uimsa punllapica 

shayachishallami– nirca. 

20Chaimi judiocunaca: –Cai Taita Diospaj huasica, chuscu chunga sujta huatapi 

shayachishcami carca. ¿Canca quimsa punllallapichu shayachisha ningui?– nircacuna. 

21Ashtahuanpish Jesusca Taita Diospaj huasita chashna nishpaca, paipaj cuerpotami 

nicurca. 

22Huañushcacunapaj chaupimanta causarijpimi paipaj yachacujcunaca, Jesús chashna 

nishcatapish, Taita Dios Quillcachishcatapish, Jesús rimashca Shimicunatapish 

yuyarishpa crircacuna. 

Jesusca gentecunapaj shungu ima shina cashcataca yachanmi 

23Jesusca Pascua fiestapi Jerusalenpi cashpa achca milagrocunata rurajta ricushpami, 

achcacuna paita crircacuna. 

24Crinchijmi nijpipish paicunapaj shungu ima shina cashcata yachashcamantami 

Jesusca paicunahuanca mana apanacurca. 

25Chai gentecunapaj shungu ima shina cashcataca pi mana huillajpipish Jesusca 

yacharcallami. 

JUAN 3 

Jesushuan Nicodemo parlagrishcami 

1Judiocunata mandajcunapuramanta Nicodemo shuti shuj runami tiyarca. Paica 

fariseomi carca. 

2Paimi Jesuspajman tuta shamushpaca: –Rabí, canca ñucanchijta yachachichun Taita 

Dios cachajpi shamushcatami yachanchij. Taita Dios mana paihuan cajpica, pi 

cashpapish can rurashpa ricuchishca shinataca, mana rurai tucunchu– nirca. 

3Chaimi Jesusca: –Pipish mana cutin huacharijca, Taita Dios mandacujpica mana 

ricungacunachu. Chashnatajmi canga– nircami. 

4Chaimi Nicodemoca: –¿Ima shinataj yuyaj runaca, cutin huacharingari? Cutin 

huacharingapajca ¿ima shinataj mamapaj huijsamanca yaicungari?– nirca. 

5Chaimi Jesusca: –Pipish yacuhuan, Taita Diospaj Espirituhuan mana huacharijca, 

Taita Dios mandacujpica mana yaicui tucungachu. Chashnatajmi canga. 

6Aichayujmanta huacharijca, aichayujmi. Pipish Espiritumanta huacharijca, 

espiritumi. 

7“Cutin huacharinami cangui” nishcamantaca, ama mancharichu. 

8Huairaca, maimantapish p'ucunllami. Huajiajta uyashpapish maimanta shamucujta, 

maiman ricujta mana yachanguichu. Espiritumanta maijanpish huacharijca chai 

shinallatajmi– nircami. 

9Nicodemoca: –¿Ima shinataj chashnaca canga?– nijpimi, 

10Jesusca cashna nirca: –Canca, israelcunata yachachij cashca jahuachu ¿caitaca mana 

yachangui? 

11Ñucanchijca imata yachashcataca chaitatajmi huillanchij. Imata ricushcatapish 

chaitatajmi parlanchij. Chashna cajpipish ñucanchij huillashcataca, mana 

chasquinguichijchu. Chashnatajmi canguichij. 

12Cai pachapi tiyajcunamanta huillajpipish, mana cringuichu. Jahua pachapi 

tiyajcunamanta huillajpicarin ¿ima shinataj cringuiyari? 

13Jahua pachamanca pi mana huichiyarcachu. Ashtahuanpish Runa Aichayujmi jahua 

pachapi cashpa uriyamurca. 

14Ima shinami shitashca pambapi Moisesca culebratajllata rurashpa caspipi jahuaman 

huarcurca. Chai shinallatajmi Runa Aichayujpish caspipi huarcushcataj cana can. 

15Pipish paita crijca ama chingarishpa, ashtahuanpish huiñai causaita charichunmi 

chashnaca tucunga. 

Cai pachapi causajcunata Taita Dios c'uyashcami 

16Taita Diosca, cai pachapi causajcunataca yallitaj c'uyashpami, paipaj shujlla Churita 

cacharca. Pipish paita crijca ama chingarishpa, ashtahuanpish huiñai causaita 

charichunmi cacharca. 

17Taita Diosca paipaj Churitaca, cai pachapi causajcunata jatun llaquiman 

cachachunca mana cacharcachu. Ashtahuanpish cai pachapi causajcunaca, paillamanta 

quishpirichunmi cacharca. 

18Taita Diospaj Churita crijtaca, jatun llaquiman rina nishcaca mana cangachu. 

Ashtahuanpish paipaj shujlla Churita mana crijtami jatun llaquiman rinatajmi can 

nishca. 

19Luzca cai pachamanmi shamurca. Cai pachapi causajcunaca paicunapaj 

rurashcacuna millai cashcamantami luztaca p'iñashpa amsata munarcacuna. 

Chashnami jatun llaquiman rina cashcata ricuchircacuna. 

20Millaita rurajcunaca, tucuicunami luztaca p'iñancuna. Paicuna rurashcacuna ama 

ricurichunmi luzmanca mana c'uchuyashun nincuna. 

21Ashtahuanpish mana llullapi causacujcunaca paicuna rurashcacuna Taita Dios 

munashcata ruracushca tucuicunapaj ñaupajpi alli ricurichun luzman 

c'uchuyanllacunami– nircami. 

Jesusca bautizaj Juanpaj alli amigomi 

22Chai q'uipami Jesusca, paipaj yachacujcunandij Judea llajtaman shamurca. 

Paicunahuan chaipi cashpami bautizarca. 

23Juanpish, Salim pueblo c'uchupi caj Enonpimi, achca yacucuna tiyashcamanta 

bautizachun paipajman shamujpica bautizarca. 

24Chaicamaca, manaraj Juantaca carcelashcachu carca. 

25Chaipimi Juanpaj yachacujcunahuan, maijan judiocunahuan Taita Diospaj ñaupajpi 

alli ricuringapaj maillarinamanta rimanacui callarishca carca. 

26Paicuna Juanpajman shamushpaca: –Rabí, canhuan Jordán yacu ch'imbanijpi cajta, 

ñucanchijman can huillacushca runapish bautizacunmari. Tucuicunami paipajman 

ricuncuna– nircacunami. 

27Chaimi Juanca cashna nirca: –Jahua pachamanta mana cushca cajpica, runaca imata 

mana chasqui tucunchu. 

28“Ñucaca mana Cristochu cani. Paita ñaupashpa richun cachashcallami cani” nishpa 

ñuca huillashcataca cancunallataj yachanguichijmi. 

29Cazamento bodapi amigoca noviohuan cashpa novio rimajta uyashpaca achcatami 

cushicun. Noviaca noviopajmari, mana amigopajchu. Chashnallatajmi ñucaca 

noviopaj amigo shina cashpa, chashna nijta uyashpaca achcata cushicuni. 

30Jesusca ashtahuan alli nishca tucushpa catinatajmi. Ñucaca yangalla tucunami cani– 

nircami. 

Jahua pachamanta shamujca Taita Dios ima shina cashcatami huillan 

31Jahua pachamanta shamujmi, tucuita rurai tucuj. Cai pachamanta cajca, cai 

pachapajllami. Chaimantami cai pachapi tiyajcunallata riman. Jahua pachamanta 

shamujmi, tucuita rurai tucuj. 

32Paica imata ricushcata, uyashcatami huillan. Ashtahuanpish pai ricushcata 

huillajpipish, pi mana chasquinchu. 

33Maijanpish pai ricushcata huillajpi chasquijca, Taita Diosca mana llulla cashcatami 

ricuchin. 



2000 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

34Chaimanta paica Taita Dios cachashca cashcamantami, Taita Diospaj Shimimanta 

riman. Taita Diosca paipaj Espiritutaca, mana medishpalla cunchu. 

35Yayaca Churita c'uyashpami, tucui imatapish paipaj maquipi churarca. 

36Maijanpish Churita crijca, huiñai causaitami charin. Ashtahuanpish Churita mana 

crijca, huiñai causaitaca mana charinchu. Taita Diosca paitaca p'iñacunllami. 

JUAN 4 

Samaria huarmihuan Jesús parlanacushcami 

1“Jesusca achca yachacujcunatami charin, Juanta yallimi bautizacun” nijta fariseocuna 

yachashcatami Mandaj Jesusca yacharca. 

2(Jesusca mana bautizarcachu, paipaj yachacujcunami bautizarca). 

3Chashna nishcata Jesús yachashpaca, Judeamanta llujshishpami Galileaman cutin 

rirca. 

4Galileaman ringapajca Samariatami pasana carca. 

5Samariaman rishpaca Sicar nishca shuj pueblomanmi chayagrirca. Chai puebloca, 

yaya Jacob paipaj churi Joseman cushca allpa c'uchullapimi carca. 

6Chai allpapica Jacobpaj pugyumi tiyarca. Jesusca shaicuita shamushcamantami chai 

pugyu c'uchupi tiyarirca. Ña chaupi punlla shinami carca. 

7Chaimanca, Samariamanta shuj huarmimi yacuta huishinaman chayarca. Paitami 

Jesusca: –P'ichilla yacuta ubyangapaj cuhuai– nirca. 

8(Paipaj yachacujcunaca, Sicar pueblopi micunata randinamanmi rishcacuna carca). 

9Chaimi Samaria huarmica: –Ñucaca Samariamanta huarmimi cani. Canca judiomi 

cangui. ¿Ima nishpataj ñucataca yacuta cuhuai ninguiyari?– nirca. (Judiocunahuan 

samariacunahuanca mana apanacuj cashcamantami chashna nirca). 

10Chaimi Jesusca: –Taita Dios canman cusha nishcata yachashpaca: “Yacuta ñucaman 

cuhuai” nicujca pi cashcata yachashpaca, canmari paitaca yacuta cuhuai ninguiman. 

Paica causaita cuj yacutami canmanca cunman– nijpimi, 

11chai huarmica: –Amito, imahuan huishinatapish mana charinguica, pugyupish 

ucujtamari. ¿Maimantataj causaita cuj yacutaca cunguiyari? 

12¿Canca, cai pugyuta cuj yaya Jacobtapish yalli jatunchari canguiyari? Paipish, 

paipaj churicunapish, animalcunapish cai pugyumantami ubyajcuna cashca– nircami. 

13Chaimi Jesusca: –Maijanpish cai yacuta ubyajca, cutin yacunachingallami. 

14Maijanpish ñuca cushca yacuta ubyajca, manataj yacunachingachu. Ñuca cushca 

yacuca huiñai causaita cushpa huiñaita llujshicungallami– nijpimi, 

15chai huarmica: –Amito, ama cutin yacunachingapaj, caipi huishinaman ama 

shamungapaj, chai yacuta ñucaman cuhuai– nirca. 

16Chaimi Jesusca: –Ri, cambaj cusata cayamugri– nijpi, 

17chai huarmica: –Mana cusayuj canica– nirca. Chaimi Jesusca: –“Mana cusayuj 

canica” nishpaca, mana llullanguichu. 

18Canca pichca cusatami charishcangui. Cunan canhuan causacujpish, mana cambaj 

cusachu. Caitaca mana llullashpami nishcangui– nircami. 

19Chaimi chai huarmica: –Amito, canca Taita Dios huillachishcata huillajmi 

yuyachingui. 

20Ñucanchij ñaupa yayacunaca, cai urcupimi adorajcuna carca. Ashtahuanpish cunan 

cancunaca, Jerusalenllapimi adorana ninguichijmi– nircami. 

21Chaimi Jesusca cashna nirca: –Huarmi, mana cai urcullapi, mana Jerusalenllapi 

Yaya Diosta adorana punlla shamucujta criyari. 

22Cancunaca pita adoracushcatapish mana yachanguichijchu. Ñucanchijca pita 

adoracushcataca yachanchijmi. Quishpichijca judiocunamantami shamun. 

23Yaya Diostaca Espíritu yuyaita cushca shina, mana nij tucushpalla adorana punlla 

chayamunami carca. Chai punllamari ña chayamun. Yaya Diosca chashna 

adorajcunatami munan. 

24Taita Diosca Espiritumi. Chaimanta paita adorajcunaca paipaj Espíritu yuyaita 

cushca shina, mana nij tucushpallami adorana– nircami. 

25Chaimi chai huarmica: –Cristo nishca Mesías shamuna cashcataca yachanimi. Pai 

shamushpami ima shina cashcata tucuita alli huillanga– nirca. 

26Chaimi Jesusca: –Canhuan rimacuj ñucamari chaica cani– nirca. 

27Chashna nicujpi, paipaj yachacujcuna chayamushpaca, chai huarmihuan 

parlanacucujta ricushpami mancharircacuna. Chashna mancharishpapish: “¿Imatataj 

tapucungui? ¿Imatataj paihuan parlacungui?” ninallatapish maijan mana nircachu. 

28Chai huarmica paipaj puñuta saquishpami, puebloman rishpa chaipi cajcunaman 

cashna nirca: 

29–Jacuchij, shuj runata ricunguichij. Paica tucui ñuca ima shinalla cashcatami 

huillan. ¿Manachu paica Cristo canga?– nircami. 

30Chaimi tucuicuna chai pueblomanta llujshishpa Jesuspajman shamurcacuna. 

31Chaicamaca Jesuspaj yachacujcunaca: –Rabí, micupaiyari– nicurcacunami. 

32Chaipimi Jesusca: –Ñucaca cancuna mana rijsishca micunatamari charini– nijpi, 

33yachacujcunaca caishuj chaishuj: –¿Pishi caraj shamurca?– ninacurcacuna. 

34Chaipimi paicunataca Jesusca: –Ñuca micunaca ñucata cachaj Yayapaj munaita 

rurana, pai rurai nishcata pajtachinami. 

35¿Manachu cancunaca: “Chuscu quillarajmi c'uchunapajca illan”? ninguichij. Ñucaca 

cashnami nini: Chagracunata huichilla ricuichij, ña yurajyashca c'uchunallami. 

36C'uchujpish c'uchushcamanta pagota japinmi. Chai c'uchushcaca huiñai 

causaipajmi. Chashna cajpimi c'uchujpish, tarpujpish ishquindijtaj cushicunga. 

37“Shujca tarpujmi, caishujca c'uchujmi” nishcami caipica chashnataj pajtan. 

38Manapish cancuna tarpushcatami c'uchunaman cancunataca cacharcani. Shujtajcuna 

tarpushcatamari, cancunaca c'uchunguichij– nircami. 

39“Tucui ñuca imalla rurashcatami huillan” nishpa huillajpica, Samaria pueblopi 

causajcunaca achcacunami Jesusta crircacuna. 

40Samaritanocuna Jesuspajman shamushpaca: –Ñucanchijhuan saquiripai– nijpimi, 

Jesusca ishqui punllata chaipi saquirirca. 

41Chai punllacunapica Jesusllataj huillajpipish achcacuna paita crishpami, 

42chai huarmitaca: –Can huillashcallamantaca mana crinchijchu. Ñucanchijtaj pai 

huillashcata uyashpami crinchij. Paica cai pachata Quishpichij Cristotaj cashcatami 

cunantajca ña yachanchij– nircacunami. 

Mandajpaj churita Jesús alliyachishcami 

43Ishqui punlla q'uipa chaimanta Galileaman rishpaca, 

44chaipimi Jesusca “Maijan profetatapish quiquin llajtallapitajca, alli nishca mana cai 

tucunchu” nishpami huillarca. 

45Galileapi causajcunaca Jerusalenman Pascua fiestaman rishpami Jesús tucui imalla 

rurashcacunata ricurcacuna. Chaimi Galileaman Jesús chayajpica cushicushpa 

chasquircacuna. 

46Jesusca, ñaupaman yacumanta vinota rurashca Galileapi caj Caná pueblomanmi 

cutin rirca. Jesús chaipi cajpica Capernaúm pueblopimi jatun mandaj churashca 

mandajpaj churi ungushca cashca carca. 

47Chai mandajca Judeamanta Galileaman Jesús chayamushca nijta uyashpami, 

Jesuspajman shamushpaca: “Ñuca churimi ungushca ña huañunalla. Jacupai 

alliyachipangui” nijpi, 

48Jesusca: –Pi mana ruraipajcunata, ricuchinacunata mana ricushpaca, mana 

cringuichijchu– nirca. 

49Chaimi jatun mandaj churashca mandajca: –Amito, ñuca churi manaraj huañujpi 

jacupai– nircami. 

50Chaimi Jesusca: –Ri, cambaj churica ñamari alli– nijpi chai runaca, Jesús nishcata 

crishpaca rircallami. 

51Pai ña huasiman chayagrijpica, paipajta rurajcuna tupamushpami: –Cambaj churica 

ñamari alli– nircacuna. 

52Shina nijpica: –¿Ima horataj alliyarcari?– nijpi paicunaca: –Caina chaupi punlla 

yallitami fiebreca anchurca– nircacuna. 

53“Cambaj churica causacunmi” nishpa, chai horas shinata Jesús nishcatami yayaca 

yuyarirca. Chaimantami huasipi tucui causajcunandij paica crirca. 

54Judeamanta Galileaman shamushpaca caihuanca ishqui cutinmi pi mana ruraipajtaca 

rurashpa Jesusca ricuchirca. 

JUAN 5 

Mana cuyuri tucuj runata Betesdapi alliyachishcami 

1Chashna rurashca q'uipami Jesusca Jerusalenpi Taita Diosta adorangapaj judiocuna 

tandanacushcaman rirca. 

2Jerusalenpica, Ovejacunata yaicuchina pungu c'uchupimi, shuj cucha tiyan. Chai 

cuchaca, hebreo rimaipica, Betesda shutimi. Chai cucha c'uchupica pichca 

corredorcunami tiyan. 

3Chai corredorcunapica achca ungushcacunami mana ricujcuna, cojocuna, mana 

cuyurijcunapish yacu cuyurijta shuyacurcacuna. 

4Shuj angelmi yacuta cuyuchinaman huaquin huaquinllapi uriyamuj carca. Yacuta 

cuyuchijpi maijanpish cuchaman punta huashicujmi, ima ungüimantapish alliyaj 

carca. 

5Chaipica, shuj runami quimsa chunga pusaj huatacunata ungushca carca. 

6Jesusca pai siricujta ricushpami, achca huatacunata ungushca cashcata 

yachashcamanta: –¿Alliyasha ninguichu?– nijpi, 

7ungushca runaca: –Amito, yacu cuyurijpi ñucata yacuman uriyachijca pi mana 

tiyanchu. Ñuca yaicusha ningacamaca, shujtajrajmari mishashpa yaicunlla– nirca. 

8Chaimi Jesusca: –Jatari, can mantashpa siricushcata apashpa ri– nirca. 

9Chashna ninca, chai runa alliyashpaca, pai mantashpa siricushcata apashpa 

rircallami. Chai punllaca samana punllami carca. 

10Aparishpa ricujpimi judiocunaca chai alliyashca runataca: –Samana punllamari, 

mandashcapi nishca shinaca can siricushcataca mana aparishpa rina punllachu– 

nircacuna. 

11Chaimi chai runaca: –Ñucata alliyachijmari: “Can mantashpa siricushcata aparishpa 

rilla” nirca– nishpa huillajpica: 

12–“Can mantashpa siricushcata aparishpa rilla” nijca ¿pitagari?– nishpami 

tapurcacuna. 

13Alliyachishca runaca achcacuna chaipi cashcamanta, Jesuspish chaimanta ña 

llujshishpa rishcamanta, paita alliyachijca pi cashcata mana yachashpa 

judiocunamanca imata mana ni tucurcachu. 

14Chai q'uipami Jesusca, chai runataca Taita Diospaj huasipi tupashpa: –Riqui, 

cunanca ñamari alli cangui. Cutinca millaita ama rurangui. Ñataj caita yalli ashtahuan 

jatun llaqui tucunguiman– nirca. 

15Chaimi chai runaca, ñucata alliyachijca Jesusmari cashca nishpa judiocunaman 

huillagrirca. 

16Samana punllapi alliyachishca cashcamantami judiocunaca, p'iñarishpa Jesustaca 

ima shinapish huañuchinata yuyacurcacuna. 

17Chaimi Jesusca: –Ñuca Yayaca, trabajanataca mana saquinchu. Ñucapish 

trabajanataca mana saquinichu– nirca. 

18Samana punllapi ungushcata alliyachishpa mana cazushcallamantaca mana 

carcachu. Taita Dios shina tucushpa Taita Diostapish ñuca quiquin Yayami 

nishcamantami judiocunaca ima shinapish huañuchinata yuyarcacuna. 

Taita Diosca Jesuspaj maquipi tucui mandanata churashcami 

19Shina nishcamanta cutichishpami Jesusca paicunataca: –Churi cashpapish pai 

quiquin yuyaillamantaca imata mana rurai tucunchu. Ashtahuanpish Yaya imallata 

rurajta ricushpami, Yaya rurashca shinallataj Churipish ruran. Chaica chashnatajmi. 

20Yayaca paipaj Churitaca c'uyanmi. Chaimantami Churimanca tucui imallata pai 

ruracushcataca ricuchin. Chaimanta cunan ruracushcacunamanta yallitapishmi 

rurachishpa cancunamanca ricuchinga. Chaita ricushpaca cancunaca 

mancharinguichijmi. 

21Ima shinami Yayaca, huañushcacunataca causaita cushpa causachin, 

chashnallatajmi Churipish pai cusha nishcacunaman causaita cun. 

22Cai pachapi causajcunataca Yayaca pita paicuna imalla rurashcacunataca mana 

ricunchingachu. Imalla rurashcacunata ricuchichunca paipaj Churimanmi tucuita 

curca. 

23Tucuicuna Yayata jatunyachij shinallataj, paipaj Churita jatunyachichunmi paiman 

curca. Pipish paipaj Churita mana jatunyachijca, paita cachaj Yayatami mana 

jatunyachin. 

24Pipish ñuca shimita uyashpa, ñucata cachaj Yayata crijca huiñai causaitami charin. 

Huañushca cashpapish huiñai causaiman ch'imbashca cashcamanta jatun llaquimanca 

manataj ringachu. Chaica chashnatajmi. 

25Taita Diospaj Churi rimashcata huañushcacuna uyana chayamunmi. Chaica 

cunanmari. Paita uyajcunaca causangacunami. Chaica chashnatajmi. 

26Yayaca paillapitajmi causaita charin. Shinallatajmi Churimanpish, paillapitaj 

causaita charichun curca. 

27Runa Aichayuj cajpimi, tucuicuna imalla rurashcata ricuchinatapish paiman curca. 

28Chashna nishcamanta ama mancharichijchu. Tucui pambashcacuna Runa Aichayuj 

rimashcata uyana chayamucunmi. 

29Chaipica allita rurajcunaca, huiñaita causangapajmi causaringacuna. Ashtahuanpish 

mana allita rurajcunaca, jatun llaquiman ringapajmi causaringacuna. 

Jesús pi cashcata picunalla huillashcami 

30Ñucaca ñuca yuyaillamantaca imata mana rurai tucunichu. Alli cashcata, mana alli 

cashcata ima shina ricuchinataca ñuca Yaya ricuchichun mandashca shinami 

ricuchini. Chaimanta alli cashcata mana alli cashcata ñuca ricuchishcaca mana 

pandachu. Ñuca munaita ruranataca mana mashcanichu. Ashtahuanpish ñucata cachaj 

Yayapaj munaitami rurani. 

31Ñucallamantataj huillarijpica, ñuca huillarishcaca yangallami canman. 

32Shujtajmi ñucamantaca huillacun. Pai ñucamanta huillashcaca mana llullachu. 

33Cancunaca ñuca pi cashcata tapuchunca Juanpajmanmi cacharcanguichij. Paica 

mana llullashpami ñucamantaca huillarca. 

34Shujtajcuna ñuca pi cashcata huillachunca mana ninichu. Cancuna 

quishpirichunllami, Juan ñucamanta huillashcataca yuyachini. 

35Juanca nina sindi shinami achijyachirca. Cancunaca paipaj luzpimi ashacama 

cushicurcanguichij. 

36Ñuca Yaya rurai nishcatami ñucaca ruracuni. Chaita ñuca rurashcacunallatajmi Juan 

huillashcatapish yalli ñucataca ñuca Yaya cachashca cashcata ricuchicun. 

37Ñucata cachaj Yayapish ñucamantaca huillarcami. Pai rimashcataca manataj 

uyashcanguichijchu. Pai ima shina cajtapish manataj ricushcanguichijchu. 

38Ñuca Yaya ñucata cachashcata mana crishcamantami, paipaj Shimicunapish 

cancunapaj shungupica mana saquirin. 

39Quillcachishcacunata yachashpami huiñai causaita charishun yuyanguichijmi. Chai 

Quillcallatataj callarishpa alli ricuichij. Chai Quillcachishcacunaca ñucamantamari 

huillacun. 

40Chashna cajpipish huiñai causaita charingapajca, manamari ñucapajman shamushun 

ninguichijchu. 

41Runacunalla alli nichunca mana munanichu. 

42Cancunataca allimi rijsini. Taita Diospaj c'uyaitaca mana charinguichijchu. 

43Ñucaca ñuca Yaya cachajpimi shamurcani, mana chasquishun ninguichijchu. 

Maijanpish manapish cachajpi shamujtarajmi chasquinguichijlla. 

44Caishuj chaishuj alli nishca canallatami cancunaca munanguichij. Shujlla Taita Dios 

alli nishca canataca mana munanguichijchu. Chashna yuyashpaca ¿ima shinataj 

ñucataca cri tucunguichigari? 

45Ñuca Yayapaj ñaupajpi cancunata ñuca juchachishpa huillana cashcataca ama 

yuyaichijchu. Shujtajmari juchachij tiyan. Cancuna shunguta churashca Moisesmari 

juchachicun. 

46Moisesca ñucamantami quillcarca. Pai quillcashcata crishpaca, ñucatami 

cringuichijman. 

47Pai quillcashcacunata mana crishpaca ¿ima shinataj ñuca huillashcataca 

cringuichigari?– nircami. 

JUAN 6 

Pichca huaranga gentecunaman carashcami 
(Mt 14:13–21; Mr 6:30–44; Lc 9:10–17) 

1Chai q'uipaca Jesusca, Galilea cucha ch'imba lado urimanmi rirca. Chai cucha urica 

Tiberias shutimi carca. 

2Pi mana alliyachipaj unguihuan cajcunata Jesús alliyachijta ricushcamantami 

achcacuna paita catishpa rircacuna. 

3Chaipimi Jesusca shuj urcuman huichiyashpa, paipaj yachacujcunandij chaipi 

tiyarirca. 

4Judiocunapaj Pascua fiestami ña chayamucurca. 

5Jesusca achcacuna paipajman shamucujta ricushpami, Felipetaca: –Cai tucuicunaman 

carangapajca ¿maipitaj tandataca randishun?– nirca. 

6Ashtahuanpish ima nijta uyangapajllami chashnaca nirca. Jesusca, paillataj imata 

rurana cashcataca ñami yacharca. 

7Chaipimi Felipeca: –Ishqui patsaj denariocunahuan randishca tandapish, mirga 

mirgallapish mana pajtangachu– nirca. 

8Yachacujcunapuramanta Simón Pedropaj huauqui Andresmi cashna nirca: 

9–Caipi shuj huambrami pichca cebada tandata, ishqui chalhuandij charicun. Chaillaca 

cai tucuicunapajca ¿imataj pajtangari?– nijpimi, 

10Jesusca: –Tucuicunata quinrilla siririchun mandai– nirca. Chaipica achca bulluj 

pambami carca. Chaipimi pichca huaranga shina c'aricuna quinrilla sirirircacuna. 

11Jesusca chai tandata japishpa Taita Diosta pagui nishpaca, yachacujcunamanmi 

chaupishpa chaupishpa curca. Paicunaca, tucui chaipi cajcunamanmi cararcacuna. 

Chashnallatajmi chalhuatapish chaupishpa chaupishpa curca. Mana nijtami 

cararcacuna. 

12Ña mana nijta micujpimi, paipaj yachacujcunataca: –Ama ima chingarichun, 

puchushcacunataca tandachichij– nirca. 

13Chai pichca cebada tandallamanta micujcunaca mana nijta micujpica 

puchushcacunataca, chunga ishqui canasta jundatami tandarcacuna. 

14Chai runacunaca, pi mana rurai tucuipajta Jesús rurajta ricushpami: –Caica cai 

pachaman shamuna cashca Profetatajmari– nircacuna. 

15Ashtahuanpish paitaca, jatun Mandajta rurangapaj huaicashpa shamushun 

ninacujtami Jesusca yacharca. Chaimantami pailla cutin jahua urcuman rirca. 

Yacu jahuata Jesús purishcami 
(Mt 14:22–27; Mr 6:45–52) 

16Ña tutayamucujpimi, paipaj yachacujcunaca cuchaman uriyamushpaca, 

17Capernaumman cuchata ch'imbangapaj barcopi yaicurcacuna. Ñami amsayashca 

carca, Jesusca manaraj paicunapajman shamushcachu carca. 

18Ña ch'imbacujpica achca huaira jatarishpami cucha yacutaca caiman chaiman 

shitacurca. 

19Paicunaca cunan pichca, mana cashpaca sujta kilometrollata rishcapimi, yacu 

jahuata purishpa barcoman Jesús c'uchuyacujta ricushpa mancharircacuna. 

20Jesusca paicunataca: –Ñucamari cani. Ama mancharichijchu– nijpimi, 

21cushicushpa, paitaca barcoman yaicuchircacuna. Chaimantaca, paicuna maiman 

ricushcamanca utcami chayagrircacuna. 

Gentecuna Jesusta mashcashcami 

22Cayandij punllaca cucha ch'imbanijpi saquirijcunaca: –Caina chishica shuj 

barcollami caipi carca. Jesusca chai barcopica mana paipaj yachacujcunahuan 

yaicurcachu. Chai barcopica yachacujcunallami rirca– ninacurcacunami. 

23Ashtahuanpish maipimi Mandaj Jesús Taita Diosta pagui nishpa tandata cararca 

chai cuchullamanmi Tiberias pueblomanta shujtaj barcocuna chayamushca carca. 

24Jesuspish, paipaj yachacujcunapish mana chaipi cajta ricushpami, paicunaca 

barcocunapi yaicushcahuan Jesusta mashcangapaj Capernaumman rircacuna. 

Jesusca causaita cuj tandami 

25Cuchata ch'imbashpa Jesushuan tupashpaca: –Rabí, ¿ima horataj caimanca 

chayamurcangui?– nishpa tapujpimi, 

26Jesusca: –Pi mana rurai tucuipajta ñuca rurajta ricushcamantaca, mana 

mashcanguichijchu. Ashtahuanpish tandata mana nijta micushcallamantami 

mashcacunguichij. Chaica chashnatajmi. 

27Chingarijlla micunataca ama mashcaichijchu, ashtahuanpish mana tucurij huiñai 

causaipaj micunata mashcaichij. Chaitaca, Runa Aichayujmi cancunamanca cunga. 

Chaita cuj cachunca, Dios Yayami churarca– nircami. 

28Chashna nijpica: –Shinashpaca, Taita Dios rurai nishcacunata rurangapajca 

¿imatataj rurana canchij?– nijpi, 

29Jesusca: –Runa Aichayujtaca Taita Dios cachashca cashcata crinami. Chaimi Taita 

Diospajta ruranaca– nirca. 

30Shina nijpica cashnami nircacuna: –Ñucanchij canta cringapajca ¿ima milagrota 

ruraiyari? Chaita ricushpa cringapaj. 

31Ñucanchij ñaupa yayacunaca shitashca pambapica, maná tandatami micushcacuna. 

Chaitaca Quillcachishcapica: “Jahua pachamanta caj tandatami cararca” ninmi– 

nircacunami. 

32Chaimi Jesusca: –Moisesca mana jahua pachamanta tandatachu curca. 

Ashtahuanpish ñuca Yayamari cancunamanca jahua pachamantataj caj tandata cun. 

Chaica chashnatajmi. 

33Taita Dios cushca tandatajca, jahua pachamantami shamun. Paimi cai pachapi 

causajcunamanca causaita cun– nijpimi, 

34–Mandaj Jesús, chai tandata punllanta ñucanchijman carai– nircacuna. 

35Chaimi Jesusca: –Causaita cuj tandaca ñucami cani. Pipish ñucapajman shamushpa 

crijca manataj yaricachingachu, manataj yacunachingachu. 

36Ña nishca shinallataj ñucata ricushpapish, mana cringuichijchu. 

37Ñuca Yaya agllashcacunallami ñucapajmanca shamunga. Ñucapajman shamujtaca 

mana tigrachishpa cachashachu. 

38Ñucaca jahua pachamantaca, mana ñuca munaita rurangapaj shamurcanichu. 

Ashtahuanpish ñucata cachaj Yayapaj munaita rurangapajmi shamurcani. 

39Ñucata cachaj Yayaca, pai agllashpa cushcacunataca shujllatapish chingachichunca 

mana munanchu. Ashtahuanpish shamuj punllapi causachichunmi munan. 

40Ñucata cachaj Yayapaj munaica caimi: Maijanpish Churita ricushpa paita crijca, 

huiñai causaita charichunmi munan. Tucuri punllapica ñucami paicunataca 

causachisha– nircami. 

41Jesustaca: “Jahua pachamanta shamushca tandami cani” nishcamantami judiocunaca 

huashalla rimashpa, 

42cashna nircacuna: –Caica ¿manachu Josepaj churi Jesús? Paipaj yaya mamatapish 

ñucanchijca rijsinchijmi. ¿Ima nishpataj cunanca: “Jahua pachamantami shamurcani” 

ninchu imamí?– nircacuna. 

43Chaimi Jesusca: –Huashalla parlanacunataca ña saquichij. 

44Ñucata cachaj Yaya mana pushamujpica, ñucapajmanca pi mana shamui tucunchu. 

Paicunataca tucuri punllapica causachishami. 

45Profetacunata Quillcachishcapica: “Taita Diosmi tucuicunata yachachinga” ninmi. 

Chashna nishca shinallatajmi ñuca Yayata uyashpa, pai yachachishcata yachajcunaca 

tucuicuna ñucata cringacuna. 

46Taita Diostaca, pi mana ricushcachu. Pai cachajpi shamuj, ñucallami paitaca 

ricurcani. 

47Pipish ñucata crijca, huiñai causaita charintajmi. Chaica chashnatajmi. 

48Huiñai causaita cuj tandaca ñucami cani. 

49Cancunapaj ñaupa yayacunaca, shitashca pambapica maná shuti tandatami 

micurcacuna. Chaita micushpapish huañurcallacunami. 

50Cai tandaca jahua pachamanta shamushcami. Maijanpish chai tandata micujca mana 

huañungachu. 

51Jahua pachamanta shamuj causaiyuj tandaca ñucami cani. Maijanpish cai tandata 

micujca huiñaitami causanga. Ñuca carana tandaca, ñuca aichami. Chaitaca cai 

pachapi causajcuna huiñai causaita charichunmi, ñucallataj curisha– nircami. 

52Chaimi judiocunaca: –Caica, ¿Ima shinataj paipaj quiquin aichataca ñucanchij 

micuchunca carangari?– nishpami, paicunapura rimanacurcacuna. 

53Chaimi Jesusca: –Runa Aichayujpaj aichata mana micushpa, paipaj yahuarta mana 

ubyashpaca, cancunaca huiñai causaitaca mana charinguichijchu. Chaica 

chashnatajmi. 

54Maijanpish ñuca aichata micujca, ñuca yahuarta ubyajca, huiñai causaitami charin. 

Paicunataca tucuri punllapica causachishami. 

55Ñuca aichami micunatajca, ñuca yahuarmi ubyanatajca. 

56Maijanpish ñuca aichata micujca, ñuca yahuarta ubyajca ñucahuanmi, ñucapish 

paihuanmi cani. 

57Ñucata cachaj Yayaca causaiyujmi. Paimantami ñucaca causani. Chashnallatajmi 

maijanpish ñuca aichata micujca, ñucamanta huiñai causaita charinga. 

58Cai tandaca jahua pachamanta shamushcami. Cancunapaj ñaupa yayacuna micushca 

maná shuti tanda shinallaca mana canchu. Paicunaca chaita micushpapish 

huañurcallacunami. Cai tandata micujca, huiñaitami causanga– nircami. 

59Caicunataca, Capernaúm pueblopi caj sinagogapi yachachishpami Jesusca chashna 

nirca. 

Huiñai causaita cuj shimicunami 

60Jesús chashna nijta achca paita catijcuna uyashpaca: –Cai yachachishcaca 

sinchimari. ¿Pitaj uyasha ningari?– nircacunami. 

61Jesusca paita catijcuna chashna huashalla rimanacucujta yachashpami: –¿Ñaja 

cancunata yachachishcachu p'iñachin? 

62Runa Aichayujtaca ñaupaman pai maipi cashcaman cutin huichiyajta ricushpacarin 

¿imatashi ninguichij? 

63Taita Diospaj Espiritumi causaita cujca, aichaca causaitaca mana cunchu. 

Cancunaman ñuca huillashca shimicunaca causaita cuj Espiritumi. 

64Chashna huillajpipish cancunamanta maijancunaca manaraj cringuichijchu– 

nircami. (Jesusca callarimantami maijanlla mana crij cashcata, pi paita japichina 

cashcatapish yacharca). 

65Chaita yachashpami cashna nirca: –Cancunamanca ñuca Yaya crina yuyaita mana 

cujpica, pipish ñucapajmanca mana shamui tucunchu nircani– nircami. 

66Chai punllamantami paipaj yachacujcunaca achcacuna huashaman tigrashpa, ña 

mana paihuan purircacuna. 

67Chaimi Jesusca, chunga ishqui yachacujcunataca: –¿Cancunapishchu ñucata 

shitashpa rishun ninguichij?– nijpi, 

68Simón Pedroca: –Mandaj Jesús ¿pipajmantaj rishunri? Canmari huiñai causaita cuj 

shimicunataca charingui. 

69Ñucanchijca cantaca causaj Taita Diospaj Churi cashcatami crinchij. Cristo 

cashcatapish yachanchijmi– nirca. 

70Chaimi Jesusca: –Ñucaca cancunataca, chunga ishquitamari agllarcani. 

Ashtahuanpish cancunamanta shujca diablomari– nirca. 

71Simonpaj churi Judas Iscariotetami chashnaca nirca. Paimi Jesustaca japichina 

carca. Paica chunga ishqui yachacujcunamanta shujmi carca. 

JUAN 7 

Jesustaca paipaj huauquicunapish mana crishcachu 

1Chai q'uipaca Galileapimi Jesusca yachachishpa puricurca. Judiocuna ima shinapish 

huañuchishun nicushcamantami Judeamanca mana rirca. 

2Ñaupa yayacuna carpa huasicunallata shayachishpa causamushcata judiocuna 

yuyarina fiestami chayamucurca. 

3Chaimi Jesuspaj huauquicunaca: –Caimanta llujshishpa Judeaman ri. Canta 

catijcunapish can imalla rurashcacunata ricuchun. 

4Tucuicuna rijsishca casha nishpaca pi imata mana pacalla ruranchu. Chaimanta can 

ruracushcacunataca tucuicunapaj ñaupajpi rurashpa ricuchigri– nircacunami. 

5Paipaj huauquicunapish Jesustaca Quishpichij cashcataca mana crircacunachu. 

6Chaimi Jesusca: –Ñuca rina punllaca manaraj chayamunchu. Ashtahuanpish 

cancunapajca ima horaspish rinallamari. 

7Cancunataca cai pachapaj cajcunaca mana p'iñanchu. Ashtahuanpish ñucataca, 

paicuna rurashcacuna mana allichu nishpa huillajpimi p'iñancuna. 

8Cancunaca chai fiestamanca richijlla. Ñuca rinaca manaraj chayamujpimi, chai 

fiestamanca ñucaca manaraj rini– nircami. 

9Paicunaman chashna nishpaca, Jesusca Galileapimi saquirirca. 

Jesusca judiocunapaj fiestapi cashcami 

10Paipaj huauquicuna rishca q'uipami, Jesuspish chai fiestamanca pi mana yachajllapi 

pacalla rirca. 

11Judiocunaca chai fiestapi Jesusta mashcacushpaca: –¿Maipishi chai runaca?– 

ninacurcacunami. 

12Chaipi caj achcacunaca Jesusmanta paicunapura achcata parlanacushpaca, 

shujcunaca: “Chai runaca allimari” nircacunami. Cutin maijancunaca: “Gentecunataca 

umacunllamari” nircacunami. 

13Judiocunata manchashcamantami, tucuicunapaj ñaupajpica Jesusmantaca pi mana 

parlanacui tucurcacuna. 

14Chai fiesta ña chaupiyagrijpica, Jesusca Taita Diospaj huasiman rishpa chaipi 

yachachi callarijpimi, 

15judiocunaca: –¿Ima shinataj caica, jatun yachanacunapi mana yachagrishca 

cashpapish cai tucuitaca yacharcari?– nishpa mancharircacuna. 

16Chashna ninacucujpimi, Jesusca: –Ñucaca mana ñuca yuyaimantachu yachachini. 

Ashtahuanpish ñucata cachaj Yaya yachachi nishcallatami yachachini. 

17Maijanpish Taita Diospaj munaita rurasha nijmi, cai ñuca yachachicunca Taita 

Diospaj cashcata, mana cashpaca ñuca yuyaillamanta rimacushcata yachanga. 

18Maijanpish paipaj quiquin yuyaillamanta huillajca, shujtajcuna paita alli 

nichunllami munan. Ashtahuanpish paita cachaj Yayata jatunyachichun huillacujca 

mana llullachu, mana ñahuita ricushpalla imatapish rurajchu. 

19Moisesca ¿manachu cancunamanca Taita Dios Mandashcata curca? Chai 

mandashcataca cancunaca pi mana cazucunguichijchu. ¿Ima nishpataj ñucataca 

huañuchishun nicunguichigari?– nircami. 

20Chaimi chaipi caj achcacunaca: –Supai japishcami cangui. ¿Pitaj cantaca 

huañuchishun nicun?– nircacuna. 

21Chaimi Jesusca cashna nirca: –Pi mana rurai tucushcata rurashcamantami tucuicuna 

mancharinguichij. 

22Moisesman cushca mandashcapica circuncisionta rurachun ninmi. Chaita 

pajtachingapajca samana punlla cajpipish ruranguichijllami. (Chai mandashcaca mana 

Moisespaj punllallamantachu callarirca, ashtahuanpish ñaupa yayacunamantami ña 

callarishca carca). 

23Moisés mandashcata mana p'aquingapajca samana punlla cajpipish, circuncisiontaca 

ruranguichijllami. ¿Samana punllapi shuj runata tucuita alliyachishcamantachu 

ñucahuanca p'iñaringuichij? 

24Mana alli yuyachijllapica ama juchachichijchu. Ashtahuanpish ima shina cashcata 

alli yachashpataj mana allichu nichigari– nircami. 

Jesusca pai jahua pachamanta cashcata huillashcami 

25Jesús chashna nijpimi Jerusalenpi causaj maijancunaca cashna nircacuna: –Caica 

¿manachu huañuchishun nishpa mashcacushca runa yuyachin? 

26Riquichij, tucuicunaman huillacujpipish, paitaca pi imata mana ninca. 

¿Mandajcunaca paitaca Cristo cashcatachu yuyancuna imashi? 

27Ñucanchijca pai maimanta cashcataca yachanchijmi. Ashtahuanpish Cristo 

shamujpica, pai maimanta cashcataca pi mana yachangacunachu ninmi– nircacunami. 

28Chashna nishcamantami Jesusca Taita Diospaj huasipi yachachicushpaca sinchita 

rimashpa cashna nirca: –Shinashpaca, ñucataca rijsishcanguichijmi. Maimanta 

cashcatapish yachashcanguichijmi. Ñucaca Taita Dios cachajpi shamujmi cani. Mana 

ñucallatajchu shamurcani. Paitaca cancunaca mana rijsinguichijchu. Paica mana 

llullachu. 

29Ñucaca paipajmanta shamushcamantami paitaca rijsini. Paimari ñucataca cacharca– 

nircami. 

30Shina nijpi paita japinata yuyacushpapish paita japina horas manaraj 

chayamushcamanta pi mana japi tucurcacunachu. 

31Chaipi cajcunamanta achcacuna Jesusta crishpaca: –Pai mana Cristo cajpica Cristo 

shamushpaca ¿cai runa rurashcacunatapish yallitachu ruranga imashi?– nircacunami. 

Fariseocunaca Jesusta japinaman soldadocunata cachashcami 

32Jesusmanta tucuicuna chashna parlanacucujta fariseocuna uyashpaca, curacunata 

mandajcunahuan, fariseocunahuan tucushpami Jesusta prezu japimuchun 

soldadocunata cacharcacuna. 

33Chaipimi Jesusca: –Ashacamallami cancunahuan cani. Chaimantaca ñucata 

cachajpajman tigrashpa rishallami. 

34Cancunaca ñucataca mashcanguichijmi. Mashcashpapish mana japinguichijchu. 

Ñuca maipi canmanca, cancunaca mana shamui tucunguichijchu– nircami. 

35Chaimi judiocunaca paicunapura cashna ninacurca: –Ñucanchij mana japi 

tucuchunca ¿Caica maimanshi rigrin? ¿Griegocunapaj llajtapi causacuj 

israelcunapajman rishpa griegocunata yachachinamanchu ringa, imashi? 

36Paica: “Ñucataca mashcanguichijmi, mashcashpapish mana japinguichijchu. Ñuca 

maipi canmanca, cancunaca mana shamui tucunguichijchu” nishpaca ¿imatashi nisha 

nin?– nircacunami. 

Causaiyuj pajchacuj jatun yacumi 

37Fiesta tucuri jatun punllapimi, Jesusca shayarishpa sinchita cashna nirca: –

Maijanpish yacunaihuan cashpaca ñucapajman shamushpa ubyaichij. 

38Quillcachishcapi nishca shinaca: “Ñucata crijpaj shungu ucumantaca, causaiyuj 

achca jatun yacumi pajchacungalla” ninmi– nircami. 

39Shina nishpaca, paita crijcuna Taita Diospaj Espirituta chasquina cashcatami 

huillarca. Jesusta manaraj sumajyachijpimi, jucha illaj Espirituca manaraj shamurca. 

Jesusmantaca caita chaitami yuyarcacuna 

40Chaipi caj achcacuna Jesús huillashcata uyashpaca maijancunaca: “Caitajca Taita 

Dios cachasha nishca profetatajmari” nircacunami. 

41Shujtajcunaca: “Caitajca Cristomi” nircacunami. Maijancunaca: 

“¿Galileamantachari Cristoca shamungari?. 

42¿Manachu Quillcachishcapica: David causashca Belén pueblomanta paipaj huahua 

huahuapuramantami Cristoca shamunga nin?” nircacunami. 

43Chashna ninacushpami Jesusmantaca, caita chaita yuyarcacuna. 

44Maijancunaca Jesustaca prezu japishun yuyashpapish, mana japi tucurcacunachu. 

Jesustaca pai shinatajca pi mana rimashcachu nishcami 

45Jesusta japinaman cachashcacuna tigramujpica, curacunata mandajcunapish, 

fariseocunapish: –¿Ima nishpataj mana japimunguichij?– nishpa tapujpimi, 

46paicunaca: –¡Chai runa shinatajca pi mana rimashcachu!– nircacuna. 

47Chaimi fariseocunaca: –¿Cancunatapishchu crichirca? 

48¿Mandajcuna, fariseocunaca maijanllapish paitaca crishcachari? 

49Ashtahuanpish paita crijcunaca Mandashcata mana yachaj, llaquichishca canapaj 

cajcunallami– nijpimi, 

50Jesuspajman tuta shamuj, fariseopuramanta Nicodemoca cashna nirca: 

51–Ñucanchij Mandashcapi nishca shinaca maijantapish pai rimashcata manaraj 

uyashpa, pai imata rurashcata manaraj alli yachashpaca mana juchachinallachu ninmi– 

nircami. 

52Shina nijpimi caishuj fariseocunaca: –¿Canpish galileopurachu cangui? 

Quillcachishcata alli ricuiyari. Galileamantaca shuj profetallapish manaraj 

tiyashcachu– nircacuna. 

53Chashna ninacushpaca paicunapaj huasicunaman rircallacunami. 

JUAN 8 

Huainayashpa causaj huarmita Jesuspajman pushashcami 



2014 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

1Chai q'uipami Jesusca, Olivocuna tiyan urcuman rirca. 

2Cayandij tutamantaca Jesusca Taita Diospaj huasimanmi tigramurca. Chaipica 

tucuicuna paipajman shamujpimi tiyarishpa paicunata yachachirca. 

3Chaimanmi mandashcacunata quillcajcuna, fariseocunapish huainayacujta japishca 

huarmita pushamushpaca tucui chaipi cajcunapaj chaupipi churashpa, 

4cashna nircacuna: –Yachachij, cai huarmitaca huainayacujtamari japimushcacuna. 

5Moisés Mandashcapica, chashna huarmicunataca, rumicunahuan shitashpa 

huañuchichun ninmi. Canca caitaca ¿imatataj ningui?– nircacunami. 

6Jesús ima nijta uyashpa juchachinga raicullami chashna nircacuna. Ashtahuanpish 

Jesusca cumurishpami, pambapi maquihuan quillcacurca. 

7Paicuna cutin cutin tapucujllapimi, Jesusca: –Cancunamanta maijan jucha illaj 

cashpaca, pairaj cai huarmita rumihuan shitachun– nirca. 

8Shina nishpaca pambaman cutin cumurishpami, dedohuan pambapi ashtahuan 

quillcacurcalla. 

9Chashna nijta uyashpaca, paicunapaj yuyaillapitaj mana alli cashcata yuyarishpami 

yuyajcunamanta callarishpa q'uipa huiñaicunacama shuj shujlla rircacuna. Jesusca, 

chai huarmindijllami saquirirca. 

10Jesús shayarishpa pita mana ricushpaca, chai huarmitaca: –¿Maipitaj canta 

juchachicujcunaca? ¿Manachu maijan cantaca huañunami cangui nirca?– nijpimi, 

11chai huarmica: –Amito, pi mana imata nincunachu– nijpi Jesusca: –Ñucapish imata 

mana ninichu. Rilla, pajta cutin juchallinguiman– nirca. 

Jesusca cai pachapaj luzmi 

12Jesús cutin yachachi callarishpaca: –Ñucaca cai pachapi causajcunapaj luzmi cani. 

Maijanpish ñucata catijca, mana amsapi puringachu. Ashtahuanpish causaita cuj 

luztami charinga– nijpimi, 

13fariseocunaca: –Canca, canllataj alli ricuringa raicullami huillacungui. Canllataj 

huillarishcaca yangallami– nircacuna. 

14Chaimi Jesusca: –Ñucallamantataj huillashpapish, ñucaca ima shina cashcatatajmi 

huillani. Ñucaca maimanta shamushcata, maiman rina cashcatapish yachanimi. 

Cancunaca ñuca maimanta shamushcata, maiman rigrishcatapish mana 

yachanguichijchu. 

15Cancunaca cai pachapi causajcuna ruraj cashca shinallatajmi ñahuita ricushpalla 

juchachinguichij. Ñucaca pita mana chashnaca juchachinichu. 

16Pitapish imalla rurashcata ñuca ricuchishpaca ima shina cashcatatajmi ricuchini. 

Chashna rurangapajca mana ñucallachu cani, ñucata cachaj Yayahuanmi cani. 

17Cancunapaj mandashcapica: “Ishqui huillajtaj chai shinallataj huillajpica, mana 

yangachu” nishpami quillcashca tiyacun. 

18Shina cajpica ñucapish ñucallamantataj huillajmi cani. Ñucata cachaj Yayapish 

ñucallamantataj huillajmi– nircami. 

19Chaimi paicunaca: –¿Maipitaj cambaj Yayaca?– nircacuna. Shina nijpi Jesusca: –

Ñucatapish, ñuca Yayatapish mana rijsinguichijchu. Ñucata rijsishpaca, ñuca 

Yayatapish rijsinguichijmanmi– nirca. 

20Jesusca, Taita Diospaj huasipi yachachicushpami, ofrendata cushpa churana 

c'uchupi cashpa chashnaca nirca. Chaipica paita japina horas manaraj pajtajpimi, 

mana pi japircacuna. 

Ñuca ricunmanca cancunaca mana ri tucunguichijchu nishcami 

21Jesusca cutinmi paicunataca: –Ñucaca rigrinimi. Ñucataca mashcanguichijmi. 

Ashtahuanpish juchapi huañushca cashcamanta ñuca maipi canmanca cancunaca 

mana ri tucunguichijchu– nijpimi, 

22judiocunaca: –¿Paillataj huañuchirinata yuyashpachu: “Ñuca ricunmanca, 

cancunaca mana ri tucunguichijchu” nin imashi?– nircacuna. 

23Chaimi Jesusca: –Cancunaca cai jucha pachamantami canguichij, ñucaca jahua 

pachamantami cani. Cancunaca cai pachamantami canguichij, ñucaca mana cai 

pachamantachu cani. 

24Chaimi cancunataca cancunapaj juchallapitajmi huañunguichij nircani. Chashna 

nishca shinallatajmi ñuca pi cashcata mana crishpaca cancunapaj juchallapitaj 

huañunguichij– nirca. 

25Chashna nijpimi: –Canca ¿pitaj cangui?– nijpi Jesusca: –Ñuca pi cashcataca 

callarimantami cancunamanca ña huillarcani. 

26Cancunataca achcata ninatami charini. Cancuna ima shina cashcataca chaitataj 

ricuchishpami rimana cani. Ñucata cachaj Yayaca ima shina cashcatataj rimajmi. 

Ñucaca pai ima shina rimangui nishca shinallatajmi cancunataca rimani– nircami. 

27Chaita uyajcunaca Yaya Diosmanta Jesús chashna rimacushcataca mana 

entendircacunachu. 

28Chaimi Jesusca cashna nirca: –Runa Aichayuj ñucataca jahuaman huarcushpami, 

ñuca pi cashcataca rijsinguichij. Imatapish ñuca quiquinllamantatajca mana ruranichu. 

Ñuca Yaya yachachishcallatami rimani. 

29Ñucata cachaj Yayaca ñucahuanmi. Ñucaca pai munashcallatami rurani. 

Chaimantami ñucallataca mana saquin– nircami. 

30Jesús chashna rimajpica, achcacunami paita crircacuna. 

Mana llullami huatashca shinamantaca cacharichin 

31Jesusca, paita crij judiocunataca cashnami nirca: –Ñuca yachachishcacunata 

catirashpaca, ñuca yachacujcunatajmi canguichij. 

32Chashna cashpami, mana llullataca rijsinguichij. Chai mana llullami huatashca 

shinamanta cacharichinga– nijpimi, 

33paicunaca: –Abrahampaj huahua huahuacunamari canchij. Pipaj huatashca mana 

canchijchu. ¿Ima nishpataj canca: “Cacharichishcami canguichij” ninguiyari?– 

nircacuna. 

34Chaimi Jesusca: –Pipish juchata rurana yuyailla rurashpa causajca, huatashca 

shinami juchapi causan. Chaica chashnatajmi. 

35Amopajta rurajca amopaj huasipica mana causacungallachu. Churimi causacungalla. 

36Chashna cajpica cancunata huatashcamanta Taita Diospaj Churi cacharichijpica ña 

cacharichishcatajmi canguichij. 

37Abrahampaj huahua huahuacuna cajtaca yachanitajmari. Shina cashpapish, ñuca 

yachachishcacunaca mana cancuna munashca cajpi mana chasquishpami, ñucataca 

ima shinapish huañuchishun nicunguichij. 

38Ñucaca Yayapaj c'uchupi cashpami paimanta imata ricushcata huillani. Cancunaca 

cancunapaj yayahuan cashpami pai rurai nishcata ruracunguichij– nircami. 

Cancunaca diablopaj huahuacunami canguichij nishcami 

39Chaimi paicunaca: –Ñucanchij yayaca Abrahammi– nircacuna. Chaimi Jesusca: –

Abrahampaj huahua huahuacuna cashpaca, Abraham rurashca shinallatajmi 

ruranguichijman. 

40Taita Diosmanta imata uyashcataca chaitataj huillashcamantami, cunanca ñucataca 

ima shinapish huañuchishun nicunguichij. Abrahamca mana chashna rurajchu carca. 

41Cancunaca, cancunapaj yaya ruraj cashca shinallatajmi ruracunguichij– nijpimi, 

paicunaca: –¡Ñucanchijca mana huainapaj huahuacunachu canchij! ¡Ñucanchijca 

shujlla Yaya Diostami charinchij!– nircacuna. 

42Chaimi Jesusca: –Cancunapaj Yaya, Taita Dios cajpica, ñucataca 

c'uyanguichijmanmi. Ñucaca, Taita Diospajmantami shamurcani. Mana ñuca 

yuyaillamantachu shamurcani. Paimari ñucataca cacharca. 

43¿Ima nishpataj ñuca yachachishcataca mana entendinguichigari? Cancunallataj 

mana uyasha nishcamantami mana entendinguichij. 

44Cancunapaj yayaca diablomari. Paipaj munaillatami rurashun ninguichij. Paica 

callarimanta huañuchijmi, yallitaj jatun llullami. Tucui pai nishcacunaca llullami. 

Llullashpaca pai ima shina cashca shinallatajmi llullan. Llullata callarichij 

cashcamanta llullapaj yayami. 

45Chashna cashpami cancunaca mana llullashpa ñuca huillashcataca mana cringuichij. 

46¿Maijan cancunataj juchata ñuca rurashcata ricuchi tucunguichij? Shinashpaca ima 

shina cashcatataj huillacujpica ¿ima nishpataj ñucataca mana cringuichij? 

47Maijanpish Taita Diospajtaj cajca, paipaj Shimitaca uyanllami. Ashtahuanpish 

cancunaca mana Taita Diospaj cashpami paipaj Shimitaca mana uyashun ninguichij– 

nircami. 

Cristoca Abrahampaj ñaupami ña tiyashca nishcami 

48Jesús chashna nijpimi judiocunaca: –Canca supaitamari charingui. Samariataj 

Samaria nishpaca, allitajmari nishcanchij– nircacunami. 

49Chaimi Jesusca: –Ñucaca mana supai japishcachu cani. Ñuca Yayatamari cazucuni. 

Cancunaca ñucatamari yanganchinguichij. 

50Mana ñucachu ñucata alli nichunca munani. Taita Diosmi ñucata alli nichunca 

munan. Ñucata mana chashna nijpica paillatajmi imatapish ninga. 

51Pipish ñuca yachachishcacunata cazujca, manataj huañungachu. Chaica 

chashnatajmi canga– nijpimi, 

52judiocunaca: –Abrahampish, profetacunapish huañurcami. Canca: “Pipish ñuca 

yachachishcacunata cazujca mana huañungachu” ninguimi. Cunantajca cantaca supai 

japishca cashcatami yachanchij. 

53¿Canca, ñucanchij ñaupa yaya Abrahamta yallichari canguiyari? Paipish, 

profetacunapish huañurcacunami. Canca ¿pi cashcatataj yuyanguiyari?– nircacunami. 

54Chaimi Jesusca: –Ñucallataj allimi cani nirijpica, ñuca allimi cani nirishcaca 

yangallami canman. Ñuca Yayami ñucataca alli nin. Paillatatajmi cancunapish 

ñucanchij Taita Diosmi nicunguichij. 

55Chashna nishpapish cancunaca paitaca mana rijsinguichijchu. Ñucaca paitaca 

rijsinimi. Rijsishca jahuallataj mana rijsinichu nishpaca, cancuna shinallataj llullami 

caiman. Ñucaca paita rijsishcamantami, paipaj Shimi nishcata pajtachini. 

56Cancunapaj ñaupa yaya Abrahamca, ñuca shamuna punllata ricuna cashcamanta 

cushicurcami. Ricushpacarin, ashtahuanmi cushicurca– nijpimi, 

57judiocunaca: –Manaraj pichca chunga huatayujllapish canguica. ¿“Abrahamta 

ricurcani” ninguichu imamí?– nircacuna. 

58Shina nijpi Jesusca: –Abraham manaraj tiyajpimi, ñucaca ña tiyarcani. Chaica 

chashnatajmi– nirca. 

59Chashna nijpica Jesusta shitangapajmi rumicunata japircacuna. Ashtahuanpish 

Jesusca pacatucushpami, Taita Diospaj huasimanta paicunapaj chaupillatataj 

llujshishpa rirca. 

JUAN 9 

Mana ricuj huacharishca runata Jesús alliyachishcami 

1Jesús chaimanta rishpaca, mana ricuj huacharishca shuj runatami ricurca. 

2Paipaj yachacujcunaca: –Yachachij, cai runa chashna huacharichunca ¿paillatajchu, 

mana cashpaca paipaj yaya mamachu juchallishca canga?– nircacunami. 

3Shina nijpi Jesusca: –Paipish, paipaj yaya mamapish mana juchallircachu. 

Ashtahuanpish Taita Diosca pai rurai tucushca cai runapi ricurichunmi chashnaca 

huacharirca. 

4Ñucata cachaj Yaya imallata rurai nishcataca punllaraj cajpimi, rurana cani. Ña 

tutayajpica pi mana imata rurai tucunchu. 

5Ñuca cai pachapi cashparajca, cai pachapi causajcunata achijyachij luzmi cani– 

nircami. 

6Chashna nishpaca, allpata ch'ucahuan chapushpami mana ricujpaj ñahuita llihuishpa, 

7cashna nirca: –Ri, Siloé tanque yacupi maillarigri– nircami. Siloé shimica: 

“Cachashca” nisha ninmi. Pai maillarigrishpaca, ricucujmi tigrarca. 

8Alliyashcata ricushpami c'uchullapi causajcunapish, mana ricuj cashcata ñaupaman 

ricujcunapish: –Caica ¿manachu caridadta mañashpa tiyacuj runa?– nircacuna. 

9Shujcunaca: “Paitajmari” nircacunami. Cutin caishujcunaca: “Paitajmari yuyachin” 

nircacunami. Chaimi paica: “Ñucatajmari cani” nijpi, 

10–¿Ima shinataj cambaj ñahuica ricucuj tucurcari?– nircacuna. 

11Chaimi paica: –Jesús shuti runamari allpata ch'ucahuan chapushpa, ñuca ñahuipi 

llihuishpaca: “Ri, Siloé tanque yacupi maillarigri” nijpi, rishpa maillarishpaca, ñapish 

ricurcanillami– nircami. 

12Shina nijpica: –¿Maipitaj chai runaca?– nijpi chai runaca: –Imatajshiyari. Mana 

yachanichu– nirca. 

Ñahuita alliyachishca runata fariseocuna tapushcami 

13Mana ricuj cashca runataca, fariseocunapajmanmi pusharcacuna. 

14Ch'ucahuan allpata chapushpa ñahuipi llihuishpa Jesús alliyachi punllaca, samana 

punllami carca. 

15Chaimantami fariseocunapish ima shina ñahui ricuj tucushcata tapurcacuna. Chaimi 

paica: –Allpata ch'ucahuan chapushpa ñuca ñahuipi llihuijpi maillarigrishpaca ñapish 

ricurcanillami– nijpimi, 

16maijan fariseocunaca: –Samana punllata mana huaquichij runaca, maitataj Taita 

Dios cachashca cangari– nircacuna. Maijancunaca: –Chai runaca juchayuj cashpaca 

¿ima shinataj pi mana rurai tucuipajtaca rurangari?– nircacunami. Chashnami 

paicunapurallataj caita chaita yuyashpa ch'ican ch'ican yuyai tucurcacuna. 

17Chaimi mana ricuj cashca runataca: –Cambaj ñahuita alliyachij runataca ¿ima 

cashcatataj yuyangui?– nishpa cutin tapujpica: –Ñucaca paitaca Taita Dios 

huillachijpi huillaj cashcatami yuyani– nirca. 

18Ashtahuanpish judiocunaca, chai runa mana ricuj cashcata alliyachishca cashcataca 

mana crircacunachu. Chaimantami chai runapaj yaya mamata cayashpa, 

19cashna tapurcacuna: –¿Caica ñahui mana ricuj huacharishca nicushca cancunapaj 

churichu? ¿Ima shinataj cunanca ricuj tucurca?– nircacunami. 

20Chaimi paipaj yaya mamaca: –Caica mana ricuj huacharishca ñucanchij 

churitajmari. 

21Ima shina ricuj tucushcataca mana yachanchijchu. Pi paipaj ñahuita 

alliyachishcatapish mana yachanchijchu. Paica juilluyujmi, paillatataj tapuichij 

huillangallami– nircacuna. 

22“Judiocunaca ñaupamanmi Jesusca Mesiasmi nishpa maijanpish huillajpica, 

sinagogamanta llujshichishpa shitashcami canga” nishpa yuyarinacushca carca. Chaita 

manchashcamantami chai yaya mamaca chashna nircacuna. 

23Chaimantami chai yaya mamaca: “Juilluyujmi, paillatataj tapuichij” nircacuna. 

24Shina nijpimi mana ricuj cashca runata cutin cayashpaca: –¡Taita Dios ricucunmi 

ama llullashpa ñucanchijman huillai! Ñucanchijca chai runataca juchayuj cashcatami 

yachanchij– nircacuna. 

25Chashna nijpica: –Paica juchayujchu, manachu juchayuj mana yachanichu. Ñucaca 

mana ricuj cashca cashpapish cunanca ricuj cashcallatami yachani– nircami. 

26Shina nijpipish cutinmi: –¿Imatataj cantaca rurarca? ¿Ima shinataj cambaj ñahuitaca 

alliyachirca?– nircacuna. 

27Chaimi paica: –Ñataj shina huillani. Manamari uyashcanguichijchu. ¿Ima nishpataj 

cutin huillachun ninguichij? ¿Cancunapishchu paipaj yachacujcuna tucushun 

ninguichij?– nirca. 

28Chashna nijpica p'iñarishpami cashna nircacuna: –Canmari paipaj yachacuj cangui. 

Ñucanchijca, Moisespaj yachacujcunami canchij. 

29Ñucanchijca Moiseshuan Taita Dios rimashcatami yachanchij. Ashtahuanpish chai 

runataca, maimanta cashcatapish mana yachanchijchu– nircacunami. 

30Chaimi chai runaca: –Ñuca ñahuita alliyachijtaca cancunaca maimanta cashcata 

mana yachajpica chaica mancharinami. 

31Taita Diosca juchayujcunataca mana uyaj cashcataca yachanchijmi. Pipish Taita 

Diosta manchaj, Taita Diospaj munaita rurajllatami uyan. 

32Mana ricuj huacharishcata pi alliyachin nijtaca, manataj uyashcanchijchu. 

33Taita Dios mana cachashca cashpaca, paica imata mana rurai tucunmanchu– 

nircami. 

34Chashna nijpica: –Canca juchapimi huacharishcangui. ¿Ñucanchijtachu yachachisha 

ningui?– nishpaca, caipica ña mana ashtahuan tandanacui tucunguichu nishpami 

llujshichishpa cacharcacuna. 

Taita Diospajta entendinapajca yuyaicuna huichcashcami canguichij nishcami 

35Chai runataca sinagogamanta llujshichishpa cachashca cashcata Jesús yachashpami 

paihuan cutin tupashpaca: –Canca ¿Taita Diospaj Churitaca cringuichu?– nijpi, 

36chai runaca: –Amito ¿pitaj paica, ñuca paita cringapaj?– nirca. 

37Chaimi Jesusca: –Paitaca ricucunguillatajca, canhuan rimacujca paitajmari– nijpimi, 

38–Amito, crinimi– nishpa paipaj ñaupajpi cungurishpa adorarca. 

39Chaipimi Jesusca: –Ñucaca cai pachamanca cai pachapi causajcuna imalla 

rurashcata ricuchingapajmi shamurcani. Mana ricucujcunataca ricujta rurangapaj, 

ricucujcunataca mana ricujta rurangapajmi shamurcani– nircami. 

40Shina nijpi paihuan caj fariseocunaca: –Shinashpaca ¿ñucanchijpish mana 

ricujcunachari canchigari?– nircacunami. 

41Chaimi Jesusca: –Mana ricujcuna cashpaca, jucha illajcunami canguichijman. 

Ashtahuanpish cunanca: “Ricujcunami canchij” nishcamantaca juchayujcunallatajmi 

saquiringuichij. 

JUAN 10 

Corralmanta yuyachishpa Jesús parlashcami 

1Maijanpish ovejacunapaj corralman punguta mana yaicushpa, shujtajta yaicujca 

shuhuami, chapashpa huañuchijmi. Chaica chashnatajmi. 

2Ashtahuanpish ovejacunata michijca pungutami yaicun. 

3Chai michijmanmi punguta cuidajca, punguta pascashpa ricuchin. Ovejacunaca 

michijpaj rimaitami uyan. Michijca paipaj ovejacunataca, shutipi cayashpami 

llujshichin. 

4Paipaj ovejacunata canllaman tucuicunata llujshichishpaca, paicunata ñaupashpami 

rin. Ovejacunaca michijpaj rimaita rijsishcamantami paita catinllacuna. 

5Mana rijsishcataca mana catincunachu. Mana rijsishcacunapaj rimaitaca mana 

rijsishcamanta manchashpa maitapish rinllacunami– nircami. 

6Cai shina parlota Jesús ch'imbapurashpa parlajpica, fariseocunaca imata nisha 

nishcata mana entendircacunachu. 

Jesusca alli michijmi cani nishcami 

7Jesusca entendichingapajmi cutin cashna parlarca: –Ñucaca ovejacunapaj pungumi 

cani. Chaica chashnatajmi. 

8Ñucapaj ñaupa shamujcunaca tucuicunami shuhuacuna, chapashpa huañuchijcuna 

carca. Paicunataca ovejacunaca mana uyarcacunachu. 

9Ñucaca pungumi cani: Maijanpish ñucamanta yaicujca quishpichishcami canga. 

Paica yaicui tucunmi, llujshi tucunmi, micunatapish charingami. 

10Shuhuaca, shuhuangapaj, huañuchingapaj, tucuchingapajllami shamun. Ñucaca 

causaita charichun, yallitaj charichunmi shamurcani. 

11Ñucaca alli michijmi cani. Alli michij cashcamanta ñuca ovejacunamantaca 

huañushami. 

12Cullqui raiculla michijca, ovejacuna mana paipaj cajpimi, atuj shamujta ricushpa 

shitashpa rinlla. Shuj ovejata atuj japijpica, caishujcunaca caita chaitami rin. 

13Cullqui raiculla michicushcamantaca ovejacuna imapish tucuchun saquishpa 

rinllami. 

14Ñucaca alli michijmi cani. Ñuca ovejacunataca rijsinimi, paicunapish ñucataca 

rijsinmi. 

15Ima shinami ñuca Yaya ñucata rijsin, shinallatajmi ñucapish ñuca Yayataca rijsini. 

Ñuca ovejacunamantaca ñuca causaitami cuni. 

16Mana cai corralpi caj shujtaj ovejacunatapish charinimi. Paicunatapish 

pushamunami cani. Paicunapish ñuca rimaitami uyangacuna. Shuj canllallami 

tucunga, shuj michijllami tiyanga. 

17Ñucallataj huañuchijcunaman entregarishpa huañushpa cutin causarina cajpimi, 

ñuca Yayaca ñucataca c'uyan. 

18Pi mana ñucataca huañuchi tucunchu, ashtahuanpish ñuca huañusha nijpimi 

huañuchingacuna. Ñucallataj huañui tucunimi, ñucallataj causari tucunimi. Chashna 

tucuchunmi ñucataca ñuca Yayaca mandarca nircami. 

19Chaita uyashpami judiocunaca cutinllataj paicunapura caita chaita yuyashpa ch'ican 

ch'ican yuyai tucushpa rimanacurcacuna. 

20Paicunapuramanta achcacunami: –Paica supai japishca, juillu illajmari. ¿Ima 

nishpataj paitaca uyacunguichij?– nircacuna. 

21Shina nijpipish maijancunaca: –Chai shimicunataca supai japishca cashpaca mana 

rimai tucunmanchu. Supaica mana ricujcunapaj ñahuitaca ¿ima shinataj alliyachi 

tucungari?– nircacuna. 

Judiocuna Jesusta mana ricunachishcami 

22Jerusalenpica, Taita Diospaj huasita Taita Diosman mingashcata yuyarishpami 

fiestata ruracurcacuna. Chai punllacunaca tamya punllacunami carca. 

23Taita Diospaj huasipimi Jesusca, Salomonpaj cashca corredorpi puricurca. 

24Chaipimi judiocuna muyujta shayarishpa Jesustaca: –¿Maicamataj ñucanchijtaca 

muspachicunguilla? Canllataj Cristo cashpaca, alli huillaiyari– nircacuna. 

25Chaimi Jesusca: –Ñami cancunamanca huillarcani. Mana cringuichijca. Ñuca Yaya 

rurai nishcacunata ñuca rurashcacunallatajmi ñuca pi cashcataca huillacun. 

26Ashtahuanpish ña nishca shinallataj mana ñuca ovejacuna cashpami, cancunaca 

mana cringuichij. 

27Ñuca ovejacunaca ñuca rimaitaca rijsinmi. Ñucapish paicunataca rijsinimi. 

Paicunaca ñucata catinllacunami. 

28Ñucaca paicunamanca huiñai causaitami cuni, manataj chingaringacunachu. Ñuca 

maquimantaca, pi mana quichungachu. 

29Paicunata ñucaman cuj ñuca Yayaca tucuita rurai tucujmi. Ñuca Yayapaj 

maquimantaca, pi mana quichui tucunchu. 

30Ñuca Yayapish, ñucapish shujllami canchij– nijpimi, 

31judiocunaca Jesusta huañuchishun nishpa cutin rumicunata japircacuna. 

32Chashna shitashun nijpimi Jesusca: –Ñuca Yaya mandajpi cancunapaj ñaupajpica 

cai tucui allicunatami rurarcani ¿maijan chaicunamantataj rumihuan shitashun 

ninguichij?– nirca. 

33Chaimi judiocunaca: –Allita rurashcacunamantaca mana rumicunahuan shitashun 

ninchijchu. Ashtahuanpish runa cashca jahua, Taita Dios tucushpa, Taita Diosta 

p'iñachishcamantami rumicunahuan shitashun ninchij– nircacuna. 

34Shina nijpi Jesusca: –Cancunata Mandashcapica: “Ñucaca cancunataca dioscunami 

canguichij” nishpami Taita Diosca quillcachishca. 

35Maijancunapajman Taita Diospaj Shimi shamushca cajpica, chaicunataca 

dioscunami canguichij nishpaca, pai Quillcachishcataca maita mana p'aquipajmari. 

36Ashtahuanpish cancunaca: Ñuca Yaya pai munashcata rurachun ch'icanchishpa cai 

pachaman cachashca cajtaca ¿maitataj Taita Diosta c'amijmi ninguichigari? Ñucaca 

pai cachashca cashpamari “Taita Diospaj Churimi cani” nircami. 

37Ñuca Yaya rurashca shina mana rurajpica, ñucataca ama crichijchu. 

38Ñuca Yaya rurashca shinallatajmi ruracuni. Chashna cajpica ¿ima nishpataj mana 

cringuichij? ñucata mana crishpapish, chai ñuca rurashcacunata ricushpallapish 

crichigari. Chashna crishpami Yayaca ñucahuan, ñucaca Yayahuan shujlla cashcataca 

yachanguichij– nircami. 

39Chaimi cutinllataj ima shinapish paita japinata yuyarishpa japigrijpica, paicunapaj 

maquimanta llushpirishpa rircalla. 

40Chaimanta rishpaca Jordán yacu ch'imbanijpi, ñaupaman Juan bautizacushcamanmi 

Jesusca tigrashpa rirca. Chaipimi saquirirca. 

41Chaipi cajpi achcacuna paipajman rishpaca: –Juanca ima milagrota mana rurashca 

cashpapish cai runamanta tucui pai huillashcaca, mana llullachu cashca– nircacunami. 

42Chashna nishpaca achcacunami chaipica Jesusta crircacuna. 

JUAN 11 

Lázaro huañushcamantami 

1María, Marta causan Betania pueblopica paicunapaj turi Lazaromi ungushca carca. 

2(Chai ungushca Lazaropaj pani Mariami Mandaj Jesustaca mishquijllata 

ashnacujhuan chaquipi tallishpa paipaj ajchahuan chaquichirca). 

3Chai panicunami Jesuspajmanca: –Mandaj Jesús, can c'uyashca Lazaroca 

ungushcamari– nishpa huillachun cacharcacuna. 

4Chaita Jesús uyashpaca: –Chai ungüica mana huañunapajchu. Ashtahuanpish Taita 

Dios tucuita rurai tucuj cashcata ricuchinapajmi. Taita Diospaj Churipish chai 

ungüimantami jatunyachishca canga– nircami. 

5Jesusca Lazarotapish, Martatapish, Mariatapish c'uyarcami. 

6Lázaro ungushca cashcata uyashpapish, ishqui punllacamami, pai maipi cashca 

llajtallapitaj saquirirca. 

7Chai q'uipami Jesusca yachacujcunataca: –Jacuchij, cutin Judeaman– nijpi, 

8yachacujcunaca: –Yachachij, sarunllatajmi judiocunaca rumicunahuan shitashun 

nircacuna. ¿Cutinchu chaiman risha ningui?– nircacuna. 

9Chaimi Jesusca: –¿Manachu punllaca chunga ishqui horasta charin? Punllapi purijca, 

cai pachapaj luz achijyachicujpica mana ñitcanchu. 

10Ashtahuanpish tutapi purijca, luz paipi mana tiyashcamantami ñitcanlla– nircami. 

11Chashna nishca q'uipaca Jesusca: –Ñucanchij c'uyashca Lazaroca dormicunmi. Paita 

rijchachinamanmi rigrini– nijpimi, 

12paipaj yachacujcunaca: –Mandaj Jesús, dormicushpaca alliyangallami– nircacuna. 

13Chashna nishpaca Jesusca Lazaroca huañushcami nisha nircami. Ashtahuanpish 

paicunaca dormishpa samaricujllapimi, chashna nicun yuyarcacunami. 

14Chashna yuyacujpimi Jesusca: –Lazaroca huañushcatajmi– nishpa alli huillarca. 

15–Ñucaca cancuna alli crij cachun ñuca mana chaipi cashcamantaca cushicunimi. 

Cunanca paipajman jacuchij– nircami. 

16Shina nijpimi ishqui huacharishca Tomasca, caishuj yachacujcunataca: –

Shinashpaca, ñucanchijpish Jesushuan huañungapaj jacuchijlla– nirca. 

Jesusca causachijpish causaita cujpishmi 

17Jesús chayanapajca, Lazaroca ñami chuscu punllata jutcupi churashca cashca carca. 

18Betaniaca, Jerusalenmanta mana carupichu carca. Quimsa kilómetro shinallapimi 

carca. 

19Chaimantami Martata, Mariatapish paicunapaj turi huañushcamanta llaquilla cajpi 

cushichingapaj achca judiocuna shamushca carca. 

20Martaca Jesús chayamun nijta uyashpami, tupanaman llujshishpa rirca. Mariaca 

huasi ucupimi carca. 

21Martaca Jesustaca: –Mandaj Jesús, can caipi cashca cajpica, ñuca turica mana 

huañunmanchu carca. 

22Cunanpish Taita Diosta can mañajpica, imatapish Taita Diosca cuna cashcata 

yachanimi– nijpimi, 

23Jesusca: –Cambaj turica causaringami– nirca. 

24Chashna nijpi Martaca: –Huañushcacuna causarina punllapi paipish causarina 

cashcataca yachanimi– nijpimi, 

25Jesusca: –Ñucami causachijpish, causaiyujpish cani. Maijanpish ñucata crijca, 

huañushca cashpapish causaringami. 

26Maijan causacujcunapish ñucata crijca, huiñaita manataj huañungachu. ¿Chaitaca 

cringuichu?– nircami. 

27Chaimi Martaca: –Ari, Mandaj Jesús. Ñucaca cantaca Cristo, cai pachaman 

shamuna cashca Taita Diospaj Churi cashcatami crini– nirca. 

Lázaro huañushcamanta Jesús huacashcami 

28Chashna nishca q'uipami Martaca paipaj ñaña Mariapajman rishpaca: –Yachachijca 

caipimi, cantami cayacun– nishpa allijlla huillarca. 

29Shina nijta uyashcahuan jatarishpami Mariaca Jesuspajman rirca. 

30Jesusca chai uchilla llajtamanca, manaraj chayarcachu. Martahuan maipi 

tupashcallapitajmi cashca carca. 

31Mariataca huasimanta callpashpa llujshishpa rijta ricushpami, paita cushichinaman 

shamushpa paipaj huasipi tiyacuj judiocunaca, jutcupimari huacagrin ninacushpa paita 

catishpa shamurcacuna. 

32Mariaca Jesuspajman chayashpaca paipaj ñaupajpi cungurishpami: –Mandaj Jesús, 

can caipi cashca cajpica, ñuca turica mana huañunmanchu carca– nirca. 

33Chashna nishpa María huacajpi, paita catishpa shamuj judiocunapish huacajta 

ricushpa Jesuspish yallitaj llaquishpa llaquinachishpami, 

34–¿Maipitaj paitaca churarcanguichij?– nijpi paicunaca: –Mandaj Jesús, jacu 

ricungui– nircacuna. 

35Jesuspish huacarcami. 

36Chaita ricushpami judiocunaca: –¡Riquichij, ima shinami Lazarotaca c'uyashca!– 

nircacuna. 

37Chaipi cajcunamanta maijancunaca: –Paica, ñahui mana ricujtapish 

alliyachircamari. Pai caipi cashpaca Lázaro ama huañuchunpish imallatapish 

ruranmanmi carca– nircacunami. 

Lazarota causachishcami 

38Jesusca cutinllataj yallitaj llaquirishpami Lazarota churashca jutcuman shamurca. 

Chai jutcuca, jatun rumihuan huichcashcami carca. 

39Jesusca ña chayashpaca: –Rumita anchuchichij– nircami. Shina nijpi Lazaropaj pani 

Martaca: –Mandan Jesús, jutcupi churashcaca ñamari chuscu punlla, 

ashnacungamari– nijpi, 

40Jesusca: –Can crishpaca Taita Diosca tucuita rurai tucuj cashcata ricunguimi nishpa 

¿manachu nircani?– nircami. 

41Jesús chashna nijpica, huañushcata churashca jutcuta huichcashca rumita 

anchuchijpimi Jesusca jahuanta huichilla ricushpa cashna nirca: –Yayitu, ñuca 

mañashcata uyashcamanta pagui ninimi. 

42Ñuca mañashcata uyaracuj cashcataca yachanimi. Ashtahuanpish cai ñuca 

muyundijpi caj achcacuna can cachashca cashcata crichunmi chashnaca nini– nircami. 

43Chai q'uipaca: –¡Lázaro, chaimanta llujshimui!– nishpami sinchita caparirca. 

44Shina nijpi chai huañushcaca chaquicunandij, maquicunandij maitushca, umatapish 

linsohuan pilluchishcami llujshimurca. Chaimi Jesusca: –Pilluchishcacunata 

pascaichij purichun– nirca. 

Jesusta huañuchingapaj yuyarinacushcami 
(Mt 26:1–5; Mr 14:1–2; Lc 22:1–2) 

45Jesús chashna rurajta ricushpaca, Mariata cushichinaman shamushca 

judiocunapuramantaca achcacunami Jesusta crircacuna. 

46Cutin maijancunaca, Jesús imallata rurashcatami fariseocunaman huillagrircacuna. 

47Chaimantaca curacunata mandajcuna, fariseocunapish, mandajcunapurallami 

tandanacurcacuna. Chashna tandanacushpaca: –Cai runaca pi mana rurai 

tucuipajtamari achcata ruracun ¿imatataj rurashunri? 

48Paita chashna rurashpa catichun saquijllapica, ñataj paita tucuicuna crinman, 

ñucanchij Taita Diospaj huasitapish Roma llajtamanta shamushpa urmachishpa 

shitanman, cai ñucanchij llajtatapish ñataj quichunman– nircacunami. 



2026 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

49Chashna nijpi tandanacushcapuramanta, chai huatapi curacunata mandaj Caifás 

curami cashna nirca: –Cancunaca imata mana yachanguichijchu. 

50Cai ñucanchij llajtapi tucui causajcuna huañunapaj randica, shuj runalla 

huañunamari ñucanchijpajca tucuimanta yalli alli. Chaitaca manamari 

yachanguichijchu– nircami. 

51Shina nishpaca mana paipaj quiquin yuyaimantachu nirca. Ashtahuanpish chai 

huatapi curacunata mandaj cajpimi, llajtapi tucui causajcunamanta Jesús huañunataj 

cashcata Taita Dios huillachijpi chashna huillarca. 

52Mana chai llajtallamantachu huañuna carca. Ashtahuanpish tucui cai pachapi urapi 

janajpi caj Taita Diospaj huahua cajcunata tandachingapajmi chashnaca huañuna 

carca. 

53Chai punllamantami, Jesustaca huañuchinatajmi nishpa yuyarinacurcacuna. 

54Chaita yachashpami Jesusca judiocunapaj paca pacalla puricushpaca, shitashca 

pamba c'uchulla llajtapi caj Efraín shuti puebloman rishpa, paipaj yachacujcunandij 

chaipi carca. 

55Judiocunapajca Pascua fiestami chayamucurca. Chaimantami chai 

llajtacunamantaca, Pascua punllapi Taita Diospaj ñaupajpi alli ricuringapaj, imallata 

rurana cashcata rurangapaj achcacuna ñaupaman Jerusalenmanca huichiyarcacuna. 

56Chai rijcunaca Jesusta mashcarcacunami. Taita Diospaj huasipi cashpapish: –

¿Imatataj yuyanguichij? ¿Cai fiestamanca shamungachu imashí?– nishpami, caishuj 

chaishuj tapunacurcacuna. 

57Curacunata mandajcunapish, fariseocunapish Jesús maipi cashcata maijanpish 

yachashpaca, huillaj shamuchun paita japigringapaj nishpami, shuj mandashcata 

churashcacuna carca. 

JUAN 12 

Betaniapi Jesusta mishquijllata ashnacujhuan María churashcami 
(Mt 26:6–13; Mr 14:3–9) 

1Pascuapaj sujta punlla illajpirajmi Jesusca, huañushcacunapaj chaupimanta pai 

causachishca Lázaro causan Betania puebloman rirca. 

2Jesús chaiman rijpica sumaj micuitami rurarcacuna. Martaca caracurcami. Jesushuan 

mezapi micucujcunapurapica, shujca Lazaromi carca. 

3Jesús chaipi cajpimi Mariaca achca valij, imahuan mana chagrushca, mishquijllata 

ashnacuj shuj libra nardota apamurca. Chaitaca Jesuspaj chaquipi tallishpami, paipaj 

ajchahuan chaquichirca. Huasi ucupish mishquijllata ashnacujmi tucurca. 

4Chaimi yachacujcunapuramanta Jesusta japichina caj, Simonpaj churi Judas 

Iscarioteca cashna nirca: 

5–Cai mishquijllata ashnacujtaca, quimsa patsaj denariocunapi c'atushpa, 

huajchacunaman cushpachari alli canman carca– nircami. 

6Judasca huajchacunata llaquishcamantaca, mana chashna nircachu. Ashtahuanpish 

shuhua cashcamanta, pai apacun cullqui muchilapi caishujcuna churashcata shuhuaj 

cashcamantami chashnaca nirca. 

7Chaimi Jesusca: –Saquilla, ñucata pambana punllapajmi chaitaca huaquichicushca. 

8Huajchacunaca mana illangachu. Ashtahuanpish ñucaca mana cancunahuan 

causacushallachu– nirca. 

Lazarota huañuchishun nishcacunami 

9Achca judiocunami, Betaniapi Jesús cajta yachashpaca, chaiman rircacuna. Mana 

Jesusta ricunallamanchu rircacuna, ashtahuanpish huañushcacunapaj chaupimanta 

causachishca Lazarota ricungapajpishmi rircacuna. 

10Ashtahuanpish curacunata mandajcunaca Lazarotapish huañuchishun nishpami 

yuyarinacurcacuna. 

11Lazarota causachishcamantami, achca judiocuna Jesusta crishpa chai curacunataca 

ña mana catishun nircacuna. Chaimi Lazarotaca huañuchishun nircacuna. 

Jerusalenman Jesús yaicushcami 
(Mt 21:1–11; Mr 11:1–11; Lc 19:28–40) 

12Chai cayandij punllaca, Jerusalén fiestaman rij achcacunaca, Jerusalenman Jesús 

shamucun nijtami uyarcacuna. 

13Chaimantami yura ramacunata p'itishpa, Jesusta tupanaman llujshimushpaca: –

¡Hosanna! ¡Israelcunapaj Jatun Mandaj, Jatun Diospaj shutipi shamucujtaca alli 

nishca cachun!– nishpa caparircacuna. 

14Quillcachishcapi nishca shinallatajmi Jesusca, shuj huahua burrota japishpa 

tiyarirca: 

15“Sionpi causajcunalla, ama manchaichijchu. Cancunapaj jatun Mandajca, shuj 

huahua burropimi tiyarishca shamucun” nishcami pajtarca. 

16Paipaj yachacujcunaca Jesús imamanta chashna ruracushcataca mana 

entendircacunachu. Jesusta Taita Dios jatunyachishca q'uipami, pai ima shinalla 

tucuna cashcacunaca Quillcachishcapi ña tiyacushcata yuyarircacuna. 

17Jutcupi churashcamanta Lazarota cayashpa, huañushcacunapaj chaupimanta Jesús 

causachijta ricujcunami, shujtajcunamanca huillarcacuna. 

18Pi mana rurai tucuipajta Jesús rurashcata uyashcamantapishmi, Jesustaca achcacuna 

tupanaman shamurcacuna. 

19Ashtahuanpish fariseocunaca: –Chaica riqui, imata mana rurai tucunchijca. 

Tucuicunamari paita catishpa rincuna– nishpami paicunapura ninacurcacuna. 

Maijan griegocuna Jesusta mashcashcami 

20Pascua fiestapi Taita Diosta adorangapajca, achcacunami Jerusalenman 

huichiyarcacuna. Paicunapurapica, maijan griegocunapishmi chaipi carca. 

21Chai griegocunaca Felipepajman c'uchuyashpaca: –Amito, Jesusta ricushun 

ninchijca– nircacunami. Felipeca Galileapi caj Betsaida pueblomantami carca. 

22Chaimi Felipeca, Andresman huillagrirca. Ishqui tucushpami, Jesusmanca 

huillarcacuna. 

23Paicuna huillajpica Jesusca: –Runa Aichayujta jatunyachinaca ñami chayamushca. 

24Trigo muyu allpapi mana urmashpa, mana huañushpaca paillami saquirin. 

Ashtahuanpish allpapi urmashpa huañushpaca achca granotami p'ucun. Chaica 

chashnatajmi. 

25Pipish paipaj causaita c'uyajca, chingachingami. Pipish cai pachapi paipaj causaita 

mana c'uyajca huiñaitami causanga. 

26Pipish ñucapajta ruraj casha nishpaca ñucata catichun. Ñuca maipimi cani, 

ñucapajta rurajpish chaipimi canga. Ñucapajta rurajcunataca, ñuca Yayami alli ninga– 

nircami. 

Jesusca pai huañuna cashcata huillashcami 

27Cunanca, ñuca almaca llaquihuan huañucunmari. ¿Imatataj nishari? ¿Yayitu, cai 

jatun llaquita apachunca ama saquichu nishachu imamí? Maitataj chashnaca nishari 

llaquita apangapajtajmari shamurcani. 

28Ashtahuanpish cashna nisha: Yayitu, can tucuita rurai tucuj cashcata ricuchi– 

nijpica jahua pachamanta shuj rimashcami: “Ñami tucuita rurai tucuj cashcataca 

ricuchircani, ñuca tucuita rurai tucuj cashcataca cutinpish ricuchisharajmi” nishcami 

uyarirca. 

29Chashna uyarijpica tucui chaipi cajcunaca, c'ulun ninmari nircacuna. Shujtajcunaca: 

–Shuj angelmari paihuan riman– nircacunami. 

30Shina ninacujpi Jesusca: –Chai rimashcaca mana ñucapaj allipajchu uyarin, 

ashtahuanpish cancunapaj allipajmi uyarin. 

31Cunanca cai pachapi causajcunaman, paicuna imalla rurashcata ricuchina punllami, 

cunanca cai pachapaj mandajta llujchichishpa shitana punllami. 

32Ñucaca allpamanta jahuaman huarcushca cashpami, tucuicunata ñucapajman 

pushamusha– nircami. 

33Chashna nishpaca, pai ima shina huañuna cashcatami huillarca. 

34Chaimi chaipi caj gentecunaca: –Ñucanchijca Mandashcapica: “Quishpichij 

Cristoca huiñaitami causanga” nishcatami uyarcanchij. ¿Ima nishpataj canca: “Runa 

Aichayujtaca jahuaman huarcushcatajmi canga” ningui? ¿Chai Runa Aichayujca 

pitagari?– nircacunami. 

35Chaimi Jesusca: –Luzca ashacamallami cancunahuanca canga. Cancuna mana 

yuyashcapi amsa ama japichun, luz caipi cajpiraj luzhuan shujlla tucushpa purichij. 

Amsapi purijca, maiman ricushcata mana yachanchu. 

36Luzpaj huahuacuna cangapajca, luz caipi cajpiraj, paita crichij– nircami. Jesusca 

tucui chaicunata nishpaca, paicunapajmanta pacatucushpa rircallami. 

Judiocuna imamanta Jesusta mana crishcami 

37Jesusca judiocunapaj ñaupajpi, pi mana rurai tucuipajta achcata rurajpipish paitaca 

mana crircacunachu. 

38Profeta Isaiasca: “Jatun Dioslla, ñucanchij huillashcataca ¿pitaj crishcari? Jatun 

Dios imatapish rurai tucuj cashcataca ¿pitaj crishcari?” nircami. Chashna nishca 

pajtachunmi mana crircacuna. 

39Isaiasllataj cashna nishcamantapishmi mana cri tucurcacuna: 

40Taita Diosllatajmi “Paicunapaj ñahuitaca, mana ricujta rurarca. Shungutapish 

sinchiyachirca. Ñahuihuanca ama ricuchun, shunguhuanca ama yuyarichun, ñuca 

jambichun, ñucapajman ama cutirichunmi chashna rurani nishca” pajtachunmi 

chashnaca tucurca. 

41Isaiasca Jesustaca tucuita rurai tucuj cashcata ña ricushcamantami chashna nirca. 

42Tucui chaicuna chashna cajpipish llajtata mandajcunacamami, achcacuna Jesustaca 

crircacuna. Paicunaca sinagogamanta fariseocuna llujshichishpa, cachanata 

manchashcallamantami crishcataca mana huillarcacuna. 

43Paicunaca Taita Dios alli nishca canapaj randica, runacuna alli nishca cangapajmi 

mana huillashun nircacuna. 

Jesús rimashcacunami runacuna ima shina cashcataca ricuchinga 

44Jesusca caparishpami cashna nirca: “Pipish ñucata crijca, mana ñucallatachu crin, 

ñucata cachajtapishmi crin. 

45Pipish ñucata ricujca, ñucata cachajtapishmi ricun. 

46Ñucaca achijyachij luz cashpami, achijyachingapaj cai pachamanca shamurcani. 

Pipish ñucata crijca, ña mana amsapi cangachu. 

47Pipish ñuca shimicunata uyashpapish mana cazujtaca, pai ima shina cashcataca 

mana ñucachu ricuchisha. Ñucaca cai pachapi causajcunata llaquiman cachangapajca 

mana shamurcanichu, ashtahuanpish cai pachapi causajcunata quishpichingapajmi 

shamurcani. 

48Pipish ñucata p'iñashpa mana ricunachishpa, ñuca rimashcacunata mana chasquijca, 

pai ima shina cashcata ricuchijtami charin. Cai ñuca huillashca Shimimi, tucuri 

punllapica pai ima shina cashcataca ricuchinga. 

49Ñucaca mana ñuca quiquin yuyaimantachu rimarcani. Ñucata cachaj Yayami 

imallata rimanatapish, yachachinatapish ñucataca mandarca. 

50Pai mandashcaca, huiñai causaipaj cashcataca yachanimi. Chaimi ñuca rimashpaca, 

ñuca Yaya ñucata mandashca shinallataj rimani” nircami. 

JUAN 13 

Yachacujcunapaj chaquicunata Jesús maillashcami 

1Pascua fiesta callarinapajca ashallami illarca. Jesusca, cai pachamanta Yayapajman 

rina ña chayamugrishcata yachashpami, cai pachapi caj paipajcunataca, sarunmanpish 

c'uyaj cashpa, cunanpish ima shina achcata c'uyashcata ricuchisha nirca. 

2Jesusca paipaj yachacujcunandijmi micucurca. Simonpaj churi Judas Iscariotepaj 

shungupica, ñaupamanmi diabloca Jesusta huañuchichun japichina yuyaita churashca 

carca. 

3Jesusca paipaj maquipi paipaj Yaya Dios tucuita churashcata, Taita Diospajmanta 

shamushcata, Taita Diospajman cutin tigrana cashcatapishmi yacharca. 

4Chaimi micucushcamanta jatarishpa, paipaj jahua churanata llujshichishpa, shuj 

linsota japishpa chumbillirirca. 

5Chai q'uipaca shuj bateapi yacuta churashpami, yachacujcunapaj chaquicunata 

maillai callarirca. Chumbillishca linsohuanca chaquicunatami chaquichirca. 

6Simón Pedropaj chaquita maillasha nijpimi: –Mandaj Jesús, ¿Maitataj ñuca 

chaquicunata quiquinca maillanguiyari?– nirca. 

7Chaimi Jesusca: –Ñuca imapaj chashna rurashcataca, cunanca manaraj 

entendinguichu, ashtahuanpish q'uipatamari imapaj cashcataca entendingui– nijpimi, 

8Pedroca: –Ñuca chaquicunatatajca manataj maillanguichu– nijpimi Jesusca: –Cambaj 

chaquicunata ñuca mana maillajpica, ñucapajta rurajca mana cai tucunguichu– nirca. 

9Chaimi Simón Pedroca: –Mandaj Jesús, ama ñuca chaquicunallata maillahuaichu. 

Ashtahuanpish maquicunandij, umandij armachihuai– nirca. 

10Chaimi Jesusca: –Maijanpish cunanlla armashca cashpaca, tucui chuya cashcamanta 

mana cutin armanchu, chaquicunallatami maillarin. Cancunaca mana tucuicuna chuya 

cashpapish, chuyayachishcami canguichij– nircami. 

11Jesusca, pi paita huañuchichun cuna cashcataca yachashcamantami: “Mana 

tucuicunachu chuya canguichij” nirca. 

12Chaquicunata tucui maillashca q'uipaca, paipaj jahua churanata churarishpa mezapi 

cutin tiyarishpami cashna nirca: –¿Cancunata ñuca imapaj chashna rurashcataca 

entendinguichijchu? 

13Cancuna ñucataca Yachachij nishpapish, Mandaj nishpapish allitamari ninguichij, 

chaillatajmari cani. 

14Ñucaca cancunapaj Mandaj cashpapish, Yachachij cashpapish, cancunapaj 

chaquicunatami maillani. Cancunapish chai shinallatajmi, caishuj chaishujta maillana 

canguichij. 

15Caitaca cancunapish ñuca rurashca shinallataj rurachunmi ricuchini. Cancunapish 

ñuca rurashca shinallataj ruraichij. 

16Amopajta rurajca mana paipaj amota yallichu. Mandashpa cachashcapish mana 

cachajta yallichu. Chaica chashnatajmi. 

17Cai nishcacunata alli entendishpa chaitataj rurashpaca cushichishcami canguichij. 

18Mana tucui cancunatachu chashna nini. Maijanlla ñuca agllashcataj cajtaca 

yachanimi. Ashtahuanpish: “Ñucahuan micujllatajmi, ñucataca jaitanga” nishpa 

Quillcachishca pajtachunmi chashna tucun. 

19Chashna tucujpica ñuca pi cani nishcata crichunmi ñaupaman cancunamanca 

huillani. 

20Pipish ñuca cachashcata chasquijca, ñucatami chasquin. Pipish ñucata chasquijca, 

ñucata cachajtami chasquin. Chaica chashnatajmi– nircami. 

Judasca Jesuspaj yachacuj cashca jahuallataj paita japichina cashcata 
huillashcami 

(Mt 26:20–25; Mr 14:17–21; Lc 22:21–23) 

21Chashna nishca q'uipami Jesusca yallitaj llaquirishpa: –Cancunamanta shujmi 

ñucataca huañuchichun cunga. Chaica chashnatajmi canga– nirca. 

22Chaimi yachacujcunaca, maijanta chashna nicushcata mana yachashpa caishuj 

chaishuj ricunacurcacuna. 

23Paipaj yachacujcunamanta Jesús c'uyashca shuj yachacujmi, Jesuspaj c'uchupi 

quinrilla sirishpa micucurca. 

24Paitami Simón Pedroca, pita chashna nicushcata tapuchun señaschirca. 

25Chaimi paica, Jesuspi huancarishpaca: –Mandaj Jesús ¿maijantaj canta japichijca?– 

nijpi, 

26Jesusca: –Tandata ñuca pimanmi nuyuchishpa cuni, chaimi canga– nirca. Tandata 

nuyuchishpaca, Simonpaj churi Judas Iscariotemanmi curca. 

27Chai tandata japincami Satanasca Judaspi yaicurca. Chaimi Jesusca: –Imata 

ruracushcataca ña utca ruragrilla– nirca. 

28Mezapi Jesushuan micucujcunaca, imata nisha nishpa chashna nishcataca pi mana 

entendircacunachu. 

29Judasca cullquita huaquichijmi carca. Chaimantami maijancunaca: “Fiestapaj imalla 

illashcata randigri”, mana cashpaca: “Huajchacunaman ashata cugri” nishpa, Jesús 

mandashca canata yuyarcacuna. 

30Judasca chai tandata micushcahuan llujshishpa rircallami. Ña tutami carca. 

Manaraj mandashcata mandashcami 

31Judas ña llujshishpa rijpica Jesusca cashnami nirca: –Runa Aichayuj tucushcaca 

cunanmi tucuita rurai tucuj cashcata ricuchishca canga. Taita Dios tucuita rurai tucuj 

cashcapish Runa Aichayujmantami ricunringa. 

32Taita Dios tucuita rurai tucuj cashcataca Churimi ricuchin. Taita Diosca 

Churillapitajmi tucuita rurai tucuj cashcaca ricuringa. Chashna cashcataca Taita 

Diosca ñami ricuchigrin. 

33Huahuacuna, ashacamallami caipi cancunahuan tiyacuni. Cancunataca judiocunata 

nishca shinallatajmi nini: Ñucataca mashcanguichijmi. Ñuca maiman ricunmanca, 

cancunaca mana ri tucunguichijchu. 

34Ñucaca cancunataca manaraj mandashcatami mandani. Cancunaca caishuj chaishuj 

c'uyanacuichij. Ima shinami ñuca cancunata c'uyarcani, chashnallataj cancunapish 

caishuj chaishuj c'uyanacuichij. 

35Chashna caishuj chaishuj c'uyanacujpimi, cancunataca ñuca yachacujcunataj 

cashcata tucuicuna rijsingacuna– nircami. 

Pedroca Jesusta mana rijsinichu nina cashcata Jesús huillashcami 
(Mt 26:31–35; Mr 14:27–31; Lc 22:31–34) 

36Simón Pedroca: –Mandaj Jesús ¿maimantaj ricungui?– nijpi Jesusca: –Ñuca 

maiman ricunmanca, cunanllatajca mana ri tucunguichu. Q'uipatami catingui– nirca. 

37Chaimi Pedroca: –Mandaj Jesús ¿ima nishpataj cunanllatajca mana ri tucuni? 

¡Ñucaca canmantaca huañuna cajpipish huañushallami!– nijpimi, 

38Jesusca: –¿Canca ñucamantaca huañui tucunguichari? Ashtahuanpish gallo manaraj 

cantajpimi quimsa cutin ñucataca mana rijsinichu ningui. Chaica chashnatajmi canga– 

nircami. 

JUAN 14 

Jesusca Yayapajman pushaj ñanmi 

1–Ñuca rigrini nijpipish ama mancharichijchu. Yaya Diostapish crichij, ñucatapish 

crichij. 

2Ñuca Yayapaj huasipica, causanaca achcami tiyan. Mana tiyajpica cancunaman 

huillaimanmi carcani. Cunanca cancuna causanata allichingapajmi rigrini. 

3Ñuca rishpa cancuna causanata allichishca q'uipaca cancunapish ñuca maipimi cani 

cancunapish chaipi cachun pushangapaj tigramushami. 

4Ñuca maiman ricujtaca yachanguichijmi. Ñuca maipi canman rina ñantapish 

rijsinguichijmi– nijpimi, 

5Tomasca: –Mandaj Jesús, can maiman ricujtaca mana yachanchijchu. Ñantacarin 

¿ima shinataj rijsishunri?– nirca. 

6Chaimi Jesusca: –Ñucamari ñan cani, mana llullapish, causaiyujpish cani. 

Yayapajmanca pi mana paillatajca chayai tucunchu. Ñucami Yayapajman chayachij 

ñan cani. 

7Ñucata rijsishpaca, ñuca Yayatapish rijsinguichijmi. Cunanca ñucata ñami 

ricunguichij chaimanta Yayatapish ñami rijsinguichij– nircami. 

8Chaimi Felipeca: –Mandaj Jesús, Yayata ñucanchijman ricuchi. Chaillamari 

ñucanchijpajca yalli alli canga– nirca. 

9Chaimi Jesusca: –Unitami cancunahuan carcani. Felipe ¿manarajchu ñucataca 

rijsingui? Pipish ñucata rijsijca, ñuca Yayatapish ñami rijsin. ¿Ima nishpataj canca: 

“Yayata ñucanchijman ricuchi” ningui? 

10Ñucaca Yayahuan, Yayaca ñucahuan shujlla cashcataca ¿manachu cringui? 

Cancunaman ñuca imalla nishca shimicunataca, mana ñuca yuyaillamantachu nircani. 

Ashtahuanpish ñucapi causaj Yayami, tucui imalla pai munashcacunata rurachicun. 

11Ñucaca Yayahuan, Yayaca ñucahuan shujlla cashcataca crichigari. Mana cashpaca 

ñuca rurashcacunata ruracushpallapish crichigari. 

12Maijanpish ñucata crijca, ñuca rurashca shinallatajmi paipish ruranga. Ñucaca ñuca 

Yayapajman rishcamanta chai ñuca rurashcacunata yallitapishmi ruranga. Chaica 

chashnatajmi canga. 

13Tucui imatapish ñucamanta Yayata mañajpica paica ñucamanta jatunyachishca 

cachun tucui cancuna mañashcata cushami. 

14Imatapish ñucamanta mañajpica, chaita rurashami. 

Jesusca jucha illaj Espirituta cachasha nishcami 

15Ñucata c'uyashpaca, ñuca mandashcacunata ruraichij. 

16Shujtaj cushichijta cancunaman cuchun ñuca Yayata mañashami. Chai cushichijca 

huiñaitami cancunahuan canga. 

17Chai Espirituca imatapish chaitataj yachachijmi. Chai Espiritutaca cai pachapaj 

cajcunaca mana ricushcamanta, mana rijsishcamanta mana chasqui tucunchu. 

Ashtahuanpish cancunaca paitaca cancunapi causashcamanta rijsinguichijmi. Paica 

cancunapica causacungallami. 

18Cancunataca Yaya mama illajlla shinataca mana saquishachu. Cancunapajman 

tigramushami. 

19Cai pachapaj cajcunaca ashacamallami ñucataca ricungacuna. Chai q'uipaca ña 

mana ashtahuan ricungacunachu. Cancunaca ñucataca ricunguichijmi. Ñuca 

causacushcamanta, cancunapish causacunguichijllami. 

20Chai punllami ñucaca, ñuca Yayahuan, cancunapish ñucahuan, ñucapish 

cancunahuan shujlla cashcataca yachaj chayanguichij. 

21Maijanpish ñuca mandashcacunata yachashpa chaitataj rurajmi ñucata c'uyajca. 

Ñucata c'uyajtaca, ñuca Yayapish c'uyangami. Ñucapish c'uyashami. Ñuca ima shina 

cashcapish ñuca c'uyashcapimi ricurisha– nijpimi, 

22Judasca: –Mandaj Jesús ¿ima shinataj ñucanchijllaman ricurishpa, cai pachapaj 

cajcunamanca mana ricurisha ninguiyari?– nirca. (Chashna nijca mana Judas 

Iscariotechu carca). 

23Shina nijpi Jesusca, cashnami nirca: –Ñucata c'uyajca, ñuca huillashca Shimitaca 

cazungami. Ñuca Yayaca paita c'uyangami. Paipajman shamushpa paihuan 

causashunmi. 

24Maijanpish ñuca huillashca Shimicunata mana cazujca, ñucataca mana c'uyanchu. 

Cancuna uyashca Shimicunaca mana ñuca yuyaillamantachu, ñucata cachaj Yaya 

huillachijpimi huillacuni. 

25Ñucaca cancunahuan cashparajmi, tucui chaicunataca chashna nini. 

26Ñuca Yayaca cancunata Cushichij cachun, paipaj jucha illaj Espirituta ñucapaj randi 

cachangami. Paimi cancunataca tucuita yachachinga, ñuca cancunaman tucui imalla 

yachachishcatapish cutin yuyachingami. 

27Cancunamanca ñuca sumaj causaitami cuni, sumajta causachunmi chaitaca saquini. 

Cai pachapaj cajcuna cushca shinaca mana cunichu. Chaimanta cancunapaj 

shungupica ama musparinguichijchu, ama mancharinguichijchu. 

28“Ñucaca rigrinimi, cutin cancunapajman tigramushami” nijtaca ña 

uyarcanguichijmi. Ñucata c'uyashpatajca, ñuca Yayapajman rigrini nijta uyashpaca, 

cushicunguichijmanmi. Ñuca Yayaca ñucata yallimari. 

29Cunanca cai nishcacuna chashna tucujpica cancuna crichunmi manaraj chashna 

tucujpi cancunamanca ña huillani. 

30Cai pachata mandajca ñamari shamucun. Cancunahuanca ña mana ashtahuan 

rimashachu. Pai shamushpapish ñucataca mana mishangachu. 

31Chashna cajpipish cai pachapi cajcunaca ñuca Yayata ñuca c'uyashcatapish, pai 

mandashca shina ruracushcatapish yachachunmi chashna tucugrini. ¡Jatarichij, 

caimanta jacuchij! 

JUAN 15 

Jesusca uva yuratajmi 

1Ñucaca uva yuratajmi cani, ñuca Yayaca chagrayujmi. 

2Ñucapi caj ramacuna maijanpish mana p'ucujpica anchuchingami. Maijanpish 

p'ucujpica, ashtahuan p'ucuchun mana allita anchuchirangami. 

3Cancunaca ñuca huillashca Shimicunata chasquishcamantaca ñami chuyacuna 

canguichij. 

4Cancunaca ñucahuan shuj shinalla catichij, ñucapish cancunahuanca shuj shinallami 

casha. Ima shinami ramaca yurapi mana cashpaca, paillatajca mana p'ucui tucun. 

Ñucahuan mana shuj shinalla catishpaca, cancunapish chashnallatajmi mana p'ucui 

tucunguichij. 

5Ñucaca uva yurami cani. Cancunaca ramacunami canguichij. Maijanpish ñucahuan 

shuj shinalla cajhuanca, ñucapish paihuanmi casha. Paica achcatami p'ucunga. 

Ñucamanta ch'icanyashpaca, imata mana rurai tucunguichijchu. 

6Mana p'ucuj ramataca p'itishpa canllaman shitajpi, chaquirijpica tandachishpa 

rupachinmi. Maijanpish ñucapi cashpapish ñucahuan mana shuj shinalla cajtaca, chai 

ramata shinallatajmi rurashca canga. 

7Cancuna ñucahuan shuj shinalla catijpica, ñuca Shimicunapish cancunahuan shuj 

shinallami canga. Chashna cashpa cancuna imatapish ñuca Yayata mañajpica paica 

cungallami. 

8Cancunaca ñuca yachacujcuna shinataj causashpa achca granota p'ucushpaca, ñuca 

Yayatami jatunyachinguichij. 

9Ñuca Yaya ñucata c'uyashca shinami, ñucapish cancunataca c'uyarcani. Chaimanta 

ñuca c'uyaipi shuj shinalla catichij. 

10Ima shinami ñuca Yaya mandashcacunata cazushpa paipaj c'uyaihuan shujlla cani, 

shinallataj cancunapish ñuca mandashcacunata cazushpa ñuca c'uyaihuan shujlla 

catichij. 

11Chaicunataca ñuca cushicui cancunapi cachunmi chashnaca nini. Chaimi ñuca 

cushicuj shinallataj cushicunguichij. 

12Caimi ñuca mandashcaca: Ima shinami ñuca cancunata c'uyarcani, chashnallataj 

cancunapish caishuj chaishuj c'uyanacuichij. 

13Maijanpish paihuan alli apanacujcunamanta huañujca yallitaj c'uyajmi. Chashna 

c'uyajca pi mana tiyanchu. 

14Ñuca ima shina mandashca shinatataj rurashpaca, ñucahuan alli apanacujcunami 

canguichij. 

15Cancunataca ña mana ñucapajta rurajcunami canguichij nishachu. Amopajta rurajca, 

paipaj amo imallata ruracujtaca mana yachanchu. Cancunamanca ñuca Yaya imallata 

ruracujtaca tucuitami yachachircani. Chaimanta cancunaca ñucahuan alli 

apanacujcunami canguichij. 

16Mana cancunachu ñucataca agllarcanguichij, ñucami cancunata agllarcani. Cancuna 

rishpa granota p'ucuchun, chai granoca cancunapi p'ucushpa caticuchunllami 

agllarcani. Chashna cashpa ñucamanta imatapish Yayata mañajpica, paica cungallami. 

17Cancunataca caishuj chaishuj c'uyanacuchunmi mandani. 

Cai pachapica p'iñangacunami 

18Cai pachapaj cajcuna cancunata p'iñajpica, ñucata p'iñacushcata yuyanguichij. 

19Cai pachapaj cajpica, cai pachapaj cajcunaca paicunapaj cashcamanta c'uyanmanmi. 

Cai pachapaj cajcunahuan cajpipish ñuca agllajpimi, mana cai pachapaj canguichij. 

Chaimantami cancunataca cai pachapaj cajcunaca p'iñancuna. 

20“Amopajta rurajca amotaca mana yallichu” nishpa ñuca huillashcataca 

yuyarichigari. Ima shinami ñucatapish llaquichina yuyailla llaquichirca 

chashnallatajmi cancunatapish llaquichingacuna. Ñuca huillashcata cazushpaca, 

cancuna huillashcatapish cazungacunami. 

21Ñucata cachajta mana rijsishcamanta, ñuca shutita p'iñashpami tucui caicunataca 

chashna rurangacuna. 

22Ñuca mana shamushca cajpi, paicuna juchayuj cashcata ñuca mana huillashca 

cajpica, juchayuj cashcataca mana yachanmanchu carca. Cunan paicunaca 

ñucanchijca mana juchayuj canchijchu mana ni tucuncunachu. 

23Maijanpish ñucata p'iñajca, ñuca Yayatapish p'iñanmi. 

24Nunca pi mana rurashcata paicunapaj ñaupajpi ñuca mana rurashca cajpica, 

juchayuj cashcataca mana yachanmanchu carcacuna. Cunanca ashtahuanpish juchayuj 

cashcata ricuchishcamantami ñucatapish, ñuca Yayatapish p'iñancuna. 

25Quillcachishpa paicunaman cushca mandashcapi: “Mana ima cajpipish ñucataca 

p'iñancunami” nishca pajtachunmi chashnaca rurancuna. 

26Ashtahuanpish ñuca yayapajmanta mana llullaj Espirituta cachajpi pai shamushpaca 

cushichingami. Paica imatapish cashcatataj nij Espiritumi. Paica Yayamanta 

shamushcamanta, ñuca ima shina cashcatami huillanga. 

27Ñuca rurana cashcata callari pachamantami ñucahuan carcanguichij. Chaimantami 

cancunapish ñucamantaca huillanataj canguichij. 

JUAN 16 

1Cancunaca ñucata ña mana catishachu ama nichunmi caicunataca huillacuni. 

2Cancunataca sinagogacunaman ama cutin yaicuchun llujshichishpa cachangacunami. 

Cancunata maijanpish huañuchishpaca, Taita Diospajtami ruracuni nishpa yuyana 

punllacunapish chayamucunmi. 

3Ñuca Yayatapish, ñucatapish mana rijsishcamantami chashna rurangacuna. 

4Ña chashna ruracujpica, caicunata ñuca huillashcata yuyarichunmi cunanman 

huillacuni. Caicunataca sarunmanca cancunahuan cashpami manaraj huillarcani. 

5Cunanca ñucata cachajpajmanmi rigrini. Shina cajpipish cancunamanta shujllapish: 

“¿Maimantaj ricungui?” nishpa mana tapunguichijchu. 

6Ashtahuanpish caicunata ñuca nijpica llaquirinallatami yallitaj llaquiringuichij. 

Jucha illaj Espíritu imallata ruranami 

7Chashna cajpipish, caitaca cancunapaj allipaj huillanatajmi cani: Cancunapaj 

allipajca ñucaca rinatajmi cani. Ñuca mana rijpica, cushichijca cancunapajmanca 

mana shamungachu. Ñuca rishpamari paitaca cachasha. 

8Chai Espíritu shamushpaca cai pachapaj cajcunataca juchayuj cashcatami 

yuyachinga. Taita Diosca cashcata ruraj cashcata, paica imalla rurashcata ricuchishpa 

llaquichina cashcatapishmi yuyachinga. 

9Juchayuj cashcata yuyachinaca, ñucata mana crishcamanta, jucha cashcata 

yuyachinami. 

10Cashcata ruraj nishcaca, ñuca Yayapajman rijpi cancuna ñucata ña mana ricunami. 

11Ima shina cashcata ricuchinaca, cai pachata mandajtaca jatun llaquiman rinapaj ña 

churashcami nisha ninmi. 

12Cancunata yachachinataca achcata charinirajmi. Ashtahuanpish cunanca mana 

tucuita entendi tucunguichijchu. 

13Imatapish chaitataj huillaj Taita Diospaj Espíritu shamushpami, cancunataca ima 

shina cashcatataj yachachinga. Paipaj quiquin yuyaimantaca mana rimangachu. 

Ashtahuanpish tucui imalla uyashcatami rimanga. Shamuj punllacunapi imalla tucuna 

cashcatapishmi yachachinga. 

14Jucha illaj Espíritu shamushpaca ñuca yachachicushcamanta japishpami tucui ima 

shinalla cashcata yachachishpa ñucataca jatunyachinga. 

15Ñuca Yaya tucui charishcacunaca ñucapajmi. Chaimantami jucha illaj Espirituca 

ñuca yachachicushcamanta japishpa cancunataca tucuita yachachinga nircani. 

Llaquilla cashcaca cushicuiman tigrangami 

16Ashacama ñucataca mana ricunguichijchu. Chai q'uipaca cutin ashacama 

ricunguichijmi. Ñucaca Yayapajmanmi rigrini– nijpimi, 

17paipaj yachacujcunamanta maijancunaca caishuj chaishuj cashna ninacurca: –

“Ashacama ñucataca ña mana ricunguichijchu. Chai q'uipaca cutin ñucataca 

ricunguichijmi. Ñucaca ñuca Yayapajmanmi rigrini” nishpaca ¿imatataj nisha ninchu 

imamí? 

18Chai ashacama nishcatamari mana entendinchij ¿imatataj nisha ninchu imamí?– 

nircacuna. 

19Jesusca paicuna tapushun yuyacushcata yachashpami cashna nirca: –“Ashacama 

ñucataca mana ricunguichijchu, chai q'uipami cutin ñucataca ashacama ricunguichij” 

¿nishcatachu cancunapura tapunacucunguichij imamí? 

20Cashnatajmi tucunga: Cancunaca huacanguichijmi, achcatami llaquiringuichij. 

Ashtahuanpish cai pachapaj cajcunaca cushicungacunami. Chashna llaquilla cajpipish, 

cancunapaj llaquica cushicuimanmi tigranga. 

21Shuj huarmica huachana pajtajpi huachacushpaca achcatami nanachin. Huahuata 

huachashca q'uipaca chai nanaita ña mana yuyarinchu, cai pachapi huahuayuj 

tucushcamanta achcatami cushicun. 

22Chashnallatajmi cancunapish, cunanca llaquilla canguichij. Cutin ñuca ricuj 

shamujpimi, cancunaca cushicunguichij. Chai cushicuitaca, cancunamantaca pi 

manataj quichungachu. 

23Chai punllaca ñucataca imata mana tapunguichijchu. Chaipica ricungui cashnatajmi 

canga. Tucui imatapish ñucamanta Yayata mañajpica, paica cungallami. 

24Caicamaca ñuca Yayataca imata mana ñucallamantaca mañashcanguichijchu. 

Mañaichij chasquinguichijmi. Chashna cashpami cushicuihuantaj canguichij. 

Ñucaca cai pachatami mishani nishcami 

25Caicamaca cancunamanca parlocunahuan ch'imbapurashpallami parlarcani. Ña 

mana parlocunallahuan ch'imbapurashpa huillanami chayamucun. Chaimanta ñuca 

Yayamantaca cancunamanca allitajmi huillasha. 

26Chai punllapica, ñuca Yayata cancunamanta mañashami mana ninichu. 

Ashtahuanpish cancunamari ñucallamanta ñuca Yayataca mañanguichij. 

27Ñucataca Taita Diospajmanta shamushcata crishpa, ñucata c'uyashcamantami 

cancunataca ñuca Yayallataj c'uyan. 

28Ñuca Yayapajmantami cai pachamanca shamurcani. Cai pachata saquishpa, ñuca 

Yayapajmanmi cutin tigragrini– nijpimi, 

29yachacujcunaca: –Cunantajca parlocunahuan ch'imbapurashpalla mana parlashpa 

allimari huillangui. 

30Quiquinca tucuita yachaj cashcamanta pi tapujta mana shuyanguichu. Chaimantami 

Taita Diospajmanta shamushcata cunantajca crinchij– nircacunami. 

31Chaimi Jesusca: –¿Cunanchu cringuichij? 

32Ñucallata saquishpa, cancuna maita ri tucushcata, caita chaita rinami chayamucun. 

Chaica ñami chayamun. Chashna rurajpipish mana ñucallachu cani, Yayaca 

ñucahuanmari. 

33Ñucahuan shujlla cashpa sumaj causaita charichunmi, caicunataca rimarcani. 

Cancunaca cai pachapica llaquita apanguichijmi. Shina cajpipish cai pachata 

mandajtaca ñami misharcani, ñucapi shunguta churaichijlla– nircami. 

JUAN 17 

Jesusca paipaj yachacujcunamanta Taita Diosta mañashcami 

1Caicunata nishca q'uipami, Jesusca jahua pachata huichilla ricushpa cashna nirca: –

“Yayitu, ñucata jatunyachina ñami chayamushca. Quiquinta jatunyachingapaj, ñucata 

jatunyachihuai. 

2Quiquinca ñucataca cai pachapi tucui causajcunata mandaj cachunmi churarcangui. 

Maijanllata quiquin ñucaman cushcacunamanca tucuicunaman huiñai causaita 

cuchunmi ñucamanca curcangui. 

3Huiñai causaita charinapajca: Quiquinlla shujlla Taita Diostaj cashcata crina. 

Jesucristotapish quiquin cachajpi shamushca cashcata crinami. 

4Ñucaca cai pachapica tucui quiquin ima nishcata rurashpami quiquintaca 

jatunyachini. 

5Cunanca Yayitu, cai pacha manaraj tiyajpi, ima shinami ishquindij sumaj, tucuita 

rurai tucuj carcanchij, chashnallataj cunanpish quiquinpaj c'uchupi tucuita rurai tucuj 

cashcata ñucataca ricuchihuai. 

6Cai pachapi causajcunamanta agllashpa ñucaman cushcacunamanca quiquin ima 

shina cashcatami huillarcani. Paicunaca quiquinpajmi carca. Quiquinpaj Shimitapish 

cazurcacunami. 

7Paicunaca cunanca ñuca imalla charishcacunataca quiquin ñucaman cushcatami 

yachancuna. 

8Quiquin ñucata huillai nishcacunatami paicunamanca huillarcani. Paicunaca 

chasquircacunami. Ñucataca quiquinpajmantataj shamushcatami yacharcacuna. 

Quiquin cachajpi shamushcatapish crircacunami. 

9Ñucaca paicunamantami mañacuni. Cai pachapaj cajcunamantaca mana mañanichu. 

Ashtahuanpish quiquin ñucaman cushcacunaca, quiquinpaj cajpimi paicunamanta 

mañacuni. 

10Tucui ñucapaj cajca quiquinpajmi, tucui quiquinpaj cajca ñucapajmi. Chaimantami 

paicunamanta jatunyachishca cani. 

11Ñucaca ña mana cai pachapichu cagrini. Paicunaca cai pachapirajmi saquirigrin. 

Ñucaca quiquinpajmanmi shamugrini. Jucha illaj Yayitu, ima shinami quiquinpish 

ñucapish shujlla canchij, chashnallataj paicunapish shujlla cachun. Quiquin ñucaman 

cushcacunataca quiquin tucuita rurai tucuj cashcahuan huaquichihuai. 

12Paicunahuan cai pachapi cashpaca, quiquin ñucaman cushcacunataca quiquinpaj 

maquipimi huaquichircani. Paicunaca shujllapish mana chingarircachu. 

Quillcachishcapi nishca pajtachunmi, chai chingarina cashca runalla chingarirca. 

13Cunanca ñucaca quiquinpajmanmi tigragrini. Ñuca cushicushca shinallataj 

paicunapish cushicuchunmi cai pachapi cashparaj chashna nini. 

14Ñucaca paicunamanca quiquin huillai nishcatami huillarcani. Ima shinami ñucaca 

mana cai pachapaj cani, shinallatajmi paicunapish mana cai pachapaj. Chaimantami 

cai pachapaj cajcunaca paicunataca p'iñancuna. 

15Cai pachamanta paicunata anchuchichunca mana mañanichu, ashtahuanpish 

millaimanta huaquichichunmi mañani. 

16Ima shinami ñucaca mana cai pachapaj cani, chashnallatajmi paicunapish mana cai 

pachapaj. 

17Cambaj Shimica manataj llullajchu: Chaita uyajcunataca cambaj mana llullahuan 

cambajllata rurapai. 

18Ima shinami ñucataca cai pachapi causajcunaman huillachun cacharcangui. 

Chashnallatajmi ñucapish cai pachapi causajcunaman huillachun paicunataca cachani. 

19Paicunapish cambaj manataj llullapi shujlla tucuchunmi, ñucallataj canman curini. 

20Paicunallamanta mana mañanichu. Paicuna huillajpi, q'uipata ñucata crina 

cashcacunamantapishmi mañani. 

21Paicunaca tucuicuna shujlla cachunmi mañacuni. Ima shinami can Yayapish 

ñucahuan, ñucapish can Yayahuan shujlla canchij, chashnallataj paicunapish 

ñucanchijhuan shujlla cachunmi mañacuni. Chashna cajpimi ñucataca cai pachapi 

causajcunaca, can cachashca cashcata cringacuna. 

22Ima shinami ñucanchij shujlla canchij, chashnallataj paicunapish shujlla cachunmi, 

can ñucaman cushca rurai tucunataca paicunamanpish curcani. 

23Paicunaca pi mana juchachipaj shuj shinalla cachunmi, paicunahuan shujlla cani. 

Canhuan ñucahuanpish shujllami canchij. Chashna cajpimi cai pachapaj cajcunaca, 

ñucataca can cachashca cashcata yachangacuna. Ñucata ima shina c'uyaj shinallataj 

paicunatapish c'uyashcatami yachangacuna. 

24Ñuca Yayitu, can cushca ñucata catijcunaca, can ñucaman cushca rurai tucunata 

ricuchun, ñuca maipimi cani paicunapish chaipi cachunmi munani. Canca cai pachata 

manaraj rurashpami ñucataca c'uyarcangui. 

25Cashcata ruraj Yayitu, cai pachapaj cajcunaca cantaca mana rijsircacunachu, 

ashtahuanpish ñucaca rijsinimi. Ñucapaj cajcunapish can ñucata cachashcataca 

rijsincunami. 

26Ñucaca quiquin ima shina cashcatami ricuchircani. Ashtahuan ricuchishpa 

caticushallami. Can ñucata c'uyashca c'uyaica paicunapi cachunmi ñucaca 

paicunahuan shujlla cani” nircami. 

JUAN 18 

Jesusta prezu japishcami 
(Mt 26:47–56; Mr 14:43–50; Lc 22:47–53) 

1Jesusca chashna mañashca q'uipaca paipaj yachacujcunandij chaimanta rishpami, 

Cedrón yacuta ch'imbashpa chaipi tiyaj huertaman paipaj yachacujcunandij yaicurca. 

2Tauca cutinmi Jesusca paipaj yachacujcunandij chai huertapi tandanacuj carca. 

Chaimi Jesusta huañuchichun cuj Judaspish chaitaca rijsirca. 

3Chaimi Judasca, curacunata mandajcuna, fariseocunapish cachashca achca 

soldadocunatapish, Taita Diospaj huasita cuidajcunatapish pushashpa shamurca. 

Paicunaca linternacunahuan, nina sindicunahuan, macanacunatapish apashcami 

shamurcacuna. 

4Jesusca tucui imalla tucuna cashcata ña yachashcamantami, pairaj c'uchuyashpaca: –

¿Pitataj mashcacunguichij?– nijpi, 

5paicunaca: –Nazaretmanta Jesustami mashcacunchij– nijpi, Jesusca: –Ñucami cani– 

nirca. Paita japichij Judaspish paicunahuanmi carca. 

6“Ñucami cani” nijpica, siquiman tigrashpami allajman urmarcacuna. 

7Jesusca cutinmi: –¿Pitataj mashcacunguichij?– nijpi paicunaca: –Nazaretmanta 

Jesustami mashcacunchij– nircacuna. 

8Chaimi Jesusca: –Ñami cancunamanca ñucami cani nircani. Ñucata mashcacushpaca, 

ñucahuan cajcunataca richun saquichij– nirca. 

9“Ñuca Yaya ñucaman cushcacunataca, shujllatapish mana chingachircanichu” nishpa 

ñaupaman nishca pajtachunmi, chashnaca nirca. 

10Shina nicujpi Simón Pedroca, curacunata mandajpajta rurajtami, espadata 

huaquichinamanta surcushpa, alli lado rinrinta p'itirca. Chai servijca, Malco shutimi 

carca. 

11Chashna rurajpimi Jesusca, Pedrotaca: –Cambaj espadata huaquichinapi churai. 

Ñuca Yaya cushca copataca ¿manachari ubyachun ningui?– nirca. 

Curacunata mandajpajman Jesusta pushashcami 
(Mt 26:57–58; Mr 14:53–54; Lc 22:54) 

12Chaipica, achca soldadocunapish, soldadocunata mandajpish, judiocuna 

cachashcacunapishmi Jesusta japishpa huatarcacuna. 

13Ña huatashpaca Jesustaca Anaspajmanrajmi pusharcacuna. Anasca Caifaspaj 

suedromi carca. Caifasca chai huataca curacunata mandaj curami carca. 

14Caifasmi judiocunamanca, cai llajtapi causajcunamantaca, shuj runalla huañunami 

alli canga nishca carca. 

Pedroca Jesusta mana rijsinichu nishcami 
(Mt 26:69–70; Mr 14:66–68; Lc 22:55–57) 

15Simón Pedroca, shuj yachacujndijmi, Jesusta catishpa rirca. Pedrohuan rij 

yachacujca, curacunata mandajpaj rijsishcami carca. Chashna cashpami curacunata 

mandajpaj huasi canllaman Jesusta catishpa yaicurcalla. 

16Pedroca huasi canllaman yaicuna pungu huashallapimi saquirirca. Chaipi cajpimi, 

curacunata mandajpaj rijsishca yachacujca cutin llujshishpa pungupi cuidacuj 

huarmihuan rimashpa Pedrotaca yaicuchirca. 

17Pedro yaicujpica pungupi cuidacuj huarmica: –¿Manachu canpish chai runapaj 

yachacuj cangui?– nijpi Pedroca: –¡Mana chaichu cani!– nirca. 

18Servijcunapish, Taita Diospaj huasita cuidajcunapish chiri cajpimi ninata 

japichishpa, cunushpa shayacurcacuna. Pedropish paicunahuanmi cunushpa 

shayacurca. 

Jesusta Anás tapushcami 
(Mt 26:59–66; Mr 14:55–64; Lc 22:66–71) 

19Curacunata mandajmi Jesustaca, paipaj yachacujcunamantapish, pai imata 

yachachicushcamantapish tapurca. 

20Chaimi Jesusca: –Ñucaca cai pachapi causajcunamanca tucuicunapaj ñaupajpimi 

yachachircani. Sinagogapi, Taita Diospaj huasipi, maipi tucui judiocuna 

tandanacunpimi punllanta yachachircani. Pacallaca imata mana yachachircanichu. 

21¿Ima nishpataj ñucataca tapungui? ñuca yachachishcacunataca uyajcunata tapui. 

Paicunami ñuca imata nishcataca yachancuna– nircami. 

22Jesús chashna nijpica, Taita Diospaj huasita cuidajcunamanta shujmi: –¿Curacunata 

mandaj cura tapujpichu chashna cutichingui?– nishpa shujta ch'ajyachirca. 

23Chaimi Jesusca: –Ima mana allita rimashca cajpica, chaita ricuchi. Allillatataj 

rimashca cajpica ¿imamantataj ñucataca huajtangui?– nirca. 

24Chai q'uipami Anasca Jesustaca huatashcallatataj, curacunata mandaj Caifaspajman 

cacharca. 

Pedroca cutinllataj Jesustaca mana rijsinichu nishcami 
(Mt 26:71–75; Mr 14:69–72; Lc 22:58–62) 

25Chaicamaca Pedroca chaillapitaj cunushpa shayacujpimi: –Canpish ¿manachu chai 

runapaj yachacujcunapuramanta cangui?– nishpa tapujpi Pedroca: –¡Ñucaca mana 

chaichu cani!– nirca. 

26Chashna nishca q'uipaca curacunata mandajpajta rurajcunamanta shujmi cutin 

Pedrotaca: –Cantaca ñucaca chai runahuan huertapi cajtamari ricurcani– nirca. Chai 

runaca rinrinta Pedro p'itishcapaj familiami carca. 

27Chaimi Pedroca: Mana ñucachu cashca casha nicujpica ñapish galloca 

cantarcallami. 

Jesusca Pilatopaj ñaupajpi cashcami 
(Mt 27:1–2, 11–31; Mr 15:1–20; Lc 23:1–5, 13–25) 

28Tutamanta utcatami Jesustaca Caifaspaj huasimanta, Pilato mandashpa tiyana 

ucuman pushashpa rircacuna. Pascua micuita micunapaj, mana mapayashun nishpami, 

paicunaca, chai ucumanca mana yaicurcacuna. 

29Chaimantami Pilatoca canllaman llujshishpa: –Cai runataca ¿imata juchachishpataj 

apamunguichij?– nijpi, 

30paicunaca: –Ima millaita mana ruraj cajpica, cambajmanca mana 

pushamunchijmanchu carca– nircacuna. 

31Chaimi Pilatoca: –Shinashpaca, cancunallataj paita pushashpa, cancunapaj 

Mandashcapi nishca shina tapushpa imatapish nichijlla– nirca. Chashna nijpi 

judiocunaca: –Ñucanchijca maijanta huañuchinapaj mandashcatamari mana 

charinchij– nircacuna. 

32Paicuna chashna nishpaca, Jesús ima shina pai huañuna cashcata ñaupaman 

huillashca pajtachunmi chashna nircacuna. 

33Pilatoca pai mandashpa tiyana ucuman cutin yaicushpami, Jesusta cayashpaca: –

¿Canca judiocunata jatun Mandajchu cangui?– nijpi, 

34Jesusca: –¿Canca cambaj yuyaillamantachu chashna ningui, mana cashpaca 

shujtajcunachu canmanca chashna huillarca?– nirca. 

35Chaimi Pilatoca: –¿Ñucaca judiochari caniyari? Cambaj llajta runacuna, curacunata 

mandajcunami ñucapajmanca pushamuncuna. ¿Imatataj rurarcanguiyari?– nircami. 

36Chaimi Jesusca: –Ñuca mandaj canaca mana cai pachamantachu. Ñuca mandana cai 

pachamanta cajpica, judiocunapaj maquipi ama entregachun, ñucapajta rurajcunaca 

macanacunmanmi. Ñuca mandanaca, mana cai pachamantachu– nirca. 

37Chaimi Pilatoca: –Shinashpaca canca ¿jatun Mandajchu cangui?– nijpi, Jesusca: –

Canllatajmari ñucataca jatun Mandaj ningui. Ñucaca chaipajllatajmi cai pachaman 

shamushpa huacharircani. Mana llullata huillangapajmi shamurcani. Ñuca 

huillashcataca mana llullapaj cajcunallami uyancuna– nirca. 

38Chaimi Pilatoca: –¿Mana llullaca imatagari?– nirca. Jesusta chashna tapushca 

q'uipami, Pilatoca canllaman cutin llujshishpa judiocunataca cashna nirca: –Ñucaca 

cai runapica imamanta jatunta llaquichinataca mana japinichu. 

39Shina cajpipish cancunaca, Pascuapica prezumanta shujta cacharichun nijcunami 

canguichij. Cunanca ¿judiocunapaj jatun Mandajtachu cacharichun ninguichij?– 

nircami. 

40Chashna nijpica: –¡Jesustaca mana cacharichun ninchijchu! ¡Barrabastami 

cacharichun ninchij!– nishpami tucuicuna caparircacuna. (Barrabasca shuhuami 

carca). 

JUAN 19 

1Chashna nijpimi Pilatoca, Jesusta azotichun mandarca. 

2Soldadocunaca Jesusmanca cashayuj caspita coronata rurashpami umapica 

churachircacuna. Amsa puca capata p'achallichishpami, 

3cashna nircacuna: –¡Judiocunapaj jatun Mandaj allimari cangui!– nishpami 

ch'ajyachircacuna. 

4Pilatoca cutin canllaman llujshishpami: –Riquichij, paipica ima millaita rurashcata 

mana japinichu. Chaimantami cancuna entendichun cutin canllaman pushamuni– 

nirca. 

5Jesusca casha coronata umapi churashca, amsa puca capata p'achallishcami 

canllaman llujshirca. Chaipimi Pilatoca: –¡Caipimi chai runaca!– nirca. 

6Jesusta ricushpaca curacunata mandajcunapish, Taita Diospaj huasita cuidajcunapish: 

–¡Chacatai! ¡Chacatai!– nishpa caparinacujpimi Pilatoca: –Ñucaca paipica ima 

huañuipaj juchata rurashcata mana japinichu. Cancunallataj pushashpa 

chacatagrichijlla– nirca. 

7Chaimi judiocunaca: –Ñucanchijca shuj mandashcatami charichij. Chai mandashcapi 

nishca shinaca Taita Diospaj Churimi cani nishcamantaca paica huañunatajmi can– 

nircacuna. 

8Chashna nijta Pilato uyashpaca, ashtahuanmi mancharirca. 

9Pilatoca mandashpa tiyana ucuman cutin yaicushpami Jesustaca: –Canca 

¿maimantataj cangui?– nijpi ashtahuanpish Jesusca imata mana nircachu. 

10Chaimi Pilatoca: –¿Ñucahuanchu mana rimangui? ñucaca canta chacatasha nishpaca 

chacatai tucushcata, cacharisha nishpapish cachari tucushcataca ¿manachu 

yachangui?– nirca. 

11Chaimi Jesusca: –Canca ñucata imata rurachun jahua pachamanta mana saquijpica, 

ñucataca imata mana rurai tucunguichu. Chaimanta ñucata canman cujca, canta yalli 

juchayujmari– nircami. 

12Chaimi Pilatoca, ima shinapish Jesusta cacharinata yuyacurca. Chashna 

yuyacujpipish judiocunaca: –Cai runata cacharishpaca, mana Cesarhuan apanacujchu 

cangui. Pipish jatun mandaj tucusha nijca, Cesarta p'iñajmi– nishpami caparircacuna. 

13Chaita Pilato uyashpaca, Jesusta canllaman llujshichishpami, mandashpa tiyanapi 

tiyarirca. Chai tiyarina pambaca rumihuan rurashcami carca. Chaica hebreopica 

Gábata nisha ninmi. 

14Pascua punllapaj allichirina chaupi punlla shinatami Pilatoca judiocunataca: –

¡Caipimi cancunata jatun Mandajca!– nijpi, 

15paicunaca: –¡Paitaca chacatashpa huañuchilla!– nishpa caparircacuna. Chaimi 

Pilatoca: –¿Cancunata jatun Mandajtachu chacatasha?– nijpi, curacunata 

mandajcunaca: –¡Ñucanchijca Cesarllatami jatun mandajtaca charinchij!– nircacuna. 

16Chaimi Pilatoca, chacatashpa huañuchichun paicunaman cujpi, Jesustaca pushashpa 

rircacuna. 

Jesusta chacatashcami 
(Mt 27:32–50; Mr 15:21–37; Lc 23:26–49) 

17Jesusca paita chacatana cruzta aparishcami, Uma Tullu shuti urcuman llujshirca. 

Chai urcuca Hebreopica Gólgota nisha ninmi. 

18Chaipimi shujtaj ishqui runacunandij, Jesustaca chaupipi churashpa chacatarcacuna. 

19Pilatoca: “Caica Nazaretmanta Jesusmi, judiocunata jatun Mandajmi” nishpa 

quillcashcatami, cruz jahuapi churachirca. 

20Jesusta chacatashcaca, Jerusalén c'uchullapi cajpimi, chai quillcataca achca 

judiocuna rezarcacuna. Chai quillcaca hebreo, griego, latín rimaicunapimi carca. 

21Chaita ricushpaca, judiocunapaj curacunata mandajcunami Pilatotaca: –

“Judiocunata jatun Mandaj” nishpaca, mana quillcanachu carcangui. Ashtahuanpish: 

“Caica judiocunata jatun Mandajmi cani nishpa paillataj nirijmi carca” nishpami 

quillcana carcangui– nigrircacuna. 

22Ashtahuanpish Pilatoca: –Ima shina quillcashcaca, chashnami saquiringa– nircami. 

23Soldadocunaca Jesusta chacatashpaca, Jesuspaj churanacunataca chuscu 

soldadocunami shuj shuj japircacuna. Ucu churanatapishmi japircacuna. Chaica mana 

sirashca, jahuamanta ucucama tucui muyushpa ahuashcami carca. 

24Chaimantami caishuj chaishuj cashna nircacuna: –Caitaca ama lliquishpa 

chaupishunchijchu, maijanpaj urmachunpish chai churana jahuallapitaj 

sorteashunchij– nircacunami. Chashna rurajpica: “Ñuca churanacunataca, 

paicunapurami chaupircacuna. Ñuca churana jahuallapitajmi sortearcacuna” nishpa 

Quillcachishcami pajtarca. Soldadocunaca chashnatajmi rurarcacuna. 

25Jesusta chacatashca cruz c'uchupica, paipaj mamapish, paipaj mamapaj ñañapish, 

Cleofaspaj huarmi Mariapish, Magdalamanta Mariapishmi carcacuna. 

26Jesusca, paipaj mamata, paipaj c'uyashca yachacujta chaipi cajta ricushpami paipaj 

mamataca: –Huarmi, paimi cambaj churi– nirca. 

27Shinallataj yachacujtapish: –Riqui, paimi cambaj mama– nirca. Chai pachamantami 

yachacujca, Jesuspaj mamataca paipaj huasiman pusharca. 

28Chai q'uipaca, Jesusca ña tucuita tucuchishcata yachashpa, Quillcachishcapi nishca 

pajtachunmi: –¡Yacunanca!– nijpi, 

29soldadocunaca shuj mangapi vinagre junda tiyacujpimi, esponjata satishpa hisopo 

caspi puntapi churashpa, Jesuspaj shimiman pajtachirca. 

30Jesusca vinagreta ubyashpaca: –¡Ña tucuchishcami!– nishpaca, umata huarcushpa 

paipaj espirituta Taita Diosman mingashpa huañurcallami. 

Jesuspaj costillapi lanzahuan satishcami 

31Chai punllaca, Pascuapaj judiocuna allichirinami carca. Chaimantami samana 

punllapajca, huañushcacuna cruzpi ama saquirichun, changacunata p'aquishpa 

paicunata anchuchichun Pilatota nigrircacuna. (Chai samana punllapica jatun fiestami 

cana carca). 

32Chaimi soldadocunaca Jesushuan chacatashcacunapajman chayashpaca, caishujpaj 

chaishujpajtapish changacunata p'aquircacuna. 

33Jesuspajman c'uchuyashpaca, paitaca ña huañushca cajta ricushpami, 

changacunataca mana p'aquircacuna. 

34Shuj soldadollami paitaca costilla quinripi lanzahuan satijpi yahuarndij, yacundij 

llujshirca. 

35Chashna tucushcata ricujmi huillani. Chashna ricushcataca ima shina cashcatataj 

yachashcamantami huillani. Cancunapish crichunmi, chashnaca huillani. 

36Tucui caicunaca: “Paipaj tulluca shujllapish mana p'aquishcachu canga” nishpa 

Quillcachishcapi nishca pajtachunmi, chashnaca tucurca. 

37Shinallataj Taita Dios Quillcachishca shujtajpipish: “Paita lanzahuan satijtapish 

ricungacunami” nicunmi. 

Jesusta pambashcami 
(Mt 27:57–61; Mr 15:42–47; Lc 23:50–56) 

38Tucui chaicuna chashna tucushca q'uipami Arimateamanta Joseca, Jesuspaj cuerpota 

apangapaj Pilatota mañagrirca. Pilatoca apailla nijpimi, Jesuspaj cuerpotaca apashpa 

rirca. Joseca judiocunata manchashcamanta, pacalla Jesuspaj yachacujmi carca. 

39Sarunman Jesuspajman tuta shamuj Nicodemopishmi shamurca. Paica mishquijllata 

ashnacujta, mirrahuan, aloehuan chagrushcatami, patsaj libra shinata apamurca. 

40Paicuna Jesuspaj cuerpota apashpaca, judiocuna ima shina ruraj cashca 

shinallatajmi, mishquijllata ashnacujhuan churashpa linsocunahuan pilluchircacuna. 

41Chai chacatashca c'uchullapimi, shuj huerta tiyarca. Chai huertapica pita manaraj 

churashca, mushuj jutcumi tiyarca. 

42Pascuapaj judiocuna allichirina punlla ñalla tucurigrijpimi, chai jutcupish 

c'uchullapi cashcamanta, Jesuspaj cuerpotaca chaipi churarcacuna. 

JUAN 20 

Jesús causarishcami 
(Mt 28:1–10; Mr 16:1–8; Lc 24:1–12) 

1Semana callari tutamanta manaraj alli pacarijpimi, Magdalamanta Mariaca, Jesusta 

pambashca jutcuman rirca. Chaiman chayashpaca, jutcumanta rumita 

anchuchishcatami ricurca. 

2Chaimantaca Simón Pedropajman, Jesús c'uyashca caishuj yachacujpajmanpish 

callpashpa rishpami paica: –Mandaj Jesustaca jutcumanta apashcacunamari. 

Maipichari churarcacuna, mana yachanchijchu– nirca. 

3Chaimi Pedropish, caishuj yachacujpish llujshishcahuan jutcuman rircacuna. 

4Ishquindij callpashpa rishpaca caishuj yachacujca, Pedrota mishashpami jutcumanca 

punta chayagrirca. 

5Paica cumurishpa ricushpami, linsocunalla chaipi cajta ricurca. Ashtahuanpish mana 

yaicurcachu. 

6Simón Pedroca, paipaj q'uipa chayashpaca jutcuman yaicujta rishpami linsocunalla 

chaipi cajta ricurca. 

7Jesuspaj umata c'hungullichishca linsoca, mana caishuj linsocunahuanchu cashca 

carca. Pilluchishpa ch'ican churashcami cashca carca. 

8Chai q'uipami, jutcuman punta chayaj caishuj yachacujpish yaicurca. Chaita 

ricushpami crirca. 

9Quillcachishcapi nishca shina: Huañushcacunapaj chaupimanta Jesús causarinataj 

cashcataca, manaraj entendircacunachu. 

10Chashna ricushpaca yachacujcunaca paicunapaj huasiman tigrarcallacunami. 

Magdalamanta Mariaman Jesús ricurishcami 
(Mr 16:9–11) 

11Ashtahuanpish Mariaca jutcu c'uchupi canllallaman huacacushpami, chai jutcu 

ucuta cumurishpa ricurca. 

12Chashna ricushpaca Jesuspaj cuerpota maipi churashca cashcapi ishqui angelcuna 

yurajlla churanata churashca shujca umaman, caishujca chaquiman tiyacujtami 

ricurca. 

13Chai angelcunaca: –Huarmi ¿imamantataj huacacungui?– nijpi, chai huarmica: –

Ñuca Mandaj Jesustamari apashcacuna. Paita maipi churashcatamari mana yachani– 

nirca. 

14Shina nishcahuan tigrarishpa ricujpica, Jesusmi chaipi shayacushca carca. 

Ashtahuanpish paica Jesús cashcataca mana rijsircachu. 

15Jesusca: –Huarmi ¿imamantataj huacacungui? ¿Pitataj mashcacungui?– nijpimi, 

huertata allichijmi yuyashpa chai huarmica: –Mandaj Jesusta, can apashca cashpaca, 

maipi churashcata huillahuai, ñuca apangapaj– nirca. 

16Chaimi Jesusca: –¡María!– nijpi, pai tigrarishpaca: –¡Raboni!– nirca. (Raboni 

nishcaca: “Yachachij” nisha ninmi). 

17Chaimi Jesusca: –¡Ama ñucapi charirichu! ñuca Yayapajman manaraj 

huichiyanichu. Ñuca Yayapajman, cancunapaj Yayapajman, ñuca Taita Diospajman, 

cancunapaj Taita Diospajman huichiyagrinimi ninmi nishpa ñuca huauquicunaman 

huillagri– nircami. 

18Chaimi Magdalamanta Mariaca, Mandaj Jesusta ricushcata, tucui pai imalla 

nishcacunatapish yachacujcunaman huillagrirca. 

Yachacujcunaman Jesús ricurishcami 
(Mt 28:16–20; Mr 16:14–18; Lc 24:36–49) 

19Chai punllallataj semana callari ña tutayacujpimi, yachacujcunaca judiocunata 

manchashcamanta pungucunata huichcashpa tandanacushpa tiyacurcacuna. Chaipimi 

Jesusca paicunapaj chaupipi shayarishpaca: –¡Sumaj causai cancunahuan cachun!– 

nirca. 

20Chashna nishpaca paipaj maquicunata, costillatapishmi ricuchirca. Yachacujcuna 

Mandaj Jesusta ricushpaca, yallitajmi cushicurcacuna. 

21Jesusca cutinllatajmi paicunataca: –¡Sumaj causai cancunahuan cachun! Ima 

shinami Yaya ñucata cacharca, chashnallatajmi ñucapish cancunataca cachani– 

nircami. 

22Chashna nishpa paicunata p'ucushpaca cashnami nirca: –Jucha illaj Espirituta 

chasquichij. 

23Maijanpaj juchacunata cancuna perdonajpica, Taita Diospish paitaca perdonangami. 

Maijanpaj juchacunata cancuna mana perdonajpica, Taita Diospish paitaca mana 

perdonangachu– nircami. 

Jesús causarishcata Tomás mana crishcami 

24Ishqui huacharishca Tomasca chunga ishqui yachacujcunapuramantami carca. Paica 

Jesús ricurinapajca mana paicunahuanchu carca. 

25Tomás chayamujpica caishuj yachacujcunaca: –Mandaj Jesustami ricurcanchij– 

nijpimi paica: –Paipaj maquicunapi clavocuna jutcushcata mana ricushpa, ñuca dedota 

clavocuna jutcushcapi mana satishpa, paipaj costillapi ñuca maqui dedota mana 

satishpaca, mana crishachu– nirca. 

26Pusaj punlla q'uipami, cutin chai yachacujcunaca, Tomasndij huasi pungucunata 

huichcarishca tiyacurcacuna. Jesusca pungucuna huichcashca cajllapitaj yaicushpa 

paicunapaj chaupipi shayarishpaca: –¡Sumaj causai cancunahuan cachun!– nirca. 

27Chaipimi Jesusca Tomastaca: –Cambaj dedota ñuca maqui chugripi churashpa ricui. 

Cambaj maquita chutashpa, ñuca costillas quinripi sati. Ama mana crij caichu, 

ashtahuanpish crij cairi– nijpimi, 

28Tomasca: –¡Ñucata Mandaj, ñuca Taita Dioslla!– nirca. 

29Chaimi Jesusca: –Tomás, ñucataca ricushcallamantami canca cringui. Ñucata mana 

ricushpapish crijcunaca, cushichishcacunami– nirca. 

Cai librotaca imapaj quillcashca cashcami 

30Jesusca paipaj yachacujcunapaj ñaupajpica, pi mana ruraipajcunataca achcatami 

rurarca. Chaicunataca cai libropica mana quillcashcachu. 

31Jesustaca Quishpichij Cristo cashcata, Taita Diospaj Churi cashcatapish crishpa 

paimanta huiñai causaita charichunmi cai tucui quillcataca quillcashca. 

JUAN 21 

Canchis yachacujcunaman Jesús ricurishcami 

1Chai q'uipaca Tiberias cucha c'uchupimi, Jesusca cutin paipaj yachacujcunaman 

ricurirca. Chaipica cashnami tucurca: 

2Simón Pedrondij, ishqui huacharishca Tomasndij, Galileapi caj Canamanta caj 

Natanaelndij, Zebedeopaj churicunandij, shujtaj ishqui paipaj yachacujcunandijmi 

chaipica tandacushca carca. 

3Chaipimi Simón Pedroca: –Chalhuacunata japinamanmi rigrini– nijpi, 

caishujcunapish: –Ñucanchijpish canhuanmi rishun– nircacuna. Chaimantaca shuj 

barcopi llujshishpami tucuicuna rirca. Ashtahuanpish chai tutaca, ima chalhuata mana 

japircacunachu. 

4Ñalla pacarimugrijpimi, Jesusca cucha uripi ricurirca. Yachacujcunaca, Jesús 

cashcataca mana yacharcacunachu. 

5Jesusca paicunataca: –Huahuacuna, ¿imallatapish micungapaj charinguichijchu?– 

nijpi, paicunaca: –¡Mana imata charinchijchu!– nircacunami. 

6Chaimi Jesusca: –Barcopaj alli ladoman linchita shitaichij, japinguichijmi– nijpi 

paicuna shitashpaca, achca chalhuacuna linchipi junda cajpimi, ña mana llujshichi 

tucurcacuna. 

7Chaimantami Jesuspaj c'uyashca yachacujca, Pedromanca: –¡Paica Mandaj 

Jesusmari!– nirca. Simón Pedroca, Mandaj Jesusmari nijta uyashpaca, churanata 

llujshichishca cashpami churanata churarishcahuan yacuman shitarishpa Jesuspajman 

rirca. 

8Caishuj yachacujcunaca, linchi junda chalhuata barcohuan aisashpami rircacuna. 

Allpaman chayanapajca, iscun chunga metro shinallami illarca. 

9Barcomanta allpaman uriyashpaca, nina jahuapi shuj chalhua cusaricujta, 

tandatapishmi ricurcacuna. 

10Jesusca paicunataca: –Cunan cancuna japimushca asha chalhuacunata apamuichij– 

nircami. 

11Simón Pedro barcoman huichiyashpaca, linchitaca allpamanmi aisarca. Linchipica 

153 jatun chalhuacuna junda cajpipish, linchica mana lliquirircachu. 

12Chai q'uipami Jesusca: –Shamuichij, micunguichij– nirca. Chaipica Mandaj Jesús 

cashcata yachashcamantami, yachacujcunaca: “¿Canca pitaj cangui?” nishpa maijan 

mana tapurcacuna. 

13Jesús c'uchuyashpaca, tandata japishpami paicunaman curca. Shinallatajmi 

chalhuatapish curca. 

14Huañushcacunapaj chaupimanta causarishca q'uipaca, caihuanca quimsa cutinmi 

Jesusca paipaj yachacujcunaman ricurirca. 

Jesusca Simón Pedrotaca ñuca ovejacunata michingui nishcami 

15Micushca q'uipami Jesusca, Simón Pedrotaca: –Jonaspaj churi Simón, ¿canca 

ñucataca caicunata yallichu c'uyangui?– nijpi paica: –Ari Mandaj Jesús, ñuca canta 

c'uyashcataca quiquinllataj yachanguimi– nijpi Jesusca: –Ñuca bachujcunata 

cuidangui– nirca. 

16Jesusca cutinmi: –Jonaspaj churi Simón, ¿Ñucataca c'uyanguitajchu?– nijpi, 

Pedroca: –Ari Mandaj Jesús, quiquinta ñuca ima shina c'uyaj cashcataca quiquinllataj 

yachanguimi– nijpi Jesusca: –Ñuca ovejacunata michingui– nirca. 

17Jesusca caihuanca quimsa cutinmi: –Jonaspaj churi Simón, ¿Ñucataca 

c'uyanguichu?– nirca. Caihuanca quimsa cutin: “¿Ñucataca c'uyanguichu?” nijpimi 

Pedroca llaquirishpa: –Mandaj Jesús, quiquinca tucuitami yachangui. Quiquinta ñuca 

ima shina c'uyaj cashcataca quiquinllataj yachanguimi– nijpi Jesusca: –Ñuca 

ovejacunata cuidangui. 

18Canca chairaj cashpaca, canllataj chumbillirishpami, can maiman risha nishcaman 

rij carcangui. Ashtahuanpish yuyajyashpa cambaj maquicunata chutajpica, shujtaj 

chumbillichishpami, can mana risha nishcamanpish pushanga. Chaica chashnatajmi 

canga– nircami. 

19Chashna nishpaca, Pedro ima shina huañushpa Taita Diosta jatunyachina cashcata 

entendichunmi, chashna nirca. Chai q'uipaca: –Ñucata cati– nircami. 

Jesuspaj c'uyashca yachacujmi 

20Pedro tigralla ricushpaca, Jesuspaj c'uyashca yachacuj caticujtami ricurca. Chai 

yachacujllatajmi sarun micucujpica, Jesuspi huancarishpa: “Mandaj Jesús ¿Canta 

huañuchichun japichijca pitagari?” nishpa tapujca carca. 

21Chai yachacujta Pedro ricushpaca: –Mandaj Jesús, paica ¿imataj tucunga?– nijpi, 

22Jesusca: –Ñuca munajpica, ñuca tigramungacama paica causacuchun canca ¿ima 

ninatataj charingui? Canca ñucata catilla– nirca. 

23Jesús chashna nijpimi, paipaj yachacujcunapurapica chai yachacujca mana 

huañungachu ninacushpa, huasha huasha parlanacurcacuna. Mana huañuna 

cashcataca, Jesusca mana nircachu. Ashtahuanpish: “Ñuca munajpica, ñuca 

tigramungacama paica causacuchun, canca ¿ima ninatataj charingui?” nircallami. 

24Chai mana huañungachu nicushca yachacujmi caicunataca huillashpa quillcan. Pai 

huillashcacunaca tucui chashnataj cashcatami yachanchij. 

25Jesús rurashcacunaca, ashtahuan tiyanrajmi. Chai tucuicunata quillcasha nijpica, cai 

pachapica librocunata maipi churanapajca mana pajtanmanchu yuyanimi. Chashna 

cachun. 

HECHOS 

HECHOS 1 

Jucha illaj Espirituta cusha nishcami 

1C'uyashca Teófilo. Sarunman ñuca quillcashpaca, callarimanta tucui imallata Jesús 

rurashcata, yachachishcataca, 

2jahua pachaman rina punllacama pai imallata rurashcataca ñami quillcarcani. Paica 

manaraj jahua pachaman rishpami pai agllashca apostolcunataca jucha illaj 

Espirituhuan imallata rurana cashcata mandarca. 

3Paicunamanmi Jesusca huañushca q'uipaca chuscu chunga punllacama pai causaj 

cashcata alli yachachun cutin cutin ricurirca. Chaipica Taita Dios mandacujpica ima 

shina cana cashcatami yachachirca. 

4Jesusca paicunahuan cashpaca, cashna nishpami mandarca: –Jerusalenmantaca 

amaraj ringuichij. Ñuca sarunman huillashca shinallataj ñuca Yaya cusha nishca jucha 

illaj Espíritu shamungacama shuyanguichij. 

5Juanca yacullahuanmi bautizarca. Ashtahuanpish cancunaca jucha illaj 

Espirituhuanmi asha punllacuna q'uipaca, bautizashca canguichij– nircami. 

Jahua pachaman Jesús rishcami 

6Chaipi tandanacushcacunaca: –Mandaj Jesús ¿cunanllatajchu ñucanchij llajtata 

mandacujpaj maquimanta quichushpa ñucanchij judiocunallataj mandaj cachun 

churangui?– nircacunami. 

7Chaimi Jesusca: –Chaitaca, ñuca Yayallami yachan. Cancunaca ima huata, ima 

punlla canata mana yachanachu canguichij. 

8Shina cajpipish jucha illaj Espíritu cancunapaj jahuaman shamujpimi, imatapish rurai 

tucuj canguichij. Chashna cashpami ñucamantaca Jerusalenpi, tucui Judeapi, 

Samariapi, cai pachapi tiyaj tucui llajtacunapi huillanguichij– nircami. 

9Tucui caicunata nishca q'uipami, paicuna ricucujpi Jesustaca jahua pachaman apajpi, 

paita p'uyu chasquishpa pacajpica, ña mana ricui tucurcacuna. 

10Jesús chashna rijta paicuna huichilla ricuracujpimi, ñapish ishqui runacuna yurajlla 

churanata churarishca paicunapaj c'uchupi ricurishpaca, 

11cashna nircacuna: –Galilea runacuna ¿ima nishpataj jahua pachata huichilla 

ricuracunguichij? Cancunapajmanta jahua pachaman apashca Jesusllatajmi, cutin 

tigramunga. Ima shinami pai rijta ricurcanguichij, chashnallatajmi shamunga– 

nircacunami. 

Matiasta Judaspaj randi agllashcami 

12Chai q'uipami Olivar shuti urcumantaca, Jerusalenman tigrarcacuna. Jerusalenmanta 

chai urcuca, samana punllapi purina shinallami carca. 

13Chaiman chayashpaca, paicuna pozacushca altibajo huasimanmi huichiyarcacuna. 

Paicunaca Pedro, Jacobo, Juan, Andrés, Felipe, Tomás, Bartolomé, Mateo, Alfeopaj 

churi Jacobo, Zelote nishca Simón, Jacobopaj huauqui Judaspishmi carcacuna. 

14Tucui paicunami maijan huarmicunandij, Jesuspaj mama Mariandij, Jesuspaj 

huauquicunandij shuj yuyailla tucushpa Taita Diosta mañashpa rogacurcallacuna. 

15(Chaipi tandanacushpa mañajcunaca, patsaj ishqui chunga shinami carca). Chai 

punllacunapimi Pedroca, paicunapaj chaupipi shayarishpa cashna nirca: 

16–Huauquicuna, jucha illaj Espíritu Davidta quillcachishcapi Judasmanta 

huillashcaca pajtanataj cashcamanta ñami pajtarca. Jesusta japijcunataca Judasmi 

Jesús maipi canman pushashpa rirca. 

17Judasca ñucanchijpurapimi carca. Judasca ñucanchijhuan Jesusmanta huillagrichun 

cayashcami carca. 

18Judas millaita rurashpa japishca cullquihuanca, allpatami randirca. Judasca 

jahuamanta urisingaman urmashpami, huijsa tugyajpi chunllullicunapish tallirirca. 

19Chaitaca, Jerusalenpi tucui causajcunami yacharcacuna. Chaimantami chai 

allpataca, paicunapaj quiquin rimaipica Aceldamata shutichircacuna. (Acéldama 

nishpaca, “Yahuar Allpa” nisha ninmi). 

20Salmos libropica, cashna nishpami quillcashca tiyacun: “Pai causashca huasica 

shitashca saquirichun, chaipi causajpish pi ama tiyachun”. “Paipaj ruranatapish shujtaj 

japichun” ninmi. 

21Chaimanta Mandaj Jesús ñucanchijpurapi causacujpiraj, ñucanchijhuan punllanta 

purij runacuna tiyanmi. 

22Paicunaca Jesusta Juan bautizacushca punllamanta Jesús jahua pachaman ringacama 

purijcunami. Jesús causarishcata ñucanchijhuan huillaj cachun, paicunamanta 

maijantapish shujta agllanatajmi canchij– nircami. 

23Pedro chashna nijpica, ishquitami ch'icanchircacuna. Shujca Justo nishca José shuti 

Barsabasmi carca. Caishujca Matiasmi carca. 

24Chaimi cashna nishpa, Taita Diosta mañarcacuna: “Jatun Dios canca, tucuicunapaj 

shungutami rijsingui. Cunan cai ishquimanta maijanta can agllashcata ñucanchijman 

ricuchihuai. 

25Paica can imalla rurai nishcata ñucanchijhuan rurachun, apóstol canatapish 

japichun. Judasca millaita rurashpa urmashcamantami pai maiman rina cashcaman 

rin” nircacunami. 

26Mañashca q'uipa sorteajpica Matiaspajmi urmarca. Paimi chunga shuj 

apostolcunahuan tandanacurca. 

HECHOS 2 

Taita Diospaj jucha illaj Espíritu shamushcami 

1Pentecostés punlla chayamujpica, Jesusta catijcunaca tucuicuna tandanacushpa shuj 

yuyaillami carca. 

2Paicuna chashna tandancushca cajpica, ñapish shuj jatun huaira huajiashpa p'ucuj 

shina jahua pachamanta shamushpami paicuna tiyacun huasipi jundarca. 

3Chaica nina lunyacuj shina ricurishpami, c'allucunatajlla asha asha p'itirishpa chaipi 

tiyacujcunapaj jahuapi tiyarirca. 

4Chaimantaca tucuicunami jucha illaj Espirituhuan junda tucurcacuna. Espíritu 

rimachishca shinallatajmi, shujtaj rimaicunapi rimai callarircacuna. 

5Tucui llajtacunapi causacushca judiocunami chai punllapica Jerusalenman 

shamushpa chaipi causacurcacuna. Paicunaca Taita Diosta yuyarijcunami carcacuna. 

6Chai huajiashcata uyashpaca, chai tucuicunami tandanacumurcacuna. Paicunaca 

paicunapaj quiquin rimaipi rimacujta uyashpami musparircacuna. 

7Musparinacushpa mancharishpami cashna nircacuna: –Riquichij, ¿manachu tucui cai 

rimacujcunaca galileocunalla? 

8¿Ima shinataj ñucanchij huacharimanta pacha rimashca rimaipi rimacujta 

uyanchijchu imamí? 

9Ñucanchijca ch'ican ch'ican cai llajtacunamantami canchij. Partomanta, Medomanta, 

Elammanta, Mesopotamiamanta, Judeamanta, Capadociamanta Pontomanta, 

Asiamanta, 

10Frigiamanta, Panfiliamanta, Egiptomantami canchij. Shinallataj Cirenemanta 

chainijman caj África llajtapi caj llajtacunamantapish, Romamantapishmi caipi 

causacunchij. Huaquincunaca judiocunataj, huaquincunaca judio tucushcacunami 

canchij. 

11Cretamanta, Arabiamantapishmi caipi canchij. Tucuicunami Taita Dios chai tucui 

allita rurashcataca, ñucanchij quiquin rimaipi uyanchij– ninacurcacunami. 

12Chashna tucuicuna musparishpa mancharishpami imapaj chashna cashcata mana 

entendishpa caishuj chaishuj: –¿Imatashi caica nisha nin?– ninacurcacuna. 

13Ashtahuanpish shujtajcunaca: –Llullu vinohuanmari machashcacuna– nishpami 

asircacuna. 

Pedro punta huillai callarishcami 

14Chaipimi Pedroca, chunga shuj apostolcunandij shayarishpaca, sinchita rimashpa 

cashna nirca: “Judiocuna, Jerusalenpi tucui causajcuna, tucui chaicuna imata nisha 

nishcata entendingapajca ñuca huillashcata alli uyapaichij. 

15Cunan iscun horas tutamantallamari, maitataj ñucanchijca cancuna yuyashca shina, 

machashcacunaca cashun ari. 

16Tucui caicunaca profeta Joel cashna nishcamari pajtacun: 

17“Taita Diosca cashnami nishca: Q'uipa punllacunapica, ñuca Espiritutami 

tucuicunapaj jahuapi tallisha. Chaipica cancunapaj churicuna, ushushicunapishmi 

Taita Dios huillachishcata huillangacuna. Cancunapaj q'uipa huiñaicunaca, muscuipi 

shinami ricungacuna. Cancunapaj yuyajcunapish muscungacunami. 

18Chai punllacunapica ñucapajta ruraj c'aricunapi, huarmicunapimi ñuca Espirituta 

tallisha. Chaipica ñuca huillachishcatami huillangacuna. 

19Jahua pachapica, pi mana ricushca mancharinatami ricuchisha. Cai pachapipish pi 

mana ricushca mancharinata rurashpami yahuarta, ninata, p'uyul cushnitapish 

ricuchisha. 

20Intica amsayangami, lunapish yahuarmi tucunga. Jatun Dios shamuna punllapajmi 

chashna tucunga. 

21Chaipica Mandaj Jesuspaj shutipi maijanpish mañajca quishpichishcami canga” 

ninmi. 

22Tucui israelcuna, cai huillashcata uyaichij: Nazaretmanta Jesustami Taita Diosca pai 

cachashca cashcata ricuchingapaj, pi mana ricushcata rurachirca. Shinallataj pi mana 

ruraipajcunatapish, mancharinacunatapishmi rurachirca. Chaitaca tucui cancunallataj 

yachanguichijmi. 

23Chaitaca Taita Diosca pai yachaj cashcahuanmi ima shina canata ñaupaman 

allichirca. Chaimantami cancunaca paitaca japishpa millai runacunapaj maquipi 

churashpa, chacatashpa huañuchichircanguichij. 

24Chashna rurajpipish, Taita Diosmi paitaca llaqui nanai huañuimanta cacharichishpa 

causachirca. Chaimanta paitaca, huañuica mana imata ashtahuan rurai tucunchu. 

25Davidpish Jesusmantaca cashnami nin: “Jatun Diostaca ñuca c'uchupimi punllanta 

ricurcani. Ñuca alli ladopi cajpimi, ñucaca imata mana manchani. Ñucata ama pi 

manchachichunca paica ñuca alli ladopimi. 

26Chaimanta ñuca shunguca cushicurcami. Ñuca c'alluhuanpish cushicushpami 

cantani. Ñuca aichapish Taita Diospi shunguta churashpami samarin. 

27Ñuca almataca Hadespi mana saquinguichu. Jucha illaj cambaj runataca ismuchun 

mana saquinguichu. 

28Huiñai causaiman chayachij ñantapish canmi rijsichircangui. Can ñucahuan 

cashcamantami, yallitaj cushicuni” ninmi. 

29Huauquicuna, callari yaya Davidmantaca mana manchashpami huillai tucuni. Paica 

huañurcami, pambashcami carca. Paita maipi pambashcatapish cunancama 

yachanchijmi. 

30Davidca profetami carca. Chaimantami paitaca Taita Diosca cambaj huahua 

huahuamantami Quishpichij Cristoca shamushpa, can mandashpa tiyarinapi tiyaringa 

nirca. Taita Diosca pai rurasha nishcataca pajtachinataj cashcataca Davidca 

yacharcami. 

31Davidca Cristo causarina cashcataca ñaupaman ricushca shina cashpami paipaj 

almataca, Hadespi mana saquingachu, paipaj aichatapish ismuchun mana saquingachu 

nishpa huillarca. 

32Chai Jesustami Taita Diosca causachirca. Chaitami ñucanchijca tucui ricushcata 

huillajcuna canchij. 

33Paitami Taita Diosca jatun canapi churashpa, paipaj alli ladoman tiyachirca. 

Chaimantami Taita Diosca pai cusha nishca jucha illaj Espirituta Jesusman cujpi, 

paica ñucanchijman cun. Chaitami cunan cancunaca ricucunguichij, uyacunguichij. 

34Mana Davidchu jahua pachamanca chashna tucushpa rirca. Paillatajmi cashna nin: 

“Jatun Diosca ñucata Mandajtaca cashnami nirca: Canca ñuca alli ladoman tiyari. 

35Canta p'iñajcunata cambaj chaqui sarunapi ñuca churangacama” ninmi nishcami. 

36Tucui israelcunami caitaca allitaj yachana canguichij. Chai cancuna chacatashca 

Jesusllatatajmi Mandaj cachunpish, Quishpichij Cristo cachunpish Taita Diosca 

churarca” nircami. 

37Chaita uyashpaca, shungumanta llaquirishpami Pedrotapish, caishuj 

apostolcunatapish: –Huauquicuna, ¿imatataj rurana canchij?– nijpi, 

38Pedroca: –Taita Diosman cutirichij, cancunapaj juchacunata perdonachun Taita 

Dios cusha nishca jucha illaj Espirituta chasquingapaj Jesucristopaj shutipi 

bautizarichij. 

39Taita Dios cusha nishcaca cancunapajpish, cancunapaj huahuacunapajpish, tucui cai 

pachapi cajcunata ñucanchij Jatun Dios maijanllata quishpichisha 

nishcacunapajpishmi– nircami. 

40Pedroca ashtahuan shujtaj shimicunahuan cunashpa yuyachishpaca: –Cai punllapi 

causacuj millaicunahuan, ama llaquichishca cangapajca llujshimuichij– nircami. 

41Chai huillashcata cazujcunaca bautizarircacunami. Chai punllaca, quimsa huaranga 

shinami mirarishpa caishuj crijcunahuan tandanacurcacuna. 

42Paicunaca apostolcuna yachachishcata yachana yuyailla yachashpami catircacuna. 

Caishujhuan, chaishujhuanpish shuj shinallami carcacuna. Jesús huañushcata 

yuyarishpa tandata chaupishpa micunapipish, Taita Diosta mañanapipish tucuicuna 

shuj shinallami catircacuna. 

Punta crijcunapaj causaimi 

43Apostolcunaca mancharinacunata, pi mana ruraipajcunatapish achcatami 

rurarcacuna. Chaimantami tucuicunaman achca manchai shamurca. 

44Tucui crijcunami shuj yuyailla carcacuna. Paicuna tucui ima charinacunapish 

tucuicunapajmi carca. 

45Paicunapaj allpacunatapish, ima charishcacunatapish c'aturcacunami. Chai 

cullquitaca, caishuj chaishujmanmi imalla illashcapaj chaupircacuna. 

46Taita Diospaj huasipipish, punllantami shuj yuyailla tandanacurcacuna. Jesús 

huañushcata yuyarishpa tandata micunatapish paicunapaj huasicunapipish 

micurcacunami. Chaitaca tucuicuna cushicushpa alli shunguhuanmi micurcacuna. 

47Taita Diosta chashna alabajpi chaita ricujcunaca tucuicunami paicunahuanca alli 

carca. Mandaj Jesusca pai quishpichina cashcacunataca quishpichishpa punllantami 

tandanacushca crijcunahuan mirachirca. 

HECHOS 3 

Suchu runata Pedro alliyachishcami 

1Pedroca Juandijmi chaupi chishi shinata, Taita Diospaj huasipi Taita Diosta mañagrij 

cashcamanta Taita Diosta mañangapaj rirca. 

2Chaipica huacharimanta pacha suchu runami tiyarca. Paitaca Taita Diospaj huasiman 

yaicuna Sumaj nishca pungupimi, punllanta saquij apajcuna carca. Chaipimi Taita 

Diospaj huasiman yaicujcunata mañashpa tiyaj carca. 

3Pedrondij, Juandij Taita Diospaj huasiman yaicugrijta ricushpami, chai runaca 

imallatapish cuchun nishpa mañarca. 

4Pedroca, Juandij paita ricushpami: –Ñucanchijta ricui– nirca. 

5Chaimi chai runaca imallatapish cungapishchari nishpa paicunata chapacurca. 

6Chaimi Pedroca: –Ñucaca cullquita curita mana charinichu. Chaipaj randica ñuca 

imata charishcatami cuni: Nazaretmanta Jesucristopaj shutipi jatarishpa, puri– nirca. 

7Chaimi alli maquimanta japishpa jatarichinca, chai runapaj chaqui mucucunaca 

sinchiyarijpi, 

8saltashpa, shayarishpa puri callarirca. Chaimantaca paicunahuanmi Taita Diospaj 

huasimanca purishpa, saltashpa, Taita Diosta alabashpa yaicurca. 

9Paitaca tucuicunami puricujta, Taita Diosta alabacujta ricurcacuna. 

10Chai suchu runataca, Taita Diospaj huasi Sumaj nishca pungupi, mañashpa tiyaj 

cashcatami rijsircacuna. Chaimantami ima shinashi chashnaca tucurca nishpa, yallitaj 

mancharircacuna. 

Pedroca caihuanca ishqui cutin huillashcami 

11Pedroca, Juandij Salomonpaj corredorpi shayacujpimi, suchu cashcata alliyachishca 

runaca paicunapi charirishca shayacurca. Chaita ricushpaca tucuicuna achcata 

mancharinacushpami paicuna shayacunman tandanacurcacuna. 

12Chaita ricushpami Pedroca: “Israelcuna, ¿ima nishpataj mancharishca canguichij? 

¿ima nishpataj ñucanchijta ricuracunguichij? ¿Ñucanchij imatapish rurai tucuj 

cashcamanta, Taita Diosta cazuj cashcallamanta alliyachishcatachu yuyanguichij? 

13Ñucanchij ñaupa yaya Abrahampaj, Isaacpaj, Jacobpaj Taita Diosmi paipaj Churi 

Jesucristota jatunyachirca. Paitami cancunaca Pilatopajman pusharcanguichij. Pilato 

cacharisha nijpipish, paipaj ñaupajpimi ama cacharichu nircanguichij. 

14Cancunaca ima Jucha Illaj, Cashcata Rurajtaraj mana cacharichishpami, huañuchij 

runataraj cacharichun mañarcanguichij. 

15Ashtahuanpish cancunaca Causaita Cujtarajmi huañuchircanguichij. Paitami Taita 

Diosca, huañushcacunapaj chaupimanta causachirca. Ñucanchijca chaita ricushcata 

huillajcunami canchij. 

16Ñucanchijca cai runataca Jesús alliyachinatami crircanchij. Chaita crijpi Jesús 

alliyachijpimi, cancuna rijsishca cunan ricucun runaca tucui cancunapaj ñaupajpi 

allitaj alliyachishca shayacujta cancunallataj ricucunguichij. 

17Caipi caj tucui huauquicuna, cancunapish, cancunapaj mandajcunapish imata 

ruracushcata mana yachashpa Jesusta huañuchishcatami yachani. 

18“Cristoca jatun llaquita apangami” nishpa profetacunata ñaupaman pai 

huillashcatami Taita Diosca pajtachishca. 

19Chaimanta cancunapaj juchacunata p'ichachunca, mana allita ruracushcata 

saquishpa paipajlla tucuichij. Chaimi Jatun Diosca cushicushpa causana punllacunata 

cunga. 

20Ñaupaman cachasha nishpa huillachishca Jesucristota cachashpami Taita Diosca 

chashnaca ruranga. 

21Jesusca tucuita mushujyachina punllacuna chayamungacamami, jahua pachapi 

canga. Chashna tucunataca Taita Diosca paipaj jucha illaj profetacunatami ñaupaman 

huillachishca. 

22Chaimi Moisespish ñucanchij ñaupa yayacunamanca cashna nishca: “Cancunapaj 

Mandaj Jatun Diosca, ñucata cachashca shinallatajmi cancunapuramanta shuj 

profetata cachanga. Tucui pai ima nishcata cazunguichij. 

23Chai profeta yachachishcata maijanpish mana uyajpica, Taita Diospajlla 

cajcunapuramanta llujshichishcami canga” ninmi. 

24Samuelmanta callarishpami profetacunaca tucuicuna cai punllacuna imalla tucuna 

cashcataca ña huillarcacuna. 

25Cancunaca profetacunapaj huahuacuna, ñucanchij yayacunaman Taita Dios cushami 

nishpa ari nishcata japijcunami canguichij. Chashna cana cajpimi Taita Diosca 

Abrahamtaca: “Cambaj huahua huahuamantami cai pachapi causajcunaca tucuicuna 

allicunata chasquingacuna” nishca. 

26Taita Diosca paipaj Churita causachishpaca, cancunaman allicunata cuchunmi 

cancunapajmanraj cacharca. Cancunataca cada quiquinta millaita ruracushcata 

saquichingapajmi chashna cacharca” nircami. 

HECHOS 4 

Pedrotapish Juantapish mandajcunapuralla tandanacushcapajman pushashcami 

1Chaipi cajcunaman paicuna chashna huillacujpirajmi, curacunaca Taita Diospaj 

huasita cuidajcunata pushajcunandij, saduceocunandij ñapish paicunapajman 

chayarcacuna. 

2Jesucristohuan shujlla tucushca cashpallami huañushcacunapaj chaupimanta 

causarinaca tiyan nishpa yachachicujpimi p'iñarircacuna. 

3Chaimi paicunata japishpaca ña chishi cashcamanta cayandij punllacama carcelpi 

churarcacuna. 

4Chashna rurajpipish paicuna huillashcata uyajcunaca achcacunami crircacuna. 

C'aricunallami pichca huaranga shina carca. 

5Cayandij punllaca llajtata mandajcuna, cunaj yuyajcuna, mandashcacunata 

quillcajcunapishmi Jerusalenpi tandanacurcacuna. 

6Chaipica curacunata jatun pushaj Anás, Caifás, Juan, Alejandro, curacunata jatun 

pushajcunapaj tucui familiacunapishmi carca. 

7Pedrota Juanta paicuna tandanacushcapaj ñaupajman pushamushpaca: –¿Pi 

mandajpitaj, pipaj shutipitaj cancunaca tucui caicunataca ruranguichij?– nijpi, 

8Pedroca, jucha illaj Espirituhuan junda cashpami cashna nirca: –Llajtata mandajcuna, 

Israelcunata cunaj yuyajcuna: 

9Cunan shuj ungushca runata alliyachishpa paipaj allita rurashcamantachu “¿ima 

shinataj paita alliyachircanguichij?” nishpa tapunguichij. 

10Cancuna tapushcataca cancunapish, Israelpi tucui causajcunapish yachachun 

huillasha. Nazaretmanta Jesucristotaca, cancunami chacatashpa huañuchircanguichij. 

Cancuna huañuchijpipish Taita Diosmi paitaca huañushcacunapaj chaupimanta 

causachirca. Paipaj shutipi alliyachijpimi, cai runaca cancunapaj ñaupajpi alliyashca 

shayacun. 

11Chai Jesustaca cancunaca huasita rurajcuna mana nishpa rumita shitaj shinami 

rurarcanguichij. Ashtahuanpish chai rumillatajmari huasita rurangapaj callaripi 

churana rumi tucushca. 

12Ashtahuanpish pi shujtaj Quishpichijca mana tiyanchu. Cai pachapi causajcunata 

quishpichichunca Taita Diosca pi shujtajtaca mana cushcachu. Jesusllami quishpichi 

tucun– nircami. 

13Pedropish, Juanpish mana manchashpa rimajta uyashpami mandajcunaca: –¿Ima 

shinataj mana jatun yachanaman rishca yanga runacunaca chashna rimanchu imamí?– 

nishpami achcata mancharircacuna. Chashna nicushpapish paicunataca, Jesushuan 

purijcuna cashcatami yuyarircacuna. 

14Chai alliyachishca runapish, Pedrohuan, Juanhuan shayacujta ricushpa paicunataca, 

imata mana ni tucurcacunachu. 

15Chaimantami paicunataca mandajcunapuralla tandanacushcamanta llujshichishpa 

paicunapuralla parlanacushpa, 

16cashna nircacuna: –¿Imatataj cai runacunataca rurashun? Paicunaca pi mana rurai 

tucuipaj mancharinataca Jerusalenpimi rurashpa ricuchin. Tucui chaipi causajcunami 

chashna rurashcataca alli yachancuna. Chaimanta mana chashnachu rurashca 

nishpapish mana ni tucunchijchu. 

17Shina cajpipish paicuna chashna ruracushcaca, ama ashtahuan yacharichun, 

cunanmanta pacha chai runapaj shutimantaca, ama piman huillachun 

manchachishunchij– nircacunami. 

18Paicunata cayashpaca: –Chai Jesús ima shina tucushcataca ñataj piman 

rimanguichijman, yachachinguichijman– nishpami mandarcacuna. 

19Chaipica Pedroca, Juandijmi paicunamanca cashna cutichircacuna: –Taita Diosta 

cazunapaj randica ¿cancunata cazunachu alli? Chaitaca cancunallataj Taita Diospaj 

ñaupajpi alli yuyarichij. 

20Ñucanchij imallata ricushcata, uyashcata huillanataca mana saqui tucunchijchu– 

nircacunami. 

21Paicuna pi mana rurai tucuipajta rurajta ricushpa, tucuicuna Taita Diosta allimari 

cangui nicushcamantami ima shina mana llaquichi tucurcacuna. Chaimantami chai 

runamantaca ñataj piman huillanguichijman nishpa manchachishca q'uipaca 

cacharishpa cacharcallacuna. 

22Pi mana alliyachipajta alliyachishca runaca, chuscu chunga huatacuna yallitami 

charirca. 

Mana manchashpa Jesucristomanta huillaj cangapaj mañashcami 

23Mandajcuna cacharishpa cachajpi caishuj crijcunapajman shamushpaca, curacunata 

pushajcuna, cunaj yuyajcunapish imalla nishcatami tucuita parlarcacuna. 

24Chaita uyashpaca, tucuicunami shuj yuyailla Taita Diostaca cashna nishpa 

mañarcacuna: “Tucuicunapaj jahuapi caj Jatun Dios, canca jahua pachata, cai pachata, 

mama cuchata, chaicunapi tucui imalla tiyajcunatapish ruraj Taita Diosmi cangui. 

25Cambajta ruraj Davidtami cashna huillachircangui: “Mana judiocunaca ¿ima 

nishpataj p'iñarincuna? Llajtapi cajcunapish ¿ima nishpataj yangata yuyancuna? 

26Cai pachata jatun mandajcunapish, llajtacunata mandajcunapish Jatun Diostapish, 

pai cachashca Cristotapish p'iñashpami shuj yuyailla tandanacun” nishcami. 

27Chashna nishca shinallatajmi cai pueblopica, Herodesca, Poncio Pilatohuan, 

israelcunaca mana israelcunahuan tandanacurcacuna. Paicunaca Quishpichij cachun 

churashca cambaj jucha illaj Churi Jesusta p'iñashpami, shuj yuyailla tucurcacuna. 

28Can ñaupaman chashna rurasha nishpa yuyarishca shinallatajmi, paicunaca 

rurarcacuna. 

29Jatun Dioslla cunanca paicuna manchachishun yuyashpa jarcashcata ricuhuai. 

Ñucanchij cambajta rurajcunataca, canmanta huillangapaj imatapish mana manchana 

yuyaita cuhuai. 

30Quiquinca tucuita rurai tucuj cashcahuan ñucanchijtaca ungushcacunata 

alliyachijcunata, ricuchinacunata rurajcunata, pi mana ruraipajta rurajcunata cambaj 

Churi Jesushuan rurahuai” nishpami mañarcacuna. 

31Chai q'uipaca, paicuna tandanacushpa tiyacun huasimi chujchurca. Paicunaca 

tucuicunami jucha illaj Espirituhuan junda carcacuna. Chashna cashpami Taita 

Diospaj Shimitaca mana manchashpa huillarcacuna. 

Tucui ima charishcacunapish tucuicunapajmi carca 

32Crijcunaca tucuicunami shuj shungulla, shuj yuyailla carcacuna. Pi mana “caica 

ñucapajmi, chaica ñucapajmi” nircachu. Tucui imalla charishcacunapish 

tucuicunapajmi carca. 

33Mandaj Jesús causarishcata paicuna ricushcataca, jatun poderhuanmi apostolcunaca 

huillarcacuna. Mana c'uyaipajta c'uyaica, tucui paicunapaj jahuapimi yallitaj carca. 

34Chaimantami paicunapurapica, maijanpish ima illaj mana carcacuna. Charijcunaca 

allpata, huasita c'atushpami chai cullquitaca apamujcuna carca. 

35Chai c'atushca cullquitaca apostolcunapajmanmi apamurcacuna. Chaimi paicunaca 

imata mana charijcunaman chaupishpa curcacuna. 

36Chipremanta José shuti levita runapish, paicunahuanmi carca. Paitaca apostolcunaca 

Bernabé nijcunami carca. (Bernabé nishcaca, “Cushichij” nisha ninmi). 

37Chai runaca pai charishca allpata c'atushpami, cullquita apamushpaca 

apostolcunaman curca. 

HECHOS 5 

Ananiaspish Safirapish llullashcami 

1Ananías shuti runapish, paipaj huarmi Safirahuanmi paicunapaj allpata c'aturca. 

2Chai c'atushca cullquitaca, chaupishpami huaquichirca. Chaitaca paipaj huarmipish 

yacharcami. Caishuj asha cullquitaca tucuita apamuj shinami apostolcunaman curca. 

3Chaimi Pedroca: –Ananías, ¿ima nishpataj cambaj shungupi Satanás jundachun 

saquircangui? ¿ima nishpataj allpata c'atushca cullquitaca mana tucui apamushpa, 

jucha illaj Espirituman llullarcangui? 

4Allpaca ¿manachu cambaj carca? C'atujpipish cullquica ¿manachu cambaj maquipi 

carca? ¿Ima nishpataj cambaj shungupi chashna millaita ruranata yuyarircangui? 

Mana runacunamanchu llullarcangui, Taita Diosmanmi llullarcangui– nircami. 

5Pedro chashna nijta uyashcahuan Ananiasca pambaman urmashpa huañurcallami. 

Chashna tucushcata uyajcunapish tucuicunami achcata mancharircacuna. 

6Chaipi caj q'uipa huiñaicunami Ananiastaca pilluchishpa pambagrircacuna. 

7Quimsa horas shina q'uipaca Ananiaspaj huarmipish chaimanmi yaicurca. Paica 

paipaj cusa ima tucushcataca mana yacharcachu. 

8Chaimi Pedroca: –¿Allpataca cancunaca chaillapichu c'aturcanguichij?– nishpa 

tapujpi, paica: –Ari, chaillapimi c'aturcanchij– nijpi, 

9Pedroca: –¿Ima nishpataj ishquindij shuj yuyailla tucushpa, Jatun Diospaj Espirituta 

umashun nishpa llullarcanguichij? Riqui, ñami canlla punguta cambaj cusata 

pambajcunaca yaicumucun. Cantapish paicunallatajmi apangacuna– nircami. 

10Pedro cashna nincami chai huarmipish paipaj ñaupajpi urmashpa huañurca. Chai 

q'uipa huiñaicunallataj yaicushpaca, chai huarmitaca huañushcata japishpami cusapaj 

c'uchullapitaj pambarcacuna. 

11Chashna tucushcata tucui uyajcunapajca tandanacushca crijcunapajpish, 

shujtajcunapajpish yallitaj manchaimi shamurca. 

Pi mana ruraipajcunatapish ricuchinacunatapish apostolcuna achcata rurashcami 

12Apostolcunataca pi mana ruraipajcunatapish mancharinacunatapish tucuicunapaj 

ñaupajpimi Taita Diosca achcata rurachirca. Crijcunaca Salomonpaj nishca 

corredorpimi, tucuicuna shuj yuyailla tandanacuj carca. 

13Shujtajcunaca paicunahuan tandanacunataca mancharcami. Shina cajpipish chai 

llajtapi causajcunaca tucuicunami paicunataca allicunami nijcuna carca. 

14C'aricunapish huarmicunapish Mandaj Jesusta crishpaca, achcacunami ashtahuan 

mirarircacuna. 

15Pedro pasacujpi paipaj llandu ungushcacunapaj jahuata pasashpa alliyachichunmi, 

ungushcacunataca camacunapi huanducunapi churashpa ñancunaman apamushpa 

churarcacuna. 

16Chai c'uchulla pueblocunamantapish ungushcacunata, mapa espiritucuna 

llaquichicushcacunatapish apashpami, achcacuna Jerusalenman shamurcacuna. 

Chaicunaca tucuicunatami alliyachirca. 

Pedrotapish Juantapish carcelpi churashcami 

17Chaipimi curacunata jatun pushajca paihuan caj saduceocunandij yallitaj 

p'iñarishpaca, 

18apostolcunata japishpa tucuicunata churana carcelpi churarcacuna. 

19Ashtahuanpish Jatun Diospaj shuj angelmi cárcel pungucunata tuta pascashpa, 

paicunata llujshichishpaca: 



2062 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

20“Richij, Taita Diospaj huasipi shayarishpa, ima shina mushuj causaiyuj tucunata 

huillaichij” nirca. 

21Chaita uyashpaca manaraj alli pacarijpimi, Taita Diospaj huasiman rishpa 

yachachircacuna. Chaicamaca curacunata jatun pushajca, tucui paihuan cajcunandij 

mandajcunapuralla tandanacushcapi tandanacungapajmi israelcunata, cunaj 

yuyajcunata tandachirca. Chai q'uipami, apostolcunata carcelmanta pushamuchun 

cacharca. 

22Ashtahuanpish guardiacuna chayashpa, paicunata carcelpi mana japishpa 

huillanaman tigrashpami, 

23cashna nircacuna. “Carceltaca alli huichcashcatami japircanchij. Carcelta 

cuidajcunapish canlla pungucuna ñaupajpimi shayacushcacuna carca. Carcel punguta 

pascashpaca, pita mana chai ucupica japircanchijchu” nircacunami. 

24Chashna huillashcata uyashpaca, curacunata jatun pushajpish, Taita Diospaj huasita 

cuidajcunata mandajpish, curacunata pushajcunapish achcata mancharishpami caishuj 

chaishuj: –Chai runacunaca ¿imashi tucurca?– nishpa tapunacurcacuna. 

25Ashtahuanpish paicuna chashna ninacucujpirajmi shuj runa ñapish chayamushpaca: 

“Cancuna carcelpi churashca runacunaca, Taita Diospaj huasipimari tucuicunaman 

yachachicuncuna” nirca. 

26Chaimi Taita Diospaj huasipi mandajca chaipi cuidajcunata pushashpa paicunata 

japinaman rishpaca chaipi cajcuna rumicunahuan shitanata manchashcamanta mana 

imata nishpalla pushamurcacuna. 

27Paicunata pushamushpaca, mandajcunapuralla tandanacushcapaj ñaupajmanmi 

pushamurcacuna. Chaipimi curacunata mandajca, 

28cashna nirca: –Ñucanchijca cancunataca chai runamantaca amataj yachachinguichij 

nishpami mandarcanchij. Ashtahuanpish chashna nishca jahuami cunanca, tucui 

Jerusalenpi cancunapaj yachachinata yachachishcanguichij. Chai runatapish 

cancunami huañuchircanguichij nishpami ñucanchijta juchachicunguichij– nircami. 

29Chaimi Pedropish, caishuj apostolcunapish cashna nirca: –Runacunata cazunapaj 

randica, Taita Diostami cazuna canchij. 

30Cancunami Jesustaca caspipi huarcushpa huañuchircanguichij. Paitaca ñucanchij 

ñaupa yayacunapaj Taita Diosmi causachirca. 

31Paitami Taita Diosca jatunyachishpa Mandaj cachun, Quishpichij cachunpish paipaj 

alli ladopi tiyachirca. Taita Diosca israelcunata Diosman cutirijta rurashpa paicunapaj 

juchacunata perdonangapajmi chashna rurarca. 

32Ñucanchijca caicunata ricushcata huillajcunami canchij, jucha illaj Espiritupish 

chaillatatajmi huillacun. Taita Diosca paita cazujcunamanmi, chai Espiritutaca 

cushca– nircami. 

33Shina nijta chai mandajcuna uyashpaca, yallitaj p'iñarishpami huañuchinata 

yuyarcacuna. 

34Mandajcunapuralla tandanacushcapica, Gamaliel nishca fariseomi tiyacurca. Paica 

Mandashcata jatun yachachij, tucuicuna alli nishcami carca. Pai shayarishpaca, 

apostolcunata ashacama canllaman llujshichichishpaca, 

35cashnami nirca: –Israelcuna, cai runacunata imata ruranataca alli yuyaringuichij. 

36Sarun ima tucushcata alli yuyarichij. Teudas shuti runa alli yachajmi cani nijpi 

paitaca chuscu patsaj shina runacunami catirca. Paita huañuchijpica tucui paita 

catijcunaca caita chaitami rircacuna. Pai yachachishcapish chingarircallami. 

37Chai q'uipaca shuticunata yupacui punllacunapimi, Galileamanta Judaspish 

yachachinata callarirca. Paitapish achcacunami catirca. Paita huañuchijpica, paita 

catijcunapish caita chaita rishpa chingarircallacunami. 

38Chaimanta cunanca cai runacunataca ama imata nishpa saquichijlla ninimi. Paicuna 

yachachicushcapish, imata ruracushcapish runallamanta cashpaca chingaringallami. 

39Taita Diosmanta cajpica, mana chingachi tucunguichijchu. Ñataj Taita Dioshuan 

macanacucunguichijman– nircami. 

40Gamaliel chashna nishcaca paicunapaj yuyaipica alli yuyachijpimi tucuicuna alli 

nircacuna. Chaimi apostolcunata cutin cayashpa macashpaca: –Chai Jesusmantaca 

cutinca ña amataj huillanguichijchu– nishpa mandashpaca cacharishpa 

cacharcallacunami. 

41Paicunaca mandajcunapuralla tandanacushcacunapaj ñaupajmantaca, 

Jesucristomanta llaquita apajcunatajmi cashcanchij nishpami cushicushpa 

llujshircacuna. 

42Chashna cashpami paicunaca Taita Diospaj huasipipish, huasin huasintapish 

Jesucristomi Quishpichij nishpa punllanta yachachinata huillanataca mana 

saquircacuna. 

HECHOS 6 

Canchis diaconocunata agllashcami 

1Chai punllacunapica achcacunami yachacujcuna tucushpa mirarircacuna. Griego 

rimaita rimaj crijcunami hebreo rimaita rimaj crijcunataca ñucanchijpura 

viudacunamanca, punllanta micunataca mana alli chaupinguichijchu nishpa 

juchachircacuna. 

2Chaimi chunga ishqui apostolcunaca, tucui yachacujcunata cayashpa: –Taita Diospaj 

Shimita huillanata saquishpa, ñucanchijllataj cancunaman caranaca mana allichu. 

3Chaimanta huauquicuna cancunapuramanta alli causaj, jucha illaj Espirituhuan 

junda, alli yachaj, canchis runacunata mashcaichij. Paicunaman cai trabajotaca 

mingangapaj. 

4Paicuna chaita rurajpimi, ñucanchijca Taita Diosta mañanatapish, paipaj Shimita 

huillanatapish mana saquishpa chai yuyailla rurashun– nircacunami. 

5Paicuna chashna nishcaca tucuicunapajmi alli carca. Chaimi jucha illaj Espirituhuan 

junda, alli crij Estebanta agllarcacuna. Shinallataj Felipeta, Procorota, Nicanorta, 

Timonta, Parmenasta, Antioquiamanta Nicolastapishmi agllarcacuna. Chai Nicolasca 

judiocuna yachachishcata catijmi ñaupamanca carca. 

6Paicunataca apostolcunapajmanmi pushamurcacuna. Pushajpi paicunapaj jahuapimi 

apostolcuna maquita churashpa Taita Diosta mañarcacuna. 

7Jatun Diospaj Shimita apostolcuna ashtahuan huillashpa catijpimi, Jerusalenpica 

achca yachacujcuna tucushpa ashtahuan mirarircacuna. Curacunapish achcacunami 

Jesusta crinaca allimi nishpa crircacuna. 

Estebanta prezu japishcami 

8Estebanca Taita Diospaj mana c'uyaipajta c'uyaihuan, imatapish rurai tucunahuan 

junda cashpami, judiocunapurapica jatun mancharinacunata, pi mana 

ruraipajcunatapish rurarca. 

9Chaipimi esclavomanta “cacharirishcacuna” paicuna tandanacuna sinagogapi 

cajcunapura maijancuna jatarishpaca Estebanhuan rimanacungapaj tandanacurcacuna. 

Paicunaca Cirenemanta, Alejandriamanta, Ciliciamanta, Asiamantapishmi carcacuna. 

10Taita Diospaj Espíritu yachachijpi rimacujpimi, paihuanca mana ch'imbapurai 

tucurcacuna. 

11Chaimantami paicunaca maijan runacunaman cullquita cushpa: –“Ñucanchijca cai 

runataca Moisestapish, Taita Diostapish p'iñashpa c'amicujtami uyarcanchij” 

ninguichij– nishpa yachachircacuna. 

12Chaipi causajcunatapish, cunaj yuyajcunatapish, mandashcacunata 

quillcajcunatapishmi chashnallataj yachachishpa umashpa tandachircacuna. Chaipica 

Estebanta japishpami mandajcunapuralla tandanacushcaman pushamurcacuna. 

13Llullashpa huillanguichij nishcacunatapish chaiman pushamujpi paicunaca: –Cai 

runaca Taita Diospajlla huasitapish, Moisés mandashcatapish c'aminataca mana 

saquinchu. 

14Nazaretmanta Jesusmi cai Taita Diospaj huasitapish chingachinga. Moisés 

ñucanchijta yachachishcatapish chingachishpa shujtajyachingami nijtami uyarcanchij– 

nircacunami. 

15Chaimi mandajcunapuralla tandanacushca tiyacujcuna Estebanpaj ñahuita 

ricushpaca, angelpaj ñahui shina cajtami ricurcacuna. 

HECHOS 7 

Estebanca Taita Diosta p'iñashpa huillajca mana canichu cucujpipish paitaca 
huañushcami 

1Chaimi curacunata jatun mandajca Estebantaca: –Paicuna huillashcaca 

¿chashnatajchu?– nijpi, 

2Estebanca: –Huauquicuna, yayacuna ñucata uyaichij. Tucuita rurai tucuj Taita 

Diosca, ñucanchij yaya Abrahammanca, manaraj Haranpi causagrijpimi, 

Mesopotamiapi cajpiraj ricurirca. 

3Chaipica: “Cambaj llajtamanta llujshishpa, cambaj familiatapish saquishpa ri. 

Ñucami can maiman rina cashcataca ricuchisha” nircami. 

4Chaimi Abrahamca caldeocunapaj llajtamanta llujshishpa, Haranpi causagrirca. 

Chaimantaca paipaj yaya huañujpimi, cunan cancuna causacun cai llajtamanca Taita 

Dios pushamurca. 

5Cai llajtapica paimanca chaqui saruillatapish allpataca mana curcachu. 

Ashtahuanpish chai punllacunapica Abrahamca huahua illajlla cajpipish Taita Diosca: 

“Can huañushca qu'ipa cambaj huahua huahuacunamanmi cai allpataca cusha” 

nircami. 

6Taita Diosca Abrahamtaca cashnapish nircami: “Cambaj huahua huahuacunaca 

quiquin llajtamanta rishpami caru llajtapi causanga. Chai llajta runacunaca 

paicunataca chuscu patsaj huatacunatami achcata macashpa servichishpa 

charingacuna. 

7Servichishpa charicuj llajtataca ñucami jatunta llaquichisha. Chai q'uipaca cambaj 

huahua huahuacunata chai llajtamanta llujshichishpa pushamujpica, cai llajtapimi 

ñucapajta rurangacuna” (nishcami Taita Diosca). 

8Abrahamtaca Taita Diosca pai cusha nishcata chasquij cashcata ricuchingapajca 

circuncisionta rurachunmi mandarca. Chaimi Abrahamca, paipaj churi Isaactaca 

huacharishca pusaj punllapi circuncisionta rurachirca. Chashnallatajmi Isaacca 

Jacobta, Jacobca paipaj chunga ishqui churicunata circuncisionta rurachirca. 

Paicunaca ñucanchij callari yayacunami. 

9Callari yayacunaca, envidiamantami Josetaca c'atushpa Egiptoman cacharca. 

C'atushpa cachajpipish Taita Diosca Josehuan cashpami, 

10llaquicunahuan José cajpipish Taita Diosca tucuipi huaquichirca. Chaimantami 

Josetaca Faraonpaj ñaupajpica mana c'uyaipajta c'uyajta, alli yachaj cajta ricuchirca. 

Chashna cajpimi, Egiptota jatun mandaj Faraonca Josetaca tucui chai llajtatapish, 

paipaj quiquin huasipi tiyajtapish mandachun churarca. 

11Chai punllacunallapitajmi tucui Egipto llajtapipish, cai Canaán llajtapipish yaricai, 

jatun llaquicunapish tiyarca. Chaimi ñucanchij ñaupa yayacunaca cai llajtapica ima 

micunata mana charircacuna. 

12Chaimi Jacobca, Egiptopica trigo huaquichishca tiyashcata yachashpa, ñucanchij 

yayacunata punta cutin cacharca. 

13Josepaj huauquicuna q'uipata rijpimi Joseca paicunapaj huauqui cashcata yachaj 

chayachirca. Chaipimi Faraonpish Josetaca pi familiamanta cashcata yachaj chayarca. 

14Chai q'uipami Joseca paipaj yaya Jacobtaca, tucui familiandij pushanaman cacharca. 

Paicunaca canchis chunga pichcapuracunami carca. 

15Chaimantami Jacobca, Egiptopi causanaman rirca. Chaipimi paipish, ñucanchij 

ñaupa yayacunapish huañurcacuna. 

16Paicunapaj tullucunataca, Siquem llajtamanmi apamurcacuna. Chai Siquem 

llajtapimi Abrahamca, Hamorpaj churicunaman pambana jutcundij allpataca 

randishca carca. Chai jutcupimi tullucunataca churarcacuna. 

17Abrahamman cai llajtata Taita Dios cusha nishca punllacuna pajtamugrijpica, 

israelcunaca Egiptopica achcatami mirarircacuna. 

18Chai punllacunallapitajmi Egiptopica, Joseta mana rijsij jatun mandaj mandai 

callarirca. 

19Chai jatun mandajca yachaj tucushca cashpami, ñucanchij ñaupa yayacunataca ama 

ashtahuan mirarichun nishpa c'ari llullu huahuacunata huañuchichishpa jatunta 

llaquichirca. 

20Chai punllacunapimi Moisesca huacharirca. Paica, Taita Dios munashcami carca. 

Quimsa quillatami paipaj yaya mamaca paitaca huasipi charircacuna. 

21Huañuchunpish nishpa yacupi pacashcatami Faraonpaj ushushi japishpaca, quiquin 

huahuata shina huiñachirca. 

22Chashna cashpami Moisesca Egipto llajtapaj tucui yachanacunatapish yachashca 

carca. Paica rimanatapish ima ruranacunatapish alli yachajmi carca. 

23Chuscu chunga huatayuj tucujpimi, Moisespaj shungumanca paipura Israel 

huauquicunata ricugrina yuyai shamurca. 

24Chaipimi Egipto runa Israel runata macacujta ricushpa Israel runata mitsashpa 

Egipto runataca huañuchirca. 

25“Ñuca aillu Israelcunata llaquichicuj runacunapaj maquimanta llujshichichunca 

Taita Diosca ñucata churashcata yuyangapishchari” nishpami paica chashna rurarca. 

Ashtahuanpish paicunaca, mana chashna yuyarcacunachu. 

26Cayandij punllaca israelcunapura macanacucujtami japirca. Paicunataca alli 

tucunacuchisha yuyashpami: “Huauquindijcunami canguichij. ¿Ima nishpataj 

quiquinpurallatajca macanacucunguichij?” nirca. 

27Ashtahuanpish macacuj runaca, mana cazushpami cashna nirca: “¿Pitaj cantaca 

ñucanchijta mandachun, juez cachunpish churarca? 

28¿Ñucatapish egipcio runata caina huañuchij shinallatajchu huañuchisha ningui?” 

nijta, 

29uyashpaca Moisesca, Madián llajtamanmi miticushpa rirca. Chaipimi caru 

llajtamanta causacushpapish ishqui churiyuj tucurca. 

30Chuscu chunga huatata causashca q'uipami, Sinaí urcu c'uchu shitashca pambapi 

cashpa shuj zarza yura rupacujta ricurca. Chai nina rupacun chaupipica shuj angelmi 

ricurirca. 

31Chaipimi Moisesca achcata mancharishpa alli ricungapaj c'uchuyagrishpaca, Jatun 

Dios cashna rimashcata uyarca: 

32“Ñucaca cambaj ñaupa yayacuna, Abrahampaj, Isaacpaj, Jacbpaj Taita Diosmi cani” 

nircami. Chaipica Moisesca manchaihuan chujchushpami mana ashtahuan ricui 

tucurca. 

33Chaimi Jatun Diosca: “Can shayacun pambaca ima mapa illajlla ñucapajllamari. 

Chaimanta cambaj pargateta chaquimanta surcui. 

34Ñuca agllashcacunaca Egiptopica yallitaj llaquitami apacun. Paicuna aij nicujtapish 

uyanimi. Chaimantami paicunata llujshichingapaj uriyamurcani. Shamui ñucami 

cantaca Egiptoman cachagrini” nircami. 

35Chai Moisestami: “¿Pitaj cantaca mandaj cachun, juez cachunpish churarca?” 

nishpa israelcunaca mana cazurcacuna. Paillatatajmi Taita Diosca mandaj cachun, 

cacharichij cachunpish, zarza yurapi ricurij angelhuan cacharca. 

36Paimi ñucanchij ñaupa yayacunataca Egiptomantaca cashna llujshichirca. Chai 

llajtapipish, Puca Cucha jatun yacupipish, shitashca pambapipish chuscu chunga 

huatacunatami pi mana ruraipajcunata, ricuchinacunatapish rurarca. 

37Chai Moisesmi israelcunataca: “Cancunata Mandaj Taita Diosca ñucata cachashca 

shinallatajmi, cancunapuramanta shuj profetata cachanga. Pai ima nishcata 

cazunguichij” nircami. 

38Chai Moisesllatajmi shitashca pambapi ñucanchij ñaupa yayacuna 

tandanacushcapurapipish carca. Paihuanmi Sinaí urcupi ángel rimarca. Chai 

rimashcataca ñucanchij ñaupa yayacunamanmi Moisesca huillarca. Paillatajmi 

causaita cuj shimicunatapish Taita Dios cushcata chasquishpa ñucanchijmanpish cujpi 

charinchij. 

39Ashtahuanpish ñucanchij ñaupa yayacunaca Moisestaca mana cazushpami paita 

shitashpa Egiptollamantaj tigrashun yuyarcacuna. 

40Chaipimi Aarontaca: “Ñucanchijta Egiptomanta pushamuj Moisesca imachari 

tucun, mana ricurinchu. Ñucanchijta pushachun, dioscunata ñucanchijpaj rurai” 

nircacuna. 

41Chaimi bizi diosta rurashpa, chai manapish dios cajman sacrificiota curcacuna. 

Paicunapaj maquihuan rurashca dioshuanmi cushicurcacuna. 

42Chaimi Taita Diosca paicunamanta anchushpa jahua pacha luzerocunata adorachun 

saquirca. Profetacunata Taita Dios Quillcachishcapi nishca shinami tucurca: 

“Israelcuna chuscu chunga huatacunatami shitashca pambapi carcanguichij. ¿Chaipica 

ñucamanchari animalcunata huañuchishpaca curcanguichij? 

43Chaipaj randica, Moloc diostami pai tiyana huasindij aparishpa purircanguichij. 

Shinallataj Refán nishca diospaj luzerotapish rurashpami apashpa purircanguichij. 

Chaicunata adorangapajmi diostajllacunata rurarcanguichij. Chaimantami Babiloniata 

pasashpa causachun cachasha” nircami. 

44Ñucanchij ñaupa yayacunaca shitashca pambapica, mandashcata huaquichina carpa 

huasitami charircacuna. Chaitaca ima shina ruranata Moisesman Taita Dios 

ricuchishca shinallatatajmi rurashca carca. 

45Ñucanchij ñaupa yayacunaca chai huasitaca paicunapaj yayacunamantami maquin 

maquin japishpa shamurcacuna. Chai q'uipaca Josuemi paicunata pushamujpi chai 

shitashca pambamantaca cunan ñucanchij causacun llajtacama apashpa shamurcacuna. 

Ñucanchij yayacuna cai cusha nishca llajtapi causachun nishpami Taita Diosca chai 

mana israelcunataca cai llajtamanta llujshichishpa cacharca. Chai q'uipapish David 

mandaj tucungacamami chai carpa huasitaca charircacuna. 

46Davidca Taita Dios yallitaj c'uyashca cashpami, paitaca Jacobpaj taita Dios ñucaca 

cambaj huasita rurasha ninimi nishpa mañarca. 

47Chashna cajpipish Davidpaj churi Salomonmi chai huasitaca rurarca. 

48Jahua pachapi caj Taita Diosca maquihuan rurashca huasipica mana causanchu. 

Profeta quillcashpa cashna nishca shinaca: 

49“Jahua pachaca, ñuca mandashpa tiyanami. Cai allpaca, ñuca chaqui sarunami ninmi 

Jatun Diosca. Shina cajpica ¿ima shinataj ñuca huasitaca ruranguichij? Ñuca 

samarinaca ¿maipitaj canga? 

50¿Manachu tucui caicunataca ñuca maquihuan rurarcani?” ninmi. 

51¡Cancunaca mana circuncisionta rurashcacunapaj shungucuna, rinrincuna shina 

rumiyashcacunami canguichij! Chaimantami cancunaca Jucha illaj Espiritutapish 

manataj cazujcuna canguichij. Cancunapaj ñaupa yayacunapish chashnallatajmi mana 

cazujcuna carca. Cancunapish chashnallatajmi canguichij. 

52Cancunapaj ñaupa yayacunaca profetacunataca tucuicunatami llaquichircacuna. 

Cashcata ruraj shamungami nishpa huillashcamantami paicunataca huañuchircacuna. 

Pai ña shamujpica cancunapish paitaca millai runacunaman cushpami 

huañuchichircanguichij. 

53Cancunaca Taita Dios mandashcataca angelcuna cujpi chasquishpapish mana 

cazurcanguichijchu– nircami. 

54Esteban chashna nijta uyashpaca, tucui chaipi cajcunami canirishpa shungupi 

achcata p'iñarircacuna. 

55Estebanca jahua pachata huichilla ricushpaca jucha illaj Espirituhuan junda 

cashcamantami Taita Diosca tucuita rurai tucuj sumaj cashcata, Jesuspish paipaj alli 

ladoman cajta ricushpa, 

56cashna nirca: –¡Riquiyari! Jahua pacha pascarishcata, runa Aichayujpish Taita 

Diospaj alli ladopi cajtamari ricuni– nirca. 

57Chaita mana uyashun nishpami, paicunapaj rinrinta taparishpa achcata 

caparirinacushpa Estebantaca huaicashpa japircacuna. 

58Paita japishpaca chai pueblomanta llujshichishpami, chai llullashpa huillajcunaca 

paicunapaj churanacunatapish Saulo shuti mosoman mingashpa Estebanta 

huañuchingapaj rumihuan shitarcacuna. 

59Paicuna rumihuan shitacujpimi, Estebanca, “Mandaj Jesús ñuca espirituta 

chasquipai” nishpa mañarca. 

60Chaipi cungurishpa sinchita caparishpaca: “Jatun Dioslla, paicuna cashna millaita 

ruracushcata ama yuyaringui” nishpaca huañurcallami. 

HECHOS 8 

Tandanacushca crijcunata Saulo llaquichishcami 

1Sauloca, Estebanta huañuchijta ricushpaca allimi nircami. Chai punllacunallatajmi, 

Jerusalenpi caj tandanacushca crijcunataca llaquichina yuyailla tucushpa jatunta 

llaquichi callarircacuna. Chaimi tandanacushca crijcunaca tucuicuna caita chaita 

miticushpa Judea, Samaria llajtacunata rircacuna. Apostolcunallami mana maiman 

rircacuna. 

2Taita Diosta yuyarij runacunami Estebanta apashpa pambarcacuna. Pai 

huañushcamantaca achcatami huacarcacuna. 

3Sauloca, tandanacushca crijcunata chingachisha nishpami, huasin huasin yaicushpa 

c'aricunata, huarmicunatapish llujshichishpa carcelman cacharca. 

Samariapi alli huillaita huillashcami 

4Llaquichijpi Jesrusalenmanta caita chaita rijcunaca, maita rishpapish alli huillaita 

huillashpami rircacuna. 

5Felipepish Samaria puebloman rishpaca chaipipish Cristomanta huillarcami. 

6Felipe huillacujpica tucuicunami shuj yuyailla uyarcacuna. Pi mana rurai tucuipajta 

rurajpipish tucuicunami ricurcacuna. 

7Mapayachij espíritu japishcacunatapish achcacunamantami chai espiritucunata 

llujshichishpa cacharca. Chai espiritucunaca jatunta caparishpami llujshircacuna. 

Suchucunatapish, mana puri tucujcunatapish achcacunatami alliyachirca. 

8Chai pueblopica chai tucuita rurajta ricushpaca jatun cushicuimi carca. 

9Chai pueblopica Simón shuti shuj runami causarca. Paica alli yumbomi cani 

nishpami, chai llajtapi causajcunataca pai imalla rurashcahuan manchachishpa 

causarca. 

10Uchillacunamanta callarishpa jatuncunacamami chai runa yachachishcataca alli 

uyashpa: –Cai runaca Jatun Diospaj poderhuanmari– nijcuna carca. 

11Alli yumbomi cani nishpa pai imalla rurashcacunahuan ña unita umashpa 

manchachishca cashpami, tucuicuna paita alli uyajcuna carca. 

12Chashna cashpapish Taita Dios mandacun alli huillaita, Jesucristomantapish Felipe 

huillajpi crishpami c'aricunapish, huarmicunapish bautizarircacuna. 

13Chai Simonpish crishpa bautizarishpaca, Felipehuanmi purirca. Paica Felipe pi 

mana rurai tucuipaj jatun mancharinacunata, ricuchinacunata rurajta ricushpami 

jatunta mancharirca. 

14Apostolcuna Jerusalenpi cashpaca, Samaria pueblopipish Taita Diospaj Shimita 

huillajpi chasquishcatami yachaj chayarcacuna. Chaimi Pedrota, Juanta chaiman 

cacharcacuna. 

15Paicuna chaiman chayashpaca, jucha illaj Espirituta chasquichunmi, paicunamanta 

Taita Diosta mañarcacuna. 

16Espirituca paicunapajmanca manaraj uriyamushcachu carca. Jesuspaj shutillapimi 

bautizashca carcacuna. 

17Chaimantami paicunapaj jahuapi maquita churajpi, jucha illaj Espirituta 

chasquircacuna. 

18Apostolcuna maquita churajpi, chai crijcunapajman jucha illaj Espíritu shamujtami 

Simonca ricurca. Chaimi Simonca paimanpish chai rurai tucunata cuchun nishpa 

cullquita cusha nishpa, 

19cashna nirca: –Maijanpaj jahuapi ñuca maquita churashpa jucha illaj Espirituta 

chasquichij cangapaj ñucamanpish chai rurai tucunata cuichij– nircami. 

20Chaimi Pedroca cashna nirca: –Taita Dios c'uyashpalla cushcata cullquihuan 

randisha yuyashcamanta cambaj cullquindij chingarigri. 

21Canca Taita Diospaj ñaupajpica mana alli shungumi cangui. Chaimanta canca cai 

ruranapica imata mana charinguichu. 

22Canca mana alli shungu canata saquishpa Taita Diosta mañai. Can chashna mana 

allita yuyacushcata Taita Dios perdonangapishchari. 

23Cantaca hiel shina jayaj cajta millaita ruranapi huatashca cajtami ricuni– nijpimi, 

24Simonca: –Cancuna nishca shina ama tucungapaj ñucamanta Jatun Diosta rogashpa 

mañaichij– nirca. 



2071 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

25Pedrondij, Juandij Samariamanta manaraj Jerusalenman tigrashpami 

Jesucristomanta imallata ricushcata chai llajtapi huillarcacuna. Taita Diospaj 

Shimitapish yachachircacunami. Chai q'uipa Jerusalenman tigracushpapish tucui 

ñancunapimi samaritanocunaman alli huillaita huillashpa rircacuna. 

Etiopiamanta caj runaman Felipe huillashcami 

26Jatun Diospaj shuj angelmi Felipetaca: “Jatari, Jerusalenmanta Gaza puebloman rina 

ura shitashca pamba ñanman ri” nirca. 

27Chaimi Felipeca jatarishcahuan rirca. Ñanta pai ricushpaca Etiope llajtamanta 

eunuco runahuanmi tuparca. Paica Etiopia llajtata jatun mandaj Candace huarmipaj 

cullquitapish, tucui imalla charishcacunatapish cuidajmi carca. Chai runaca 

Jerusalenpi Taita Diosta adorangapajmi shamushca carca. 

28Carretapi tiyarishpami, profeta Isaías quillcashca librota rezaihuan tigracurca. 

29Felipetaca, jucha illaj Espiritumi: “Chai carretaman c'uchuyai” nijpi, 

30Felipe c'uchuyashpaca, profeta Isaías quillcashcata rezacujta uyashpami: –¿Can 

rezacushca imata nisha nishcata entendinguichu?– nirca. 

31Chaimi eunocu runaca: –Pi mana yachachijpica ¿ima shinataj entendishari?– 

nishpaca carretaman Felipe huichiyashpa paihuan tiyarichunmi rogarca. 

32Chai Quillcachishcata pai rezacushcapica cashnami nirca: “Ovejata shinami 

huañuchinaman pushashca carca. Rutujpaj ñaupajpi malta oveja upalla caj shinami, 

shimi mana llujshirca. 

33Paita p'iñashpa llaquichicujpipish, pi mana mitsarcachu. Paitaca cai pachapica 

huañuchircacunami. Chaimanta paica huahua huahuacunayujmi carca nishpaca ¿pitaj 

parlai tucungari?” nishcatami rezacurca. 

34Chashna nishcatami eunuco runaca Felipetaca: –Caillata ñucaman huillapai: Caitaca 

¿pimantataj profetaca nishca canga, paillamantatajchu mana cashpaca, pi 

shujtajmantachu nishca canga?– nishpa tapujpimi, 

35Felipeca, chai rezacushca Quillcallamantataj callarishpa Jesusmanta alli huillaita 

huillarca. 

36Parlanacuihuan ñanta ricushpaca yacu tiyan c'uchuta pasagrishpami eunuco runaca: 

–Caipica yacu tiyanmari. ¿Manachu ñucaca cunanllataj bautizari tucuni?– nijpi, 

37Felipeca: –Tucui shungumanta crishpaca, ari pudinguimi– nijpi, paica: –

Jesucristotaca, Taita Diospaj Churi cashcatami crini– nirca. 

38Chaimi carretata shayachichun mandashpaca, ishquindijtaj yacuman uriyashpa, 

Felipeca eunuco runata bautizarca. 

39Yacumanta ña llujshijpica, Jatun Diospaj Espíritu Felipeta apajpimi, eunuco runaca 

paitaca mana ashtahuan ricurca. Chashna cajpipish cushicushpa ñanta rircallami. 

40Felipeca, Azoto pueblopi ricurircallami. Azotomanta callarishpa Cesareaman 

chayangacamami tucui pueblocunapi alli huillaita huillashpa rirca. 

HECHOS 9 

Jesucristota Saulo crishcami 
(Hch 22:6–16; 26:12–18) 

1Sauloca Mandaj Jesusta caticujcunata p'iñashpa, huañuchishpa manchachinataca 

mana saquircachu. Chaimi curacunata jatun mandaj curapajman shamushpa, 

2paitaca: Damasco pueblopi caj sinagogacunaman yaicungapajmi quillcacunata 

mañarca. Jesusta caticujcunata c'aricunatapish, huarmicunatapish Jerusalenman prezu 

apamungapajmi chashna mañarca. 

3Chaimantaca Damascoman rishpa ñalla chayagricujpica, jahua pachamanta ñapish 

achij nircallami. 

4Chaipi Saulo pambaman urmashpaca: –Saulo, Saulo, ¿ima nishpataj ñucataca 

p'iñashpa llaquichina yuyailla llaquichicungui?– nijta uyashpami, 

5Sauloca: –Amito ¿Pitaj cangui?– nijpi chai rimajca: –Ñucaca, can p'iñashpa 

llaquichina yuyailla llaquichicun Jesusmi cani. Garrucha puntapi huagra jaitashpa 

chugririj shinami canllataj llaqui tucucungui– nircami. 

6Chaimi Sauloca manchaihuan chujchushpa: –Amito ¿imatataj ñucataca rurachun 

munangui?– nijpi, Mandaj Jesusca: –Jatarishpa chai pueblollamantaj yaicuilla. 

Chaipimi can imata rurana cashcataca huillanga– nirca. 

7Saulohuan ricuj runacunaca, rimashcallata uyashpa pita mana ricushpaca upayajtami 

mancharircacuna. 

8Sauloca pambamanta jatarishpa ñahuita pascashpaca, imata mana ricui tucurcachu. 

Chaimi paitaca maquimanta aisashpalla, Damascoman pusharcacuna. 

9Chaipimi quimsa punllacunata imata mana ricui tucushpa, imata mana micushpa, 

imata mana ubyashpa tiyacurca. 

10Damascopica, Jesusta caticuj Ananías shuti runami tiyarca. Paimanmi Mandaj 

Jesusca, muscuipi shina ricurishpaca: –Ananías– nijpi, paica: –Caipimi cani, Mandaj 

Jesús– nirca. 

11Chaipimi Mandaj Jesusca: –Jatari, Derecha shuti ñanman ri. Judaspaj huasipi 

Tarsomanta caj Saulo runata tapui. Paica chaipimi Taita Diosta mañashpa shuyacun. 

12Chai Sauloca cantaca muscuipi shinami paipajman yaicucujta ricurca. Pai cutin 

ricuchun cambaj maquita paipaj jahuapi churacujtapishmi ricurca– nircami. 

13Chaimi Ananiasca: –Mandaj Jesús, chai Saulo runaca Jerusalenpi causaj can 

agllashcacunataca p'iñashpa llaquichicun nishpa taucacuna nijtami uyarcani. 

14Cunan caipipish cambaj shutipi tucui mañajcunata prezungapajmi, curacunata 

mandaj curacuna cushca quillcashcata charicun– nircami. 

15Chaimi Mandaj Jesusca: –Rilla, paitaca mana israelcunamanpish, jatun 

mandajcunamanpish, israelcunamanpish ñucamanta huillaj cachunmi agllarcani. 

16Ñucamanta pai imalla llaquicunata apanataca ñucami paiman ricuchisha– nircami. 

17Ananiasca Saulo shuyacun huasiman rishpa yaicushpa Saulopaj jahuapi maquita 

churashpaca: –Huauqui Saulo, can caiman shamucujpi ricurij Mandaj Jesusmi can 

cutin ricuchun, Taita Diospaj Espirituta chasquichunpish ñucataca cacharca– nircami. 

18Chashna nincami Saulopaj ñahui lulunmantaca, chalhuapaj escamacuna shina 

urmajpi, cutin ricurca. Chaimanta jatarishpaca bautizarircami. 

19Chai q'uipami micushpa cutin sinchiyarirca. Chaipimi Sauloca, achca punllacunata 

Damascollapitaj Jesusta catijcunahuan saquirirca. 

Damascopi Saulo huillashcami 

20Chashna alli tucuihuanmi Sauloca, Cristoca, Taita Diospaj churimari nishpa 

sinagogacunapi huillai callarirca. 

21Chashna huillacujta tucui uyajcunaca achcata mancharishpami: –¿Manachu cai 

runaca, Jerusalenpi Jesusmanta tucui huillajcunata llaquichij? Cunanpish curacunata 

mandajcunapajman prezu apangapajmi caimanpish shamurca– nircacunami. 

22Shina nijta uyashpaca Sauloca ashtahuan ashtahuanmi mana manchashpa 

“Jesusmari Quishpichij Cristoca” nishpa huillarca. Chaimi Damascopi causaj 

judiocunaca musparishca saquirircacuna. 

Judiocuna huañuchishun nijpi Saulo miticushcami 

23Achca punllacuna q'uipami, judiocuna tandanacushpaca Saulota huañuchinata 

yuyarircacuna. 

24Paicuna chashna mana allita yuyacushcatami Sauloca yachaj chayarca. Chaimi 

punllapish, tutapish chai pueblomanta llujshina pungucunapi paita huañuchingapaj 

chapacurcacuna. 

25Chaimi Jesusta caticujcunaca Saulotaca shuj canastapi churashpa chai pueblomanta 

pata jahuata tuta uriyachishpa cacharcacuna. 

Jerusalenman Saulo tigrashcami 

26Jerusalenman chayashpaca, Jesusta caticujcunahuanmi Sauloca tandanacusha nirca. 

Ashtahuanpish paicunaca Jesuspaj yachacuj canata mana crishpami, paitaca 

mancharcacuna. 

27Paicuna manchacujpipish Bernabeca, Saulota apostolcunapajmanmi 

pushamushpami ñanpi ima shina Mandaj Jesús ricurishpa paihuan rimashcata, 

Damascopi mana manchashpa Jesusmanta huillashcatapish Bernabeca parlarca. 

28Chaimi Jerusalenpica caishuj yachacujcunahuan tandanacushpa tucui pueblota 

purishpa, 

29Mandaj Jesuspaj shutipi mana manchashpa huillarcacuna. Chaipica griego rimaita 

rimaj judiocunahuanmi rimanacurcacuna. Paicunaca Saulotaca huañuchinatami 

yuyarcacuna. 

30Caishuj crijcuna chaita yachashpaca, Saulotaca Cesarea pueblocama pushashpami, 

Tarsoman cacharcacuna. 

31Judeapi caj tucui llajtacunapi, Galileapi, Samariapi tandanacushca crijcunaca 

sumajtami causarcacuna. Paicunaca Mandaj Jesusta manchashpa ashtahuan 

yachashpami sinchiyarcacuna. Jucha illaj Espíritu yuyachijpimi, Jesusta catijcunaca 

ashtahuan mirarircacuna. 

Eneasta Pedro alliyachishcami 

32Pedroca tucuicunata ricushpa puricushpaca, Taita Dios agllashca Lidapi 

causajcunatapishmi ricugrirca. 

33Chaipica Eneas shuti runatami mana cuyurijta ruraj ungüihuan pusaj huatata 

ungushca camapi siricujta ricurca. 

34Chaimi Pedroca: –Eneas, cantaca Jesucristomi alliyachin. Jatari, cambaj camata 

allichi– nincami Eneasca jatarirca. 

35Chaitaca Lidapi, Saronpi tucui causajcunami ricurcacuna. Chai llajtapi causajcunaca 

Mandaj Jesusta crishpami ñaupa causaita saquircacuna. 

Dorcas huarmita causachishcami 

36Jope pueblopipish Jesusta catij Tabita shuti shuj huarmimi causarca. (Tabita 

nishcaca griegopica, “Dorcas” nisha ninmi). Paica huajchacunata llaquishpa, 

imatapish cushpa, allicunata rurashpa causaj huarmimi carca. 

37Chai huarmi ungushpa huañujpica, armachishpa alli pilluchishpami altibajo shuj 

ucupi churarcacuna. 

38Pedro puricun Lida pueblopish, Jope pueblo c'uchullapimi carca. Chaimantami 

Jesusta caticujcunaca Lida pueblopi Pedro cajta yachashpaca Jopeman utca shamupai 

nichun ishqui runacunata cacharcacuna. 

39Chai runacuna “jacupai nijpica” Pedroca paicunahuan rircallami. Pai chaiman 

chayajpica, huañushca siricun ucumanmi pusharcacuna. Chaipica viuda 

huarmicunami Dorcas causacushparaj rurashca churanacunata Pedroman ricuchishpa 

huacarcacuna. 

40Pedroca tucuicunata chaimanta llujshichishpa, cungurishpa Taita Diosta 

mañashpaca huañushcapaj ladoman muyurishpami: “¡Tabita, jatari!” nijpica ñahuita 

pascashpa, Pedrota ricushpa tiyarirca. 

41Chaimi Pedroca maquita cushpa jatarichijpi Jesusta caticujcunata, viudacunatapish 

cayashpa causajta ricuchirca. 

42Jope pueblopica tucuicuna chaita yachaj chayashpaca, achcacunami Mandaj Jesusta 

crircacuna. 

43Pedroca, achca punllacunatami, Jope pueblopica carata ñutujllata ruraj Simonpaj 

huasipi saquirirca. 

HECHOS 10 

Pedropish Corneliopish 

1Cesareapica, Cornelio shuti shuj runami tiyarca. Paica “Italiana” nishca 

soldadocunapurapi caj patsaj soldadocunata mandajmi carca. 

2Paica paipaj familiandij Taita Diosta yuyarij, Taita Diosta manchaj, Taita Diosta 

mañaracujmi carca. Israelcunata llaquishpa achcata cujmi carca. 

3Shuj punlla chaupi chishi shinatami, muscuipi shina Taita Diospaj ángel pai maipi 

canman yaicujta ricurca. Chai angelca: –¡Cornelio!– nijpimi 

4Cornelioca manchaihuan ricurashpa: –Amito ¿imatataj nihuangui?– nijpi angelca: –

Can mañashcacunapish Taita Diospajman chayashcami, can cushcacunatapish Taita 

Diosca ricushcami. 

5Cunanca Jopemanta Pedro nishca Simonta pushamuchun cambaj runacunata cachai. 

6Paica carata ñutujllata ruraj Simonpaj huasipimi pozacun. Chai huasica mama cucha 

c'uchupimi. Pedro shamushpami can imallata rurana cashcataca huillanga– nircami. 

7Chai rimacuj ángel ña rijpica, Cornelioca paipajta ruraj ishqui runacunatapish, Taita 

Diosta yuyarij pai alli nishca soldadotapishmi cayarca. 

8Imalla tucushcata tucuita parlashca q'uipaca, paicunataca Jopemanmi cacharca. 

9Cayandij punllaca chai cachashca runacuna ñanta rishpami Jope puebloman ñalla 

chayagricurcacuna. Chai horas shinallatajmi Pedroca, Taita Diosta mañangapaj huasi 

jahuaman huichiyarca. Chaica chaupi punlla shinami carca. 

10Pedroca chaipi cashpami achcata yaricachirca. Micunata huasiyuj yanungacamaca 

muscuipi ricurij shinatami ricurca. 

11Chaipica jahua pacha pascarijpi shuj jatun linso shinata chuscu puntapi huatashca 

cai pachaman uriyamucujtami ricurca. 

12Chaipica chuscu chaquihuan purij animalcunata, huijsahuan purij animalcunata, 

jahuata purij pajarocunatapishmi ricurca. 

13Chaita ricucujpica shuj rimashca uyarishpami: –Pedro, jatari, huañuchishpa micui– 

nijpi, 

14Pedroca: –Mana, Mandaj Jesús, imapish mana micuna cashcata, mapami 

nishcacunataca manataj micushcanichu– nirca. 

15Chaimi chai rimajllataj cutin rimashpaca: –Taita Dios chuyayachishcataca, canca 

ama mapami nichu– nirca. 

16Chashnataca quimsa cutin ricuchishpaca, chai linsotaca jahua pachallamantaj 

aparcallami. 

17Chaita ricushpaca Pedroca, muscuipi shina ricushcaca imatashi nisha nin nishpami 

yuyacurca. Chaicamaca Cornelio cachashca runacunaca, tapui tapuimi Simonpaj 

huasiman chayarcacuna. 

18Paicuna chayashpaca: –¿Pedro nishca Simonca caipipishchari pozacun?– nishpami 

tapurcacuna. 

19Chai ricushcata Pedro yuyaricujpirajmi Taita Diospaj Espirituca cashna nirca: 

“Cantaca quimsa runacunami mashcacun. 

20Jatari, uriyai, paicunahuan rilla. Rishachu, manachu risha nishpaca ama 

yuyanguichu. Ñucami paicunataca caiman cachachun nircani” nircami. 

21Chaimi Pedroca, Cornelio cachashca runacunapajman uriyashpaca: –Ñucami 

cancuna mashcacunca cani. ¿Imapajchari cancunaca shamurcanguichij?– nijpi, 

22paicunaca: –Ñucanchijca patsaj soldadocunata mandaj Cornelio cachajpimi 

shamunchij. Paica Taita Diosta manchaj, cashcata rurajmi. Paica judiocuna alli 

nishcami causan. Paimanmi jucha illaj ángel ricurishpaca: “Pedrota cambaj huasiman 

pushanaman cachai, pai imalla huillashcata alli uyangui” nishcami– nircacunami. 

23Chaimi Pedroca paicunata pai pozacun huasiman yaicuchishpaca chai tutaca chaipi 

pacarichirca. Cayandij punlla Pedro paicunahuan rijpica, Jope pueblopi causaj maijan 

crijcunapishmi paicunahuan rirca. 

24Chai cayandij punllaca, Cesareamanmi chayarcacuna. Cornelioca paipaj 

familiacunata, amigocunatapish tandachishpami shuyacushca carca. 

25Corneliopaj huasiman Pedro chayajpica, Cornelioca tupanaman llujshishpaca 

Pedrota adorangapaj, 

26cungurijpimi Pedroca: –Jatari, ñucapish can shinallataj runallami cani– nishpa 

jatarichirca. 

27Shina nishpa parlanacuihuan huasi ucuman yaicushpaca, achcacuna tandanacushca 

cajtami ricurca. 

28Chaimi Pedroca paicunataca: –Judiocunaca, mana judiocunahuanca mapayanamanta 

mana tandanacuna, mana c'uchuyanallapish cashcataca cancunallataj 

yachanguichijmi. Ñucanchijca cancunataca yanga runacunalla cashcata yuyashpa 

causacujpimi Taita Diosca: “Canca pitapish millananmi, mapami nishpaca ama 

ningui” nishpa ricuchishpa huillarca. 

29Chaimantami ñucaca can cachashca runacuna chayajpica, imata mana nishpa 

shamuni. Ñucataca ¿imapajtaj cayarcangui?– nijpimi, 

30Cornelioca: –Ñami chuscu punlla tucun. Ñucaca cunan shinallataj chishimi quimsa 

horas shinata manaraj micushpa ñuca huasipi Taita Diosta mañacurcani. Chaipimi 

achij nicuj churanata churashca runa ñuca ñaupajpi ricurishpa, 

31cashna nirca: “Cornelio, can mañashcataca Taita Diosca uyashcami. 

Huajchacunaman can cushcacunatapish Taita Diosca ricushcami. 

32Cunanca Pedro nishca Simonta Jope pueblomanta pushanaman cachai. Paica carata 

ñutujllata ruraj Simonpaj huasipimi pozacun. Chai huasica mama cucha c'uchupimi. 

Chai Pedro shamushpami can imalla rurana cashcataca huillanga” nircami. 

33Chaimantami ñucaca canta pushanaman cacharcani. Allitajchari shamurcangui. 

Ñucanchijman Taita Dios imallata huillachun nishcata huillailla. Ñucanchijca chaita 

uyangapajmi Taita Diospaj ñaupajpi caipi canchij– nircami. 

Corneliopaj huasipi Pedro huillashcami 

34Chaipi Pedro huillai callarishpaca cashnami nirca: –Pi cashpapish Taita Diospaj 

ñaupajpica tucuicuna chai shinallataj cashcatami cunantajca yachani. 

35Maijan llajtapi causaj cashpapish Taita Diosta manchashpa allita rurajtami Taita 

Diosca alli nin. 

36Taita Diosca shuj huillanatami israelcunamanca cacharca. Chaica Jesucristomanta 

sumaj causaita charina cashcata huillanami. Paica tucuicunata Mandajmi. 

37Chai huillaica Juan bautizarinami nishpa huillashca q'uipa Galileamanta callarishpa, 

tucui Judeata ima shinalla huashan huashan yacharishcataca cancunallataj 

yachanguichijmi. 

38Paica Nazaretmanta Jesusmi. Paitami Taita Diosca jucha illaj Espirituta cushpa, 

tucuita rurai tucuj cachun churarca. Taita Dios paihuan cajpimi, diablo 

llaquichicushcacunataca tucuicunata alliyachishpa, achca allicunata rurashpa purirca. 

39Ñucanchijca Judea llajtapi, Jerusalenpipish Jesús tucui imalla rurashcacunata 

ricushcata huillajcunami canchij. Paitaca caspipi huarcushpami huañuchircacuna. 

40Huañuchijpipish Taita Diosca paitaca quimsa punllapi causachishpami 

ñucanchijman ricurichun saquirca. 

41Mana tucuicunaman ricurircachu. Tucui imallata ricushcata huillachun Taita Dios 

ñaupaman agllashca ñucanchijllamanmi ricurirca. Huañushcacunapaj chaupimanta 

causarishca q'uipaca, ñucanchijca paihuanmi micurcanchij, ubyarcanchij. 

42Chaipimi Jesusca tucuicunaman huillachun mandarca. Causajcunapajpish 

huañushcacunapajpish Jesustaca juez cachunmi Taita Diosca churarca nishpa 

huillachunpishmi mandarca. 

43Profetacunapish Jesusmanta huillashpaca, paita crijcunallatami juchacunata 

perdonanga nishpami tucuicunallataj huillarcacuna– nircami. 

Mana israelcunapish jucha illaj Espirituta chasquishcami 

44Pedro chashna huillacujpirajmi, jucha illaj Espirituca huillashcata tucui 

uyacujcunapaj jahuaman shamurca. 

45Circuncisionta rurashca crijcunami Pedrohuanca shamushcacuna carca. Paicunaca 

mana judiocunapaj jahuamanpish, jucha illaj Espíritu shamujta ricushpaca yallitaj 

mancharircacuna. 

46Shujtaj rimaicunapi rimashpa, Taita Diosta jatunyachicujta uyashpami 

mancharircacuna. 

47Chaimi Pedroca: –Paicunapish ñucanchij shinallatajmari jucha illaj Espirituta 

chasquincuna. Paicuna yacupi ama bautizarichunca ¿pitaj jarcangari?– nijpimi, 

48Pedroca: –Mandaj Jesuspaj shutipi paicunata bautizaichij– nishpa mandarca. 

Chaimantaca asha punllacunacama paicunahuan saquirichunmi Pedrotaca 

rogarcacuna. 

HECHOS 11 

Tandanacushca crijcunaman imalla tucushcata Jerusalenpi Pedro huillashcami 

1Mana judiocunaman Taita Diospaj Shimita huillajpi paicunapish chasquishcatami 

apostolcunapish, Judeapi causaj tucui crijcunapish uyarcacuna. 

2Chaimantami Jerusalenman Pedro huichiyajpica, circuncisionta rurashcacunaca 

Pedrohuanca, 

3cashna rimanacurcacuna: –¿Ima nishpataj circuncisionta mana rurashca runacunapaj 

huasiman yaicushpa, paicunahuan micurcangui?– nijpimi, 

4Pedroca, tucui imalla tucushcata callarishpa cashna huillai callarirca: 

5–Ñucaca Jope pueblopi cashpami, Taita Diosta mañacurcani. Chaipimi muscuipi 

shina cashnata ricurcani: Shuj jatun linsota chuscu puntapi huatashca shinami, ñuca 

tiyacunman jahua pachamanta uriyamurca. 

6Chaita ñuca alli ricushpaca, chai linsopica chuscu chaquihuan purij animalcunata, 

manchanana animalcunata, huijsahuan purij animalcunata, jahuata purij 

pajarocunatapishmi ricurcani. 

7Chaita ricucujpica: “Pedro, jatari, huañuchishpa micui” nishpa rimajtami uyarcani. 

8Chaimi ñucaca: “Mana, Mandaj Jesús, imapish mana micuna cashcata, mapami 

nishcacunataca manataj micushcanichu” nircanimi. 

9Chaipimi chai rimajllataj jahua pachamanta cutin rimashpaca: “Taita Dios 

chuyayachishcataca, canca ama mapami nichu” nirca. 

10Chashnata quimsa cutin ricuchishpaca, chai linsotaca jahua pachallamantajmi 

aparca. 

11Chaita ricushca q'uipaca ñapish ñuca pozacun huasimanca quimsa runacuna 

chayarcallami. Paicunataca Cesareamantami ñucapajman cachashca carca. 

12Chaipica Taita Diospaj Espiritumi rishachu manachu risha ama yuyashpa 

paicunahuan rilla nirca. Cai sujta huauquicunandijmi chai runapaj huasimanca rircani. 

13Paica, paipaj huasipi shuj ángel ricurishpa cashna nishcatami parlarca: “Pedro 

nishca Simonta Jope pueblomanta pushanaman cachai. 

14Paimi canpish, cambaj familiacunapish ima shina quishpirina cashcata huillanga” 

nircami, nishpami parlarca. 

15Paicunaman ñuca huillai callarijpica, callaripi ñucanchijpaj jahuaman, jucha illaj 

Espíritu shamushca shinallatajmi paicunapaj jahuamanpish shamurca. 

16Chaimantami Mandaj Jesusca: “Juanca yacullapimi bautizarca, ashtahuanpish 

cancunaca jucha illaj Espiritupimi bautizashca canguichij” nishcata yuyarircani. 

17Mandaj Jesucristota ñucanchij crijpi Taita Diosca paipaj Espirituta cushca 

shinallatajmi paicunamanpish curca. Taita Dios chashna rurajta jarcangapajca ñucaca 

¿imataj caniyari?– nircami. 

18Chaita paicuna uyashpaca, tucuicuna upallashpami Taita Diostaca cashna nishpa 

jatunyachircacuna: –¡Taita Diosca mana judiocunamanpish mana allita ruracushcata 

saquishpa paiman cutirina yuyaita cushpami paicunamanpish huiñai causaita cushca!– 

nircacunami. 

Antioquiapi tandanacushca crijcuna ima shina cashcami 

19Estebanta huañuchishpaca, caishuj crijcunatapish llaquina yuyailla llaquichishpa 

catijpimi, caita chaita rircacuna. Paicunaca Feniciaman, Chipreman, Antioquiacamami 

rircacuna. Paicuna chai llajtacunaman rishpaca shujtajcunamanca alli huillaitaca mana 

huillashpa, judiocunallamanmi huillarcacuna. 

20Paicunapurapi maijancunaca Chipremanta, Cirenemantami carcacuna. Paicuna 

Antioquiaman chayashpaca, griegocunamanpishmi, Mandaj Jesusmanta alli huillaita 

huillarcacuna. 

21Jatun Diospaj tucuita rurai tucuj maqui paicunahuan cajpimi, achcacuna Mandaj 

Jesusta crishpa ñaupa causaita saquircacuna. 

22Jerusalenpi tandanacushca crijcuna tucui chaicunata yachashpaca, Bernabetami 

Antioquiacama richun cacharcacuna. 

23Pai chaiman chayashpaca, Taita Diosca mana c'uyaipajta c'uyashcata ricushpaca 

achcatami cushicurca. Chaimantami paicunataca Mandaj Jesuspi shunguta churashpa 

paita catina yuyailla catichun nishpa ashtahuan catina yuyaita curca. 

24Bernabeca alli shungu, jucha illaj Espirituhuan junda, Mandaj Jesusta tucui 

shunguhuan crijmi carca. Chashna cashpa huillajpimi achcacuna Mandaj Jesushuan 

shujlla tucurcacuna. 

25Achcacuna crijpimi Bernabeca, Tarsopi Saulota mashcanaman rirca. Paita 

japishpaca, Antioquiamanmi pusharca. 

26Chaipica huata jundatami achcacunata yachachishpa tandanacushca crijcunahuan 

causarcacuna. Jesusta catijcunataca chai Antioquiapimi caicunaca Cristota catijcunami 

ninata callarircacuna. 

27Chai punllacunapimi Jerusalenmanta maijan profetacuna, Antioquiaman 

uriyamurcacuna. 

28Paicunapuramanta Agabo shuti runa shayarishpami, Taita Diospaj Espíritu 

huillachijpi, tucui cai pachapi causajcunapajca jatun yaricai tiyana cashcata huillarca. 

(Chaica, Claudio mandacui punllacunapimi chashna tucurca.) 

29Chashna cajpimi Jesusta catij Antioquiapi cajcunaca paicuna imallata cui tucushcata 

Judeapi causaj crijcunaman ayudashpa cachanata yuyarircacuna. 

30Paicuna tandachishpaca Judeapi caj cunaj yuyajcunaman cuchunmi, Bernabeman, 

Sauloman cacharcacuna. 

HECHOS 12 

Jacobotaca huañuchishca Pedrotaca carcelashcami 

1Chai punllacunallatajmi jatun mandaj Herodesca, tandanacushca crijcunata 

llaquichisha nishpa maijan crijcunata japichirca. 

2Juanpaj huauqui Jacobotaca, espadahuanmi huañuchirca. 

3Chashna rurajta ricushpa, judiocunaca achcata cushicujpimi Pedrotapish japichirca. 

Chai punllacunaca, levadura illaj tandata micuna punllacunami carca. 

4Herodesca Pedrota japichishpaca, punllapi chuscu cutin chuscu chuscu soldadocuna 

cuidacun carcelpimi churarca. Pascua pasajpi tucuicunapaj ñaupajman 

llujshichinatami yuyarirca. 

5Chaimi Pedrotaca, carcelpica alli cuidaracurcacuna. Chashna cajpipish 

tandanacushca crijcunaca mana samarishpami, Pedromantaca Taita Diosta 

mañacurcacuna. 

Pedrota carcelmanta llujshichishcami 

6Cayami gentecunaman ricuchingapaj llujshichisha nishpa Herodes yuyacui tutaca 

Pedroca ishqui cadenahuan huatashcami, ishqui soldadocunapaj chaupipi dormicurca. 

Shujtaj soldadocunapish cárcel pungupimi cuidashpa shayacurca. 

7Chashna cajpipish Jatun Diospaj shuj ángel ñapish ricurishpami, cárcel ucutaca 

achijyachirca. Pedrotaca, costillapi tuparishpa rijchachishpaca: “Utca jatari” nircami. 

Chashna nincami huatashca cadenacunaca Pedropaj maquicunamantaca cacharirishpa 

urmarca. 

8Chai angelca: “Alli chumbilliri, cambaj pargatetapish churarishpa huatari” nircami. 

Pedro chashna rurajpica cutin chai angelca: “Jahua churanata pillurishpa, ñucata cati” 

nircami. 

9Pedroca angelta catishpa llujshicushpaca, ángel chashnataj ruracushcataca mana 

yuyarcachu. Ashtahuanpish muscuipi shina ricucushcallatami yuyarca. 

10Ña llujshicushpaca punta cuidaj, q'uipa cuidaj soldadocunata pasashpami, canllaman 

llujshina fierro punguman chayarcacuna. Chai punguca paillataj pascarijpimi, 

llujshishpa shuj ñanta ch'imbashca q'uipaca, chai angelca chingarircalla. 

11Chaimi Pedro yuyaita japishpaca: “Herodespaj maquimantapish, ñucata 

huañuchichun chapacuj judiocunamantapish quishpichichunca, Jatun Diosmi paipaj 

angelta cachashca. Chaitaca cunanmari allitaj entendini” nirca. 

12Chaita yuyarihuan ricushpaca, Marcos nishca Juanpaj mama Mariapaj huasimanmi 

chayarca. Chaipica achcacunami tandanacushpa, Taita Diosta mañacurcacuna. 

13Huasi canllaman yaicuna pungupi Pedro huajtajpica, Rode shuti huambrami pi 

cashcata ricunaman llujshirca. 

14Chai huambraca Pedropaj rimaita rijsishpaca, cushicushcamanta punguta mana 

pascashpami: –Pedromari cashca– nishpa huillanaman callpashpa rirca. 

15Chaita huillajpimi paicunaca: –¿Musparinguichu, imamí?– nijpi chai huambraca: –

¡Pedrotajmari mana musparicunichu!– nijpi paicunaca: –¡Shinashpaca paipaj angelmi 

canga!– nircacuna. 

16Chaicamaca Pedroca pungupi ashtahuan huajtacurcallami. Punguta pascashpa paita 

ricushpaca, yallitajmi mancharircacuna. 

17Paica maquihuan upalla caichij nishpami, carcelmanta Mandaj Jesús ima shina 

llujshichishcata parlarca. Chaipica: –Caitaca Jacoboman, caishuj crijcunamanpish 

yachaj chayachinguichij– nishpa, llujshishpaca shujtajmanmi rirca. 

18Ña pacarijpica soldadocunapurami: –Pedroca imashi tucurca– nishpa yallitaj 

bullacurcacuna. 

19Ashtahuanpish Herodesca, Pedrota mashcashpa mana japishpami, soldadocunata 

juchachishpa, paicunata huañuchichun mandarca. Chai q'uipami, Herodesca 

Judeamanta Cesareaman uriyashpa chaipi causarca. 

Herodes huañushcami 

20Herodesca Tiropi, Sidonpi causajcunahuanmi p'iñarirca. Chashna p'iñarishpami chai 

llajtapi causajcunamanca Herodesca paicuna imalla randina cashcata ña mana 

c'aturca. Chaimantami chai pueblopi causajcunaca Herodes churashca mandaj 

Blastohuan shuj yuyailla tucushpa, sumajlla causanata Herodestaca mañarcacuna. 

21Herodesca paicunahuan parlanacungapajca shuj punllatami agllarca. Chai 

punllapimi paica mandangapaj churanata churarishpa jatun tiyanapi tiyarishpa sumajta 

rimarca. 

22Chashna rimajta tucui chaipi cajcuna uyashpaca: “¡Canca diosmi cangui, mana 

runachu cangui!” nishpami caparircacuna. 

23Chashna nijpica Taita Diosta jatunyachinapaj randica pairaj jatun tucushcamantami 

Jatun Diospaj shuj ángel ungüita cujpi Herodesca c'urucuna micushca huañurca. 

24Jatun Diospaj Shimita huillajpica crijcunaca achcacunami crircacuna. Yallitaj 

achcami mirarircacuna. 

25Bernabepish Saulopish paicunaman rurachun mingashcata pajtachishpami Marcos 

nishca Juantapish Jerusalenmanta pushashpa Antioquiaman cutin tigrarcacuna. 

HECHOS 13 

1Antioquiapi caj tandanacushca crijcunapica profetacuna, yachachijcunami tiyarca. 

Paicunaca: Bernabé, Níger nishca Simón, Cirene pueblomanta Lucio, mandaj 

Herodeshuan ishqui huiñaj Manaén, Saulopishmi carca. 

2Shuj punlla paicuna ayunashpa Jatun Diosta mañacujpimi, jucha illaj Espirituca: 

“Bernabeta Saulotaca ñucapajta ruraj cachunmi ña cayarcani. Chaimanta paicunataca 

ñucapajta ruranata callarichun ch'icanchichij” nirca. 

3Ayunashpa Taita Diosta mañashca q'uipaca, paicunapaj jahuapi maquita churashpa 

alli ringuichij nishpami cacharcacuna. 

Chiprepi huillashcami 

4Paicunaca jucha illaj Espíritu cachajpimi, Seleucia puebloman rircacuna. 

Chaimantami Chipremanca barcopi rircacuna. 

5Salamina puebloman chayashpaca, judiocunapaj sinagogacunapimi Taita Diospaj 

Shimita huillarcacuna. Juanpish paicunata ayudashpami puricurca. 

6Chai tucui llajtapi huillashpa puricushpaca, Pafos pueblomanmi chayarcacuna. 

Chaipica Barjesús shuti judío yumbuhuanmi tuparcacuna. Paica Taita Dios cachashca 

profetami cani nishpa llullaj runallami carca. 

7Chai yumboca jatun mandajpaj randi Chipre llajtata mandaj Sergio Paulohuanmi alli 

apanacuj carca. Chai mandajca alli yachaj cashpami Bernabetapish, Saulotapish Taita 

Diospaj Shimita huillashcata uyangapaj cayaj cacharca. 

8Paicuna huillanaman shamujpica, ama crichun nishpami chai mandajtaca jarcarca. 

Chai yumbollatatajmi Elimas nijcuna carca. 

9Saulotapish Pablo nijcunami carca. Paica jucha illaj Espirituhuan junda cashpami, 

chai yumbota ricurashpaca, 

10cashna nirca: –¡Diablopaj huahua, umana yuyaillahuan junda, mana allita ruranata 

munaj, imatapish cashcata ruranata p'iñaj! Jatun Diospaj alli ñanmanta 

ladoyachinataca ¿ima nishpataj mana saquisha ningui? 

11Cunanca Jatun Dios paipaj tucuita rurai tucuj maquihuan llaquichijpi asha 

punllacama mana ricujmi saquiringui. Intitapish mana ricunguichu– nircami. Chashna 

nincami chai yumboca ñahui mana ricujpi amsapi saquirirca. Chaimi maijanpish 

pushachun nishpa paipaj muyundijta mashcarca. 

12Chashna tucushcata jatun mandajpaj randi mandaj ricushpa, Mandaj Jesusmanta 

yachachishcata uyashpaca mancharishpami crirca. 

Pisidiapi caj Antioquiapi huillashcami 

13Pabloca paihuan purijcunandij, Pafos pueblomanta barcopi huichiyashpa yacuta 

rishpami, Panfiliapi caj Pergeman chayarcacuna. Ashtahuanpish Juanca paicunamanta 

ch'icanyashpami, Jerusalenman tigrarca. 

14Pablohuan Bernabehuanca Perge pueblomanta rishpaca, Pisidiapi caj 

Antioquiamanmi chayarcacuna. Chaipica samana punllapimi, sinagogaman yaicushpa 

tiyarircacuna. 

15Chai sinagogapica mandashcacunata quillcashcatapish, profetacunaman Taita Dios 

Quillcachishcatapish rezashca q'uipaca, sinagogapi pushajcunami: –Huauquicuna, 

imallatapish caipi cajcunaman yuyachishpa rimashun nishpaca, rimapaichijlla– nichun 

cacharca. 

16Shina nijpi Pabloca jatarishpa maquihuan upalla caichij nishpaca: –Tucui 

israelcuna, Taita Diosta manchashcamanta caipi cajcunapish uyahuaichij. 

17Ñucanchij israelcunapaj Taita Diosca, ñucanchij ñaupa yayacunatami agllarca. 

Paicunataca Egipto llajtapica, carumanta rishcallacuna cajpipish achcatami 

mirachirca. Chai q'uipaca Taita Diosca tucuita rurai tucuj cashcahuanmi 

Egiptomantaca llujshichirca. 

18Chaimanta llujshichishpaca, chuscu chunga huatacunatami paicuna ima mana allita 

rurajpipish shitashca pambapica paicunataca mana shitarca. 

19Chai q'uipaca Canaanpi caj canchis llajtacunapi causajcunata chingachishpami, chai 

allpataca ñucanchij ñaupa yayacunaman curca. 

20Chai q'uipaca chuscu patsaj pichca chunga huatacuna shinatami, juezcuna 

mandachun churashpa profeta Samuelpaj punllacunacama mandachirca. 

21Chai punllacunapimi israelcunaca shuj jatun mandajta mañarcacuna. Chaimi Taita 

Diosca, Benjaminpaj aillumanta Cis runapaj churi Saulta, chuscu chunga huatacunata 

mandachun curca. 

22Saulta pai mandacunmanta anchuchishpami, jatun mandaj cachun Davidta churarca. 

Paitami Taita Diosca: “Isaipaj churitami agllarcani. Paica ñuca shungu munashca 

shina cazujmi. Chaimanta ñuca munashcatami ruranga”. 

23Taita Diosca pai cusha nishca shinallatajmi, Davidpaj huahua huahuamanta 

israelcunapaj Quishpichij cachunca Jesusta curca. 

24Jesús manaraj shamujpimi, Taita Diosman cutirishpa bautizarichij nishpa, tucui 

israelcunaman Juanca huillarca. 

25Juanca pai huillana cashcata tucuchigrishpami: “Ñucataca ¿pi cashcatataj 

yuyanguichij? Ñucaca mana cancuna shuyacushcachu cani. Shujmi ñucapaj q'uipa 

shamunga. Ñucaca paipaj pargate huatashcallatapish mana pascaipajmi cani” nirca. 

26Abrahammanta mirarishca ñuca huauquicunapish, shinallataj maijanlla Taita Diosta 

manchajcunapish, quishpirinamanta cai huillashcaca cancunapajmi. 

27Jerusalenpi causajcunapish, paicunata mandajcunapish Jesús pi cashcataca mana 

yacharcacunachu. Profetacuna quillcashcacunata samana punllacunapi rezashcata 

uyashpapish mana entendircacunachu. Chaimantami Jesusta huañuchishpaca 

profetacuna huillashcataca paicunallataj pajtachij tucurcacuna. 

28Jesustaca imamanta mana huañuchi tucushpapish, Pilatotaca: “Jesustaca 

huañuchilla” nircacunami. 

29Jesús ima shina tucuna cashcata Quillcashcapi nishca shina, ña tucuita 

pajtachishpaca caspimanta uriyachishpami, huañushcata churana jutcupi 

churarcacuna. 

30Chashna rurajpipish Taita Diosmi, huañushcacunapaj chaupimanta paitaca 

causachirca. 

31Paita causachijpica, paica Galileamanta Jerusalenman paihuan rijcunamanmi, tauca 

punllacunata ricurirca. Cunanca, paicunami tucuicunaman paita ricushcata 

huillacuncuna. 

32Taita Diosca ñucanchij ñaupa yayacunamanca shuj Quishpichijtami cachasha 

nishca. Ñucanchijca chai alli huillaitami huillacunchij. 

33Chashna cusha nishcataca ñucanchij ñaupa yayacunapaj huahua huahua 

ñucanchijmanmi Jesusta causachishpa pai cusha nishcataca Taita Diosca pajtachishca. 

Q'uipa Salmopipish: “Canca ñuca Churimi cangui. Cunanmi canmanca causaita cuni” 

nishpa quillcashcami tiyacun. 

34Chashna nishpami Taita Diosca huañushcacunapaj chaupimanta Jesusta 

causachishpa, paipaj aicha mana ismuna cashcata ricuchishpaca: “Davidta llaquishpa 

cushatajmi nishcacunataca, cancunamanmi cusha” nishcami. 

35Chaimantami shujtaj Salmopipish: “Cambaj Jucha Illaj aicha ismuchunca, mana 

saquinguichu” nishca. 

36Davidca pai causacui punllapi causajcunataca, Taita Dios munashca shinami 

servirca. Pai huañushpaca paipaj ñaupa yayacunahuanmi tandanacurca. Paipaj aichaca 

ismurcami. 

37Shina cajpipish Taita Dios causachishca Jesuspaj cuerpoca mana ismurcachu. 

38Caita yachaichij huauquicuna: Cancunapaj juchacunataca ñuca cancunaman 

huillacushca Jesucristollamantami perdonanga. 

39Moisés Mandashcata rurashcallahuanca mana justificashca cai tucurcanguichijchu. 

Jesucristota crijcunataca tucuicunatami, Taita Diosca justifican. 

40Chaimanta alli yuyarichij, profetacunata Taita Dios Quillcachishcapi nishcacunaca, 

ñataj cancunapaj jahua canman. Chaipica cashnami nin: 

41“Uyaichij, ñuca huillashcata mana cazushpa yanganchijcuna. Mancharishpa, maipi 

ima tucuichij. Cancuna causacui punllacunapi, mancharinacunata ñuca rurana 

cashcata, maijan huillajpipish mana cringuichijchu” nishcami. 

42Yachachishpa judiocunapaj sinagogamanta llujshicujpica mana judiocunarajmi: 

“Cunan shina samana punllapipish caicunataca cutin yachachipanguichij” 

nircacunami. 

43Tucuchishpa cayacamachij nishpa rijpica, judiocunamanta achcacunapish, judio 

tucushpa Taita Dios yuyailla cajcunapish, Pablota, Bernabeta catishpami rircacuna. 

Paicunataca Taita Diospaj mana c'uyaipajta c'uyaipi catiranguichij nishpami 

cunarcacuna. 

44Chai cati samana punllapica chai pueblopi causajcunaca cazi tucuicunami, Taita 

Diospaj Shimita uyangapaj tandanacurcacuna. 

45Chashna achcacuna tandanacujta judiocuna ricushpaca, huañurishpami achcata 

p'iñarircacuna. Chaimantami Pablo huillashcaca manapish chashnachu nishpa 

c'amircacuna. 

46Chashna nicujpipish Pablohuan, Bernabehuanca mana manchashpami cashna 

nircacuna: –Cancunamanrajmi Taita Diospaj Shimitaca huillana carcanchij. Chashna 

cajpipish ñucanchij huillashcata mana uyashun nishpaca, huiñai causaitaca mana 

charinapaj cashcatami cancunallataj ricuchinguichij. Cunanca mana judiocunaman 

huillanaman rinchij. 

47Jatun Diosca ñucanchijtaca cashnami mandarca: “Cantaca mana judiocunata luz 

shina achijyachichunmi churarcani. Tucui cai pachapi causajcunapish, can 

huillashcamanta quishpirichunmi churani” nishcami– nircami. 

48Chashna huillashcata mana judiocuna uyashpaca, Jatun Diospaj Shimica sumajmari 

nishpami achcata cushicurcacuna. Chaimi huiñai causaipaj canacunaca tucuicuna 

crircacuna. 

49Chashnami Jatun Diospaj Shimica, tucui chai llajtacunapi huillarcacuna. 

50Ashtahuanpish judiocunaca Taita Dios yuyailla causangapaj judio tucushca alli 

nishca huarmicunata, chai pueblota mandajcunatapish, chai runacunata 

llaquichingapaj jatarishunchij nishpa yachachircacuna. Chashna yachachishpaca 

Pablotapish, Bernabetapish achcata llaquichishpami chai llajtamanta llujshichishpa 

cacharcacuna. 

51Paicunaca chai llajtapi causajcunataca mana alli cashcata ricuchishpami, chaquipi 

japirishca ñutu allpatapish chaspishpa, Iconio puebloman rircacuna. 

52Chai llajtapi Jesusta catijcunaca jucha illaj Espirituhuan junda cashcamanta 

cushicuihuanmi carcacuna. 

HECHOS 14 

Iconio pueblopi huillashcami 

1Iconio puebloman chayashpaca judiocunapaj sinagogamanmi Pablondij Bernabendij 

yaicurcacuna. Chaipica ima shina huillaj cashca shinallataj Taita Diospaj Shimita 

huillajpimi judiocunapish, griegocunapish achcacuna crircacuna. 

2Ashtahuanpish paicuna huillashcata mana crisha nij judiocunaca, mana 

judiocunatami Jesusta catijcunata p'iñana yuyaita cushpa yachachircacuna. 

3Shina cajpipish paicunaca Mandaj Jesuspi shunguta churashpami, mana manchashpa 

chai llajtapi huillashpa unicama saquirircacuna. Taita Diosca mana c'uyaipajta 

c'uyajmi nishpa huillajpimi, pi mana rurai tucuipajta, mancharinacunata rurachishpa 

Jesusca paicunata alli nicushcataca ricuchirca. 

4Chai pueblopi causajcunaca chaupirinacushpami, shujcunaca judiocunapura, 

caishujcunaca apostolcunapura tucurcacuna. 

5Chashna tucushpami judiocunapish, mana judiocunapish paicunata mandajcunahuan 

tandanacushpa, llaquichingapaj rumicunahuan shitangapaj jatarircacuna. 

6Paicunaca chaita yachashpami, Licaonia llajtapi caj Listra puebloman, Derbe 

puebloman, chai muyundij llajtacunamanpish rishpa miticugrishpaca, 

7chai llajtacunapimi alli huillaitaca huillarcacuna. 

Listra pueblopi Pablota rumicunahuan shitashcami 

8Listra pueblopica shuj runami huachari pachamanta manataj purij, suchu runa 

tiyarca. 

9Paica, Pablo huillashcatami uyaracurca. Pabloca, paipaj ñahuita ricushpaca, 

alliyachishca cana cashcata cricujta ricushpami, 

10chai runataca: –¡Jatarishpa, alli shayari!– nishpa sinchita rimajpica chai runaca 

saltashpa purircallami. 

11Pablo chaita rurajta gentecuna ricushpaca, Licaonia rimaipimi: “¡Dioscunamari 

runacunaman rijchaj tucushpa ñucanchijpajman uriyamushcacuna!” nishpami sinchita 

caparircacuna. 

12Chaimantami Bernabetaca, Júpiter diosmi nircacuna. Pablotaca huillaj cashcamanta, 

Mercurio diosmi nircacuna. 

13Chai puebloman yaicuna pungupica, Júpiter diospaj huasimi tiyarca. Chai huasipi 

caj curami achcacunahuan tandanacushpa huagracunata, sisacunatapish chai huasi 

punguman apamushpa Pabloman Bernabeman sacrificiota cushun nircacuna. 

14Chaita uyashpami apóstol Pablopish Bernabepish llaquirishcata ricuchishpa 

paicunapaj churanacunata lliquirishpa, chai tucuicunapaj chaupiman caparirishpa 

yaicushpaca, 

15cashna nircacuna: –Riquichij, ¿ima nishpataj chashnaca ruracunguichij? 

Ñucanchijpish cancuna shinallataj runacunallami canchij. Ñucanchijca cancuna 

cashna llaqui causacushcata saquishpa causaj Taita Diospajman cutirichun, alli 

huillaita huillajcunami canchij. Paica jahua pachata, cai pachata, mama cuchata, tucui 

ima tiyajcunatapish ruraj Taita Diosmi. 

16Taita Diosca ñaupa huatacunaca, tucuicuna paicuna munashca ñancunapi 

purichunmi saquishca. 

17Chashna causacujpipish Taita Diosca tamyata cachashpa granocuna p'ucuna 

punllapitaj p'ucuchishpami ñucanchijmanca mana nijta carashpa cushichin. 

Chashnami pai alli cashcataca ricuchin– nircacunami. 

18Chashna rimacushpallami, paicunaman sacrificiota cushun nishpa 

huaicacujcunataca jarcarcacuna. 

19Chai q'uipami Antioquia pueblomanta, Iconio pueblomanta maijan judiocuna 

shamushpaca, chai tucuicunata jatarichircacuna. Chaimantami Pablotaca 

rumicunahuan shitashpa, ñami huañun yuyashpaca, pueblomanta canllaman sirijta 

aisarcacuna. 

20Chaipica Jesusta catijcuna, paipaj muyundijpi shayarijpimi jatarishpa chai 

pueblollamantaj cutin yaicurca. Cayandij punllaca Bernabendijmi, Derbe puebloman 

rircacuna. 

21Chai pueblopipish alli huillaita huillajpimi, achcacuna Jesusta catijcuna 

tucurcacuna. Chai q'uipaca, Listraman, Iconioman, Antioquiamanmi tigrarcacuna. 

22Chai pueblocunapica, Jesusta catijcunamanca Pablohuan, Bernabehuanca ashtahuan 

catina yuyaita cushpami, cashna shina llaquicunata apashpami: “Taita Dios 

mandacujpica, chaiman yaicushun” nishpami allitaj yachachircacuna. 

23Tandanacushca crijcuna tiyanpica, tucuipimi cunaj yuyajcunata churarcacuna. 

Ayunashpa, Taita Diosta mañashca q'uipaca paicunataca paicuna crishca Mandaj 

Jesusmanmi mingarcacuna. 

Siria llajtapi caj Antioquiaman tigrashcami 

24Chaicunapi chashna churashpaca Pisidiata pasashpami, Panfiliaman shamurcacuna. 

25Pergepi Taita Diospaj Shimita huillashca q'uipami, Ataliaman rircacuna 

26Taita Dios huillachun nishcata pajtachishpaca, tandanacushca crijcuna paicunata 

Taita Diospaj maquipi mingashpa cachaj Antioquiallamantajmi barcopi tigrarcacuna. 

27Chaiman chayashpaca, tandanacushca crijcunata tandachishpami, Taita Diosca jatun 

allicunata paicunahuan rurashcata, mana judiocuna crichun punguta pascaj shina 

paicunapaj yuyaita pascashcatapish parlarcacuna. 

28Jesusta catij chaipi cajcunahuanca achca punllacunatami carcacuna. 

HECHOS 15 

Mandajcunapuralla Jerusalenpi tandanacushca cashcami 

1Chai punllacunallatajmi Judeamanta maijan shamujcunaca Jesusta caticujcunataca: 

“Moisés mandashca shina circuncisionta mana rurachishpaca, mana quishpiri 

tucunguichijchu” nishpa yachachircacuna. 

2Chaimi Pabloca Bernabendij chai yachachijcunahuan rimanacushpa, jatunta 

p'iñarinacurcacuna. Mana allichipaj cajpimi, apostolcunahuan, cunaj yuyajcunahuan 

parlanacushpa allichichun Pablotapish Bernabetapish caishuj crijcunandij 

Jerusalenman cachanata yuyarircacuna. 

3Tandanacushca crijcuna paicunata cachajpimi, Feniciata, Samariata pasacushpaca, 

mana judiocunapish ñaupa causaita saquishpa Jesusta crishcata parlashpa rircacuna. 

Chaita uyashpaca Jesusta caticujcunaca achcatami cushicurcacuna. 

4Jerusalenman chayajpica, tandanacushca crijcunapish, apostolcunapish, cunaj 

yuyajcunapish allimi chasquircacuna. Pablopish Bernabepish Taita Dios paicunata 

imallata rurachishcatami parlarcacuna. 

5Chaimi fariseocunapuramanta maijan crijcuna shayarishpaca: –Chai mana 

judiocunapish crij tucujpica circuncisionta rurachinatajmi, Moisés mandashcatapish 

cazuchun mandanami– nircacuna. 

6Chaita uyashpaca apostolcunapish, cunaj yuyajcunapish alli yuyarinacungapajmi 

tandanacurcacuna. 

7Chaipi tandanacushpa ña achcata rimanacushca q'uipami, Pedro shayarishpaca 

cashna nirca: –Huauquicuna, mana judiocunapish alli huillaita ñuca huillajpi crijpi 

quishpichingapajmi taita Diosca sarunman ñucataca agllarca. Chaitaca cancunallataj 

yachanguichijmi. 

8Tucuicunapaj shunguta rijsij Taita Diosca mana judiocunatapish chasquishcata 

ricuchingapajmi, paicunamanpish ñucanchijman shinallataj jucha illaj Espirituta 

curca. 

9Jesusta crishcallamanta paicunapaj juchacunata perdonashpami ñucanchijtapish 

paicunatapish chai shinallataj Quishpichij cashcata Taita Diosca ricuchirca. 

10Chaimanta cunanca ñucanchij ñaupa yayacunapish, ñucanchijpish mana pajtachi 

tucushcataca cunanlla crijcunatapish rurachun nishpaca, Taita Diostami 

p'iñachicunguichij. 

11Ñucanchijtaca Mandaj Jesusca mana c'uyaipaj cajpipish crijllapimi quishpichirca. 

Paicunatapish chashnallataj crijllapimi quishpichin– nircami. 

12Chaita uyashpa chaipi caj achcacuna upallashpaca Bernabepish, Pablopish imalla 

parlashcatami uyarcacuna. Paicunaca pi mana ruraipajcunatapish, 

mancharinacunatapish mana judiocunapaj ñaupajpi paicunata Taita Dios 

rurachishcatami parlarcacuna. 

13Paicuna ña tucui parlajpica, Jacobomi cashna nirca: –Huauquicuna, ñucata 

uyapaichij. 

14Simonllataj mana judiocunata Taita Dios ima shina agllai callarishcata, paicuna 

Taita Diospaj huahuacuna tucushcatapish ñami ñucanchijman parlan. 

15Profetacunata Taita Dios Quillcachishpa huillashca shinami tucushca. Chaipica: 

16“Chai q'uipa tigramushpaca Davidpaj carpa huasi urmashcataca, cutinmi 

shayachisha. Urmashcatapish allichishpa cutin shayachishami. 

17Chashna rurajpimi tucui saquirishcacunapish, ñuca agllashca mana judiocunapish 

Jatun Diostaca mashcangacuna. 

18Ñaupa huatacunamantapacha tucuita huillachij Jatun Diosmi chashna” nin. 

19Chaimanta ñuca yuyaipica, mana judiocunapish ñaupa causaita saquishpa Jesusta 

crijpica ima chaicunata nishpa mana p'iñachinachu canchij. 

20Chashna ninapaj randica paicunamanca: “Rurashcalla dioscunaman ima 

cushcatapish ama micunguichij, ama huainayanguichij, sipishpalla huañuchishca 

aichatapish, ima yahuartapish ama micunguichij” nishpa quillcashpa cachashunchij 

ninimi. 

21Ñaupa yayacuna causai punllacunamantami tucui pueblocunapi caj 

sinagogacunapica samana punllacunapi Moisés mandashcata rezashpa huillajcunaca 

tiyan– nircami. 

22Chashna nishcaca apostolcunapaj, cunaj yuyajcunapaj, tandanacushca tucui 

crijcunapaj yuyaipipish allimi carca. Chaimantami crijcuna alli nishca Barsabás 

nishca Judasta, Silastapish Pablohuan, Bernabehuan Antioquiaman richun 

agllarcacuna. 

23Paicunamanca: “Apostolcunapish, cunaj yuyajcunapish, Jesusta caticuj 

tucuicunapishmi Antioquia pueblopi, Siria llajtapi, Cilicia llajtapi caj mana judiocuna 

cashpapish Jesusta caticujcunataca allillachu canguichij nishpa quillcashpa 

cacharcacuna. 

24Ñucanchijpuramanta maijancunami cancunapajman rishcata uyanchij. Paicunami 

cancunataca circuncisionta ruranami canguichij, Moisés mandashcatapish cazunami 

canguichij nishpa muspachishcacuna. Paicunataca mana ñucanchijchu cacharcanchij. 

25Chaimantami tucuicuna shuj yuyailla tucushpa, ñucanchijpuramanta huauquicunata 

agllashpa cachana alli yuyachijpi, paicunataca ñucanchij c'uyashca Bernabehuan, 

Pablohuan cachanchij. 

26Bernabehuan Pablohuanca huañuna causana cashpapish ñucanchijta Mandaj 

Jesucristomantaca huillarcallacunami. 

27Tucui caicunataca Judaspish, Silaspish paicunapaj quiquin shimihuantajpish ima 

shina cashcatatajmi cancunamanca huillanga. 

28Jucha illaj Espiritupish yuyachijpi, ñucanchij yuyaipipish chashna rurana alli 

cajpimi, cancunataca cai mandashcacunamanta ashtahuan shujtaj mana ruranata 

podipajcunataca mana rurachun mandashun ninchij. Ashtahuanpish cancuna 

yachaipajcunallatami nishun ninchij: 

29Rurashcalla dioscunaman cushcata ama micunguichij, yahuartapish, sipishpalla 

huañuchishca aichatapish ama micunguichij, ama huainayanguichij. Caicunata 

cazushpaca, allitamari ruranguichij. Allilla cashca canguichij” nishpami 

quillcarcacuna. 

30Chai cachashcacuna Antioquiaman chayashpaca, chaipi causaj tucui crijcunata 

tandachishpami chai quillcataca curcacuna. 

31Chaita rezajpi uyashpaca, paicunata cunashpa quillcashcamantami achcata 

cushicurcacuna. 

32Judaspish, Silaspish profetacunami carca. Chaimantami paicunapish Jesusta 

caticujcunataca sumaj shimicunahuan cushichishpa ashtahuan catina yuyaita 

curcacuna. 

33Tauca punllacunata chaipi cashca q'uipami, paicunata cachajcunapajman tigrana 

tucurcacuna. Chaimi Antioquiapi caj tandanacushca crijcunaca sumajta cayacamachij 

ninacushpa cacharcacuna. 

34Silasca chaipi saquirinatami yuyarirca. 

35Pablohuan Bernabehuanca shujtajcunandij tucushpami Antioquiallapitaj Jatun 

Diospaj Shimita ashtahuan yachachishpa, alli huillaitapish huillashpa catircacuna. 

36Tauca punllacunata chaipi cashca q'uipami Pabloca, Bernabetaca: –Sarunman mai 

pueblollapi Jatun Diospaj shimita huillajpi crishcacuna ima shina caticujta jacu 

ricumushun– nirca. 

37Chaimi Bernabeca, Marcos nishca Juantapish paicunahuan pushashun nirca. 

38Sarunman huillashpa puricujpimi, Juan Marcosca paicuna maillata huillagrina 

cashcata manaraj tucuchishpa Panfilia llajtapi saquishpa tigramushca carca. Chaimi 

Pabloca paitaca mana pushasha nirca. 

39Chaimanta mana shuj yuyailla tucushpami, caishujmanta chaishujmanta 

ch'icanyarishpa Bernabeca, Marcosta pushashpa barcopi huichiyashpa Chipre 

llajtaman rirca. 

40Pabloca Silasta agllashpa rigrijpimi, Antioquiapi caj tandanacushca crijcunaca Jatun 

Dios mana c'uyaipajta c'uyaihuan alli pushachun nishpa Taita Diosman mingarcacuna. 

41Paicuna rishpaca Siriapi, Ciliciapi caj tandanacushca crijcunataca ashtahuan alli 

catina yuyaita cushpami rircacuna. 

HECHOS 16 

Pablohuan Silashuan Timoteo rishcami 

1Chai q'uipami Pabloca Silasndij Derbe puebloman, Listra puebloman chayarcacuna. 

Chaipica Jesusta catij Timoteo shuti runami causarca. Paica, Jesusta catij judía 

huarmipaj churimi carca. Paipaj yayaca griegomi carca. 

2Listrapi, Iconiopi, caj tandanacushca crijcunaca Timoteotaca alli causajmi 

nircacunami. 

3Pabloca paitami, paihuan richun munarca. Paipaj yaya griego cashcataca, tucui chaipi 

causaj judiocuna yachashcamantami, paicuna ama juchachichun nishpa Timoteotaca 

circuncisionta rurachirca. 

4Chaimanta rishpaca apostolcunahuan, cunaj yuyajcunahuan tucushpa crijcuna 

imallata rurana cashcata, cazuna cashcata Jerusalenpi yuyarinacushcatami, tucui 

pueblocunapi cushpa huillashpa rircacuna. 

5Tandanacushca crijcunaca ashtahuan sinchi crijcuna tucurca. Crijcunapish 

punllantami ashtahuan mirarircacuna. 

Macedonia runata muscuipi shina Pablo ricushcami 

6Chaimanta paicuna rishpaca, Asia llajtapi Taita Diospaj Shimita huillashun nijpimi, 

jucha illaj Espirituca huillachun mana saquirca. Chaimantami Frigia, Galacia 

llajtacunata pasashpa, 

7Misia llajtaman chayashpaca Bitinia llajtaman yaicunata yuyarcacuna. Chaiman 

yaicuchunpish Espirituca mana saquircachu. 

8Chaimantaca Misia llajtallatataj rishpami, jatun yacu c'uchupi caj Troas puebloman 

chayarcacuna. 

9Chai tutami Pabloca: “Macedoniamanta shuj runa shamushpa, ñucanchij llajtaman 

shamushpa ñucanchijta yachachipai” nishpa paipaj ñaupajpi shayarishpa rogacujta 

muscuipi shina ricurca. 

10Muscuipi shina ricushcata Pablo huillajpimi: “Taita Diosmi ñucanchijtaca 

Macedoniapi alli huillaita huillachun cayashca” nishpami, chaiman rina yuyailla 

tucurcanchij. 

Pablotapish Silastapish Filipos pueblo carcelpi churashcami 

11Troasmantaca shuj barcopi huichiyashpami, yacu chaupipi caj Samotraciaman 

chayajta rircanchij. Cayandij punllaca, Neapolismanmi chayarcanchij. 

12Chaimantaca, Macedoniapi caj tucuita yalli jatun Filipos pueblomanmi rircanchij. 

Chai puebloca, Roma llajtamanta shamushcacunapaj pueblomi carca. Chaipimi asha 

punllacunata saquirircanchij. 

13Chaipi cashpami samana punlla chayamujpica, pueblomanta llujshishpa jatun yacu 

uriman rircanchij. Chaipica Taita Diosta mañangapaj tandanacunami cashca carca. 

Ñucanchijpish chaipi tandanacuj caj huarmicuna tandanacushcapimi tiyarishpa 

huillarcanchij. 

14Chai huarmicunapurapica Tiatira pueblomanta Lidia shuti huarmimi ñucanchij 

huillashcataca uyacurca. Paica Taita Diosta adoraj, morado sumaj linsocunatapish 

c'atujmi carca. Pablo huillashcata chasquichunmi Mandaj Jesusca chai huarmipaj 

shunguta pascarca. 

15Chaimi paipaj tucui familiandij bautizarishpa ñucanchijtaca: –Cancuna ñucata ña 

Mandaj Jesusta crijtaj cashcata ricushpaca, jacuchij ñuca huasipi pozanguichij– 

nishpaca saquichircatajmi. 

16Taita Diosta mañanaman shuj punlla ñucanchij ricujpica, adivinachij supai japishca 

huarmi huambrami ñucanchijhuan tupanaman llujshirca. Chai huambraca chashna 

cashpa adivinajpimi paipaj amocunaca achca cullquita japijcuna carca. 

17Chai huambraca Pablotapish, ñucanchijtapish: –¡Cai runacunaca jahua pachapi caj 

Taita Diospajta rurajcunamari! Paicunaca ima shina quishpirina cashcata cancunaman 

huillajcunami– nishpami caparishpa caticujlla carca. 

18Achca punllacunata chashna nishpa ñucanchijta caticujllapimi, Pabloca mana 

uyanachishpa chai espiritutaca: –Jesucristopaj shutipimi, chai huambramanta llujshi 

nini– nincami chai huambramantaca llujshirca. 

19Chai huambrapaj amocunaca, cullquita japina tucurishcata ricushpami, Pablota 

Silasta japishpa jatun plazapi caj mandajcunapaj ñaupajman aparcacuna. 

20Chai mandajcunapaj ñaupajman pushashpaca: –Cai judío runacunaca ñucanchij 

pueblopimi mana allita yachachishpa puricuncuna. 

21Ñucanchijca romanocunami canchij. Paicunaca ñucanchij manapish chasquipaj, 

manapish rurai tucuipaj mandashcacunatami yachachicuncuna– nircacunami. 

22Chaita uyashpaca, tucui chaipi cajcunami Pablota Silasta llaquichingapaj 

jatarircacuna. Mandajcunapish: –Cai runacunataca lluchullata rurashpa caspicunahuan 

macaichij– nircacunami. 

23Achcata macachishca q'uipaca, carcelpi churashpami carcelta cuidajtaca alli alli 

cuidangui nishpa mandarcacuna. 

24Chaita uyashpaca, ashtahuan ucu c'uchuman churashpami, paicunapaj 

chaquicunataca tablacunata jutcushcapi alli canichishpa churarca. 

25Ashtahuanpish Pabloca Silasndijmi chaupi tutataca Taita Diosta mañashpa 

cantacurcacuna. Chaipi caj shujtaj prezucunapish chaitaca uyacurcacunami. 

26Chashna mañashpa cantacujpica, ñapish jatun allpa chujchui shamurcallami. Chaimi 

cárcel shayacun pamba cuyurijpica, tucui pungucunapish pascarirca. Prezucunata 

huatashca cadenacunapish tucuicunapajmi cacharirirca. 

27Carcelta cuidaj rijcharishpaca, cárcel pungucuna pascarishcata ricushpami, tucui 

prezucunami llujshishpa rishca canga yuyashpa paipaj espadallatataj llujshichishpa 

huañuchirigrirca. 

28Chaimi Pabloca: –¡Ama llaquichirichu, tucuicunami caipi canchij!– nishpa sinchita 

caparirca. 

29Chaita uyashpami, carcelta cuidajca ninata mañashpa ucu c'uchuman yaicujta 

rishpa, manchaihuan chujchucuj Pablopaj Silaspaj chaquiman tupajta cumurirca. 

30Chaimanta paicunata canllaman llujshichishpaca: –Riqui, amocuna. Ñuca 

quishpiringapajca ¿imatataj rurana cani?– nijpimi, 

31paicunaca: –Mandaj Jesucristota cri. Canpish, cambaj tucui huasi ucu familiapish 

chashna rurashpaca quishpiringuichijmi– nircacuna. 

32Chaimi carcelta cuidajmanpish, paipaj huasi ucu familiamanpish Jatun Diospaj 

Shimimanta huillarcacuna. 

33Chai tutallataj carcelta cuidajca tuta cajpipish Pablopaj Silaspaj chugricunata 

maillashca qu'ipaca tucui paipaj huasi ucu familiandijmi bautizarircacuna. 

34Bautizarishca q'uipaca, paipaj huasiman pushashpami micunata cararca. Chaipimi 

paipish, paipaj tucui huasi ucu familiapish Taita Diosta crishcamanta yallitaj 

cushicurcacuna. 

35Ña pacarijpimi mandajcunaca: –Chai runacunataca cacharishpa cachaichijlla– 

nichun soldadocunata carcelta cuidajpaman cacharcacuna. 

36Chaimi carcelta cuidajca, Pablomanca: –Mandajcunaca cancunataca cacharishpa 

cachachunlla nishpami ñucataca mandashca nishpa yachaj chayachishpaca, cunanca 

llujshishpa imata mana manchashpa richijlla– nirca. 

37Chaimi Pabloca soldadocunataca: –Ñucanchijtaca romanocuna cajpipish manaraj 

imata tapushpami tucuicunapaj ñaupajpi macachishpa, carcelpi churarcacuna. ¿Chai 

jahuachu, cunanca pacalla cacharishun nincuna? Mana rishunchu. Paicunallataj 

llujshichij shamuchun– nircami. 

38Chashna nishcata soldadocuna mandajcunaman yachaj chayachijpica, paicunaca 

romanocuna cashcata uyashpami, achcata mancharircacuna. 

39Mandajcuna shamushpaca: –Ñucanchijca cancuna romanocuna cashcataca mana 

yachashcanchijchu. Cunanca cai pueblomanta llujshishpa ripaichijlla– nircacuna. 

40Carcelmanta llujshishpaca, Lidiapaj huasimanmi rircacuna. Chaipi caj crijcunata alli 

catinguichij nishpa cushichishpaca rircallacunami. 

HECHOS 17 

Tesalonicapi caparinacushcami 

1Pabloca Silasndijmi Anfípolis pueblota, Apolonia pueblota rishpa, Tesalonicaman 

chayarcacuna. Chaipica, judiocunapaj sinagogapish tiyarcami. 

2Pabloca maiman chayashpapish sinagogaman yaicuj cashpami chaipipish yaicurca. 

Chaipimi quimsa semanata samana punllacunapi, chaipi cajcunahuan 

parlanacushpaca, 

3Taita Diospaj Shimi ima nicushcata paicunaman huillashpa: –Cristoca llaquita 

apashpa, huañushcacunapaj chaupimanta causarinatajmi carca. Cunan cancunaman 

huillacushca Jesusca paitajmari Quishpichij Cristoca– nishpami alli entendichirca. 

4Chaimi tauca judiocuna crishpa Pablohuan, Silashuan tandanacurcacuna. Judío 

tucushpa Taita Dios yuyailla caj achca griegocunapish, alli nishca huarmicunapish 

achcacunami crircacuna. 

5Chaimantami mana crij judiocunaca yallitaj p'iñarishpa q'uilla, millai maijan 

runacunata tandachishpa, caparichun jatarichircacuna. Chaimi Pablota, Silasta 

japishpa tucuicunapaj ñaupajman pushashun nishpa, Jasonpaj huasipi mashcangapaj 

huaicashpa yaicurcacuna. 

6Chaipi Pablota Silasta mana japishpaca, Jasontami shujtaj crijcunandij japishpa chai 

pueblopi mandajcunapaj ñaupajman cashna caparinacushpa pushamurcacuna: “Cai 

runacunaca tucui cai pachapimari, umashpa puricuncuna. Chaipajmari caimanpish 

shamushca. 

7Cai Jasonpish, paipaj huasipimi paicunataca chasquij cashca. Tucui paicunami César 

mandashcataca yanganchishpa: Ñucanchijpajca, shujtaj jatun mandajmi tiyan, paica 

Jesusmi nincuna” nircacunami. 

8Chaita uyashpaca, tucui chaipi cajcunapish, mandajcunapish jatun bullatami 

rurarcacuna. 

9Jasonpish paihuan cajcunapish paicunapaj randi cullquita saquijpica 

cacharircallacunami. 

Pablopish Silaspish Berea pueblopi cashcami 

10Chai tutallatajmi crijcunaca Pablotapish Silastapish Berea puebloman cacharcacuna. 

Paicuna chaiman chayashpaca, judiocunapaj sinagogamanmi yaicurcacuna. 

11Bereapi causajcunaca Tesalonicapi causajcunata yalli ashtahuan alli yuyaiyujcunami 

carca. Chashna cashpami paicuna huillashcata alli uyashpa chashna cashcata mana 

chashna cashcata yachangapaj Taita Dios Quillcachishcacunataca punllanta alli 

ricujcuna carca. 

12Chashna cashpami achca judiocunapish, griegocunapuramanta alli nishca 

huarmicunapish, achca c'aricunapish crircacuna. 

13Tesalonicapi caj judiocunaca, Bereapipish Taita Diospaj Shimita Pablo huillacujta 

yachashpami chaiman rircacuna. Chaipipish achcacunatami jatarichircacuna. 

14Chaimantami chai crijcunaca, Pablotaca mama cucha uriman utca cacharcacuna. 

Silashuan, Timoteohuanca chaillapitajmi saquirircacuna. 

15Pablota saquinaman cachashcacunaca, Atenas pueblomanmi pusharcacuna. Paita 

saquishpa tigragrijpica: –Timoteotapish Silastapish utca caiman tandanacungapaj 

shamupaichij ninmi ninguichij– nishpami Pabloca cacharca. 

Atenas pueblopi Pablo cashcami 

16Pabloca Atenaspi Timoteota, Silasta shuyacushpaca, chai puebloca rurashcalla 

dioscunahuan junda cashcata ricushpami paipaj shungupica yallitaj llaquirirca. 

17Chaimi sinagogapica judiocunahuan, judío tucushpa Taita Diosta yuyarijcunahuan 

rimanacurcacuna. Plazaman shamujcunahuanpish punllantami parlanacurcacuna. 

18Epicúreos nishca, estoicos nishca maijan jatun yachajcunapishmi Pablohuan 

rimanacungapaj tandanacurcacuna. Pabloca paicunamanca Jesusmanta alli 

huillaitapish, huañushcacuna causarinamantapishmi huillarca. Chaimi 

paicunapuramanta maijancunaca: –Cai rimaricujlla runaca chashna nishpaca ¿imatashi 

nisha nin?– nircacuna. Shinallataj maijancunaca: –Paica mushuj dioscunamanta 

yachachijmari yuyachin– nircacunami. 

19Chaimantami Pablotaca tucuicuna tandanacuna Areópago jatun huasiman pushashpa 

cashna nircacuna: –¿Can yachachicushca mushuj yachaitaca ñucanchijpish yachai 

tucunchijchu? 

20Can yachachishcacunaca ñucanchij manaraj uyashcamari. Chaimi ñucanchijca can 

yachachishcacuna imata nisha nishcata yachashun ninchij– nircacuna. 

21(Atenaspi tucui causajcunapish, shamushpalla chaipi causajcunapish imapish 

manaraj uyashcata parlana yuyailla, manaraj uyashcata uyana yuyaillami 

causarcacuna). 

22Chaimi Pabloca, Areopagopi caj tandanacushcacunapaj chaupipi shayarishpaca: –

Atenas runacunalla. Cancunaca dioscunata alli yuyarijcuna cashcatami maipipish 

ricuni. 

23Cancunapaj pueblota puricushpaca cancunapaj dioscunata adorana altarcunatami 

ricurcani. Chai dioscunapaj pircashca altarcunapaj shuj altarpica: “Mana rijsishca 

Diospaj” nishpa quillcashcatami ricurcani. Chaitaca mana rijsishpapish 

adoracunguichijmi. Ñucapish chai Taita Diosmantami cancunamanca huillacuni. 

24“Taita Diosca cai pachata, chaipi tucui imalla tiyajcunatapish rurajmi. Jahua 

pachatapish, cai pachatapish rurajmi. Mandaj Diosca maitataj gentecunapaj 

maquihuan rurashca huasicunapica causangari. 

25Paica causaitapish, samaitapish tucui imatapish cuj Taita Diosmi. Chaimanta 

gentecuna paita alli nishpa ima cushcacunallahuanca mana cushicunchu. 

26Taita Diosca tucui cai pachapi mirarishpa causachunpish shuj runallatami churarca. 

Taita Diosllatajmi llajtacunapish maillata canata, maillapi causanatapish mandarca. 

27Causacushparaj Taita Diosta mashcashpa ima shinapish paihuan tupachun nishpami 

chashna rurarca. Chashna mashcana cajpipish Taita Diosca ñucanchijmantaca mana 

carupichu. 

28Ñucanchijca Taita Dios causaita cujpimi causanchij, purinchij, paillamantatajmi 

tiyanchij. Chaimantami cancunapuramanta sumaj shimicunata rimajcunapish: “Taita 

Diosmanta miramushcacunami canchij” nincuna. 

29Taita Diosmanta miramushcacuna cashpaca, Taita Diostaca curita, cullquita, rumita 

labrashpa gentecunapaj yuyaillamanta rurashca dios shina cana cashcataca mana 

yuyanachu canchij. 

30Ñaupa causajcunaca Taita Diosta mana rijsishcamanta paicunapaj munaita rurashpa 

causajpipish Taita Diosca paicunataca mana llaquichircachu. Cunanca tucuicunallataj 

maipi causajcuna cashpapish juchayuj cashcamanta llaquirishpa paiman cutirichunmi 

mandan. 

31Taita Diosca tucui cai pachapi causajcunata paicuna ima shina cashcatataj 

ricuchingapajca ñami shuj punllata agllashcata charin. Tucui chaicunata rurashpa 

ricuchij cachunca pai agllashca runatami huañushcacunapaj chaupimanta 

causachishpa ricuchirca” nircami. 

32Huañushcacunapaj chaupimanta causarina nijta uyashpaca maijancunaca achcatami 

asircacuna. Maijancunaca: “Shujtaj punllami can huillashcataca uyashun” 

nircacunami. 

33Chaimi Pabloca, paicunapaj chaupimanta rircalla. 

34Shina cajpipish Pablo huillashcata uyashpa crishpami maijancunaca paihuan 

tandanacurcacuna. Chai crijcunapurapica, Areopagopi tandanacuj 

mandajcunapuramanta Dionisio shuti runapishmi carca. Shinallataj Dámaris shuti shuj 

huarmipish, shujtajcunapishmi carcacuna. 

HECHOS 18 

Corintopi Pablo cashcami 

1Chashna huillashca q'uipami Pabloca Atenasmanta llujshishpa Corintoman rirca. 

2Chaiman chayashpaca Ponto llajtamanta caj Aquila shuti judiohuanmi tuparca. Jatun 

mandaj Claudiomi tucui judiocunata cai Roma llajtamanta llujshishpa richij nishca 

cajpi, chai Aquilaca paipaj huarmi Priscilandij Italiamanta chai ñaupalla shamushca 

carca. Pabloca paicunapajmanmi rirca. 

3Aquila paipaj huarmindijca carpacunata ruraj cajpimi, Pablopish chaillatataj ruraj 

cashcamanta paicunahuan saquirirca. 

4Pabloca samana punllacunapica sinagogaman rishpami judiocunahuanpish 

griegocunahuanpishparlanacushpa Jesusta catijcuna cachun yachachirca. 

5Silasndij, Timoteondij Macedoniamanta shamujpicarin Pabloca ashtahuan Taita 

Diospaj Shimita huillana yuyailla tucushpami, judiocunamanca Jesusca Quishpichij 

Cristomi nishpa huillacurcalla. 

6Ashtahuanpish judiocunaca p'iñarishpami mana alli shimicunata rimashpa 

c'amircacuna. Chaimi Pabloca pai huillashcata mana uyashun nishcata ricuchingapaj 

churanata chaspishpaca: –Cancunapaj juchacunamanta Taita Dios llaquichijpica 

cancunapaj jahuallatajmi canga. Ñucataca imata mana juchachi tucunguichijchu. 

Ñucaca tucui imalla huillana cashcataca huillarcanimi. Cunanca mana 

judiocunapajmanmi rigrini– nirca. 

7Chai ucumanta llujshishpaca, Taita Diosta manchaj Justo shuti runapaj huasimanmi 

rirca. Chai huasica, sinagoga c'uchupimi carca. 

8Sinagogapi mandaj Crispo shutipish, paipaj tucui huasi ucu familiandijmi Mandaj 

Jesusta crircacuna. Corintocunapish uyashpaca, achcacunami crishpa 

bautizarircacuna. 

9Shuj tutami Mandaj Jesusca, Pablomanca muscuipi shina ricurishpa cashna nirca: 

“Ama manchaichu, ama upallashpa huillacunguilla. 

10Ñucaca canhuanmi cani. Chaimanta cantaca pi imata mana rurai tucungachu. 

Ñucaca cai pueblopica, ñucapaj canacunataca achcacunatami charini” nircami. 

11Chaimi Pabloca Taita Diospaj Shimita yachachishpa, huata sujta quillata Corintopi 

causarca. 

12Jatun mandaj churashca Galión Acayapi mandacui punllacunami judiocunaca, shuj 

yuyailla tucushpa Pablota japishpa chai mandajcunapajman pushashpaca, 

13cashna nirca: –Cai runaca Taita Diosta adorachun nishpa yachachishpaca, 

mandashcapi nishca shinaca, mana yachachinchu– nircacunami. 

14Pablo ña rimagrijpica Galionrajmi judiocunataca cashna nirca: –Judiocuna, cai runa 

ima jatun mana allita ruraj, huañuchij cajpica, mandashcapi nishca shina ñucaca 

cancuna huillashcata uyaimanmi carcani. 

15Cai runataca shujtajta yachachishcamanta, shujtaj shuticunamanta 

yachachishcamanta, cancunapaj mandashcapi nishca shina mana 

yachachishcallamanta cajpica, ñucaca chaitaca caimi alli, chaimi alli mana nisha 

ninichu. Chaitaca cancunallataj ricuichijlla– nircami. 

16Chashna nishpami paicunataca pai mandashpa tiyana ucumanta llujshichishpa 

cacharca. 

17Ña chaimanta llujshishpaca tucui griegocunami sinagogapi mandaj Sostenestaca, 

Galión mandashpa tiyana huasi ñaupajllapitaj macarcacuna. Chashna macacujpipish 

Galionca imata mana nircachu. 

Taita Diospajta rurasha nishcata pajtachishpa ajchata Pablo rutuchishcami 

18Pabloca Corintollapitajmi achca punllacunacama saquirirca. Chai q'uipaca 

crijcunata shujtaj punllacama nishpaca Priscilandij, Aquilandij Siriaman barcopi 

manaraj rishpami, Cencreapi ajchata rutuchirca. Taita Diospajta rurasha nishcata ña 

pajtachishcata ricuchingapajmi chashna rurarca. 

19Efesoman chayashpaca, paicunata chaipi saquishpami, sinagogaman yaicushpa, 

judiocunahuan rimanacurca. 

20Chaimi paicunaca Pablotaca: –Paicunahuan saquirichunraj– nircacuna. Paica mana 

saquirisha nishpami, 

21paicunata shujtaj punllacama nishpaca cashna nirca: –Ñucami cai shamuj fiestataca 

ima shinapish Jerusalenpitaj cana cani. Taita Dios munajpica, cutinmi cancunapajman 

tigramusha– nishpaca, Efesomantaca barcopi rircallami. 

22Cesareaman Pablo chayashpaca, tandanacushca crijcunata allillachu canguichij 

ningapajmi, Jerusalenman rirca. Chai q'uipaca Antioquiamanmi rirca. 

23Chaipi asha punllacunata cashca q'uipaca Galacia, Frigia llajtacunatami, callarishpa 

chaipi causaj Jesusta caticujcunata ashtahuan alli catina yuyaita curca. 

Efesopi Apolos huillashcami 

24Chai punllacunallatajmi Alejandriamanta caj Apolos shuti judío runa Efesoman 

shamurca. Paica alli rimanata yachaj, Dios Quillcachishcacunatapish alli yachajmi 

carca. 

25Paica, Jatun Dios munashca shina causanatapish alli yachachishcami carca. Chashna 

cashpami Juan bautizashcallata yachashpapish, tucui shunguhuan Mandaj Jesusmanta 

alli huillashpa yachachirca. 

26Chashna cashpami Apolosca sinagogapica, mana manchashpa huillai callarirca. 

Priscilapish, Aquilapish, Apolos huillashcata uyashpaca, paillata ch'ican pushashpami, 

Jatun Diospaj Shimimantaca alli yachachircacuna. 

27Acayaman Apolos risha nijpica, Efesopi causaj crijcunaca paiman ayudashpa, 

Acayapi causaj crijcuna paita alli chasquichunpish shuj quillcatami cacharcacuna. 

Chaiman pai chayashpaca, Taita Diosca mana c'uyaipaj cajpipish c'uyajpi cunanlla 

crishcacunata yachachishpami paicunapaj achca allita rurarca. 

28Judiocunataca paicuna pandarishpa mana entendicushcata ricuchishpami 

tucuicunapaj ñaupajpi Dios Quillcachishcata alli ricuchishpa Jesucristomi Quishpichij 

nishpa alli entendichirca. 

HECHOS 19 

Éfeso pueblopi Pablo cashcami 

1Corintopi Apolos cajpirajmi, Pabloca jahua llajtacunata rishpa Efesoman chayarca. 

Chaipimi maijan crijcunahuan tupashpaca, 

2cashna nirca: –Cancuna crishpaca ¿jucha illaj Espirituta chasquircanguichijchu?– 

nijpi paicunaca: –Jucha illaj Espíritu tiyashcataca mana uyashcanchijllapishchu– 

nircacuna. 

3Chaimi Pabloca: –¿Ima bautizmopitaj bautizashca canguichij?– nijpi, paicunaca: –

Juanpaj bautismollapimi bautizarircanchij– nircacuna. 

4Chaimi Pabloca: –Juanca Diosman cutirijpimi bautizarca. Chaipica paica, paipaj 

q'uipa shujtaj shamunata, paita crina cashcatami huillarca. Chashna nishpaca 

Quishpichij Cristo Jesusmantami chashnaca– nirca. 

5Caita uyashpaca, Mandaj Jesuspaj shutipimi bautizarircacuna. 

6Chai q'uipaca paicunapaj jahuapi maquita Pablo churajpimi, jucha illaj Espíritu 

paicunapaj jahuaman shamujpi, paicunaca shujtaj rimaicunapi rimarcacuna, Taita 

Dios huillachishcatapish huillarcacuna. 

7Chaicunaca chunga ishqui runacuna shinami carca. 

8Chai pueblopi cashpaca Pabloca quimsa quillatami, sinagogaman purirca. Chaipica 

Taita Dios mandacujta paicunapish crichunmi tucuicunaman mana manchashpa alli 

huillarca. 

9Chashna huillajpipish maijancunaca rumi shungu tucushpami mana crircacuna. 

Chaimi Jesusmanta huillashcataca tucuicunapaj ñaupajpi mana allichu nishpa 

c'amircacuna. Chaimi Pabloca Jesusta caticuj tucuicunandij paicunamanta anchushpa, 

Tiranno shutipaj yachana huasiman rishpa chaipi punllanta parlanacushpa 

yachachirca. 

10Chashnami Pabloca ishqui huatata chaipi causarca. Chaipi yachachicujpica, Asiapi 

tucui causajcunaca, judiocunapish, griegocunapish tucuicunami Mandaj Jesusmanta 

huillashcata uyarcacuna. 

11Chaipimi Pablotaca Taita Diosca pi mana rurai tucuipaj jatun mancharinacunata 

rurachirca. 

12Chaimi Pablo tuparishca pañuelocunata, churanacunatapish ungushcacunapaj 

jahuapi churangapaj aparcacuna. Chashna rurajpica ungüicunaca, paicunamanta 

anchurcallami, millai espiritucunapish llujshircallami. 

13Judiocunamanta maijancunaca supaicunata llujshichishpa purijcuna cashpami, 

Mandaj Jesuspaj shutipi, millai espiritucunata llujshichishun yuyarcacuna. Paicunaca: 

“¡Cancunataca, Pablo huillashca Jesuspaj shutipimi llujshichij nini!” nircacunami. 

14Chashna rurajcunaca Esceva shuti judiopaj canchis churicunami carca. Chai runaca 

curacunata mandajmi carca. 

15Shina nijpi millai espirituca paicunataca: “Jesustaca rijsinimi. Pablo pihuan 

cashcatapish yachanimi. Cancunaca, ¿pitaj canguichij?” nircami. 

16Millai espirituhuan caj runaca, paicunapaj jahuaman saltashpami paicunata 

macashpa, churanacunatapish lliquishpa chugrichirca. Chaimi chai runacunaca chai 

huasimantaca lluchulla miticushpa rircacuna. 

17Chaitaca judiocunapish, griegocunapish Efesopi tucui causajcunami yachashpa 

mancharishpaca: “Mandaj Jesustaca tucuita rurai tucujmari” nishpa 

jatunyachircacuna. 

18Chaita ricushpaca crijcunapish taucacuna shamushpami paicuna ñaupa imalla mana 

allita rurashcata huillarcacuna. 

19Chashnallatajmi yumbocunapish brujianata yachachij librocunata apamushpa tucui 

gentecunapaj ñaupajpi rupachircacuna. Chai librocunata rupachishca q'uipa yupajpica, 

pichca chunga huaranga cullquimi cana cashca carca. 

20Chashnami Jatun Diospaj Shimica, tucuita ruraj cashca, tucuipi uyarishpa 

mirarishpa catirca. 

21Chai q'uipami Pabloca, Macedoniata, Acayata rishpa, Jerusalenman rinata 

yuyarirca. Chaipi cashca q'uipaca Roma pueblomanpish rinami cani nircami. 

22Chashna yuyarishpaca paita ayudajcunamanta Timoteota, Erastotami ishquita 

Macedoniaman cacharca. Paica Asiallapitajmi ashacama saquirirca. 

Éfeso pueblopi causajcuna caparinacushcami 

23Chai punllacunallatajmi Éfeso pueblopi maijancunaca alli huillaita mana uyashun 

nishpa achcata p'iñarishpa jatarircacuna. 

24Cullquimanta imatapish ruraj Demetrio runami tiyarca. Paica, Diana diospaj uchilla 

huasicunata rurajmi carca. Chaipica paipaj trabajajcunapish achca cullquitami 

japijcuna carca. 

25Chaicunatapish pai shina ruraj shujtajcunatapish tandachishpaca cashnami nirca: –

Caipi caj ñuca shina rurajcuna. Cancunallataj yachanguichijmi, cai ñucanchij 

yachashcata rurashcamantami achcata charij canchij. 

26Chai Pablo ima shina nishpa puricujtaca cancunallataj ricunguichijmi, 

uyanguichijmi. Maquihuan rurashcalla dioscunaca mana Taita Diostajchu nishpami 

achcacunata crichishpa puricun. Chashna nishpaca mana cai Efesollapichu, tucui Asia 

llajtapimari achcacunata crichishca. 

27Chashna rurajpica, mana ñucanchij rurashpa c'atunacunallachu chingarishpa llaqui 

tucugrin. Mana chaillapishchu. Ñucanchij jatun Diana shuti diostapish, paita adorana 

huasitapish shitashpa mana yuyaringacunachu. Asiapi tucui causajcuna, tucui cai 

pachapi causajcunapish paita adoranami chingaringa– nircami. 

28Chaita uyashpaca, achcata p'iñarishpami: –Ñucanchij cai Efesocunapaj Dianaca 

jatunmari– nishpa caparircacuna. 

29Chaimantaca chaipi causajcuna musparinacushpami, Pablohuan purij 

Macedoniamanta Gayotapish, Aristarcotapish tucuicuna huaicashpa japishpaca, 

tandanacushpa imatapish ricuna ucuman pusharcacuna. 

30Chai ucuman Pablo yaicusha nijpica, Jesusta caticujcunaca mana saquircacunachu. 

31Asia llajtata maijan mandajcunapishmi, Pablopaj alli rijsishca cashpa, ama chai 

ucumanca yaicupangui nichun jarcajcunata cacharca. 

32Chaipi cajcunaca musparinacushpami, shujcunaca shujta, caishujcunaca shujtajtami 

caparircacuna. Chaupi yallicarin imapaj tandanacushcatapish mana yacharcacunachu. 

33Chai tandanacushcacunapaj chaupimantami, judiocunaca Alejandrotaca imamanta 

chashna caparicushcata huillagri nishpa t'angashpa cacharcacuna. Chaimi Alejandroca 

upalla cachun maquihuan jarcashpa, tucuicunapaj ñaupajpi judiocunapaj allipaj 

rimasha nirca. 

34Ashtahuanpish Alejandrotaca judío cajta rijsishpacarin tucuicunami: “¡Ñucanchij 

Efesocunapaj Dianaca jatunmari!” nishpa ishqui horas shinata shuj shinalla 

caparircacuna. 

35Chai pueblopaj quillcajca, tucuicunata maquihuan upallachishpaca cashnami nirca: 

“Júpiter luceromanta shamushca Dianatapish, paipaj huasitapish cai Efesopi 

causajcuna cuidana cashcataca ¿pitaj mana yachan? 

36Chaitaca ¿pitaj mana chashnachu ningari? Chaimanta manapish alli yuyarishpaca, 

ama imatapish maipish cachun ruraichijchu. 

37Cai runacunataca ¿imapajtaj pushamurcanguichij? Paicunaca cancunapaj dioscunata 

mana shuhuashcacunachu, mana c'amishpa rimashcacunachu. 

38Demetriotapish, paipajta rurajcunatapish maijan caicuna p'iñachijpica, jatun mandaj 

churashca mandaj tiyanmi. Paimanmi huillagrina. Chaimanta caishuj chaishuj 

juchachicushcataca chaipi ricuchigrichij. 

39Ima shujtajta allichichun nijpica, mandashcapi nishca shinami tandanacushpa 

yuyarina canchij. 

40Cunan cashna jatarishcata mandajcuna tapujpica, llaquimari tucushun. ¿Imamantataj 

jatarircanguichij? nijpica, mana imata ni tucushunchu” nircami. 

41Chashna nishca q'uipaca chai tucui tandanacushcacunataca cayacamachij nircami. 

HECHOS 20 

Macedoniaman Greciaman Pablo rishcami 

1Chai bulla chulunyashca q'uipaca, Pabloca Jesusta caticujcunata tandachishpa alli 

catinguichij nishpami cunarca. Chashna cunashpaca ugllarishpa cayacamachij 

nishpaca Macedoniamanmi rirca. 

2Chai llajtapi causaj crijcunata alli catinguichij nishpa achcata cunashpaca, 

Greciamanmi rirca. 

3Chai llajtapica quimsa quillatami carca. Chai q'uipaca Siriaman ringapaj barcopi 

risha yuyacushpaca mana crij judiocuna paita macangapaj chapacushcatami yachaj 

chayarca. Chaimi Macedonia llajtallatataj chaquillahuan tigrana tucurca. 

4Pablohuanca, Bereamanta Sopaterpish, Tesalonicamanta Aristarcopish, Segundopish, 

Derbemanta Gayopish, Asiamanta Timoteopish, Tiquicopish, Trofimopishmi 

Asiacama rircacuna. 

5Paicunaca ñucanchijtaca Troaspimi shuyanaman ñauparcacuna. 

6Ñucanchijca, levadura illajlla tandata micuna punllacuna tucurijpimi, Filiposmanta 

barcopi huichiyashpa, pichca punllapi Troasmanca chayarcanchij. Chaipimi 

paicunahuan tupashpa canchis punllacama saquirircanchij. 

Troas pueblopi Pablo cashcami 

7Semana callari punllapimi, Jesusta caticujcunaca Jesús huañushcata yuyarishpa 

tandata chaupishpa micungapaj tandanacurcacuna. Pabloca, cayandij punlla llujshina 

cashpami, yachachishpa chaupi tutacama huillacurcalla. 

8Paicuna tandanacushca altibajo ucupica, achca lamparacunami japichishca carca. 

9Chaipica, Eutico shuti huambrami ventanapi tiyacurca. Unita Pablo 

huillashcamantami, yallitaj dormi atijpi, quimsa altoyuj huasimanta ucuman urmarca. 

Paita jatarichinaman rishpaca huañushcatami japircacuna. 

10Pabloca chaimanta uriyashpami, paipaj jahuapi siririshpa, ugllarishpaca: –Ama 

mancharichijchu, causajmari– nirca. 

11Pabloca cutin jahuaman huichiyashpami, Jesús huañushcata yuyarishpa tandata 

chaupishpa curca. Ña micushca q'uipapish pacaringacamami huillacurcalla, chai 

q'uipaca rircallami. 

12Chai huambrataca, causajta pushashpami cushicushpa rircacuna. 

Troasmanta Miletoman Pablo rishcami 

13Pabloca chaquillahuan risha nishcamanta ñucanchijca Ason pueblopi tupashpa paita 

apashun nishca cashpami, barcopi huichiyashpa chaiman ñauparcanchij. 

14Asonpi Pablohuan tupanacushpaca, barcopi huichiyachishpami Mitileneman 

shamurcanchij. 

15Mitilenemanta barcopi rishpaca, yacu chaupipi caj Quío ch'imbapurata rishpami, 

cayandij punllataca Samospi barcocuna shayarinaman chayarcanchij. Chaimantaca 

Trogilio pueblopi samarishpami, cayandij punllataca Miletoman chayarcanchij. 

16Pentecostés punllapaj ima shinapish Jerusalenpi casha nishpami, Pabloca Asiapi 

ama achcata uniyangapaj Efesotaca pasashpa rircalla. 

Pabloca minchacama ningapaj Miletopi huillashcami 

17Pabloca, Miletopi cashpami, Efesopi caj tandanacushca crijcunapaj cunaj 

yuyajcunata cayaj cacharca. 

18Paicuna chayamujpica cashnami nirca: –Asiaman chayashca pachamanta ñuca ima 

shina cancunahuan cashcataca cancunallataj allimi yachanguichij. 

19Mana crij judiocuna ñucata llaquichijpipish, llaquihuan huacaihuanmi mana jatun 

tucushpalla Mandaj Jesuspajtaca ruracurcani. 

20Chashna cashpapish ñucaca cancunaman huillanatapish, yachachinatapish manataj 

saquircanichu. Cancunapaj allipajllatajmi tucuicunapaj ñaupajpipish, cancunapaj 

huasin huasintapish huillashpa purircani. 

21Judiocunaman, mana judiocunamanpish mana allita ruracushcata saquishpa 

cutirichij, ñucanchijta Mandaj Jesucristota crichij nishpami huillacurcani. 

22Cunanca Espíritu rinatajmi cangui nijpimi, ñucaca Jerusalenpi ima tucuna cashcata 

mana yachashpapish chaiman rigrini. 

23Caillatami yachani. Jucha illaj Espirituca, mai pueblopipish cashnami huillan. 

Prezujcuna, jatunta llaquichijcunami cantaca shuyacun ninmi. 

24Ashtahuanpish chaicunataca mana manchanichu. Ñuca causaitapish mana 

c'uyanichu. Chaipaj randica Taita Diosca mana c'uyaipajta c'uyaj cashca alli huillaita 

huillashpa, Mandaj Jesuspajta rurangapaj chasquishcata cushicushpa pajtachina 

yuyaillami cani. 

25Sarun punllacuna cancunahuan cashparajmi, Taita Dios mandacujpica ima shina 

cashcata huillarcani. Chaita uyajcunaca cunanmanta pacha cutinca pipish ña mana 

ñucataca ricunguichijchu. 

26Chashna tucuita huillashcamantaca, cancunapaj yahuarmantaca ima juchachina 

illajmi canchij. 

27Taita Dios imallata munashcataca, mana pacashpami tucuita huillarcani. 

28Mandaj Jesusca paipaj yahuarta jichashpami cancunataca randirca. Chaimanta 

cancunallatajpish alli cuidaringuichij. Cancunaman mingashca ovejacunatapish alli 

cuidanguichij. Cancunataca Taita Diospaj tandacushca crijcunata michij obispo 

cachunmi, jucha illaj Espirituca churarca. 

29Ñuca rishca q'uipaca, cancunapaj chaupimanca millpuj atujcuna shina 

shamushpami, ovejacunataca urata janajta apangacuna. 

30Chashna rurangapajca cancunapurallamantatajmi maijancunaca, paicunata catichun 

crijcunaman imatapish llullashpa huillajcuna ricuringa. 

31Chaimanta alli yuyaihuan caichij. Quimsa huatatami tutapish, punllapish mana 

samashpa, huiqui ñahui shujta shujta sinchita cunacurcani. Chaitaca ama 

cungaringuichij. 

32“Cunanca huauquicuna, Taita Diosmanpish, mana c'uyaipajta c'uyaj paipaj alli 

huillaimanpishmi cancunataca mingani. Chai alli huillaimi cancunataca ashtahuan 

ashtahuan sinchiyachishpa catinga. Jucha illajta rurashcacunapura japina 

cashcatapishmi tucuicunaman cunga. 

33Ñucaca cullquitapish, curitapish, churanatapish maijanpajta mana munashcanichu. 

34Chaipaj randica, ñucapajpish ñucahuan purijcunapajpish ima illajpica, ñuca quiquin 

maquihuanmi trabajarcani. Chaitaca cancunallataj yachanguichijmi. 

35Chashna trabajashpa mana charijcunaman cushpa ricuchishpami yachachicurcanilla. 

“Imatapish cujmi, cushcata japijta yalli cushicun” nishpa Mandaj Jesús nishcatapish 

yuyaringuichij”– nircami. 

36Pabloca tucui chaicunata nishca q'uipaca tucui paicunandij cungurishpami Taita 

Diosta mañarca. 

37Chaimantaca tucuicunami Pablotaca minchacama nishpa achcata huacashpa 

ugllarishpa mucharcacuna. 

38Ñuca ñahuitaca mana ashtahuan ricunguichijchu nishpa Pablo nishcamantami, 

yallitaj llaquirircacuna. Chaimantaca barcocamami paihuan rircacuna. 

HECHOS 21 

Jerusalenman Pablo rishcami 

1Chai crijcunapajmanta rishpaca, Cos puebloman chayajtami barcopi rircanchij. 

Chaimanta cayandij punllaca Rodas pueblomanmi rircanchij. Chaimantaca Pátara 

pueblomanmi rircanchij. 

2Chaimantaca Feniciaman ricuj barcopi huichiyashpami chaiman rircanchij. 

3Siriaman barcopi ricujpica, Chipreca lluqui ladomanmi saquirirca. Chai barcoca 

Tiropimi cargata uriyachina cashca carca. Chaimi ñucanchijpish chaipi uriyarcanchij. 

4Chaipica Jesusta caticujcunahuan tupashpami, canchis punllacunata chaipi 

saquirircanchij. Paicunaca Taita Diospaj Espíritu huillachijpimi, Pablotaca: –

Jerusalenmanca ama richu– nircacuna. 

5Chai punllacuna q'uipaca, ñucanchij rina cashcaman rigrijpimi, Jesusta caticujcunaca 

tucuicuna paicunapaj huarmicunandij, huahuacunandij, chai pueblomanta 

llujshincama ñucanchijhuan shamurcacuna. Chaipica cucha uripimi, tucuicuna 

cungurishpa Taita Diosta mañarcanchij. 

6Chai q'uipaca tucuicunata ugllarishpa minchacama nishpami, barcoman 

huichiyarcanchij. Paicunapish paicunapaj huasicunaman tigrarcallacunami. 

7Ñucanchijca Tiromanta Tolemaidaman chayashpami yacuta rinataca tucuchircanchij. 

Chaipica Jesusta caticujcunata allillachu canguichij nishpami, paicunahuan shuj 

punllata saquirircanchij. 

8Cayandij punlla Pablondij ñucanchijndij chaimanta rishpaca Cesareamanmi 

chayarcanchij. Chaipica alli huillaita huillaj Felipepaj huasiman rishpami, chaipi 

pozarcanchij. Paica ayudaj cachun agllashca canchispuramantami carca. 

9Felipeca, chuscu soltera ushushicunatami charirca. Paicunaca profetacunami carca. 

10Tauca punllacunata ñucanchij chaipi cajpimi, Agabo shuti shuj profeta, Judeamanta 

shamurca. 

11Pai ñucanchijta ricunaman shamushpaca, Pablopaj chumbillinata japishpami, paipaj 

quiquin chaquita maquita huatarishpaca: –“Cai chumbillinayujtaca Jerusalenpimi 

judiocunaca, cashna huatashpa mana judiocunapaj maquipi cungacuna” ninmi jucha 

illaj Espirituca– nishpami huillarca. 

12Chaita uyashpaca, ñucanchijpish, chaipi causaj crijcunapish Jerusalenmanca ama 

richu nishpami, Pablotaca jarcarcanchij. 

13Shina nijpipish Pabloca: –Cancuna chashna huacashpa ñuca shunguta 

llaquichishpallaca ñucataca mana ayudanguichijchu. Ñucaca mana huatashcallachu 

casha nini. Ashtahuanpish Mandaj Jesusmantaca, Jerusalenpi huañuna cajpipish 

huañushallami– nircami. 

14Chashna nijpi ña mana jarcai tucushpaca: –Jatun Diospaj munai rurarichun– 

nishpami saquircanchij. 

15Chai punllacuna q'uipa ña ringapaj tucuita allichishpaca, Jerusalenman 

rircanchijllami. 

16Cesareamantaca Jesusta caticujcunamanta maijancunapishmi ñucanchijhuan 

shamurcacuna. Paicunahuanca, Chipremanta Mnasón shuti runapishmi shamurca. 

Paica chai llajtapi punta crijmi carca. Paipaj huasipimi pozana carcanchij. 

Jacobota Pablo ricunaman rishcami 

17Jerusalenman chayajpica, Jesusta caticujcunaca cushicushpami ñucanchijtaca 

chasquircacuna. 

18Cayandij punllaca ñucanchijndijmi Pabloca Jacobota ricunaman rirca. Chaipica, 

cunaj yuyajcunapish tucuicunami tandanacushca cashca carca. 

19Paicunata allillachu canguichij nishca q'uipaca, Diosca mana judiocunapurapi 

imallata paihuan rurashcatami callarishpa tucuita alli parlarca. 

20Chaita uyashpaca, tucuicunami Taita Diostaca jatunyachircacuna. Chashna nishca 

q'uipami Pablotaca: –Riqui, huauquicu, huaranga huaranga judiocunami crij 

tucushcacuna. Tucui chaicunaca: “Mandashcataca pajtachinatajmi canchij” 

nicuncunami. 

21Mana judiocunapaj chaupipi caj tucui judiocunamanca, Moisés Mandashcatapish 

ama ruraichijchu, cancunapaj huahuacunatapish ama circuncisionta rurachichijchu, 

judiocuna rurana cashcacunatapish ama ruraichijchu nishpa yachachicun nishpami 

canmantaca nicuncuna. 

22Can shamushcata uyashpa tucuicuna tandanacumujpica, ¿imatashi nishun? 

23Cunanca ñucanchij nishcata rurai. Ñucanchijpurapica chuscu runacunami, Taita 

Diospajta rurashun nishcata pajtachishun nicuncuna. 

24Paicunata pushashpa, paicunahuan maillarigri. Paicunapaj ajchata rutuchishcamanta 

cunapajpish cungui. Imallamanta paicunamanta cuna cashcata paicuna cuchunpish 

paicunaman cungui. Chashna rurajpica, tucuicunami canmanta imallata uyashcataca 

mana chashnachu cashca ningacuna. Paipish Moisés Mandashcataca 

pajtachicushcallatajmi ningacunami. 

25Mana judío cashpapish crijcunamanca, ñucanchijca ñami cashna nircanchij: 

Rurashcalla dioscunaman cushcacunata ama micunguichij, sipishpa huañuchishca 

aichatapish, yahuartapish ama micunguichij, ama huainayanguichij nishpallami 

quillcarcanchij– nircacunami. 

Taita Diospaj huasipi Pablota prezu japishcami 

26Chai cayandij punllaca Pabloca chai runacunata pushashpami maillarigrirca. 

Paicunandij ña maillarishpaca, maillarina punllacuna ima punlla tucurina cashcata, 

chai runacunamanta Taita Diosman cuna cashcata ima punlla cuna cashcatapish 

curacunaman huillangapajmi Taita Diospaj huasiman yaicurcacuna. 

27Ña canchis punllacuna pajtamucujpimi, Asiamanta maijan judiocunaca Taita 

Diospaj huasipi Pablota ricurcacuna. Chaita ricushpaca, tucuicunaman huillashpami 

Pablotaca huaicashpa japishpaca, 

28cashna nircacuna: –¡Israelcuna, tandanacumuichij! Cai runatajmari tucui 

llajtacunata purishpa, ñucanchij llajtatapish, Mandashcacunatapish, Taita Diospaj cai 

huasitapish yangata rurashpa tucuicunaman yachachin. Cunancarin chai 

griegocunatapishmari Taita Diospaj huasiman yaicuchishpa, cai ñucanchij Diospajlla 

huasita mapayachicun– nishpami caparircacuna. 

29Ñaupamanmi Pablotaca Efesomanta Trofimohuan Jerusalenpi puricujta ricushca 

carcacuna. Chaimi chai runata Taita Diospaj huasiman yaicuchishca canata 

yuyarcacuna. 

30Tucui chai pueblopi cajcuna jatarishpa tandanacumushpami, Pablota japishpa Taita 

Diospaj huasimanta canllaman sirijta aisashpa llujshichircacuna. Chaita 

rurashcahuanmi, pungucunata huichcarcacuna. 



2107 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

31Paicuna Pablota ña huañuchigrijpimi, huaranga soldadocunata mandajpajman 

maijancuna rishpaca: –Jerusalenpi tucui causajcunamari huaica jatarishpa 

bullacuncuna– nishpa huillarcacuna. 

32Huillancami chai mandajca soldadocunatapish, patsaj soldadocunata 

mandajcunatapish pushashpa chaiman rirca. Chai soldadocunata mandaj 

soldadocunandij shamucujta ricushpami, Pablota macanataca saquircacuna. 

33Huaranga soldadocunata mandaj chayashpaca, Pablota japishpa ishqui 

cadenacunahuan huatachunmi mandarca. Chai q'uipami: –¿Pitagari, imatataj 

rurashcari? nishpa, 

34tapujpi chai tucuicunaca, shujcunaca shujta, caishujcunaca caishujta caparishpa 

bullacujpimi imamanta chashna macacushcata mana yachai tucurca. Chaimi Pablotaca 

cuartelman pushachun mandarca. 

35Tucuicuna huaica catimucujpimi, soldadocunaca gradacunataca huandushpalla 

huichiyachircacuna. 

36Chai tucui achca caticujcunaca: –¡Huañunami can!– nishpami caparircacuna. 

Tucuicunapaj ñaupajpi Pablo parlashcami 

37Cuartelman yaicuchigrijpimi Pabloca, huaranga soldadocunata mandajtaca: –

¿Imallatapish ni tucunichu?– nijpi, chai mandajca: –¿Griego rimaita yachanguichu? 

38Sarunmanmi shuj egipcio runaca, ñucanchijta llaquichingapaj chuscu huaranga 

huañuchijcunata jatarichishpa shitashca pambaman tandachirca. ¡Ñucaca cantaca chai 

runachu yuyarcanimari!– nircami. 

39Chaimi Pabloca: –Ñucaca, Ciliciapi caj tucuicuna alli nishca Tarso pueblomanta 

judiomi cani. Chaimanta ñuca cai tucuicunaman ashata rimangapaj saquipai– nirca. 

40Rimachun pai saquijpica, gradapi shayarishpami, Pabloca tucuicunata maquihuan 

upallaichij nijpi tucuicuna upallajpica hebreo rimaipi cashna nishpa rimarca: 

HECHOS 22 

1“Huauquicuna, yayacuna, cunanca cancunapaj ñaupajpi ñuca ima shina cashcata 

huillasha, uyapaichij” nircami. 

2Hebreo rimaipi rimajta uyashpacarin, tucuicunami upallarcacuna. Chaimi, cashna 

nirca: 

3Ñucaca, Ciliciapi caj Tarsopi huacharishca judiotajmi cani. Ashtahuanpish cai 

Jerusalenpimi huiñarcani. Ñucaca ñaupa yayacunata Mandashcapi nishcacunata 

Gamaliel callarishpa tucuita alli yachachishcami cani. Chaimi cunan cancuna 

shinallataj Taita Diospajta pajtachina yuyailla huañucuj carcani. 

4Chashna cashpami ñucaca alli huillaita caticujcunataca huañuchichun 

c'aricunatapish, huarmicunatapish carcelman pushaj carcani. 

5Chaitaca curacunata mandajpish, cunaj yuyajcunapish allimi yachan. Damascopi caj 

crijcunata prezu apamuchunpish paicunallatajmi ñucamanca quillcata curcacuna. 

Chaimantami chaiman rishpa paicunata chaipi mashcashpa cai Jerusalenpi 

llaquichingapaj prezu apanaman rircani. 

Taita Diospajman ima shina cutirishcata Pablo huillashcami 
(Hch 9:1–19; 26:12–18) 

6Damascoman ñuca chayagricujpica, chaupi punlla shinatami, jahua pachamanta 

ñapish achij nishpa ricurircalla. 

7Chashna achij nijpi pambaman urmashpaca: “Saulo, Saulo, ¿ima nishpataj ñucataca 

p'iñashpa llaquichina yuyailla llaquichicungui?” nijtami uyarcani. 

8Chaimi ñucaca: “Amito ¿pitaj cangui?” nijpi chai rimajca: “Ñucaca, can p'iñashpa 

llaquichina yuyailla llaquichicun Nazaretmanta Jesusmi cani” nirca. 

9Ñucahuan cajcunaca achij nijta ricushpami, achcata mancharircacuna. Ashtahuanpish 

ñucaman rimaj imata nishcataca mana entendircacunachu. 

10Chaimi ñucaca: “¿Imatataj rurana cani? nijpi Mandaj Jesusca” “Jatarishpa, can 

ricushca Damascoman ri. Chaipimi can imata rurana cashcata ña mandashcataca 

tucuita huillanga” nircami. 

11Chai achij nicuj, achij nishcamantami, ñucaca imata mana ricurcani. Chaimantami 

ñucahuan cajcuna maquimanta aisajllapi, Damascoman chayarcani. 

12Chaipica Ananías shuti runami causashca carca. Paica mandashcapi nishcata tucuita 

pajtachishpa Taita Dios yuyailla causajmi carca. Chaimantami tucui judiocunapish alli 

nishca carca. 

13Pai ñucapajman shamushpa c'uchuyashpaca: “Huauqui Saulo, cutin canca ricujmi 

tucungui” nincami, ña cutin ricui tucurcani. 

14Chaimi paica cashna nirca: “Ñucanchij ñaupa yayacunapaj Taita Diosmi pai 

munashcata rijsichun, pai cachashca Cashcata Ruraj rimashcatapish uyachun cantaca 

ñaupaman agllashca. 

15Chaimanta canca imallata ricushcata, imallata uyashcataca tucui gentecunaman 

huillajmi cangui. 

16Chaimanta cunanca imata ama shuyashpa jatarishpa bautizari. Jesuspaj shutipi 

rogashpa cambaj juchacunata maillachi” nircami. 

Pabloca ñucataca mana judiocunapajmanmi cacharca nishcami 

17Jerusalenman tigramushpa, Taita Diospaj huasipi mañacushpami muscuipi shinata 

ricurcani. 

18Chaipica Mandaj Jesusmi ñucaman ricurishpaca: “Cai Jerusalenmanta utca 

llujshishpa ri. Ñucamanta can huillashcataca caipica mana chasquingacunachu” nirca. 

19Chaimi ñucaca: “Mandaj Jesús, canta crijcunataca sinagogacunaman rishpa 

carcelman apaj, azotijmi carcani. Chaitaca paicunaca yachanmi. 

20Shinallataj canmanta huillaj Estebanta yahuarsapata rurashpa huañuchicujpipish 

allimi nishpa, huañuchijcunapaj churanacunatapish cuidashpami ñucaca 

shayacurcani” nircanimi. 

21Chashna nijpimi Jesusca: “Ri, ñucami cantaca caru llajtacunapi caj mana 

judiocunapajman cachagrini” nircami nishpami parlarca. 

Huaranga soldadocunata mandajpajpi Pablo cashcami 

22Chai tucuita Pablo parlangacamaca allimi uyarcacuna. Mana judiocunapajman 

cachashcami cani nijta uyashpaca: –¡Cai runaca cai pachamantaca anchunami can, pai 

cai pachapi causanaca mana allichu!– nishpami sinchita caparircacuna. 

23Chashna caparishpaca paicunapaj churanacunata pambapi shitashpami, allpatapish 

jahuata shitarcacuna. 

24Chaimi huaranga soldadocunata mandajca: –Cuartel ucuman Pablota yaicuchichij, 

imamanta chashna paita p'iñashpa caparicushcata yachangapaj azotishpa tapuichij– 

nishpa mandarca. 

25Chaipi paita macangapaj huatacujpimi, Pabloca patsaj soldadocunata mandajtaca: –

¿Romano runataca, imata manaraj alli tapushpaca azotinalla ninchari?– nircami. 

26Chaita patsaj soldadocunata mandaj uyashpaca: –¿Imatataj ruragringui? Cai runaca 

romano runami cashca– nishpa, huaranga soldadocunata mandajman huillajpi, 

27huaranga soldadocunata mandaj c'uchuyashpaca: –¿Canca romano runachu 

cangui?– nijpi, Pabloca: –Ari– nircami. 

28Chaimi huaranga soldadocunata mandajca: –Ñucaca romano tucungapajca achca 

cullquitami curcani– nijpi Pabloca: –Ñucacarin, huachari pachamantami romano runa 

cani– nirca. 

29Shina nincami, macashun nicujcunaca Pablomanta anchurircacuna. Shinallataj 

huaranga soldadocunata mandajpish romano runa cashcata yachashpami, paita 

huatachishcamantaca achca manchaihuan carca. 

Mandajcunapuralla tandanacushcapaj ñaupajpi Pablo cashcami 

30Cayandij punllaca huaranga soldadocunata mandajca, imamanta Pablota judiocuna 

huañuchishun nishcata yachashataj nishpami, curacunata mandajcunatapish, 

mandajcunapuralla tandacushcatapish tucuicunata tandachirca. Chaipica Pablotaca 

cadenacunahuan huatashcamanta cacharichishpami, paicunapaj ñaupajman pusharca. 

HECHOS 23 

1Chaipimi Pabloca, mandajcunapuralla tandanacushcata ricushpaca: –Huauquicuna, 

ñucaca cunan punllacamaca Taita Diospaj ñaupajpica alli yuyaihuan, alli 

shunguhuanmi causacuni– nijpimi, 

2curacunata jatun mandaj Ananiasca, Pablopaj c'uchupi cajcunataca shimipi 

huajtachun mandarca. 

3Chaimi Pabloca: –¡Canca yurajyachishca pata shinallami cangui! Chaimanta Taita 

Diosmi cantapish huajtanga. Canca mandashcapi nishca shina rurangapajmari 

tiyacungui. ¿Ima nishpataj canca ñucata huajtai nishpa mandashcata p'aquingui?– 

nircami. 

4Chaimi chaipi cajcunaca: –¿Taita Diospaj curacunata jatun mandaj curatachu 

maipish cachun rimangui?– nircacuna. 

5Chaimi Pabloca: –Huauquicuna, paica curacunata jatun mandaj cashcataca ñucaca 

mana yachashcanichu. Cashnami quillcashca tiyacun: “Cambaj llajtata mandajtaca, 

ama llaqui tucushca canman ningui” ninmi– nircami. 

6Pabloca chaipi caj mandajcunapuralla tandanacushcacunaca maijancunaca 

saduceocuna, maijancunaca fariseocuna cajta ricushpami cashna nirca: –Huauquicuna, 

ñucaca fariseomi cani, fariseopaj churimi cani. Chashna cashpa huañushcacuna 

causarinata crishcamantami, cancuna juchachishca cani– nishpami sinchita rimarca. 

7Chashna nijpica fariseocunapish, saduceocunapish paicunapura rimanacuita 

callarishpami, chai tandanacuipica chaupirircacuna. 

8Saduceocunaca huañushcacuna causarinata, angelcuna tiyashcata, espiritucuna 

tiyashcatapish mana crincunachu. Fariseocunaca tucui chaicuna tiyashcatami 

crincuna. 

9Chashna ninacushpaca jatun bullami jatarirca. Chaimi fariseocunapuramanta 

mandashcacunata quillcaj shayarishpaca: –Cai runapica, ima millaita mana 

japinchijchu. Shuj espiritumi, mana cashpaca shuj angelmi rimashca canga. 

Chaimanta Taita Diostaca ama p'iñachishunchij– nircami. 

10Chashna rimanacuica ashtahuan ashtahuan sinchiyajpimi, huaranga soldadocunata 

mandajca, paicunaca Pablota ñutungacunami nishpa mancharirca. Chaimi 

soldadocunataca uriyamushpa, paicunapaj chaupimanta quichushpa, Pablota 

cuartelman apachun mandarca. 

11Mandaj Jesús chai tuta ricurishpami Pablotaca: “Pablo, ama manchaichu. Ima 

shinami cai Jerusalenpi ñucamanta huillacungui, chashnallatajmi Romapipish huillana 

cangui” nirca. 

Pablota huañuchinata yuyarinacushcami 

12Chai cayandij tutamantami maijan judiocunaca, Pablota huañuchishun nishpa: –

Pablota huañuchingacama manataj micushunchu, manataj ubyashunchu. Ñucanchij 

mana chaita pajtachijpica, Taita Dios ñucanchijta llaquichichun– nishpami shuj 

yuyailla tucurcacuna. 

13Chashna shuj yuyailla tucujcunaca chuscu chunga yallimi carcacuna. 

14Paicunami curacunata mandajcunapajman, cunaj yuyajcunapajmanpish rishpaca 

cashna nircacuna: –Ñucanchijca Pablota huañuchingacamami, imata mana micushun. 

Ñucanchij mana chaita pajtachijpica Taita Dios ñucanchijta llaquichichun nishpami 

shuj yuyailla tucurcanchij. 

15Chaimanta cunan cancunaca mandajcunapuralla tandanacushcahuan tucushpa, 

huaranga soldadocunata mandajpajman rishpa cashna nigrichij: “Pablota ashtahuan 

alli tapungapaj caya ñucanchij ñaupajman pushamui” nij tucuichij. Ñucanchijca pai 

manaraj chayamujpimi, chapashpa huañuchishun– nircacunami. 

16Paicuna chashna ninacucujtaca Pablopaj panipaj churi uyashpami, cuartelpi 

Pabloman huillanaman rirca. 

17Pabloca patsaj soldadocunata mandajcunamanta shujta cayashpami: –Cai 

huambrataca huaranga soldadocunata mandajpaj ñaupajman pushapai. Paimi 

imatatajshi huillasha nicun– nirca. 

18Chaimi chai huambrata huaranga soldadocunata mandajpajman pushashpaca: –

Prezupi tiyacuj Pablomi ñucata cayashpa, cai huambrata cambajman pushamuchun 

rogarca. Paimi canman imatatajshi huillasha nin– nircami. 

19Chashna nijpimi, huaranga soldadocunata mandajca huambrata maquimanta 

japishpa, paillata ch'icanchishpaca: –¿Imatataj huillasha ningui?– nishpa tapujpi, 

20huambraca: –Judiocunaca ashtahuan alli tapushun nij tucushpami, 

mandajcunapuralla tandanacushcapaj ñaupajman Pablota caya can pushachun 

rogashun nicuncuna. 

21Chashna nijpipish paicunataca pajta cringuiman. Chuscu chunga yalli gentecunami 

pacalla chapacuncuna. Paicunaca: “Pablota huañuchingacama mana micushunchu, 

mana ubyashunchu. Ñucanchij chaita mana pajtachijpica Taita Dios ñucanchijta 

llaquichichun” ninacucuncunami. Cunanca can imata nijllatami shuyacuncuna– 

nircami. 

22Chaimi, huaranga soldadocunata mandajca: –Ñucaman huillashcataca pajta piman 

huillanguiman– nishpa chai huambrataca cacharca. 

Mandaj Felixpajman Pablota cachashcami 

23Huaranga soldadocunata mandajca, patsaj soldadocunata mandaj ishquita 

cayashpami, cashna nishpa mandarca: –Cunan iscun horas tutata Cesareaman rinapaj 

chaquillahuan purijcunatapish ishqui patsaj soldadocunata, caballopi purijcunatapish 

canchis chunga soldadocunata, lanzahuan shitajcunatapish ishqui patsaj soldadocunata 

tandachichij. 

24Caballota allichishpa, Pablotaca chaipi tiyachishpa mandaj Felixpajman ima mana 

tucushcata alli chayachigringuichij– nircami. 

25Shuj quillcatapish cashna nishpami quillcashpa cacharca: 

26“Claudio Lisiasmi, alli nishca can mandaj Felixta allillachu cangui nini. 

27Cai runataca, judiocuna japishpa huañuchigrijpimi, paica romano cashcata 

yachashpa soldadocunahuan rishpa ñucaca quichumurcani. 

28Chaimi imamanta paita huañuchigrishcata yachangapaj, paicunapaj 

mandajcunapuralla tandanacushcaman pusharcani. 

29Chaipica, paicunapaj Mandashcata mana pajtachishcallamantami juchachicushca 

carca. Ñucapica paica huañunapaj, mana cashpaca carcelpi churanapajllapish ima 

millaita mana rurashcachu. 

30Chashna cajpipish judiocunaca cai runataca huañuchishuntaj ninacucujta 

yachashpami, cambajman cachanata yuyarircani. Paita juchachicujcunapish imamanta 

juchachicushcataca cambajman rishpa huillachun nircanimi. Chashna nishpaca, allilla 

cashca canguiman” nircami. 

31Chai soldadocunaca paicunata mandashca shinallatajmi Pablotaca chai tutallataj 

Antipatriscama pusharcacuna. 

32Cayandij punllaca, chaquillahuan purij soldadocunaca caballocunapi tiyarij 

soldadocunallata Pablohuan cachashpami, paicunaca cuartelman tigrarcallacuna. 

33Pablota pusharij soldadocunaca Cesareaman chayashpaca, mandaj Felixman 

quillcata cushpami, Pablotapish paipaj ñaupajman chayachircacuna. 

34Mandaj Félix chai quillcata rezashpaca, Pablotaca mai llajtamanta cashcatami 

tapurca. Ciliciamanta cashcata yachashpaca: 

35–Canta juchachijcuna shamujpimi, can imata nishcataca uyasha– nishpami, Herodes 

mandashpa tiyana huasipi churashpa soldadocunata cuidachirca. 

HECHOS 24 

Mandaj Felixhuan Pablo parlashcami 

1Pichca punlla q'uipami, curacunata jatun pushaj Ananiasca, cunaj yuyajcunamanta 

maijancunandij, Tértulo shuti abogadohuan Cesareaman rircacuna. Chaipimi llajtata 

mandajpaj ñaupajpi Pablota juchachingapaj shayarircacuna. 

2Pablota Felixpaj ñaupajman pushamujpica, Tértulo runaca Pablota juchachingapajca 

cashna nishpami callarirca: –Mandaj Félix, canca alli yachaj cashpami, ñucanchij 

llajtapi alli mandangui. Chaimantami ñucanchijca cushicushpa sumajta causanchij. 

3Chashna sumajta causacushcamantami can mandaj Felixtaca, maipi cashpapish 

tucuicuna alli ninchij. 

4Chaimanta ama achcata uniyashpa p'iñachingapaj cambaj alli shunguhuan cai ashalla 

huillashcata uyapai. 

5Ñucanchijpajca cai runaca purij ungüi shinami. Chashna cashpami paica tucui 

llajtacunata rishpa judiocunata pandata yachachishpa p'iñanacuita jatarichishpa 

puricushca. Paica chai nazareno runata catijcunata mandajmi cashca. 

6Taita Diospaj huasitapishmari mapayachisha nicushca. Chaimi japishpa, ñucanchij 

Mandashcapi nishca shina tapushun nicurcanchij. 

7Chashna japishpa charicujpimi, huaranga soldadocunata mandaj Lisias shamushpaca, 

ñucanchij maquimanta maipish cachun quichurca. 

8Chaimantami paita juchachijcunata cambajman shamuchun mandashca. Chaitaca 

canllataj tapushpami, ñucanchij imamanta juchachicushcataca alli yachangui– 

nircami. 

9Chashna huillashcataca paihuan caj judiocunapish chashnatajmi nicurcacunami. 

10Shina nijpimi mandaj Felixca, Pablo rimachun maquihuan ricuchijpi, Pabloca 

cashna nirca: –Canca, achca huatacunata cai llajtapi alli mandaj cashcataca yachanimi. 

Chaimanta cushicushpa ñuca ima shina cashcataca huillashallami. 

11Jerusalenpi Taita Diosta adorangapaj ñuca rishcaca cunan chunga ishqui 

punllacunallami. Chaitaca canllataj tapushpami ñuca nishca chashnataj cashcataca alli 

yachangui. 

12Ñucataca Taita Diospaj huasipi, sinagogacunapi, pueblopipish pihuan 

rimanacucujta, chaipi cajcunata p'iñanacuita jatarichicujtapish mana japircacunachu. 

13Cunan ñucata juchachicushcataca, paicunaca chashnatajmi nishpaca mana ni 

tucuncunachu. 

14Caitami quiquinman huillagrini: Paicuna panda yachachinata caticun nijpipish, 

ñucaca Mandashcacunatapish, profetacunaman quillcachishcacunatapish ñucanchij 

ñaupa yayacuna shinallatajmi crishpa caticuni. 

15Ima shinami paicunaca, tucui huañushcacunatami cashcata rurajcunatapish, mana 

cashcata rurajcunatapish Taita Dios causachinga nincuna. Ñucapish chai yuyaillatajmi 

cani. 

16Chaimantami Taita Diospaj ñaupajpi, runacunapaj ñaupajpipish pi mana juchachipaj 

caiman yuyacuni. 

17Tauca huatacunata shujtaj llajtacunapi purishca q'uipami, Taita Diosman cushca 

cullquita ñuca llajtapi causajcunapaj cungapaj, ñucapish imallatapish Taita Diosman 

cungapaj Jerusalenman rircani. 

18Cachashca cullquita cushca q'uipaca, Taita Diospajta ruranata pajtachishcata 

ricuchingapaj maillarishca q'uipaca, ñapish Asiamanta maijan judiocuna Taita Diospaj 

huasi ucupi ricurircallami. Paicunaca ñuca achcacunahuan cajtapish, pita 

p'iñanacuchicujtapish mana japircacunachu. 

19Chaicunami ñucata imata juchachishun nishpaca, cambaj ñaupajman shamuna 

carca. 

20Mana cashpaca, mandajcunapuralla tandanacushcapaj ñaupajman ñucata pushajpi 

ima mana allita rurashcata japishca cashpaca, caipi cajcunallataj huillachun. 

21Paicunapaj ñaupajpi cashpaca: “Huañushcacunapaj chaupimanta causarinata 

huillashcamantami, cunanca cancuna juchachishca cani” nishpami sinchita 

caparircani– nircami. 

22Chashna nijta mandaj Félix uyashpaca, alli huillaimanta ima shina cashcata 

yachashcamantami: –Huaranga soldadocunata mandaj Lisias shamujpimi, cancuna 

imata nisha nishcataca alli yachashpa imatapish nisha– nishpami cutinpaj saquirca. 

23Shina nishpaca, patsaj soldadocunata mandajtaca, Pablotaca alli cuidangui, ashataca 

cacharij shina saquingui, pi paita ricuj shamujcunatapish, imata cusha nijcunatapish 

ama jarcangui nishpami mandarca. 

24Asha punllacuna q'uipami, Felixca paipaj huarmi Drusilandij shamurca. Chai 

huarmica, judiami carca. Paimi Pablota cayashpa, Jesucristota ima shina crinata 

parlachirca. 

25Pabloca cashcata ruraj canamanta, quiquin munaita jarcarinamanta, shamuj 

punllapica ima shina cashcatataj ricuchishpa Taita Dios llaquichina cashcatapish 

huillajpimi, Felixca achcata mancharishpaca: –Cunanca rilla, cutin cayana tucushpaca 

cayashallami– nirca. 

26Pablotaca cullquita cujpi cacharisha yuyashpami Felixca tauca cutin 

parlanacungapaj cayachicujlla carca. 

27Ishqui huata q'uipa, Felixca pai mandacushcamanta llujshijpi Porcio Festomi 

mandaj tucurca. Chai Felixca, judiocunapi alli ricuringapajmi Pablotaca prezullapitaj 

saquirca. 

HECHOS 25 

Pabloca Cesarmi ñucataca tapunga nishcami 

1Festoca Cesareaman chayashpa chai llajtata mandaj yaicushpaca quimsa punlla 

q'uipaca, Jerusalenmanmi rirca. 

2Pai chaiman chayajpica, curacunata mandajcuna, judiocunata mandajcunapish 

Pablota juchachingapajmi Festopajman shamurcacuna. 

3Chaipimi paitaca: –Ñucanchijpaj allita rurashpa Pablota Jerusalenman pushaj 

cachapai– nircacuna. Jerusalenman pushacujpi ñanpi chapashpa huañuchinatami 

yuyarinacushca carca. 

4Ashtahuanpish Festoca paicunataca: –Pablotaca Cesareallapitajmi alli cuidashpa 

prezu charicuncuna. Ñucallataj chaimanca ñami rigrini. 

5Maijancuna imata juchachishun nishpaca Cesareaman ñucahuan jacuchij. Pai ima 

mana allita rurashca cajpica, chaipi juchachinguichij– nircami. 

6Festoca Jerusalenpica pusaj punllacunata, mana cashpaca chunga punllacuna 

shinallatami chaipi carca. Chai q'uipaca Cesareamanmi tigrarca. Cayandij punllaca pai 

mandashpa tiyarinapi tiyarishpami, Pablota pushaj cacharca. 

7Pablo ña chayajpica, Jerusalenmanta shamuj judiocunaca muyujta shayarishpami, 

paica achca jatun llaquicunatami rurashca nishpa juchachircacuna. 

Juchachicushpapish paicuna huillashca shinataj cashcataca imata mana ricuchi 

tucurcacunachu. 

8Chashna juchachijpimi Pabloca: –Judiocunapaj Mandashcacunatapish, Taita Diospaj 

huasitapish, Roma llajtata mandajtapish ima mana allita mana nishcanichu– nirca. 

9Festoca, judiocunapaj allita rurasha nishpami Pablotaca: –Jerusalenman risha 

ninguichu canta imallata juchachicushcata chaipi tapungapaj– nijpi, 

10Pabloca: –Ñucata caillapitaj tapuchunmi César churashca mandajpaj ñaupajpi cani. 

Ñucaca judiocunataca ima jatun llaquita mana rurashcanichu. Chaitaca canllataj allimi 

yachangui. 

11Ima jatun llaquita, mana cashpaca huañuchipaj ima millaita rurashca cashpaca, 

huañuchichun mana mitsarimanchu. Ashtahuanpish paicuna ñucata juchachicushca 

manapish chashna cajpica, pi mana paicunaman cui tucunchu. Ñucataca Cesartaj alli 

tapuchun ninimi– nircami. 

12Chaimi Festoca, paiman yuyaita cushpa ayudajcunahuan parlanacushca q'uipaca: –

Canllataj César ñucata tapuchun nishcamanta cunanca paipajmanmi rina cangui– 

nirca. 

Agripapaj Berenicepaj ñaupajpi Pablo cashcami 

13Tauca punllacuna q'uipami jatun mandaj Agripaca, Berenicendij Cesareaman 

Festota allillachu cangui ningapaj shamurcacuna. 

14Paicuna tauca punllacunata chaipi cajpimi, Festoca jatun mandajmanca Pablomanta 

parlashpa cashna nirca: –Shuj runatamari Felixca prezu saquishca. 

15Jerusalenman ñuca rijpimi, curacunata mandajcuna, judiocunata cunaj 

yuyajcunapish ñucapajman shamushpa paitaca huañuchilla nircacuna. 

16Ashtahuanpish ñucaca paicunataca: “Imata juchachicushcata manaraj ch'imbapura 

tapujpica, chai juchachicushca runaca pai ima shina cashcata tapuchun mañai 

tucunmi. Chaimantami Roma llajtata mandajcuna ruraj cashca shinaca pitapish mana 

huañuchichunlla ninchu” nircani. 

17Paicuna ñucahuan tandalla caiman shamujpimi, mana uniyashpa chai cayandijtataj 

ñuca mandashpa tiyarinapi tiyarishpa, chai runataca pushaj cacharcani. 

18Paita juchachicujcunaca, ñuca yuyacushca shinataca mana huillarcacunachu. 

19Paicunaca Pablo imata crishcata, ña huañushca Jesusca causacunmi nishpa Pablo 

huillashcata juchachishpallami huillarcacuna. 

20Chaimi ñucaca imata mana rurai tucushpa, Pablotaca: “¿Jerusalenman risha 

ninguichu chaipi canta juchachijcunahuan ch'imbapura tapungapaj?” nircani. 

21Chaipimi paillataj: “Ñucataca Augusto tapushpami imatapish ninga” nishcamanta, 

Cesarpajman ñuca cachangacama prezullapitaj alli cuidachun mandarcani. 

22Chaimi Agripaca Festotaca: –Ñucapish chai runa ima nishcata uyasha ninimari– 

nijpi, Festoca: –Caya uyangui– nirca. 

23Chai cayandij punllami Agripaca, Berenicendij sumajta churarishpa, huaranga 

soldadocunata mandajcunandij, chai pueblopi mandajcunandij Festo mandashpa 

tiyana ucuman shamurcacuna. Paicuna chayamujpimi, Festoca Pablota pushanaman 

cacharca. 

24Pablo chayamujpica Festoca cashnami nirca: –Jatun mandaj Agripa, tucui caipi 

ñucanchijhuan cajcunapish, chai runaca ñami caipi. Paitaca Jerusalenpipish, cai 

Cesareapipish tucui judiocuna juchachishpami huañuchinatajmi nishpa 

caparicunllacuna. 

25Chashna nijpipish ñucaca paipica huañuipaj ima millaita rurashcataca mana 

japircanichu. Paillatajmi: “Ñucataca Augustotaj tapushpami imatapish ninga” 

nishcallamantami paipajman cachana tucurcani. 

26Ñucaca pai imata rurashcata mana alli yachashpami, mandaj Augustomanca imata 

mana quillcai tucuni. Chaimi tucui caipi cajcunapaj ñaupajman, ashtahuantajca can 

jatun mandaj Agripapaj ñaupajman canpish tapushpa ima yuyaitapish cujpi mandaj 

Augustoman quillcashpa cachangapaj pushamuni. 

27Shuj prezuta imamanta juchachicushcata mana huillashpa cachashpaca, ñucaca 

imata mana yachaj shina ricurina cashcatami yuyani– nircami. 

HECHOS 26 

Agripaman Pablo huillashcami 

1Chaimi Agripaca Pablotaca: –Can ima shina cashcata huillai– nijpi Pabloca, pai ima 

shina cashcata huillai callarishpaca maquita alzashpami cashna nirca: 

2–Jatun mandaj Agripalla, ñucata judiocuna imata nishpa juchachicushcata canman 

huillai tucushcamanta achcatami cushicuni. 

3Ashtahuantajca judiocuna imata ruraj cashcata, imamanta rimanacuj cashcatapish 

canca allimi yachangui. Chaimantami ñuca huillashcataca mana p'iñarishpalla 

uyachun rogani. 

Pabloca pai ima shina cashcata parlashcami 

4Ñuca llajtapipish, Jerusalenpipish huahua pachamanta ñuca ima shina cashcataca 

tucui judiocunami alli yachancuna. 

5Ñucaca uchillamanta pacha fariseo, ñucanchij llajtapi crinataca chaitataj 

pajtachijcunapuramantami cani. Chaita paicuna huillashun nishpaca huillai tucunmi. 

6Ñucanchij ñaupa yayacunaman Taita Dios imallata cusha nishcata 

shuyacushcamantami, cunanca juchachishpa caiman pushamushca shayacuni. 

7Chai cusha nishcataca ñucanchij ñaupa yayacunamanta chunga ishqui aillucunaca 

tutapish punllapish, chai cusha nishcata japina yuyaillami Taita Diospajta rurashpa 

shuyacuncuna. Jatun mandaj Agripalla, ñucapish chai shinallataj 

shuyacushcamantami, judiocuna juchachishca cani. 

8Huañushcacunata Taita Dios causachinaca cancunapaj yuyaipica maita mana 

cripajmari yuyachin. 

Crijcunata llaquichij cashcata Pablo parlashcami 

9Nazaretmanta Jesusta caticujcunata llaquichinaca alli cashcatami ñaupaca ñucapish 

yuyarcani. 

10Chashna cashpami Jerusalenpica chaitataj rurarcani. Chaita rurangapajca curacunata 

mandajcunata quillcata mañashpami Jesusta caticuj achcacunata carcelcunapi 

churachircani. Shinallataj huañuchijpipish, allimi nircanimi. 

11Mai sinagogacunapipish paicuna crishcataca c'amishpa saquichunmi achcata 

llaquichij carcani. Paicunataca jatunta p'iñashpami shujtaj pueblocunapi cajcunatapish 

llaquichishpa purircani. 

Ima shina crij tucushcata Pablo huillashcami 
(Hch 9:1-19; 22:6-16) 

12Ñucaca chashna llaquichina yuyailla cashpami, curacunata mandajcuna quillcata 

cushcahuan pi mana ima nipaj Damascoman ricurcani. 

13Jatun mandajlla, chaupi punlla shinata ñanta ricujpimi, intitapish yalli achij nicuj 

jahua pachamanta ricurirca. Chaica ñucata, ñucahuan ricujcunatapishmi achij nirca. 

14Chaimi ñucanchijca tucuicuna pambaman urmarcanchij. Chaipimi hebreo rimaipi 

cashna nishpa rimashca uyarirca: “Saulo, Saulo, ¿ima nishpataj ñucataca p'iñashpa 

llaquichina yuyailla llaquichicungui? Garrucha puntapi huagra jaitashpa chugririj 

shinami canllataj llaqui tucucungui” nircami. 

15Chaimi ñucaca: “Amito, canca ¿pitaj canguiyari?” nijpi, Mandaj Jesusca: “Ñucaca 

can p'iñashpa llaquichina yuyailla llaquichicun Jesusmi cani. 

16“Cunanca jatarishpa shayari. Cantaca ñuca mandashcata ruraj cachun, cunan 

imallata ricushcacunata, q'uipata ñuca ricuchishcacunata huillaj cachun 

churangapajmi canmanca ricurini. 

17Ñucami cantaca judiocunamanpish, mana judiocunamanpish huillachun cachani. 

Paicuna imata rurachunpish mana saquishachu. 

18Can huillashpa ñahuita pascajpimi, paicunaca amsamanta luzman cutirishpa 

Satanaspajta ruracushcata saquishpa Taita Diospajta rurangacuna. Ñucata crishpami 

juchacunamantapish quishpichishcacuna canga. Chashna cashpami Taita Diospajlla 

cajcunahuan herenciata japingacuna” nircami. 

Pabloca muscuipi shina ricushcatami cazurcani nishcami 

19Jatun mandaj Agripalla, jahua pachamanta ricurishpa mandashcataca cazunatajmi 

carcani. 

20Chaimi Damascopi huillai callarishpaca, Jerusalenpipish, tucui Judeapipish 

huillarcani. Chai q'uipaca mana judiocunamanpishmimana allita ruracushcata 

saquishpa Taita Diosman cutirichij nishpa huillarcani. Taita Diosman cutirishcata 

ricuchingapajca allicunata ruraichij nircanimi. 

21Chaimantami judiocunaca, Taita Diospaj huasipi japishpa ñucataca huañuchishun 

nircacuna. 

22Chashna cajpipish Taita Dios ñucata huaquichijpimi, profetacunapish, Moisespish 

imalla tucuna cashcata huillashca pajtashcataca uchillacunamanpish, 

jatuncunamanpish cunancama chaitataj huillacunilla. 

23Cristoca llaquita apashpa, huañushcacunapaj chaupimanta causarishpami 

judiocunaman, mana judiocunamanpish ima shina quishpirinataca achijyachishpa 

ricuchinga nishcatami huillacuni” nircami. 

Pabloca Agripatami crichuntaj nishca 

24Pai ima shina cashcata Pablo alli huillajpimi Festoca: –¡Pablo, canca locomari 

cangui! ¡Achcata yachacushpallamari loco tucushcangui!– nishpami sinchita rimarca. 

25Chaimi Pabloca cashna nirca: –Tucuicuna alli nishca mandaj Festo, ñucaca mana 

locochu cani. Alli yuyaihuanmari ima shina cashcatataj huillacuni. 

26Pai jatun mandaj Agripapish chai tucui imalla tucushcataca allimi yachan. Mai 

pacallapi mana chashna tucushcachu. Chaimantami ñucaca paipaj ñaupajpi imata 

mana manchashpa huillacuni. 

27Jatun mandaj Agripa, ¿quiquinpish profetacuna huillashcataca cringuimi? 

Quiquinpish profetacuna huillashcataca crina cashcata yachanimi– nircami. 

28Chaimi Agripaca, Pablotaca: –Ashallamantami Cristota catijta mana rurangui– nijpi, 

29Pabloca: –¡Ashallamanta cashpa, achcamanta cashpapish, Taita Dios munajpica 

mana canlla, ashtahuanpish cunan caipi ñucata tucui uyajcunapish ñuca shina crij 

cachunmi munani! ¡Cadenahuan ñuca shina huatashca cachunllami mana munani!– 

nirca. 

30Pablo chaicunata nijpica, jatun mandaj Agripapish, llajtata mandaj Festopish, 

Berenicepish, tucui chaipi paicunahuan tiyacujcunapish jatarishpa, 

31rishpa paicunapuralla tandanacushpami: –Cai runaca huañuchishca canapaj ima 

millaitaca mana rurashcachu, prezupi canapajllapish mana cashcachu– nishpa 

parlanacurcacuna. 

32Chaipimi Festotaca, Agripaca: –César tapushpami ñucataca imatapish ninga nishpa 

mana nishca cajpica, chai runataca cacharinallami cashca– nircami. 

HECHOS 27 

Pablota Romaman cachashcami 

1Italiaman ñucanchijta cachana tucushpaca, patsaj soldadocunata mandaj Juliomanmi 

Pablondij shujtaj prezucunandij cacharca. Paica Augusta shutita shutichishca 

soldadocunamantami carca. 

2Adramitio barcopi huichiyashpami rircanchij. Chai barcoca Asia llajtapica, maillapi 

shayarinapimi shayarishpa rina carca. Tesalonicamanta rishpa Macedoniapi causacuj 

Aristarcopish ñucanchijhuanmi rirca. 

3Cayandij punllaca Sidonmanmi chayarcanchij. Julioca achcata llaquishpami, 

Pablopaj amigocuna paiman imallatapish cuchun nishpa ricugrichun saquirca. 

4Sidonmanta llujshishpaca huaira jarcajpimi, huaira mana tiyan Chipre alli ladota 

rircanchij. 

5Cilicia, Panfilia llajtacuna tiyan mama cuchata rishpami, Licia llajtapi caj Mira 

puebloman chayarcanchij. 

6Chaipimi patsaj soldadocunata mandajca, Alejandriamanta Italiaman ricuj barcopi 

ñucanchijtaca huichiyachirca. 

7Achca punllacunatami allimantalla rircanchij. Huaira jarcajpimi, shaicushca 

llaquinayajta Gnido ch'imbapuraman chayarcanchij. Chaimantaca huaira jarcajpimi, 

Salmón ch'imbapurata rishpa, huaira mana tiyan Cretata muyushpa rircanchij. 

8Achcata shaicushpa allimanta rishpaca, jatun barcocuna shayarina Lasea pueblo 

uranijpi caj, Alli Shayarina shutimanmi chayarcanchij. 

9Tauca punllacunata uniyajpi tamya punllacuna ña chayamucujpimi yacuta rinapajca 

ña mana alli cajpi, Pabloca paicunata yuyachishpaca: 

10–Mandajcuna, tamya punllacunapi rishpaca, jatun llaquimari tucushun. Cai 

barcopish chaipi tucui imallata apacushcacunapish yacupi chingaringami. Mana 

chaicunallachu chingaringa ñucanchijpish huañunchijman– nircami. 

11Pablo chashna nijpipish patsaj soldadocunata mandajca, Pablo nishcata uyanapaj 

randica, barcoyujta, barcota purichijtami cazurca. 

12Chai shayarinapica, tamyata huairata pasanaca mana alli yuyachijpimi, Cretapi caj 

Feniceman chayashunpishchari yuyashpa tucuicuna chaimanta rinata yuyarircacuna. 

Chai Fenicepica barco shayarinapajca allimi carca. Janajmanta uramanta huaira 

shamushpapish mana imata ruraipajmi carca. Chaimantami tamya punllacunataca 

chaipi cashun nircacuna. 

Mama cuchapi huairandij tamya jatarishcami 

13Huichi huaira ña ashalla tucujpimi, cunantajca ña rinallami yuyachin nishpa, barcota 

charichishca fierrocunatapish tandashpa ri callarircacuna. Ña rishpaca yacu chaupipi 

caj Creta c'uchu cuchullatami rircacuna. 

14Chaita ricujpica manaraj achcata rijpimi, ñapish Euroclidón nishca huaira 

janajmanta shamushpa barcota apai callarirca. 

15Barcota huaira apajpi ñucanchij ricushcaman mana pushai tucushpaca huaira 

apachun saquircanchijllami. 

16Yacu chaupipi caj Clauda shuti uchilla llajta huashatami ña mana achca huaira cajpi, 

ñucanchij purichishpa rircanchij. Chashna ricushpaca, barco aisashpa ricushca uchilla 

canoatami achcata shaicushca yacumanta barcoman huichiyachircanchij. 

17Chai canoata huichiyachishpaca, barco ama p'aquirichunmi, huascacunahuan 

huatarcacuna. Chaimantaca Sirte nishca t'iyupi pambarinata manchashpami, 

linsocunata uricuchishpa huaira maita barcota apashcata ringapaj saquircacuna. 

18Chai cayandij punllapish, huairandij tamyaca ashtahuan caiman chaiman 

shitacujpimi, barcopi imalla apacushcacunataca yacupi shitai callarircacuna. 

19Ña quimsa punllata chashnallataj cajpimi, barcota purichinapaj imalla 

charinacunatapish ñucanchij maquihuan yacupi shitarcanchij. 

20Achca punllacunata intipish, luzerocunapish mana ricurijpimi, jatun tamyalla 

huairalla cajpi ña mana causashunchu yuyarcanchij. 

21Achca punllacunata mana micushca cashpami Pabloca, paicunapaj chaupipi 

shayarishpa cashna nirca: –Mandajcuna, ñuca nishcata uyashca cashpaca, manamari 

Cretamanta llujshimunchijmanchu carca. Mana ima cashna llaquitapish 

apanchijmanchu carca. Mana imatapish shitanchijmanchu carca. 

22Shina cajpipish cunanca ama ashtahuan llaquilla cachun caitami nisha nini: Ama 

manchaichijchu, cancunaca shujllapish mana huañunguichijchu, cai barcollami 

chingaringa. 

23Ñucaca Taita Diospaj cashpa paipajta ruraj cajpimi, Taita Diosca cunan tuta paipaj 

angelta cacharca. 

24Chai angelmi ñucataca: “Pablo, ama manchaichu. Canca Cesarpajman chayanatajmi 

cangui. Canmantaca tucui canhuan rijcunatami Taita Diosca, huañuimanta 

quishpichisha ninmi” nirca. 

25Chaimanta tucui caipi cajcuna, ama manchaichijchu. Taita Diosca paipaj angelman 

huillachishcata pajtachina cashcataca crinimi. 

26Ñucanchijca, yacu chaupipi caj llajtallamanmi maiman cashpapish chayana canchij– 

nircami. 

27Ña ishqui semanata huaira caiman chaiman shitashpa apashpa rijpi, ñapish shuj 

tutaca Adriático mama cuchapi ricurircanchijllami. Chai chaupi tutallatajmi barcota 

purichijcunaca, ña allpaman chayacushcata yuyarcacuna. 



2121 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

28Chashna ricushpa yacu jahuamanta ucu allpaman midijpica, quimsa chunga sujta 

metromi cashca carca. Cutin chai chaininijpi midijpica, ishqui chunga canchis 

metromi cashca carca. 

29Rumicunapi huajtarinata manchashpami, barcota charij chuscu fierrocunata 

huashaman cacharircacuna. Tutaraj cajpimi ña achijyashca canman yuyarcacuna. 

30Barcota purichijcunaca, barcota shitashpa rishun yuyashpami, barcota charij ñaupaj 

fierrocunata uriyachij tucushpa, uchilla canoata yacuman uriyachi callarircacuna. 

31Chaimantami Pabloca patsaj soldadocunata mandajtapish caishuj 

soldadocunatapish: –Barcota purichijcuna shitashpa rijpica cancunaca mana quishpiri 

tucunguichijchu– nircami. 

32Chashna nijpi soldadocunaca huatashca huascacunata p'itishpami, chai uchilla 

canoataca yacupi chingarichun saquircacuna. 

33Ña pacarimugrijpimi Pabloca tucuicuna micunami, can nishpa micunayachichun 

cashna nirca: –Ña ishqui semanatamari mana dormishca, imata mana micushca 

canguichij. 

34Chaimanta cancunaca cancunapaj cuerpopaj allipaj imallatapish micuichij. 

Cancunapaj umamanta shuj ajchallapish mana chingaringachu– nircami. 

35Chashna nishpaca Pabloca tandata japishpa tucuicunapaj ñaupajpi Taita Diosta 

pagui nishpami tandata chaupishpa micui callarirca. 

36Chashna micucujpimi, tucuicuna micunachishpa paicunapish micurcacuna. 

37Chai barcopica, ishqui patsaj canchis chunga sujta gentecunami carcanchij. 

38Ña mana nijta micushpaca, barco p'anguillayachun nishpami trigotaca mama 

cuchapi shitarcacuna. 

Mama cuchapi barco huashicushcami 

39Ña punllayajpica barcota purichijcunaca, mai llajtapi cashcatapish mana 

yacharcacunachu. Chashna mana yachashpapish, chaipi barco shayarinalla 

yuyachijpimi, barcota chaiman c'uchuyachishun yuyarcacuna. 

40Yacu ucuman cacharishca fierrocunata charicuj huascacunata p'itishpa, chai 

fierrocunataca yacullapitajmi saquircacuna. Barcota caiman chaiman pushana 

caspicunataca cacharishpa barcota purichij ñaupaj lado linsotapish jahuaman 

churajpimi, huairaca barcotaca allpaman c'uchuyachi callarirca. 

41Ñalla allpaman c'uchuyacushpaca, ishqui lado yacu tupanacushca ñutu allpa 

tandarishcapimi ñaupaj ladoca pambarirca. Chaimanta mana llujshi tucujpimi, yacu 

huajtarishpa barco chupata p'aquirca. 

42Chashna tucujpimi soldadocunaca prezu cajcunataca, yacupi huambushpa maipi 

miticugrinamanta huañuchinata yuyarircacuna. 

43Chashna nijpica patsaj soldadocunata mandajca, Pablota mana huañuchisha 

nishcamantami cashna nirca: –Huambunata yachajcunaraj huambushpa allpaman 

llujshichun. 

44Caishujcunaca tablacunapi, barco p'aquirishca caspicunapi huambushpa allpaman 

llujshichun– nirca. Chashnami tucuicuna mana huañushpa allpaman llujshircacuna. 

HECHOS 28 

Yacu chaupipi caj Malta llajtapi Pablo cashcami 

1Chashna tucuicuna yacumanta alli llujshishpaca chai yacu chaupipi caj llajtaca, 

Malta shuti cashcatami yacharcanchij. 

2Chaipi causajcunapish ñucanchijtaca llaquishpa allimi chasquircacuna. 

Tamyahuanpish chirihuanpish caspiyacujpimi, ninata japichishpa ñucanchijtaca 

cunuchun cayarcacuna. 

3Chai ninapi Pabloca, chaquishca yantata tandachishpa churacujpica, huañuchij 

culebraca nina rupachijpi, ninamanta llujshishpa, ñapish Pablopaj maquita canishpa 

huarcurircallami. 

4Maquipi chashna huarcuricujta chaipi causajcuna ricushpaca: “Cai runaca 

huañuchijtajmi yuyachin. Yacumanta quishpirimujpipish ñucanchij diosca mana 

saquipajchu yuyachin” ninacurcacuna. 

5Ashtahuanpish Pabloca chai culebrata paipaj maquimanta ninapi chaspishpa 

shitashpaca, imapish mana tucurcachu. 

6Ñallami p'unguinga, mana cashpaca ñallami huañunga nishpami tucuicuna 

chaparacurcacuna. Ña unita chapacujpi mana ima tucujpimi, shujtaj yuyai tucushpa: 

“Cai runaca diosmari yuyachin” nircacuna. 

7Ñucanchij cunucushca c'uchullapi caj allpaca chai llajtata mandaj Publio runapaj 

allpami cashca carca. Paimi ñucanchijtaca alli chasquishpa, quimsa punllata paipaj 

huasipi pozachirca. 

8Chaipica Publiopaj yayami, fiebrehuan yahuarndijta huijsa cacharirishpa, ungushca 

camapi siricushca carca. Chai ungushcata ricunaman Pablo rishpaca, Taita Diosta 

mañashpami maquicunata ungushcapaj jahuapi churashpa alliyachirca. 

9Chashna alliyachijpica, chai llajtapi causaj shujtaj ungushcacunapish shamujpimi 

paicunatapish alliyachirca. 

10Paicunapish ñucanchijtaca achcata c'uyashcata ricuchishpami, ña rishun nijpica 

ñucanchijpaj imalla illashcacunata cushpa cacharcacuna. 

Romaman Pablo chayashcami 

11Ña quimsa quillata chai llajtapi cashca q'uipami, Cástor nishca, Pólux nishca shutita 

churashca barcopi huichiyarcanchij. Chai barcoca Alejandriamanta shamushpami, 

tamya punllacunataca chaipi cashca carca. 

12Chai barcopi rishpa Siracusa puebloman chayashpaca, quimsa punllacunatami 

chaipi carcanchij. 

13Chaimantaca chai llajta c'uchu c'uchullata rishpami Regio puebloman 

chayarcanchij. Chai cayandij punllaca huichi huaira tiyajpimi, ishqui punllapica 

Puteoli puebloman chayarcanchij. 

14Chai pueblopi tauca crijcuna tupashpaca: “Canchis punllacunallata caipi 

saquiripaichij” nijpimi chaipi saquirircanchij. Chai q'uipami Romamanca rircanchij. 

15Romapi causaj crijcunaca ñucanchij shamucushcataca ñami yachashca carca. 

Chaimi ñucanchijtaca huaquincunaca Apio pueblocama tupanaman shamushcacuna 

carca. Maijancunaca Tres Tabernas pueblollapimi tupangapaj shuyacushcacuna carca. 

Paicunata Pablo ricushpaca, Taita Diosta pagui nishpami achcata cushicurca. 

16Romaman ña chayashpaca, patsaj soldadocunata mandajca cuidaj soldadocunata 

mandajmanmi prezucunataca curca. Ashtahuanpish Pablotaca shuj cuidaj 

soldadohuanmi shujtaj huasipi ch'ican causachun churarca. 

Romapi Taita Diospaj Shimita Pablo huillashcami 

17Romaman chayashca quimsa punllapimi Pabloca chaipi causaj judiocunata 

mandajcunata cayaj cacharca. Paicuna ña tandanacumujpica cashnami nirca: –Caipi 

tandanacushca tucui huauquicuna, ñucaca judiocunapaj ima mana allitaca mana 

rurarcanichu. Ñucanchij ñaupa yayacunapaj rurashpa catinacunatapish mana 

p'iñashcanichu. Ashtahuanpish ñucataca Jerusalenpi prezu japishpa romanocunapaj 

maquipi churajpimi caicama prezu cani. 

18Paicunaca ñucata alli tapushpami, imamanta huañuchinata mana japishpa 

cacharishun nircacuna. 

19Judiocuna juchachinata mana saquisha nijpimi Cesartajmi tapushpa ñucataca 

imatapish ninga nircani. Chashna nishpaca ñuca llajtapi causajcunata 

juchachingaraicuca mana nircanichu. 

20Tucui judiocuna shuyacushcata ñucapish crishcallamantami, caipi cashna 

cadenahuan huatashca cani. Chaita parlangapajmi cancunataca cayarcani– nircami 

21Chaimi paicunaca cashna nircacuna: –Ñucanchijca can ima shina cashcata 

huillashpa, Judeamanta quillcashcataca mana chasquishcanchijchu. Chaimanta shamuj 

maijan huauquicunapish, can mana alli cashcataca imata mana huillarcacunachu. 

22Ñucanchijca can caticushca mushuj yachanata maipipish p'iñashpa rimacushcatami 

uyarcanchij. Chaimantami can imallata yuyashcata uyashun ninchij nircacunami. 

23Shujtaj punlla tandanacungapaj nishpa yuyarinacushca punllapi shamushpaca, pai 

pozacun huasimanmi achcacuna shamurcacuna. Chaipimi Pabloca tutamantamanta 

chishicama Dios mandacunta paicunamanca alli huillarca. Moisés Mandashcatapish, 

profetacuna huillashcatapish entendinallatami paicunamanca huillarca. Chaitaca 

paicunapish Jesusta crichunmi chashna huillarca. 

24Chashna huillajpica maijancunaca Pablo huillashcata crircacunami, maijancunaca 

mana crircacunachu. 

25Paicunapura mana shuj yuyailla tucushpa ña rigrijpimi, Pabloca cashna nirca: –

Jucha illaj Espíritu huillachijpica allimi profeta Isaiasca ñucanchij ñaupa 

yayacunataca cashna nishca: 

26“Cai runacunapajman rishpa cashna nigri: Uyaitapish uyanguichijmi, manataj 

entendinguichijchu. Ricuitapish ricunguichijmi, manataj ricunguichijchu. 

27Cai llajtapi causajcunapaj shunguca rumiyashcami. Paicunapaj rinrinca tapashca 

shinami. Paicunapaj ñahuipish huichcashca shinami tucushca. Chaimanta uyashpapish 

ama uyashca shina tucuchun. Ricushpapish mana ricushca shina tucuchun. Paicunapaj 

shungutapish ñucapajman ama cutirichun mana entendijta ruragri. Paicuna chashna 

tucujpimi, ñucaca mana alliyachisha” nishcami nircami. 

28Chaimanta caita yachaichij: Cai quishpirinataca mana judiocunamanmi Diosca 

cachashca, paicunami uyangacuna– nircami. 

29Pablo chashna nijta uyashpaca, judiocunaca paicunapurallataj achcata 

rimanacushpami rircacuna. 

30Pabloca ishqui huatatami, alquilashca huasipi causarca. Chaipimi paipajman tucui 

shamujcunataca chasquij carca. 

31Chaipica Dios mandacujpi ima shina canata, Mandaj Jesucristomantapish mana 

manchashpa, pi mana jarcashcami yachachishpa causarca. 

ROMANOS 

ROMANOS 1 

Allillachu canguichij nishcami 

1Jesucristopajta ruraj, apóstol cachun cayashca, Taita Diospaj alli huillaita huillachun 

ch'icanchishca Pablomi cani. 

2Chaitaca paipaj profetacunaman jucha illaj Quillcacunata quillcachishpami, 

ñaupaman cusha nirca. 

3Chai alli huillaica Taita Diospaj Churi, ñucanchijta Mandaj Jesucristomantami 

huillan. Paica aichamantaca, Davidpaj huahua huahuamantami carca. 

4Huañushcacunapaj chaupimanta pai causarishcamantami, jucha illajta ruraj Espíritu 

huillashca shinaca, poderyuj Diospaj Churi cashcata ricuchishca. 

5Paimantami mana c'uyaipajta c'uyaj canata, apóstol canatapish chasquircanchij. 

Chaimanta paipaj shutita c'uyashpami, tucui mama llajtacuna Jesucristota crichun 

huillacunchij. 

6Cancunapish Jesucristopi crijcunaca pai agllashcacunapura cachun cayashcacunami 

canguichij. 

7Romapi tucui cajcuna, Dios c'uyashpa jucha illaj cachun cayashcacuna: Ñucanchij 

Dios Yayapaj, Mandaj Jesucristopaj mana c'uyaipajta c'uyaj canapish, sumaj 

causaipish cancunahuan cashca cachun ninimi. 

Pabloca Romamanmi risha nishca 

8Tucuimanta yallica cancuna crishca, tucui cai pachapi huasha huasha 

uyaricushcamantami, Jesucristomanta ñuca Taita Diostaca pagui nicunilla. 

9Paipaj Churipaj alli huillaita huillashpa, tucui ñuca yuyaihuan servicushca Taita 

Diosmi mana shaicushpa, cancunamanta paita ñuca mañacushcataca yachan. 

10Cunantajca ima shinapish Taita Diospaj munai cajpica, cancunapajman alli 

shamungapajmi mañacunilla. 

11Espíritu cushca rurai tucunacunata cancunaman huillangapajmi cancunapajman rina 

yuyailla cani. Cancuna sinchiyashca cachunmi chai yuyailla cani. 

12Cancunapish ñucapish crishcata caishujmanta chaishujmanta yuyaita cunacushpa 

cushicungapajmi shamunata munani. 

13Huauquicuna, tauca cutin cancunapajman risha nicujpipish, imapish jarcajpi, 

caicama mana shamushcata yachachunmi munani. Caishuj mana judiocunapurapi 

charishca shinallataj, cancunapurapipish alli rurashcataca grano p'ucushcata shina 

charingapajmi shamusha nicuni. 

14Griegocunaman, mana griegocunamanpish, yachaisapacunaman, imata mana 

yachajcunamanpish debimi cani. 

15Chaimantami ñucaca Romapi caj cancunamanpish, alli huillaita huillanaihuan 

cashpa utca shamusha nini. 

Alli huillaica quishpichi tucujmi 

16Ñucaca alli huillaimantaca mana pingarinichu. Alli huillaica tucuita rurai tucuj 

Diosmanta cashcamantami, puntaca judiocunata, griegocunatapish maijanpish 

crijpica, tucuicunata quishpichin. 

17Taita Diosca crijllapi justificaj cashcatami alli huillaica ricuchin. Crishcallapi 

catichun. Cashnami quillcashca tiyacun: “Crijpi justificashcamantami causanga” 

ninmi. 

Tucuicunami juchayuj 

18Taita Diosta mana manchashpa, manapish rurana cashcata rurajcunaca, paicunapaj 

mana allita rurashcahuanmi mana llullatapish jarcancuna. Paicunata Taita Dios 

p'iñarishpa llaquichinaca, jahua pachamantami ricurin. 

19Taita Diosmanta yachaipajllacunatapish, Taita Diosllataj ricuchijpimi rijsincuna. 

20Mana ricuipaj Taita Dios tiyashcataca, pai rurashcacunata ricushpa yachanallami. 

Huiñaipaj poderyujtaca, cai pachata rurashca punllamanta ricushpa, yuyaita 

japinallami. Chaimanta mana yachashcanchijchu nishpa pi mana ni tucuncunachu. 

21Taita Diosta chashna rijsishpapish, Taita Diosta jatunyachina shinatajca mana 

jatunyachircacunachu, mana pagui nircacunallapishchu. Chaipaj randica, paicunapaj 

yuyaicunapipish yangallatami yuyarircacuna. Chaimantami paicunapaj rumi 

shungucunapish amsayachishca carca. 

22Yachaisapacunami canchij yuyashpapish, ch'ahuancunami tucurcacuna. 

23Chaimi mana huañuj Taita Diostaca, huañujlla runacunaman, pajarocunaman, 

chuscu chaquiyujcunaman, huijsahuan llucajcunaman rijchajta rurashpa adorarcacuna. 

24Chaimantami Taita Diosca, paicunapaj shungu munashca shina aicha munaicunata 

rurachun mapapi saquirca. Chaimi caishuj chaishuj, paicunapaj cuerpocunallatataj 

pinganayajta rurashpa llaquichirinacurcacuna. 

25Taita Diostaj cajta adoranapaj randica, manapish dioscunatami adorarcacuna. 

Tucuita callarichij Taita Dios, paillata tucuicuna huiñaita adorashca cana Taita Diosta 

adoranapaj randica, Taita Dios rurashcacunallatami adorarcacuna. Chashna cachun. 

26Chashna mana allicuna cajpimi, Taita Diosca paicunataca pinganayaj millai 

munaicunapi saquirca. Chaimi paicunapaj huarmicunapish huarmi canata saquishpa, 

paicunapurallataj mana rurana cashca millaita rurarcacuna. 

27Shinallatajmi c'aricunapish huarmihuan ruranata saquishpa, caishuj chaishuj millaita 

ruranaihuan huañucurcacuna. Chashna cashpami c'aripurallataj pinganayaj, manapish 

rurana cashcata rurashcamantaca paicunapaj aichallapitaj llaquita apanataca 

chasquincuna. 

28Paicunallataj Taita Diosmantaca imata mana yachashun nijpimi, manapish rurana 

cashcata rurachun Taita Diosca paicunapaj ch'ahuanyashca yuyaillapitaj saquirca. 

29Paicunaca cashcata mana ruraj canahuan, huainayanahuan, shujtajcunata 

llaquichinahuan, quiquinpajlla charina munaihuan, millaita ruranahuan jundacunami. 

Chaimi shujtajpaj charishcata munancuna, huañuchincuna, macanacuncuna, 

umancuna, shujtajcunata llaquichincuna. 

30Huashalla parlajcuna, yangamanta juchachijcuna, Taita Diosta p'iñajcuna, 

yanganchishpa c'amijcuna, jatun tucushcacuna, yanga jatun tucujcuna, millaita 

ruranata yuyarinacujcuna, yaya mamatapish mana cazujcunami. 

31Ch'ahuancuna, mana pajtachijcuna, c'uyai illajllacuna, mana alli tucusha nijcuna, 

llaquij cana illajcunapishmi. 

32Chaicunaca, Taita Diosca ima shina rurashcata ricuchishpa llaquichina cashcatapish 

yachashca jahua millaita rurajcunami. Chaicunata rurana yuyailla rurashpa 

causajcunaca huañunapajtaj nishcacunami. Chaicunaca mana millaita 

ruranllacunachu, ashtahuanpish millaita rurana yuyailla rurajcunahuan 

cushicujcunami. 

ROMANOS 2 

Taita Diosca ima shina rurashcata ricuchishpatajmi llaquichinga 

1Chaimanta canca, pi cashpapish shujtajta juchachishpaca, canpish juchachicushca 

shinallataj ruraj cashcamantaca, ñucaca allimi cani mana ni tucunguichu. Cambaj 

llaquipajllatajmi chashna juchachingui. 

2Ashtahuanpish chashna millaita rurashpa catijcunataca, mana llullapi nishca shinataj 

ima shina rurashcata ricuchishpa Taita Dios llaquichina cashcataca yachanchijmi. 

3Canpish chashna rurajcunata juchachishpa, chai shinallataj millaita ruraj cashpaca 

¿Ima shina rurashcata ricuchishpa Taita Dios llaquichinamantaca miticushami 

yuyanguichu? 

4¿Paica alli canata, mana utca p'iñarij canata, millaita rurajpipish mana utca llaquichij 

canata achcata charij cashcatachu yanganchingui? Mana cashpaca, paica paipaj alli 

cashcahuan cutirinaman pushacushcatachu mana yachashca shina tucungui. 

5Ashtahuanpish cambaj rumiyashca, mana cutirisha nij shungumantami, Taita Dios 

p'iñarishpa ima shina rurashcatataj ricuchishpa llaquichina punllapaj cambajllataj 

huaquichicungui. 

6Chaipimi paica cada quiquin ima shina rurashca shinallataj caicunata cunga: 

7Taita Dios allicunata cuj cashcata yachashpa, chaita shuyashpa allicunata rurajman, 

huiñai causaita charishcamanta allita rurajtaca huiñaita paihuan causachunmi 

saquinga. 

8Ashtahuanpish mana llullata mana cazushpa c'ariyajcunata, millaita ruranallata 

cazujcunataca Taita Diosca jatunta p'iñarishpami llaquichinga. 

9Millaita rurajcunataca, puntaca judiocunata, griegocunatapish tucuicunatami jatun 

llaqui, jatun manchaipish japinga. 

10Ashtahuanpish tucui allita rurajcunamanca, puntaca judiocunaman, 

griegocunamanpish sumaj canata, alli nishca canata, sumaj causaitapishmi cunga. 

11Taita Diospajca pita ñahuita ricushpalla alli ninaca mana tiyanchu. 

12Mandashcata mana charishcamanta tucui juchallijcunaca, Mandashcapi nishca shina 

ricuchishpa mana llaquichishca cashpapish chingaringacunami. Shinallataj 

Mandashcata charishpapish juchallijcunaca, Mandashcapi nishca shinallatajmi 

ricuchishpa llaquichishca cangacuna. 

13Mandashcata uyajcunallaca, Taita Diospaj ñaupajpica cashcata rurajmi cangui 

nishcaca mana cai tucuncunachu. Ashtahuanpish Mandashcapi nishcata cazujcunami 

cashcata rurajcunami canguichij nishca cai tucuncuna. 

14Mandashcata mana charij mana judiocunaca, Mandashca rurachun nishcataca 

paicunallapitaj tiyajpimi rurancuna. Paicunaca Mandashcata mana charishpapish 

paicunallatajmi Mandashca libroca tucun. 

15Chaimi Mandashca rurangui nishcaca, paicunapaj shungupi quillcashca cashcata 

ricuchincuna. Paicunapaj yuyaillatajmi yuyachishpa ima shina cashcata ricuchishpa 

juchachin, mana cashpaca allimi nin. 

16Chaicunataca imalla rurashcata Taita Dios ricuchishpa llaquichina punllapica, alli 

huillaipi huillashca shinallatajmi, pacalla rurashcacunataca tucuicunapajta Jesucristota 

ricuchichinga. 

Judiocunapish Mandashcapish 

17Canca judiomi cani, Mandashcahuanmi cani, Taita Dioshuanpish allimi cani 

nishpami jatun tucungui. 

18Taita Diospaj munaitapish rijsinguimi, Mandashcamanta yachachishca 

cashcamantaca, allicunallata agllanatapish yachanguimi. 

19Mana ricujcunata pushajtajmi cani, amsapi cajcunata achijyachijpishmi cani, 

20mana yachajcunata yachachij, huahuacuna shinata yachachijmi cani. Ima shina 

yachanatapish, mana llullatapish Mandashcapimi charini niricunguimi. 

21Canca shujtajta yachachicushpaca ¿manachu canllataj yachachiricungui? Canca 

mana shuhuanachu nishpa yachachishca jahuachu ¿shuhuangui? 

22Canca mana huainayanachu nishca jahuachu ¿huainayangui? Canca rurashcalla 

dioscunata p'iñashca jahuachu ¿chai huasicunamanta chai dioscunata shuhuangui? 

23Canca Mandashcapi jatun tucucushca jahuachu ¿Mandashcata p'aquishpa Taita 

Diosta pingachingui? 

24Cashnami quillcashca tiyacun: “Cancunamantami Taita Diospaj shutitaca, mana 

judiocunapurapica p'iñashpa c'amincuna” ninmi. 

25Mandashcata pajtachijpajca, circuncisionta rurashcapish allitajmari. Ashtahuanpish 

Mandashcata p'aquij cashpaca, canca mana circuncisionta rurachishca shinallatajmi 

cangui. 

26Chaimanta circuncisionta mana rurashca cashpapish, Mandashcapi pajtachingui 

nishcata pajtachijpica ¿manachu circuncisionta rurashca shinallataj canga? 

27Aichapi circuncisionta mana rurashca cashpapish, Mandashcata allitaj pajtachijca, 

canca Quillcashca Mandashcata charishpapish, circuncisionta rurashca cashpapish, 

Mandashcata p'aquijpica, pairajmi cantaca mana allichu cangui nishpa llaquichinga. 

28Ñahui ricuillapi judioca, mana judiotajchu. Aichallapi circuncisionta rurashcapish, 

mana rurashca shinallatajmi. 

29Ashtahuanpish shungumantataj judiomi, judiotajca, circuncisiontapish shungupimi 

rurachishca. Chaitaca Espiritumi ruran, mana quillcashca Mandashcachu ruran. 

Chashna cajtaca mana runacunachu alli nin, ashtahuanpish Taita Diosmi alli nin. 

ROMANOS 3 

1¿Judío cashcamantaca ima allitataj charin? Circuncisionta rurashca cajca ¿ima 

allitataj japin? 

2Chaica tucui imapajpish allimari. Puntaca judiocunamanrajmi, Taita Diosca paipaj 

Shimitaca curca. 

3Maijan paicuna mana crijpica ¿imashi tucunga? Pai mana crishcallahuanca ¿Taita 

Dios pajtachij cashcataca anchuchingachu? 

4¡Manataj chashnachu! Tucui gentecuna llulla cajpipish, Taita Diosca mana llullachu. 

Cashnami quillcashca tiyacun: “Quiquin cashcata ruraj cashcataca cambaj 

shimicunami ricuchin. Quiquinta juchachijpipish mishanguillami” ninmi. 

5(Maijan rimarij shinallami rimagrini.) Ñucanchij cashcata mana rurashcallatajmi, 

Taita Diosca cashcata ruraj cashcataca ricuchin. Chashna cajpica ¿imatataj nishun? 

Taita Diosca cashcata mana ruraj cashpachu ¿llaquichinga? 

6¡Manataj chashnachu! Taita Diosca cashcata mana ruraj cashpaca, cai pachapi 

causajcunataca ¿ima shinataj, paicuna imalla rurashcata ricuchishpa llaquichingari? 

7Ashtahuanpish llullashpa, ñuca huillashcaca Taita Diospaj mana llullapajca alli 

nishca canapaj cajpica ¿ima nishpataj ñucaca juchayujta shina juchachishcaraj cani? 

8“Allicuna shamuchunca, millaita rurashunchij” nicun nishpami, maijancunaca 

ñucanchijtaca yanga juchachicuncuna. ¿Ima nishpataj mana paicuna nishca shina 

ninchij? Ñucanchijta chashna yachachicushcatataj shina nijcunataca cashcatataj 

rurashpami llaquichishca canga. 

Cashcata rurajca shujllapish mana tiyanchu 

9Shinashpaca ¿ima nishuntaj? ¿Ñucanchijca mana judiocunata yalli allichu canchij? 

¡Manataj chashnachu! Judiocunapish, mana judiocunapish tucuicunami jucha ucupi 

nishpami ña ricuchircanchij. 

10Cashnami quillcashca tiyacun: “Cashcata rurajca mana tiyanchu, shujllapish mana 

tiyanchu. 

11Entendijpish mana tiyanchu, Diosta mashcajpish mana tiyanchu. 

12Tucuicunami paimanta anchushpa, yanga tucurcacuna. Allita rurajca manataj 

tiyanchu, shujllapish mana tiyanchu. 

13Paicunapaj tungurica, pambashca jutcuta pascashca shinami. Paicunapaj 

c'alluhuanmi umancuna. Paicunapaj shimi ucupica, culebracunapaj venenomi tiyan. 

14Paicunapaj shimipica, imapish tucushca cachun nishpa rimana jayajhuan jundami. 

15Paicunapaj chaquicunaca, yahuarta jichanamanca utcami callpancuna. 

16Paicuna purishca ñancunapica, chingachishpa llaquichishcallami tiyan. 

17Sumajta causana ñantaca mana rijsircacunachu. 

18Paicunapaj causaipica, Diostaca manataj manchancunachu” ninmi. 

19Ashtahuanpish Mandashca ucupi cajcunataca, tucui ima shina cana cashcata 

Mandashcallataj yachachicushcatami yachanchij. Tucui cai pachapi causajcunata ima 

shina cashcata Dios ricuchicuipica, tucuicunallataj shimi mana llujshishpa upalla 

cachunmi chashna yachachicun. 

20Diospaj ñaupajpica, pi cashpapish Mandashcapi nishca ruraicunamantaca cashcata 

rurajmi cangui nishcaca mana cangachu. Mandashcaca juchayuj cashcallatami 

ricuchicun. 

Crijllapimi justifican 

21Ashtahuanpish cunanca Mandashcata saquishpa, Diosca justificana cashcatami 

ricuchishca. Chaitaca Mandashcapish, profetacunapishmi cashna huillashca: 

22Jesucristopi crijpimi, tucui paipi crijtaca Diosca justifican. Paipajca tucuicuna chai 

shinallatajmi. 

23Tucuicuna juchallishcamantami, Diospaj sumajmantaca anchuchishca carcacuna. 

24Ashtahuanpish Diosca mana c'uyaipajta c'uyaihuanmi cashcata rurajta rurarca. 

Cristo Jesús cacharichijpimi cashcata ruraj tucurcanchij. 

25Jesustami paipaj yahuarpi crijpi juchacunata anchuchij cachun churarca. Diosca 

mana p'iñarij cashpami, ñaupa juchacunata perdonashpa, mana juchallishcata shina 

ruraj cashcata ricuchingapaj chashna rurarca. 

26Chashna cashcata rurajta ruraj cashcataca cunan punllacunapi rurashpami ricuchisha 

nishca. Chaimi Jesusta crijpica pai ima shinami cashcata ruraj chai shinallatataj ruran. 

27¿Jatun tucunaca maipitagari? Chaica chingachishcamari saquirin. ¿Maijan 

mandashcataj chaitaca chingachin? ¿Mandashcapi nishcacunata rurashcamantachu 

chingachin? Mana chaimantachu, ashtahuanpish crichun mandashcata crishcamantami 

chashna tucun. 

28Chaica cashnamari: Mandashcapi nishca ruranacunata mana pajtachijpipish, 

crishcallamantami maijantapish justifican. 

29¿Diosca judiocunapajlla Dioschu? ¿Manachu mana judiocunapajpish Dios? Ari, 

mana judiocunapajpish Diostajmari. 

30Pai Diosca shujllami. Circuncisionta rurashca cajpipish, crishcamantami paica 

justificanga. Mana circuncisionta rurashcacunatapish crishcamantami justificanga. 

31Shina cajpica ¿crishcamantaca Mandashcatachu yangata ruranchij? ¡Manataj 

chashnachu! Ashtahuanpish Mandashcataca, maipi alli canapimi ruranchij. 

ROMANOS 4 

Abraham ima shina crij cashcata ricuchishcami 

1Shinashpaca aichamanta ñucanchij yaya Abrahammantaca ¿imatataj nishun? Paica 

¿imatataj japirca? 

2Abrahamca, ima allicunata rurashcamanta justificashca cashca cashpaca, jatun 

tucunmanmi carca. Ashtahuanpish Diospaj ñaupajpica, mana chashna tucunmanchu 

carca. 

3Quillcachishcapica ¿imatataj nin? Abrahamca Diostami crirca. Chaimantami 

justificashpa chasquirca ninmi. 

4Trabajajmanca cuna cashcataca c'uyashcallamanta mana cunchu, ashtahuanpish cuna 

cashcamantatajmi cun. 

5Diosta mana manchaj cajpipish, justificaj Diospi crijpica, imata mana rurajpipish, pai 

crishcamantami justificashpa chasquin. 

6Chaimantami ima allicunata mana rurashca cajpipish, Dios justificashpa chasquijpi, 

cushicuj runamanta David rimashpaca, 

7cashna nin: “Millaita rurashcacunata Dios perdonajpi, chai juchacunatapish 

tapachishcacunaca cushijllacunami. 

8Maijanpaj juchata Jatun Dios mana imata nishpa saquijpica cushijllami” ninmi. 

9Chai cushijlla canaca ¿circuncisionta rurashcacunapajllachu, mana cashpaca 

circuncisionta mana rurashcacunapajpishchu? Abrahamtaca crijllapimi, justificashpa 

chasquirca nishpami ña nircanchij. 

10¿Ima shina cajpitaj chasquirca? ¿Circuncisionta rurashcatachu, mana cashpaca 

manaraj circuncisionta rurashcatachu chasquirca? Manaraj circuncisionta rurashca 

cajpimi chasquirca, q'uipatami circuncisionta rurachirca. 

11Abrahamtaca circuncisionta manaraj rurashca cajpimi, Diosca justificashpa 

chasquirca. Chai q'uipami crijpi justificashcata ricuchij sello shina cachun, Diosca 

circuncisionta rurachun nijpi Abrahamca chasquirca. Chashnami Abrahamca, 

circuncisionta mana rurashca crijcunapajpish yaya tucurca. Paicunapish crijllapi 

justificashpa chasquina cashcata ricuchingapajmi, Diosca chashna rurarca. 

12Abrahamca circuncisionta rurashcacunapaj yayami. Paica mana chaicunapajllachu 

yaya. Ashtahuanpish mana circuncisionta rurashca cashpapish, Abraham crishca shina 

crishpa pai causashca shina causajcunapajpishmi yaya. 

Dios cusha nishcaca crijpimi pajtan nishcami 

13Abrahamman, paipaj huahua huahuacunamanca cai pachata japij cachunmi, Diosca 

cusha nirca. Chaitaca Mandashcapi nishcata pajtachijpimi cusha mana nircachu. 

Ashtahuanpish crijpi justificashcamantami chashna nirca. 

14Mandashcata pajtachijcunalla japina cashcata japijcuna cajpica, crishcapish 

yangallami canman, Dios convidashallami nishcapish mana convidashcallachu 

canman. 

15Mandashcaca Diospaj p'iñaitami apamun. Ashtahuanpish Mandashca mana 

tiyanpica, Mandashcata p'aquinapish mana tiyanchu. 

16Chaimanta Dios cusha nishcataca, mana c'uyaipajta c'uyashpa cushca cachunmi, 

crijllapi pajtachin. Chaica Abrahampaj tucui huahua huahuacunapaj chashnataj 

cachunmi chashnaca pajtachin. Mana Mandashcata pajtachijcunapajllachu, 

ashtahuanpish Abraham crishca shina crijcunapajpishmi chashna pajtachin. 

Chaimantami Abrahamca tucui ñucanchijpaj yaya. 

17Cashnami quillcashca tiyacun: “Cantaca, achca mama llajtacunapaj yaya cachunmi 

churarcani” ninmi. Chashna nishca shinallatajmi, pai crishca Diospaj ñaupajpica 

tucuicunapaj yaya. Diosca huañushcacunaman causaita cujpish, ima manaraj 

tiyajtapish tiyachun nijmi. 

18Taita Diosca Abrahammanca cushami nijpica mana pajtaipaj, mana cripaj cajpipish 

Abrahamca crircallami. Chaita pai crishcamantami achca mama llajtacunapaj yaya 

tucurca. Chaipimi: “Cambaj huahua huahuacunaca, achcacunami tucunga” nishca 

shinaca pajtarca. 

19Abrahamca (patsaj huatayuj shina cashpa paipaj aichapish ña huañushca shina 

cashpapish), paipaj huarmi Sarapish ña mana huachaipaj cajpipish, Taita Diosca 

ruranataj cashcata crircallami. 

20Dios cusha nishcataca, chaichu cunga mana cunga nishpaca mana crij shinaca mana 

yuyarcachu. Ashtahuanpish pai crishcapi sinchiyashpami, Diostaca jatunyachirca. 

21Diosca pai cusha nishcataca, tucuita pajtachi tucuj poderyuj cashcatami tucui 

shunguhuan crirca. 

22Chashna cajpimi Abrahamtaca, pai crishcamantaca justificashpa chasquirca. 

23Justificashcami carca nishpaca, mana paillamanta quillcashcachu. 

24Ashtahuanpish chai shinallataj ñucanchijtapish crijllapi justificashpa 

chasquinamantami nin. Chaimantami huañushcacunapaj chaupimanta ñucanchij 

Mandaj Jesusta causachij Taita Diospi crijpica, ñucanchijtapish justificashpa 

chasquin. 

25Paitaca ñucanchij juchacunamantami curca. Ñucanchijta justificangapajmi 

causachirca. 

ROMANOS 5 

Justificashcamantaca imallata chasquishcacunami 

1Crishcamanta justificashcacuna cashpami, ñucanchijta Mandaj Jesucristomanta 

Dioshuan sumaj causaita charinchij. 

2Paita crishcamantami, mana c'uyaipajta c'uyashcata chasquishcanchij. Chaipimi 

sinchicuna canchij. Chaimantami Diospaj sumaj cashcata chasquina yuyailla 

cushicucunchij. 

3Mana chaillachu, ashtahuanpish llaquicunapipishmi cushicucunchij. Llaquicunaca 

mana p'iñarijta ruraj cashcatami yachanchij. 

4Mana p'iñarij canaca crijtaj cashcata ricuchinami, crijtaj cashcata ricuchijca shuyana 

yuyaillami. 

5Shuyaj yuyailla canaca mana pingachinchu. Diosca paipaj jucha illaj Espirituta 

ñucanchijman cushpami, paipaj c'uyaitaca ñucanchij shungupi tallirca. 

6Cristoca ñucanchijllataj mana quishpiripaj cajpimi, pai huañuna punlla chayajpica, 

Diosta mana rijsijcunamanta huañurca. 

7Cashcata rurajmantapish pi mana huañusha ninmanchu. Shina cajpipish alli 

cajmantaca, maijan huañusha ninmanchari. 

8Ashtahuanpish ñucanchijca juchayujcuna cajpiraj Cristo ñucanchijmanta huañujpimi, 

Diosca ñucanchijta c'uyaj cashcataca ricuchin. 

9Tucuimanta yallica Cristopaj yahuarhuan justificashcacunami canchij. Chashna 

cashpami, Dios p'iñarishpa llaquichinamantaca quishpichishca cashun. 

10Diosta p'iñajcuna cajpipish, paipaj Churi huañushcamantami, Diosca ñucanchijhuan 

alli tucurca. Ashtahuancarin ña alli tucushca cashcamantaca, Jesús 

causacushcamantaca quishpichishcami cashun. 

11Mana chaillachu, Dioshuan alli tucunataca ñucanchij Mandaj Jesucristomanta 

chasquishcamantami Taita Diospica cushicunchij. 

Adanmantapish Cristomantapish 

12Shuj runallamantami juchaca, cai pachamanca yaicurca. Chai juchamantami 

huañuipish yaicurca. Chashnami tucuicuna juchallishcamantaca, huañuica tucui 

runacunaman shamurca. 

13Mandashca manaraj tiyajpimi, juchaca cai pachapica ña tiyarca. Mandashca mana 

tiyashcamantami chai juchataca imata mana nishca. 

14Chashna cajpipish, Dios mandashcata Adán p'aquishca shina mana p'aquishpapish 

juchallijcunataca, Adanmanta Moisescamami huañuica mandarca. Adanca shamuna 

cajta ricuchijmi carca. 

15Ashtahuanpish Dios cushcaca, mandashcata p'aquishcata yalli ashtahuan allimari. 

Dios mandashcata shuj runa p'aquishcamantaca, achcacunami huañurcacuna. Mana 

c'uyaipajta c'uyashpa shujlla runa Jesucristomanta Dios cushcaca, achcacunapaj 

yallitaj allipajmi shamurca. 

16Dios cushcaca, shuj runa juchallishca shinaca mana canchu. Ima shina rurashcata 

ricuchishpa llaquichinaca shuj juchallamantami, jatun llaquiman cachangapajtaj 

shamurca. Ashtahuanpish Dios cushcaca, mandashcata achcacuna p'aquishcamantami 

justificangapaj shamurca. 

17Mandashcata shuj runa p'aquishcamantami, huañuica mandai callarirca. 

Ashtahuanpish Diosca mana c'uyaipajta c'uyashpa yallijta cushcamantami, 

justificashcata chasquincuna. Chaicunami shujlla Jesucristomanta shamuj causaipica 

mandangacuna. 

18Mandashcata shuj runa p'aquishcamantami, tucuicunata jatun llaquiman cachanaca 

callarirca. Chashnallatajmi shuj cashcata ruraj runamantaca, justificashpa 

tucuicunaman causaita cunapish callarirca. 

19Shuj runa mana cazushcamantami, achcacuna juchayujcuna tucurcacuna. 

Chashnallatajmi shuj runa cazushcamantaca, achcacuna cashcata rurajta rurashca 

tucungacuna. 

20Jucha ashtahuan mirarichunmi, Mandashcaca yaicushca. Jucha ashtahuan 

mirarijpica, Dios mana c'uyaipajta c'uyanacarin yallitajmi mirarirca. 

21Ima shinami juchaca huañuiman apangapaj mandacurca, chai shinallatajmi 

ñucanchij Mandaj Jesucristomantaca, mana c'uyaipajta c'uyaipish 

justificashcacunataca huiñai causaita cushpa huiñaipaj mandanga. 

ROMANOS 6 

Juchata ama rurangapajca huañushcami nishcami 

1Shina cajpica ¿imatataj nishun? Mana c'uyaipajta c'uyana yallitaj mirarichunca 

¿ashtahuanchu juchallishpa catishun? 

2¡Amataj chashnaca yuyashunchij! Juchata ama rurangapajca huañushcacunami 

canchij. ¿Maitataj juchallapitajca causashunri? 

3Cristo Jesuspi bautizashcacunaca, tucuicunami paipaj huañuipi bautizashcacuna 

canchij. Chaitaca ¿manachu yachanguichij? 

4Bautizarishcamantami paipaj huañuipi paihuan pambashca canchij. Ima shinami 

Yayapaj sumaj poderhuan Cristoca huañushcacunapaj chaupimanta causarirca, 

chashnallataj ñucanchijpish mushuj causaipi causashunchij. 

5Pai huañushca shina paihuan shujlla tucushca cashpaca, pai causarishca shinallatajmi 

causarishun. 

6Ñucanchij mauca causaitaca, Cristohuan chacatashca cashcatami yachanchij. 

Juchapajta ama ashtahuan rurangapaj, juchasapa cuerpota chingachingapajmi chashna 

chacatarcanchij. 

7Cristohuan huañujca, juchamantaca cacharichishcami. 

8Cristohuan huañushca cashpaca, paihuan causanatapish crinchijmi. 

9Huañushcacunapaj chaupimanta causarishca Cristoca, ña mana huañuna cashcataca 

yachanchijmi. Huañuica paitaca mana ashtahuan mandai tucunchu. 

10Cristo huañushpaca tucuicunapaj juchamantami, shuj cutinlla huañurca. 

Ashtahuanpish causacushpaca, Diospajmi causacun. 

11Shinallataj cancunapish juchata ama rurangapajca, huañushca cashcata yuyaichij. 

Ashtahuanpish ñucanchij Mandaj Cristo Jesuspi Taita Diospaj causacushcata 

yuyaichij. 

12Cancunapaj huañujlla cuerpota, jucha mandachunca ama saquichijchu. Chaimanta 

aicha munaicunataca ama cazuichijchu. 

13Shinallataj cancunapaj cuerpopi caj miembrocunataca, millaita rurachichun 

juchamanca ama cuichijchu. Ashtahuanpish huañushcacunapaj chaupimanta 

causarishcataj cashcamantaca, cancunaca Diosman curichij. Cambaj cuerpopaj 

mienbrocunatapish, cashcata rurachichun Diosman cuichij. 

14Chaipica, juchaca cancunataca mana ashtahuan mandai tucungachu. Ña mana 

Mandashca ucupi canguichijchu, ashtahuanpish mana c'uyaipajta c'uyajpaj ucupimi 

canguichij. 

Cashcata rurashpa servijcunami 

15¿Imatataj nishun? ¿Ña mana Mandashca ucupichu canchij, ashtahuanpish mana 

c'uyaipajta c'uyajpaj ucupimi canchij nishpaca juchallicushunllachu? ¡Amataj 

chashnaca yuyashunchij! 

16Maijanpaj esclavo tucushpaca, cazungapaj esclavo tucushcataca ¿manachu 

yachanguichij? Chashnallataj juchapaj esclavo cajpipish huañuimanmi chayachin, 

ashtahuanpish Diosta cazushcamantaca cashcata rurashpa causajtami ruran. 

17Ashtahuanpish ñaupaca juchapaj esclavocuna cashca cashpapish, Diosmanta ima 

shina canata cancunaman yachachishcatami shungumanta cazushcanguichij. 

Chaimantami Diostaca pagui nini. 

18Juchamanta cacharichishca cashpami, cashcata rurajcuna tucushcanguichij. 

19Cancuna mana jahualla yachai tucujpimi, cancuna yachanallata rimagrini: Ñaupaca 

cancunapaj cuerpopi caj miembrocunataca mapallata, millaillata servingapajmi 

millaiman curcanguichij. Chai shinallataj cunanca, cancunapaj cuerpopi caj 

miembrocunataca, jucha illajlla tucungapaj cashcata rurajta servingapaj curichij. 

20Juchapaj esclavocunaraj cashpaca, cashcata ruranahuanca imata mana 

charircanguichijchu. 

21Cancuna cunan pingaricuncunata rurashcamantaca ¿ima allitataj charircanguichij? 

Chaicunaca huañuimanmi chayachin. 

22Ashtahuanpish cunanca juchamanta cacharichishca, Diospajta rurajcunami 

canguichij. Chaimanta japinataca, jucha illaj canata, tucuripica huiñai causaitami 

charinguichij. 

23Juchaca huañuitami cun. Ashtahuanpish Taita Dios c'uyashpalla cushcaca, 

ñucanchij Mandaj Cristo Jesuspi huiñai causaimi. 

ROMANOS 7 

Cazarashcacunahuan ch'imbapurashcami 

1Huauquicuna, (Mandashcata yachajcunatami rimani). Mandashcaca, maijanpish 

causacujllapi mandacushcataca yachanguichijmari. 

2Cazarashca huarmica cusa causacujpirajca, mandashcapi nishca shinaca cusapi 

huatashcami. Ashtahuanpish cusa huañujpica, cusapi huataj mandashcamantaca 

cacharirishcami saquirin. 

3Cusa causacujpiraj shujtaj c'arihuan cazarajca, huainayajmi nishcami canga. 

Ashtahuanpish paipaj cusa huañujpica, chai mandashcamantaca cacharirishcami. 

Chaipica shujtaj c'arihuan cazarashpapish, mana huainayajchu canga. 

4Chashnallataj ñuca huauquicunalla, cancunaca Cristopaj cuerpomantaca, 

Mandashcata ama rurangapajca huañushcami carcanguichij. Huañushcacunapaj 

chaupimanta causarijpaj cashcamanta, Diospajca alli granota p'ucuna yuyailla 

causashunchij. 

5Aicha munaipiraj causacujpica, Mandashcami rijchachij shina ñucanchij cuerpopi caj 

miembrocunataca, millaita rurachishpa huañuiman apaj granota p'ucuchicurca. 

6Ashtahuanpish cunanca huatashcata charicuj Mandashcapajta ama rurangapajca, 

huañushcami canchij. Chaimantami quillcashca mauca Mandashcaca ña mana 

mandacun. Cunanca Espíritu cushca mushuj causaihuanmi servicunchij. 

Ñucapi causacuj juchami mandasha ninlla nishcami 

7Shina cajpica ¿imatataj nishun? ¿Mandashcaca juchachu? ¡Manataj chashnachu! 

Ashtahuanpish Mandashca mana tiyashca cajpica, imalla jucha cashcataca mana 

yachaimanchu carcani. “Shujtajpajta ama munangui” nishpa Mandashca mana 

yachachishca cajpica, shujtajpajta munana jucha cashcataca mana yachaimanchu 

carcani. 

8Ashtahuanpish juchaca mandashcahuan tucushpami, ñucapica shujtajpajta munanata 

callarichirca. Mandashca illajllaca, juchaca huañushcami. 

9Mandashca manaraj tiyajpica ñucaca causacurcanimi. Ashtahuanpish mandashca 

shamujpica juchaca causarircami, ñucaca huañurcanimi. 

10Causaiman pushaj mandashcallatajmi, ñucataca huañuiman chayachicushca carca. 

11Juchaca mandashcahuan tucushpami, ñucataca umarca. Chai Mandashcami 

huañuchirca. 

12Mandashcaca jucha illajtajmi. Chai Mandashcapi imalla nishcacunapish jucha 

illajmi, cashcata rurajmi, allimi. 

13Shina cajpica ¿chai alli cashcachu ñucataca huañuchij tucurca? ¡Manataj 

chashnachu! Ashtahuanpish juchallatajmi jucha cashcata ricuchingapajca, chai alli 

mandashcahuan tucushpa ñucataca huañuchirca. Chashnami juchaca, yallitaj 

millaiman chayachicuj cashcata Diosca mandashcahuan ricuchin. 

14Mandashcaca Espiritumanta cashcatami yachanchij. Ashtahuanpish ñucaca ñuca 

munaita ruracuj cashcamanta juchaman c'atushcami cani. 

15Imata ruracushcatapish mana entendinichu. Rurasha nishcataca mana ruranichu, 

ashtahuanpish p'iñacushcatarajmi rurani. 

16Mana rurasha nicushcataraj rurashpami, Mandashcataca alli cashcata entendini. 

17Ñuca mana rurasha nicushcataca, mana ñucallatajchu rurani, ashtahuanpish ñucapi 

tiyaj juchami chaitaca rurachicun. 

18Ñuca aichapica, ima alli mana causashcatami yachani. Chaimantami allita rurana 

munai ñucapi tiyajpipish, mana rurai tucuni. 

19Allita ruranata ñuca munacushcataca mana ruranichu. Ashtahuanpish mana 

munacushca millaitarajmari rurani. 

20Ñuca mana munacushcataraj rurashpaca ña mana ñucachu rurani, ashtahuanpish 

ñucapi tiyaj juchami chaitaca rurachicun. 

21Chashna cajpimi allita ñuca rurasha nicushpapish mana rurashpaca, mandashcapi 

nishca shinaca millaita ruranaca ñucallapitaj tiyashcata yachani. 

22Ñuca ucu yuyaipica, Dios mandashcallahuanmi cushicuni. 

23Ashtahuanpish ñuca cuerpopi caj miembrocunapica, shujtaj mandashcatami ricuni. 

Paimi ñuca yuyaita mandajhuan macanacucun. Chaica ñuca cuerpopi caj 

miembrocunatami juchapaj mandashcata rurachun huatashpa apacun. 

24¡Aij, ñuca huajchalla! ¿Pitaj ñucataca, cai huañuj cuerpomantaca cacharichingari? 

25¡Ñucanchij Mandaj Jesucristomantaca, Taita Diostami pagui nini! Ñuca 

yuyaihuanca Dios mandashcatami rurani. Shina cajpipish aichamari juchapajta 

rurachinlla. 

ROMANOS 8 

Espirituhuan causanami 

1Cunanca Cristo Jesushuan shujlla cajcunapajca jatun llaquiman cachanaca manataj 

tiyanchu. Paicunaca aicha munaita mana rurashpa, Espiritupaj munaita rurashpa 

causajcunami. 

2Cristo Jesuspi causaita cuj Espíritu mandashcami, ñucataca juchapajta rurachijmanta, 

huañuimantapish cacharichirca. 

3Ñucanchijca juchayuj aichapi cajpi mandashca imata mana rurai tucujpimi, Diosca 

paipaj Churitaca, juchayujcuna shina aichayujta rurashpa cacharca. Ñucanchij juchata 

anchuchingapajmi, paipaj aichallapitaj juchataca chingachirca. 

4Ñucanchijca cashcata ruraichij nij Mandashca nishca shina pajtachijcuna cachunmi 

chashnaca chingachirca. Chaimantami ñucanchijca, ña mana aicha munaita rurashpa, 

ashtahuanpish Espiritupaj munaita ruracunchij. 

5Aichallamanta cajcunaca, aichapaj cajcunallatami yuyancuna. Ashtahuanpish 

Espiritumanta cajcunaca, Espiritupaj cajcunallatami yuyancuna. 

6Aichapaj munaita yuyanaca huañuimanmi apan. Ashtahuanpish Espiritupajta 

yuyanaca alli causai, sumaj causaimanmi apan. 

7Aicha munashcata ruranaca, Diosta p'iñachinami. Chashnacunaca Dios 

Mandashcataca mana cazuncunachu, manataj cazui tucuncunapishchu. 

8Aicha munashca shina causajcunaca, Diostaca mana cushichi tucuncunachu. 

9Ashtahuanpish cancunaca, aicha munashca shinaca ña mana causacunguichijchu. 

Ashtahuanpish Diospaj Espíritu cancunapi causacujpitajca, Espíritu munashca 

shinamari causacunguichij. Maijanpish Cristopaj Espirituta mana charijca, mana 

paipajchu. 

10Cancunapaj juchamanta cuerpoca huañuna cajpipish, Cristo cancunapi 

causacujpitajca, espirituca justificashcamantaca causacunmi. 

11Huañushcacunapaj chaupimanta Jesusta causachij Diospaj Espiritumi cancunapi 

causacun. Cristo Jesusta huañushcacunapaj chaupimanta causachij Diosllatajmi, 

cancunapi caj paipaj Espirituhuan, cancunapaj huañushca cuerpocunatapish 

causachinga. 

12Chashna cajpica huauquicuna, ruranatatajmi charinchij, mana aicha munashcata 

rurashpa causanatachu charinchij. 

13Aicha munaita rurashpa causacushpaca, huañunguichijmi. Ashtahuanpish 

Espirituhuan aichapaj ruraicunata huañuchishpaca, causanguichijmi. 

14Diospaj Espíritu pushashca causajcunaca, tucuicunami Diospaj huahuacuna. 

15Chaimanta manchaihuan cachunllataj huatashcata charij espiritutaca mana 

chasquircanguichijchu. Ashtahuanpish quiquin huahuata shina ruraj Espiritutamari 

chasquircanguichij. Paimantami: “¡Ñuca Yayitu!” nishpa caparicunchij. 

16Chai Espiritullatajmi ñucanchij espiritumanca, Diospaj huahuacunami canguichij 

nishpa huillacun. 

17Diospaj huahuacuna cashpaca, herenciata japijcunapishmi canchij. Diospaj 

herenciata japijcuna cashpaca, Cristohuanmi herenciata japijcuna canchij. Paihuan 

llaquita apashpaca, paillahuantajmi jatunyachishca cashun. 

18Shamuj punllapi Dios ñucanchijta jatunyachishpa ricuchina cashcataca allimi 

yachani. Chaihuan ch'imbapurajpica, cunan punlla llaquicunaca ima mana canchu. 

19Dios paipaj huahuacunata chashna ricuchina cashcataca, Dios rurashcacunami 

ricunaihuan chai yuyailla chaparacuncuna. 

20Dios rurashcacunaca, mana paicunallataj yangalla canapi huatashca tucurcacunachu. 

Ashtahuanpish Diosllatajmi shuyana yuyaillapi huatashca cachun chashna rurarca. 

21Chaimantami Dios rurashcacunapish, ismunapaj huatashcamantaca cacharichishca 

canga. Diospaj huahuacunata cacharichishpa jatunyachishcapi cachunmi, chashnaca 

ruranga. 

22Huachana nanaihuan huarmi aij nicuj shinami, Dios rurashca tucuicunaca shuj 

shinalla cunancama aij nicujta yachanchij. 

23Mana chaicunallachu aij nicun. Ashtahuanpish ñucanchijpishmari Espirituta 

ñaupachishpa cushcata charijcuna cashpapish, ñucanchij shungu ucupica aij nicunchij. 

Ñucanchij cuerpota quishpichishpa, ñuca huahuacunatajmi canguichij nishca canatami 

chashna shuyacunchij. 

24Chashna shuyana yuyailla cachunmi, quishpichishca canchij. Ashtahuanpish 

shuyacushcata ña ricushpaca, mana ashtahuan shuyanachu. Ña shuyacushcata 

ricushpaca ¿imapajtaj ashtahuan shuyanga? 

25Chaimantami ñucanchijca manaraj ricushcataca, mana p'iñarishpalla chai yuyailla 

shuyacunchij. 

26Chashnallatajmi mana rurai tucushcapica, Espirituca ñucanchijtaca ayudacun. 

Ñucanchijca, Dios munashca shina, imata mañanataca mana yachanchijchu. 

Ashtahuanpish Espiritullatajmi ñucanchijmantaca, mana rimai tucushca 

shimicunahuan aij nishpa mañaracun. 

27Ashtahuanpish shungucuna yuyashcata callarishpa ricuj Diosca, paipaj Espíritu 

imata yuyacushcataca yachanmi. Espiritumi, Dios munashca shina jucha 

illajcunamantaca mañaracun. 

Cristohuanca mishajcunatapish yalli jahualla mishajcunami canchij 

28Diosta c'uyajcunapajca tucui ima llaquicunaca, paicunapaj allipajllataj shamuj 

cashcatami yachanchij. Chaicunaca, Dios imapaj cayashca shina cajcunapajllami. 

29Diosca pai agllasha nishcacunataca, paipaj Churiman rijchajta rurangapajmi 

ñaupaman ch'icanchirca. Achca huauquicunapurapi Cristoca, punta Churi cachunmi 

chashnaca rurarca. 

30Chai ch'icanchishcacunatami cayarca. Chai cayashcacunataca justificarcami, 

justificashcacunataca jatunyachircapishmi. 

31Shina cajpica ¿imatataj caimantaca nishun? Dios ñucanchijhuan cajpica ¿pitaj 

ñucanchijtaca imata ni tucungari? 

32Diosca paipaj quiquin Churitapish mana mitsashpami, tucui ñucanchijmanta curca. 

¿Manachu chashnallataj tucui imatapish paillahuantaj ñucanchijman cunga? 

33Dios agllashcacunataca ¿pitaj juchachingari? Diosmari justificajca. 

34¿Pitaj jatun llaquimanca cachangari? Cristomari ña huañurca, causarircapishmari. 

Paica, Yayapaj alli ladopi ñucanchijmanta mañaracunpishmari. 

35Cristopaj c'uyaimantaca ¿pitaj anchuchingari? ¿Llaquicunachu, jatun manchaichu, 

catirashpa llaquichishcachu, yaricaichu, churana illaichu, huañunalla llaquicunachu, 

mana cashpaca espadachu anchuchinga? 

36Cashnami quillcashca tiyacun: “Quiquinta catishcamantaca, punllantami 

huañuchishun nishca canchij. Huañuchinapajmi nishca ovejacunata shinami 

ñucanchijtaca charicuncuna” ninmi. 

37Chashna cajpica cai tucui llaquicunataca, ñucanchijta c'uyaj Cristohuanca 

mishajcunatapish yalli jahualla mishajcunami canchij. 

38Chaimanta caitaca allitajmi yachani: Huañuipish, causaipish, angelcunapish, punta 

mandajcunapish, poderyujcunapish, cunan punllacunapish, shamuj punllacunapish, 

39jahuajman cajcunapish, ucujman cajcunapish, Dios rurashca ima shujtajcunapish 

ñucanchij Mandaj Cristo Jesuspi Diospaj c'uyaimantaca manataj anchuchi 

tucungacunachu. 

ROMANOS 9 

Israelcunapuramantapish mana israelcunapuramantapish Diosca agllashcami 

1Cristomantami ima shina cashcatataj mana llullashpa, ñuca yuyaipi jucha illaj 

Espíritu yuyachishca shina huillagrini. 

2Ñucaca jatun llaquitami charini. Chai nanaica ñuca shungupi caticunllami. 

3Aichamanta ñuca familia huauquicunata c'uyashcamantaca, ñucallataj Cristomanta 

anchushpa, paicunapaj randi llaquichishca caimanchari. 

4Paicunaca israelcunami. Paicunataca Diosca quiquin huahuacunatami rurarca. 

Paicunapurapimi sumaj cashcahuan ricurirca, paicunahuanmi ari ninacurca. 

Paicunamanmi Mandashcatapish curca, paillata adoranatapish yachachirca, cusha 

nishcapish paicunapajmi. 

5Paicunaca callari yayacunapaj huahua huahuacunami. Aichamantaca 

paicunapurapimi Cristoca shamurca. Paica tucui ima tiyajcunapaj jahuapi caj Diosmi. 

Paitaca, huiñai huiñaita alli nishca cachun. Chaica chashnatajmi. 

6¿Israelcunaman Dios cusha nishcachu mana pajtashca? Manataj chashnachu, 

ashtahuanpish israelcunapaj huahua huahuacunamari mana tucuicuna israelcunataj 

cashca. 

7Abrahampaj huahua huahuacuna cashpapish, manamari tucuicuna paipaj 

huahuacunatajchu. Ashtahuanpish: “Isaacmantami cambaj huahua huahuacunatajca 

canga” ninmi. 

8Cashnami nisha nin: Aicha munaillamanta huahuacunaca, mana Diospaj 

huahuacunatajchu. Ashtahuanpish Dios cushami nishcamanta huahua huahuacunami, 

paipaj huahuacunatajca. 

9Cushami nishca shimica cashnami: “Shamuj huata cunan shina punllallapitajmi 

tigramusha. Chaipajca Saraca, shuj churitami charinga” nishcami carca. 

10Ashtahuanpish mana chaillachu, Rebecapish ñucanchij yaya Isaacpajtaca, shuj 

cutinllapimi ishqui churita chichurca. 

11Paicuna manaraj huacharijpi allitapish, mana allitapish manaraj rurajpimi, Diosca 

pai agllasha nishca shina agllarca. (Dios agllanaca mana rurashcacunamanta cashcata 

ricuchingapaj, ashtahuanpish pai agllasha nishca shina agllana catichunmi chashna 

rurarca). 

12Chaimi Diosca Rebecamanca: “Punta churimi q'uipa churipajta ruranga” nirca. 

13Quillcachishcapipish: “Jacobtami c'uyarcani, Esautaca p'iñarcanimi” ninmi. 

14Shina cajpica ¿imatataj nishun? ¿Diosca cashcata mana rurajchari? ¡Manataj 

chashnachu! 

15Diosca Moisesmanca: “Ñuca llaquisha nishcatami llaquisha, ñuca alli casha 

nishcahuanmi alli casha” ninmi. 

16Chashna cajpica maijanpish mana pai munashcamantachu, mana pai ima allita 

rurashcamantachu agllan, ashtahuanpish Dios llaquij cashcallamantami agllan. 

17Quillcachishcapica Faraonmanca: “Ñuca poderta canpi ricuchingapaj, ñuca 

shutipish tucui cai pachapi huillashca cachunmi, cantaca jatun mandajta churarcani” 

ninmi. 

18Chashna cashpami Diosca, maijanta llaquisha nishcataca llaquin, maijanpaj 

shunguta sinchiyachisha nishpaca sinchiyachin. 

19Ashtahuanpish canca: “Shinashpaca ¿ima nishpataj Diosca runacunata juchachin? 

¿Pitaj paipaj munaitaca jarcai tucunman carcari?” ninguichari. 

20Riqui canca, ¿pitaj canguiyari Diosta chashna rimangapajca? Allpamanta vasoca, 

paita rurajtaca: “¿Ima nishpataj ñucataca cashna rurarcanguiyari”? ningachu. 

21Allpamanta vasota rurajca ¿manachu chai masallamantataj shujtaca allipaj, 

caishujtaca ima yangapajlla rurai tucun? 

22Diospish pai p'iña cashcata, paipaj poderta ricuchisha nicushpapish, p'iñarishpa 

chingachingapaj rurashca vasocunataca ¿ima nishpataj mana utca chingachishpa 

shuyacunlla? 

23Diosca, pai sumaj canahuan charij cashcataca pai llaquingapaj rurashca 

vasocunamanmi ricuchisha nirca. Paicunapish paipaj sumaj canapi cachunmi, 

ñaupaman chashna allichirca. 

24Chai allichishca vasocunallatami cayarca. Judiocunapurallamantaca mana 

cayarcachu, ashtahuanpish mana judiocunapuramantapishmi cayarca. Chaicunaca 

ñucanchijllatajmi canchij. 

25Chashnallatajmi Oseas libropipish nin: “Mana ñucapaj cajcunataca, ñucapajmi 

canguichij nishami. Mana c'uyashcatapish, ñuca c'uyashcami nishami. 

26Maipimi Diosca: “Cancunaca mana ñucapaj cajcunachu canguichij” nirca, 

chaillapitajmi: “Causaj Diospaj huahuacuna” nishcacunami canguichij” ninmi. 

27Shinallataj Isaiaspish, israelcunamanta huillashpaca: “Israelpaj huahua 

huahuacunaca, mama cuchapi tiyaj allpa shina achcacuna cashpapish, 

saquirijcunallami quishpichishca canga. 

28Jatun Diosmi cai pachapica, pai llaquichisha nishcataca cashcata rurashcahuan utca 

tucuchinga” nishcami. 

29Isaías ñaupaman nishca shinallatajmi: “Tucuita Mandaj Jatun Diosca mirarinapaj 

mana puchuchishca cajpica, Sodoma shinami tucunchijman carca. Gomorramanpish 

rijchajmi tucunchijman carca” nishcami. 

Crijpi justificashcami 

30Shina cajpica ¿imatataj nishun? Mana judiocunaca justificachun mana mashcajcuna 

cashpapish, justificashca canamanmi chayashca. Chaica crijpimi justifican nisha 

ninmi. 

31Ashtahuanpish israelcunaca, Mandashcapi nishcata rurashpa justificashca canaman 

chayashun nishpapish mana chayarcacunachu. 

32¿Ima nishpashi chashna tucurca? Paicunaca Mandashcapi nishcacunata rurashpalla, 

justificashca canata mashcashpami, mana crishpa chashna tucurcacuna. Chaimantami 

paicunaca, ñitcana rumipi ñitcarcacuna. 

33Cashnami quillcashca tiyacun: “Riquichij, ñucaca Sionpimi ñitcachij rumitaca, 

urmachij jatun rumitaca churani. Maijanpish paipi crijtaca, mana pingachishcachu 

canga” ninmi. 

ROMANOS 10 

1Huauquicuna, israelcuna quishpirishca canaman chayachun nishpami, ñuca 

shungupica chai yuyailla Diosta mañacuni. 

2Paicuna Dios yuyailla cashcataca, ñucapish huillai tucunimi. Chashna cashpapish 

Diosta rijsina cashca shinatajca mana rijsincunachu. 

3Paicuna munashca shinapi justificashca cashun nishpami, Dios justificashca canataca 

mana yachashun nircacuna. Chashnami Dios justificashca canataca mana 

cazurcacuna. 

4Mandashcata pajtachijca Cristomi. Tucui paita crijcunataca Dios justificachunmi 

chashna rurarca. 

5Mandashcata rurajcunata justificanamantaca, Moisés quillcashcapica: “Maijanpish 

cai nishcacunata rurashpami, chaicunamanta causanga” ninmi. 

6Ashtahuanpish crishcamanta justificanamantaca cashnami nin: Ama cambaj 

shungupica: “¿Pitaj jahua pachaman huichiyangari?” ningui. (Chashna nishpaca, 

Cristota uriyachisha nishca shinallatajmi tucungui). 

7“¿Pitaj ucujta jutcumanca uriyangari?” nishpapish ama ningui. (Chashna nishpaca, 

Cristota huañushcacunapaj chaupimanta huichiyachisha nishca shinallatajmi 

tucungui). 

8Ashtahuanpish ¿Mandashcaca imatataj nin? “Diospaj Shimica cambaj c'uchupi, 

cambaj shimipi, cambaj shungupipishmi” ninmi. Chaica crinamanta huillaj shimimi, 

chaitami huillacunchij. 

9Cambaj shimihuan Jesusca ñucata Mandajmi nishpa, huañushcacunapaj chaupimanta 

Taita Dios paita causachishcata cambaj shungupi crishpaca, quishpichishcami cangui. 

10Shunguhuanca justificashca cangapajmi crina, ashtahuanpish shimihuanca 

quishpichishca cangapajmi crinimi nina. 

11Quillcachishcapica: “Maijanpish paipi crijtaca, mana pingachishcachu canga” 

ninmi. 

12Judiocunapish, griegocunapish chai shinallatajmi. Paillataj tucuicunapaj Mandaj 

Jesús cashpami, tucui paita mañajcunaman cungapajca achcata charin. 

13Pi cashpapish Mandaj Jesuspaj shutipi mañajtaca, quishpichingami. 

14Paita manaraj crij cashpaca ¿ima shinataj paitaca mañangacunari? Manaraj paimanta 

uyashpaca ¿ima shinataj cringacunari? Pi manaraj huillajpica ¿ima shinataj 

uyangacunari? 

15Cachajcuna mana tiyajpica ¿ima shinataj huillagringacunari? Cashnami quillcashca 

tiyacun: “¡Sumaj causaita huillajcunapaj, alli huillaita huillajcunapaj chaquicunaca 

sumajmari!” ninmi. 

16Ashtahuanpish alli huillaitaca, mana tucuicuna cazurcacunachu. Chaimantami 

Isaiasca: “Jatun Dios, ¿pitaj ñucanchij huillashcataca crishcari?” nin. 

17Chashna cajpica crinaca huillashcata uyashcamantami shamun, chai uyashcaca 

Diospaj Shimimanta huillashcami. 

18Ashtahuanpish caita tapusha: ¿Manachari uyarcacunari? Ari uyarcacunatajmari: 

“Tucui cai pachapimi, paicuna rimashcaca uyarirca. Cai pacha tucuricamami, paicuna 

huillashcaca uyarirca” ninmi. 

19Caitapishmi tapuni: Israelcunaca ¿manachu chaitaca yachashca canga? Puntaca 

Moisesrajmi: “Manapish ñucapaj caj, yuyai illajcunata ñucapajmi canguichij 

nishpami, cancunataca p'iñachisha” ninmi. 

20Isaiaspish mana manchashpami: “Ñucata mana mashcajcunarajmi japircacuna. 

Ñucata mana tapujcunamanrajmi ricurircani” ninmi. 

21Ashtahuanpish israelcunamantaca: “Ñucata mana cazushpa c'ariyajcuna cajpipish, 

punllantami maquita chutashpa cayacurcanilla” ninmi. 

ROMANOS 11 

Israeltaj cajcunallami quishpiringa 

1Caitapish tapusha: ¿Diosca paipaj cajcunataca shitashcatajchu canga? ¡Manataj 

chashnachu! Ñucapish israelmi cani, Abrahampaj huahua huahua, Benjaminpaj 

aillumantami cani. 

2Diosca, ñaupaman agllashca paipaj cajcunataca mana shitashcatajchu. 

Quillcachishcapi Eliasmanta parlashcataca ¿manachu yachanguichij? Paica israelcuna 

mana alli cashcata Diospaj ñaupajpi huillacushpaca cashnami nirca: 

3“Jatun Dios, cambaj profetacunataca huañuchishcacunami, cambaj altarcunatapish 

urmachishcacunami. Ñucallami saquirishcani, ñucatapish huañuchishun nincunami” 

nircami. 

4Chashna nijpica Diosca “Baalpaj ñaupajpi mana cungurijcunataca, canchis huaranga 

gentecunatami ch'icanchishpa charicuni” nishpami cutichirca. 

5Chashnallatajmi cunan punllacunapish tucun. Dios paipaj mana c'uyaipajta c'uyashpa 

agllashcataj caj saquirishca israelcunallatami quishpichirca. 

6Imata mana rurajpipish, mana c'uyaipajta c'uyashpami agllan. Rurashcacunamanta 

agllashca cajpica, mana c'uyaipajta c'uyashpa agllashca mana canmanchu. 

Rurashcacunamanta agllashca cajpica, mana c'uyaipaj cajpipish c'uyashcaca mana 

canmanchu. Chashna cajpica rurashcacunahuan mana c'uyaipajta c'uyaihuanca mana 

chai shinallatajchu. 

7Shina cajpica ¿ima nishuntaj? Israelcuna cashpapish mashcacushcataca mana 

japircacunachu, Dios agllashcataj cajcunallami japircacuna. Ashtahuanpish 

caishujcunataca, sinchi shungutami rurarca. 

8Cashnami quillcashca tiyacun: “Dios, paicunaman ch'ahuanyachij espirituta 

cushcamantami, cunan punllacama mana ricuj ñahui, mana uyaj rinrin tucuncuna” 

ninmi. 

9Davidpish cashnami nin: “Paicunapaj jatun micuicunaca tsagnarishpa urmana shina, 

linchi shina tucuchun. Chaicunaca ñitcachij, llaquichij cachun. 

10Ñahuipish imata ama ricuchun amsayachishca, paicunapaj huashapish huiñaipaj 

curcuyachishca cachun” ninmi. 

Mana judiocunami quishpirishca 

11Ashtahuanpish caita tapusha: Israelcunaca ñitcashpa urmashcamantaca ¿manatajchu 

jataringacuna? ¡Manataj chashnachu! Ashtahuanpish paicuna mana cazushcamantami, 

quishpirinaca mana judiocunapajman shamurca. Ñucanchijpish paicuna shina 

tucushun nichunmi chashna tucurca. 

12Israelcuna mana cazushpa urmashcaca, cai pachapi causaj mana judiocunata 

charijyachinapaj alli cajpica, tucui israelcunata Dios cutin allichijpicarin ¿manachu 

chaita yalli ashtahuan alli canga? 

13Mana judiocuna cancunamanmi rimagrini. Ñucaca, mana judiocunapaj apostolmi 

cani. Diospajta ñuca ruracushcataca allimi ninimi. 

14Ñuca yahuarpuramanta cajcunapish cancuna shina cashun nishpallapish maijancuna 

quishpirichunmi chai yuyailla cani. 

15Israelcunata Dios anchuchishcaca mana israelcunata chasquingapajmi cashca. Shina 

cajpica israelcunata Dios cutin chasquijpica ¿manachu huañushcacunapuramanta 

causarishca shina canga? 

16Masamanta punta tandata Diospajraj ch'icanchijpica, tucui masami Diospajlla. 

Shinallataj sapi Diospajlla cajpica, ramacunapish Diospajllami. 

17Alli olivos yuramanta maijan ramacunata p'itishcapimi, cantaca sacha olivos rama 

cajpipish, chai alli olivos ramacunapaj randi churashcalla cangui. Chashna rurashca 

cashpami, canca alli olivos yura sapipaj sumaj yacullamanta causangui. 

18Alli olivos ramacunata p'iñashpa ama jatun tucungui. Jatun tucucushpaca 

yuyaringui. Mana canchu sapitaca charicungui, ashtahuanpish sapimi cantaca 

charicun. 

19“Chai ramacunataca, ñucata chaipi churangapajmi p'itishca” nicunguichari. 

20Ari, chashnatajmari. Israelcunaca mana crishcamantami, p'itishca carcacuna. 

Ashtahuanpish canca, crishcallamantami chai yurapi shayacungui. Chaimanta ama 

jatun tucunguichu, ashtahuanpish manchangui. 

21Yurapitaj caj ramacunatapish mana saquishpa p'itij Diosca, cantapish 

p'itingallatajmari. 

22Diosca alli cashcatapish, sinchita llaquichij cashcatapish yuyaringui. Paipi mana 

catirajpica, sinchita llaquichijtajmi, ashtahuanpish canhuan alli cashcata mana 

cungarijpica canhuanmi. Mana chashna cashpaca canpish anchuchishcami cangui. 

23Israelcunapish mana crij canata saquishpa crijpica, Diosca poderyuj cashcamanta, 

chai yurallapitaj cutin churangallami. 

24Canca sacha olivos yuramantataj p'itishcami carcangui. Chashna p'itishpami, 

manapish churana alli olivos yurapi churashca cangui. Olivos yurapajtaj 

ramacunatacarin, paicuna maipi cashcallapitaj ¿manachu cutin churangalla? 

Tucui israelcunatami quishpichinga 

25Huauquicuna, pacalla cashcata yachachunmi munani. Cancunallataj ama yalli jatun 

tucuchunmi cashna nini: Crij tucuna caj mana israelcuna tucuicuna crij 

tucungacamami, maijan israelcunaca mana crishpa sinchi shungu cangacuna. 

26Chai q'uipaca, tucui israelcunatami quishpichishca canga. Cashnami quillcashca 

tiyacun: “Quishpichijca Sionmantami shamunga. Paica, Jacobpaj huahua 

huahuacunamantami, millaita ruraj canata anchuchinga. 

27Paicunapaj juchacunata ñuca anchuchijpimi, paicunahuan ñuca ari ninacushcaca 

pajtanga” ninmi. 

28Cancunapaj allipajmi israelcunaca alli huillaita mana crishpa, Dios p'iñashcacuna 

tucushca. Ashtahuanpish paicunapaj yayacunata agllashcamantaca, Dios 

c'uyashcacunallatajmi. 

29Diosca pai cushcacunataca manataj quichunchu, pai cayashcatapish manataj 

anchuchinchu. 

30Cancunapish ñaupaca, Diosta mana cazujcunami carcanguichij. Ashtahuanpish 

cunanca israelcuna mana cazushcamantami, Dios llaquishca canaman 

chayashcanguichij. 

31Cancuna mana cazuj cashca shinallatajmi, cunanca israelcunapish mana cazujcuna. 

Diospaj llaquina cancunapaj cachunmi chashna tucushca. Paicunapish cutinllataj Dios 

llaquishca canaman chayangacunami. 

32Diosca tucuicunallatataj llaquingapajmi, tucuicunallatataj mana cazuj canapi 

churashca. 

Diospaj jatun yachaitami alli nishca 

33¡Diosca tucuita yalli yachaj canata, yuyaiyuj canata yallitaj charijmari! ¡Pai imata 

yuyacushcatapish, pi mana yachai tucunchu! ¡Pai imata ruracushcatapish, pi mana 

entendi tucunchu! 

34Chaimanta ¿pitaj Jatun Diospaj yuyaitaca entendirca? Mana cashpaca ¿pitaj paipaj 

cunajca cashca canga? 

35Q'uipata paiman cuchunca ¿pitaj ñaupaman Diosmanca curcari? 

36Tucuimi paipaj, pai rurashcamantami tiyan, paipajmi rurarca, chaimanta tucui 

imapish paipajmi. Paitaca, huiñai huiñaita jatunyachishca cachun. Chashnataj cachun. 

ROMANOS 12 

Cristomanta mushuj causaimi 

1Chaimanta huauquicuna, Dios llaquishcamantami cashna rogani. Cancunapaj 

cuerpocunataca, ima jucha illajllata, causaj sacrificiota Diosman cuichij. Chashna 

cashpami Dios munashca shina paita yuyarijcunataj canguichij. 

2Cai pachapaj cajcuna shina rurashpa ama cushicuichijchu. Ashtahuanpish cancunapaj 

yuyaita mushujyachirashpa, shujtaj causaita causaichij. Chashna cashpami Diospaj 

munai ima cashcata, ima mana paipaj munai cashcata, ima shina cashcatataj alli agllai 

tucunguichij. 

3Dios ñucata mana c'uyaipaj cajpipish c'uyashpa cushcamantami, cashna yachachisha 

nini. Cancunapurapica, caishujta yalli cashcataca ama yuyaichijchu. Ashtahuanpish 

cada quiquinman crinata Dios cushca shinallataj, canca ima shina cashcata alli 

yuyaringui. 

4Shinallataj cuerpopica, achca miembrocunatami charinchij. Chashna cashpapish, 

mana tucui miembrocuna chaillatataj ruranata charinchu. 

5Ñucanchijca achcacuna cashpapish, Cristopica shuj cuerpollami canchij. Chashna 

cashcamantami, caishuj chaishuj shuj cuerpopajlla miembrocuna canchij. 

6Mana c'uyaipajta c'uyashpa Dios cushca rurai tucunataca, ch'ican ch'icantami 

charinchij: Profetizachun cushcata maijan charijca, crinata cushca shina rurachun. 

7Shujtajcunapaj allita rurajca, allita ruranapi cachun. Yachachijca yachachinapi 

cachun. 

8Maijanpish yuyachishpa cunajca, yuyachishpa cunanapi cachun. Maijanpish 

chaupijca, alli ricushpa chaupichun. Maijanpish mandajca, allita rurana yuyaihuan 

mandachun. Maijanpish llaquishpa cujca, cushicushpa cunapi cachun. 

Crijcunaca imallata rurashpa causanami 

9Ama nij tucushpalla tucui shunguhuan c'uyanacuichij. Millaitaca p'iñaichij, allitaca 

catichij. 

10Quiquin huauquindij shina caishuj chaishuj c'uyanacuichij. Caishuj chaishuj ñucata 

yalli allimi cangui ninacuichij. 

11Imata ruraj cashpaca ama q'uillashpa utca ruraichij. Espíritu yuyaita cushca shina 

tucui yuyaihuan Mandaj Jesuspajtaca ruraichij. 

12Shuyacushcamantaca cushicuichij, llaquitapish apaichijlla, Diostaca 

mañaracuichijlla. 

13Jucha illajcuna ima illajlla cajpica cuichij, huasipipish pozachij caichij. 

14Cancunata catirashpa llaquichijcunataca, ama llaqui tucushca canman nichijchu. 

Ashtahuanpish alli cashca cachun nichij. 

15Cushicujcunahuanca cushicuichij, huacajcunahuanca huacaichij. 

16Cancunapurapica shuj shinalla caichij, ama jatun tucuichijchu. Ashtahuanpish mana 

jatun tucushcacunahuan tandanacuichij. Quiquin yuyaillapica, yachajmi canchij ama 

yuyaichijchu. 

17Cancunata pi llaquichijpipish, ama chashnallataj llaquichinguichijchu. Tucuicunapaj 

ñaupajpi allita rurana yuyailla caichij. 

18Cancuna tucuicunahuan alli cai tucushpaca, tucuicunahuan sumajta causaichij. 

19Ñuca c'uyashcacuna, cancunata llaquichijcunataca cancunallatajca ama 

llaquichishun nichijchu, ashtahuanpish Dios llaquichichun saquichij. Cashnami 

quillcashca tiyacun: “Ñucami llaquichisha, ñucami paicuna japina cashcataca cusha” 

ninmi Jatun Diosca. 

20Ashtahuanpish canta p'iñaj yaricaihuan cajpica carailla, yacunaihuan cajpica, 

ubyachun cuilla. Chashna rurajpica, paillataj ñahui pucayashpa pingaringallami. 

21Millai mishashca ama caichu, ashtahuanpish millaitaca allihuan mishai. 

ROMANOS 13 

1Jatun mandajcunataca tucuicuna cazuchun. Mandajca Dios churashcamantami tiyan. 

Dios mana churashca mandajca, mana tiyanchu. 

2Chaimanta maijanpish mana cazujca, Dios churashca mandajtami c'ariyan. Chai 

mana cazujcunaca, paicunapaj llaquipajllatajmi chashna ruran. 

3Mandajcunaca allita rurajta manchachingapaj mana canchu, ashtahuanpish millaita 

rurajta manchachingapajmi. ¿Mandaj mana manchachishca causasha ninguichu? 

Shinashpaca allita ruraiyari, alli nishcami cangui. 

4Mandajca cambaj allipajllataj Diospajta rurajmi. Chaimanta millaita rurashpaca 

manchanami cangui, espadataca mana yanga apanchu. Mana allita rurajta cashcatataj 

ricuchishpa llaquichingapajmi apan. 

5Mana llaquichishca canallamanta cazunachu cangui, ashtahuanpish cambaj 

yuyaillapitaj cazunaca alli cashcamantami cazuna cangui. 

6Chaimantami tributotapish paganguichij. Mandajcunaca, Diospajta rurajcuna 

cashpami, tucui chai ruranacunataca punllanta ruracuncuna. 

7Imallamanta pagana cashcata pagaichij: Tributotaca, tributota japijman, 

impuestotaca, impuestota japijman, cumurina cajtaca cumurichij, alli nina cajtaca alli 

nichij. 

8Piman ama imata debichijchu, ashtahuanpish caishuj chaishuj c'uyanacunallata 

debinguichij. Shujtajta c'uyajmi Mandashcataca pajtachishca. 

9Mandashcapica: “Ama huainayangui, ama huañuchingui, ama shuhuangui, ama 

llullashpa huillangui, shujtajcunapajta ama munangui” ninmi. Ima shujtaj mandashca 

tiyajpipish: “Quiquin c'uyarij shinallataj shujtajcunatapish c'uyangui” nishcallapimi 

pajtan. 

10C'uyajca, shujtajtaca ima millaita mana ruranchu. Chashna cajpica shujtajta 

c'uyajmi, Mandashcata pajtachin. 

11Cunanca ima punllacuna cashcata yachashcamantaca, ñamari dormicushcamanta 

jatarina canchij. Ñucanchijta quishpichina punllaca, cri punllapi cashcata yalli 

c'uchupimari. 

12Tutaca pacarigrinmari, punllapish chayamugrinmari. Amsapaj ruraicunataca 

shitashunchij, achijpaj macanacunata churarishunchij. 

13Punllapi shina alli purishunchij. Jatun micui ubyaitapish ama rurashunchij, ama 

machashunchij, aicha munailla canata jarcarishunchij, cacharishcacuna ama 

cashunchij, ama macanacushunchij, ama envidiashunchij. 

14Chaipaj randica Mandaj Jesucristota churarichij. Aicha munaicunata rurashpa 

cushicujcunaca ama caichijchu. 

ROMANOS 14 

Crishcapi irqui cajtaca mana llaquichinachu 

1Crishcapi irquilla cajtaca chasquinguichijlla, ashtahuanpish ama caita chaita paihuan 

rimanacungapaj chasquinguichijchu. 

2Maijan crijcunaca, tucui imatapish micunallami nincunami. Crishcapi irquicunaca, 

chagrapi p'ucushcallatami micuncuna. 

3Tucui imatapish micujca, mana tucuita micujtaca ama yanganchichun. Shinallataj 

mana tucuita micujpish, tucuita micujtaca ama juchachichun. Diosmi paitapish 

chasquishca. 

4Canca, shujtajpajta rurajta juchachingapajca ¿pitaj canguiyari? Alli cangapajpish, 

mana alli cangapajpish paita Mandaj Jesuspajmi ruracun. Ashtahuanpish 

sinchiyachinapaj poderyuj Mandaj Jesús sinchiyachijpimi, paipish sinchiyanga. 

5Maijanca shuj punllallami, shujtaj punllacunamanta yalli alli ninmi. Maijanca tucui 

punllacuna chai shinallatajmi ninmi. Cada quiquin ima shina yuyashca shina sinchi 

catichun. 

6Shuj punllallami caishuj punllacunamanta yalli alli nijca, Mandaj Jesuspajmi 

chashnaca yuyan. Maijanpish ima punllatapish chai shinallatajmi nijpish, Mandaj 

Jesuspajllatajmi chashna nin. Tucui imatapish micujca, Taita Diosta pagui nishpa 

micushcamanta, Mandaj Jesuspaj allipajmi micun. Mana tucuita micujpish, Taita 

Diosta pagui nishcamantaca, Mandaj Jesuspajllatajmi mana tucuita micun. 

7Ñucanchijca, pi mana ñucanchijpajllataj causanchijchu, ni pi mana quiquinpajllataj 

huañunchijchu. 

8Causacushpapish, Mandaj Jesuspajmi causacunchij, huañushpapish Mandaj 

Jesuspajmi huañushun. Chaimanta causacushpapish, huañushpapish Mandaj 

Jesuspajllatajmi canchij. 

9Chaipajmi Cristoca huañurca, causarirca. Huañushcacunapaj, causajcunapajpish 

Mandaj cangapajmi cutin causarirca. 

10Shina cajpica canca, ¿ima nishpataj crij huauquitaca juchachingui? Mana cashpaca 

canpish, ¿ima nishpataj crij huauquitaca yanganchingui? Imalla rurashcata Cristo 

ricuchicun ñaupajpica, tucuicunamari ricurigrina canchij. 

11Cashnami quillcashca tiyacun: “Jatun Diosca ñucaca causacunimi ninmi. 

Tucuicunami ñuca ñaupajpi cungurishpa, paicunapaj shimihuan Taita Diosmi cangui” 

ningacuna. 

12Chashnami ñucanchijca, cada quiquin imallata rurashcataca Diosman huillashun. 

13Chaimanta caishuj chaishuj ama ashtahuan juchachinacushunchijchu. 

Ashtahuanpish huauquita ñitcachinata, tsagnarichishpa urmachinataca ama yuyashun 

ninacuichij. 

14Ñucaca Mandaj Jesuspi shunguta churashcamantaca, imapish paillatajca mana mapa 

cashcatami yachani. Ashtahuanpish maijan mapa cashcata yuyajpajca mapami. 

15Ashtahuanpish can micushcamanta cambaj huauqui llaquirishca cajpica, c'uyangui 

nishca shinaca ña mana puricunguichu. Can imatapish micushcamanta, ñataj chai 

huauqui chingarinman. Cristoca paimantapishmi huañurca. 

16Cancunapaj alli cashcataca, ñataj piman mana allichu nichinguichijman. 

17Dios mandashca cajcunaca, mana micuna ubyana yuyailla canachu. Ashtahuanpish 

jucha illaj Espiritumantaca cashcata rurana, sumaj causai, cushicuimari. 

18Cristopajta chashna rurajca Dios munashcata rurajmi, gentecunapish alli crijmi 

nishcami. 

19Chaimanta sumaj causaiman, sinchiyanaman caishuj chaishuj shuj yuyailla 

catishunchij. 

20Dios allichishpa churashcataca, can imatapish micushcahuan ama chingachinguichu. 

Tucui ima micunapish chuyatajmi. Ashtahuanpish shujtajcunata ñitcachij micuita 

micunami mana alli. 

21Aichata micushpapish, vinota ubyashpapish, cambaj huauquita p'iñachina, 

irquiyachina, ñitcachina cajpica, chaicunata mana ruranami ashtahuan alli. 

22¿Canca tucui imatapish micunalla cashcataca chashnataj cashcatachu cringui? 

Chashna crinaca Diospaj ñaupajpi cambajllami alli. Imata rurajpipish, paipaj yuyai 

mana juchachishpa allimi nijpica cushicunmi. 

23Ashtahuanpish caita chaita yuyashpa micushpaca, paillatajmi llaqui tucun. Pai 

crishca shina shuj yuyailla mana micushcamantami chashna tucun. Tucui imatapish 

pai crishca shina shuj yuyailla mana rurashcaca juchami. 

ROMANOS 15 

1Sinchi crijcunaca, irqui crijcuna mana apai tucushcacunataca c'uyaihuanmi apana 

canchij. Mana ñucanchijpajlla alli canata yuyanachu canchij. 

2Cada quiquinmi ñucanchijca, shujtajpaj imapish alli canapaj, paita sinchiyachinapaj 

ayudana canchij. 

3Cristopish paipaj allipajllaca mana rurarcachu. Ashtahuanpish cashnami quillcashca 

tiyacun: “Canta c'amijcuna c'amishcacunaca, ñucatami llaquichirca” nishca shinami 

tucurca. 

4Chashna cajpica ñaupaman Quillcachishcacunaca, ñucanchijta yachachingapajmi 

quillcashca carca. Mana p'iñarishpalla, cushijlla, shuyana yuyailla canata 

yachachingapajmi quillcachirca. 

5Mana p'iñarinata, cushicuita cuj Diosllataj, cancunapurapica Cristo Jesús shina shuj 

yuyailla causanata cuchun. 

6Chashna cashpami shuj shinalla, shuj rimashca shinallapi ñucanchijta Mandaj 

Jesucristopaj Dios Yayataca jatunyachinguichij. 

Mana judiocunaman alli huillaita huillashcami 

7Chaimanta Diosta jatunyachingapaj Cristo ñucanchijta chasquishca shinallataj, 

cancunapish caishuj chaishuj chasquinacuichij. 

8Cashnami nini: Cristo Jesusca, circunsicionta rurashcacunata servingapajmi 

shamurca. Ñaupa yayacunaman cusha nishcata pajtachishpaca, Diosca mana llulla 

cashcata ricuchingapajmi chashna shamurca. 

9Mana judiocunapish paicunata Dios llaquishcamanta, paita jatunyachichunmi Jesusca 

shamurca. Quillcashcapipish cashnami nin: “Mana judiocunapurapimi, canmantaca 

huillasha, cambaj shutitami cantasha” ninmi. 

10Shinallataj: “Mana judiocunaca, Diospaj cajcunahuan cushicuichigari” ninmi. 

11Cutin shinallataj: “Jatun Diostaca tucui mana judiocunapish, alabaichigari. Tucui 

pueblocunallataj, paitaca jatunyachichigari” ninmi. 

12Shinallataj Isaiaspish: “Isaipaj sapimi retoñanga. Paimantami tucui mama 

llajtacunata mandangapajca llujshinga. Mana judiocunaca paipi yuyaita churashpami 

shuyangacuna” ninmi. 

13Cancuna pai yuyailla cashca Diosllataj paipi crijcunamanca cushi canata, sumaj 

causaita, jundachichun. Chashna cashpami, jucha illaj Espiritupaj poderhuanca Diospi 

ashtahuan shunguta churanguichij. 

Pabloca Diospajta ruraj cashcamanta cunashcami 

14Ñuca huauquicuna, cancunallataj allita ruranahuan, tucui yachaihuan jicharicuj 

cashcataca yachanitajmi. Chashna cashpami caishuj chaishuj cunanacui tucunguichij. 

15Ashtahuanpish huauquicuna, mai maipica mana manchashpami, cancunata 

yuyachishpa cunangapajca quillcarcani. Dios ñucataca, mana c'uyaipajta c'uyashpa, 

16mana judiocunapajpi Jesucristopajta rurashpa, Diospaj alli huillaita mingashcata alli 

apachun cushcamantami chashna yuyachini. Mana judiocunatapish jucha illaj Espíritu 

jucha illajta rurajpi, Dios munashca shina ofrenda cachunpishmi chashna quillcani. 

17Cristo Jesuspi cashpa Diospajta rurashcamantami jatunyarinata charini. 

18Ñucallamantatajca imata mana rimashachu. Ashtahuanpish Cristo imallata ñucata 

rurachishcatami rimasha. Mana judiocunata Diosta cazunaman pushangapaj imallata 

huillashcata, imallata rurashcatami rimasha. 

19Diospaj Espiritupaj poder rurachijpimi poderyuj ricuchinacunata, 

mancharinacunatapish rurarcani. Chashnami Jerusalenmanta callarishpaca, tucui 

llajtacunapi Iliricocama Cristomantaca alli huillaita huillashpa jundachircani. 

20Chashna huillacushpaca, shujtaj callarichishcapi ama huillangapaj nishpami, 

Cristomanta pi manaraj huillashca llajtacunapi alli huillaita huillana yuyaita 

charishcamanta chai yuyailla huillacuni. 

21Ashtahuanpish cashnami quillcashca tiyacun: “Paimanta huillashcata nunca mana 

chasquijcunarajmi paitaca ricungacuna. Shinallataj paimanta nunca mana 

uyajcunarajmi entendingacuna” nishca shinami rurarcani. 

Romaman rinata Pablo yuyarishcami 

22Caicunamantami cancunapajman shamusha nicushpapish, tauca cutin jarcarircani. 

23Cunanca, cai llajtacunapi huillanataca ñami tucuchishcani. Chaimanta achca 

huatacuna ñaupaman cancunapajman shamusha nicushcamantaca, 

24Españaman ricushpami cancunata ricushpandij pasana yuyailla cani. Cancunahuan 

tandanacushpa cushicushca q'uipa ñucata ayudashpa cachajpica, chaimanta rishallami. 

25Ashtahuanpish cunanca, jucha illajcunapaj ayudata tandashcatami saquingapaj 

Jerusalenmanraj rigrini. 

26Jerusalenpi caj jucha illajpurapi caj huajchacunaman cunapajmi, Macedoniapi, 

Acayapi caj crijcunaca, alli shunguhuan ofrendata tandachishpa cachanata 

yuyarircacuna. 

27Chaita ruranaca paicunapica allimi ricurirca. Mana judiocunaca, judiocunamanta 

Diospaj allicunata japijcunami tucurcacuna. Chaimantami paicunapish 

judiocunamanca, cai pachapi charishcacunahuan ayudanataj carcacuna. 

28Cai rurana cashcata ña tucuchishpa ofrendacunata paicunapaj maquipitaj cushpami 

Españamanca risha. Chaiman pasacushpami cancunapajman chayashpa risha. 

29Cancunapajman ñuca shamushpaca, Cristomanta alli huillai cushca yallitaj 

allicunahuan, shamuna cashcatami yachani. 

30Ashtahuanpish huauquicuna, ñucanchijta Mandaj Jesucristomanta, Espiritupaj 

c'uyaimantapish ñucamanta Taita Diosta mañashpa ayudachunmi cancunataca rogani. 

31Judeapi caj mana crisha nijcunamanta huaquichichun, Jerusalenpi caj jucha 

illajcunapajta rurangapaj ñuca apashca ofrendatapish alli chasquichun mañanguichij. 

32Dios munashca shina cancunapajman cushicuihuan chayashpa, cancunapurapi 

samaringapaj mañapaichij. 

33Sumaj causaita cuj Dios tucui cancunahuan cachun. Chashna cachun. 

ROMANOS 16 

Rijsishcacunata allillachu canguichij nishcami 

1Ñucanchij pani Febetapish alli chasquipaichij ninimi. Paica, Cencreapi 

tandanacushca crijcunapajta rurajmi. 

2Jucha illajcunata ima shinami chasquinguichij, chai shinallataj paipish Mandaj 

Jesushuan shujlla cashcamanta alli chasquichij. Paica shujtaj achcacunata, ñucatapish 

ayudajmi. Chaimanta paipaj ima illashcatapish ayudanguichij. 

3Ñucahuan Cristo Jesuspajta ruraj Priscilatapish, Aquilatapish alli cashca cachun 

nipaichij. 

4Ñuca causaita quishpichisha nicushpallami, paicunaraj ashallamanta mana 

huañurcacuna. Chaimanta paicunataca mana ñucallachu pagui nini, ashtahuanpish 

mana judío caj tucui tandanacushca crijcunapishmi pagui nincuna. 



2154 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

5Paicunapaj huasipi tandanacuj crijcunatapish alli cashca cachun nipaichij. Ñuca 

c'uyashca Epenetotapish alli cashca cachun nipaichij. Paica Acayapi Cristota punta 

crijmi. 

6Mariatapish alli cashca cachun nipaichij. Paica cancunapurapaj, achcata trabajajmi 

carca. 

7Ñucanchij aillupuramanta ñucahuan prezupi tiyaj Andronicota, Juniastapish alli 

cashca cachun ninmi nipaichij. Paicunaca, apostolcunahuan allita rurajmi carca. 

Ñucapaj ñaupa crijcunapishmi carca. 

8Mandaj Jesuspi shujlla caj ñuca c'uyashca Ampliastapish allillachu cangui nipaichij. 

9Cristo Jesuspajta ñucahuan ruraj Urbanota, ñuca c'uyashca Estaquistapish allillachu 

canguichij nipaichij. 

10Cristota alli crijtaj cashcata yachashca Apelesta, Aristobulopaj familiatapish 

allillachu canguichij nipaichij. 

11Ñuca familia Herodionta, Narcisopaj familiatapish allillachu canguichij nipaichij. 

Paicunapish Mandaj Jesuspi shujllami. 

12Mandaj Jesuspajta mana shaicushpa trabajaj Trifenata, Trifosatapish allillachu 

canguichij nipaichij. Mandaj Jesuspajta mana shaicushpa chai yuyailla trabajaj 

c'uyashca pani Persidatapish allillachu canguichij nipaichij. 

13Mandaj Jesús agllashca Rufotapish, paipaj mamatapish allillachu canguichij 

nipaichij. Paica ñucapajpish mama shinami. 

14Asincritota, Flegonteta, Hermasta, Patrobasta, Hermesta, paicunahuan caj 

huauquicunatapish allillachu canguichij nipaichij. 

15Filologota, Juliata, Nereota, paipaj panitapish, Olimpastapish, tucui paicunahuan caj 

jucha illajcunatapish allillachu canguichij nipaichij. 

16Jucha illaj muchahuan caishuj chaishuj allillachu canguichij ninacuichij. Cristopaj 

tandanacushca crijcunapish allillachu canguichij ninmi. 

17Ashtahuanca caitami rogani huauquicuna. Cancuna yachashca yachanata 

ñitcachishpa, pandachishpa ch'icanyachijcunataca alli ricuranguichij. Paicunamantaca 

anchurichij. 

18Chashnacunaca, ñucanchijta Mandaj Jesucristopajtaca mana rurancunachu, 

ashtahuanpish quiquin huijsapajllami yuyarishpa causancuna. Paicunaca, sumaj 

uyanalla shimicunata rimaj tucushpami, manaraj alli yachajcunapaj shunguta 

umancuna. 

19Cancuna cazucushcataca maipipish tucuicuna yachashcamantami, cancunamantaca 

achcata cushicuni. Ashtahuanpish allitaca yachajcuna, mana allitaca mana yachajcuna 

caichij ninimi. 

20Sumaj causaita cuj Taita Diosca, Satanastaca cancunapaj chaqui ucupimi saruchun 

ñalla churanga. Ñucanchijta Mandaj Jesucristopaj mana c'uyaipajta c'uyaj canaca, 

cancunahuan cashca cachun. 

21Ñucahuan trabajaj Timoteo, ñuca aillumanta caj Lucio, Jasón, Sosipaterpishmi 

cancunataca, allillachu canguichij nincuna. 

22Cai quillcata quillcaj Terciopish, Mandaj Jesuspi shujlla cashcamantaca cancunata 

allillachu canguichij ninimi. 

23Ñucata pozachij Gayo, paipaj huasipi tandanacuj crijcunapish allillachu canguichij 

nincunami. Pueblopaj cullquita huaquichij Erasto, huauqui Cuartopish cancunataca, 

allillachu canguichij nincunami. 

24Ñucanchijta Mandaj Jesucristopaj mana c'uyaipajta c'uyaj canaca, tucui 

cancunahuan cashca cachun. Chashna cachun. 

Tucuchinapaj Diosta alli nishcami 

25Jesucristomanta alli huillaita ñuca huillashca shinallataj, cancunata sinchiyachij 

Diostaca allimari cangui ninimi. Huiñaimantami pi mana yachaipaj pacallataca 

ricuchimushca. 

26Chaitaca huiñaita causaj Dios mandashca shinami, paipaj profetacunaman 

Quillcacunata quillcachishpa ricuchishca. Crinataj cashcata cazunata tucui mama 

llajtacunaman yachaj chayachingapajmi chashna ricuchishca. 

27Tucuita yachaj shujlla Diostaca, Jesucristomanta huiñai huiñaita jatunyachishca 

cachun. Chashna cachun. 

1 CORINTIOS 

1 CORINTIOS 1 

Allillachu canguichij nishcami 

1Jesucristopaj apóstol cachun Taita Dios munashpa cayashca Pablomi cani. Huauqui 

Sostenesdijmi, 

2Corintopi caj Diospaj tandanacushca crijcunaman quillcanchij. Cristo Jesuspi shujlla 

tucujpi jucha illajta rurashca, jucha illaj cachun cayashcacunami canguichij. 

Ñucanchijta Mandaj Jesucristopaj shutipi, maipipish tucui mañajcunandijmi chashna 

canguichij. Paicunapajpish, ñucanchijpajpish Mandaj Jesusmi. 

3Ñucanchij Dios Yayapaj, Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cashca cachun ninchijmi. 

Mana c'uyaipajta c'uyashcamanta pagui nishcami 

4Mana c'uyaipajta c'uyaj canata Cristo Jesuspi cancunaman Dios cushcamantami, 

ñuca Diostaca pagui nicunilla. 

5Cristomantami tucui huillanapi, tucui yachanapi, tucuipi charijyashcanguichij. 

6Cristomanta ima shina cashcatataj huillashcamantami, cancunapurapica chashnaca 

tucushcanguichij. 

7Chashnallatajmi ñucanchijta Mandaj Jesucristo shamunata shuyacujcunaca, Taita 

Dios cushca rurai tucuna illajca mana canguichij. 

8Ñucanchijta Mandaj Jesucristo shamui punllapi, pi mana juchachipaj cachunmi, 

tucuri punllacama paillataj sinchita charinga. 

9Pai rurasha nishcataca pajtachij Taita Diosmi. Paipaj Churi, ñucanchijta Mandaj 

Jesucristohuan shujlla cachun cayashcacunami canguichij. 

¿Cristoca chaupirishcachu? 

10Huauquicuna, cancunataca ñucanchijta Mandaj Jesucristopaj shutipimi rogani. 

Cancunapurapi chaupirinacui ama tiyachun, tucuicuna chai shinallataj rimaichij. 

Yuyanapi, ruranapipish tucuicuna tandalla chai shinataj caichij. 

11Ñuca huauquicuna, cancunapurapi p'iñanacushpa rimanacui tiyashcataca, 

Cloepajpuramanta huillajpimi yacharcani. 

12Cancunaca: “Ñucaca Pablopajmi cani”, “Ñucaca Apolospajmi cani”, “Ñucaca 

Cefaspajmi cani”, “Ñucaca Cristopajmi cani” nishpami tucuicuna ninacucun ninmi. 

Chaitaca cashnami nisha nini: 

13¿Cristoca chaupishcachari? ¿Cancunamantaca Pablotachu chacatarca? ¿Pablopaj 

shutipichu bautizarircanguichij? 

14Cancunataca maijantapish mana bautizashcamantaca, Diostami pagui nini. Crispota, 

Gayollatami bautizarcani. 

15Chaimanta Pablopaj shutipimi bautizarircanchij nishpa, pi mana ni tucunguichijchu. 

16Estefanaspaj familiatapishmi bautizarcani. Maijan shujtajta bautizashcataca mana 

yuyarinichu. 

17Cristoca ñucataca bautizachunca mana cacharcachu, ashtahuanpish alli huillaita 

huillachunmi cacharca. Chaimantami Cristopaj cruz ama yanga cachun, mana jatun 

yachaj shina rimashcahuan huillani. 

Cristoca Diospaj poderta, paipaj yachaitapish ricuchijmi 

18Chingarijcunapajca, cruzmanta huillashcaca musparishca shinallami. Ashtahuanpish 

ñucanchij quishpirijcunapajca, Diospaj podermi. 

19Cashnami quillcashca tiyacun: “Yachaisapacunapaj yachaitaca chingachishami. 

Yuyaisapacunapaj yuyaitaca muspachishami” ninmi. 

20¿Maipitaj yachaisapaca? ¿Maipitaj quillcajca? ¿Maipitaj cai pachallamanta 

imatapish rimanacujca? ¿Manachu Diosca, cai pachapaj yachaitaca muspachishca? 

21Dios rurashcacunaca, pai yachaj cashcatami ricuchin. Cai pachapi causajcunaca 

paicunapaj yachashcallahuan Dios tiyashcata crishun nishpami Dios tiyashcataca 

mana crircacuna. Chaimantami Diosca musparishpa huillacushca shina huillashcata 

crijpi, quishpichinata munarca. 

22Judiocunaca ricuchinacunata ricuchichunmi mañancuna, griegocunaca yachaitami 

mashcancuna. 

23Ashtahuanpish ñucanchijca, Cristota chacatashcatami huillacunchij. Chaica 

judiocunapajca ñitcanapajmi, mana judiocunapajca musparishca huillashca 

shinallami. 

24Shina cajpipish Dios cayashcacunapajca, judiocunapaj cashpa, griegocunapaj 

cashpapish, Cristoca Diospaj podermi, paipaj yachaipishmi. 

25Diosca yuyai illaj shina cashpapish, gentecunataca yalli yachajmari. Diosca irqui 

shina cashpapish, gentecunata yalli poderyujmari. 

26Huauquicuna, ima shina cajpi cancunata Dios cayashcata yuyarichigari. 

Aichapajllata yachajcunahuan ricujpica, achca yachajcuna, achca poderyujcuna, alli 

nishcacunapish cancunapurapica mana achcacuna tiyanchu. 

27Yachaisapacunata pingachingapajmi, cai pachapaj cajcuna imata mana yachajmi 

nishcacunataraj Diosca agllarca. Sinchicunata pingachingapajmi, cai pachapaj cajcuna 

irquimi nishcacunataraj Diosca agllarca. 

28Diosca cai pachapi imapish mana caj p'iñashcacunatami agllarca. Allimi canchij 

nijcunata yanganchingapajmi, imapish mana cajcunataraj agllarca. 

29Paipaj ñaupajpi pi ama jatun tucuchunmi chashna rurarca. 

30Diosmi cancunataca, Cristo Jesushuan shujllata rurarca. Cristotamantami Diosca 

yachaj cachun, justificashca cachun, jucha illajta rurashca cachun, randishpa 

quishpichishca cachun churarca. 

31Chashna cana cashcamantaca, cashnami quillcashca tiyacun: “Maijanpish allimi 

cani nirijca, Jatun Diospi allimi cani nirichun” ninmi. 

1 CORINTIOS 2 

Cristota chacatashcata huillashcami 

1Huauquicuna, cancunaman Dios huillachishcata huillagrishpaca, manamari yalli 

sumaj shimicunahuan, yachaisapa tucushpa rircanichu. 

2Cancunapurapi cashpaca, ima shujtajta mana yuyashpami, ashtahuanca Jesucristota, 

paita chacatashcata huillana yuyailla carcani. 

3Cancunapurapi cashpaca irqui shina, achca manchaihuan chujchucujmi carcani. 

4Ñuca rimashpapish, ñuca huillashpapish mana gentecunapaj yachashca uyananqui 

shimicunahuanchu huillarcani. Ashtahuanpish Espíritu ricuchishcahuan, poderhuanmi 

huillarcani. 

5Cancunapaj crishcaca, ama gentecuna yachaj cashcahuan callarichishca cachun, 

ashtahuanpish Diospaj poderhuan callarichishca cachunmi chashna huillarcani. 

Diospajtaca paipaj Espiritumi yachachin 

6Shina cajpipish sinchi crij canaman chayashcacunamanmi Diospaj yachaitaca 

rimacunchij. Cai pachapaj yachanacunamanta, cai pachata mandajcunapaj 

yachanacunamantaca mana rimacunchijchu. Chaicunaca chingarijllacunami. 

7Ashtahuanpish Diospaj pacallapi tiyacuj yachaimantami huillacunchij. Paipaj 

pacallapi caj yachaitaca, ñucanchijta sumajyachingapajmi cai pacha manaraj tiyajpi ña 

charicushca. 

8Diospaj yachaitaca, cai pachata maijan mandajpish mana rijsircachu. Rijsishca 

cashpaca, sumaj achij nicujmanta Mandajtaca manataj chacatanmanchu carcacuna. 

9Shina cajpipish cashnami quillcashca tiyacun: “Ñahui mana ricushcata, rinrin mana 

uyashcata, pi mana shungupi yuyashcatapishmi, Diosca, paita c'uyajcunapajca 

allichishca” ninmi. 

10Ashtahuanpish Diosca, paipaj Espirituhuanmi chaicunataca ñucanchijmanca 

ricuchishca. Espirituca, Diospaj tucui imalla yachaitaca tucuitami alli yachan. 

11Pi cashpapish shujtaj imata yuyacushcataca mana yachanchu. Paipaj espiritullami 

yachan. Shinallataj Diospaj yuyaitapish pi mana yachanchu. Paipaj Espiritullami 

yachan. 

12Ñucanchijca mana cai pachapaj espiritutachu chasquircanchij, ashtahuanpish 

Diosmanta shamuj Espiritutamari, Dios cushcacunata yachangapaj chasquircanchij. 

13Caicunataca mana gentecunapaj yachaita yachachishca shimicunahuanchu 

rimanchij. Ashtahuanpish Espíritu yachachishca shina, allichishpami Diospajllata 

rimanchij. 

14Ashtahuanpish aichallamanta huacharishca cajca, Diospaj Espiritupajtaca mana 

yachasha ninchu. Chaicunaca paipajca musparishca shina cajpimi, mana entendi 

tucun. Espíritu yuyachijllapimi agllai tucun. 

15Ashtahuanpish Espiritupajlla cajca, alli cashcata mana alli cashcatapish tucuitami 

yachan. Paitaca pi mana imata ni tucunchu. 

16Jatun Diospaj yuyaitaca ¿pitaj yacharcari? Paitaca ¿Pitaj yachachingari? 

Ñucanchijca, Cristopaj yuyaitami charinchij. 

1 CORINTIOS 3 

Diospajta paihuan rurajcunami canchij 

1Huauquicuna, ñucaca cancunataca Espiritupajlla cajcunata shinaca mana rimai 

tucurcanichu. Cristopi huahuarajcuna cashpa, aicha munaillata ruracujcunamanmi 

rimarcani. 

2Cancunamanca lechellatami ubyachircani, chaquishca micuitaca mana carai 

tucurcanichu. Chaitaca manaraj micui tucurcanguichijchu, cunancamapish manaraj 

micui tucunguichijchu. 

3Aicha munaitapish ruracujraj cashcamantami chashna canguichij. Chaimantami 

cancunapurapica huañurinacucunguichij, p'iñanacushpa rimanacucunguichij, 

chaupirinacucunguichij. Chashna cashpaca ¿manachu aicha munaita rurashpa mana 

crijcuna shinallataj puricunguichij? 

4Shujca: “Ñucaca Pablopajtajmi cani”, caishujca: “Ñucaca Apolospajtajmi cani” 

ninacucushpaca ¿manachu aicha munaita ruracunguichij? 

5¿Pablopish, Apolospish imataj canchigari? Ñucanchij huillajpimi crircanguichij. 

Ñucanchijca Cristopajta rurajcunallami canchij. Ñucanchijca cada quiquinman imata 

rurai tucunata Mandaj Jesús cushca shinalla rurajcunami canchij. 

6Ñucaca tarpurcanimi, Apolosca yacutami churarca, ashtahuanpish huiñachijca 

Diosmari. 

7Chashnami tarpujpish, yacuta churajpish mana ima canchij, ashtahuanpish 

huiñachijca Diosmari. 

8Tarpujpish, yacuta churajpish chai shinallatajmi. Shina cashpapish cada quiquin 

imata rurashca shinallatajmi japinga. 

9Ñucanchijca, Diospajta paihuan rurajcunami canchij. Cancunaca Diospaj chagrami 

canguichij, Dios huasichicun huasipishmi canguichij. 

10Diosca paipaj mana c'uyaipajta c'uyaj canata ñucaman cushca shinallatajmi, 

huasichinata alli yachaj shina callarichircani. Chai callarichishca jahuapica, shujtajmi 

huasichicun. Ima shina huasichicushcataca cada quiquin alli yuyarichun. 

11Callarichishcapica shujtaj callaritaca pi mana churai tucunchu. Paica Jesucristomi. 

12Chai callarichishca jahuapica maijanpish curihuan, cullquihuan, sumaj 

rumicunahuan, mana cashpaca caspihuan, ujshahuan, p'angacunahuan 

huasichingachari. 

13Cada quiquin imata rurashcataca, shamuj punllapimi ninahuan ricuchishca canga. 

Cada quiquinpaj imalla rurashcataca, alli cashcatapish mana alli cashcatapish 

ninallatajmi ricuchinga. 

14Maijanpaj huasichishca mana chingarijpica, japina cashcataca chasquingami. 

15Maijanpaj rurashcapish rupajpica, chingachishcamanta llaquitami apanga. Shina 

cajpipish, paillami rupacuj ninamanta llujshishpa quishpirishca canga. 

16Cancunaca Diospaj huasi cashcata, Diospaj Espíritu cancunapi cashcatapish 

¿manachu yachanguichij? 

17Maijanpish Diospaj huasita chingachijtaca, Diospish paitaca chingachingami. 

Diospaj huasica, jucha illajmi. Chai huasica, cancunallatajmi canguichij. 

18Pi cashpapish quiquinllatajca ama umarichun. Cancunapurapi maijanpish cai 

pachamanta yachaihuan yachaisapami cani yuyashpaca, mana yachaj shina cachun. 

Chashna cashpami yachaisapataj canamanca chayanga. 

19Cai pachamanta yachashcahuanca, Diospaj ñaupajpica yuyai illaj shinami. 

Cashnami quillcashca tiyacun: “Paimi yachaisapacunataca, paicuna umangapaj yachaj 

cashcallapitaj tsagnarichin”. 

20Cashnapish ninmi: “Jatun Diosca yachaisapacunapaj yuyaicunataca rijsinmi, chai 

yachaica yanga cashcatapish yachanmi”. 

21Chaimantami maijanpish yachachijcunallamantaca mana jatun tucuna. Tucuimi 

cancunapaj: 

22Pablo cashpa, Apolos cashpa, Cefas cashpa, cai pacha cashpa, causai cashpa, huañui 

cashpa, cunan punllacuna cashpa, shamuj punllacuna cashpapish tucuimi cancunapaj. 

23Cancunaca Cristopajmi canguichij, Cristoca Diospajmi. 

1 CORINTIOS 4 

Apostolcunaca Diospajta rurajcunami cashca 

1Chaimanta ñucanchijtaca, Cristopajta rurajcuna cashcata, Diospaj pacallapi cajta alli 

ricushpa yachachichun mingashcacuna cashcata yuyaichij. 

2Maijanmanpish imata rurachun mingashcataca, allita rurashpa pajtachij cashcatami 

ricusha nin. 



2161 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

3Cancuna cashpa, cai pacha juezcuna cashpapish ñucata juchachishcaca, ima mana 

canchu. ¡Ñucallatajpish ima shina cashcataca mana ricuri tucunichu! 

4Ñuca yuyaipi ima mana allita rurashca mana tiyajpipish, cashcata rurajmi cangui 

nishcaca manaraj canichu. Ashtahuanpish ñuca ima shinalla cashcata ricuchijca 

Mandaj Jesusmi. 

5Chashna cashcamanta manaraj punlla pajtajpica, ama imata juchachichijchu. Mandaj 

Jesús shamungacama shuyaichij. Paimi, amsapi pacalla cajtaca achijman 

llujshichishpa ricuchinga. Shinallataj shungucuna yuyashcatapishmi ricuchinga. 

Chaipimi Dios alli nishca canataca cada quiquin chasquinga. 

6Chaimanta huauquicuna, ñucapish Apolospish ima shina cashcata cancuna ricushpa 

catichunmi, cancunata c'uyashcamanta chashna nini. Quillcashcata ricushpaca paimi 

alli caishujca mana allichu nishpa ama shujllata jatunta rurashpa, caishuj chaishuj 

rimanacuichijchu. 

7Chashna cajpica ¿pitaj cantaca caishujta yalli jatunyachin? ¿Can charishcacunataca 

manachu tucuita Dios cushca? Pai cushcallata charishpaca ¿ima nishpataj canllataj 

charishca shina jatun tucungui? 

8Ña mana nijta micushcacuna shina, ña achcata charijcuna shina, ñucanchij illajlla 

mandacushcata yuyacujcunami canguichij. ¡Ima shinamanta mandanguichijpishchari, 

ñucanchijpish cancunahuan tandalla mandangapaj! 

9Diosca ñucanchijtaca apostolcuna cajpipish, huañunatajmi canguichij nishcacunata 

shina huashaman churashcatami yuyani. ¡Chaimantami cai pachapaj, angelcunapaj, 

gentecunapajpish ricushpa asina tucushcanchij! 

10Ñucanchijca Cristopaj c'uyaimantaca yuyai illajcunami canchij, cancunaca 

Cristopica yuyaiyujcunami canguichij. Ñucanchijca irquicuna, cancunaca sinchicuna, 

cancunaca alli nishcacuna, ñucanchijca mana ricunachishcacunami canchij. 

11Cunan punllacamami yaricaihuan, yacunaihuanpish llaquita apacunchij, churana 

illaj, pipish macashca, maipi causanapish illajllami canchij. 

12Ñucanchij quiquin maquihuanmi shaicuita trabajacunchij. Llaqui tucunman 

nijcunatapish paicunapish llaqui tucushca canman mana ninchijchu. Ñucanchijta 

catirashpa llaquichijpipish, apanchijllami. 

13Ñucanchijta millaita rimajpipish, c'uyaihuanmi cutichinchij. Ñucanchijca 

cunancamaca cai pacha ñucu shina, tucuicuna millanami tucumushcanchij. 

14Caicunataca mana cancunata pingachingapajchu, ashtahuanpish ñuca c'uyashca 

huahuacunata shina sinchita cunangapajmi quillcani. 

15Cancunaca, Cristomanta chunga huaranga yachachijcunata charishpapish, mana 

tauca yayacunataca charinguichijchu. Alli huillaita ñuca huillacujpi cancuna Cristo 

Jesuspi crishcamantaca, ñucallami cancunapaj yaya cani. 

16Chashnami cancunataca, ñuca ima shina caj shina cachun rogani. 

17Chaipajllatajmi Timoteotaca cancunapajman cacharcani. Paica Mandaj Jesuspajta 

alli pajtachij, ñuca c'uyashca churimi. Paimi Cristohuan ñuca ima shina cashcata, 

tandanacushca crijcunaman maipipish ñuca ima shina yachachishcatapish 

cancunaman yuyachinga. 

18Cancunapajman ñuca manataj rina cajpi shinami, maijancunaca jatun tucushcacuna. 

19Ashtahuanpish Mandaj Jesús munajpica, ñallami ricunaman shamusha. Chaipica 

jatun tucushcacunataca mana shimi rimarishcallata uyashachu, ashtahuanpish imata 

rurai tucushcatami ricusha. 

20Diosmi mandacun nishpaca mana rimarinallachu. Ashtahuanpish imatapish rurai 

tucushcahuanmi ricuchina. 

21Ñuca cancunapajman shamushpaca ¿varahuanchu, mana cashpaca c'uyaihuanchu, 

alli shunguhuanchu, imahuantaj shamuchun ninguichigari? 

1 CORINTIOS 5 

Huainayashpa causajtami rimashca 

1Cancunapurapica, huainayaj tiyan nishcami uyarin. Chaica yayapaj huarmihuanmi 

causacun ninmi. Chashnataj huainayajcunaca, Diosta mana rijsijcunapurapipish 

manamari uyarinchu. 

2Ashtahuanpish cancunaca jatun tucucunguichijmi. Chaipaj randica ¿manachu 

llaquirishpa, chashna rurajtaca cancunapaj chaupimanta llujshichina carcanguichij? 

3Ñucaca cuerpohuan mana chaipi cashpapish, espiritupica chaipimi cani. Chaimanta 

ñuca chaipi cashca shinallatajmi, chaita rurajtaca llaquichishca cachun nircani. 

4Ñucanchijta Mandaj Jesucristopaj shutipi tandanacuichij. Ñucapish espiritupica, 

ñucanchijta Mandaj Jesucristopaj poderhuan cancunahuanmi casha. 

5Chashna rurajtaca, paipaj aichata jatunta llaquichichun Satanasman cuichij, paipaj 

espirituca Mandaj Jesuspaj punllapi quishpichishca cachun. 

6Cancunapaj jatun tucushcaca manamari allichu. Ashalla levadura tucui masata 

p'unguillichij cashcataca yachanguichijllatajmi. 

7Mushuj masa tucungapajca, ismushca levadurataca tucui p'ichaichij. Ñucanchij 

Pascua, Cristo ñucanchijmanta ña sacrificashca cashcamantami, levadura illaj masa 

shina tucushcanguichij. 

8Chashna cashcamanta fiestataca, ama ismushca levadurahuan, ama millai yuyaihuan, 

ama ima mapa levadurahuan rurashunchij. Ashtahuanpish levadura illajlla tandahuan, 

mana nij tucushpalla, chuya shunguhuan rurashunchij. 

9Cancunaman quillcashpaca, huainayajcunahuan ama tandanacuichijchu nircanimi. 

10Cai pachapaj cashcamanta huainayajcunahuan, quiquinpajlla charinata 

munajcunahuan, shuhuacunahuan, rurashcalla dioscunata adorajcunahuanca ama 

tandanacunguichijchu mana nisha ninichu. Chashna cana cajpica, cai pachamantami 

llujshinataj canguichijman. 

11Ashtahuanpish crijmi cani nishpapish, huainayaj, quiquinpajlla charinata munaj, 

rurashcalla dioscunata adoraj, llaqui tucushca canman nij, machaj, shuhua, chashna 

millai causacujhuanmi ama tandanacunguichij, ama micunguichijllapish nishpa 

quillcarcani. 

12Canllaman cajcunata imata ningapajca ¿ñucaca imataj caniyari? Ucuman 

cajcunataca, cancunami ima shina cashcata alli ricushpa caicunapi nishca shina rurana 

canguichij. 

13Canllaman cajcunataca Diosmi imatapish ninga. Cancunapurapi caj millaita 

rurajtaca, llujshichichij. 

1 CORINTIOS 6 

Crijcunaca mana juicionacunachu 

1Cancunapurapi maijancuna sinchi llaquicunata charishpaca chaita allichichunca 

maitataj manapish cashcata rurajcunapajmanca apanguichigari. Ashtahuanpish jucha 

illajcuna allichichun paicunapajmanmari apana canguichij. 

2Jucha illajcunaca, cai pachataca paicuna ima rurashcata ricuchina cashcataca 

¿manachu yachanguichij? Cai pachataca, paicuna imalla rurashcata cancuna ricuchina 

cashpaca ¿chai uchilla llaquicunatachu mana allichijcuna canguichij? 

3Angelcunatapish imalla rurashcata ñucanchij ricuchina cashcataca ¿manachu 

yachanguichij? Cai causaipi ima llaquicunallatacarin ¿manachu allichi tucunguichij? 

4Cai causaipaj imamanta p'iñanacuita charishpaca ¿ima nishpataj tandanacushca 

crijcunapaj manapish ima cajcuna allichichun paicunapaj ñaupajpi churanguichij? 

5Pingachingapajmi cashnaca nini. Huauquicunapura p'iñanacushcata allichingapajca, 

cancunapurapica ¿manachu shujllapish yachaisapa tiyanguichij? 

6Maijan huauqui caishuj huauquita juiciopi churashpaca ¡mana crijcunapaj 

ñaupajpimi mana allita ruran! 

7Cancunapura juiciopi churashpaca, cancunallatajmi llaqui tucunguichij. 

Llaquichijpipish ¿ima nishpataj chai llaquitaca mana apanguichij? Umashpa 

shuhuajpipish ¿ima nishpataj mana saquinguichij? 

8Ashtahuanpish cancunallatajmari llaquichinacunguichij, umashpa 

shuhuanacunguichij. ¡Huauquicunallatatajmi chashna llaquichinguichij! 

9Millaita rurajcunaca, Dios mandanapica imata mana japina cashcataca ¿manachu 

yachanguichij? Ama umarichijchu: Apanacushpa causajcuna, rurashcalla dioscunata 

adorajcuna, huainayajcuna, huarmi shina casha nijcuna, c'aripurallataj siririjcuna, 

10shuhuacuna, quiquinpajlla charinata munajcuna, machajcuna, llaqui tucushca 

canman nijcuna, umashpa shuhuajcunapish Dios mandanapica imata mana 

japingacunachu. 

11Cancunapish maijancunaca chashnallatajmi carcanguichij. Ashtahuanpish Mandaj 

Jesucristopaj shutipimi, ñucanchij Taita Diospaj Espiritumanta ña maillashcacuna, 

jucha illajta rurashcacuna, justificashcacuna canguichij. 

Cancunapaj cuerpopi Diosta sumajyachichij 

12Tucui imatapish rurai tucunimi. Ashtahuanpish tucuita ruranaca manamari allichu. 

Tucui imatapish rurai tucunimi. Ashtahuanpish ñucata imapish mandachunca, manataj 

saquishachu. 

13Micunaca huijsapajmi, huijsaca micunapajmi. Chashna cajpipish Taita Diosca 

ishquindijtami chingachinga. Ashtahuanpish cuerpoca mana huainayanapajchu, 

Mandaj Jesuspajmi, Mandaj Jesuspish cuerpopajmi. 

14Mandaj Jesusta causachij Taita Diosmi, paipaj poderhuan ñucanchijtapish 

causachinga. 

15Cancunapaj cuerpocunaca Cristopaj cuerpopaj miembrocuna cashcataca ¿manachu 

yachanguichij? ¿Cristomanta anchushpachu, huainayashpa causaj huarmipaj 

cuerpopaj miembrocuna cachun curisha? ¡Chashnaca manataj rurashachu! 

16Huainayashpa causaj huarmihuan maijanpish chayarinacujca, paihuan shuj 

cuerpolla tucushcataca ¿manachu yachanguichij? ¿Manachu Quillcachishcapica: 

“Ishquindij shuj aichallami tucun” nin? 

17Ashtahuanpish Mandaj Jesushuan shujlla tucujca, paihuanca shuj espiritullami. 

18Huainayajcunamanta caruyaichij. Maijanpish ima juchata rurashpaca, paipaj 

cuerpotaca mana imata ruranchu. Ashtahuanpish huainayajca, paipaj cuerpopaj 

llaquipajllatajmi juchallin. 

19Jucha illaj Espiritupaj huasi cashcata, paica cancunapi causacushcatapish ¿manachu 

yachanguichij? Chaitaca Diosmanta chasquishca cashcamanta, mana 

cancunapajllatajchu canguichij. 

20Achca valijhuan randishcacunami canguichij. Chashna cashcamanta cancunapaj 

cuerpopi, cancunapaj espiritupi Diosta sumajyachichij, chaicunaca Diospajmari. 

1 CORINTIOS 7 

1Quillcashpa ñucata tapushcamantami cutichisha nini: C'arica, huarmipi mana 

chayarinaca allimi canman. 

2Shina cajpipish huainayana munaicuna tiyashcamanta, c'arica quiquin huarmita 

charichun, huarmipish quiquin cusata charichun. 

3Cusaca quiquin huarmiman cuna cashcata cuchun, shinallataj huarmipish quiquin 

cusaman cuna cashcata cuchun. 



2165 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

4Huarmica paipaj cuerpotaca mana paillatajca cushichinchu, cusami cushichin. 

Shinallataj cusapish paipaj cuerpotaca mana paillatajca cushichinchu, huarmimi 

cushichin. 

5Caishujpish chaishujpish ama mitsarinacuichijchu. Tucui yuyaihuan Diosta 

mañangapajlla, ishquindij shuj yuyailla tucushpa ashacama jarcarichij. Mana unita 

jarcari tucujpica, mana alli yuyaita Satanás ama cuchun cutin tandanacuichijlla. 

6Ashtahuanpish caitaca mana mandanichu, allimi canman ninillami. 

7Tucuicuna ñuca shina cachun munaimanchari. Ashtahuanpish cada quiquinmanmi 

Diosca ch'ican ch'ican canata cushca, shujmanca shujta, caishujmanca shujtaj shina 

canatami cushca. 

8Mosocunata, viudacunatapish ñuca shina saquirishpaca allimi canman ninimi. 

9Ashtahuanpish jarcari tucunata Dios cushcata mana charishpaca, cazarachunlla. 

Ruparicunapaj randica, cazaranami alli. 

10Cazarashpa shujlla tucushcacunaca ama ch'icanyarinacuchun. Mana ñucachu 

mandani, Mandaj Jesusmi mandan. Huarmica cusata ama shitachun. 

11Shitashpapish ama cazarachun, mana cashpaca quiquin cusahuan cutin alli 

tucuchun. Shinallataj cusapish paipaj huarmitaca ama shitachun. 

12Shujtajcunataca ñucami nini, mana Mandaj Jesuschu nin: Maijan huauquipaj huarmi 

mana crij cashpapish, paihuan causasha nijpica ama shitachun. 

13Shinallataj maijan huarmi mana crij cusata charishpapish, paihuan causasha nijpica, 

ama shitachun ninimi. 

14Mana crij cusaca crij huarmimantaca, jucha illajta rurashcami. Shinallataj mana crij 

huarmipish crij cusamantaca chashnallatajmi. Mana chashna cajpica, cancunapaj 

huahuacunaca mapacunami canman. Ashtahuanpish cunanca, paicunapish jucha 

illajcunami. 

15Shina cajpipish maijan mana crij shitajpica shitachunlla. Chaipica crij huauqui 

cashpa, pani cashpapish, ña mana huatashcachu. Ashtahuanpish ñucanchijtaca, Diosca 

sumajta causachunmi cayarca. 

16¿Huarmipish, cambaj cusata ima shinamanta quishpichi tucunguichu? ¿Shinallataj 

c'aripish, cambaj huarmita ima shinamanta quishpichi tucunguichu? 

17Ashtahuanpish cada quiquinman Mandaj Jesús ima rurai tucunata chaupishca shina, 

Taita Dios cancunata cayai punlla ima shinami carcanguichij, chai shinallataj 

causaichij: Mai llajtapi cashpapish tandanacushca crijcunataca chashnami mandani. 

18¿Maijantaca circuncisionta rurashcatachu cayarca? Chashnallataj saquirichunlla. 

¿Maijantaca mana circuncisionta rurashcatachu cayarca? Chaipish circuncisionta ama 

rurachichun. 

19Circuncisionta rurashcapish, mana circuncisionta rurashcapish ima mana canchu. 

Dios mandashcacunata huaquichinamari tucuimanta yalli. 

20Cada quiquinta ima shina cajpi cayashca cashpaca chaillapitaj catichijlla. 

21¿Huatashca shina ruraj cashpachu cayashca carcangui? Ama chai yuyailla caichu. 

Huatashcamanta llujshina cajpica llujshinguilla. 

22Maijanpajta ruraj cajpi Mandaj Jesús cayashca cajpica, Mandaj Jesús 

cacharichishcami tucun. Chashnallataj maijanpajta mana ruraj cajpi cayashca 

cashpaca, Cristopajta rurajmi tucun. 

23Achca valijhuan randishcacunami canguichij. Chaimanta ama pipaj huatashcacuna 

tucuichijchu. 

24Huauquicuna, cada quiquin ima shina cajpi agllashca cashpaca, chaillapitaj catishpa 

Diospajta ruraichijlla. 

25C'arita manaraj rijsijcunapajca, Mandaj Jesús mandashcataca mana charinichu. 

Ashtahuanpish Mandaj Jesús llaquishcata chasquishcamantami, ñuca yuyashca shina 

tucuicunapaj alli cana cajllata cunani. 

26Ñuca yuyaipica cai llaqui punllacunapi cashcamanta, ima shina cashca cashpapish 

chai shinallataj saquirishpami allita ruranman. 

27¿Cazarashcachu cangui? Shinashpaca ama huarmita shitanata yuyangui. ¿Manaraj 

cazarashcachu cangui? Shinashpaca ama cazaranata yuyangui. 

28Cazarashpapish mana juchallinguichu. Shinallataj soltera cazarashpapish, mana 

juchallinchu. Shina cajpipish cazarashcacunaca, paicunapaj causaipimi llaquita 

charingacuna. Ñucaca chai llaquicunata ama charichunmi chashnaca nini. 

29Ashtahuanpish huauquicuna, caitami nini: Punllacunaca quichquiyamucunmi, 

cunanmantaca huarmita charijcunaca mana charishca shina cachun. 

30Shinallataj huacajcunaca mana huacashca shina cachun. Cushicujcunaca mana 

cushicushca shina cachun. Imata randijcunaca mana charishca shina cachun. 

31Shinallataj cai pachamanta cushicujcunaca, mana cushicuj shina cachun. Cai 

pachamanta cajcunaca ricurishpa chingarijllami. 

32Cancuna ama caita chaita yuyachunmi munani. Mosolla cashpaca, ima shinapish 

Mandaj Jesusta cushichina yuyailla cashpami, Mandaj Jesuspajta rurana yuyailla. 

33Ashtahuanpish huarmiyujca huarmita ima shinapish cushichingapajmi, cai pachapi 

tiyajcuna yuyailla. 

34Shinallataj cusayujpish, solterapish ch'ican ch'icanmi. Solteraca cuerpopish, 

espiritupish jucha illajlla cangapajmi, Mandaj Jesuspajta rurana yuyailla. 

Ashtahuanpish cusayujca, cusata ima shinapish cushichingapajmi cai pachapi 

tiyajcuna yuyailla. 

35Caitaca cancunapaj allipajmi nini, mana jarcasha nishcamantachu, ashtahuanpish 

tucuipi alli caj, alli ruraj cajpi pi mana jarcashca, Mandaj Jesuspajman 

c'uchuyachunmi cashna nini. 

36Ashtahuanpish maijanpaj ushushi mana cazarashpa payayacushcata yuyashpaca, 

cazaranataj cajpica, pai yuyashca shina rurachunlla. Mana juchallinchu, 

cazarachichunlla. 

37Ashtahuanpish paipaj shungupi chashnataj cana cashcata yuyajca, cazarachingapaj 

pihuan ari nishcata mana charishpaca, paipaj ushushita c'arita mana rijsij canami alli 

yuyajca allitami ruran. 

38Shina cajpipish ari nishca cashpaca paipaj ushushita cazarachijca allitami ruran, 

mana cazarachijcarin ashtahuan allitami ruran. 

39Cazarashca huarmica mandashcapi nishca shinaca, cusa causacujpirajca 

huatashcami. Ashtahuanpish cusa huañujpica, ña mana huatashca cashcamanta 

maijanhuanpish cazarai tucunmi. Ashtahuanca Mandaj Jesuspi cajlla cachun. 

40Ashtahuanpish ñuca yuyaipica, maijanpish mana cazarashpa saquirishpami 

ashtahuan cushijlla canman. Ñucapish Diospaj Espirituta charishcatami yuyani. 

1 CORINTIOS 8 

Rurashcalla dioscunaman cushca aichacunamanta rimashcami 

1Rurashcalla dioscunaman rupachinapaj cushca ima cashcata yachanataca 

tucuicunami yachanchij. Chaita yachanaca jatun tucunapajllami, ashtahuanpish 

c'uyaimi crijtaca sinchiyachin. 

2Maijanpish yachajmi cani yuyashpapish, ima shina yachana cashca shinatajca 

manaraj imata yachanchu. 

3Ashtahuanpish Diosta maijan c'uyajca, Dios rijsishcami. 

4Rurashcalla dioscunaman rupachinapaj cushca micuicunamantaca caitami 

yachanchij. Rurashcalla diosca cai pachapica, ima mana canchu. Shujlla Diosmi tiyan. 

5Jahua pachapipish, cai pachapipish dioscunami tiyan nijcunapajca, achca dioscuna, 

achca mandajcunami tiyan. 

6Shina cajpipish ñucanchijpajca, shujlla Taita Diosmi tiyan. Pai Yayamantami tucui 

imapish shamun, ñucanchijpish paipajmi tiyanchij. Mandaj Jesucristopish shujllami. 

Paihuanmi tucui ima tiyajtapish rurarca, paimantami ñucanchijpish tiyanchij. 

7Ashtahuanpish cai yachanataca, mana tucuicuna yachancunachu. Maijancunaca 

rurashcalla dioscunata cunancama adorajcuna cashcamantami, rurashcalla 

dioscunaman rupachinapaj cushcaca chai diospajtaj cashcata yuyashpa micuncuna. 

Chaimantami paicunapaj yuyaica, irqui cashcamanta mapayan. 

8Micunaca, mana ashtahuan Diosman c'uchuyachinchu. Micushpapish mana 

ashtahuan alli cashunchu, mana micushpapish mana huashayashunchu. 

9Chashna cancuna micushpaca, irquicunata pandachinguichijman alli yuyaringuichij. 

10Yachanimi nishpa, rurashcalla dioscunata adoranapi caj mezapi quiquin tiyacujta 

maijan ricushpaca, ricujpaj yuyai irqui cashcamantaca ¿manachu chai rurashcalla 

dioscunaman rupachinapaj cushcata micunachinga? 

11Quiquin yachashcamanta chashna rurajpica, irqui huauquica chingaringami. 

Paimantapishmi Cristoca huañurca. 

12Chashna rurashpaca, huauquicunapaj irqui yuyaitami chugrichishpa 

juchallinguichij. Cristotapish p'iñashpami juchallinguichij. 

13Chai micui ñuca huauquita urmachina cajpica, ñuca huauquita ama ñitcachingapaj 

aichataca manataj micushachu. 

1 CORINTIOS 9 

Apóstol imallata rurai tucushcami 

1¿Manachu apóstol cani? ¿Manachu imatapish ruraipaj cani? ¿Manachu ñucanchijta 

Mandaj Jesustaca ricurcani? ¿Manachu cancunaca, Mandaj Jesuspajta ñuca 

trabajashcata ricuchijcuna canguichij? 

2Shujtajcunapaj mana apóstol cashpapish, cancunapajca apostoltajmi cani. Cancuna 

Mandaj Jesuspi shujlla tucushpami ñucaca apóstol cashcata ricuchij selloca 

canguichij. 

3Ñucata juchachijcunamanca, ima shina cashcatami huillasha nini: 

4¿Manachu ñucanchijpish micui tucunchij, ubyai tucunchij? 

5¿Manachu caishuj apostolcuna shina, Mandaj Jesuspaj huauquicuna shina, Cefas 

shinallatajpish shuj crij panita ñucanchijpaj huarmi cachun japishpa pushai tucunchij? 

6¿Ñucahuan Bernabellahuanchu ñucanchij trabajashcallahuantaj huillacushunlla? 

7¿Maijantaj quiquin charishcallahuantaj soldado tucushca? ¿Maijantaj uva chagrata 

tarpushpaca, p'ucujpi mana micun? ¿Maijan michijtaj paipaj canllamanta lecheta 

capishpa mana ubyan? 

8Caitaca mana ñuca yuyaillamantachu nini. ¿Manachu Mandashcapipish caitaca nin? 

9Moisés Mandashcapica, cashnami quillcashca tiyacun: “Trillaj huagrataca ama 

shimita huatangui” ninmi. ¿Diosca huagracunatachu llaquishca canga? 

10¿Manachu ñucanchijta llaquishpa, ñucanchijpajtaj chashna quillcashca canga? 

Yapujca japina yuyaimi yapun, trillajpish granota chasquina yuyaimi trillan. 

11Ñucanchijca Diospajtami cancunapurapica tarpurcanchij. Chaimanta 

¿charinacunallata cancunamanta mañashpa tandachinaca chaita yallichu canga? 

12Caishuj huillajcuna cancunamanta chasquicujpicarin, ñucanchijcarin 

chasquinatatajmi charinchij. Chashna cajpipish ñucanchijca mana mañashcanchijchu. 

Ashtahuanpish Cristomanta alli huillaita huillacushca ama jarcarichunmi, ñucanchijca 

tucui llaquita apanchijlla. 

13Diospaj huasipi paipajllata trabajajcunaca chaimantami micuncuna, shinallataj 

altarpi servijcunapish chai altarmantami japincuna. Chaitaca ¿manachu 

yachanguichij? 

14Chashnallatajmi Mandaj Jesusca, alli huillaita huillajcunaca alli huillaimanta 

causachun mandarca. 

15Ashtahuanpish ñucaca, chai japina cashcataca mana japishcanichu. Cancuna 

ñucaman cuchun nishpapish mana quillcanichu. Ñucata jatunyachinata pi manaraj 

quichujpi huañunami alli canman. 

16Alli huillaita huillashpaca, imamanta mana jatun tucunachu cani. Ashtahuanpish 

huillanataj cashcamantami huillani. ¡Alli huillaita mana huillashpaca aij ñucalla! 

17Chaimanta ñuca munaihuantaj rurashpaca, japina cashcatami charisha. 

Ashtahuanpish mana ñuca munaihuantaj rurashpaca, rurachun nishpa 

mingashcallatami pajtachini. 

18¿Imataj ñuca japinaca? Cristomanta alli huillaitaca imata mana japishpa huillana, 

alli huillaimanta ñuca japina cashcahuan pita mana llaquichinami. 

19Chaimanta ima shinapish achcacuna quishpirichunmi, pipajta ruraj mana 

cashpapish, tucuicunapajta ruraj tucurcani. 

20Judiocunahuan cashpaca, judiocuna quishpirichunmi, judío shina tucurcani. 

Mandashca ucupi cajcunahuan cashpaca, paicuna quishpirichunmi, (Mandashca ucupi 

ñuca mana cashpapish) paicuna shina tucurcani. 

21Mandashcata mana charijcunahuanca, paicuna quishpirichunmi (Dios mandashca 

illaj ñuca mana cashpapish), Mandashca illaj shina tucurcani. (Ashtahuanpish Cristo 

mandashca ucupimi cani). 

22Irquicunata sinchiyachingapajca, irquicunahuanca irquimi tucurcani. 

Tucuicunahuanmi paicuna ima shina cajpipish, paicuna shina tucurcani. Pipish 

quishpirichunmi chashna tucurcani. 

23Alli huillaita huillangapaj, chai alli huillaita huillashcamanta ñucapish 

huillajcunahuan japingapajmi chashna rurani. 

24Estadiopi callpajcunaca tucuicunami callpantaj, shina cashpapish japina cashcataca 

shujllami japin. Chaitaca ¿manachu yachanguichij? Chashna japingapajca 

callpaichijtagari. 

25Maijanpish mishanacujca tucuimantami jarcarin. Paicunaca chingarijlla coronata 

japingapajmi chashna rurancuna. Ashtahuanpish ñucanchijcarin, mana chingarij 

coronata japingapajmi chashna ruranchij. 

26Chashnami ñucaca mishanataj yuyaihuan callpani. Macanacushpapish, mana 

huairallapi huajtaj shina huajtanichu. 

27Ashtahuanpish ñuca cuerpotaca huajtashpatajmi cazuchini. Caishujcunaman 

huillacushca jahua, ñucallataj ama anchuchishca cangapajmi chashna rurani. 

1 CORINTIOS 10 

Rurashcalla dioscunata adorajcunata sinchita cunashcacunami 

1Huauquicuna, ñucanchij yayacunaca tucuicuna p'uyu pacashca cashcata, mama 

cuchatapish tucuicuna ch'imbashcataca mana yachashca shina cachunca mana 

munanichu. 

2Moiseshuan tandalla cangapajca tucuicunami p'uyupi, mama cuchapipish 

bautizarircacuna. 

3Tucuicunami Dios cachashca micunallatataj micurcacuna. 

4Tucuicunami Dios cachashca ubyanallatataj ubyarcacuna. Dios cachashca 

paicunahuan puricuj rumimantami ubyarcacuna. Chai rumica Cristomi carca. 

5Ashtahuanpish paicunamanta chaupi yallica, Dios munashcataca mana 

rurarcacunachu. Chaimantami paicunaca shitashca pambapi huañurcacuna. 

6Tucui caicunaca ñucanchij ricushpa, paicuna ima mana allicunata munashca shina, 

ñucanchijpish ama munachunmi chashna tucurca. 

7Paicunamanta maijancuna shina, rurashcalla dioscunata ama adorajcuna caichijchu. 

Cashnami quillcashca tiyacun: “Tucuicunami micungapaj, ubyangapaj tiyarircacuna, 

pugllangapajpishmi jatarircacuna” ninmi. 

8Paicunamanta maijancuna shina ama huainayajcuna cashunchijchu. Chashnacunaca 

shuj punllallapimi, 23.000 huañurcacuna. 

9Paicunamanta maijancuna Jatun Diosta rimashca shinapish ama rimashunchij. 

Chashnacunaca culebracuna canishcami huañurcacuna. 

10Paicunamanta maijancuna shina ama huashalla rimajcuna caichijchu. 

Chashnacunataca tucuchijpaj maquimi huañuchirca. 

11Tucui caicunaca ñucanchij ricuchunmi chashna tucurca. Cai tucuri punllacunapi 

ñucanchij causacujcunata sinchita cunangapajmi, chashna quillcashca tiyacun. 

12Maijanpish sinchi cashcata yuyajca, ama urmangapajca alli ricurangui. 

13Shujtajcunata japij millai munaicunallatajmi cancunatapish japirca, ashtahuan 

yallica mana japircachu. Ashtahuanpish Diosca pajtachij cashcamantami, chai millai 

munaicunataca cancuna apai tucunallata saquinga. Paillatajmi chai millai munaimanta 

llujshichun mishachinga. 

14Chaimanta ñuca c'uyashcacuna, rurashcalla diosta adorajcunamanta caruyaichij. 



2171 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

15Cancunataca alli yuyaiyujcuna cajpimi rimani. Cancunallataj ñuca nishcataca alli 

yuyarichij. 

16Dios cushca copamanta pagui nishpaca ¿manachu Cristopaj yahuarmanta shujlla 

canchij? Tandata chaupishpaca ¿manachu Cristopaj cuerpomanta shujlla canchij? 

17Shujlla tanda cajpipish, ñucanchijca achcacuna cashpapish, tucuicuna chai 

tandallamantataj micushpaca, shujlla cuerpomi canchij. 

18Israelcuna ima shina ruraj cashcata ricuichij: Diosman cushpa rupachinapaj 

cushcacunata micujcunaca ¿manachu altarmanta japijcunahuan shujlla? 

19Caihuanca ¿imatataj nisha nini? ¿Rurashcalla diosca imallapish canchu, mana 

cashpaca rurashcalla dioscunaman rupachinapaj cushcaca imallapish canchu? 

20Diosta mana rijsijcunaca supaicunamanmi cuncuna, Diosmanca mana cuncunachu. 

Cancunataca supaicunahuan tandanacujcuna cachunca mana munanichu. 

21Mandaj Jesuspaj copamantapish, supaicunapaj copamantapish mana ubyai 

tucunguichijchu. Mandaj Jesuspaj mezamantapish, supaicunapaj mezamantapish 

mana micui tucunguichijchu. 

22¿Mandaj Jesús p'iñarishpa llaquichingacamatajchu chashna rurashun? ¿Ñucanchijca 

paita yalli poderyujchari canchij? 

Tucui imata rurashpapish Diosta jatunyachingapaj ruraichij 

23Tucui imatapish rurai tucunimi, ashtahuanpish chaica mana tucui allichu. Tucui 

imatapish rurai tucunimi, ashtahuanpish chaica mana tucui sinchiyachinchu. 

24Pipish quiquinpaj allipajllaca ama mashcachun, ashtahuanpish shujtajpaj allipaj 

mashcachun. 

25Aicha c'atupica yuyai mapayanata ama yuyashpa, ama imata tapushpa, tucui 

c'atushcata micunguichijlla. 

26Cai pachapish, chaipi tucui ima tiyajcunapish Jatun Diospajmi. 

27Maijan mana crij cancunata cayajpi rishpaca, cancunaman tucui ima carashcataca 

yuyai mapayanata ama yuyashpa, ama imata tapushpa micunguichijlla. 

28Ashtahuanpish cancunaman maijan: “Caica rurashcalla dioscunaman rupachinapaj 

cushcami carca” nijpica, ama micunguichijchu. Huillajmantapish, yuyai 

mapayanamantapish ama micunguichijchu. Cai pachapish, chaipi tucui imalla 

tiyajcunapish Jatun Diospajmi. 

29Caishujpaj yuyai mapayanamantami chashna nini, mana canmantachu chashna nini. 

Shujtajpaj yuyai chashna tucunallamantaca, ñuca imatapish rurai tucuipajtaca ¿ima 

nishpataj jarcashca casha? 

30Diosta pagui nishpami micurcani. ¿Imamantataj chashna pagui nishpa 

micushcamantaca, juchachishpa rimashca casha ningachari? 

31Micushpapish, ubyashpapish, tucui imata rurashpapish, Diosta jatunyachingapaj 

ruraichij. 

32Judiocunapajpish, mana judiocunapajpish, Diospaj tandanacushca crijcunapajpish 

ama ñitcana caichijchu. 

33Ñucapish chashnallatajmi tucui imapipish tucuicunata cushichini. Achcacuna 

quishpirishca cachunmi, mana ñucapajlla mashcashpa, ashtahuanpish paicunapaj 

allipaj mashcani. 

1 CORINTIOS 11 

1Cristota ñuca catij shinallataj, ñucata ricushpa catichij. 

Crij huarmicuna ima shina allichirinami 

2Huauquicuna, cancunaca tucui imapipish ñucata yuyaricushcamanta, ñuca 

yachachishcacunatapish chariracushcamantami cancunataca alli nini. 

3Ashtahuanpish caitami yachachun nini: Cristoca tucui c'aricunapaj umami, c'arica 

huarmipaj umami, Diosca Cristopaj umami. 

4Maijan c'aripish Diosta mañacushpa, mana cashpaca profetizacushpa, umata 

ch'ungurishpaca paipaj uma caj Cristotami pingachin. 

5Ashtahuanpish maijan huarmipish Diosta mañacushpa, mana cashpaca 

profetizacushpa, umata mana ch'ungurishpaca, paipaj uma caj cusatami pingachin. 

Chashna rurashpaca, ajchata lluchuta rutuchishca shinami. 

6Umata mana ch'ungurij huarmica, ajchata tucuita p'itichichun. P'itichinata, mana 

cashpaca lluchuta rutuchinata pinganachishpaca, umata ch'ungurichun. 

7C'arica, Diosman rijchaj, Dios sumaj cashcata ricuchij cashcamantami, umataca 

mana ch'ungurina. Ashtahuanpish huarmica, c'ari sumaj cashcata ricuchijmi. 

8C'arica mana huarmimantachu shamurca, ashtahuanpish huarmimi c'arimanta 

shamurca. 

9C'aritaca mana huarmipajchu, ashtahuanpish huarmitami c'aripaj rurashca carca. 

10Chaimantami huarmica, cusa mandaj cashcata ricuchij señalta paipaj umapi charina. 

Angelcunamantapishmi umata taparina. 

11Ashtahuanpish Mandaj Jesuspi cajcunapajca, c'aripish huarmita mana yallichu, 

huarmipish c'arita mana yallichu. 

12Ima shinami huarmica c'arimanta shamurca, chashnallatajmi c'aripish huarmimanta 

huacharin. Chashna cajpipish tucuimi Diosmanta shamun. 

13Cancunallataj yuyarichij: Huarmica, Diosta mañacushpa umata mana ch'ungurishca 

cashpaca ¿allichu ricuringa? 

14C'ari paipaj ajchata sunita huiñachijpica ¿manachu chashna rurashcallataj 

pingachicushcataca ricuchin? 

15Ashtahuanpish huarmipajca, paipaj ajcha sunita huiñachun saquinaca sumajmari. 

Ch'ungurinapaj randimi ajchataca curca. 

16Maijancuna caicunamanta rimanacusha nishpaca ñucanchijpish, Diospaj 

tandanacushca crijcunapish chashnaca mana ruraj cashcata yachachun. 

Mandaj Jesús huañushcata yuyarishpa micucunchij nishpa maipish cachun 
ruracushcata rimashcami 

17Caita cancunaman ashtahuan yachachishpa catishpaca allimi ruracunguichij mana ni 

tucunichu. Cancunaca allipaj tandanacunapaj randica, ashtahuan llaquipajmari 

tandanacunguichij. 

18Caitarajmi ricuchisha nini: Tandanacushca crijcuna tandanacushpaca, chaupirinacui 

tiyan nijtami uyani. Chashna canataca maitaca crinimi. 

19Cancunapurapi crijtaj cashca ricurinapajca, chaupirinacui tiyanallatajmi. 

20Chaimanta cancuna Mandaj Jesús huañushcata yuyarishpa micungapaj 

tandanacushcaca, ña mana chaipajchu. 

21Micushpaca quiquin micuita cada quiquinmi ñaupashpa micucunguichij. Chashna 

rurashpaca shujcunaca yaricaihuanmi, caishujcunaca machashcacunami. 

22Micungapaj, ubyangapajca ¿manachu huasiyujcuna canguichij? ¿Diospajlla 

tandanacushca, imata mana charijcunatachu yanganchishpa, pingachishun ninguichij? 

¿Imatataj cancunataca nisha? ¿Allimi canguichij nishachu? Chashna rurashcataca, 

allimi mana ni tucunichu. 

Mandaj Jesús huañushcata yuyarishpa micunata ima shina callarichishcata 
yuyachishcami 

(Mt 26:26-29; Mr 14:22-25; Lc 22:14-20) 

23Mandaj Jesusmanta ñuca chasquishcatami cancunamanpish yachachircani: Mandaj 

Jesusca, paita japichi tutallatajmi tandata japishpa, 

24Taita Diosta pagui nishpa, chaupishpaca: “Japichij, micuichij. Caica, cancunamanta 

chaupishca ñuca cuerpomi. Ñucata yuyarishpa, caitaca ruracunguichijlla” nircami. 

25Chashnallatajmi micushca q'uipa, copata japishpaca: “Cai copaca, mushuj ruranata 

ñuca yahuarpi callarishcata ricuchijmi. Caita mashna cutin rurashpaca, ñucata 

yuyarishpa ubyanguichij” nircami. 

26Chaimanta cancunaca, mashna cutin cai tandata micushpaca, cai copamanta 

ubyashpaca, Mandaj Jesús huañushcatami pai shamungacama huillacunguichij. 

Mandaj Jesús huañushcata yuyachij micunataca allichirishpami micuna nishcami 

27Chashna cajpica maijanpish mana alli shunguhuan Mandaj Jesuspaj cai tandata 

micushpa, cai copamanta ubyashpaca, Mandaj Jesuspaj cuerpomanta, yahuarmantaca 

juchachishcami canga. 

28Chaimanta tandata manaraj micushpa, copamanta manaraj ubyashpa, cancunallataj 

ima shina cashcata alli yuyarichij. 

29Maijanpish mana alli shunguhuan micujca, ubyajca, Mandaj Jesuspaj cuerpo cajta 

mana alli yuyarishcamantami, paipaj llaquipajllataj micun, ubyan. 

30Chaimantami cancunapurapica achca ungushcacuna, irquicuna tiyanguichij, 

achcacunapishmi huañushca. 

31Ñucanchijllataj ima shina cashcata ricurishca cashpaca, mana llaquichishca 

canchijmanchu. 

32Ashtahuanpish cai pachapaj cajcunahuan ama jatun llaquiman cachangapajmi, 

Mandaj Jesusca ñucanchijtaca llaquichishpa yachachin. 

33Chaimanta ñuca huauquicuna, micungapaj cancuna tandanacushpaca, caishuj 

chaishuj shuyanacuichij. 

34Chai tandanacui ama llaquipaj cachunca, maijanpish yaricachijca huasipi micuchun. 

Ima shujtajcunataca, ñuca shamushpami allichisha. 

1 CORINTIOS 12 

Diospajta ruraj cachun rurai tucunacunata cushcami 

1Huauquicuna, Diospajta rurachun cushca rurai tucunamantaca mana yachajcuna 

shina cachunca mana munanichu. 

2Diosta manaraj rijsijcuna cashpa, ima shina cashcataca yachanguichijmi. Cancunaca 

rurashcalla, upa dioscunapajman apajpimi chingarishca carcanguichij. 

3Chaimantami caitaca yachaj chayachini. Pipish Diospaj Espiritumanta rimashpaca: 

“¡Jesustaca imapish tucunman!” mana ningachu. Chashnallataj jucha illaj 

Espiritullamantami pipish: “¡Jesusca Mandajmi!” ni tucun. 

4Diospajta rurachun cushca rurai tucunaca ch'ican ch'icanmi tiyan, ashtahuanpish chai 

rurai tucunata cuj Espirituca shujllami. 

5Diospajta ruranacunaca ch'ican ch'icanmi tiyan, ashtahuanpish Mandaj Jesusca 

shujllami. 

6Ruraicunaca ch'ican ch'icanmi tiyan, ashtahuanpish tucuita tucuicunapi rurachij 

Diosca shujllami. 

7Ashtahuanpish Espíritu rurachishcacuna ricurichunmi, tucuicunapaj allipaj cada 

quiquinman cushca. 

8Diosca paipaj Espirituhuanmi shujmanca alli yachaihuan rimachun, caishujmanpish 

chai Espiritullahuantaj alli yuyaihuan rimachun cushca. 

9Shujtajmanca chai Espiritullahuantajmi crinata, caishujmanca chai 

Espiritullahuantajmi alliyachi tucunata cushca. 

10Shujtajmanca milagrocunata rurajta, caishujmanca profeciata, chaishujmanca ima 

espíritu rimachicushcata agllajta, caishujmanca ch'ican ch'ican rimaicunata rimajta, 

caishujmanca chai rimaicuna imata nisha nishcata huillaj cachunpishmi cushca. 

11Ashtahuanpish tucui cai ruraicunataca, shujlla Espiritullatajmi rurachicun. Cada 

quiquinmanmi, pai munashca shinallataj chaupin. 

12Cuerpoca shujlla cashpapish, achca miembrocunatami charin. Cuerpopaj 

miembrocunaca achcacuna cashpapish, tucuicunami chai cuerpopajlla, 

chashnallatajmi Cristopaj cuerpopish. 

13Shuj cuerpolla canapajmi tucuicuna shuj Espiritullapi bautizashca carcanchij. 

Judiocuna cajpi, griegocuna cajpi, amopajta ruraj cajpi, amopajta mana ruraj 

cajpipish, tucuicunamanmi chai Espiritullamantataj ubyachirca. 

14Cuerpoca mana shuj miembrollatachu charin, ashtahuanpish achca miembrocunami. 

15Chaquica: “Mana maqui cashcamantaca, mana cuerpopajchu cani” ningachari. 

Chashna nishpapish ¿manachu cuerpopajllataj? 

16Rinrinpish: “Mana ñahui cashcamantaca, mana cuerpopajchu cani” ningachari. 

Chashna nishpapish ¿manachu cuerpopajllataj? 

17Tucui cuerpo ñahui cajpica ¿rinrinca maipishi canman? Tucui cuerpo rinrin cajpica 

¿singaca maipishi canman? 

18Ashtahuanpish cunanca Diosmi cada miembrota cuerpopica, pai ima shina churasha 

nishcapi churashca. 

19Tucuicuna shuj miembrolla cajpica ¿maipishi cuerpoca canman? 

20Ashtahuanpish cuerpo shujlla cajpipish, miembrocunaca achcacunami. 

21Chaimanta ñahuica maquitaca: “Cantaca mana minishtinichu” mana ni tucunchu. 

Umapish chaquicunataca: “Cancunataca mana minishtinichu” mana ni tucunchu. 

22Shina cashpapish cuerpopaj miembrocunaca, imapaj mana caj shinacunami 

ashtahuan minishtirin. 

23Cuerpopi manapish alli nipaj miembrocunapirajmi, ashtahuan alli churarinchij. 

Ñucanchijpi caj manapish allichirinacunatarajmi, ashtahuan allichirinchij. 

24Ñucanchijpaj allipaj cajcunaca, ashtahuan allichishca canataca mana minishtinchu. 

Ashtahuanpish ñucanchij mana alli nishcacunataca, Diosmi ashtahuan alli nishpa 

churashca. 

25Cuerpopica ch'icanyarinacui ama tiyachun, tucui miembrocuna caishujmanta 

chaishujmanta yuyarinacuchunmi chashna allichishca. 

26Chaimantami shuj miembro llaqui tucujpica, tucuicuna paihuan llaquirin. 

Chashnallatajmi shuj miembrota alli nijpica, tucuicuna paihuan cushicun. 

27Cancunaca Cristopaj cuerpomi canguichij. Cada quiquin chai cuerpopaj 

miembrocunami canguichij. 

28Diosca, tandanacushca crijcunapica puntaca apostolcunata, chai q'uipaca 

profetacunata, ishquipaj q'uipaca yachachijcunata, chaipaj q'uipaca milagrocunata 

rurajcunata, chaipaj q'uipaca alliyachijcunata, ayudajcunata, mingashcata alli 

apajcunata, shujtaj rimaita rimai tucujcunatapishmi churarca. 

29¿Tucuicunachu apostolcuna? ¿Tucuicunachu profetacuna? ¿Tucuicunachu 

yachachijcuna? ¿Tucuicunachu milagrocunata rurancuna? 

30¿Tucuicunachu alliyachi tucuchun cushcata charincuna? ¿Tucuicunachu rimaicunata 

rimancuna? ¿Tucuicunachu chai rimaicuna imata nisha nishcata huillancuna? 

31Chashna cajpipish Dios cushca rurai tucunataca, ashtahuan allita munaichij. Cunan 

ñucaca, cancunamanca ashtahuan alli ñantami ricuchigrini. 

1 CORINTIOS 13 

C'uyaica tucuimanta yallimi 

1Gentecunapaj rimaicunapi, angelcunapaj rimaicunapi ñuca rimashpapish, c'uyaita 

mana charishpaca, fierro chilin nishca shina, platillo t'alaj nishca shinallami uyarini. 

2Dios huillachijpi huillaj canata charishpapish, pi mana yachashcacunata tucuita 

entendij cashpapish, tucuita yachaj cashpapish, urcucunata shujtajman churangapaj 

tucui shunguhuan crij cashpapish, c'uyaita mana charishpaca, imapish mana canichu. 

3Huajchacuna micuchun ñuca imalla charishcacunata tucuita chaupishpapish, ñuca 

cuerpota rupachichun cushpapish, c'uyaita mana charishpaca, imapish mana canichu. 

4C'uyaita charijca llaquita apajmi, alli shunguyujmi, c'uyaita charijca mana 

shujtajpajta munanchu, c'uyaita charijca mana jatun tucunchu, mana yanga atirinchu. 

5Maipish cachun mana imata ruranchu, mana paipajlla mashcanchu, mana yallitaj 

p'iñarijchu, llaquichijpipish mana yuyaipi charicunllachu. 

6Cashcata mana rurajpica mana cushicunchu, chaipaj randica imapish mana llulla 

cajpimi cushicun. 

7Tucui llaquita apanllami, tucuita crinllami, tucuita shuyanllami, tucuita 

ahuantanllami. 

8C'uyaica manataj tucuringachu. Ashtahuanpish Dios huillachijpi huillaj canaca 

tucuringami, shujtaj rimaita rimanapish mana tiyangachu, imata yachanapish 

tucuringami. 

9Cunanca ashallatami yachanchij, Dios ima nishcatapish ashallatami huillanchij. 

10Ashtahuanpish allitaj cana punlla chayajpica, chai asha ashallata yachanaca 

tucuringami. 

11Ñucaca huahuaraj cashpaca, huahua shinami rimarcani, huahua shinami yuyarcani, 

huahua shinami entendij carcani. Ashtahuanpish jatunyashpaca, huahua shina 

canataca saquircanimi. 

12Cunanca, amsalla espejopi shinallami chingajllata ricucunchij. Ashtahuanpish 

q'uipataca, ñahui ñahuimari ricushun. Cunanca ashallatami yachani. Dios ima shinami 

ñucata rijsin, shinallatajmi q'uipataca alli rijsisha. 

13Cunanca crinapish, shunguta churashca canapish, c'uyaipish mana tucuringachu. Cai 

quimsamanta ashtahuan yallica c'uyaimari. 

1 CORINTIOS 14 

Rimaicunapi rimanami 

1C'uyaj canata catichij, Diospajta rurachun cushca rurai tucunata munaichij. 

Tucuimanta yallica, Dios ima nishcata huillana yuyailla caichij. 

2Maijanpish rimaicunapi rimajca mana gentecunamanchu riman, ashtahuanpish 

Dioshuanmi riman. Pi mana yachashcacunata Espíritu rimachijpipish, pi mana 

entendinchu. 

3Ashtahuanpish Dios ima nishcata huillajca, sinchiyachingapaj, yuyachishpa 

rimangapaj, cushichingapajpishmi gencunamanca huillan. 

4Mana rijsishca rimaipi rimajca, paillatajmi sinchiyarin. Ashtahuanpish Dios ima 

nishcata huillajca, tandanacushca crijcunatami sinchiyachin. 

5Ñucaca, tucui cancuna shujtaj rimaicunata rimachun munaimanchari. Shujtaj 

rimaicunata rimaj canata yallica Dios huillachishcata huillanami ashtahuan alli. 

Shujtaj rimaicunata rimashca ima nisha nishcata huillaj tiyajpimi, tandanacushca 

crijcuna sinchiyanapajca Dios huillachishcata huillashca shinallataj. 

6Cunanca huauquicuna, cancunapajman ñuca rishpaca, Dios imata ricuchishcahuan, 

alli yachashcahuan, Dios imata huillachishcahuan, alli yachachinahuan mana 

yachachishpa, rimaicunallapi rimajpica ¿imatataj japinguichigari? 

7Shinallataj ima tocanacuna uyarijpipish, flautaca flauta shina, arpaca arpa shina mana 

uyarijpica ¿ima shinataj flautapi tocacushcata, mana cashpaca arpapi tocacushcataca 

yachangacunari? 

8Macanacuiman rinataj shina tono trompetapi mana uyarijpica ¿pitaj 

macanacunapajca allichiringari? 

9Cancuna rimashpapish, entendinalla shimipi mana rimajpica, ¿ima shinataj imata 

nicushcataca entendingacuna? Chaica huairapi rimarishca shinallami canman. 

10Cai pachapica, tucui laya rimaicunatajmari tiyan. Chaicunamantaca, shujllapish ima 

nisha nishca illajlla mana canchu. 

11Ashtahuanpish chai shimicuna ima nisha nishcata ñuca mana yachaj cajpica, chaita 

rimacujpajca shujtaj llajtamanta caj shinami ñucaca caiman. Chaita rimajpish 

ñucapajca, shujtaj llajtamanta caj shinallatajmi canman. 

12Diospajta rurachun cushca rurai tucunata ñaqui munanguichij. Chashna munashpaca 

tandanacushca crijcunata sinchiyanapaj caj rurai tucunata yallitaj munaichij. 

13Chashna cashcamanta maijanpish mana rijsishca rimaipi rimajca, chai imata nisha 

nishcata huillai tucungapajca Diosta mañachun. 

14Mana rijsishca rimaipi ñuca mañajpica, ñuca espiritullami mañan. Ashtahuanpish 

ñuca yuyaica chushajllami saquirin. 

15Shinashpaca ¿imatataj rurana cani? Espiritupi mañashpapish, entendishpami 

mañasha. Espiritupi cantashpapish, entendishpami cantasha. 

16Espiritullapi Diosta alli nijpica, manaraj yachajca can ima nishcata mana 

yachashcamantaca, Diosta can pagui nijpipish ¿ima shinataj “Chashna cachun” 

ningari? 

17Canca sumajtami Diosta pagui ninguitaj, ashtahuanpish caishujca mana 

sinchiyanchu. 

18Ñucaca rimaicunapica tucui cancunata yallimi rimani. Chaimantami Diostaca pagui 

nini. 

19Ñucaca tandanacushca crijcunahuan cashpa chunga huaranga shimicunata shujtaj 

rimaipi rimanapaj randica, shujtajcunata yachachingapajca pichca shimicunallatami 

alli yuyarishpa rimasha nini. 

20Huauquicuna, yuyanapajca ama huahuacuna shina caichijchu, ashtahuanpish 

yuyajcuna shina yuyaichij. Ima mana allipajca, huahuacuna shina caichij. 

21Mandashcapica, cashnami quillcashca tiyacun: “Cai llajtapi causajcunataca shujtaj 

rimaita rimajcunahuan, caru llajtamanta shamujcunahuanmi rimasha. Chashna 

rimajpipish, ñucataca manataj uyangacunachu ninmi Jatun Diosca”. 

22Rimaicunapi rimanaca crijcunapajca mana ima ricuchina canchu, chaica mana 

crijcunapajllami. Ashtahuanpish Dios ima nishcata huillanaca, mana crijcunapajca 

mana canchu, crijcunapajllami. 

23Crijcuna tandanacunapi tandanacushpa, tucuicuna rimaicunapi rimacujpi, manaraj 

yachajcuna, mana cashpaca mana crijcuna yaicushpaca ¿manachu lococunamari 

canguichij ningacuna? 

24Shinallataj tucuicuna Dios ima nishcata huillacujpi maijan mana crij, mana cashpaca 

manaraj yachajpish yaicushpa, tucuicuna imalla huillajta uyashpaca, pai juchayuj 

cashcatami yuyaringa. 

25Paipaj shungupi ima pacalla cashcacunami ricuringa. Chaipimi pambaman tupajta 

cumurishpa, Diosca cancunapurapitajmari cashca nishpa Diosta adoranga. 

26Shina cajpica huauquicuna, ¿imatataj nishun? Cancuna tandanacushcapica, cada 

quiquinmi Salmota, yachachinata, rimaipi rimanata, Dios ricuchishcata huillanata, 

imata nisha nishcata huillanata charinguichij. Chai tucuicunataca sinchiyangapaj 

ruraichij. 

27Mana rijsishca rimaipi maijan rimashpaca, ishqui cashpa, quimsa cashpapish 

chaicunalla shuyanacushpa rimachun. Shujca ima nisha nishcata huillachun. 

28Ima nishcata huillaj mana tiyajpica, crijcuna tandanacushcapica upalla cachun, 

paipajlla Diospajlla rimachun. 

29Chashnallataj profetacunapish ishqui cashpa, quimsa cashpapish chaicunalla 

rimachun. Caishujcunaca paicuna ima nishca alli cashcata, mana alli cashcata 

ricujcuna cachun. 

30Maijan chaipi tiyacujman Dios imata ricuchishcata huillasha nijpica, caishuj 

rimacujca upallachun. 

31Dios ima nishcata huillajcunaca tucuicunami shuj shujlla huillana canguichij. 

Chashna huillajpimi, tucuicunallatataj yachachishca tucuicunallatataj yuyachishpa 

cunashca cangacuna. 

32Profetacunapaj espiritucunaca, profetacunataca cazunmi. 

33Diosca mana muspachij Dioschu, ashtahuanpish sumaj causaita cujmi. Jucha illajlla 

tandanacushca crijcunapi maipi cashpapish caj shinallataj, 

34cancunapaj huarmicunaca tandanacuicunapica, mana rimana cashcamanta upalla 

cachun. Ashtahuanpish cazuj cachun, Mandashcapipish chashnallatajmi nin. 

35Imata yachasha nishpaca, paicunapaj cusacunata huasipi tapuchun. Tandanacuipi 

huarmicuna rimanaca mana alli ricurinchu. 

36¿Diospaj Shimica cancunamantachari callarirca, cancunapajllamanchari chayarca? 

37Maijanpish profetami cani nij cashpapish, mana cashpaca Taita Diospaj Espíritu 

yuyaita cujpi huillajmi cani nij cashpapish, cancunaman ñuca quillcashcacunaca, 

Mandaj Jesús mandashcacuna cashcata yachachun. 

38Maijanpish mana chaichu nijtaca, paitapish mana chasquishcami canga. 

39Chashna cajpica huauquicuna, Dios ima nishcata huillana yuyailla caichij, 

rimaicunapi rimajtaca ama jarcaichijchu. 

40Ashtahuanpish tucui imatapish rurana cashca shina allita ruraichij, ama maipish 

cachun ruraichijchu. 

1 CORINTIOS 15 

1Cunanca huauquicuna, cancunaman alli huillaita ñuca huillashcatami yuyachisha 

nini. Chai huillashcataca chasquircanguichijmi. Chai huillashcapi nishca shinami 

sinchita caticunguichij. 



2180 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

2Chai ñuca huillashcata crishcataj cashpaca, ña quishpichishcami canguichij. Chai 

huillashcacunapimi catiranguichij. 

3Ima shina chasquishca shinallatajmi, cancunamanca chaitaraj yachachircani: 

Cristoca, Quillcachishcacunapi nishca shinallataj ñucanchij juchacunamantami 

huañurca. 

4Quillcachishcacunapi nishca shinallatajmi pambashca carca, quimsa punllapica 

causarircami. 

5Causarishpaca Cefasmanrajmi ricurirca, chai q'uipaca chunga ishquicunamanmi 

ricurirca. 

6Chai q'uipaca tandanacushca 500 yalli huauquicunamanmi shuj ricuripi ricurirca. 

Chaicunamantaca achcacunami causacunraj, maijancunaca ña huañushcacunami. 

7Chai q'uipaca Jacoboman, chai q'uipaca tucui apostolcunamanpishmi ricurirca. 

8Tucuicunaman ricurishca q'uipaca, shullurishca shina ñucamanmi ricurirca. 

9Diospaj tandanacushca crijcunata catirashpa llaquichij cashcamantaca, caishuj 

apostolcunapaj q'uipallami cani. Apóstol nishcapish mana caipajmi cani. 

10Ashtahuanpish Diospaj mana c'uyaipaj c'uyaimantaca ima shinami cani, chaimi 

cani. Diospaj mana c'uyaipajta c'uyaica, ñucapajca mana yanga cashcachu. 

Ashtahuanpish ñucaca, tucui caishujcunata yallimi trabajashcani. Chaitaca mana 

ñucallatajchu, ashtahuanpish Diospaj mana c'uyaipajta c'uyai ñucahuan cashpami 

chashna rurachishca. 

11Ñuca cashpa, caishujcuna cashpapish, chaillatatajmi huillacunchij, chaillatatajmi 

crircanguichij. 

12Cristoca huañushcacunapaj chaupimantami causarirca nishpa huillacujpipish ¿ima 

nishpataj cancunapurapi maijancunaca huañushcacuna causarinaca mana tiyanchu 

nincuna? 

13Huañushcacuna causarina mana tiyajpica, Cristopish mana causarinmanchu carca. 

14Cristo mana causarishca cajpica, ñucanchij huillashcapish yangallami, cancuna 

crishcapish yangallami canman. 

15Diosca Cristotami causachirca nishpa huillashcamantaca, Diosmanta llullashpa 

huillajcunami canchijman. Paita mana causachishca cajpica, huañushcacunaca 

manatajmari causarinmanchu. 

16Huañushcacuna mana causarina cajpica, Cristopish mana causarinmanchu carca. 

17Cristo mana causarishca cajpica, cancuna crishcapish yangallami: Cancunaca 

juchacunapirajmi canguichijman. 

18Shina cajpica Cristopi huañushcacunapish chingarishcacunallatajmi canman. 

19Ñucanchijca cai causaipajlla Cristopi shuyacushpaca, tucui gentecuna 

llaquinachinami canchijman. 

20Ashtahuanpish cunanca, huañushcacunapaj chaupimanta Cristoca causarishcami. 

Paica huañushcacuna causarinata ricuchishpa punta causarijmi. 

21Ima shinami shuj runallamanta huañuica cai pachaman yaicurca, chashnallatajmi 

huañushcacunapaj chaupimanta causarinapish shuj runallamanta tiyan. 

22Ima shinami Adanmantaca tucuicuna huañun, chashnallatajmi Cristopi cajcunaca 

tucuicuna causachishca canga. 

23Ashtahuanpish tucuicunami paicuna causarina cashcapica huashan huashan 

causaringa: Cristomi puntaca causarirca. Chai q'uipaca Cristopaj cajcunami pai 

shamuipica chashna causaringacuna. 

24Cristoca tucui paita p'iñaj mandajcunata, tucui poderyujcunata chingachishpami, pai 

mandacushcataca Dios Yayaman cunga. Chai q'uipaca tucurimi canga. 

25Tucui paita p'iñajcunata paipaj chaqui sarunapi churangacamami, paillataj 

mandacungalla. 

26Tucui p'iñajcunapaj q'uipa chingachishca canapaj p'iñajca, huañuimi. 

27Diosca tucui ima tiyajtami paipaj chaqui sarunapi churarca. Tucui ima tiyajta paipaj 

chaqui sarunapi churarca nishpaca, paipaj chaqui sarunapi churaj Diostapish 

cazuchicun mana nisha ninchu. 

28Tucui ima tiyajta Cristopaj ucupi churashca q'uipaca, tucuita churaj Diospaj 

ñaupajpica paipaj Churillatajmi cumuringa. Chashnami Diosca tucuipi, tucuicunata 

mandanga. 

29Huañushcacuna causarina manataj tiyajpica, huañushcacunapaj randi 

bautizarijcunaca ¿imatataj rurangacuna? Huañushcacunapaj randica ¿imapajtaj 

bautizarincunamanri? 

30¿Ima nishpataj ñucanchijca, pipish maipipish huañuchina manchailla canchij? 

31Huauquicuna, punllantami pipish huañuchinalla puricuni. Cancuna ñucanchijta 

Mandaj Jesucristota crij cajpi cushicushpami chashna caitaca nicuni. 

32Éfeso pueblopi p'iña animalcunahuan jatun tucungapajlla macanacushca cashpaca 

¿ima allitataj japishari? Huañushcacuna mana causarina cajpica: “Micushunchij, 

ubyashunchij, cayaca huañushunmi” nimanmari. 

33Ama umarichijchu. “Mana alli parlocunaca, alli causaitami llaquichin”. 

34Alli yuyaihuan chapaichij, ama juchallichijchu. Cancunamanta maijancunaca Diosta 

mana rijsinguichijchu. Cancuna pingarichunmi chashnaca nini. 

35Ashtahuanpish maijanca: “Huañushcacunaca ¿ima shinashi causaringa? ¿Ima 

cuerpohuanshi jataringa?” nishpa tapungachari. 

36Upa, can tarpushcaca manaraj huañushpaca mana causaiman tigranchu. 

37Imata tarpushpapish, ña huiñashcataca mana tarpunguichu. Muyullatami trigota 

cashpa, ima shujtajta cashpapish tarpungui. 

38Diosca pai munashca yuratami huiñachin. Ima muyuta cashpapish, chaitatajmi 

yurayachin. 

39Tucui aichacunaca mana chai shinallatajchu. Gentecunapaj aichaca shuj shinami, 

animalcunapaj aichaca shujtajmi, chalhuacunapaj aichapish ch'icanmi, alasyujcunapaj 

aichapish ch'icanmi. 

40Jahua pachapaj cuerpocunapish, cai pachapaj cuerpocunapish tiyanmi. 

Ashtahuanpish jahua pachapaj cuerpocunaca shujtaj shina sumajmi, cai pachapaj 

cuerpocunapish shujtaj shina sumajmi. 

41Intica shuj shinami achijyachin, lunapish shujtaj shinami achijyachin, 

luzerocunapish shujtaj shinami achijyachin. Shuj luzeroca, caishuj luzeromanta 

ch'icanmi achijyachin. 

42Huañushcacuna causarinapish chashnallatajmi. Ismujllata tarpujpica, mana ismujmi 

causaringa. 

43Millananata tarpujpica, sumajmari causaringa. Irquiyashcata tarpujpica, imatapish 

rurai tucujmari causaringa. 

44Huañujlla cuerpota tarpujpica, Diospajlla cuerpomi causaringa. Huañujlla 

cuerpopish tiyanmi, Diospajlla cuerpopish tiyanmi. 

45Cashnapishmi quillcashca tiyacun: “Punta rurashca Adán runaca, causaj 

almayujmari” ninmi. Q'uipa Adanca, causaita cuj Espiritumari. 

46Ashtahuanpish Diosmanta cajca mana puntachu, aichayujmi puntaca, chai q'uipami 

Diosmanta cajca. 

47Punta runaca allpamantami carca, allpallatajmi. Q'uipa runaca jahua pachamantami, 

paica Mandaj Jesusmi. 

48Allpamanta caj shinallatajmi allpapaj cajcunapish, jahua pachamanta caj 

shinallatajmi jahua pachapaj cajcunapish. 

49Ima shinami allpamanta cajman rijchaj shamurcanchij, chashnallatajmi jahua 

pachamanta cajman rijchaj ricurishun. 

50Ashtahuanpish caitami nisha nini, huauquicuna: Aichapish, yahuarpish Dios 

mandanapica, ima japinata mana charingachu. Imapish ismujca, mana ismujpica ima 

japinata mana charingachu. 

51Cancunamanca pi mana yachashcatami huillasha nini: Mana tucuicuna 

huañushunchu, ashtahuanpish tucuicunami shujtajyachishca cashun. 

52Tucuri trompeta uyarijpica, ñahui quimllai shinallapimi shujtajyachishca cashun. 

Trompetapi tocajpica huañushcacunaca, mana ismuj cuerpohuanmi causachishca 

cangacuna. Ñucanchijpish shujtajyachishcami cashun. 

53Cai ismuj aichaca mana ismujta churarinatajmi, cai huañujlla aichaca mana huañujta 

churarinatajmi. 

54Cai ismuj aichaca mana ismujta churarijpi, shinallataj cai huañujlla aichaca mana 

huañujta churarijpimi, cashna quillcashca tiyacuj shimica pajtanga: “Mishajmi 

huañuitaca tucuchishca. 

55Huañui, ¿maipitaj cambaj tujsishpa huañuchinaca? Pambana jutcu ¿maipitaj can 

cushicunaca?” 

56Huañuchijpaj tujsinaca juchami, juchaca Mandashcahuan tucushpami llaquichin. 

57Ashtahuanpish ñucanchijta Mandaj Jesucristomanta mishanata cushcamantami, 

Taita Diostaca pagui nina canchij. 

58Chashna cajpica ñuca c'uyashca huauquicuna, Mandaj Jesuspajta ruranapi 

huiñashpa, sinchiyashpa, pi mana cuyuchipaj catiraichij. Cancuna Mandaj Jesuspi 

shujlla tucushpa paipajta trabajashca mana yanga cashcataca yachanguichijmi. 

1 CORINTIOS 16 

Jucha illajcunaman cunapaj ofrendami 

1Jucha illajcunaman ofrendata cachangapajca, Galaciapi tandanacushca crijcunata 

ñuca mandashca shinallataj cancunapish ruraichij. 

2Ñuca chayajpi ofrendata ama tandana tucuchunca, cada quiquin ima shina japishca 

shinallataj, cada semana callari punllapi ch'icanchishpa huaquichichij. 

3Ñuca chayashpami, cancuna maijanllata agllashca cajpica, quillcata rurashpa cancuna 

cushcataca, Jerusalenpi saquigrichun paicunata cachasha. 

4Ñucapish rinataj cajpica, paicunahuan rishallami. 

Pabloca maillaman rinata yuyarishcami 

5Macedoniata pasashpaca, cancunata ricunaman shamushami. (Macedoniatatajmi 

pasana cani). 

6Shamushpaca, cancunahuanmi saquiripaj yuyachini. Maiman rina cashcamanca, 

cancuna ayudashpa cachachunmi, tamya quillacuna pasangacama chaipi saquiripaj 

cani. 

7Cunanca ricushpalla mana pasasha ninichu. Mandaj Jesús munajpica, asha 

punllacunallatapish cancunahuanmi casha nini. 

8Efesopimi Pentecostescama saquirisha. 

9Achcacuna ñucata p'iñajpipish, shuj jatun pungumi ñucapajca pascarishca, chaica 

allimari. 

10Timoteo chayajpica, cancunahuan cashpa ama manchaihuan cachun ricupanguichij. 

Paipish Mandaj Jesuspajta ñuca shinallataj rurajmi. 

11Chaimanta paitaca, pajta pipish yanganchinguichijman. Ashtahuanpish ñucapajman 

shamuchun, ayudashpa sumajta cachanguichij. Shujtaj huauquicunandijmi shuyacuni. 

12Huauquicunahuan cancunapajman richunmi, huauqui Apolostaca achcata rogarcani. 

Ashtahuanpish cunanca manataj rina munaita charircachu. Q'uipata rina cajpica 

ringallami. 

Tucuchinapaj allilla canguichij nishcami 

13Chaparaichij, crishcapi sinchi caichij. C'ari c'ari sinchicuna caichij. 

14Tucui imata rurashpapish, c'uyaihuan ruraichij. 

15Huauquicuna, Acaya llajtapi Estefanaspaj familiacuna punta crijcuna cashcata, 

paicunaca jucha illajcunapajta ruranapaj curishca cashcatapish ña yachanguichijmi. 

16Paicuna shina rurajcunata, shinallataj tucui ayudajcunata, trabajajcunatapish 

cazupanguichij nipanimi. 

17Ñucaca Estéfanas, Fortunato, Acaico huauquicuna shamushcamantami yallitaj 

cushicuni. Paicunami cancuna carupi cashpa mana rurai tucushcataca ruracuncuna. 

18Paicunami ñuca espirituta, cancunapaj espiritutapish cushichircacuna. 

Chashnacunamanca, paicuna japina cashcataca cupanguichij. 

19Asiapi tandanacushca crijcunami cancunataca alli cashca cachun nincuna. 

Aquilapish, Priscilapish, paicunapaj huasipi tandanacushca crijcunapish cancunataca, 

Mandaj Jesuspaj shutipimi achca alli cashca cachun nincuna. 

20Cancunataca tucui huauquicunami alli cashca cachun nincuna. Caishuj chaishuj 

jucha illaj muchahuan alli cashca cachun ninacuichij. 

21Pablomi cai alli cashca cachun nishcataca, ñuca maquihuantaj quillcani. 

22Mandaj Jesucristota maijanpish mana c'uyajca, llaquichinapaj cachun. ¡Mandaj 

Jesusca shamugrinmi! 

23Mandaj Jesucristopaj mana c'uyaipajta c'uyaj canaca cancunahuan cachun. 

24Cristo Jesuspi ñuca c'uyaica cancunahuan cachun. Chashna cachun. 

2 CORINTIOS 

2 CORINTIOS 1 

Allillachu canguichij nishcami 

1Dios munashcamanta Jesucristopaj apóstol Pablomi cani. Huauqui Timoteondijmi, 

Corintopi caj Diospaj tandanacushca crijcunaman quillcanchij. Acaya llajtapi caj 

jucha illajcunamaca tucuicunamanmi quillcanchij. 

2Ñucanchij Dios Yayapaj, Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cashca cachun ninchijmi. 

Llaquicunahuan Pablo cashcami 

3Ñucanchijta Mandaj Jesucristopaj Dios Yayataca, alli nishca cachun. Paica llaquij 

Yayami, tucuipi cushichij Diosmi. 

4Paimi tucui ñucanchij llaquicunapipish cushichin. Shujtajcuna ima llaquipi cajpipish, 

Dios ñucanchijta cushichishca shinallataj cushichichunmi, ñucanchijtaca chashna 

cushichin. 

5Cristo yallitaj llaquicunata apashca shinallatajmi, ñucanchijpish apacunchij. Pai 

Cristollamantatajmi ñucanchij yallitaj cushicunapish shamun. 

6Ashtahuanpish, cancuna cushichishca, quishpichishca cachunmi llaquichishcacuna 

canchij. Shinallataj cancuna cushichishca, quishpichishca cachunmi Diosca 

ñucanchijtaca cushichin. Chaimi cancunapish ñucanchij shinallataj llaquihuan 

cashpaca apai tucunguichij. 

7Ñucanchij shinallataj cancunamanta llaquicunahuan cajpica, ñucanchijta shinallataj 

cushichishca cana yuyailla cana cashcataca allimi yachanchij. 

8Huauquicuna, Asiapi ñucanchijta jahuanpi jahuanpi llaquicuna japishcataca, 

yachachunmi munani. Chaipica yallitaj mana apaipaj llaquicunahuanmi carcanchij. 

Chaimantami ña mana causanchijchu yuyarcanchij. 

9Ashtahuanpish huañunatajmi nishca canatami ñucanchijpica yuyarcanchij. 

Ñucanchijllapitaj ama yuyaita churashpa, ashtahuanpish huañushcacunata causachij 

Diospi yuyaita churachunmi chashna tucurca. 

10Chai Diosmi quishpichirca, cunanpish quishpichicunmi, chashnallataj huañunami 

nishca llaquimantapish quishpichicungallami. 

11Cunanpish ñucanchijmanta Diosta mañapanguichij ninchijmi. Achcacuna 

mañashcamanta, Dios ñucanchijman rurai tucunata cushcamantaca, achcacunallatajmi 

Diostaca pagui ningacuna. 

Pablo imamanta Corintoman mana rishcami 

12Ñucanchijca cai pachapi Dios cushca mapa illaj, mana nij tucushcalla causaita 

cancunahuan causashcamantami cushicunchij: Chaica mana runacunapaj 

yachaimantachu, ashtahuanpish Diospaj mana c'uyaipajta c'uyaihuanmi chashna 

causarcanchij. Chaitaca ñucanchij ucu yuyaipimi huillacun. 

13Cancuna mana rezai tucuipaj, mana entendi tucuipajtaca mana quillcanchijchu. 

Ashtahuanpish tucuita entendishca cachunmi munani. 

14Mandaj Jesús shamui punllapi, ñucanchijca cancunapi, cancunaca ñucanchijpi 

cushicuna cashcataca, ñami ashata yachacurcanchij. 

15Chai yuyailla cashpami, cai cutinpica ricushpapish tigracushpapish ishqui cutin 

cushichingapaj cancunapajmanraj shamusha nicurcani. 

16Chaimantaca Macedoniamanmi pasasha yuyacuni. Macedoniamanta cutin 

cancunapajman ñuca tigramujpimi, Judeaman rinapaj cancuna ayudashcahuan rinata 

yuyacuni. 

17Ñuca caita yuyarishpaca ¿jahua jahua yuyarishpachu rurarcani? Mana cashpaca, 

chashna ruranata yuyarishpaca ¿aichallamantachu ñucapi “aripish, manapish 

tiyachun” nishpa yuyarcani?. 

18Ashtahuanpish Diosca pajtachijmi, chaimanta ñucanchijpish “chashnachu canga, 

manachu chashna canga” nishpaca mana huillashcanchijchu. 

19Ñucapish, Silvanopish, Timoteopish Diospaj Churi Jesucristomanta cancunapurapi 

huillashpaca, “chashnachu canga, manachu chashna canga” nishpaca mana 

huillarcanchijchu. Ashtahuanpish paipica tucui chaicunaca “chashnatajmi”. 

20Chaimantami Diosca tucui pai cusha nishcacunataca, Jesucristopi pajtachin. 

Chashna cajpimi ñucanchijca, Diosta jatunyachishpaca, Jesucristomanta “Chashna 

cachun” ninchij. 

21Diosmi ñucanchijtapish, cancunatapish, Jesucristopi shujllata rurarca. Diosca paipaj 

Espirituta churashpami, 

22paipajta rurashpa sellarca. Japina cashcata ricuchij cachunmi, ñucanchij shungupi 

paipaj Espirituta churarca. 

23Cancunata llaquishpa Corintoman manaraj shamushcataca, ñuca shunguta rijsij 

Diosllataj yachanmi. Yangamanta cashna niricushpaca, ñucami imapish tucusha. 

24Cashna chashna crishpami catina canguichij nishpaca, mana mandanchijchu 

ashtahuan cushicuchun nishpallami, chashnaca ninchij. Cancunaca crishcamantami 

sinchicuna canguichij. 

2 CORINTIOS 2 

1Chaimanta ama llaquirinacungapaj nishpami, cutin cancunapajman mana shamunata 

yuyarircani. 

2Cancunahuan ñuca llaquirinacujpica, ¿pitaj ñucataca cushichingari? Ñucahuan 

llaquirinacushcacunallatajmari ñucataca cushichingacuna. 

3Chaimanta ña quillcashca shinallatajmi quillcarcani. Cushicuna cashcacunallahuantaj 

llaquirinacui ama tiyachun nishpami, mana shamurcani. Ñuca cushijlla cajpica, tucui 

cancunapish cushijlla cana cashcataca allimi yacharcani. 

4Shungupi achca llaquihuan cashpami, achca huiqui ñahui cancunamanca 

quillcarcani. Mana llaquichingapajchu, ashtahuanpish ñuca cancunata jatunta 

c'uyashcata yachachunmi chashna quillcarcani. 

Mana allita rurajta Pablo perdonashcami 

5Maijanpish ñucata llaquichishpaca, mana ñucallatachu llaquichishca, ashtahuanpish 

shuj yuyaipica (cancunata ama yalli llaquichingapajmi cashnalla nini) tucui 

cancunatapishmi llaquichishca. 

6Chai mana allita rurajtaca, taucacuna sinchita rimacushcaca, ña chailla cachun. 

7Ashtahuanpish yallitaj llaquihuan ama tucuricuchun paitaca perdonashpa 

cushichinami canguichij. 

8Chaimantami cancuna cutin paita c'uyashcata ricuchipaichij nini. 

9Ñuca tucui ima nishcata cazuj cashcata, mana cazuj cashcatapish ricungapajmi 

sarunca chashna quillcarcani. 

10Maijanta cancuna perdonajpica, ñucapish perdonarcanimi. Imata perdonana tiyashca 

cajpica, cancunapaj allipajmi Cristo ricucujpi ña perdonarcani. 

11Satanasca, ñucanchijmanta imata ama cushicuchunmi perdonarcani. Paica ima 

shinapish millaita ruranata yachaj cashcataca yachanchijmi. 

Troaspimi Pabloca llaquilla cashca 

12Troas pueblopi Cristomanta alli huillaita huillangapaj chayajpica, Mandaj Jesusmi 

punguta pascarca. 

13Shina cajpipish ñuca huauqui Titota mana japishpaca, ñuca espiritupica llaquillami 

carcani. Chaimantami chaipi cajcunata, cayacama nishpaca Macedoniaman rircanilla. 

Cristohuan mishajcunami canchij 

14Paipaj mishquiman ashnajlla yachaitaca tucuipi huillachunmi, ñucanchijtaca tucui 

imapipish mishachishpa pushacunlla. Chaimantami Diostaca pagui nicunchij. 

15Quishpichishcacunapurapipish, chingarinaman ricujcunapurapipish Cristomantami 

Diospajca mishquiman ashnajlla canchij. 

16Chingarinaman ricujcunataca chai ashnaica huañuiman chayachijmi, ashtahuanpish 

quishpichishcacunataca causaiman chayachijmi. Chashna cajpica ¿pitaj chai shinaca 

rurai tucungari? 

17Ñucanchijca, mana shujtaj achcacuna shina imata japingaraiculla chagrushpa 

Diospaj Shimita huillajcunachu canchij. Ashtahuanpish Dios cachashca cashpami 

mana nij tucushpalla Cristohuanca Diospaj ñaupajpi huillacunchij. 

2 CORINTIOS 3 

Mushuj ruranata ari nishcapi rurajcunami canchij 

1Ñucanchijllatajchari ¿allimi canchij ninata callaricunchij? Mana cashpaca 

shujtajcuna shinachu ¿allimi nishca quillcata cancunaman ricuchina canchij? mana 

cashpaca ñucanchijta ¿allicunami nishca quillcatachu cancunata mañashcanchij? 

2Cancunamari ñucanchij ima shina cashcata ricuchij quillcacunaca canguichij. Tucui 

gentecuna rijsishca, rezashca ñucanchij shungupi quillcashca quillcacunamari 

canguichij. 

3Cancunaca Cristo quillcashca, ricunalla quillcami canguichij. Ñucanchijmi chaitaca 

cancunaman curcanchij. Cancunaca mana tintahuan quillcashcachu canguichij, 

ashtahuanpish causaj Diospaj Espirituhuanmi quillcashca canguichij. Shinallataj mana 

tablajlla rumipi quillcashcachu, ashtahuanpish tablajlla aicha shungupimi quillcashca 

canguichij. 

4Chaitaca Cristomantami Diospaj ñaupajpica, chashnataj cashcata yachanchij. 

5Mana ñucanchijllamantataj imatapish rurangapaj yachashca canchijchu. 

Ashtahuanpish ñucanchij imatapish rurai tucunaca Diosmantami shamun. 

6Mushuj ruranata ari nishcapi ruraj cachunpish, paillatajmi yachachirca. Chaica mana 

quillcashcamantachu, ashtahuanpish Diospaj Espiritumantami. Quillcashpa 

mandashcaca huañuchijmi, ashtahuanpish Diospaj Espirituca causaita cujmi. 

7Tablajlla rumicunapi quillcashca huañuchij mandashcacunapish, achij nicuj sumajmi 

carca. Moisespaj ñahuipish achij nicuj cajpimi, israelcunaca paipaj ñahuitaca mana 

ricui tucurcacuna. Chai achij nicujca chingarijllami carca. 

8Espíritu rurachicunca ¿manachu chaitapish yalli achij nicuj sumaj canga? 

9Jatun llaquiman cachaj mandashcapish achij nicuj sumaj cashca cajpica, Dios 

justificanata huillanacarin ashtahuan sumajmari. 

10Chai mandashcaca sumaj cashca cashpapish, cunan cai ashtahuan sumaj 

huillanahuan ch'imbapurajpica, imapish mana canchu. 

11Chai chingarijlla mandashcapish achij nicuj sumaj ricurishca cajpica, manataj 

chingarij huillanacarin ashtahuan achij nicuj sumajmari. 

12Chaimantami chashnataj cana cashcataca, tucui shunguhuan ñahui ñahui huillanchij. 

13Ñucanchijca, mana Moisés shina ñahuita linsohuan taparinchijchu. Chai tucurijlla 

achij nicuj chingaricujta israelcuna ama ricurachunmi, Moisesca taparij carca. 

14Ashtahuanpish paicunaca imamanta chashna tucucushcataca mana 

entendircacunachu. Cunan punllacunapish chashnallatajmi tucuncuna. Ñaupaman 

Quillcachishcata rezashpapish, chai linsohuan tapashca shina cashpami mana 

entendincuna. Chaitaca Cristollami anchuchin. 

15Moisés quillcashcacunata paicuna rezajpica, cunan punllacunacamami chai linsoca, 

paicunapaj shungupica jarcacunraj. 

16Shina cajpipish Mandaj Jesusman maijan cutirijpica, chai linsoca anchuchishcami 

canga. 

17Mandaj Jesusca Espiritumi. Mandaj Jesuspaj Espíritu maipi canpica, ña 

cacharichishcami. 

18Chaimi tucui ñucanchijca, ña mana ñahuita tapashca shina ricushpa, Mandaj Jesús 

sumaj cashcataca, espejo shina ricuchicunchij. Mandaj Jesuspaj Espiritullatajmi 

ñucanchijtaca, pai sumaj caj shina tucungacama ashtahuan ashtahuan 

shujtajyachicunlla. 

2 CORINTIOS 4 

1Chaimantami cai ruranataca, Dios ñucanchijta llaquishpa cushcata 

chasquishcamantaca mana shaicurinchij. 

2Ashtahuanpish tucui ima pacalla pinganayaj ruranataca saquircanchijmi. Mana 

umashpa purishpami, Diospaj Shimitaca mana chagrushpa ashtahuanpish tucuita 

mana llullashpa huillarcanchij. Diospaj ñaupajpi ñucanchij ima shina cashcata, 

cancunapaj yuyaillapitaj ricuchunmi mingarinchij. 

3Ashtahuanpish ñucanchij alli huillaica tapashca shinaraj cashpaca, chingarinaman 

rijcunapajllami chashna tapashca shinaca. 

4Cristopaj sumaj alli huillai luz ama achijyachichunmi, cai pachapaj diosca mana 

crijcunapaj yuyaicunataca tapashca. Cristoca, Dios ima shina cajta ricuchijmi. 

5Ñucanchijca mana ñucanchij quiquinmantachu huillacunchij, ashtahuanpish 

Jesucristoca Mandaj cashcata, ñucanchijca Jesuspaj c'uyaihuan cancunapajta 

rurajcuna cashcatami huillacunchij. 

6Amsata achijyachi nishpa luzta mandaj Diosmi, ñucanchij shungupica achijyachij 

luzta churarca. Jesucristopaj ñahuipi Dios sumaj cashca ricurishcata alli yachashpa 

shujtajcunaman yachaj chayachichunmi chashna rurarca. 

Crishcamantami causanga 

7Tucuita rurai tucunaca Diosmanta shamuj cashcata, mana ñucanchijmanta cashcata 

ricuchingapajmi, cai sumaj allitaca allpa vasocuna shinalla ñucanchij cuerpopi 

charicunchij. 

8Tucuipi llaquichishcacunami canchij, shina cashpapish mana yallitaj llaquirinchijchu. 

Musparishca shina cashpapish, mana llaquirishcalla canchijchu. 

9Catirashpa llaquichishcacunami canchij, ashtahuanpish mana shitashcatajchu canchij. 

Urmachishcacunami canchij, ashtahuanpish ñutuchishcacunaca mana canchijchu. 

10Ñucanchij cuerpopi Jesusca causacushcata ricuchingapajmi, maita rishpapish 

ñucanchij cuerpopi llaquita apashpa, Jesús huañushcataca ricuchicunchijlla. 

11Jesús causarishcapish ñucanchij huañunalla cuerpopi ricurichunmi Jesusmantaca, 

cai causaipica huañunalla puricunchij. 

12Chashnami huañuica ñucanchijtaca catiracun, ashtahuanpish cancunaca 

causaiyujmari canguichij. 

13Quillcachishcapica: “Crircanimi, chaitami huillarcani” ninmi. Ñucanchijpish 

crishpami, chaita huillacunchij. 

14Mandaj Jesusta causachij Taita Diosllataj ñucanchijtapish, Jesusta shinallataj 

causachishpa, cancunandij paipaj ñaupajman pushana cashcataca yachanchijmi. 

15Taita Dios mana c'uyaipajta c'uyashcata achcacuna chasquishpa, achcacunallataj 

paita jatunmari cangui nishpa pagui nichunmi, cancunata c'uyashcamanta cai tucui 

llaquicunataca apacunchij. 

16Chaimantami saquishalla mana ninchij. Ashtahuanpish ñucanchij jahua aicha 

maucayacujpipish, ucu yuyaica punllantami ashtahuan ashtahuan mushujyashpa 

caticun. 

17Cunan caipi tucurijlla llaquicunata apanaca, tucuimanta yalli valij huiñai causayuj 

cashcatami ricuchicun. 

18Ñucanchijca imapish ricunallacunataca, mana ricuracunchijchu. Ashtahuanpish 

mana ricushcacunapi yuyaimi canchij. Imapish ricunallacunaca ashacamallami, shina 

cajpipish mana ricushcacunaca huiñaipajmi. 

2 CORINTIOS 5 

1Cai pachapi causana carpa huasi shina ñucanchij aicha huañujpica, Dios rurashca 

huasita huiñaipaj jahua pachapi charishcataca yachanchijmi. Chai huasica, 

gentecunapaj maquihuan mana rurashcachu. 

2Chaimantami jahua pachapi caj ñucanchij causanataca, churanata churarishca shina, 

aij ña chaipi causacushpachari yuyanchij. 

3Chaita churachishca cashpami, ñucanchijca mana lluchulla cashun. 

4Cai carpa huasi shina cai aichapi causacushpaca, llaquihuan aij nicunchijmi. 

Ñucanchijca mana lluchulla cashun ninchijchu, ashtahuanpish churachishcacunami 

cashun ninchij. Cai huañuj aichataca, causai chingachishpa mushujyachichunmi 

shuyacunchij. 

5Chashna cachun ñucanchijta allichijca Diosmi. Japina cashcata ricuchij cachunpish, 

paipaj Espiritutami curca. 

6Chaimantami chaipi shunguta churashpa, chai yuyailla causacunchij. Cai aichapi 

causacushpalla, Mandaj Jesusmanta carupi cashcataca yachanchijmi 

7(ñahuihuan ricushcataca mana caticunchijchu, crishcallapimi caticunchij). 

8Chaimantami chai yuyailla canchij, ashtahuancarin ñucanchijca cai aichahuanca ña 

mana ashtahuan cashpa, Mandaj Jesushuanmi cashun ninchij. 

9Ñucanchijca cai pachapiraj cashpapish, jahua pachapi cashpapish, Mandaj Jesusta 

cushichina yuyaillami canchij. 

10Imalla rurashcata Cristo ricuchicun ñaupajpica, tucuicunamari ricurigrinataj canchij. 

Chaipimi cai cuerpohuan cashparaj, cada quiquin allita rurashca cashpa, mana allita 

rurashca cashpapish, japina cashcata japishun. 

Dioshuan alli tucuichij nishpa huillajcunami canchij nishcami 

11Mandaj Jesusta manchanata yachashcamantami tucuicunallataj manchachun 

huillacunchij. Ñucanchij ima shina cashcataca Diosmi yachan, cancunapish ñucanchij 

ima shina cashcataca yachachunmi munanchij. 

12Ñucanchijta allicunami canguichij nichunca mana chashna ninchijchu, 

ashtahuanpish ñucanchijmanta cancuna sumajyarichunllami chashna ninchij. Ñahui 

ricuillapi allimi canchij nishpa, shungupica manapish ima cajcunaman cutichichunmi 

chashnaca ninchij. 

13Ñucanchijca loco shina cashpaca, Diospajmi chashna canchij. Alli yuyaiyuj 

cashpaca, cancunapajmi chashna canchij. 

14Shujllami tucuicunamanta huañurca, tucuicunami paipi huañurcacuna. Chaimantami 

Cristopaj c'uyaica ñucanchijtaca chaita huillachicun. 

15Causacujcunaca ama paicunapajlla causachun, ashtahuanpish paicunamanta 

huañujpaj, causarijpaj causachunmi tucuicunamanta huañurca. 

16Cunanca ñucanchijca pita mana ñaupa causaipi yuyashca shinaca yuyanchijchu, 

Cristotapish ñaupamanca aicha yuyashca shina yuyashca cashpapish cunanca mana 

chashna yuyanchijchu. 

17Chaimanta maijanpish Cristopi cajca, tucuita mushujyachishcamanta mushujmi. 

Ñaupa ima shina cashcaca ña chingarircami, cunanca tucuita mushujyachishcami. 

18Tucui chaicunataca Diosmi rurarca. Paica Cristomanta ñucanchijhuan alli 

tucushpami, ñucanchijtaca Dioshuan alli tucuichij nishpa huillachun huillajcunata 

rurarca. 

19Diosca cai pachapi causajcunapaj juchacunata manataj yuyarishachu nishpaca, 

Cristomantami paicunahuanca alli tucurca. Alli tucunata huillachunca 

ñucanchijmanmi mingarca. 

20Chaimanta ñucanchijca, Cristopaj shutipi huillajcunami canchij. Diosllataj ñucahuan 

alli tucupaichij nicuj shinami ñucanchijta huillachijpi, Cristopaj shutipi: “Dioshuan 

alli tucupaichij” nicunchij. 

21Cristotaca mana juchayuj cajpipish, Diosca ñucanchijmantami juchayujta rurarca. 

Cristomanta ñucanchijca, Dios munashca shina cashcata rurajcuna cachunmi 

chashnaca rurarca. 

2 CORINTIOS 6 

1Ñucanchijca Diospajta paillahuantaj rurajcuna cashpami, Dios mana c'uyaipajta 

c'uyashcataca, ama yanga chasquishca caichijchu nishpa cunanchij. 

2Diosca: “Chasquina punllapica, cantaca uyarcanimi. Quishpichina punllapica, 

cantaca quishpichircanimi” ninmi. Cunanmari chasquina punllaca, cunanmari 

quishpichina punllaca. 

3Ñucanchij ruracushcata pi ama mana alli nichunmi, pita ñitcachinataca mana 

mashcarcanchij. 

4Ashtahuanpish tucui imata rurashpapish, Diospajta rurajcuna cashcataca mana utca 

p'iñarishcapimi cashna ricuchinchij. Llaquichijpipish, ima illajlla cashpapish, 

llaquihuan cashpapish, 

5azotijpipish, carcelpi cashpapish, huaicashpa c'amijpipish, sinchita trabajachijpipish, 

mana dormishca cashpapish, mana micushca cashpapish, 

6chuya causanapipish, alli yachaj canapipish, ima llaquitapish apajlla, llaquij, allita 

ruraj canapi, jucha illaj Espirituhuan mana nij tucushpalla c'uyajmi canchij. 

7Mana llulla shimicunahuan, Diospaj poderhuan cashcata ruranapaj alli maquipi, 

lluqui maquipi cushca macanacunahuan, 

8alli nishca canapi, mana alli nishca canapi, allicunami nishca, mana allicunachu 

nishca, umajcuna nishca cashpapish, mana llullacunami canchij. 

9Alli rijsishca cajpipish, mana rijsishcata shinami charincuna, huañunalla cashpapish, 

causacunchijrajmi, macashca cashpapish mana huañunchijchu. 

10Llaquilla cashpapish, punllantami cushijlla canchij. Imata mana charijcuna 

cashpapish, achcacunatami charijyachicunchij. Imata mana charishpapish, tucuitami 

charinchij. 

11Corintocunalla, cancunamanca, ñucanchij shungupi ima tiyashcataca tucuitami 

huillanchij. 

12Ñucanchijca cancunamanca tucui shungu yuyashcatami huillacunchij, 

ashtahuanpish cancunami pacashpa ñucanchijmanca mana huillanguichij. 

13Ñuca rurashca shinallatajmi cancunapish shungupi ima tiyashcata mana pacashpa 

ñucamanpish huillana canguichij. Ñuca huahuacunata shinami chashna rimani. 

Millaimanta anchurishpa causaichij nishcami 

14Cancunaca mana crijcunahuanca, yugushca shinaca ama tandanacuichijchu. 

Cashcata ruranaca, mana cashcata ruranahuanca mana tandanacunchu. Luzca, 

amsahuanca mana chagrurinchu. 

15¿Cristoca, Belialhuanca shuj yuyailla tucunchari? ¿Shinallataj crijca, mana 

crijhuanca imata charingachu? 

16Dios causana huasica, rurashcalla dioscunahuanca mana shuj shinalla cai tucunchu. 

Cancunamari causacuj Dios causana huasi canguichij. Diosllatajmi, cashna nirca: 

“Ñucaca paicunapurapimi causasha, purisha. Ñucaca paicunapaj Diosmi casha, 

paicunaca ñuca agllashcacunami cangacuna” nishcami. 

17Chaimanta: “Paicunapaj chaupimanta llujshimuichij, ch'icanyarichij” ninmi Jatun 

Diosca. Shinallataj: “Ima mapata ama japirichijchu. Chashna rurajpica, cancunataca 

chasquishami. 

18Ñucaca, cancunapaj Yayami casha. Cancunaca ñuca churicuna, ushushicunami 

canguichij” ninmi Tucuita Rurai Tucuj Jatun Diosca. 

2 CORINTIOS 7 

1Chaimanta c'uyashcacuna, Dios cushami nishcacunata charishcamantaca, ñucanchij 

aichatapish, yuyaitapish mapayachicujtaca tucui anchuchishunchij. Diosta 

manchashpa, tucui jucha illaj tucungacama paipajlla alli causashunchij. 

Corintopi causaj crijcuna Diospajman cutirijpi Pabloca cushicushcami 

2Ñucanchijta uyapaichij: Ñucanchijca, pitapish ima mana allita mana rurarcanchijchu, 

pitapish mana pandachircanchijchu, pitapish mana umarcanchijchu. 

3Mana cancunata llaquichingaraicu chashnaca ninichu. Ña nishca shinallataj 

causashpapish, huañushpapish, ñuca shunguca cancuna yuyaillami. 

4Cancunamanta sumajyarishcataca mana pingashpami huillani. Tucui llaquicunahuan 

cashpapish, cushicuihuan jundami cani, jahuanpi jahuanpimi yallitaj cushicucuni. 

5Macedoniaman shamushpaca ñucanchij cuerpoca ima samarinata mana charircachu. 

Ashtahuanpish tucuipimi llaquichishcacuna carcanchij. Jahua aichapipish 

llaquichishca, shungupish manchaihuanmi carcanchij. 

6Chashna cajpipish mana jatun tucushcacunata cushichij Diosca, Tito shamujpimi 

ñucanchijtaca cushichirca. 

7Mana pai shamujllapichu cushicunchij. Ashtahuanpish cancuna paita 

cushichishcamanta, ñucata ricunaihuan cashcamanta, llaquilla cashcamanta, ñuca 

munashcata rurashun nicushcata pai huillajpipishmi, ashtahuan cushicurcani. 

8Quillcata cachashpa ñuca cancunata llaquichishca cashpapish, mana yallitaj 

llaquirinichu. Chai quillca cancunata ashacama llaquichishcata yachashpaca, 

llaquirircanimi. 

9Cunanca cushicunimi. Mana cancunata llaquichishcamantachu cushicuni. 

Ashtahuanpish chai llaquichishcahuan mana allita ruracushcata saquishpa 

cutirishcamantami cushicuni. Dios munashca shina llaquirishcamantaca ñucanchijca 

ima llaquita mana rurarcanchijchu. 

10Diosmanta shamuj llaquica mana allita ruracushcata saquishpa paiman cutirishpa 

quishpirishcapi ashtahuan alli tucunapajmi shamun. Chaimantaca mana imata 

llaquirinachu, ashtahuanpish cai pachamanta llaquimi, huañuiman pushan. 

11Diosmanta shamuj llaquicunaca imata rurashcata ricuichigari. ¡Chai llaquilla 

canachu, chai yuyailla canachu, p'iñalla canachu, manchailla canachu, ima munailla 

canachu, huañuricujlla canachu, mana allita rurajta llaquichinachu, cancunamanca 

shamurcari! Tucui chaicunamantami chuya cashcata ricuchircanguichij. 

12Cancunaman chai quillcata cachashpaca, mana llaquichijmanta, llaquita 

apajmantapish yuyarishpachu quillcarcani. Ashtahuanpish Dios ricucujpi, cancuna 

ñucanchijta llaquishcata yachachunmi quillcarcanchij. 

13Chaimanta cancuna cushicushcata yachashpami cushicurcanchij. Ashtahuanca Tito 

cushicushcamantami ashtahuan cushicurcanchij. Tucui cancunamari, paipaj 

shungutaca cushichishcanguichij. 

14Cancunamanta Titoman parlashpaca, achcata cushicushpa mana pingarishpami 

parlarcani. Ashtahuanpish cancunaman tucui ima parlashcata ima shina cashcallatami 

parlarcanchij. Shinallataj cancunamanta achcata cushicushpa Titoman parlashcapish 

ima shina cashcallatajmi carca. 

15Tucui cancuna pai nishcata cazushpa, manchaihuan, chujchuihuan chasquishcata 

yuyarishpami, cancunataca ashtahuan c'uyacun. 

16Tucui imatapish cancunapi shunguta churashpami ñucaca cushicuni. 

2 CORINTIOS 8 

Diospajlla cajcunaman ofrendashcamanta 

1Macedoniapi tandanacushca crijcunaman Dios mana c'uyaipajta c'uyashpa, imallata 

cushcatami huauquicunapish yachaj chayachun nipanchij. 

2Paicunaca crijtaj cashcata ricuchij jatun llaqui shamujpipish, achcatami 

cushicurcacuna. Ashtahuanpish imata mana charishpapish, mana llaquishpa achcata 

cujcuna carca. 

3Paicuna cui tucushca shina, chaita yalli yallitapish cushicushpa cushcataca, ñucallataj 

ricushcamanta huillajmi cani. 

4Jucha illaj cajcunamanca ñucanchijpish cushun nipanchijca nishpa cutin cutin 

nicujllapimi, cuchun saquircanchij. 

5Mana ñucanchij yuyashca shinallachu, ashtahuanpish yallitamari curcacuna. Dios 

munashca shinami paicunallataj Mandaj Jesusmanraj curircacuna, chai q'uipaca 

ñucanchijmanpishmi curircacuna. 

6Chashnami Titotaca, pai ña callarishca shinallataj cancunapurapipish, cancuna 

c'uyashpa imalla cushcacunataca tucuringacama tandachichun animachircanchij. 

7Cancunaca alli crijcuna, alli yachachijcuna, alli yuyaiyujcuna, imatapish cushicushpa 

rurana yuyaiyujcuna, ñucanchijta c'uyajcunapishmi canguichij. Chashnallataj 

cancunaca yallitaj cujcuna caichij. 

8Chashna nishpaca, mana mandanichu. Ashtahuanpish shujtajcuna achcata 

cushicushpa cushcata yachachun, tucui shunguhuan cancuna c'uyashcata 

ricuchingapajpishmi chashnaca nini. 

9Ñucanchijta Mandaj Jesucristo, mana c'uyaipajta c'uyaj cashcataca yachanguichijmi. 

Paica achcata charij cashpapish, cancunata c'uyashcamantami imata mana charij 

huajcha tucurca. Pai huajcha tucushcamantami, cancunaca achcata charij 

tucushcanguichij. 

10Cancunapaj allipajmi, caitaca yuyachigrini: Cancunaca, sarun huatamanmi cullquita 

tandachinataca callarircanguichij. Mana chaita rurashun nircanguichijllachu, 

ashtahuanpish rurana munaitatajmi charircanguichij. 

11Cunanca, cancuna callarichishcataca rurashpa catichijlla. Imallata cui tucushca shina 

tucui munaihuan pajtachichijlla. 

12Maijanpish tucui shunguhuan ima charishcata cujpica, Diosca chasquinllami. 

Diosca imata mana charishcataca mana mañanchu. 

13Caita nishpaca shujtajcunaca charijyachun, cancunaca imapish illajlla tucuchun 

mana chashna ninichu. 

14Ashtahuanpish cancunapish caishujcuna shinallataj cachun nishpami, chashnaca 

nini. Cunan cancuna paicunapaj ima illashcata cujpica, paicunapish cancunapaj ima 

illashcataca cungallami. Chashna rurashpami, cancunapish paicuna shinallataj 

canguichij. 

15Cashnami quillcashca tiyacun: “Achcata tandajpish, mana yallitaj charircachu. 

Shinallataj ashallata tandajpish, mana ashallata charircachu” ninmi. 

Pablo cachashcacunami 

16Cancuna yuyailla ñuca cashca shinallataj, Titomanpish yuyaita cushcamantami, 

Diostaca pagui nini. 

17Titotaca ripai nishpa ñuca cunajpica, ari rishallami nircami. Paica cancunata 

ricugrina munaihuan cashcamantaca, tucui shunguhuanmi cancunapajmanca 

shamucun. 



2196 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

18Alli huillaita huillacushcamanta, tucui llajtacunapi tandanacushca crijcuna alli 

nishca huauquitapishmi paihuan cachanchij. 

19Mana chaillapishchu, ashtahuanpish cushca cullquita apashpa ñucanchijhuan 

purichunmi, tucui llajtapi tandanacushca crijcunaca paitaca agllarcacuna. Ñucanchijca 

Mandaj Jesusta jatunyachingapaj, cancuna alli shunguhuan cushcata 

ricuchingapajpishmi chashna alli cuidashpa apacunchij. 

20Cai achca cullquita cushcacunata tandashcataca, pipish ama yanga juchachichun 

nishpami, chashna alli cuidashpa apacunchij. 

21Ñucanchijca mana Mandaj Jesuspaj ñaupajllapi ashtahuanpish, runacunapaj 

ñaupajpipish, pi mana juchachishca cangapajmi alli apana yuyailla ruracunchij. 

22Paicunahuanca, shujtaj huauquitapishmi cachanchij. Paica, imapipish chai yuyailla 

pajtachij cashcatami tauca cutin ricurcanchij. Cancunapi shunguta churashcamantaca 

cunancarin ashtahuan chai yuyaillami tucun. 

23Titoca ñucahuan purij cashcamanta, cancunapaj allicunata rurajmi. Caishuj 

huauquicunaca Cristota jatunyachingapaj tandanacushca crijcuna cachashca 

huillajcunami. 

24Maipipish caj tandanacushca crijcunamanca, c'uyaj cashcata ricuchichij. Chashna 

cajpimi, ñucanchij cancunata allicunami nishcamantaca jatunyarishun. 

2 CORINTIOS 9 

1Jucha illajcunaman cungapaj ayudata tandachichij nishpaca, ña mana quillcanachu 

cani. 

2Cancuna tucui shunguhuan cusha nishcataca yachanimi. Chaimantami 

Macedoniacunamanca Acayapi causajcunapish sarun huatamantami cungapaj 

allichicuncuna nishpa cushicushpa parlarcani. Cancuna chashna rurana yuyailla 

tucushcata yachashpami, paicunapish chaupi yallicuna ñucanchijpish chashnallataj 

rurashunchij nircacuna. 

3Cancunamanta chashna alli nishpa parlashcaca ama yanga cachunmi, cai 

huauquicunataca cachani. Ñuca paicunaman parlashca shinallataj ña allichishca 

caichij. 

4Maijan Macedoniocuna ñucahuan shamushpa cancuna manaraj allichishcata japij 

shamunman. Chaipica ñucanchij yuyacushca mana pajtajpica pingarishunmi. 

Cancunacarin yallimi pingaringuichij. 

5Chaimantami cai huauquicunataraj cancunapajman cachana alli yuyachijpi ripaichij 

nishpa cacharcani. Cancuna ñaupaman cuna tucushcata tandachishpa ayudachun, ña 

cunallata ruracuchunmi cacharcani. Mana mitsashpa tucui shunguhuan cujpimi, 

ñucanchij cuchun nishcallamanta cushcaca mana ricuringa. 

Mana mitsashpa cujcuna cachun yuyachishcami 

6Ashallata tarpujca, ashallatami tandanga. Achcata tarpujca, achcatami tandanga 

nishcata yuyarichigari. 

7Tucuicuna quiquin shungupi yuyarishca shina cuichij. Ama llaquirishpa, ama cuichij 

nishcallamanta cuichijchu. Cushicushpa cujtamari, Diosca c'uyan. 

8Diosca tucuita rurai tucuj cashcamantami, tucui allicunata cancunamanca yallijta 

cunga. Chashna cujpimi cancunaca punllanta tucuipi ima mana illaj cashpa, imatapish 

allita rurangapajca yalli yallita charinguichij. 

9Quillcachishcapica: “Huajchacunaman chaupishpa curcami. Pai cashcata ruraj 

cashcaca huiñai huiñaipajmi catin” ninmi. 

10Tarpuchun muyuta cuj, micunatapish caraj Diosllatajmi cancuna tarpushca 

chagratapish mirachinga. Cashcata ruranata tarpushcamantaca, paillatajmi ashtahuan 

mirachinga. 

11Tucui imapipish charijyashpa, mana llaquirishpa cujcuna cachunmi cunga. Cancuna 

cushcata ñucanchij apashpa cujpi, chasquijcunaca Diostaca pagui ningacunami. 

12Cancuna cushcata jucha illajcunaman ñucanchij cushcaca, mana paicunapaj 

illashcallapajchu cashca. Ashtahuanpish paicuna ashtahuan Diosta pagui 

ninapajpishmi cashca. 

13Cristomanta alli huillaica alli cashcata ricuchinata cazushpa cushcata ricushpami, 

paicunaca Diostaca jatunyachingacuna. Cancuna alli shunguhuan paicunaman, 

tucuicunaman cushcamantami, Diostaca chashna jatunyachingacuna. 

14Chashnallataj cancunapica Diospaj mana c'uyaipajta c'uyaj cana yallitaj 

cashcamanta, paicunata c'uyashpa cushcamantaca paicuna Diosta mañanapica 

cancunamantapish mañangacunami. 

15¡Ima shimicunahuan mana pagui ni tucuipajcunata cushcamantami, Diostaca pagui 

nini! 

2 CORINTIOS 10 

Pabloca apostól cashcatami ricuchishca 

1Ñucaca Pablomi cani. Cristo llaquij alli shungu cashca shinami ñucapish, 

cancunataca uyapaichij nini. Ñucaca cancunahuan cashpaca, mana jatun tucushca 

carcanichu. Ashtahuanpish cancunamanta carupi cashpaca, c'ari c'arimi tucushcani. 

2Paicunaca aicha munaitami rurashpa puricun nijcunataca ñuca shamushpa, 

p'iñarishpa achcata rimana yuyai cashca shina ama rimana tucuchun, cancunallataj 

ricupaichijlla nipanimi. 

3Cai aichapi causacushpapish, aicha munashca shinaca mana macanacucunchijchu. 

4Ñucanchijca mana cai pachapaj macanacunahuanchu macanacucunchij, 

ashtahuanpish Dios cushca imatapish rurai tucuj macanacunahuanmi jarcacuj pirca 

shinacunata urmachinchij. 

5Chashnami Diosmanta ama yachachun nishpa jatun tucushpa jarcaj yuyaicunataca 

chingachinchij. Cristota cazungapajmi ñucanchij tucui yuyaicunataca paiman 

curinchij. 

6Cancuna cazujcunataj tucujpipish, tucui mana cazujcunataca llaquichinapaj 

allichishcami canchij. 

7Imatapish ñahui ricushcallatami ricunguichij. Maijanpish Cristopajmi cani nishpaca, 

pai Cristopaj cashca shinallataj ñucanchijtapish Cristopaj cashcata yuyachun. 

8Mandaj Jesús cushca mandanata charinimi nishpa, ashahuan jatun tucushpa 

rimacushpapish, mana pingarinichu. Mana cancunata chingachichunchu cai 

mandanataca ñucanchijmanca curca, ashtahuanpish crishcapi ashtahuan 

sinchiyachichunmi curca. 

9Quillcacunata cachashpaca, cancunata yallitaj manchachingapaj cachashcataca ama 

yuyanguichijchu. 

10Ñuca quillcashcacunataca, cashnami nincuna. Paica yallitajmi sinchita rimashpa 

quillcan. Paitaj caipi cashpaca, irqui shinami carca, pai rimashcapish pita mana 

cazuchipajmi carca nicun nijtami uyani. 

11Maijanpish chashna nicujca, caita yuyaipi charichun. Ima shinami carupi cashpa 

quillcashpa rimanchij, shinallatajmi cancunahuan cashpapish rurashun. 

12Ñucanchijca allimi canchij mana ninchijchu, shujtajcuna shinapish mana cashun 

ninchijchu. Paicunallataj allimi canchij nijcunaca shujtajcuna shina cashun nijcunaca, 

yuyai illajcuna cashcatami ricuchin. 

13Chaimanta ñucanchijca maipish cachun mana jatun tucunchijchu. Ashtahuanpish 

ñucanchijman imalla ruranata Dios cushca shinallami ruranchij. Paillatajmi 

cancunapajcamapish chayachirca. 

14Chaimi cancunapajpi cashpaca mana yalli mana carcanchij. Ñucanchijraj 

cancunapajman mana chayashca cajpica ima shinachari canguichijman carca. 

Ashtahuanpish ñucanchijmi Cristomanta alli huillaita huillangapajca, cancunapajman 

punta chayarcanchij. 

15Shujtajcuna trabajashcallapi satirishpaca, mana jatun tucunchijchu. Ashtahuanpish 

cancuna crishcapi huiñajpi, cancunapurapi ashtahuan yachachishpa jatunyarina 

yuyaillami canchij. Chaimi ñucanchij yuyaica. 

16Chashnami cancunapaj llajtamanta ashtahuan caru llajtacunapipish, alli huillaitaca 

huillashun ninchij. Shujtajcuna rurashcallapi ama jatun tucungapajmi ña shujtajcuna, 

huillashpa callarichishcapica mana yaicurishun ninchij. 

17Pipish jatun tucusha nishpaca, Mandaj Jesuspi jatunyarichun. 

18Paillataj allimi cani nirijca manapish alli nishcachu, ashtahuanpish Diosllamari alli 

nijca. 

2 CORINTIOS 11 

Apóstol Pablomantapish manapish apóstol cajcunamantapish 

1¡Loco shina ñuca rimarishcata uyai tucunguichijpishchari! Ima shinapish 

uyapaichigari. 

2Cancuna shujtajpaj ama tucuchun ninaca, Diosmantami shamun. Cancunataca shujlla 

cusahuan cazarachingapajmi ari nishcata charini, paica Cristomi. C'arihuan manaraj 

chayarinacushca chuyatami, paipajman chayachina cani. 

3Chashna cajpipish culebra achca yachaj cashpa Evata umashca shinallataj, 

cancunatapish tucui shunguhuan mana nij tucushpalla Cristota c'uyacushca 

yuyaicunata ima shinapish umashpa cungachinatami manchacuni. 

4Ñucanchij huillashca q'uipa, maijanpish Jesusmanta shujtaj shina huillaj shamujtaca 

sumajta uyanguichijllami. Espirituta chasquishca jahuamari, shujtaj espirituta 

chasquinguichij. Alli huillaita uyashca jahuamari, shujtaj shina huillashcatapish 

sumajta uyanguichij. 

5Apostolcunami canchij nij jatun tucushcacunamantaca ñucaca imapi paicunamanta 

yalli uchilla cashcataca mana yuyanichu. 

6Ñucaca maipish cachun rimashpapish, yachaipica mana chashna canichu. Chaitaca 

ima shinapish tucuipi rurashcahuanmi, cancunamanca ricuchircanchij. 

7Ñucaca mana jatun tucushpa Diospaj alli huillaita, imata mana mañashpa 

huillashpaca cancunata jatunyachingapajmi chashna huillarcani. ¿Chashna 

rurashpachu juchallircani? 

8Cancunapajta rurangapajca tandanacushca shujtaj crijcunapajtami, paicuna cullquita 

cujpica, shuhuaj shina tucurcani. 

9Cancunapajpi cashpaca ñuca causanapajca pita mana mañarcanichu. 

Macedoniamanta shamuj huauquicunami, ñuca causanapajca curca. Paicuna cujpimi, 

cancunataca imata mana p'iñachircani, chashnalla catinatami munani. 

10Cristopaj mana llulla shimica ñucapimi. Chaimanta ñuca sumajyarinataca Acaya 

llajtacunapi pi mana jarcangachu. 

11¿Ima nishpataj chashna rimani? ¿Cancunatachu mana c'uyani? Diospish chaitaca 

yachanmi. 

12Ñucanchij shina huillashpa cushicushun nijcuna ama cushicuchunmi, ñuca ima 

shina ruracushcataca chashnallataj ruracushalla. 

13Chaicunaca nij tucushcalla apostolcunami, umashpa purijcunallami, Cristopaj 

apostolcuna shina tucujcunallami. 

14Chaicunataca, imata mana manchachinchu. Satanasllatajpish, achij nicuj ángel shina 

tucunllami. 

15Chashna cajpica, Satanaspajta rurajcunapish cashcata rurajcuna shina tucujpica, ima 

mushuj mana canchu. Chaicunaca, paicuna ima shina rurashca shinallatajmi 

tucuringacuna. 

Pabloca apostoltaj cashcamanta llaquita apashcami 

16Ñucataca pi ama locomi yuyachunmi cutinllataj cashna nigrini: Chashna 

yuyacushpapish, ñuca ashata jatun tucungapaj loco shina rimashcata uyapaichij. 

17Chashna rimashpaca, mana Mandaj Jesús munashca shina rimanichu, ashtahuanpish 

jatun tucusha nishpatajmi loco shina rimarini. 

18Achcacuna aicha yuyashca shina jatun tucucujpica, ñucapish chashnallatajmi jatun 

tucusha. 

19Cancunaca yachajcuna cashpami, rumi shungucunataraj uyanguichijlla. 

20Cancunata maijan huatashcata shina charijpipish, maijan millpusha nicujpipish, 

maijan cancunapajta quichujpipish, maijan jatun tucushca cajpipish, maijan 

ch'ajyachijpipish chaicunatarajmi ahuantanguichijlla. 

21Caitaca pinganacujpipishmi nisha nini. Ñucanchijca paicuna rurashca shina 

ruranapajca irqui shinami carcanchij. Shina cashpapish shujtajcuna imapipish jatun 

tucujpimi, (ñucapish loco shina rimarini). 

22¿Paicunaca hebreocunachu? Ñucapish chaillatajmi cani. ¿Israelcunachu? Ñucapish 

chaillatajmi cani. ¿Abrahampaj huahua huahuacunachu? Ñucapish chaillatajmi cani. 

23¿Paicunaca Cristopajta rurajcunachu? (Loco shina rimarij cashpapish ñucamari 

paicunamanta yalli trabajani). Mana yupaipajta azotishcami carcani, carcelpi 

churashcami carcani, tauca cutinmi huañunallapi carcani. 

24Judiocuna pichca cutin, quimsa chunga iscunta azotishcami carcani. 

25Quimsa cutinca caspihuan macashcami carcani, shuj cutinca rumicunahuan 

shitashcami carcani. Ñuca ricun barco quimsa cutin yacupi huashicujpimi cazi 

ahogarircani, shuj cutinca shuj punlla shuj tutatami, mama cucha yacupi carcani. 

26Tauca cutinmi ñancunapi, jatun yacucunapi, shuhuacuna manchai, ñuca llajtapi 

causajcuna manchai, mana judiocuna manchai, pueblocunapipish, shitashca 

pambacunapipish huañuchina manchai, mama cucha yacupi huañuna manchai, crij 

canchij nij tucujllacuna manchaipishmi carcani. 

27Shaicuitami trabajarcani, tauca cutinmi mana dormishca carcani. Yaricaihuan, 

yacunaihuanmi carcani, tauca cutinmi ayunarcani, churana illajlla achca 

chirihuanpishmi carcani. 

28Ima shujtajcunamantapish yallica punllantami, maipipish tandanacushca crijcuna 

yuyailla cani. 

29Maijan ungushca shina cajpica, ñuca chashna cashca shinatami yuyani. Maijanta 

pandachijpica yallitajmi llaquirini. 

30Imamanta jatun tucuna cajpica, ñucaca imata mana rurai tucuj shina cashcamantami, 

jatun tucusha. 

31Ñuca mana llullacushcataca, ñucanchijta Mandaj Jesucristopaj Yaya, Taita Diosmi 

yachan. Paica huiñai huiñaita alli nishcami. 

32Damascopi ñuca cajpica, chai llajtata mandachun jatun mandaj Aretas churashca 

mandajmi, ñucata japingapaj chai pueblomanta llujshina pungucunapi chapajcunata 

churarca. 

33Chashna cajpipish, pueblo muyundij pirca shuj ventanata shuj canastapi 

cacharijpimi, paicunapaj maquimantaca quishpirircani. 

2 CORINTIOS 12 

Pablotaca garrochahuan tujsij shinami llaquichishca 

1Ñucallamantataj jatun tucushpaca imata mana surcushachu. Ashtahuanpish muscuipi 

shina Mandaj Jesusmanta ricushcata pai ricuchishcacunamantami rimasha nini. 

2Cristota crij shuj runata rijsinimi. Chai runataca, quimsa jahua pachacamami apashca 

carca. Chaica ñami chunga chuscu huata tucun. (Chai runataca cuerpondijtachu, 

cuerpo illajllatachu apashca carca imachari, mana yachanichu. Diosllami yachan. 

3Chai runataca cuerpondijtachu, mana cashpaca cuerpo illajllatachu apashca carca, 

imachari, mana yachanichu. Diosllami yachan). Chai runataca rijsinimi. 

4Chai runataca, paraíso sumaj llajtamanmi apashca carca. Chaipimi pi manaraj 

uyashca, pi mana parlaipaj rimashcata uyarca. 

5Chai runamantami jatun tucusha. Ñucallamantatajca mana jatun tucushachu, 

ashtahuanpish ñucaca imata mana rurai tucuj shina cashcallamantami jatun tucusha. 

6Shina cajpipish jatun tucuiman yuyanimi. Cashcallata rimajpica, mana upa shina 

rimashca canmanchu. Ashtahuanpish ñucata ricushcamanta, ñuca rimashcata 

uyashcamanta, ama yallihuan imata yuyachunca saquinillami. 

7Dios ricuchishcacunahuan ama jatun tucuchunca Satanás cachashcamari. 

Garrochahuan tujsij shina ñuca aichapi jatun nanaita curca. Chaimi ñuca ama yalli 

jatun tucuchun, ñucataca huajtashpa llaquichicunlla. 

8Chaimantami ñucamanta cai jatun nanaitaca anchuchipai nishpa, Mandaj Jesusta 

quimsa cutin mañarcani. 

9Chashna mañajpipish, paica: “Ñuca mana c'uyaipajta c'uyashcahuan cushicui. 

Irquilla cajpimi ñuca poderca ashtahuan alli jundanga” nircami. Chaimanta ñucaca 

Cristopaj poder ñucapi causachunca, tucui munaihuanmi ashtahuanpish irquilla 

cashpaca jatun tucusha. 

10Cristota c'uyashcamantaca irquilla cashpapish, c'amishpa rimajpipish, ima illajlla 

cashpapish, catirashpa llaquichijpipish, ima llaquicunapi cashpapish cushicuihuanmi 

cani. Chashna irquilla cashcapimi, ashtahuan sinchi tucuni. 

11Ñucaca jatun tucushpa rimarishpaca, ch'ahuan shinami tucushcani. 

Cancunamantamari chashnaca tucuni. Cancunami ñucataca, paica allimari nina 

carcanguichij. Ñucaca ima mana cashpapish, apostolcunami canchij nij jatun 

tucushcacunamantaca imapi paicunamanta yalli uchilla cashcataca mana yuyanichu. 

12Apostoltaj cashcata ricuchingapajca cancunapurapica ricuchinacunata, 

mancharinacunata, milagrocunatapish mana p'iñarishpami rurarcani. 

13Shujtajpi caj tandanacushca crijcunamantaca ¿imapitaj uchilla carcanguichij? 

Ñucallatajmi cancunataca mana mañarcani. ¡Chashna llaquichishca cajpica, 

perdonanguichij! 

Caihuanca quimsa cutin ricugrina cashcata Pablo huillashcami 

14Cai cutinhuanca quimsa cutinmi cancunata ricuj shamungapajca, allichirishca cani. 

Cancunata yalli p'iñachingapajca mana shamushachu, cancunamanta imata 

japinallataca mana munanichu. Ashtahuanca cancuna alli cachunmi munani. Mana 

huahuacunachu yaya mamapajca mashcarina, ashtahuanpish yaya mamamari 

huahuacunapajca mashcarina. 

15Ñucapaj imalla tiyashcacunataca, cushicuihuan tucuchishallami. Cancunapaj 

almacunata c'uyashcamantaca ñucallatajpish tucurishallami. Chashna ashtahuan ñuca 

c'uyajpipish, cancunaca ashtahuan ashtahuanmi mana c'uyanguichij. 

16Cancunamanta imata mana japishcata yachashpapish maijancunaca, paica yachaj 

cashcahuanca ima shinapish umashcallatajmi canga nincunami. 

17¿Ñucaca maijancunata cancunapajman cachashpachu, cancunataca chashna 

umarcani imatagari? 

18Titotami ripai nishpa, caishuj huauquindij cacharcani. ¿Titochu cancunapajta 

umashpa aparca? ¿Manachu ñucanchijca ishquindijtaj chai espiritullahuantaj 

ruranchij, chai shinallataj purinchij? 

19¿Cancunaca ñucanchijta ama imata nichunmi chashna nicun yuyanguichijchu? 

Yallitaj c'uyashcacuna, Dios ricucunpimi Cristomanta cancuna sinchiyachun chashna 

rimanchij. 

20Ñuca chayanapajca cancunaca mana ñuca munashca shina canata, ñucapish cancuna 

munashca shina mana canatami manchani. Cancunapurapica p'iñanacushpa rimanacui, 

envidianacui, p'iñarinacui, chaupirinacui, imapish tucushca canman ninacui, huashalla 

parlanacui, jatun tucunacui, imapish maipish cachun cajta japinatami manchani. 

21Ñuca cutin ricuj shamujpica, cancunapurapi Dios ñucata pingachinatami manchani. 

Cancunapuramanta achcacuna millaita sarunman rurashcata, huainayashcata, aicha 

munaita mana jarcari tucushcamanta Diospajman mana cutirishca cajpica, achcata 

huacanapish cangachari. 

2 CORINTIOS 13 

1Cunan cai cutinhuanca, ña quimsa cutinmi cancunataca ricuj shamugrini. Ishqui 

cashpa, quimsa cashpa ricujcunahuanmi imatapish allichina canga. 

2Sarunman nishca shinallatajmi carupi cashpapish cancunahuan cashca shina 

ñaupaman juchallijcunamanta tucui shujtajcunamantapish cashna quillcani. 

Cancunapajman shamushpaca chaicunataca manataj llaquishpami anchuchisha. 

3Cristo ñucapi rimacushcata mashcajcunaca caipimi ricunguichij. Paica 

cancunahuanca mana irquichu, ashtahuanpish cancunapica poderyujmi. 

4Irqui shina cajpi chacatashca cashca cashpapish Diospaj podermantami causacun. 

Ñucanchijpish Cristopica irquicunami canchij, ashtahuanpish Diospaj poderhuan 

Cristohuanca cancunapajca causacunchijmi. 

5Crijtaj cashcataca cancunallataj alli ricurichigari. ¿Ima shina cashcataca cancunallataj 

ricurichigari? ¿Manachu cancunallataj rijsiri tucunguichij? Jesucristo cancunapi 

cashcata mana yachashpaca, mana alli crijcunami ricuringuichij. 

6Ñucanchijtaca crijtaj cashcata ricucujpi mana urmashcataca yachanami canguichij. 

7Shinallataj ima millaita cancuna ama rurachunmi, Diostaca mañaracunchij. 

Ñucanchijtaca paicunaca crij cashcata ricucujpica, urmashcami nicujpipish mana 

ñucanchijllataj alli ricuringapajchu, ashtahuanpish cancuna allita rurachun nishpami 

mañacunchij. 

8Ñucanchijca mana llullata mana allichu nijcunaca mana canchijchu, ashtahuanpish 

mana llullata alli nijcunami canchij. 

9Chaimi ñucanchij irquicuna shina cajpipish, cancunaca sinchicuna cashcamanta 

cushicunchij. Cancuna allitaj crij canaman chayachunmi Diostaca mañaracunchijlla. 

10Cancunapajman rishpaca, ama sinchita rimashpa mandangapajmi manaraj chaipi 

cashpa quillcani. Mandaj Jesusca ñucataca mana cancunata chingachichunchu cai 

ruranataca curca, ashtahuanpish allitaj crij canaman chayachichunmi curca. 

Tucuchinapaj allilla canguichij nishcami 

11Tucuimanta yallica huauquicuna cushicuita charichij, allitaj crij canaman 

chayaichij, caishuj chaishuj cushichinacuichij, shuj shinalla yuyaichij, sumajta 

causaichij. Chashna cajpica sumaj causaitapish, c'uyaitapish cuj Diosca 

cancunahuanmi canga. 

12Jucha illaj muchahuan caishuj chaishuj alli canguichij ninacuichij. 

13Tucui jucha illajcunami cancunataca alli cashca cachun nincuna. 

14Mandaj Jesucristopaj mana c'uyaipajta c'uyaj canapish, Taita Diospaj c'uyaipish, 

jucha illaj Espiritumanta shujlla canapish tucui cancunahuan cashca cachun. Chashna 

cachun. 

GÁLATAS 

GÁLATAS 1 

Allillachu canguichij nishcami 

1Pabloca (mana runacuna mandashcamanta, mana runacuna agllashcamantachu, 

ashtahuanpish huañushcacunapaj chaupimanta Dios Yaya causachishca 

Jesucristomantami) apóstol cani. 

2Ñucahuan caj tucui huauquicunandijmi, Galaciapi tandanacushca crijcunamanca: 

3Dios Yayapaj, ñucanchijta Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cashca cachun ninchij. 

4Ñucanchij Dios Yayapaj munaita rurashpami, cai millai pachamanta llujshichingapaj 

ñucanchij juchacunamanta paillataj curirca. 

5Chaimanta Diostaca, huiñai huiñaita jatunyachishca cachun. Chashna cachun. 

Shujtaj alli huillaica mana tiyanchu 

6Mana c'uyaipajta c'uyaj Cristomanta Dios cayashcamantaca, ña maita anchurishpa 

alli huillaitaca shujtaj shina caticujpimi mancharini. 

7Shujtaj alli huillaica mana tiyanchu. Ashtahuanpish maijancunaca, Cristopaj alli 

huillaitami shujtajyachishpa pandachisha nicuncuna. 

8Ashtahuanpish cancunaman alli huillaita ñucanchij huillashca shina mana huillashpa, 

alli huillaita shujtaj shina huillajpica ñucanchijllatataj cashpa, jahua pachamanta 

angelta cashpapish llaquichinapaj cachun. 

9Ñaupaman ña nishca shinallatajmi, cunanpish cutin nini: Cancuna chasquishca alli 

huillaita mana huillashpa, alli huillaita shujtaj shina huillajca llaquichinapaj cachun. 

Pabloca Diospajta rurajmi cani nishcami 

10Chashna nishpaca ¿runacuna alli nishcata, mana cashpaca Dios alli nishca canatachu 

mashcacuni? Mana cashpaca ¿runacunatachu cushichisha nicuni? Runacunallata 

cushichicushpaca, mana Cristopajta rurajchu caiman. 

11Ashtahuanpish huauquicuna, cancunamanca caitami yachaj chayachini. Ñuca 

huillashca alli huillaica, mana runacunapaj yuyaimantachu. 

12Caitaca mana maijan runamanta ñucaca chasquircanichu, yacharcanichu. 

Ashtahuanpish Jesucristo ricuchijpimi chasquircani. 

13Judiocuna yachachishcata caticushpa, ñaupa ñuca ima shina cashcataca, ñami 

uyashcanguichij. Ñucaca Diospaj tandanacushca crijcunata chingachisha nishpami, 

yallitaj catirashpa llaquichij carcani. 

14Ñuca mama llajtapi judiocuna yachachishcata yachacushpaca, ñuca 

huiñaicunatapish achcacunata yallimi yachaj carcani. Ñucanchij yayacunapaj 

ruraicunatapish pajtachina yuyailla tucushpa pajtachijtajmi carcani. 

15Ashtahuanpish mamapaj huijsapi cajpirajmi, Diosca pai munashcamanta 

ch'icanchirca. Paipaj mana c'uyaipajta c'uyaihuanmi ñucataca cayarca. 

16Mana judiocunapurapi huillachunmi, paipaj Churita ñucaman ricuchirca. Chaimi 

pita mana tapurcani. 

17Ñucapaj ñaupa apostolcunata ricungapajllapish Jerusalenmanca mana 

huichiyarcanichu. Chaipaj randica Arabiaman rishpami, Damascoman cutin 

tigrarcani. 

18Quimsa huata q'uipami, Pedrota ricungapaj Jerusalenman huichiyarcani. Paihuanca 

chunga pichca punllacunatami chaipi carcani. 

19Apostolcunamanta pi shujtajtaca mana ricurcanichu. Mandaj Jesuspaj huauqui 

Jacobollatami ricurcani. 

20Caipi cancunaman quillcashpaca, Diospaj ñaupajpi manataj llullanichu. 

21Chai q'uipaca Siriapi, Ciliciapi caj llajtacunamanmi rircani. 

22Ashtahuanpish Cristohuan shujlla tucushca Judeapi tandanacushca crijcunaca, 

ñucatatajca mana rijsircacunachu. 

23Paicunaca: “Ñaupa punllacuna ñucanchijta catirashpa llaquichijpish, pai 

chingachisha nicushca crinallatatajmi cunanca huillacun” nijllatami uyashcacuna 

carca. 

24Chaimi ñucamantaca, Diosta jatunyachircacuna. 

GÁLATAS 2 

1Chunga chuscu huatacuna q'uipami, Bernabehuan Jerusalenman cutin huichiyarcani. 

Titotapish ñucahuanmi pusharcani. 

2Chaimanca, Dios ricuchijpimi huichiyarcani. Ñuca huillashca ama yanga cachunmi, 

mana judiocunaman huillacushcataca, alli nishcacunallaman huillarcani. 

3Chaimi ñucahuan caj Titotaca griego cajpipish, circuncisionta rurachichuntajca, 

mana ni tucurcacuna. 

4Ashtahuanpish crijmi canchij nij tucujcunami, Mandashcapi huatashca cachun 

tigrachingapaj Cristo Jesús cacharichishcacuna ima shina cajta ricunga raiculla, 

ñucanchijpurapi pacalla yaicushca carcacuna. 

5Mana llulla alli huillaipi caticushcata cancuna ama pandarichunmi, paicuna 

yachachichunca ashallatapish manataj saquircanchij. 



2206 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

6Ashtahuanpish ñaupa imamanta alli nishcacuna cashca cashpapish (ñucapajca ima 

mana canchu. Diosca pita ñahuita ricushpalla mana alli ninchu). Alli nishcacuna 

cashpapish ñucamanca, ima mushujta mana huillarcacunachu. 

7Chaipaj randica, circuncisionta rurashcacunaman alli huillaita huillachun Pedroman 

mingashca shinallataj, ñucatapish circuncisionta mana rurashcacunaman huillachun 

mingashca cashcatami yuyarcacuna. 

8(Circuncisionta rurashcacunaman apóstol Pedrota huillachijllatajmi, ñucatapish mana 

judiocunaman huillachirca). 

9Jacobo, Cefas, Juanpish pilarcuna nishca cashcamantami, mana c'uyaipajta c'uyaj 

canata ñucamanpish cushca cashcata yachashpaca ñucaman, Bernabemanpish 

chaillatataj rurajcuna cashcata ricuchingapaj alli maquita curcacuna. Paicunaca 

circuncisionta rurashcacunaman, ñucanchijca mana judiocunaman huillagrichunmi 

chashna ricuchircacuna. 

10Huajchacunata yuyarichunllami ñucanchijtaca mañarcacuna. Chaitaca, chai 

yuyaillami pajtachij carcani. 

Pabloca Antioquiapi Pedrota sinchita rimashcami 

11Ashtahuanpish Antioquiaman Pedro shamujpica, llaqui tucunapaj ruracujta 

ricushpami, ñahui ñahui sinchita rimarcani. 

12Jacobo cachashcacuna manaraj chayajpica, Pedroca mana judiocunahuanmi micuj 

cashca carca. Ashtahuanpish paicuna chayashca q'uipaca, circuncisionta 

rurashcacunata manchashcamantami asha asha anchurirca. 

13Pai mana micucushca shina tucujpica, caishuj judiocunapish chashnallatajmi 

rurarcacuna. Paicuna chashna mishqui shimi jayaj shungu cajta ricushpaca, 

Bernabecamami chashna tucurca. 

14Ashtahuanpish mana llulla alli huillai nishca shinataj mana catijta ricushpami, 

tucuicunapaj ñaupajpi Pedrotaca: “Canca judío cashca jahuachu, mana judiocuna 

shina causangui. ¿Ima nishpataj mana judiocunataca, judío tucuchun ningui?” 

nircanimi. 

15Ñucanchijca (huacharimantami judiocuna canchij. Mana judiocunapuramanta 

juchayujcunaca mana canchijchu). 

16Runaca Mandashcapi nishcata rurashcamantaca, mana justificashca cashcataca 

yachanchijmi. Ashtahuanpish Jesucristota crishcamantami justificashca tucun. 

Ñucanchijpish Cristota crishpa justificashca cangapajmi, Jesucristopi crircanchij. 

Mana, Mandashcapi nishcata rurashcamantachu, justificashca canchij. Mandashcapi 

nishcata rurashcamantaca, pi mana justificashca cangachu. 

17Cristopi justificashca canata mashcashpaca, ñucanchijpish juchayujmari 

tucunchijman. ¿Chashna cajpica, Cristoca juchapajta rurajchu? ¡Manataj chashnachu! 

18Imatapish ñutushca jahua, chaillatataj cutin shayachishpaca, Mandashcata p'aquijmi 

tucuni. 

19Ñucaca, Mandashcapi ama cangapajmi, Diospaj causangapaj Mandashcapi nishcata 

ruranamantaca huañurcani. 

20Ñucaca, Cristohuan shuj shinalla chacatashcami cani. Ña mana ñucachu causani, 

ashtahuanpish Cristomi ñucapica causan. Cunan aichahuan causacushpapish Diospaj 

Churita crishpami causani. Paimi ñucata c'uyashpa, paillataj curishpa ñucamanta 

huañurca. 

21Mana c'uyaipajta Dios c'uyashcataca, mana huahuayanichu. Mandashcata 

rurashcamanta justificana cajpica, Cristoca yangami huañushca canman. 

GÁLATAS 3 

Espiritutaca crishpami chasquishca 

1¡Yuyai illaj galatacunalla! Mana llullata ama cazuchunca ¿pitaj umarcari? 

Jesucristotaca chacatashcata cancunapaj ñaupajpi ricuchij shinami, ña huillarcani. 

2Cancunamantaca caillatami yachasha nini: ¿Mandashcapi nishcata 

rurashcamantachu, mana cashpaca uyashpa crishcamantachu Espiritutaca 

chasquircanguichij? 

3¿Yallitaj yuyai illajcunachu canguichij? Espirituhuan callarishca jahuachu ¿cunanca 

aichapi rurashcahuan ashtahuan alli cashun ninguichij? 

4¿Chai tucui llaquicunataca yangallachu aparcanguichij? Chashnataj cajpica, 

yangallami canga. 

5Diosca cancunaman Espirituta cushpami, cancunapurapica mancharinacunata 

ruracun. ¿Mandashcapi nishcata rurashcamantachu, mana cashpaca uyashpa 

crishcamantachu chashnaca ruracun? 

Abrahamman Dios ari nishcami 

6Abrahamca Diostami crirca. Chaimantami cashcata rurajta shina chasquirca. 

7Chaimanta caita yachaichij. Maijanpish crijmi Abrahampaj huahuacunatajca. 

8Diosca, mana judiocunapish crijpi justificana cashpami, Quillcachishcapica 

ñaupaman ricuchirca. Chaimantami Abrahammanca: “Canmantaca tucui mama 

llajtacunami alli nishca canga” nishpa alli huillaitaca ñaupaman huillarca. 

9Chaimantami crishpa causajcunaca, crij Abrahamhuan allicunata chasquijcuna tucun. 

10Mandashcapi nishcata rurashpa alli ricurishun nijcunaca, tucuicunami llaquichishca 

canapaj. Cashnami quillcashca tiyacun: “Mandashcata quillcashca libropi imalla 

tiyacujta tucuita mana pajtachijcunaca, llaquichinapajllatajmi” ninmi. 

11Caitaca ricunallami. Diospaj ñaupajpica, Mandashcata rurashcamantaca pi mana 

justificashca tucunchu. Ashtahuanpish: “Cashcata rurajca crishcamantami causanga”. 

12Mandashcaca crishcamantaca mana shamunchu, ashtahuanpish: “Mandashcapi 

nishcacunata pajtachijcunallami causanga” ninmi. 

13Mandashca llaquiman cachacujpimi, Cristoca randishpa cacharichirca. 

Ñucanchijmantami llaquichishca tucurca. Quillcachishcapipish cashnami: (“Caspipi 

tucui huarcushcacunaca, llaquichishcacunami” ninmi). 

14Abrahamman cushca allicunaca, Cristo Jesusmanta mana judiocunapajman 

chayachun, cusha nishca Espirituta, ñucanchijpish crishpa chasquichunmi chashna 

tucurca. 

15Huauquicuna, gentecuna ruraj cashcahuanmi yuyachishpa rimani: Shuj runa ari 

ninacushcallatapish, shuj cutin allimi ninacushpa quillcashpaca, pi mana 

yanganchinchu, mana mirachinchu. 

16Chai shinallatajmi Abrahamman, paipaj huahua huahuaman Diosca cusha nirca. 

Achcacunaman nij shinaca, mana: “Huahua huahuaman” ninchu. Ashtahuanpish 

shujta nij shinallami: “Quiquinpaj huahuaman” nin. Chaica Cristomi. 

17Chaimi caita nini: Cristopi Dios ñaupaman allichishpa ari nishcataca, Mandashcaca 

mana chingachircachu. Mandashcaca 430 huatacuna q'uipami shamurca. Chaica Dios 

cusha nishcataca, mana yangata rurarcachu. 

18Mandashcata rurashcamanta herenciata japina cana cajpica, ña mana Dios 

cushallami nishcamantachu canman. Ashtahuanpish Diosca, cushallami nishcatami 

Abrahammanca curca. 

Mandashca imapaj alli cashcami 

19Shinashpaca ¿Mandashcaca imapajtaj alli? Mandashcaca mana cazujcuna cashcata 

ricuchichunllami, Dios cusha nishca huahua shamungacama q'uipata mirachishca 

carca. Chaitaca gentecunamanta rimaj Moisespaj maquipimi, angelcunata cuchirca. 

20Runacunamanta Dioshuan rimajca, mana shujllamanta rimanchu. Ashtahuanpish 

Diosca shujllami. 

21Shinashpaca ¿Mandashcaca, Dios cusha nishcacunataca jarcanchu? ¡Manataj 

chashnachu! Mandashcata cushca causachi tucujpica, Mandashcapi nishcata 

rurashpami cashcata rurajtaj caiman. 

22Ashtahuanpish Jesucristopi crijpi, Dios cusha nishcata crijcunaman cushca 

cachunmi, Mandashcaca jucha ucupi tucuicunata huichcarca. 

23Crina manaraj chayamujpica, Mandashca ucupimari huatashcacuna carcanchij. Chai 

crinata ricuchingacamaca, huichcashcacunami carcanchij. 

24Crishcamanta justificashca cachunmi, Mandashcaca Cristopajman chayangacamalla 

ñucanchijman ricuchij cashca. 

25Ashtahuanpish cunanca, crina shamushcamantaca ña mana ricuchishpa pushajpaj 

ucupichu canchij. 

26Cristo Jesuspi crishcamantaca, tucuicunami Diospaj huahuacuna canguichij. 

27Cristopi bautizarishcacunaca, tucuicunami Cristota churarishcacuna canguichij. 

28Chaimanta judiopish, griegopish, esclavopish, mana esclavopish, c'aripish, 

huarmipish ña mana tiyanchu. Cancunaca tucuicunami Cristo Jesuspi shujlla 

canguichij. 

29Cancuna Cristopaj cashpaca, Abrahampaj huahua huahuacunatajmi canguichij. Dios 

cusha nishcatapish japijcunami canguichij. 

GÁLATAS 4 

1Caitapishmi nisha nini: Herenciata japij huahuaraj cashpaca, tucui charishcacunapaj 

dueño cashpapish, amopajta ruraj shinallatajmi. 

2Chashna cashpami, yaya ricuchina punlla pajtangacama ricujcunapaj, cuidajcunapaj 

ucupiraj. 

3Ñucanchijpish huahuaraj cashpaca, cai pachapaj yanga yachachishcacunallapimi 

esclavocuna carcanchij. 

4Ashtahuanpish cachana punlla pajtajpica, Diosca paipaj churitami cacharca. Paica 

Mandashca ucupimi, shuj huarmimanta huacharirca. 

5Mandashca ucupi ñucanchij cajpimi, paipaj huahuacuna tucuchun randishpa 

cacharichingapaj cacharca. 

6Chaimantami paipaj huahuacuna canguichij. Diosca cancunapaj shungucunamanca 

paipaj Churipaj Espiritutami cacharca. Paimi: “¡Ñuca Yayitu!” nishpa caparicun. 

7Chaimanta ña mana esclavochu cangui. Ashtahuanpish Diospaj huahuami cangui. 

Paipaj huahua cashpaca, Cristomanta Diospaj herenciatapish japijmi cangui. 

Esclavo canaman ama tigrachun yuyachishpa rimashcami 

8Ñaupaca, Diosta manaraj rijsishpaca, manapish dioscunapajtami rurajcuna 

carcanguichij. 

9Ashtahuanpish cunanca ña Diosta rijsijcuna, Dios rijsishcacuna cashca jahuaca ¿ima 

shinataj irquicunapaj, imatapish mana rurai tucuj huajchacunapaj esclavo tucungapaj 

cutin tigrashun ninguichij? 

10Punllacunata, quillacunata, fiestacunata, huatacunatapish yuyaricunguichijrajmi. 

11Chaimantami cancunapurapi, ñuca trabajashca yanga tucunata manchani. 

12Huauquicuna, cancunapish ñuca shina tucuchunmi rogani. Ñucapish cancuna 

shinami tucurcani. Ñucataca imata mana llaquichircanguichijchu. 

13Alli huillaita cancunaman callaripi huillashpaca, aichapi ungushca cashpapishmi 

huillarcani. Chaitaca cancunallataj yachanguichijmi. 

14Ñuca cuerpopi ungushca pruebahuan cajpipish mana yanganchircanguichijchu, 

mana p'iñarcanguichijchu. Chaipaj randica, Diospaj angelta shina, Cristo Jesusta 

shinami chasquircanguichij. 

15¿Maipitaj chashna cushicuita charishcaca? Caitami cancunamanta huillani. Ima 

shina llujshichishpa cunalla cajpica, cancunapaj ñahuitapish llujshichishpa cuna 

shinami carcanguichij. 

16¿Mana llullashpa nishcamantachu, cancunata p'iñaj tucushcani? 

17Mana cancunapaj allipajchu cancunataca munancuna. Ashtahuanpish cancunataca 

ñucanchijmanta ch'icanyashpa paicunata catijcuna cachunllami munancuna. 

18Alli caimanta c'uyaita ricuchishpa catinaca allimi. Mana ñuca cancunahuan cajllapi 

c'uyaitaca ricuchinachu canguichij. 

19Ñuca huahuacunalla, cancuna Cristo shina tucungacamami, cancunamantaca 

huachana nanaicunahuan shina cutin llaquita apacuni. 

20Cancunamanta imata mana ruraipaj cashpami, shujtaj shina yuyachingapaj 

cunanllataj cancunahuan canata munani. 

Saramanta Agarmanta ch'imbapurashpa parlashcami 

21Mandashca ucupi casha nijcuna, ñucaman huillaichij: ¿Mandashcataca manachu 

uyashcanguichij? 

22Abraham ishqui huahuacunata charishcamantaca, cashnami quillcashca tiyacun: 

Shujtaca, esclava huarmipi caishujtaca quiquin huarmipimi charirca. 

23Esclavamantaca aicha munaimantami huacharirca. Ashtahuanpish quiquin 

huarmimantaca, Dios cusha nishca pajtajpimi huacharirca. 

24Chaicunaca, ch'imbapurashpa parlashcami. Chai huarmicunaca ishqui cutin ari 

ninacushcatami ricuchin. Shujca Sinaí urcupi cushca, nisha ninmi. Chaica Agarmi. 

Paimi esclavocuna cachun huahuacunata cun. 

25Agar huarmica, Arabiapi tiyaj Sinaí urcu shinami. Sinaí urcu shinaca, cunan 

Jerusalenmi. Jerusalenmi cunanca, paipaj huahuacunandij tandalla esclavocuna. 

26Ashtahuanpish jahua pachapi caj Jerusalenca, tucui ñucanchijpaj mamami. Paica 

mana esclavachu. 

27Cashnami quillcashca tiyacun: “¡Cushicui, mana chichuj, mana huachaj. Canca 

huachana nanaita mana charishcamanta jatunta cushicushpa capari! Shitashca 

huarmipajca, cusayuj huarmipajta yalli achca huahuacunami” ninmi. 

28Chaimanta huauquicuna, ñucanchijca Isaac shinamari, Dios cusha nishcamanta 

huahuacuna canchij. 

29Ashtahuanpish aicha munaimanta huacharishcaca, Espiritumanta huacharishcatami 

catirashpa llaquichirca. Cunan punllacunapish chai shinallatajmi. 

30Ashtahuanpish ¿Quillcachishcaca ima nintaj?: “Esclavataca, paipaj churindij 

llujshichishpa cachai. Esclavapaj churica, quiquin huarmipaj churihuanca, herenciata 

mana japingachu” ninmi. 

31Chaimanta huauquicuna, mana esclavapaj huahuacunachu canchij. Ashtahuanpish 

quiquin huarmipaj huahuacunami canchij. 

GÁLATAS 5 

Cacharichishcapi sinchicuna caichij nishcami 

1Cristo cacharichishcamanta, quishpichishcapi sinchi caichij. Esclavota rurajpaj 

yugopica ama cutin huatashca caichijchu. 

2Ñuca, Pablotajmi cancunamanca cashna nini. Circuncisionta rurachijcunaca, 

Cristomantaca imata mana japingacunachu. 

3Maijanpish circuncisionta rurachijmanca, tucuicunamanmi cutin huillani. Paica tucui 

Mandashcatami pajtachinataj tucun. 

4Mandashcata rurashcamanta justificashca tucusha nijcunaca Cristomanta 

anchurishpami, mana c'uyaipajta c'uyashca canamanta anchurishcanguichij. 

5Ñucanchijca Espiritumanta crishcamantami, cashcata rurajta rurashca canchij. 

Chaimantami chai yuyailla canchij. 

6Cristo Jesushuan shujlla tucushca cajpica, circuncisionta rurachishca cashpapish, 

mana rurachishca cashpapish ima mana canchu. Ashtahuanpish crishcamanta 

c'uyaihuan ruranami alli. 

7Cancunaca allitami ruracurcanguichij. Mana llullata ama cazuchunca ¿pitaj 

jarcarcari? 

8Mana cazunaca, cancunata cayaj Diosmantaca mana shamunchu. 

9“Ashalla levadurami tucui masata p'unguillichin”. 

10Cancuna shujtaj shina yuyanataca, Mandaj Jesusmantami mana manchani. 

Ashtahuanpish cancunata pandachijca, maijan cashpapish llaquitami apanga. 

11Huauquicuna, circuncisionta ruranallatataj ñuca huillacushca cashpaca, mana 

chashna p'iñashpa llaquichishca caiman carcanichu. Chaita huillacushca cashpaca, 

cruzpi Cristo llaquita apashcatami yanganchiman carcani. 

12¡Cancunata pandachijcunaca paicunallataj tucui p'itirishpachari alli canman! 

13Cancunaca huauquicuna, ama huatashca cachun Dios agllashcacunami canguichij. 

Cacharichishcami canchij nishpaca, ñataj aicha munaita ruranguichijman. 

Ashtahuanpish c'uyaimantaca, caishujpaj chaishujpaj allita ruraichij. 

14Tucui Mandashcami: “Quiquin c'uyarij shinallataj shujtajcunatapish c'uyangui” 

nishca shimipi pajtan. 



2212 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

15Ashtahuanpish caishuj chaishuj caninacushpa micunacushpaca, ricungui 

cancunallatajmi caishuj chaishuj chingaringuichij. 

Aichapaj ruraicunapish Espiritupaj granopish 

16Cashnami nini: Espíritu nishca shina purichij. Aicha munaicunapica, ama 

cushicuichijchu. 

17Aichapaj munaica, Espirituta p'iñanmi. Espiritupish, aicha munaitaca p'iñanmi. 

Chaicunaca quiquin munashcata, ama rurachunmi caishuj chaishuj macanacun. 

18Ashtahuanpish cancunaca, Espíritu pushashcacuna cashpaca, Mandashca ucupica ña 

mana canguichijchu. 

19Aichapaj ruraicunaca ricunalla, caicunami: Huainayana, apanacushpa causana, 

imapish millananata rurana, aicha munaita mana jarcarina, 

20rurashcalla dioscunata adorana, brujiana, p'iñanacushcalla causana, c'amina, 

huañurina, jahualla p'iñarina, p'iñanacuicuna, ch'icanyarinacuna, panda yachachicuna, 

21envidiaicuna, huañuchicuna, machaicuna, maipish cachun fiestacuna, imapish chai 

shina ruraicunapishmi tiyan. Chaicunamantaca ñaupaman ña huillashca shinallatajmi, 

cancunataca mandani. Chaicunata rurajcunaca, Dios mandacujpi cana cajca mana cai 

tucunchu. 

22Ashtahuanpish Espiritupaj granoca c'uyaimi, cushimi, sumaj causaimi, mana utca 

p'iñarinami, alli shungumi, alli cajmi, crijmi, 

23manso shungumi, quiquinllataj jarcarijpishmi. Chaicunataca, Mandashcaca mana 

imata ni tucunchu. 

24Ashtahuanpish Cristopaj cajcunaca paicunapaj aichataca ruraicunandij, 

munaicunandijmi chacatashca. 

25Espiritumanta causacushpaca, Espiritullahuantaj purishunchij. 

26Caishuj chaishuj p'iñachinacushpa, caishuj chaishuj envidianacushpa yanga 

jatunyarinataca, ama mashcashunchij. 

GÁLATAS 6 

1Huauquicuna, ima juchapi maijan urmashca cajpica, Diospajlla cajcuna manso 

shunguhuan ayudaichij. Can chashna tucushcata shina yuyashpa ayudangui. Ñataj 

canpish chashnallataj tucunguiman. 

2Caishujpaj chaishujpaj llaquicunata, apajcuna caichij. Cristopaj mandashcataca, 

chashna rurashpa pajtachichij. 

3Maijanca manapish ima cashpa, yachajmi cani nijca, paillatajmi umarin. 

4Chaimanta ima shina ruracushcataca, cada quiquin alli ricurichun. Chashna cashpami 

imamanta jatunyarina cajpica, mana shujtajpaj rurashcapi jatunyarishpa, quiquin 

rurashcapi jatunyaringa. 

5Paicuna imata rurashcamantaca, cada quiquinmi chasquingacuna. 

6Diospaj Shimita maijanpish yachacujca, paita yachachijman tucui imalla 

charishcamanta cuchun. 

7Ama umarichijchu. Diostaca pi mana chanzata rurai tucunchu. Maijan imata tarpujca, 

chaillatatajmi tandanga. 

8Maijanpish quiquin aichapaj tarpujca, aichamantaca ismujllatami tandanga. 

Ashtahuanpish Espiritupaj tarpujca, Espiritumantaca huiñai causaitami tandanga. 

9Allita ruranataca ama shaicushunchij. Mana shaicushpa allita rurashpaca, tandana 

pajtajpica tandashunmi. 

10Chashna cajpica, ima ruranata charishpaca tucuicunapaj allita rurashunchij. 

Ashtahuantajca crijcunapaj allita rurashunchij. 

Cristopaj cruzpi Pablo jatunyarishcami 

11Riquichij, ñuca quiquin maquihuanmi jatun letracunahuan quillcani. 

12Maijanpish aichapi alli ricurishun nijcunami, cancunataca circuncisionta 

rurachichuntaj munancuna. Cristopaj cruzmanta catirashpa llaquichijpi, ama llaquita 

apangaraicullami chashna rurancuna. 

13Circuncisionta rurachijcunallatajpish, Mandashcataca mana huaquichincunachu. 

Ashtahuanpish cancuna circuncisionta rurachijpi, cancunapaj circuncisionmanta 

jatunyangapajllami chashna nincuna. 

14Chaipica ñucaca mana jatunyarinichu. Ashtahuanpish ñucanchijta Mandaj 

Jesucristopaj cruzpimi jatunyarini. Ñucapajca paimantaca cai pachaca, cruzpimi 

huañurca. Ñucapish cai pachapajca, huañushcami cani. 

15Cristo Jesushuan shujlla cajpica, circuncisionta rurachishca cashpa, mana 

rurachishca cashpapish ima mana canchu. Ashtahuanpish tucuimanta yallica 

mushujyachishca canami alli. 

16Maijanpish cai mandashcapi nishca shina purijcunahuan, Diospaj israelcunahuanca 

sumaj causaipish, llaquij canapish cashca cachun. 

17Cunanmanta pacha ñucataca, pi ama p'iñachichun. Ñuca aichapica, Mandaj 

Jesusmanta chugrichishcacuna alliyashcatami charini. 

Allicunata cushca cachun nishpa tucuchishcami 

18Huauquicuna, ñucanchijta Mandaj Jesucristopaj mana c'uyaipajta c'uyaj canaca, 

cancunapaj espirituhuan cashca cachun. Chashna cachun. 

EFESIOS 

EFESIOS 1 

Allillachu canguichij nishcami 

1Taita Dios munashcamanta Jesucristopaj apóstol Pablomi cani. Cristo Jesushuan 

shujlla tucushpa, Éfeso pueblopi alli caticuj jucha illajcunahuanca: 

2Dios ñucanchij Yayapaj, Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cashca cachun ninimi. 

Cristomantami jahua pachapi tiyaj allicunata cushca 

3Ñucanchijta Mandaj Jesucristopaj Yaya Diostaca, alli nishca cachun. Cristomantami 

jahua pacha llajtacunapi tiyaj allicunata ñucanchijmanca cushca. 

4Cai pachata manaraj rurashpami, Cristohuan shujlla tucushpa, paipaj ñaupajpi jucha 

illaj, mapa illajcuna cachun ñucanchijtaca ña agllarca. 

5Pai c'uyashcamantami Jesucristohuan shujlla tucujpi ñucanchijtaca, paipaj 

huahuacunata rurangapaj, pai munashca shinallataj ñaupaman agllarca. 

6Paipaj sumaj mana c'uyaipajta c'uyaj cashcata alabachunmi, paipaj c'uyashca 

Churimanta ñucanchijtaca chasquirca. 

7Diosca, mana c'uyaipajta c'uyaj canata charij cashcahuanmi, juchacunata 

perdonashpa, Cristopaj yahuarhuan cutin randishpa quishpichirca. 

8Chai jahuami, ñucanchijmanca tucui yachaisapa canata, yuyaisapa canatapish yallitaj 

curca. 

9Alli yuyarishca pi mana yachashca pai munashca shina rurasha nicushcataca 

ñucanchijmanmi ricuchirca. Chaitaca ñaupamanmi paillataj rurasha nishca carca. 

10Pai yuyarishca punllacuna pajtajpimi, jahua pachacunapi cajcunata, cai pachapi 

cajcunata, tucui ima tiyajta tandachishpa Cristopaj ucupi churanga. 

11Ñaupaman agllashca cashcamantami, Cristomantaca japina cashcata charircanchij. 

Tucui imatapish rurajca, pai munashpa yuyarishca shinallatajmi pajtachicun. 

12Ñucanchijraj Cristota shuyacujcuna cashca cajpimi, pai sumaj cashcata alabachun 

chashna agllarca. 

13Cancunapish chai Jesusllatataj crishpa quishpirichunmi, mana llulla alli huillaitaca 

huillarcanchij. Chaita uyashpa crincami, Diosca pai cusha nishca jucha illaj 

Espirituhuan sellarca. 

14Tucuimanta quishpichishpa pushajpi ñucanchij japina cashcata japingacama ricuchij 

cachunmi, chai Espiritutaca churarca. Pai sumaj cashcata alabachunmi chashna 

rurarca. 

Yachaisapa yuyaita cuchun Diosta mañashcami 

15Mandaj Jesusta crishcamanta cancunaca, jucha illaj tucuicunata c'uyacun nijta 

uyashpami ñucapish, 

16cancunamantaca Taita Diosta pagui ninata mana shaicuni. Diosta mañacushpaca 

cancunata mana cungashpami, 

17ñucanchijta Mandaj Jesucristopaj sumaj Yaya Diosca, yachaisapa cana yuyaiyujta 

rurashpa, paimanta ashtahuan alli yachajta rurachun mañacuni. 

18Pai Diosca, cancunapaj yuyaipaj ñahuita achijyachishca cachunmi mañacuni. 

Chashna achijyachijpimi, cancunaca imata shuyanapaj cayashca cashcata, jucha 

illajcunahuan achcata charina sumaj herenciapish ima cashcata yachanguichij. 

19Shinallataj mana ch'imbapuraipaj paipaj jatun poderta ñucanchij crijcunaman 

cushcaca, tucui imatapish rurai tucuj poder cashcata ricuchichunmi mañacuni. 

20Cristotaca huañushcacunapaj chaupimanta causachishpami, jahua pacha paipaj alli 

ladoman tiyachishpa, chai poderyuj cashcataca ricuchirca. 

21Poderyujcunapaj, mandanata charijcunapaj, poderhuan mandajcunapaj, tucui laya 

shutichishcacunapaj jahuapipishmi paica mandacun. Mana cunan punllacunallapichu, 

ashtahuanpish q'uipa punllacunapipishmi mandanga. 

22Shinallataj tucui imatapish Cristo cazuchichunmi, paipaj chaquicuna ucupi churarca. 

Tandanacushca crijcunapajpish uma cachunmi, paillatataj churarca. 

23Crijcunaca paipaj cuerpomi, paillatajmi tucuicunapi yallijta jundan. 

EFESIOS 2 

Mana c'uyaipaj cajpipish c'uyashpa quishpichishcacunami 

1Cancunapaj millai juchacunapi huañushcacuna cajpipish, Diosmi cancunaman 

causaita curca. 

2Ñaupa punllacunaca cai pacha munaicunata catishpami, huairapi mandaj munashcata 

rurashpa, chaipi purircanguichij. Cunanca mana cazujcunapimi, chai espirituca 

millaita rurachicun. 

3Ñaupa punllacunaca tucui ñucanchijpish aicha munaicunapi purishpami, aichapaj 

munaita rurashpa, yuyashcata rurashpa, millaita rurajcunapurapi causarcanchij. 

Shujtajcuna shinallatajmi ñucanchijpish huachari pachamanta, Dios p'iñarishpa 

llaquichina huahuacuna carcanchij. 

4Ashtahuanpish Diosca llaquij canapi charij cashpami, paipaj jatun c'uyaihuan 

ñucanchijtaca c'uyarca. 

5Juchapi ñucanchij huañushca cajpipish, Cristohuan shujllata rurashpami, 

ñucanchijtaca causachirca. (Mana c'uyaipaj cajpipish c'uyashpa quishpichishcacunami 

canguichij). 

6Paihuan shujllata rurashpami ñucanchijtaca causachirca. Chashnallatajmi 

ñucanchijtaca, Cristo Jesushuan jahua pachapi tiyachirca. 

7Paipaj mana c'uyaipajta c'uyaj canahuan yallitaj charij cashcata shamuj punllacuna, 

Cristo Jesusmanta ñucanchijman ricuchingapajmi chaipi tiyachirca. 

8Crishcamantami mana c'uyaipajta c'uyashpa quishpichishcacuna canguichij. Mana 

cancunallatajchu quishpirircanguichij. Ashtahuanpish chaica, Dios cushcallami. 

9Pi ama jatun tucuchunmi, rurashcacunamantaca mana quishpichishca. 

10Ñucanchijca Dios rurashcami canchij. Allicunata rurachun Cristo Jesuspi 

mushujyachishcacunami canchij. Chashna allicunata rurashpa purichunmi, Diosca 

ñaupaman allichirca. 

Cruzmantami Dioshuanca alli tucuna 

11Chaimanta cancunaca, ñaupa ima shina cashcata yuyarichij. Circuncisionta aichapi 

maquihuan rurachishcacunaca, mana judiocunataca, aichapi mana circuncisionta 

rurachishcacuna nishcami carcanguichij. 

12Ñaupaca Cristo illajcuna, Israel canamantapish carupi, Dios cusha nishpa ari 

nishcatapish imata mana charijcuna, cai pachapica shuyana illaj, Dios illajcunami 

carcanguichij. 

13Ashtahuanpish cancunaca ñaupa punllacuna carupi cashca cashpapish, cunanca 

Cristopaj yahuarmanta, Cristo Jesushuan shujllata rurashpa Diosman 

c'uchuyachishcacunami canguichij. 

14Cristomi ñucanchijpaj sumaj causai. Judiocunahuan, mana judiocunahuan 

ch'icanchij patata urmachishpami, paica shujllata rurarca. 

15Cristomi p'iñanacushcataca paipaj aichapi chingachirca. (Mandashcacunapaj 

mandashcata pajtachichun nishcata chingachishpami) ishquindijmanta shujllata 

rurashpa, mushuj runata paillapitaj callarichirca. Chashnami sumajta causajcunata 

rurarca. 

16Shinallataj cruzmanta Dioshuan alli tucuchunmi, p'iñanacushcacunata paillapitaj 

chingachishpa, ishquindij llajtacunata shujlla cuerpota rurarca. 

17Pai shamushpami cancuna Diosmanta carupi cajcunaman, c'uchullapi 

cajcunamanpish, sumaj causaipaj alli huillaita huillarca. 

18Paimantami caishujpish, chaishujpish shuj Espiritullamanta Yayapajman yaicunata 

charinchij. 

19Chaimantami cancunaca ña mana shujtaj llajtamanta shamushcacunalla, 

pasacujcuna shinallapish mana canguichij. Ashtahuanpish jucha illaj llajtapurataj, 

Diospaj familiapuratajmi canguichij. 

20Apostolcunahuan, profetacunahuan callarichishca jahuapi sinchita 

huasichishcacunami canguichij. Chai callaripi churashca rumica Jesucristomi. 



2217 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

21Cristopi huasichicushcacunaca alli yuyarishpa shayachishca cashpami, Diospaj 

jucha illaj huasi tucungacama, Mandaj Jesuspi huiñashpa catin. 

22Cancunapish Espiritupi Dios causana huasi cangapajmi, chaipi tandalla 

huasichicushcacuna canguichij. 

EFESIOS 3 

Pabloca mana judiocuna quishpirichun huillashcami 

1Ñucaca Cristo Jesusmanta mana judiocunapaj allipaj huillacushcamanta prezupi caj 

Pablomi cani. 

2Dios mana c'uyaipajta c'uyashcata, cancunapurapi apachun ñucaman mingashcataca 

uyashcanguichijmi. 

3Pi mana yachashcata ñucaman ricuchishcatami, ñaupaman ashata ña quillcarcani. 

4Chaita rezashpami, Cristomanta pi mana yachashcata ñuca yachashca ima 

cashcataca, entendi tucunguichij. 

5Pi mana yachashcata ñaupaca piman mana yachaj chayachishcata cunanca, paipaj 

jucha illaj apostolcunaman, profetacunaman paipaj Espirituhuanmi ricuchirca. 

6Chaica cashnami: Alli huillaimantaca mana judiocunaca, judiocunahuan herenciata 

japijcuna, ishquindijtaj chai cuerpopajlla miembrocuna, Cristo Jesusmanta Dios cusha 

nishcatapish paicunahuan japijcuna canami. 

7Chaita huillaj cachunmi, mana c'uyaipajta c'uyaj canata cushpa, paipaj poderhuan 

rurachingapaj ñucataca Diospajta rurajta rurashca cani. 

8Ñucaca tucui jucha illajcunamanta ashtahuan uchillami cani. Chashna cajpipish mana 

judiocunaman Cristopaj mana yupaipaj achcata charishca alli huillaita huillachunmi, 

cai mana c'uyaipajta c'uyaj canataca ñucaman curca. 

9Imalla rurana cashcata ña allichishcataca, pi mana yachashcata allitaj tucuicunaman 

huillachunpishmi curca. Chaitaca tucui imatapish ruraj Diosmi, huiñaimanta pacha 

pacalla charicurca. 

10Shinallataj Diospaj tucui laya yachaitaca jahua pacha llajtacunapi poderyujcunaman, 

mandanata charijcunamanpish tandanacushca crijcunapi ricuchingapajmi curca. 

11Pai ima shina ruranata huiñaimanta yuyarishca shinallatajmi, ñucanchijta Mandaj, 

Cristo Jesuspi pajtachirca. 

12Ñucanchijca paipi crishcamantami, shuj yuyai yaicunatataj charinchij. 

13Chaimi cancunamanta llaquicunata ñuca apacujpipish, ama llaquirichun rogani. 

Chaicunaca cancunapaj allipajmi. 

C'uyaica tucui yachaitapish yalli jatunmi 

14Chaimantami ñucanchijta Mandaj Jesucristopaj Yayapaj ñaupajpica, cungurini. 

15(Paimantami jahua pachapi, cai pachapipish tucuicuna paipaj shutita chasquincuna). 

16Diosca sumajyaita achcata charij cashcamantaca, paipaj Espirituhuan poderta 

cushpa cancunapaj shungupi sinchiyachichunmi mañacuni. 

17Crishcamantaca cancunapaj shungucunapi Cristo causachun, c'uyaipi sapiyashpa 

sinchiyachun, 

18Cristopaj c'uyaica chainijta, cainijta, ucujta, jahuajta cashcataca, tucui jucha 

illajcuna entedi tucuipaj cachunmi mañacuni. 

19Shinallataj Cristopaj c'uyaita rijsinaca tucui yachaitapish yalli jatunmari. Chaita 

rijsishpaca, Dios ima shina cashcahuan yallitaj junda cachunmi mañacuni. 

20Diosca tucui imatapish rurai tucuj cashcamantaca, ñucanchijpi rurachicuj 

poderhuanmi ñucanchij imata mañashcatapish, yuyashcatapish ashtahuan yallita 

ruran. 

21Chaimanta Cristo Jesuspi tandanacushca crijcunapica, tucui huahua huahuacuna 

paitaca, huiñai huiñaita jatunyachishca cachun. Chashna cachun. 

EFESIOS 4 

Diospaj Espiritumi shujllata ruran 

1Ñucaca, Mandaj Jesuspi shujlla cashcamantami prezupi cani. Cancunataca Dios 

imapaj cayashca shinataj alli purichunmi cashna rogani: 

2Ama jatun tucushpa, manso shunguhuan, c'uyaimantaca caishujmanta chaishujmanta 

ama p'iñarishpa llaquicunata apaichijlla. 

3Espíritu shujllata rurashpa, sumaj causaipi churashcapi chai yuyailla causaichij. 

4Shuj cuerpollami tiyan, Espiritupish shujllami. Chaimanta shujlla shuyanata 

shuyachun cayashcacunami canguichij. 

5Shinallataj shujlla Mandaj, shujlla crina, shujlla bautismo, 

6shujlla Dios tucuicunapaj Yayami. Paica tucuicunapaj jahuapimi, tucuicunallatatajmi 

imatapish rurachicun, tucuicunapipishmi. 

7Ashtahuanpish Cristoca mana c'uyaipajta c'uyashcamantami, ñucanchijmanca pai 

cusha nishca shina cada quiquinman rurai tucunallata curca. 

8Chaitami: “Jahua pachaman huichiyashpaca, prezu cajcunatami prezu aparca. 

Gentecunamanca Dios cusha nishca rurai tucunatami curca” ninmi. 

9“Huichiyarca” nishcaca ¿imataj? chaica, allpamanta ashtahuan ucumanraj uriyarca 

nisha ninmi. 

10Chai uriyajllatajmi, tucuipi junda cangapaj, tucui pachacunamanta jahuaman 

huichiyarca. 

11Paillatajmi shujcunataca apostolcuna, caishujcunataca profetacuna, 

chaishujcunataca alli huillaita huillajcuna, maijancunataca michijcuna 

yachachijcunapish cachun churarca. 

12Diospajta rurashpa Cristopaj cuerpota mirachichunmi, jucha illajcunataca chashna 

allichirca. 

13Chashna cashpami, ñucanchijca crinapi ashtahuan shujlla tucushpa, Diospaj Churita 

ashtahuan rijsishpa, sinchi crij tucushpa, Cristo ima shina cashcahuan junda canaman 

chayashun. 

14Chashna cashpami, caita chaita apaj huaira shina panda yachachinataca, huahuacuna 

shina mana crishun. Chaicunaca, umangapaj alli yachajcuna cashpami, ima shinapish 

panda yachachinata allichincuna. 

15Shina cajpipish Cristomari uma. Pai shina tucungacama mana llullapi, c'uyaipi 

huiñashunchij. 

16Tucui crijcunaca paihuan shujlla cuerpo cashpami, aicha mucucuna huatarishca 

shina alli churashca cashpa paillamantataj huiñangapaj chasquicunchij. Chashna 

cashpami, tucui crijcuna quiquin rurana cashcata alli rurashpa, c'uyaihuan huiñashpa 

miraricun. 

Mushuj causaica Cristopimi 

17Mandaj Jesuspaj shutipimi, caita nisha nini: Caishuj mana judiocuna shina ña ama 

purichijchu. Paicunaca, paicunapaj yanga yuyaihuanmi causancuna. 

18Paicunapaj yuyaicuna amsa cashcamanta, mana yachashcamanta, shungucunapish 

sinchi cashcamanta, Dios cushca causaimantapish carupi cashcamantami mana 

chasquincuna. 

19Paicunaca mana pingaj, cacharishcacuna tucushpami, ashtahuan charijyanata 

munashcamanta tucui laya mapacunata rurancuna. 

20Ashtahuanpish cancunaca mana chashna tucunatachu Cristomantaca 

yacharcanguichij. 

21Cancunaca Jesuspi tiyaj, mana llullatataj paimanta yachachishcata uyashcataj 

cashpaca, mana chashnachu cana canguichij. 

22Ñaupa ima shina causashca, mauca causaitaca saquichij. Chai causaica, umaj 

munaicunahuan ismushpa tucuricujmi. 

23Cancunapaj shungutapish, yuyaitapish mushujyachichij. 

24Mushuj causaita churarichij. Mana llullapi nishca shina, cashcata rurachun, jucha 

illaj cachun, Diosman rijchaj cachun mushujyachishcami canguichij. 

25Chaimanta llullanata saquishpa, tucuicuna caishujta chaishujta ama llullanacushpa 

parlanacuichijchu. Tucuicunami chai cuerpopajlla miembrocuna canchij. 

26P'iñarishpapish ama juchallichijchu. Inti huashicungacamaca ama p'iñalla 

caichijchu. 

27Diablo millaita rurachichunpish ama saquichijchu. 

28Maijan shuhua cashca cashpapish, ama ashtahuan shuhuachun. Chaipaj randica, 

trabajachun. Ima illajlla cajcunaman chaupinata charinapaj, quiquin maquihuan 

imatapish allita rurachun. 

29Cancunapaj shimimantaca, ima mapa shimicuna ama llujshichun. Ashtahuanpish 

uyajcuna sinchiyachun allicunallata rimaichij. 

30Diospaj jucha illaj Espirituta ama llaquichichijchu. Tucui imamantapish 

quishpichishpa pushana punllacama paihuan sellashcacunami canguichij. 

31Cancunamantaca shujtajcunahuan p'iñalla canata, p'iñarij canata, jahualla 

p'iñarinata, caparirinata, c'amij canata, millai shungu canatapish tucui anchuchichij. 

32Chaipaj randica, caishujhuan chaishujhuan alli caichij. Cristopi cancunata Dios 

perdonashca shinallataj, caishuj chaishuj llaquijcuna, perdonanacujcuna caichij. 

EFESIOS 5 

Diospaj huahuacuna shina purichij 

1C'uyashca huahuacuna cashcamanta, Diosta ricushpa catijcuna caichij. 

2Cristo ñucanchijta c'uyashca shina, c'uyanacushpa purichij. Ñucanchijmantami 

paillataj curirca. Chaica Diospajca, paiman cushpa rupachishca mishquiman ashnacuj 

shinami carca. 

3Ashtahuanpish cancunapurapica, apanacushpa causajcuna, tucui laya mapacuna, 

quiquinpajlla ashtahuan charij canata munajcunaca amataj uyarichunllapish. Jucha 

illajcuna cashcamantaca chai shinataj causaichij. 

4Cancunaca pinganayaj shimicunata, manapish rimana shimicunata, mapa 

shimicunatapish ama rimanguichij. Chaicunaca mana allichu. Chaipaj randica Diosta 

pagui nichij. 

5Maijanpish apanacushpa causaj, mapapi caj, mitsa cajpish, rurashcalla diosta 

catijllatajmi. Paicunaca Cristopish, Diospish mandanapica, ima japinata mana 

charishcataca yachanguichijmi. 

6Maijanpish cancunataca yanga parlocunahuan ama umachun. Chashna mana allita 

rurashcamantami, Diosca p'iñarishpa paita mana cazujcunataca jatunta llaquichinga. 

7Paicunapaj ruraicunapica amataj tandanacunguichij. 

8Ñaupaca amsami carcanguichij. Ashtahuanpish Mandaj Jesuspica, cunanca achijmi 

canguichij. Chaimanta luzpaj huahuacuna shina purichij. 

9(Espiritupaj granoca, tucuipi alli cajmi, cashcata rurajmi, mana llulla canapishmi). 

10Chaimanta alli ricushpa, Mandaj Jesús munashcata ruranata agllaichij. 

11Amsapaj yanga ruraicunapica, ama tandanacuichijchu. Chaipaj randica mana allita 

rurajcunataca shinchita rimaichij. 

12Paicuna pacalla rurashcata huillanataca pingananpishmi. 

13Luz achijyachijpica, tucui imapish ricuringami. Luzca tucuita ricuchij cashcamanta, 

tucuitami ricuchinga. 

14Chaimanta: “Dormicuj rijchari, huañushcacunapaj chaupimanta jatari. Cristomi 

cantaca achijyachinga” ninmi. 

15Riquichij, ima shina puricushcata alli yuyarichij. Ama ch'ahuancuna shina, 

ashtahuanpish yachajcuna shina caichij. 

16Mana alli punllacunapi cashcamanta, allita rurana tiyajpica, allita ruraichij. 

17Chaimanta ama yuyai illajcuna caichijchu. Ashtahuanpish Mandaj Jesuspaj munai 

ima cashcata entendijcuna caichij. 

18Ama machaichijchu. Chaihuanca llaquimi tucun. Chaipaj randica Espirituhuan 

junda caichij. 

19Cancunapura salmocunahuan, himnocunahuan, cantocunahuan yuyachinacushpa, 

cancunapaj shungucunapi, Mandaj Jesusta cantashpa alabaichij. 

20Ñucanchijta Mandaj Jesucristopaj shutipi, Dios Yayata tucuimanta pagui 

nicuichijlla. 

Caishuj chaishuj cazunacuichij 

21Diosta manchashcamanta, caishuj chaishuj cazunacuichij. 

22Cazadacunaca, Mandaj Jesusta shinallataj paicunapaj quiquin cusacunata cazuchun. 

23Tandanacushca crijcunapajca, Cristoca umami. Chai shinallataj cusapish 

huarmipajca umami. Crijcunaca Cristopaj cuerpomi, paimi paicunapaj Quishpichij. 

24Tandanacushca crijcuna Cristota cazuj shinallataj, cazadacunapish paicunapaj 

cusacunata tucuipi cazuchun. 

25Cristoca tandanacushca crijcunata c'uyashpami, paillataj curirca. Chai shinallataj 

cusacunapish, quiquin huarmicunata c'uyaichij. 

26Huillashca shimihuan yacupi maillashpa jucha illajta rurangapajmi, Cristoca 

chashna tucurca. 

27Tandanacushca crijcunaca sumaj, imapi mana mapayashca, llambuglla, ima chai 

shinacunatapish mana charij, jucha illajta, mana mapayashcata ricuchingapajmi 

chashna tucurca. 

28Chai shinallataj cusacunapish, quiquin cuerpota shina paicunapaj huarmicunata 

c'uyachun. Maijanpish paipaj huarmita c'uyajca, paillatajmi c'uyarin. 

29Paipaj quiquin cuerpotaca, pi manataj p'iñanchu. Ashtahuanpish allimi micun, allimi 

cuidan, chashnallatajmi Cristopish tandanacushca crijcunapajca ruran. 

30Ñucanchijca paipaj cuerpopaj miembrocunami canchij. Paipaj aichamanta, paipaj 

tullucunamantami canchij. 

31Shinallatajmi c'arica, yaya mamata saquishpa, paipaj huarmihuan tandanacunga. 

Ishqui cashcamanta shujlla aichami tucunga. 

32Cai huillashcaca, pi mana entendipaj jatunmari. Ashtahuanpish ñucaca Cristohuan, 

tandanacushca crijcunahuan ima shina cashcatami chashna nini. 

33Chaimanta quiquin c'uyarij shinallataj, paicunapaj quiquin huarmitapish c'uyachun. 

Huarmipish, paipaj cusata respetachun ninimi. 

EFESIOS 6 

1Huahuacuna, Mandaj Jesuspi shujlla cashcamantaca cancunapaj yaya mamata 

cazuichij, chashna cashpami cashcata rurajtaj cana. 

2(Cazujpimi cusha nishca punta mandashcapica) “Cambaj yaya mamata alli ningui” 

ninmi. 

3Chashna rurashpaca, tucui imapipish allimi cangui. Cai allpapipish unitami 

causangui. 

4Shinallataj yaya mamacuna, cancunapaj huahuacunata ama p'iñachichijchu. Chaipaj 

randica, ima shinapish llaquichishpa, cunashpa Mandaj Jesús munashca shina 

huiñachichij. 

5Amopajta rurajcuna, cai pachapaj cancunapaj amocunata, Cristota shinallataj 

manchaihuan, chujchuihuan, cancunapaj alli shunguhuan cazuichij. 

6Amopi ricuringa raiculla rurajcuna shina, pai ricucujllapi ama ruraichijchu. 

Ashtahuanpish Cristopajta ruracujcuna shina, Diospaj munaita shungumanta ruraichij. 

7Runacunapajta shinallaca ama ruraichijchu. Mandaj Jesuspajta shina, shungumanta 

ruraichij. 

8Amopajta ruraj cashpa, amopajta mana ruraj cashpapish, cada quiquin allita 

rurashcamanta, Mandaj Jesuspajta chasquina cashcataca yachanguichijmi. 

9Amocuna cancunapish paicunataca imata ama manchachishpa paicunapaj allita 

ruraichij. Paicunata mandajpish cancunata mandajpish jahua pachapi cashcata 

yachashcamanta chashna ruraichij. Paica pita ñahuita ricushpalla allimi mana ninchu. 

Dios cushca macanacunata churarichij 

10Ñuca huauquicunalla caillahuanmi nisha nini, paipaj poderyuj fuerzahuan Mandaj 

Jesuspi sinchiyaichij. 

11Diablo ima shinapish umashpa urmachisha nijpi, sinchi cangapajca, Dios cushca 

tucui macanacunata churarichij. 

12Ñucanchijca yahuaryuj, aichayujhuanca mana macanacucunchijchu. Ashtahuanpish 

jahua huairapi purishpa mandacuj millai supaicunahuanmi macanacucunchij. 

Chaicunami cai pacha amsapaj cajcunata mandashpa mana allita rurachicun. 

13Chaimanta mana alli punllapi sinchita shayaringapajca, Taita Dios cushca tucui 

macanacunata churarichij. Chashna tucuita allichishca cashpami sinchi catishun. 

14Chaimanta mana llullahuan alli chumbillirishca sinchi caichij. Pechopi fierro 

churanata churarishca shinaca cashcata ruranata churarichij. 

15Chaquicunapi zapatosta churarishca shinaca, sumaj causai alli huillaita 

huillanaihuan caichij. 

16Tucuimanta yallica, escudota shinaca crishcata chariraichij. Chashna cashpami nina 

shina millaipaj tucui yuyaicunataca huañuchi tucunguichij. 

17Cascota churarishca shinaca, quishpichishca cashcata yuyaichij. Espiritupaj 

espadatapish chariraichij. Chaica Diospaj shimimi. 

18Chaipajca, punllanta Diosta mañaichij. Espíritu yuyachishca shina tucuimanta 

mañashpa rogaichij. Chai yuyai chaparaichij. Jucha illajcunamantapish 

tucuicunamanta mañaichij. 

19Pi mana yachashca alli huillaita mana manchashpa yachaj chayachingapaj, ñuca 

shimita pascajpi rimanata ñucaman cuchun, ñucamantapish mañaichij. 

20Paipaj randi huillachun cachashcamantami cadenacunapi huatashca cani. Paimanta 

ima shina rimana cashcataca, mana manchashpa rimangapaj mañaichij. 

21Mandaj Jesusmanta Diospajta rurashpa alli pajtachij c'uyashca huauqui Tiquicomi, 

ñuca ima shina cashcata cancunapish yachachun, tucuita alli huillanga. 

22Ñucanchij ima shina cashcata yachaj chayashpa, cancunapaj shungucuna 

cushicuchunmi paitaca cachani. 

23Dios Yayapaj, Mandaj Jesucristopaj sumaj causaipish, c'uyaj canapish, alli crij 

canapish huauquicunahuan cashca cachun. 

24Ñucanchijta Mandaj Jesucristota, mana chingarij c'uyaihuan tucui c'uyajcunamanca, 

mana c'uyaipajta c'uyaj canata cushca cachun. Chashna cachun. 

FILIPENSES 

FILIPENSES 1 

Allillachu canguichij nishcami 

1Pablopish, Timoteopish Jesucristopajta rurajcunami canchij. Filipospi caj 

obispocunahuan, diaconocunahuan Cristo Jesushuan shujlla caj tucui jucha 

illajcunahuanca: 

2Dios ñucanchij Yayapaj, Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cashca cachun ninchijmi. 

Pabloca crijcunamanta Diosta mañashcami 

3Cancunamantaca maipi yuyarishcapimi, ñuca Diostaca pagui nicunilla. 

4Diosta ñuca mañanapica, tucui cancunamantaca cushicuihuanmi rogacunilla. 

5Callari punllamanta cunancama alli huillaipaj ayudacujpimi cancunamantaca 

mañacunilla. 

6Alli ruranata cancunapi callarichij Diosca, Jesucristo shamuna punllacamami 

ashtahuan alli rurachicungalla. Chaitaca allitajmi yachani. 

7Tucui cancunamanta ñuca chashna yuyanaca allitajmari. Prezupi ñuca cashpa, alli 

huillaimanta shayarishpa chashnataj cashcata huillacushpaca, cancuna rurashcatami 

shungupi yuyarini. Tucui cancunapish mana c'uyaipajta c'uyaipimi ñucahuan 

canguichij. 

8Jesucristopaj c'uyaihuan ñuca tucui shunguhuan, tucui cancunata ñuca ima shina 

c'uyacushcataca, Diosca ricucunmi. 

9Diosta mañacushpaca caitami mañani: Cancunapaj c'uyaica yachaipi, 

entendinapipish ashtahuan ashtahuan yallitaj mirarichun, 

10imapish alli cajllata agllachun, Cristo shamuna punllapajca mana nij tucuj, pi mana 

juchachipaj cachunpish, 

11Diosta alabashpa sumajyachichun, Jesucristomanta cashcata rurashpa granota p'ucuj 

shina junda cachunpishmi mañacuni. 

Ñuca causaica Cristopajmi nishcami 

12Huauquicuna, caita yachachunmi munani. Ñucapi imalla tucushcacunaca, alli huillai 

ashtahuan miranapajmi chashna tucushca. 

13Chaimantami mandana huasipi guardiajcuna, tucui shujtajcunapish Cristomanta 

prezupi ñuca cashcataca, allitaj yachaj chayancuna. 

14Chaupi yalli huauquicunami prezupi ñuca cajpipish, Mandaj Jesuspi sinchiyashpa 

Diospaj shimitaca ashtahuan mana manchashpa huillancuna. 

15Maijancunaca ñucata mishasha nishpami, envidiallamanta Cristomantaca 

huillancuna. Ashtahuanpish shujtajcunaca alli shunguhuanmi huillancuna. 

16Shujcunaca ñucata mishashun nishpa, prezupi ñuca cajtapish ashtahuan 

llaquichishun nishpallami, Cristomanta huillaj tucucuncuna. 

17Ashtahuanpish alli huillaitaca chashnataj cashcata huillaj cachun Dios ñucata 

churashca cashcata yachashpami, shujtajcunaca c'uyaihuan huillancuna. 

18Chashna llaquichishun nishpa huillashcapish ñucataca imata mana llaquichinchu. 

Jarcangapaj huillashpapish, ima shina cashpapish, nij tucushpallapish, 

huillanamantataj huillashpapish, Cristomantaca huillashcacunami. Chaimi ñucaca 

cushicuni. Chaimantaca cushicucushallami. 

19Cancuna Diosta mañashcamanta, Jesucristopaj Espíritu ayudashcamanta alli cana 

cashcataca yachanimi. 

20Ñuca munashca, ñuca yuyacushca shinallataj imapi mana pingachishca cashachu. 

Chaitaca chashnataj cana cashcatami yuyani. Ñucapi ricuchij cashca shinallatajmi 

causajpipish huañujpipish Cristo jatun cashcataca, ñuca cuerpopi ricuchishca canga. 

21Chaimanta ñucapaj causaica Cristomi. Huañunapish tucuita mishanami. 

22Ashtahuanpish Cristopajta rurangapajca aichapi causanami ñucapajca alli. 

Chaimantami maijanta mana agllai tucuni: 

23Chai ishquindij yuyaicunami ñucataca llapiracun. Shina cajpipish, Cristohuan 

cangapaj huañushpa rinami ñucapajca yallitaj alli. 

24Ashtahuanpish cancunapaj allipajca, aichapi saquirinarajmi yallitaj alli. 

25Cancuna crishcapi cushicuchun ayudangapaj, tucui cancunahuan catinaraj 

cashcataca, allimi yachani. 

26Cutinllataj cancunapurapi ñuca cajpimi, ñucamantaca Cristo Jesuspi yallitaj 

cushicunguichij. 

27Cancunataca Cristopaj alli huillaipi nishca shinataj purichunllami rogani. 

Ricunaman rijpipish, mana rijpipish shujlla Espiritupi sinchiyarishpa, alli huillaita 

crishcapi shuj shinalla macanacucujtami uyasha nini. 

28Jarcajcuna manchachichunca, ama saquinguichijchu. Chashna rurashpaca, paicuna 

chingarinaman ricushcata, cancunaca quishpichishca cashcatami ricuchicunguichij. 

Chaica Diosmantami shamun. 

29Cancunamanca Cristota crinallataca mana curcachu. Ashtahuanpish paimanta 

llaquita apanatapishmi curca. 

30Llaquita ñuca apajta ricushca shinallatajmi, llaquita apacunguichij. Cunanpish ñuca 

llaquipi cajtaca ñami uyashcanguichij. 

FILIPENSES 2 

Runa shinalla tucujpimi Cristotaca jatunyachishca 

1Chaimanta, Cristomanta cushicuna, c'uyaihuan animachina, Espiritumanta shuj 

yuyailla cana, ucu shungumanta c'uyanacuna, llaquij canapish tiyajpica, 

2chai shinallataj cashcata yuyashpa, chai c'uyaillahuantaj c'uyanacushpa, shuj 

munailla, shuj shinalla yuyashpa ñucata ashtahuan cushichipaichij. 

3Imata rurashpapish mishanacushpa yanga jatun tucunapajllaca ama ruraichijchu. 

Chaipaj randica, ama jatun tucushpa caishujcunaca canta yalli cashcata yuyashpa, 

caishuj chaishuj c'uyanacuichij. 

4Quiquinpajlla alli canata ama mashcaichijchu. Ashtahuanpish caishujcunapaj alli 

canata mashcaichij. 

5Cristo Jesuspi tiyashca shinallataj cancunapipish cai yuyai tiyachun: 

6Paica, Dios shinallataj cashpapish, imata chariraj shina, Dios shina canataca mana 

munaj shinami carca. 

7Chaipaj randica, paillatajmi tucuita saquishpa servij shina tucurca. Runacuna 

shinallatajmi tucurca. 

8Runa caj shinallataj tucushpami, paillataj mana jatun tucurca. Huañungacama Diosta 

cazushpami, cruzpi huañurca. 

9Chaimantami Diospish, tucui ima tiyajcunapaj jahuapi jatunyachirca. Tucui 

shuticunapaj jahuapi shuj jatun shutitapishmi curca. 

10Jahua pachapi cajcuna, cai pachapi cajcuna, allpa ucupi cajcunapish tucuicuna 

Jesuspaj shutipi cungurichunmi chai shutitaca curca. 

11Dios Yaya sumajyarichunca tucui c'allucunami Jesucristotaca Mandajmi nishpa 

huillangacuna. 

Cai pachapi achijyachijcunami canguichij nishcami 

12Chaimanta ñuca c'uyashcacunalla, cazucujlla cashca shinallataj cazucuichijlla. Ama 

ñuca chaipi cajllapi cazujcuna caichijchu. Ashtahuanpish cunancarin ñuca mana 

chaipi cajpica, ashtahuan alli cazujcuna caichij. Cancunaca quishpichishca 

cashcamanta manchaihuan, chujchuihuan causaichij. 

13Allita ruranatapish, allita munanatapish Diosmi pai munashcamanta cancunapica 

rurachicun. 

14Ama huashalla parlanacushpa, ama rimanacushpa tucui imatapish alli ruraichij. 

15Mana alli shungu, millai runacunapaj chaupipica, Diospaj huahuacuna mapa illaj, pi 

mana juchachipaj alli shungu caichij. Paicunapaj chaupipica cai pachapi 

achijyachijcuna shina achijyachichij. 

16Ñuca purishca, ñuca trabajashca ama yanga cachun. Cristo shamui punllapi ñuca 

cushicungapaj, causaipaj shimita chariraichij. 

17Cancuna crishcamantaca, ñuca sacrificacushca jahuapi, ñucata huañuchina 

cajpipish, tucui cancunahuanmi cushicuna shinataj cushicuni. 

18Chai shinallataj cancunapish, ñucahuan cushicuna shinataj cushicuichij. 

Timoteopish Epafroditopish 

19Ñucapish cancuna ima shina cajta yachashpa, ashtahuan animaringapajmi, Mandaj 

Jesús munajpica, Timoteota cancunapajman utca cachasha nicuni. 

20Ñuca yuyashca shina yuyajtaca, pi shujtajta mana charinichu. Pai shina 

cancunamanta sustarijtajca mana tiyanchu. 

21Tucuicunami paicunapaj allipajlla mashcancuna, Cristo Jesuspajca mana 

yuyancunachu. 

22Ashtahuanpish pai alli cashcataca ñami yachanguichij. Yayandij churindij shinami, 

alli huillaipica servircanchij. 

23Chaimantami paita cachanata yuyacuni. Ñuca ima tucuna cashcata yachanga 

camallami shuyacuni. 

24Ñucapish cancunapajman utca rinatami Mandaj Jesuspi shunguta churashpa 

shuyacuni. 

25Chashna yuyacushpapish Epafroditota cancunapajman ña cachanami, ñucapajca 

allitaj yuyachirca. Paica ñucata ayudaj, alli huillanapi tandalla macanacuj ñuca 

huauquimi. Paitami cancunaca ñucapaj ima illashcacunata ayudachun cachashca 

carcanguichij. 

26Paica tucui cancunata ricuna munaitami achcata charirca. Pai ungushcata cancuna 

yachaj chayashca cajpimi, achcata llaquirirca. 

27Paica ungushcataj huañunallami carca. Chashna cajpipish, Diosmi paitaca llaquirca. 

Mana paillatachu llaquirca, ashtahuanpish llaquicunata ama jahuanpi jahuanpi 

charichunmi, ñucatapish llaquirca. 

28Ñucapish ama ashtahuan llaquilla cangapajmi, cancuna cutin ricushpa cushicuchun, 

utcashpa cachasha nini. 

29Paitaca tucui cushicuihuan Mandaj Jesuspi chasquichij. Pai shinacunahuapish 

c'uyaita charichij. 

30Paica Cristopajta ruracushcamantaca huañunallami carca. Cancuna ñucaman mana 

servi tucujpimi, paipaj aicha ungüi tucushpapish cancunapaj randi servirca. 

FILIPENSES 3 

Chayana cashcamanmi caticuni nishcami 

1Chaimanta huauquicuna, Mandaj Jesuspi cushicuichij. Chaillatataj cutin 

quillcanapish ñucataca mana p'iñachinchu. Cancunapaj alli cana cajpimi quillcani. 

2Allcu shinacunamanta huaquichirichij. Pandata yachachij millaicunamanta 

huaquichirichij. Cuerpota p'itirijcunamanta huaquichirichij. 

3Ñucanchijmi circuncisionta rurashcacuna, Espiritupi Diospajta rurajcuna canchij. 

Aichata p'itichishcapica mana shunguta churashpami, Cristo Jesuspi jatunyarinchij. 

4Maijanpish aichapi ima shina cashcallahuan alli ricurisha nijpica, ñucacarin aichapi 

ima shina cashcahuan alli ricurinataca ashtahuanmi charini. 

5Ñucaca huacharishcamanta pusaj punllapi circuncisionta rurachishcami cani. 

Israelpuramanta Benjaminpaj aillupurami cani. Hebreo yaya mamapaj huahua 

cashcamanta hebreotajmi cani. Mandashcata pajtachij fariseotajmi carcani. 

6Chaita pajtachichuntaj nishpami tandanacushca crijcunata catirashpa llaquichij 

carcani. Mandashcapi nishca shinataj cashcata ruraj, pi mana juchachipajmi carcani. 

7Ashtahuanpish ñaupaca, tucui chaicunami ñucapajca achca valij carca. Cunanca 

Cristopaj c'uyaimantami tucui chaicunataca chingachircani. 

8Cristo Jesús ñucata Mandajta rijsishcamantami, tucui chaicunataca yangataj cashcata 

yachani. Paita c'uyashcamantami tucuita chingachircani. Cristo ñucapi cachunmi, 

tucui chaicunataca ñucu shinata rurarcani. 

9Paihuanmi shujlla casha nini. Mandashcapi nishca shinata rurashpa ñuca quiquin 

justificarinataca mana yuyanichu. Ashtahuanpish justificashca canataca, Cristopi 

crishpami japircani. Chaica Diosmantami shamun, crishpallami japina. 

10Cristota, paita causachij podertapishmi ashtahuan rijsisha nini. Pai shinallataj 

tucungacamami llaquicunata apashpa, pai shinallataj huañusha nini. 

11Huañushcacunapaj chaupimanta causarinacama ima shinapish chayana yuyaillami 

cani. 

12Mana ña tucuita pajtachishcamanta, cashcata ruraj cashcamantachu chashnaca nini. 

Ashtahuanpish chayana cashcaman chayachun, Cristo Jesús paipajta rurashcamantaca, 

chayangacama caticunillami. 

13Huauquicuna, ñucaca ñami chayarcani mana ni tucunichu. Ashtahuanpish caitami 

ruracuni: Huashaman saquirijtaca cungarishpami, ñaupajman cajta japingapajtaj 

chutaricuni. 

14Cristo Jesusta crishpa, jahua pachapi caj japina cashcata japichunmi, ñucataca 

Diosca cayarca. Chaimantami chayana cashcaman caticuni. 

15Ñaqui cashcata rurajcunami canchij ninchij, shinashpaca chai shinallataj 

yuyashunchij. Cancuna shujtaj shina yuyajpipish, chaitaca Diosmi ricuchinga. 

16Caicama yachashcataca chai shinallataj shuj yuyailla catishunchij. Shuj shinalla 

yuyashunchij. 

17Huauquicuna, ñucata ricushpa catijcuna caichij. Ñucanchij ima shina cajta ricushpa 

purijcunatapish ricushpa catichij. 

18Shina cajpipish tauca huillajcunami puricuncuna. Paicunamantami tauca cutin 

huillarcani. Cunanpish huacashpami nini. Paicunaca Cristopaj cruzta p'iñajcunami. 

19Paicunaca causai tucuripica, chingaringacunami. Paicunapaj diosca huijsami. 

Paicunaca pingarinapaj randica jatun tucuncunami. Paicunaca cai allpapaj cajllatami 

yuyancuna. 

20Ashtahuanpish ñucanchij causanaca, jahua pachapimi. Quishpichij, Mandaj 

Jesucristotaca chaimanta shamujtami shuyacunchij. 

21Ñucanchij huañujlla cuerpotaca, shujtajyachishpami paipaj cuerpoman rijchaj, 

sumaj cuerpota ruranga. Tucui imatapish cazuchij poderhuanmi, paillataj chashna 

ruranga. 

FILIPENSES 4 

Mandaj Jesuspica cushicucunallami nishcami 

1Chaimanta ñuca c'uyashca, ñuca munashca huauquicunalla. Ñuca cushicuna 

coronami canguichij. C'uyashcacuna, Mandaj Jesuspi sinchicuna caichij. 

2Evodiata, Sintiquetapish Mandaj Jesuspi shujlla cashcamantaca shuj yuyailla 

tucuchunmi rogani. 

3Shinallatajmi ñucahuan tandalla pajtachij, cantapish rogani. Chai panicunata 

ayudangui. Paicunaca Clementendij, shujtaj huauquicunandij alli huillaita ñucahuan 

tandalla macanacuj shina huillajcunami. Paicunapaj shuticunaca, causaipaj libropimi. 

4Mandaj Jesuspi shujlla cashcamanta yallitaj cushicucuichijlla. Cutinmi nini: ¡Yallitaj 

cushicucuichijlla! 

5Cancuna c'uyaj cashcataca, tucuicuna yachashca cachun. Mandaj Jesús shamunaca 

c'uchullapimi. 

6Imamantapish ama llaquilla canguichij. Ashtahuanpish Diosta mañacushpaca paiman 

tucuita huillaichij. Tucui imamantapish Diosta mañashpaca pagui nichij. 

7Chashna rurajpimi pipish mana yachaipaj Diospaj sumaj causaica, cancunapaj 

shungucunata, cancunapaj yuyaicunatapish Cristo Jesuspi huaquichinga. 

Caicunapi yuyaichij nishcami 

8Caillahuanmi nisha nini huauquicuna, tucui imapipish mana llulla canata, tucuipi alli 

canata, tucuipi cashcata ruraj canata, tucuipi chuya canata, tucuipi c'uyashca canata, 

tucuipi allimi nishca canata yuyaichij. Chashna imapipish alli nishca, alabashca 

cashca cashpaca, chashna cana yuyailla caichij. 

9Imatami ñucamanta yacharcanguichij, chasquircanguichij, uyarcanguichij, 

ricurcanguichij chaita ruraichij. Chashna cajpica sumaj causaita cuj Diosca, 

cancunahuanmi canga. 

Filipos crijcunaca cujcunami nishcami 

10Cancuna ñucata cutin yuyarishcamantaca, Mandaj Jesuspimi jatunta cushicurcani. 

Cancunaca chai yuyaillatajmi carcanguichij, ashtahuanpish ima shina mana cui 

tucurcanguichijllami. 

11Ashallata charishcamantaca mana chashna ninichu. Ima shina cashpapish, 

chaillahuan cushicuna cashcatami yachani. 

12Ima illajlla causanatapish, yallitaj charij canatapish yachanimi. Tucui laya causaipi 

causanatami yachani. Mana nijta micushca canatapish, yaricaihuan canatapish, yallitaj 

charij canatapish, ima illajpi llaquita apanatapish yachanimi. 

13Ñucata sinchiyachij Cristohuanca, tucui imatapish rurai tucunimi. 

14Shina cajpipish ñuca llaquipi cajpi, ñucata ayudashpaca allitami rurarcanguichij. 

15Filipos crijcuna cancunallataj yachanguichijmi. Alli huillaita huillai callarijpi, 

Macedoniamanta rigrijpipish shujtaj llajtapi tandanacushca crijcunaca, paicuna 

chasquishcamanta ñucaman cuna cashcataca mana curcacunachu. Ashtahuanpish 

cancunallami curcanguichij. 

16Tesalonicapi cajpipish, ñucapaj ima illashcacunataca cutin cutinmi 

cacharcanguichij. 

17Imatapish cuchun mashcashpa mana chashna ninichu. Ashtahuanpish jahua pachapi 

yallijta cancuna charijyachunmi munani. 

18Cunanca tucuitami chasquircani. Yallijtami charini. Epafroditoman cancuna 

cachashcata chasquishpacarin, achcatami charini. Chaicunaca Diosman cushpa 

rupachijpi mishquiman ashnacuj shina, Dios chasquinallami. 

19Ñuca Diosmi, Cristo Jesusmanta sumaj llajtapi paipaj charishcacunamanta, 

cancunapaj tucui ima illashcacunatapish cunga. 

20Chaimanta Dios ñucanchij Yayataca, huiñai huiñaita jatunyachishca cachun. 

Chashna cachun. 

21Cristo Jesuspi caj tucui jucha illajcunata allilla canguichij nipanguichij. Ñucahuan 

caj huauquicunapish alli cashca cachun nincunami. 

22Tucui jucha illajcunami cancunataca alli cashca cachun nincuna. Ashtahuantajca 

Cesarpaj huasipi cajcunami, alli cashca cachun nincuna. 

23Ñucanchijta Mandaj Jesucristopaj mana c'uyaipajta c'uyaj canaca, tucui 

cancunahuan cashca cachun. Chashna cachun. 

COLOSENSES 

COLOSENSES 1 

Allillachu canguichij nishcami 

1Dios munashcamanta, Jesucristopaj apóstol Pablomi, huauqui Timoteondij 

quillcanchij. 

2Cristohuan shujlla tucushpa Colosapi alli caticuj jucha illaj huauquicunahuanca: Dios 

ñucanchij Yayapaj, Mandaj Jesucristopaj mana c'uyajpajta c'uyaj canapish, sumaj 

causaipish cancunahuan cashca cachun ninchijmi. 

Diosmanta yachaj canata crijcunaman cuchun Diosta Pablo mañashcami 

3Cancunamanta Diosta mañacushpaca, ñucanchijta Mandaj Jesucristopaj Yaya 

Diostaca pagui nicunchijllami. 

4Cancuna Cristo Jesusta crishcatapish, tucui jucha illajcunata c'uyacun nijtapish 

uyarcanchijmi. 

5Cancunaca jahua pachapi huaquichishcata japina yuyailla cashpami, chashna 

c'uyacunguichij. Chai japinataca mana llulla, alli huillai shimita, 

6cancunamanpish huillajpimi yacharcanguichij. Chai alli huillaimi tucui cai pachapi 

grano p'ucuj shina miraricun. Taita Diostaca mana c'uyaipajta c'uyajtaj cashcata 

uyashca, rijsishca punllamantami cancunapurapipish chashna mirachicun. 

7Chaitaca Cristopajta alli huillaj c'uyashca Epafras yachachijpimi yacharcanguichij. 

Paica Cristopajta ñucanchijhuan rurajmi. 

8Espíritu yuyaita cushca shina cancuna c'uyanacucujtaca, paillatajmi ñucanchijmanca 

huillarca. 

9Chaita uyashca punllamantami, cancunamanta Taita Diosta mañanataca ñucanchijca 

mana shaicunchij. Taita Diospaj munaita allitaj yachajcanahuan, yachaisapa 

canahuan, Taita Diosmanta yuyaisapa canahuan cachunpishmi mañacunchijlla. 

10Mandaj Jesuspaj cashca shinataj causashpa pai munashcata tucuipi rurashpa, tucui 

alli ruranapi, alli granota p'ucuj shina, Taita Diosta rijsinapipish ashtahuan huiñashpa 

catichunmi mañacunchijlla. 

11Tucuipi paipaj sumaj poderhuan sinchiyachijpi mana p'iñarij, sinchi cachunpishmi 

mañacunchijlla. 

12Ñucanchij jucha illajcuna achij llajtapi herenciata japijcunata ruraj ñucanchij 

Yayataca, cushicushpa pagui nijcuna cachunmi mañacunchijlla. 

13Diosmi ñucanchijtaca amsapaj podermanta cacharichishpa, paipaj c'uyashca 

Churipaj mandacunpi churarca. 

14Paipaj Churi yahuarta jichashpa cutin randishpa quishpichijpimi, juchacunata 

perdonashca canchij. 

Cristo huañushcamantami Dioshuan cutin alli tucushcanchij 

15Cristoca mana ricuipaj Dios ima shina cashcata ricuchijmi. Paica cai pachata 

manaraj rurajpi ña tiyajmi. 

16Diosca jahua pachapi, cai pachapi tucui imalla tiyajta, mana ricuipajcunata, 

ricuipajcunatapish paipaj Churihuanmi rurarca. Shinallataj jatun mandajcunata, 

uchilla mandajcunata, ñahuihuan mana ricuipaj mandajcunata, poderyujcunata, 

tucuicunatami paipaj Churipaj cachun paillahuantaj rurarca. 

17Tucui imalla tiyajcunapaj ñaupami Cristoca ña tiyarca. Tucuimi paipaj maquipi, 

maillapi canapimi tiyacun. 

18Tandanacushca crijcunaca Cristopaj cuerpomi, paica umami. Paica callarinapaj ña 

tiyajmi. Huañushcacunapaj chaupimanta punta causarijmi. Tucuipi punta cangapajmi 

chashna tucurca. 

19Dios pai ima shina cashcaca, Cristopi junda causachunmi munarca. 

20Diosca Cristomantami tucui imalla tiyajcunahuan cutin alli tucurca. Cai pachapi 

cajcunahuanpish, jahua pachapi cajcunahuanpishmi alli tucurca. Cristo cruzpi 

yahuarta jichashcahuanmi Diosca chashna alli tucurca. 

21Cancunapish sarunmanca cancunapaj yuyaicunamanta, cancunapaj mana alli 

ruraicunamanta Diosmanta caruyashcacuna, Diosta p'iñajcunami carcanguichij. 

Cunanca paihuan alli tucushcacunami canguichij. 

22Diosca, Cristo paipaj aichayuj cuerpopi, jatun llaquita apashpa huañushcamanta, pi 

mana juchachipaj, mapa illajta, jucha illajcunata paipaj ñaupajpi ricuchingapajmi 

chashna rurarca. 

23Chaimanta cancunaca crishcapi, sapiyashpa sinchi catichij. Alli huillaita huillajpi 

cancuna imata japina cashcataca uyarcanguichijmi. Chaimantaca ama anchurishpa 

chai yuyailla caichij. Chaitaca tucui cai pachapi causajcunamanmi huillashca. 

Ñucapish chaita huillachun churashca Pablomi cani. 

24Ñucaca, cancunamanta llaquita apacushpapish, cunanca cushicunimi. Chashna 

rurashpami Cristo paipaj cuerpo caj tandanacushca crijcunamanta, llaquita apashca 

shinallataj ñucapish ñuca cuerpopi paimanta llaquita apashpa pajtachicuni. 

25Tandanacushca crijcunapaj Dios rurasha nishca shina, cancunapaj allipaj Diospajta 

rurajta rurashcami cani. Diospaj Shimita chaitataj huillachun churashcami cani. 

26Patsaj patsaj huatacuna ñaupaman causajcunapajca, pi mana yachashca pacallami 

cashca. Chaitaca cunan paipaj jucha illajcunamanmi ricuchishca. 

27Diosca pi mana yachaipaj sumaj charinacunataca jucha illajcunaman cushpami, 

tucui mana judiocunamanpish ricuchisha nirca. Chaica Cristo cancunapi cashcami, 

paimantami sumaj cashca ricurina yuyailla canguichij. 

28Ñucanchijca Cristomantami huillanchij. Tucuicunata cunashpa, tucuicuna imapipish 

alli yachaj cachunmi yachachinchij. Allitaj cajcunata Cristo Jesusman 

ricuchingapajmi chashna yachachinchij. 

29Chaipajca Cristo ima shina fuerzata cushcahuanmi macanacucuj shina trabajacuni. 

Chai fuerzami ñucapica poderhuan rurachicun. 

COLOSENSES 2 

1Cancunamanta jatun macanacuita ñuca charishcata yachachunmi munani. Laodiceapi 

cajcunamantapish, ñahui ñahui ñucata mana ricuj tucuicunamantapishmi 

macanacucuni. 

2Paicunapaj shungucunapi cushicuchun, c'uyaipi shujlla cashpa alli entendij canata 

charij canaman chayachunmi macanacucuni. Chashna cashpami Dios Yayamanta, pi 

mana yachashca pacalla cajca Cristo cashcata alli yachangacuna. 

3Yachaisapa canahuan, yuyaisapa canahuan charij canaca Cristopimi pacashca 

tiyacun. 

4Caitaca catinanqui shimicunahuan huillaj tucushpa cancunata pipish ama umachunmi 

chashnaca nini. 

5Cuerpondij cancunahuan mana cashpapish, espiritupica cancunahuanmi cani. 

Cristota crishcapica mana maipish cachun, alli sinchitaj cajta ricushpami yallitaj 

cushicuni. 

6Chaimanta ima shinami Mandaj Jesucristota chasquircanguichij, chai shinallataj 

paihuan shuj shinalla purichij. 

7Cristopi sapiyachishca, paipaj jahuapi huasichicuncunami canguichij. Ima shina 

yachachishca cashca shinallataj, crinapi sinchi caichij, Diosta pagui nicujllacuna 

caichij. 

Cristohuan shujlla cajcunaca mushuj causaihuan jundami nishcami 

8Riquichij yanga yachaicunahuan, ñaupamanta runacuna apamushca chushaj 

yuyaicunahuan, manapish Cristopaj caj, cai pacha yuyaicunahuanca pipish 

cancunataca ama umachun. 

9Dios tucui ima shina cashcaca, Cristopaj cuerpopimi causan. 

10Cancunapish Cristohuan shujlla cashcamantaca, tucui pai ima shina cashcatami 

charinguichij. Paica tucui punta mandajcunapaj, poderyujcunapaj umami. 

11Cancunaca paipimi circuncisionta rurashcacuna canguichij. Chai circuncisionca 

mana runacunapaj maquihuan rurashcachu. Ashtahuanpish Cristollatajmi 

circuncisionta rurarca. Chaimantami cancunapaj juchata ruranamantaca 

anchuchishcacuna canguichij. 

12Cancunaca Cristopaj bautizmopimi, paihuan pambashca carcanguichij. 

Huañushcacunapaj chaupimanta Diospaj poderhuan causachishcata crishcamantami, 

paihuan causarircanguichij. 

13Cancunaca juchamantapish, aichapi mana circuncisionta rurachishcamantapish 

huañushcami carcanguichij. Chashna cajpipish, tucui juchacunata perdonashpami, 

Cristohuan shujllata rurashpa causachirca. 

14Quillcashca mandashcatami ñucanchijca mana pajtachi tucurcanchij. Chaimantami 

debe cajpi quillcashca tiyacujta Cristota cruzpi clavashpa ñucanchij debetaca 

anchuchirca. 

15Cristota cruzpi chacatashpa, tucuita mishashpami punta mandajcunatapish, 

mandanata charijcunatapish anchuchishpa tucuicunata paipaj ñaupajpi cumurichirca. 

16Chaimanta cancunataca ima micunamanta, ima ubyanamanta, fiesta 

punllacunamanta, llullu luna punllacunamanta, samana punllacunamantapish pi ama 

imata nishpa juchachichun. 

17Tucui chaicunaca, shamuna cashcata ricuchij llandumi. Ashtahuanpish chai 

shamujca Cristomi. 

18Mana jatun tucushca shinalla, angelcunata adorajcuna shina tucushpa cancuna 

japina cashcata ñataj pi umashpa quichunman. (Paicunaca manapish ricushpami 

muscuipi shina ricunchij nishpa) quiquin yuyaillamanta surcushpa jatun tucuncuna. 

19Paicunaca uma caj Cristohuanca mana shuj shinalla canchu. Ashtahuanpish 

Cristomari paipi cajcunataca mucucunahuan, angucunahuan shujllata rurashpa, 

carashpa, sinchiyachishpa, Dios cushcahuan huiñachicun. 

20Cai pacha millai ruraicunata ama rurangapajca Cristohuan huañushcami canguichij. 

Chashna cashca jahuaca ¿ima nishpataj cai pachapaj cajcuna shinallataj chai 

mandashcacunata cazunguichij? 

21“Ama japingui” “Ama micungui” “Ama tuparingui” nishcacunataca ¿ima nishpataj 

cazucunguichijraj? 

22Chai mandashcacuna, yachachishcacunaca runacunallamantami, micujpi, ubyajpica 

tucurijllacunamantami yachachin. 

23Chaicunaca yachajtajlla cangapaj, Diosta yuyaricujtajlla cangapaj, mana jatun 

tucushcatajlla cangapajca alli shinatajmari yuyachin. Chashna cashcamanta cuerpota 

llaquichirinapajllami. Ashtahuanpish aicha munaitaca mana jarcai tucunchu. 

COLOSENSES 3 

1Cancuna Cristohuan causarishca cashpaca, jahua pachapi tiyajcunallata mashcaichij. 

Chaipica Cristomi Diospaj alli ladopi tiyacun. 

2Jahua pachapi tiyajcunallata yuyaichij. Cai pachapi tiyajcunataca ama yuyaichijchu. 

3Cristohuan huañushcami carcanguichij. Cancunapaj causaica, Cristohuanmi Diospi 

pacashca tiyacun. 

4Cancunaman causaita cuj Cristo ricurijpica, cancunapish pai sumaj cashca 

shinallatajmi ricuringuichij. 

Ñaupa causaipish mushuj causaipish 

5Chaimanta cancunapi tiyaj cai pachapaj yuyaicunataca: Apanacushpa causanata, 

mapa causaita, mana alli ruraicunata, millai munaicunata, quiquinpajlla ashtahuan 

charij canatapish huañuchichij. Chaicunaca rurashcalla Diosta adorashca 

shinallatajmi. 

6Chaicunamantami mana cazujcunata Dios p'iñarishpa jatunta llaquichinaca 

shamunga. 

7Ñaupaca, cancunapish chashnallataj rurashpa causajcunami carcanguichij. 

8Ashtahuanpish cunanca, cancunaca: P'iñarinata, p'iña canata, millai yuyailla canata, 

p'iñashpa c'aminata, mapa shimita rimanata, tucui chaicunata saquichij. 

9Caishuj, chaishuj ama llullanacuichijchu. Cancunapaj mauca causaitaca, 

rurashcacunandij anchuchishpa, 

10mushuj runata rurashcami canguichij. Dios shina cachun mushujyachishcami 

canguichij. Paica paita alli rijsichun mushujyachicunllami. 

11Chaimanta griegopish, judiopish, circunsicionta rurachishcapish, mana 

rurachishcapish, urcu runapish, shujtaj llajtamanta cajpish, amopajta rurajpish, 

amopajta mana rurajpish mana tiyanchu. Ashtahuanpish Cristoca tucuicunapajmi, 

tucui paipi crijcunapimi. 

12Dios agllashca jucha illajcuna, pai c'uyashcacuna cashcamanta shungumanta llaquij 

canata, cuj canata, mana jatun tucushca canata, manso shungu canata, mana p'iñarij 

canata churarichij. 

13Maijan caishujta p'iñashpa juchachijpica, caishuj chaishuj ahuantanacushpa, ima 

shinami cancunata Cristo perdonarca, chai shinallataj caishuj chaishuj 

perdonanacuichij. 

14Tucuimanta yallica c'uyaj canata churarichij. C'uyaimi tucuicunata shujllata 

rurajtajca. 

15Cristomanta Dioshuan sumaj causaica cancunapaj shungucunapi mandachun. 

Chashna cachun cayashpa shujlla cuerpota rurashcacunami carcanguichij. Chaimanta 

pagui nijcuna caichij. 

16Cancunapaj shungupica, Cristo rimashca shimicuna junda tiyachun. Tucui 

yachashcahuan, caishuj chaishuj yachachinacuichij animachinacuichij. Cancunaca 

shungumanta salmocunata, himnocunata, Diospaj cantocunata Mandaj Jesusta pagui 

nishpa cantaichij. 

17Tucui imata rimashpapish, rurashpapish Mandaj Jesuspaj shutipi tucuita ruraichij. 

Paillamantataj Dios Yayataca pagui nichij. 

Mushuj causaiyujcuna shujtajcunapaj imata ruranami 

18Cazadacuna Mandaj Jesús munashca shina, cancunapaj cusacunata cazuichij. 

19Cusacuna, cancunapaj huarmicunata c'uyaichij. Paicunahuanca ama millaicuna 

caichijchu. 

20Huahuacuna, cancunapaj yaya mamacunata tucuipi cazuichij. Mandaj Jesusca 

chaitami munan. 

21Yaya mamacuna, cancunapaj huahuacuna ama mana uyasha nichunca, ama 

p'iñachichijchu. 

22Amopajta rurajcuna cai pacha cancunapaj amocunata tucuipi cazuichij. Ama 

paicuna ricucujllapi, alli ricuringaraiculla alli ruraj tucuichijchu. Ashtahuanpish 

Diosta manchashpa, tucui shunguhuan alli ruraichij. 

23Tucui imata rurashpapish, runacunapajta shinallaca ama ruraichijchu. 

Ashtahuanpish Mandaj Jesuspajta shina shungumanta ruraichij. 

24Chashna rurashcamantaca Mandaj Jesús cushca herenciata chasquina cashcataca 

yachanguichijmi. Cancunapaj Mandaj Jesusca Cristomi paipajtami ruracunguichij. 

25Ashtahuanpish mana cashcata rurajca, pai rurashca shinallatajmi chasquinga. Diosca 

mana ñahuita ricushpalla alli ninchu. 

COLOSENSES 4 

1Amocuna, cancunapish jahua pachapi, shuj Amota charishcata yachashcamanta, 

cancunapajta rurajcunapajca imapipish cashcata allita ruraichij. 

2Diosta mañanataca ama cungarishpa, chai yuyailla pagui nicuichijlla. 

3Cristopaj pi mana yachashcata ñucanchij huillangapaj Mandaj Jesusllataj punguta 

pascachun ñucanchijmantapish Taita Diosta mañapaichij. Chashna 

huillacushcamantami prezu cani. 

4Ima shina cashcatataj huillangapaj ñucamanta mañaichij. 

5Yachaj cashcamanta, mana crijcunahuanca alli caichij. Paicunaman huillanalla 

cajpica huillaichijlla. 

6Cancunapaj rimaicunaca cachihuan mishquichishca shina uyananqui cachun. 

Chashna cashpami pimanpish jahualla imata cutichina cashcataca yachanguichij. 

7Diospajta rurashpa pajtachij, ñucahuan Mandaj Jesuspajta ruraj, c'uyashca huauqui 

Tiquicomi, tucui ñuca ima shina cashcataca cancunaman alli huillanga. 

8Ñucanchij ima shina cashcata huillashpa, cancunata cushichichunllatajmi 

cancunapajman cacharcani. 

9Cancunapuramanta caj tucui imatapish alli ruraj c'uyashca huauqui Onesimomi 

paihuanca shamun. Tucui caipi ima shinalla tucucushcataca paicunami alli huillanga. 

10Prezupi ñucahuan caj Aristarco, Bernabepaj sobrino Marcospish alli cashca cachun 

nincunami. Marcos yachachishcacunataca chasquishcami carcanguichij. Paipish 

ricunaman rijpica chasquipanguichij. 

11Justo nishca Jesús shuti huauquipish, cancunataca alli cashca cachun ninmi. 

Paicunallami circuncisionta rurachishcapuramantaca, Dios mandacunpi ñucataca 

ayudacuncuna. Paicunaca ñucata achcata cushichijcunapishmi. 

12Cancunapuramanta Cristopajta ruraj Epafraspish, alli cashca cachun ninmi. Paica 

cancuna tucuipi Taita Dios munashca shina pajtachijcuna, allicunataj, sinchicuna 

cachunmi Diosta pai mañanapica, mana shaicushpa rogacunlla. 

13Cancunamantapish, Laodiceapi, Hierapolispi cajcunamantapish pai yallitaj sustarij 

cashcataca, ñucataj ricushpami huillani. 

14C'uyashca jambij doctor Lucaspish Demaspish, cancunataca alli cashca cachun 

nincunami. 

15Laodiceapi caj huauquicunata, Ninfasta, paipaj huasipi tandanacushca crijcunatapish 

alli cashca cachun ninmi nipanguichij. 

16Cai quillcata cancuna ña rezashca q'uipaca, Laodiceapi tandanacushca crijcunapish 

caicunata rezachun chaiman cachanguichij. Shinallataj caishuj quillca Laodiceamanta 

chayamujpica, cancunapish rezanguichij. 

17Arquipomanpish: “Riqui, Taita Diospajta ruranata Mandaj Jesús cushcata 

chasquishcataca pajtachingui ninmi” nichij. 

18Cancuna alli cashca cachun nishpaca, Pablomi ñuca quiquin maquihuantaj quillcani. 

Ñuca prezu cashcatapish ama cungaringuichijchu. Mana c'uyaipajta c'uyaj canaca 

cancunahuan cashca cachun. Chashna cachun. 

1 TESALONICENSES 

1 TESALONICENSES 1 

Allillachu canguichij nishcami 

1Pablohuan, Silvanohuan, Timoteohuanmi Tesalonicapi caj tandanacushca 

crijcunaman quillcanchij. Cancunaca Dios Yayahuan, Mandaj Jesucristohuanpish 

shujllami canguichij. Ñucanchij Dios Yayapaj, Mandaj Jesucristopaj mana c'uyaipajta 

c'uyaj canapish, sumaj causaipish cancunahuan cashca cachun ninchijmi. 

Tesalónica crijcunaca alli causaitami ricuchishca 

2Taita Diosta ñucanchij mañacushpaca, tucui cancunata mana cungashpami, Taita 

Diosta pagui nicunchijlla. 

3Cancunaca crishcamantami allicunata rurashpa, c'uyaihuan trabajashpa, ñucanchijta 

Mandaj Jesucristopi shunguta churashpa paita shuyacunguichij. Chaimantami 

cancunata yuyarishpaca, ñucanchij Yaya Diosta mañanataca mana shaicunchij. 

4Taita Dios c'uyashca huauquicuna, cancunataca paillataj agllashcatami yachanchij. 

5Alli huillaihuanca ñucanchijca, mana rimarishcallahuan chayarcanchijchu. 

Ashtahuanpish poderpi, jucha illaj Espiritupi, chashnataj cashcahuanmi 

cancunamanca chayarcanchij. Cancunata c'uyashcamanta, ñucanchij cancunahuan ima 

shina cashcatapish allimi yachanguichij. 

6Jatun llaqui chaupipi cashpapish, jucha illaj Espíritu cushichijpimi, ñucanchij 

huillashcataca cushicushpa chasquircanguichij. Chaimantami ñucanchij shina, Mandaj 

Jesús shinapish cana yuyai tucumushcanguichij. 

7Chashnami Macedoniapi, Acayapi caj tucui crijcunapajca paicuna ricushpa catinalla 

tucushcanguichij. 

8Cancunamanta callarishpami, Mandaj Jesuspaj Shimitaca huashan huashan yachaj 

chayashca. Chaitaca mana Macedoniapi, Acayallapichu, ashtahuanpish tucui 

llajtacunapimi, cancuna Taita Diospi crishcaca caipi chaipi uyarishca. Chaimantami 

cancunamantaca, ñucanchijca ña mana imata parlana canchij. 

9Causaj Taita Diospajtataj rurangapajmi, rurashcalla dioscunamanta anchurishpa, 

Taita Diosman tigrarishcatapish, ñucanchijta ima shina chasquishcatapish 

paicunallataj parlancuna. 

10Huañushcacunapaj chaupimanta causarishca, paipaj Churi jahua pachamanta 

shamujta shuyana tucushcatapishmi parlancuna. Shamuj punlla Taita Dios p'iñarishpa 

llaquichinamantaca, chai Jesusmi ñucanchijta quishpichirca. 

1 TESALONICENSES 2 

Yuyachishcacunami 

1Huauquicuna, ñucanchij cancunata ricunaman rishcaca, mana yanga cashcataca 

cancunallataj yachanguichijmi. 

2Ñaupaman Filipospi cajpi ima shina c'amishpa llaquichishcataca, cancunallataj 

yachanguichijmi. Chaipica sinchi llaquicuna chaupipi cajpipish, Taita Diosmi paipaj 

alli huillaita huillachun ñucanchijmanca fuerzata curca. 

3Ñucanchijca pandachingaraiculla, mapa yuyaihuan umangaraicullaca mana 

huillarcanchijchu. 

4Ashtahuanpish Taita Diosmari ñucanchijtaca, ima shina cajta ricushpa alli huillaita 

huillachun churarca. Chaimantami runacunataca mana cushichishun ninchij, ñucanchij 

shunguta yachaj Taita Diosllatami cushichishun ninchij. 

5Catinanqui shimicunahuan, ñucanchij ashtahuan charij tucungapajca manataj 

huillashcanchijchu. Chaitaca yachanguichijmi, Taita Diospish ricucunmi. 

6Runacuna alli nishca canataca cancunamantapish, shujtajcunamantapish mana 

mashcarcanchijchu. Cristopaj apostolcuna cashcamantaca, japinataj cashca cashpapish 

mana p'iñachircanchijchu. 

7Ashtahuanpish shuj mama paipaj quiquin huahuacunata c'uyashpa cuidaj shinami, 

cancunahuan cashpaca c'uyaihuan sumajta charircanchij. 

8Cancunata ñucanchij yallitaj c'uyashcamantaca, Taita Diospaj alli huillaillataca mana 

huillashun nircanchijchu. Ashtahuanpish ñucanchij causaitapishmari cushun 

nircanchij. Chashnami ñucanchijpajca yallitaj c'uyashca tucushcanguichij. 

9Huauquicuna, ñucanchij shaicuita trabajashcataca yuyaringuichijmi. Cancunamanta 

maijanta ama yalli p'iñachingapajca tutapish, punllapish trabajashpami Taita Diospaj 

alli huillaitaca cancunaman huillarcanchij. 

10Huauquicuna, ñucanchijca cancunahuan ima shina jucha illajlla, cashcata rurashpa, 

mana juchachipaj cashcataca cancunapish yachanguichijmi, Taita Diospish yachanmi. 

11Caitapish yachanguichijmi, yaya paipaj quiquin huahuacunata ima shinami charin, 

chai shinallatajmi cada quiquinta yuyachishpa rimaj, cushichij carcanchij. 

12Paipaj sumaj mandanaman Taita Diosca cayashcamantaca, paipaj huahuacuna 

shinataj causachunmi yachachircanchij. 

13Taita Diospaj Shimita cancunaman ñucanchij huillajpi uyashpaca, mana 

runacunapaj shimita shinallachu chasquircanguichij. Ashtahuanpish Taita Diospaj 

Shimitaj cashcatami chasquircanguichij. Chaimi crij cancunapica rurachicun. 

Chaimantami ñucanchijca mana samashpa, Taita Diostaca pagui nicunchijlla. 

14Cristo Jesuspi caj, Diospaj tandanacushca judío crijcunataca judiocunallatajmi 

llaquichircacuna. Cancunatapish cancunapaj quiquin llajtapi causajcuna 

llaquichijpica, paicuna shinallataj llaquita apajcunami tucushcanguichij. 

15Chaicunallatajmi Mandaj Jesustapish, paicunapaj quiquin profetacunatapish 

huañuchircacuna. Ñucanchijtapish llujshichishpami cacharcacuna. Taita Diostaca 

mana cushichincunachu, tucui runacunatapish jarcancunami. 

16Mana judiocuna quishpirichun huillajtapishmi ñucanchijtaca jarcancuna. Chashna 

rurashpami paicunapaj juchacunataca, yallijta jundachincuna. Chaimi Taita Diospaj 

p'iñaica, yallitaj paicunapaj jahuaman shamurca. 

Pabloca Tesalónica crijcunata ricunaihuan cashcami 

17Ñucanchijca huauquicuna, cancunamanta ashacama carupi cashpapish, shungupica 

mana carupichu canchij. Ashtahuanpish cancunapaj ñahuitaca ricunaihuanmi canchij. 

18Chaimantami cancunapajman rishun nicurcanchij. Ashtahuanca ñucallapish 

shamusha nicurcanimi. Shina cajpipish Satanasmi ñucanchijtaca jarcarca. 

19Shina cajpica ¿imataj ñucanchij shuyanaca cushicunachu, mana cashpaca ñucata 

sumajyachij coronachu? Ñucanchijta Mandaj Jesucristo shamuipi, paipaj ñaupajpica 

cancunamari chaicunamanta yalli canguichij. 

20Cancunamari ñucanchij alli ricurina, cushicunapish canguichij. 

1 TESALONICENSES 3 

1Cancunata ricunaihuan canata mana ahuantai tucushpami, ñucanchijca Atenaspi 

saquirishpa, 

2ñucanchij huauqui Timoteota cancunapajman cacharcanchij. Paica Taita Diospajta 

ruraj, Cristomanta alli huillaipi ñucanchijta ayudajmi. Paimi cancuna crishcapi 

sinchiyashpa alli catina yuyaita cushpa cunanga. 

3Llaquicunahuan cajpi pi ama muspachichunmi, chashnaca cunanga. Cancunallataj 

yachanguichijmi, ñucanchijca llaquicunata apanapajtajmi canchij. 

4Cancunahuan cashparajmi, llaquicunataca apanatajmi canchij nij carcanchij. Cancuna 

yachashca shinallataj chashnami tucurca. 

5Chai llaquicunahuan cajta yachashpa mana cungari tucushpami, cancuna crishcapi 

ima shina caticujta yachangapaj Timoteota cacharcani. Umaj diablo cancunata 

umajpica, ñucanchij trabajo yanga tucunatami mancharcani. 

6Ashtahuanpish Timoteo tigramushpaca, cancuna crishpa, c'uyaihuan caticujtaca alli 

cashcatami huillarca. Ñucanchijtaca c'uyaihuan yuyarishpami 

ricunachicushcanguichij. Ñucanchijpish cancuna shinallatajmi ricunaihuan canchij. 

7Chaimanta huauquicuna, ñucanchijca ima illajlla, llaquicuna chaupipi cashpapish, 

cancuna crishcapi alli caticujta yachashpami cushicunchij. 

8Cancuna Mandaj Jesuspi sinchita caticushcata yachashpami, llaquicunahuan 

huañucushpapish cutin cushicuita japircanchij. 



2241 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

9Cancuna chashna caticujpimi, ñucanchij Taita Diospaj ñaupajpica cushicunchij. Cai 

tucui cushicuimantaca ¿ima shinataj Taita Diostaca pagui nishunri? 

10Cancuna crishcapi manaraj yachashcacunata yachachingapaj, cancunata ñahui ñahui 

ricunaman ringapajpishmi, tutapish punllapish Taita Diosta mañacunchijlla. 

11Ashtahuanpish ñucanchij Yaya Diosllataj, ñucanchijta Mandaj Jesucristollataj 

cancunapajman ñucanchij rinata allichichunmi mañacunchij. 

12Ñucanchij cancunata c'uyaj shinallataj cancunapish caishuj chaishujhuan, 

shujtajcunahuanpish c'uyaita charichun, Mandaj Jesusllataj yallijta mirachishca 

cachun. 

13Ñucanchijta Mandaj Jesucristo paipaj tucui jucha illajcunandij shamuipica, 

ñucanchij Dios Yayapaj ñaupajpi mana juchachipaj, jucha illaj canapi cancunapaj 

shunguta paillataj sinchiyachichunmi mañacunchij. 

1 TESALONICENSES 4 

Taita Diosta cushichij causaimi 

1Ashtahuanca huauquicuna, Mandaj Jesuspaj shutipimi cancunataca yuyachishpa 

animachishun ninchij. Ima shina causashpa Taita Diosta cushichinatami 

yachachircanchij. Chai shinami causacunguichij. Chashna causashpami ashtahuan 

ashtahuan yallitaj alli catinguichij. 

2Mandaj Jesús ñucanchijta imallata yachachichun nishcacunataca, yachachijpi ñami 

cancunaca yachanguichij. 

3Taita Diosca cancunataca jucha illajlla causachunmi munan: Huainayanamanta 

anchurichij. 

4Tucuicuna, quiquin huarmillata jucha illajta, alli nishpa charinata yachaichij. 

5Taita Diosta mana rijsijcuna shina, millai munaicunahuan maipish cachun ama 

causaichijchu. 

6Maijanpish paipaj huauquita umashpa imapipish ama llaquichichun. Ña cancunaman 

nishca, huillashca shinallataj chashna rurajcunataca Mandaj Jesusmi paicunatapish 

llaquichinga. 

7Taita Diosca ñucanchijtaca, mapallapitaj causachunca mana cayarcachu, 

ashtahuanpish jucha illaj causachunmi cayarca. 

8Maijanpish cai yachachishcata mana uyasha nijca, mana runallatachu mana uyasha 

nin. Ashtahuanpish jucha illaj Espirituta cuj Taita Diostamari mana uyasha nin. 

9Taita Dios yachachijpimi cancunallataj caishuj chaishuj c'uyanacunataca 

yacharcanguichij. Chaimi cancunamanca, huauquicunapura c'uyanacunami canguichij 

nishpaca mana quillcani. 

10Macedoniapi caj tucui huauquicunahuanmi, chai shinallataj c'uyanacucunguichij. 

Shina cajpipish huauquicuna, cancunataca ashtahuan ashtahuan yallijta c'uyanacuichij 

nipanchijmi. 

11Ñucanchij cancunata mandashca shinallataj shujtajcunapaj rurashcapi ama 

satirishpa, imatapish quiquin maquihuan trabajashpa tucuicunahuan sumajta 

causaichij. 

12Mana crijcunapish alli nishca cangapaj, imapish mana illaj cangapajmi chashna cana 

canguichij. 

Mandaj Jesús ima shina shamunami 

13Huauquicuna, huañushcacuna ima tucuna cashcata mana yachaj caishujcuna shina 

llaquilla cachunca mana munanchijchu. Ashtahuanpish yachajcuna cachunmi 

munanchij. 

14Jesús huañushpa causarishcatami ñucanchijca crinchij. Chai shinallatajmi Jesusta 

crij huañushcacunatapish Taita Diosca causachinga. 

15Chaimantami Mandaj Jesús shamungacama ñucanchij causacujcunaca 

huañushcacunataca mana ñaupashpa rishunchu nishpaca, Mandaj Jesús nishca 

shinallataj ninchij. 

16Mandaj Jesusllatajmi cazuchij caparishcahuan, angelcunata mandaj caparishcahuan, 

Taita Diospaj trompeta uyarishcahuanpish jahua pachamanta uriyamunga. Chaipica, 

Cristota crij huañushcacunarajmi causaringa. 

17Chai q'uipami ñucanchij caipiraj saquirishca causacujcunaca, Mandaj Jesusta 

huairapi tupangapaj paicunahuan tandalla p'uyupi apashca cashun. Chaipimi Mandaj 

Jesushuan huiñaita cashun. 

18Chaimanta chai shimicunahuan caishuj chaishuj cushichinacuichij. 

1 TESALONICENSES 5 

1Huauquicuna, ima huata ima punlla Jesús shamunata cancunaman ñuca 

quillcachunca mana minishtinguichijchu. 

2Cancunaca allimi yachanguichij. Mandaj Jesusca shuhua shinami tuta shamunga. 

3Tucuicuna: “Allitaj, sumajtami causacunchij” ninacucujpica, chichu huarmita nanai 

japij shinami paicunapajmanca, jatunta llaquichinaca ñapish shamunga. Chaimantaca 

manataj miticungacunachu. 

4Ashtahuanpish huauquicuna, cancunaca chai punlla shuhua shina ñapish japichunca, 

mana amsapichu canguichij. 

5Cancunaca tucuicunami achijpaj huahuacuna, punllapaj huahuacuna canguichij. 

Mana tutapaj, amsapajchu canchij. 

6Chaimanta shujtajcuna shina dormicujcunaca ama cashunchij. Ashtahuanpish 

chaparashpa, alli yuyaihuan cashunchij. 

7Dormijcunaca tutami dormincuna, machajcunapish tutami machancuna. 

8Ashtahuanpish ñucanchijca punllapaj cashcamanta, alli yuyaihuan cashunchij. 

Crishcata, c'uyanatapish fierro churanata churashca shinami canchij. Quishpichishcata 

shuyanatapish fierro cascota churashca shinami canchij. 

9Taita Diosca ñucanchijtaca, p'iñarishpa llaquichingapajllatajca mana agllarcachu. 

Ashtahuanpish ñucanchijta Mandaj Jesucristomanta quishpichishca cachunmi 

agllarca. 

10Causajcunapish, ña huañushcacunapish, paihuan tandalla causachunmi, paica 

ñucanchijmanta huañurca. 

11Ima shina cunan ruracushca shinallataj, caishuj chaishujta animachichij caishuj 

chaishujta sinchiyachichij. 

Crijcunata Pablo yuyachishpa rimashcami 

12Huauquicuna, yachachishpa, cunashpa cancunapurapi Mandaj Jesusmanta 

trabajajcunataca alli cazuichij ninchijmi. 

13Paicuna allita rurashcamantaca, achcata c'uyashpa alli ninamari canguichij. 

Caishujhuan chaishujhuanpish sumajta causaichij. 

14Huauquicuna, caitapishmi roganchij. Imata mana rurasha nij q'uillacunataca sinchita 

cunaichij, llaquilla cajcunataca cushichichij, manaraj alli yachajcunataca 

yachachipaichij. Tucuicunahuan alli caichij. 

15Maijanpish ima mana allita rurajpica, ñataj canpish chashnallataj ruranguiman. 

Chaipaj randica, caishuj chaishujhuan, tucuicunahuanpish allita rurashpa catichij. 

16Imapipish cushijllacuna caichij. 

17Taita Diosta mañanataca ama shaicunguichij. 

18Cristo Jesushuan shujlla cajcunataca, tucui imapipish paita pagui nijcuna cachunmi 

Taita Diosca munan. 

19Taita Diospaj Espíritu ima nishcataca ama mana uyashun nichijchu. 

20Taita Dios huillachijpi huillacujcunataca, ama mana uyashun nichijchu. 

21Tucui imalla yachachishcataca, alli cashcata mana alli cashcata alli ricuichij. Alli 

cajllata chariraichij. 

22Tucui millaimantaca anchurichij. 

23Sumaj causaita cuj Taita Diosllataj cancunapaj espiritutapish, almatapish, 

cuerpotapish tucui mapa illajlla tucungacama chuyayachishpa ñucanchijta Mandaj 

Jesucristo shamunapajca, pi mana juchachipajta huaquichishca cachun. 

24Cancunata cayajca pai imata rurasha nishcataca pajtachijmi. Chaitaca paica 

rurangami. 

25Huauquicuna, ñucanchijmanta Taita Diosta mañanguichij. 

26Tucui huauquicunata, jucha illaj muchahuan alli cashca canguichijman nichij. 

27Cai quillcataca, Taita Diospajlla caj tucui huauquicunapaj ñaupajpi rezachunmi, 

Mandaj Jesuspaj shutipi cancunamanca c'uyaihuan mingani. 

28Ñucanchijta Mandaj Jesucristopaj mana c'uyaipajta c'uyaj canaca, cancunahuan 

cashca cachun. Chashna cachun. 

2 TESALONICENSES 

2 TESALONICENSES 1 

Allillachu canguichij nishcami 

1Pablohuan, Silvanohuan, Timoteohuanmi ñucanchij Dios Yayapi, Mandaj 

Jesucristopi shujlla tucushca tesalonicapi tandanacushca crijcunaman quillcanchij: 

2Ñucanchij Dios Yayapaj, Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cashca cachun ninchijmi. 

Taita Diosca juchayujcunataca Cristo shamuipimi juzganga 

3Huauquicuna, cancunapaj crishcaca ashtahuanmi sinchiyashpa catin. Tucuicunapaj 

c'uyaipish shujtajcunata c'uyanapajca, cada quiquinpajmi yallijta jundan. 

Chaimantami cancunamantaca Taita Diosta pagui nina alli cajpi pagui nicunchijlla. 

4Cancunata p'iñajcuna catirashpa llaquichicujpi llaquicunahuan cashpapish alli crij 

cashcata, mana p'iñarij alli shungu cashcatami ricuchinguichij. Chaitaca caipi chaipi 

Taita Diospaj tandanacushca crijcunaman parlashpami jatunta cushicunchij. 

5Cancuna chashna llaquicunata apashpaca, Taita Dios cashcata rurashpa paicunata 

llaquichina cashcatami ricuchicunguichij. Cancunaca Taita Dios mandanapi 

yaicunalla cashcamantami chashna llaquicunataca apacunguichij. 

6Cancunata llaquichijcunataca, cashcata ricuchishpami Taita Diosca llaquichinga. 

7Ashtahuanpish llaquita apacuj cancunataca, Mandaj Jesús jahua pachamanta paipaj 

poderta charij angelcunandij ricuri punllamantami ñucanchijhuan tandalla 

samachinga. 

8Paica lunyacuj ninapi shamushpami, Taita Diosta mana rijsijcunata, ñucanchijta 

Mandaj Jesucristomanta alli huillaita mana cazujcunatapish llaquichinga. 

9Paicunaca huiñaipaj tucuchij llaquipimi llaquita apangacuna. Mandaj Jesuspaj 

ñaupajmanta paipaj sumaj podermantapish canllaman shitashcami cangacuna. 

10Chashna llaquichinaman shamui punlla pai shamujpica, paita crij tucui paipaj 

cajcunaca jatunmi cangui nishpami mancharingacuna. Ñucanchij huillashcamantami 

cancunaca crircanguichij. 

11Taita Dios imapaj agllashca cashca shinataj causanguichij. Ima allita ruranapipish 

crishpalla ruranatapish alli ruranguichij. Tucui chaicunataca paillataj paipaj poderhuan 

rurachichunmi cancunamantaca mañacunchijlla. 

12Chashnami ñucanchijta Mandaj Jesucristopaj shutica, cancunapi jatunyachishca 

canga. Cancunapish ñucanchij Taita Diospaj, Mandaj Jesucristopaj mana c'uyaipajta 

c'uyaimantaca paipimi sumajyachishca canguichij. 

2 TESALONICENSES 2 

Juchasapa runami ricuringa nishcami 

1Huauquicuna ñucanchijta Mandaj Jesucristo shamunamanta, paihuan 

tandanacunamantaca cashnami roganchij. 

2Cancuna allita yuyacushcataca pi jahualla cuyuchichun ama saquinguichij. 

Espiritumi huillan nishpa, shimihuan rimashpapish, ñucanchij quillcashca shina 

tucushpa, Mandaj Jesús shamuna punllaca ñamari caillapi nijpipish ama 

mancharinguichij. 

3¡Cancunataca ima shinapish pi ama umachun! Pai shamunapajca crishcata 

saquijcuna, chingarinaman rinapaj caj juchasapa runarajmi ricuringa. 

4Chai runami tucuicunapaj jahuapi caj Taita Diostapish paita adorajcunatapish 

p'iñashpa jataringa. Chaimantaca Taita Diosmi cani nishpami, Taita Dios tucushpa 

Taita Diosta adorana huasipi tiyaringa. 

5Cancunahuan cashparaj, ñuca chashna nishcata ¿manachu yuyaringuichij? 

6Chai runataca pai ricurina punllacama amaraj ricurichun pi jarcacushcataca 

cancunallataj yachanguichijmi. 

7Pi mana ricuipaj millaica ñami millaita rurachicun. Pai ama ashtahuan millaita 

rurachichun jarcacuj espiritumi caipiraj. 

8Chai q'uipami chai millai runaca ricuringa. Chaitami Mandaj Jesusca, paipaj 

shimihuan p'ucushpalla huañuchinga. Pai achij nicuj shamushpami chingachinga. 

9Chai millai runaca Satanaspaj poderhuan shamushpami imatapish rurai 

tucushcahuan, ricuchinacunata rurashcahuan, milagrocunata rurashcahuanpish 

umanga. 

10Quishpichishca canapaj mana llullajpaj c'uyaita mana chasquishcamantami 

chingarinaman rinapaj cajcuna tucun. Chaicunatami chashna tucui laya millaihuan 

umanga. 

11Chai mana llullashpa huillashcata mana uyasha nishcamantami llullata crichun, 

llullashpa crichijmanca llullata crichina poderyuj cachun saquinga. 

12Paicunaca mana llullashpa huillashcata mana crisha nishpa, ashtahuanpish millaita 

ruranata munashpa rurashcamantami tucuicuna jatun llaquiman cachashca cangacuna. 

Quishpichishca canapaj agllashcacunami 

13Mandaj Jesús c'uyashca huauquicuna, ñucanchijca cancunamantaca Taita Diostaca 

pagui nicunallamari canchij. Taita Diospaj Espíritu jucha illajta rurajpi mana 

llullashpa huillashcata crijpi quishpichingapajmi Taita Diosca manaraj cai pachata 

rurashpa cancunataca agllarca. 

14Chashna cashcamantami ñucanchij huillashca alli huillaita crijpica, ñucanchijta 

Mandaj Jesucristo shina sumaj tucuchun Taita Diosca cancunataca agllarca. 

15Chaimanta huauquicuna sinchicuna caichij. Ñucanchij shimihuan huillashpapish, 

quillcashpapish yachachishcataca chaitataj catiraichij. 

16Jesucristo ñucanchijta Mandaj, Taita Dios ñucanchij Yayami mana c'uyaipajta 

c'uyashpa, ñucanchijmanca huiñaita cushicunata, pai yuyailla canatapish curca. 

17Cancunapaj shungucunatapish cushichishpa tucui ima allita ruranapipish, 

rimanapipish chaitataj rurachichun rimachichun ninchijmi. 

2 TESALONICENSES 3 

Diospaj Shimica jatunyachishca cachun nishcami 

1Chaimanta huauquicuna, Mandaj Jesuspaj shimica cancunapurapi ima shina tucushca 

shinallataj shujtaj llajtacunapipish utca yachaj chayachijpi, alli nishca cachun 

ñucanchijmanta Taita Diosta mañaichij. 

2Millai gentecunamanta Taita Dios huaquichichunpish ñucanchijmanta mañaichij. 

Crinataca mana tucuicuna crishun nincunachu. 

3Ashtahuanpish Mandaj Jesusca tucui imatapish pajtachijmi. Paillatajmi cancunataca 

sinchiyachinga, millaimantapish huaquichinga. 

4Ñucanchij mandashcataca cancunaca ruracunguichijmi, ashtahuan ruranguichijmi. 

Chaitaca Mandaj Jesús rurachicuna yuyaillami canchij. 

5Cancunata Mandaj Jesusllataj cancunapaj shungucunataca Taita Diospaj c'uyaipi 

pushachun. Cristo shinallataj mana p'iñarij canatapish cuchun. 

Trabajashpa causachun yuyachishpa cunashcami 

6Ashtahuanpish huauquicuna, ñucanchijta Mandaj Jesucristopaj shutipimi 

cancunataca cashna mandanchij. Ñucanchij yachachishcata chasquishca shina mana 

purishpa, maipish cachun purij huauquicunamanta anchurichij. 

7Ñucanchij ima shina yachachishcata, ima shina causashcata ricushpa causanataca 

ñami yachanguichij. Ñucanchijca cancunapurapica mana maipish cachun 

puricurcanchijchu. 

8Ñucanchijca pipaj micunata yangamanta mana micurcanchijchu. Chaipaj randica, 

maijan cancunata ama p'iñachingapajmi punllapish tutapish chai yuyai, mana 

shaicushpa trabajarcanchij. 

9Ñucanchijca chasquinatataj charishca cashpapish, cancuna ñucanchijta ricushpa chai 

shina catichunmi pita mana p'iñachircanchij. 

10Ñucanchij cancunahuan cashpaca: Maijanpish mana trabajasha nijca ama micuchun 

nishpami mandarcanchij. 

11Cancunapuramanta maijancunaca imapi mana trabajashpa, maipish cachun purishpa 

shujtajcunapajpi satiricuncuna nijtami cunanca uyanchij. 

12Chashnacunataca ñucanchijta Mandaj Jesucristopaj shutipimi mandashpa, 

yuyachishpa rimanchij. Quiquin maquihuan trabajashcallata micuchun. 

13Ashtahuanpish huauquicuna, cancunaca allita ruranataca ama shaicuichijchu. 

14Cancunaman caita quillcashpa yachachishcacunata maijan mana cazujpaj shutitaca 

ricunallata charinguichij. Pai pingarichunca paihuanca ama tandanacunguichij. 

15Ashtahuanpish paitaca ama p'iñanguichij. Chaipaj randica huauquita shina 

cunanguichij. 

16Sumaj causaita cuj Mandaj Jesusllataj cancunamanca, tucuipi sumaj causaita cushpa 

caticuchunlla. Mandaj Jesusca tucui cancunahuan cachun. 

17Cai tucui quillcataca Pablomi alli cashca cachun nishpa, rijsinallata ñuca quiquin 

maquihuan cashna quillcani. 

18Ñucanchijta Mandaj Jesucristopaj mana c'uyaipajta c'uyaj canaca tucui cancunahuan 

cashca cachun. Chashna cachun. 

1 TIMOTEO 

1 TIMOTEO 1 

Allillachu canguichij nishcami 

1Ñucanchijta Quishpichij Dios, ñucanchij shunguta churashpa caticushca Mandaj 

Jesucristopish mandashcamanta, Jesucristopaj apóstol Pablomi cani. 

2Jesucristota crishcamantaca ñuca huahuataj caj Timoteomanmi quillcani: Ñucanchij 

Dios Yayapaj, ñucanchijta Mandaj Cristo Jesuspaj mana c'uyaipajta c'uyaj canapish, 

llaquij canapish, sumaj causaipish canhuan cashca cachun ninimi. 

Pandata yachachijcuna yachachichunca ama saquingui nishcami 

3Macedoniaman sarun rishpa, canta Efesopi saquiripai nishca shina, cunanpish 

chaillapitaj saquiripangui. Chaipi saquirishpaca, shujtaj shina yachachinataca ama 

yachachichijchu nishpa mandangui. 

4Yanga parlocunata, ñaupa yayacunapaj mana yupaipaj shuticunatapish ama uyachun 

ningui. Chaicunaca rimanacuillapimi churan. Dios imata rurasha nishcataca crishpalla 

ruranapajca chaicunaca mana allichu. Chaicunata jarcachunmi mingani. 

5Chuya shungumanta llujshishca c'uyaihuan c'uyanacushpa, ima mapata mana 

yuyashpa, ama nij tucujlla crijcuna cachunmi chashna mandani. 

6Maijancunaca chaicunamanta anchurishpami, yanga shimicunata parlana yuyailla 

causacuncuna. 

7Paicunaca mandashcata jatun yachachijcuna cashun nishpa yachachicushpaca, imata 

rimacushcatapish, chashnatajmi nishpa yachachicushcatapish, imata nisha 

nicushcataca manataj entendincunachu. 

8Ashtahuanpish Mandashcapi nishcatataj yachachijpica, alli cashcatami yachanchij. 

9Caita ricujpica: Mandashcataca cashcata rurajpajca mana cushcachu. Ashtahuanpish 

mandashcata p'aquijcunapajmi, mana cazujcunapajmi, Diosta mana rijsijcunapajmi, 

juchayujcunapajmi, chanzata rurajcunapajmi, yangata rurajcunapajmi, yaya mamata 

huañuchijcunapajmi, shujtajcunata huañuchijcunapajmi, 

10huainayajcunapajmi, c'aripura millaita rurajcunapajmi, gentecunata 

shuhuajcunapajmi, llullashpa llaquichijcunapajmi, alli yachanata jarcajcunapajpishmi 

cushca cashca. 

11Sumaj Dios alli huillaita huillachun ñucaman mingashca alli huillaimi chaitaca 

yachachin. 

Pablotaca Diosca paipajta ruraj cachun churashcami 

12Ñucanchijta Mandaj Cristo Jesustaca, ñucata sinchiyachishpa, alli crij cashcata 

ricushpa paipajta rurachun churashcamantami pagui nini. 

13Ñaupaca ñucaca Diosta c'amij, catirashpa llaquichij, maipish cachun rimajmi 

carcani. Chaicunataca mana yachaj, mana crij cashpa, chashna ruracujpipish Diosmi 

ñucataca llaquirca. 

14Ñucanchij Jatun Diosca paipaj mana c'uyaipajta c'uyaj canata, crinata, 

c'uyaitapishmi, Cristo Jesushuan shujlla tucujpi ñucapica yallijta tallirca. 

15Tucuicuna alli nishpa, chasquinalla shimica caimi: Cristo Jesusca juchayujcunata 

quishpichingapajmi cai pachaman shamurca. Chaicunamanta yallica, ñucami yallitaj 

juchayuj cani. 

16Chashna cajpipish Diosmari ñucataca llaquishpa chasquirca. Dios llaquij 

cashcatami, Jesucristoca ñucapi ricuchirca. Ñuca ima shina cajta ricushpa, q'uipata 

crina cajcuna huiñai causaita charichunmi chashna rurarca. 

17Chaimantami huiñaita Jatun mandaj, mana huañuj, mana ricuipaj, shujlla yachaj 

Diostaca, alli nishpa, huiñai huiñaita sumajyachishca cachun nini. Chashna cachun. 

18Cai mandashcataca huahua Timoteo, sarunmanmi Dios huillachijpi huillajcunaca 

canmantaca huillarca. Paicuna nishca shinallatajmi ñucapish mingani. Alli macanacuj 

soldado shina mishashpa, 

19crishcatapish, alli yuyaiyuj canatapish cuidangui. Maijancunaca mana chashna 

rurashpami, yacupi huashicuj shina crishcataca saquincuna. 

20Himeneopish, Alejandropish chashna tucujcunapurapimi, Diosta ama c'amichunmi 

paicunataca Satanasman curcani. 

1 TIMOTEO 2 

Diosta mañanata yachachishcami 

1Tucuimanta yallica caitami yuyachini. Taita Diosta mañashpa rogaichij, tucui 

gentecunamanta mañashpa pagui nichij. 

2Jatun mandajcunamanta, tucui laya mandajcunamantapish casilla causangapaj, tucui 

imapipish llaqui illaj, Taita Dios yuyailla, alli cangapajca Taita Diosta mañaichij 

nishpa yachachingui. 

3Ñucanchijta quishpichij Diosca, chashna rurajtami munan. 

4Diosca tucui runacuna quishpirichun, mana llullata yachaj chayachunpishmi munan. 

5Shujlla Diosmi tiyan. Runacunamanta Dioshuan, Diosmanta runacunahuan rimajpish 

shujllami: Paica, runa aichayuj Jesucristomi. 

6Paillataj curishpami, tucuicunata randishpa cacharichirca. Chaitaca Taita Dios 

rurasha nishca punlla pajtajpimi ricuchirca. 

7Chaita huillachun churashca apostolmi cani. Mana judiocunaman mana llulla crinata 

yachachij cachun churashcami cani. Chaitami Cristomantaca, mana llullashpa 

huillani. 

8Runacunaca jucha illaj maquicunata chutashpa, mana p'iñarishca, mana 

p'iñanacushca yuyaihuan maipi cashpapish, Taita Diosta mañachunmi munani. 

9Shinallataj huarmicunapish sumaj churanacunata churarishpaca, ama pinganayajta 

maipish cachun churarichun: Ajchatapish ama maipish cachun allichirichun, 

curitapish, perlatapish, achca valij churanacunatapish ama churarichun. 

10Chaipaj randica allicunata rurashpa, Diosta yuyarij huarmicuna rurana cashca 

shinallataj rurachun. 

11Huarmica tucui yachachishcata upajlla uyashpa, tucuita cazuchun. 

12C'arita huarmi yachachij cachun, mandaj cachunca mana mandanichu. 

Ashtahuanpish upajlla cachun. 

13Puntaca Adantami rurashca carca. Chai q'uipami, Evata rurashca. 

14Shinallataj mana Adantachu umashca carca. Ashtahuanpish huarmimi umashca 

tucushpa, mandashcata p'aquirca. 

15Chaimanta huahuacunayuj tucushpa, crinapi, c'uyaipi, jucha illajyashpa mana 

maipish cachun causashpaca quishpiringami. 

1 TIMOTEO 3 

Obispocuna ima shina canami 

1Cai shimica cashnatajmi: “Maijanpish obispo casha nishpaca, allita ruranatami 

munan”. 

2Ashtahuanpish obispoca mana juchachipaj cashnataj cachun, shuj huarmipajlla cusa, 

alli yuyaiyuj, yachaj, alli nishca, puzachij, yachachinapajtaj caj, 

3mana machaj, macanacuita mana munaj, cullquita munashcamanta ima mana allita 

mana ruraj, ashtahuanpish c'uyaj, mana p'iñarij, mana mitsa, 

4paipaj huasipipish alli mandaj, paipaj huahuacunapish cazujcuna, alli nishcacuna 

canata yachachij cachun. 

5(Maijanpish paipaj quiquin huasipi mana mandai tucuj cashpaca, Taita Diospaj 

tandanacushca crijcunatacarin ¿ima shinataj cuidangari?) 

6Cunanlla crijca ama cachun. Ñataj jatun tucushpa, diablo urmashca shina urmanman. 

7Canllaman cajcunapish alli nishca cachun. Mana alli nishca tucushpa, diablopaj 

urmachinapi ñataj urmanman. 

Diaconocuna ima shina canami 

8Diaconocunapish cashnami cana. Alli nishcacuna, imatapish pajtachijcuna, mana 

machajcuna, cullquita munashcamanta ima mana allita mana rurajcuna, 

9pi mana yachashca crinatapish chuya yuyaihuan alli cuidajcuna cachun. 

10Shinallataj paicunataca ima shina cashcata ricushcaraj cachun. Chai q'uipa mana 

juchachipaj cashpami, diácono cai tucun. 

11Huarmicunapish alli nishcacuna, yanga juchachishpa mana parlarijcuna, 

ashtahuanpish alli yuyaiyuj, tucuipi pajtachijcuna cachun. 

12Diaconocunaca shuj huarmipajlla cusa cachun. Huahuacunatapish, huasipi 

cajcunatapish alli mandaj cachun. 

13Chashna cashpami, diaconopaj rurana cashcataca alli rurashpa, alli nishca 

cangacuna. Cristo Jesuspi crinatapish mana manchashpami huillangacuna. 

Pi mana yachashcata crishcaca jatunmari 

14Canta ricunaman ñalla shamuna yuyailla cashpapish, caitami quillcani. 

15Ima shinamanta ñuca mana utca shamujpica, causaj Diospaj huasi caj tandanacushca 

crijcunata ima shina pushanata yachachunmi caita quillcani. Paicunaca pilar shina, 

mana llullata sinchita cuidajcunami. 

16Ñucanchij crishcaca pi mana yachashca, yallitaj jatunmari. Chaitaca mana 

chashnachu nishpa, pi mana ni tucunchu: Taita Diosca, aichayuj tucushpami 

ricurishca. Espiritupish cashcata rurajmi nircami. Angelcunaca ricurcacunami. Mana 

judiocunamanpish paimantaca huillarcacunami. Cai pachapica, crircacunami. Sumaj 

jahua pachapica chasquishcami carca. 

1 TIMOTEO 4 

Crishcataca yangallami cashca nishpa saquingacunami nishcami 

1Ashtahuanpish Taita Diospaj Espirituca, allitajmi cashna huillan. Q'uipa 

punllacunapica, umaj espiritucunata, supaicunapaj yachachinacunata uyashpaca, 

taucacunami crishcataca yangallami cashca nishpa saquingacuna. 

2Chaicunapaj yuyaicunaca mishqui shimi jayaj shungucuna, llullajcuna canapi 

sinchiyashcami. 

3Paicunaca cazaranatapish jarcangacunami. Mana llullata crishpa caticujcunaca, Taita 

Dios cushca micunacunata Taita Diosta pagui nishpa micunalla cajpipish, chai 

yachachijcunaca mana micunachu nishpami jarcangacuna. 

4Taita Dios rurashcaca tucuimi alli. Imapish mana shitanallachu. Taita Diosta pagui 

nishpaca micunallami. 

5Taita Diospaj Shimimanta, Taita Diosta mañashcamantaca chuyayachishcami. 

Jesucristopajta alli rurajmi 

6Caita huauquicunaman yachachishpaca, Jesucristopajta alli rurajmi cangui. Crina 

shimicunata, alli yachachinata caticushcatapish alli micushca shinami cangui. 

7Ñaupa yanga mapa parlocunataca ama chasquingui. Ashtahuanpish Taita Diospajta 

alli rurana yuyaillapi catirangui. 

8Aichata cuyuchinapish, asha allimi. Ashtahuanca Taita Dios yuyailla canami tucuipaj 

alli. Paimi cai causaipajpish, shamuj causaipajpish cusha nishcata charin. 

9Cai huillashcacunaca tucuicuna alli nishpa chasquinallami: 

10Causaj Taita Diospi shunguta churashca cashpami, mana alli nishpa rimajpipish 

llaquita apashpa trabajacunchijlla. Paica tucuicunata quishpichijmi, paipi crijcunatami 

Quishpichin. 

11Caicunata mandai, yachachi. 

12Pajta cantaca, huambrami nishpa pi rimanman. Chaimanta rimanapi, causanapi, 

c'uyanapi, yuyanapi, crinapi, chuya canapipish crijcuna ricushpa catinalla alli cangui. 

13Ñuca shamungacamaca, tucuicunaman Taita Diospaj Shimita rezashpa uyachingui. 

Yuyachishpa rimangui, yachachingui. 

14Cunaj yuyajcuna cambaj jahuapi maquicunata churajpi, Taita Dios huillachijpi rurai 

tucunata cushcataca rurashpa catirangui. 

15Chaicunata rurana yuyailla catirai. Chashna cajpimi, can rurashcacunaca tucuicuna 

ricunalla canga. 

16Canllatajpish cuidaringui. Imata yachachicushcatapish alli yuyaringui. Ima shina 

yachachishca shinallataj causangui. Chashna cashpami, canllatajpish quishpiringui, 

can yachachishcata uyajcunapish quishpiringacuna. 

1 TIMOTEO 5 

Shujtajcunapaj allita ruranami 

1Yuyajcunataca ama sinchita rimangui, ashtahuanpish quiquin yayata shina 

yuyachishpa rimangui. Q'uipa huiñaicunatapish quiquin huauquicunata shina 

yuyachishpa rimangui. 

2Yuyaj huarmicunataca, quiquin mamata shina, q'uipa huiñai huarmicunatapish, 

quiquin panicunata shina chuya yuyaihuan rimangui. 

3Viudacunataca sapalla cajpitaj, ayudangui. 

4Ashtahuanpish maijan viuda huahuacunata, nietocunata charijpica, paicunaraj 

quiquinpura cashcamanta, ayudanata yachachun. Paicunata huiñachishcamanta yaya 

mamaman tigrachij cachun yachachingui. Chashna rurachunmi Taita Diosca munan. 

5Ashtahuanpish sapalla caj viudaca, tutapish, punllapish Diosta rogana, mañana 

yuyaillami causan. 

6Maijan viudaca aichata cushichina yuyailla puricushpaca, huañushca shinallatajmi. 

7Ama pi juchachishca cachun, caitapish mandangui. 

8Maijanpish quiquinpurapaj, ashtahuantajca paipaj huasi familiapaj imallata rurana 

cashcata mana rurajca, crishcata saquishpa mana crijtapish yallimi tucushca. 

9Viudacunapaj shutita churanapica sujta chunga yalli huatata charijllapi, shujlla 

cusapaj huarmi cashca cajllapi, 

10allicunata rurashpa ricuchij cashca cajllapi, huahuacunatapish alli huiñachij cashca 

cajllapi, puzachij cashca cajllapi, jucha illajcunapaj chaquicunata maillaj cashca 

cajllapi, llaquihuan cajcunata ayudaj cashca cajllapi, tucui imatapish allicunata ruraj 

cashca cajllapimi churana. 

11Viudacunapaj shuticunata churanapica, q'uipa huiñai viudacunapaj shuticunata 

churachunca ama saquingui. Paicunaca cazarana munaicuna atijpi Cristota p'iñashpa 

cazarasha ninllacunami. 

12Chashna rurashpaca paicuna nishcata mana pajtachishcamantaca llaquimi 

tucuncuna. 

13Shinallataj huasin huasin purishpami, q'uilla tucuncuna. Mana q'uillallapish 

tucuncunachu, ashtahuanpish parlaricujcuna, maipipish satirijllacuna, mana rimana 

cashcata rimajcunapishmi tucuncuna. 

14Ashtahuanpish q'uipa huiñai viudacunaca cazarashpa, huahuacunata alli 

huiñachishpa, paipaj huasi familiata mandachunmi munani. P'iñajcuna juchachishpa 

cushicuna ama tucuchunmi chashnaca nini. 

15Maijancunaca crishcata saquishpami, Satanasta ña caticuncuna. 

16Maijan crij huauqui cashpa, pani cashpapish viudacunata charishpaca paicunallataj 

ima illashcata cuchun. Chashna rurajpimi, tandanacushca crijcunaca familiata mana 

charij viudacunapaj pajtata charingacuna. 

17Tandanacushca crijcunata alli mandaj ancianocunaca, ishquiman cuna cashcata 

japichun. Ashtahuantajca huillana yuyailla, yachachina yuyailla cajcuna chashna 

japichun. 

18Chaitami Quillcachishcapica: “Trillaj huagrataca, ama shimita huatangui” nin. Taita 

Diospajta rurajpish pai rurashcamantaca japinatajmi can. 

19Shuj ancianota juchachijpi, ishqui cashpa, quimsa cashpa huillajcuna mana 

tiyajpica, ama chasquingui. 

20Juchata rurashpa caticujllacunataca, caishujcunapish manchachun tucuicunapaj 

ñaupajpi sinchita rimai. 

21Taita Diospaj, Mandaj Jesucristopaj, pai agllashca angelcunapaj ñaupajpimi, 

c'uyaihuan cantaca mingani. Pita ama llaquichishpa, shujllaman ama tucushpa 

caicunapi nishca shina rurangui. 

22Manaraj alli ricushpaca, maijanpaj jahuapipish maquicunata ama utca churangui. 

Ñataj shujtajcunapaj juchacunapi chagruringuiman. Ashtahuanpish chuya catingui. 

23Canca huijsa nanaihuan ungushcalla cashcamanta, yacullataca ama ubyangui, 

ashtahuanpish asha vinotapish ubyangui. 

24Maijancunapaj juchacunaca, pi manaraj tapujpimi ricurin. Ashtahuanpish 

shujtajcunapajca, q'uipatami yacharin. 

25Shinallatajmi allita rurashcacunapish ricurin. Shujtaj shina rurashcacunapish, mana 

pacalla saquiri tucunchu. 

1 TIMOTEO 6 

1Taita Diospaj shutitapish ñucanchij yachachishcatapish ama c'amichun, amopajta 

huatashca shina ruracujcunaca, paicunapaj amo cashcamanta tucuipi alli nichun. 

2Crij amota charijcunaca, huauquillami nishpa ama mana cazuchun. Ashtahuanpish 

alli servichun. Paicunaca alli rurashcata chasquijcuna, c'uyashca crij huauquicunami. 

Chaita yachachi, yuyachishpa rimai. 

Ima charishcallahuan cushicuichij nishcami 

3Maijanpish ñucanchijta Mandaj Jesucristopaj alli yachachinatapish, ñucanchij 

caticushca yachanatapish mana yachachishpa shujtajta yachachijca, 

4jatun tucushca imata mana yachajmi. Rimashca imata nisha nishcata rimanacushpa, 

p'iñanacuna yuyaillami. Chaimantami shujtajpaj charishcata munan, p'iñanacushpa 

rimanacun, c'aminacun, shujtajcunapish mana alli cashcata yuyan. 

5Yuyai ismushca runacunaca, ch'ahuanyashca rimanacucujllacunami. Mana 

llullamantapish carupimi. Taita Diosta crinapish, cullquita japinapajlla cashcatami 

yuyancuna. Canca chashnacunamanta anchuri. 

6Ashtahuanpish ima charishcallahuan cushicujcunapajca, Taita Diosta crij canaca 

achca cullquita japishca shinallatajmi. 

7Cai pachamanca imata mana apamushcanchijchu. Imata mana apashunchu. 

8Chaimanta micunata, churanatapish charishpaca, chaillahuan ña cushi cashunchij. 

9Charijyashun nijcunaca mana allita rurana yuyaicuna shamujpi urmashpaca, 

cutinllatajmi ch'ahuanyachij yuyaipi huatashca tucun. Chai ch'ahuanyashca llaquichij 

yuyaicunami runacunataca llaquichishpa, tucurinapi, chingarinapi huashicuchin. 

10Tucui millaita ruranata callarichijca, cullqui munaimi. Chaita munashcamantami 

maijancunaca crishcata saquishpa, achca llaquicunata apacuncuna. 

Crijcunaca alli macanacuj shina cachun nishcami 

11Ashtahuanpish Taita Diospaj runalla, canca chaicunamanta anchurishpa cashcata 

ruranapi, Taita Dios yuyailla canapi, alli crij canapi, c'uyanapi, mana p'iñarinapi, 

manso shungu canapi catirai. 

12Achcacunapaj ñaupajpi crishcata ricuchishcamantaca, crishcapica alli 

macanacushpa huiñai causaita chasquingacama alli catirai. Chaipaj Taita Dios 

cayashcami carcangui. 

13Tucuiman causaita cuj Taita Diospaj ñaupajpi, Poncio Pilatoman imapaj 

shamushcata huillaj Jesucristopaj ñaupajpipishmi, cantaca mandani. 

14Ñucanchijta Mandaj Jesucristo shamungacama cai mandashcata cazushpa chuya, pi 

mana juchachipaj causangui. 

15Alli nishca caj, pailla tucuicunapaj Jahuapi caj, jatun mandajcunapajpish jatun 

mandaj, mandajcunapajpish mandajmi pai cachana punlla pajtajpica, Jesucristota 

cachanga. 

16Pai Taita Diosca mana huañujmi. Pi mana c'uchuyaipaj luzpimi causan. Paitaca pi 

runacuna mana ricushcachu, mana ricui tucunchu. Tucuita rurai tucujtaca huiñaita, alli 

nishca cachun. Chashna cachun. 

17Cai pachapi achcata charijcunataca ama jatun tucuchun, charinacunallapi ama 

yuyaita churachun mandangui. Chaicunaca chingarijllami. Ashtahuanpish ñucanchij 

cushicuchun tucui imatapish yallijta cuj causaj Taita Diospi yuyaita churachun 

mandangui. 

18Mana mitsacuna, imatapish cujllacuna, allicunata rurashpa chai ruranacunahuan 

charijcuna cachun mandangui. 

19Shamuj punllapi achcata charij cangapajca, chashna huaquichishpami huiñai 

causaita chasquishpaca cushicungacuna. 

Timoteoman Pablo mingashcami 

20Timoteo, canman imallata mingashcataca alli cuidangui. Yachaj canapaj allimi 

nishca, yanga ima mapa parlocunataca ama uyangui. 

21Maijancunaca chaita uyashpami, crishcamanta anchurircacuna. Mana c'uyaipajta 

c'uyaj canaca canhuan cashca cachun. Chashna cachun. 

2 TIMOTEO 

2 TIMOTEO 1 

Allillachu canguichij nishcami 

1Taita Dios munashcamanta Jesucristopaj apóstol Pablomi cani. Cristo Jesusmanta 

huiñai causaita cusha nishcata huillajmi cani. 

2Timoteo canca ñuca c'uyashca huahuami cangui. Dios Yayapaj, ñucanchijta Mandaj 

Jesucristopaj mana c'uyaipajta c'uyaj canapish, llaquij canapish, sumaj causaipish 

canhuan cashca cachun ninimi. 

Cristomanta huillashcami 

3Ñaupa yayacuna shinallatajmi ñuca Diostaca chuya yuyaihuan paipajta ruracuni. 

Tutapish punllapish paita mañacushpa canta yuyarishpaca, Diostaca pagui 

nicunillami. 

4Can huacashcata yuyarishpaca, achcata cushicungapajmi canta ricuna munaihuan 

cani. 

5Canca mana nij tucushcalla crijtaj cashcatami yuyarini. Cambaj abuela Loida, 

cambaj mama Eunicerajmi alli crij carca. Canpish chashnallataj cana cashcatami 

yachani. 

6Canpi ñuca maquita churajpi, rurai tucunata Dios cushcataca, ninata causachij 

shinami causachichun cunani. 

7Diosca ñucanchijmanca, manchana yuyaita cuj espiritutaca mana cushcachu. 

Ashtahuanpish poderta cuj, c'uyaita cuj, quiquinllataj jarcarij canata cuj espiritutami 

cushca. 

8Chaimanta, ñucanchijta Mandaj Jesusmanta huillanatapish, ñucapish paimanta 

huillacushcamanta prezu cashcata huillanataca ama pingaringui. Ashtahuanpish alli 

huillaita huillacushcamanta llaquichijpipish Dios llaquita apai tucunata cushcahuanca 

canpish ñuca shinallataj llaquita apailla. 

9Diosmi ñucanchijta jucha illaj cachun cayashpa quishpichirca. Mana ñucanchij imata 

rurashcamantachu chashna rurarca. Ashtahuanpish pai munashca shinami mana 

c'uyaipajta c'uyashpa Cristo Jesushuan shujllata rurashpa chashna rurarca. Chaitaca 

huiñai, huiñaimantami Diosca chashna rurasha nishca. 

10Chaitaca ñucanchijta Quishpichij Jesucristota cachashpami ricuchirca. Paimi 

huañuitaca anchuchirca. Alli huillaimantaca mana ismuj causaiyujta rurashpami 

achijman llujshichirca. 

11Cai alli huillaita mana judiocunaman huillachun, apóstol cachun, yachachij cachun 

churashcami cani. 

12Chaimantami llaquita apacuni. Chashna cashpapish, pita crishcataca yachanimi. 

Chaimanta ñucaca mana pingarinichu. Paica huaquichingapaj poderyuj cashcamantaca 

ñuca mingashcataca shamuj punllacama huaquichinataj cashcatami yachani. 

13Crinatapish, c'uyaitapish Cristo Jesusmanta cashca alli yachachinacunata ñuca 

yachachishcataca, ama saquishpa catirangui. 

14Alli yachachinata Dios mingashcataca, ñucanchijpi causacuj jucha illaj Espirituhuan 

alli cuidangui. 

15Asiamanta tucui cajcuna, ñucata shitashpa rishcataca ñami yachangui. 

Paicunapurapica Figelo, Hermogenespishmi carca. 

16Cadenacunahuan huatashca cajpipish Onesiforoca mana pingashpami, achca cutin 

ñucataca cushichirca. Chaimanta Mandaj Jesusca paipaj huasipi cajcunataca 

llaquishca cachun. 

17Shinallataj Romaman chayashpaca mana samarishpami, japingacama mashcarca. 

18Efesopipish, ñucanchijtaca achcatami ayudarca. Chaitaca allimi yachangui. 

Chaimanta Mandaj Jesusca, paitaca shamuj punllapi llaquishca cachun. 

2 TIMOTEO 2 

Jesucristopaj alli soldado canami 

1Ñuca huahua Timoteo, Cristo Jesushuan shujlla cashcamanta mana c'uyaipajta c'uyaj 

canahuan sinchiyai. 

2Achcacunapaj ñaupajpi ñuca yachachishcata uyashcataca, shujtajcunata yachachi 

tucuipaj, alli pajtachijcunaman mingai. 

3Canca Jesucristopaj alli soldado cashcamanta llaquicunata apailla. 

4Maijanpish soldado tucushpaca, paita mandajpaj munashcata rurana yuyaillami. 

Paipaj munaita ruranataca mana yuyanchu. 

5Callpashpa mishanacujcunapish callpana cashca shina mana callpashpaca, coronataca 

mana japinchu. 

6Chagrajca granota japingapajca allpatarajmi allichin. 

7Ñuca ima nishcataca yuyaringui. Chaicunataca Mandaj Jesusllatajmi tucuita 

entendichinga. 

8Davidpaj huahua huahuamanta caj Jesucristo huañushcacunapaj chaupimanta 

causarishcata yuyari. Ñucaca chai alli huillaitami huillani. 

9Chaimantami llaquicunata apacuni, millaita ruraj shina prezushcapish cani. 

Ashtahuanpish Diospaj shimica mana prezuchu. 

10Dios agllashcacuna Cristo Jesushuan shujlla tucushpa quishpichishca cachun, sumaj 

huiñai causaita charichunmi, paicunata c'uyashcamanta tucui llaquita apacuni. 

11Cai huillashcacunaca chashnatajmi: Paihuan huañushca cashpaca, paillahuantajmi 

causashun. 

12Llaquicunatapish apashpaca, paihuanmi mandashun. Paita mana rijsinchijchu 

nijpica, paipish ñucanchijtaca mana rijsinichu ningami. 

13Ñucanchij mana pajtachij cajpipish, paica pajtachicungallami, pai pajtachij 

cashcataca maitataj yangapi churangari. 

Diospajta rurajca pai alli nishca canami nishpa mandashcami 

14Imata nisha nishca shimicunamanta rimanacucujcunataca cai ñuca 

yachachishcacunata yuyachishpa, Mandaj Jesuspaj ñaupajpi cunangui. Chashna 

rimanacunaca imapaj mana allichu, ashtahuanpish uyajcunata llaquichinapajllami. 

15Diospaj ñaupajpi paipajta rurajtaj cashca ricuringapajca, allita rurana yuyailla 

rurangui. Chashna cashpami imata mana pingaringui, mana llulla shimitapish alli 

yachashpa, ima shina cashcatataj alli yachachingui. 

16Ashtahuanpish yanga mapa parlocunataca amataj uyangui. Caicunaca 

millaillamanmi ashtahuan ashtahuan chayachin. 

17Chai parloca, cáncer shinami tucuchinga. Himeneohuan, Filetohuanmi chashna 

tucurca. 

18Paicunaca mana llullamanta anchurishpami, ñami causarircanchij nishpa 

puricuncuna. Chashnami maijancunapaj crishcata muspachircacuna. 

19Ashtahuanpish Taita Dios sinchita callarichishpa sellashcacunaca mana cuyuchipaj 

sinchimari: “Mandaj Jesusca paipaj cajcunataca rijsinmi”. Chashnallataj, “Maijanpish 

Cristopaj shutita huillajcunaca tucui millaimanta anchurichun” ninmi. 

20Shuj jatun huasipica, curimanta, cullquimanta rurashcacunallaca mana tiyanchu. 

Ashtahuanpish caspimanta, allpamanta rurashcacunapishmi tiyan. Maijan chaicunaca 

allita ruranapajlla charinami, caishujcunaca yangata ruranapajlla charinami. 

21Shinallataj maijanpish chai mana allicunamanta maillarijca, Mandaj Jesuspaj allipaj 

vaso, paipajta ruranapaj chuyayachishca, imapipish Mandaj Jesuspajta ruranallami 

canga. 

22Q'uipa huiñaicunapaj millai munaita ruranamanta anchuri. Mandaj Jesusta chuya 

shunguhuan mañajcunahuan tandanacushpa, cashcata ruranata, alli crinata, c'uyaj 

canata, sumajta causanata catirai. 

23Ashtahuanpish ch'ahuancunapaj, yuyai illajcunapaj rurashcacunaca, p'iñanacuillapi 

churaj cashcata yachashcamanta chaicunamantaca anchuringui. 

24Mandaj Jesuspajta rurajca mana p'iñanacujchu cana. Ashtahuanpish tucuicunahuan 

c'uyanacuj, yachachinapajtaj caj, llaquita apajmi cana. 

25Can huillashcata mana allichu nijcunapish, mana llullata rijsingapaj Diosman 

cutirichun Dios yuyaita cuna cashca yuyaihuan manso shunguhuan yuyachingui. 

26Diablo paipaj munaita rurachishpa, paipaj linchipi prezu charicujmanta llujshichun 

chashna yuyachingui. 

2 TIMOTEO 3 

Q'uipa punllacunapica yallitaj millaicunami tucunga nishcami 

1Caitapishmi yachana cangui, cai punllacuna tucurinapajca llaqui punllacunami 

shamunga. 

2Chai punllacunapica quiquinlla alli canata munajcuna, quiquinpajlla charinata 

munajcuna, jatun tucushcacuna, valishca tucujcuna, Taita Diosta c'amijcuna, yaya 

mamata mana cazujcuna, mana pagui nijcuna, Taita Diosta mana rijsijcuna, 

3rumi shungucuna, p'iñarishpapish manataj cungarijcuna, yangamanta juchachijcuna, 

mana jarcari tucujcuna, p'iña millaicuna, allita p'iñajcuna, 

4quiquinpurallatataj llaquipi churajcuna, jahualla p'iñarijcuna, imapish mana caipajta 

yuyajcuna, Taita Diosta mashcanapaj randica aicha munaipi cushicunallatami 

c'uyangacuna. 

5Ricuipica Dios yuyailla caj shinami cangacuna. Ashtahuanpish paicuna 

rurashcahuanca Diosca mana tiyashca cashcatami ricuchingacuna. Chaicunamantaca 

anchuringui. 

6Chaicunaca huasicunaman yaicushpa, ima millaitapish ruraj, juchasapa, umarijlla 

huarmicunatami umancuna. 

7Chai huarmicunaca yachanataca mana saquishpa yachacunllacunami. Ashtahuanpish 

mana llulla ima shina cashcatatajca manataj entendingacunachu. 

8Janes, Jambres yumbucunapish Moisestaca mana cazurcacunachu. Chai shinallatajmi 

paicunapish mana llulla shimitaca mana cazuncuna. Paicunaca yuyai ismushca, mana 

crij cashcatami ricuchincuna. 

9Ashtahuanpish chaicunaca mana unitachu umashpa causangacuna. Moisesta mana 

cazuj ch'ahuancunata shinallatajmi, paicuna umacushcataca tucuicuna yachaj 

chayangacuna. 

10Ashtahuanpish canca ñuca yachachishcata catij, ñuca causashca shina causaj, ñuca 

yuyashca shinallataj yuyaj, ñuca shinallataj crij, ñuca shinallataj chaipitaj catiraj, ñuca 

shinallataj c'uyaj, ñuca shinallataj mana p'iñarij, 

11ñucata shinallataj catirashpa llaquichishca, ñuca shinallataj llaquita apajmi cangui. 

Antioquiapi, Iconiopi, Listrapi llaquicunata ñuca apashca shinallatajmi apaj cangui. 

Tucui chaicunamantaca ñucataca Mandaj Jesusmi quishpichirca. 

12Cristo Jesushuan shujlla tucushpa pai yuyailla causasha nijcunaca tucuicunallatajmi 

catirashpa llaquichishca canga. 

13Ashtahuanpish millaicuna, umajcunaca, ashtahuan ashtahuan millai tucushpami, 

umajcuna umashcacunapish tucushpa catingacuna. 

14Chashna cajpipish, canca imata yachashcataca chashnataj cashca yuyailla cangui. 

Maijanlla yachachishca cashcataca yachanguimi. 

15Canca huahuamanta pachami, Diospaj Quillcacunataca yachangui. Chaicunami 

Cristo Jesusta crishpa quishpirichun, cantaca yachajta rurai tucun. 

16Diospaj shimica, paillataj Quillcachishca cashcamantami yachachingapaj, ima shina 

cashcatataj rimangapaj, cunangapaj, cashcata ruraj cachun yachachingapajpish alli. 

17Diospajta ruraj runaca tucuita allita ruranapajca alli allichishca allitaj yachajtaj 

cachunmi cashna yachachinga. 

2 TIMOTEO 4 

Diospaj Shimitaca huillana horaspipish mana huillana horaspipish huillachun 
nishcami 

1Mandaj Jesucristo mandanapaj shamushpaca, huañushcacunaman 

causajcunamanpish paicuna imalla rurashcatami ricuchinga. Chai Mandaj 

Jesucristopaj, Taita Diospaj ñaupajpimi canmanca mingani. 

2Diospaj Shimitaca huillana horaspipish mana huillana horaspipish huillacuilla. Ima 

shina cashcatataj rimacuilla, sinchita cunacuilla, yuyachishpa rimaicuilla, ama 

p'iñarishpa yachachicuilla. 

3Alli yachachinata mana uyasha nina punllacuna shamungami. Chaicunaca paicuna 

millaita rurashca shinallataj yachachichunmi yachachijcunataca jundachingacuna. 

4Mana llullata uyanamantapish anchurishpami, yanga parlocunallata 

uyanachingacuna. 

5Ashtahuanpish canca, tucuipi alli yuyaiyuj cai. Llaquicunatapish apai, alli huillaita 

huillashpa can rurana cashcataca pajtachi. 

6Ñucaca Taita Diosman cushpa rupachinapaj animal shina ña huañunallami cani. 

Ñuca rina punllapish c'uchullapimi. 

7Macanacuipica allimi mishashcani, callpashpa mishanacuitapish tucuchishcanimi, 

crishcatapish allimi cuidashcani. 

8Chaimantami, cashcata ruraj cashcata ricuchij corona ñucapajca ch'icanchishca 

tiyacun. Chaitaca cashcata ruraj Mandaj Jesusmi shamuj punllapi cunga. Mana 

ñucallamanchu cunga, ashtahuanpish pai shamunata tucui c'uyajcunamanpishmi 

cunga. 

Imalla rurana cashcata yachachishcami 

9Ima shinapish ñucata ricunaman utca shamupai. 

10Demas shuti runaca cai pachapi tiyajcunata munashcamantami, ñucallata saquishpa 

Tesalonicaman rirca. Crescenteca Galaciaman, Titoca Dalmaciamanmi rirca. 

11Lucasllami ñucahuan caipi. Marcosta mashcashpa canhuan pushamui. Paica 

ñucahuan Diospajta ruranapajca allimi. 

12Tiquicotaca, Efesomanmi cacharcani. 

13Can shamushpaca, Troaspi caj Carpopaj huasipi saquimushca churanata, 

librocunata, ashtahuantajca quillcana caracunata apamungui. 

14Fierromanta imatapish ruraj Alejandroca, ñucataca achcatami llaquichirca. 

Chaimantaca Mandaj Jesusmi, pai rurashca shinallataj cunga. 

15Paica ñucanchij huillashcacunata ama uyachun ima shinapish jarcajmi carca. 

Canpish paimanta huaquichiringui. 

16Mandajcunapaj ñaupajpi ñuca ima shina cashcata punta rimacujpica, pi mana 

ñucahuan carcachu. Ashtahuanpish tucuicunami ñucallata saquircacuna. Paicuna 

chashna rurashcataca Diosca ama yuyarishca cachun. 

17Paicuna chashnajpipish, Mandaj Jesusca ñucahuanmi carca. Pai ñucaman fuerzata 

cujpimi, tucui mana judiocuna uyachun huillana cashca alli huillaitaca huillarcani. 

Paimi ñucataca leonpaj shimimanta quishpichirca. 

18Mandaj Jesusmi tucui millaimanta quishpichinga. Chashna rurashpaca, jahua pacha 

paipaj mandacunpi cangacamami ñucataca huaquichinga. Paitaca huiñai huiñaita 

jatunyachishca cachun. Chashna cachun. 

Tucuchingapaj alli canguichij nishpa Dios allicunata cuchun nishcami 

19Aquilata paipaj huarmi Priscilata, Onesiforopaj huasipi cajcunatapish, alli cashca 

canguichij ninmi nipai. 

20Erastoca, Corintopimi saquirirca. Shinallataj Trofimotaca, ungushcatami Militopi 

saquimurcani. 

21Ima shinapish manaraj tamya punllacuna tucujpi shamui. Eubulo, Pudente, Lino, 

Claudia, tucui huauquicunapishmi cancunataca alli cashca cachun nincuna. 

22Mandaj Jesucristoca cambaj espirituhuan cachun. Mana c'uyaipajta c'uyaj canapish 

cancunahuan cachun. Chashna cachun. 

TITO 

TITO 1 

Allillachu canguichij nishcami 

1Taita Diospajta ruraj, Jesucristopaj apóstol Pablomi cani. Taita Diosca pai munashca 

shina crij cachunca ñaupamanmi agllashca. Chaicunataca Diosta yuyarijtaj cachunca 

mana nij tucushpalla ima shina canatataj yachachichun cachashcami cani. 

2Ñucanchijca huiñai causaiyuj cashca yuyaillami canchij. Mana llullaj Diosca, chai 

causaitaca manaraj cai pachapi ima tiyajpimi cusha nirca. 

3Chai cusha nishcataca pai rurasha nishca punllapimi, ñucanchijta Quishpichij Diosca 

ñucaman mingashpa huillachirca. 

4Tito, canca ñuca crishca shinallataj crij cashcamanta, ñuca huahuatajmi cangui. Dios 

Yayapaj, ñucanchijta Quishpichij Mandaj Jesucristopaj mana c'uyaipajta c'uyaj 

canapish, llaquij canapish, sumaj causaipish canhuan cashca cachun ninimi. 

Ancianocunapish obispocunapish ima shina canami 

5Ñuca mandashca shinallataj yachana illashcacunata yachachishpa, tucui 

pueblocunapi ancianocunata churachunmi Cretapi saquimurcani. 

6Ancianoca mana juchachipaj cashnami cana. Shuj huarmipajlla cusa, 

huahuacunapish crijcuna, mana maipish cachun purij, cazuj, pi mana juchachipaj 

cachun. 

7Obispoca Dios mingashcata alli cuidashpa apajmi. Chaimanta pi mana juchachipaj, 

mana huahuayarij, mana p'iñarij, mana machaj, p'iñanacunata mana munaj, cullquita 

munashcamanta ima mana allita mana ruraj, 

8chaipaj randica puzachij, imapish alli cajta c'uyaj, alli yuyaiyuj, cashcata ruraj, 

Diospajlla caj, quiquinllataj jarcarij, 

9mana llulla shimitaca ima shina yachachishcatataj mana cungarij cachun. Chashna 

cashpami, shujtajcunatapish alli yachachinahuan yuyachishpa rimanga. Mana 

chashnachu nijcunatapishmi upallachinga. 

10Achcacunami mana cazujcuna, yangata rimajcuna, umajcunapish tiyanraj. 

Ashtahuantajca circuncisionta rurachishcacunami chashnacunaca. 

11Chaicunataca upallachinatajmi. Paicunaca cullquita japingaraicullami, tucui huasi 

familiata manapish yachachinacunahuan muspachincuna. 

12Paicunapurallamantataj shuj huillajca: “Cai Cretapi causajcunaca llullajcunami, 

millai animalcuna shinami, micunallata yuyajcuna q'uillacunami” nircami. 

13Chai huillashcaca chashnatajmi cashca. Chaimanta alli crijcuna cachun, sinchita 

rimai. 



2264 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

14Judiocunapaj yanga parlocunata, mana llulla shimimanta anchuchij yanga 

mandashcacunatapish amataj uyachun rimangui. 

15Chuyacunapajca tucui imapish chuyami. Ashtahuanpish ismushca shinacunapaj, 

mana crijcunapajca tucui imapish mapami. Paicunapajca yuyaipish, shungupish 

ismushcami. 

16Diostaca rijsinchijmi nincunami. Ashtahuanpish rurashcacunahuanca Diosta mana 

rijsij cashcatami ricuchincuna. Millananacuna, mana cazujcuna cashpami, ima allita 

ruranapajca mana alli cashcata ricuchincuna. 

TITO 2 

Imahuan mana chagrushca yachanata yachachichun nishcami 

1Chaimanta imahuan mana chagrushca yachanata canta yachachishca shinallataj 

yachachingui. 

2Yuyaj c'aricunataca, alli yuyaiyuj, mana pugllarij, yuyaisapa, tucui shunguhuan crij, 

c'uyaj, mana p'iñarijcuna cachun yachachingui. 

3Yuyaj huarmicunatapish alli cazuj, yangamanta mana juchachij, mana machaj 

cachun, ashtahuanpish allita yachachijcuna cachun yachachingui. 

4Chashna cashpami, chairaj huarmicunataca paicunapaj cusacunata, huahuacunata 

c'uyaj, 

5alli yuyaiyuj, mapa yuyai illaj, paicunapaj huasipi allicunata ruraj, alli shungu, 

paicunapaj cusacunatapish cazujcuna canata yachachingacuna. Chashna cajpimi, Taita 

Diospaj shimica mana c'amishca canga. 

6Shinallataj chairaj c'aricunatapish alli yuyaiyujcuna cachun yuyachishpa rimai. 

7Shujtajcuna ricushpa catichun canllatajpish tucuipi allicunata rurangui. 

Yachachinapipish tucui shunguhuan, ama pugllarishpa yachachingui. 

8Mana juchachipaj sumaj shimicunahuan rimangui. Chashna cajpimi p'iñajca, 

pingarishpa cancunataca mana allicunami nishpa mana juchachi tucunga. 

9Amopajta rurajcunataca paicunapaj amocunata cazujcuna cachun, tucui imapipish 

amo munashcata rurajcuna cachun, ama c'ariyajcuna cachun, 

10ama shuhuacuna cachun, ashtahuanpish tucui imapipish alli nishcacuna cachun 

yuyachishpa rimai. Chaimi ñucanchijta Quishpichij Diospaj yachanaca, sumaj 

cashcata yachangacuna. 

11Diosca tucui cai pachapi causajcunata quishpichingapajmi paipaj mana c'uyaipajta 

c'uyaitaca ricuchirca. 

12Paimi ñucanchijtaca Diospaj tucushpa, cai pacha millai munaicunatapish saquishpa, 

cai causaipica alli yuyaihuan cashcata rurashpa, Diospajlla causachun yachachin. 

13Chaimi ñucanchij jatun Dios Quishpichij Jesucristo sumaj cashcahuan shamunataca, 

ñucanchijca chai yuyailla cushijlla shuyacunchij. 

14Tucui millaimanta llujshichishpa paipajlla pueblo cachun chuyayachishpa, 

paipajllata rurana yuyailla cajta rurangapajmi paillataj ñucanchijmanta curirca. 

15Cantaca pi ama yanganchichun. Cai yachachishcacunahuanca ama manchashpa 

yuyachishpa sinchita rimangui. 

TITO 3 

Mana c'uyaipajta c'uyashpa justificashcami 

1Llajtata mandajcunata, pueblopi mandajcunatapish cazujcuna cachun, tucui ima allita 

ruranapajpish chaparacujcuna cachun yuyachingui. 

2Pitapish ama mana alli nishpa rimaj, p'iñanacuicunata mana munaj, ashtahuanpish 

c'uyanacujcuna, tucuicunahuan alli shungu cashcata ricuchichun yuyachi. 

3Ñucanchijpish ñaupaca yuyai illajcuna, mana cazujcuna, chingarishcacuna, aichata 

cushichingapaj tucui shina ruranacunapi huatashcacunami carcanchij. Millai 

shungucuna, shujtajpaj charishcata munajcuna, shujtajcuna p'iñashcacuna, 

caishujmanta chaishujmanta p'iñanacujcunami carcanchij. 

4Chashna cajpipish ñucanchijta Quishpichij Diosca, alli cashcata, c'uyaj cashcata 

tucuicunaman ricuchishpami, 

5ñucanchijtaca quishpichirca. Mana ñucanchij ima allicunata rurashcamantachu 

quishpichirca. Ashtahuanpish ñucanchijta pai llaquishcamantami, paipaj Jucha illaj 

Espirituhuan maillashpa cutin huacharishcata rurashpa mushujyachirca. 

6Chashnami ñucanchijta Quishpichij Jesucristomantaca, Diosca paipaj Espirituta 

ñucanchijmanca yallijta curca. 

7Chashnami Diosca mana c'uyaipaj cajpipish c'uyashpa, justificashpa chasquirca. 

Chaimantami ñucanchij japina cashca huiñai causaitaca, chai yuyailla shuyacunchij. 

8Cai shimicunaca chashnatajmi. Chaimanta Diosta crijcunamanca paicunapaj 

imatapish allicunata rurana yuyailla cachun, ama manchashpa huillachunmi munani. 

Tucui caicunaca tucui gentecunapaj valijmi, allimi. 

9Ashtahuanpish yanga rimanacuicunata, ñaupa yayacunamanta yanga parlocunata, 

p'iñanacuicunata, Mandashcapi nishcacunamanta rimanacuicunatapish ama uyangui. 

Chaicunaca yanga, imapajpish mana allichu. 

10Tandanacushca crijcunata maijanpish chaupijpica, shuj cutin mana cashpaca ishqui 

cutin cunajpi mana cazujpica, paitaca llujshichishpa cachangui. 

11Chashna rurashpa juchallijca jatun llaquiman rina cashcata paillataj 

ricuchicushcatami yachana cangui. 

Imalla rurana cashcata yachachishcami 



2266 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

12Artemasta, mana cashpaca Tiquicota cambajman cachajpica, ima shinapish utca 

Nicopolispi ñucata ricuj shamupangui. Ñucaca tamya punllacunataca chaipi canatami 

yuyarircani. 

13Mandajcunahuan ñucanchijmanta rimaj Zenasman, Apolosmanpish paicuna 

purinapi ama ima illajlla cachun ayudangui. 

14Can chashna rurajta ricushpami ñucanchijpura crijcunapish allita ruranata, ima 

illajcunamanpish cunata yachangacuna. Chashnami paicunapish Diospaj ñaupajpica 

p'ucushca granoyuj cangacuna. 

Dios allicunata cuchun nishpa tucuchishcami 

15Tucui ñucahuan cajcunapish cantaca alli cashca cachun nincunami. Crij cashpa 

ñucanchijta c'uyajcunatapish, alli cashca cachun ninmi nipangui. Mana c'uyaipajta 

c'uyaj canaca tucui cancunahuan cashca cachun. Chashna cachun. 

  



2267 

 

Biblia en Quichua Chimborazo  
Dios Rimashca Shimicunami 

© 1989, Sociedades Bíblicas Unidas. 
 

 
 

 

FILEMON 

FILEMON 1 

Allillachu canguichij nishcami 

1Jesucristomanta prezu caj Pablo, huauqui Timoteondijmi, ñucanchijta ayudaj 

c'uyashca Filemonman quillcanchij. 

2Cambaj huasipi tandanacushca crijcunaman, c'uyashca pani Apiaman, alli huillaita 

huillashpa ñucanchij shinallataj macanacuj Arquipomanpishmi quillcanchij: 

3Ñucanchij Dios Yayapaj, Mandaj Jesucristopaj mana c'uyaipajta c'uyaj canapish, 

sumaj causaipish cancunahuan cachun ninchijmi. 

Filemón ima shina c'uyaj cashcapish crij cashcapish 

4Diosta mañacushpa canta yuyarishpaca ñuca Diostaca pagui nicunillami. 

5Cantaca Mandaj Jesusta alli crij cashcata, jucha illaj tucuicunatapish alli c'uyaj 

cashcatami uyani. 

6Chaita uyashpaca can alli crij cashcata ricushpa, crijcunaca Cristo Jesusmantaca Dios 

cushca allicunata charishcata alli yachachun nishpami Diosta mañacuni. 

7Huauqui, canca c'uyaj cashcamantami jucha illajcunapaj shungutaca achcata 

cushichishcangui. Chaita yachashpami ñucanchijpish achcata cushicushpa imatapish 

ashtahuan rurashun ninchij. 

Pabloca Onesimota chasquichun mingashcami 

8Can chashna alli cajpimi ñucaca Cristohuan cashcamantaca, can imata rurana 

cashcata mandai tucushpapish, 

9mana mandashpa c'uyaimanta roganilla. Ñucaca, ña yuyaj Pablomi cani. Cunancarin 

Jesucristomanta prezupishmi cani. 

10Ñuca huahua Onesimomantami rogani. Paica prezupi ñuca cajpimi, Jesucristota 

crishpa ñuca huahua tucurca. 

11Paica ñaupa punllacunaca cambajca ima allita mana rurajmi carca. Ashtahuanpish 

cunanca cambajpish, ñucapajpish allita rurajmari tucushca. 

12Cambajmanmi cutin tigrachishpa cachani. Canca ñucata chasquij shinallataj 

chasquipai. 

13Alli huillaimanta prezu cajpi, cambaj randi ñucapajta rurachun, ñucahuan 

saquirinman yuyanimi. 

14Ashtahuanpish can manaraj imata nijpica, imata mana rurasha ninichu. Can allita 

rurasha nishpaca, ama ñuca nishcallamanta, ashtahuanpish cambaj quiquin 

munaimanta rurangui. 

15Onesimoca huañungacama can chasquichunchari, canmantaca ashacama 

ch'icanyarca. 

16Cunanca ña mana cambajta ruraj shinallachu. Ashtahuanpish cambajta rurajtapish 

yalli c'uyashca huauquimari. Ashtahuantajca ñucapajmi chashna cambajcarin 

cambajta ruraj cashcamantapish, Mandaj Jesusta crij cashcamantapish ashtahuan 

allimari. 

17Chaimanta can shinallataj ñucapish cashcata yuyashpaca, ñucata chasquij shinallataj 

paitaca chasquipai. 

18Pai ima mana allita rurashca cajpi, mana cashpaca debeshca cajpica, ñucami 

pagasha. 

19Pablomi, ñuca quiquin maquihuan quillcani: Ñucami pagasha canpish ñucamanca 

debenguimi. Shina cajpipish chaitaca mana yuyachisha nircanichu. 

20Ari huauquicu, Mandaj Jesusta crij cashcamanta ñuca nishca allita rurapai. Chashna 

rurashpaca Mandaj Jesuspaj cashcamanta ñuca shunguta cushichipai. 

21Canca cazunataj cajpimi quillcani. Ñuca nishcataca, ashtahuan yallita rurana 

cashcatapish yachanimi. 

22Ñuca samarinatapish allichipai. Cancuna Diosta mañacushcamantaca, 

cancunapajman cachana cashcatami shuyacuni. 

Tucuchingapaj allilla canguichij nishpa Dios allicunata cuchun nishcami 

23Cristo Jesusmanta, ñucahuan prezu caj Epafras, 

24ñucata ayudajcuna Marcos, Aristarco, Demas, Lucaspishmi alli cashca cachun 

nincuna. 

25Ñucanchijta Mandaj Jesucristopaj, mana c'uyaipajta c'uyaj canaca, cancunapaj 

espirituhuan cashca cachun. Chashna cachun. 

HEBREOS 

HEBREOS 1 

1Ñaupa punllacunapica ñucanchij yayacunamanca, achca cutin tucui layami 

profetacunata huillachishpa Diosca rimarca. 

2Chai tucuipaj q'uipa cunan punllacunapica, paipaj Churitami ñucanchijmanca Diosca 

huillachirca. Paitami tucui imalla tiyajcunatapish japij cachun churarca. 

Paillahuantajmi cai pachata, jahua pachata tucui imalla tiyajcunatapish rurarca. 

3Diosca achij nicuj sumaj cashcata, pai ima shina cashcatapish paipaj Churimi 

ricuchicun. Paipaj poderyuj rimaihuanmi, tucui ima tiyajtapish charicun. Paillapitaj 

ñucanchij juchacunata chuyayachishpami, jahua pachapi Jatun Mandajpaj alli ladopi 

tiyarirca. 

4Diosca paipaj Churitaca angelcunata yalli cachunmi churarca. Angelcunapaj 

shutitapish yalli jatun shutitami paimanca curca. 

Churica angelcunata yalli jatunmi 

5Diosca angelcunataca ni maijan angelta: “Canca ñuca Churimi cangui. Ñucaca 

cambaj yayami tucurcani” ninataca manataj nircachu. Shinallataj: Angelcunataca ni 

maijan angelta: “Ñucaca paipaj Yayami casha. Paica ñuca churimi canga” ninatapish 

manataj nircachu. 

6Cashnapishmi nirca. Paipaj shujlla Churita cai pachaman cachashpaca: “Diospaj 

tucui angelcuna, paita adoraichij” nircami. 

7Angelcunata nishpaca Diosca: “Paipaj angelcunataca, espiritucunatami rurashca, 

paipajta rurajcunataca nina cunyacujtami rurashca” nircami. 

8Ashtahuanpish paipaj Churitaca, cashnami nirca: “Dioslla, can mandashpa tiyanaca, 

huiñai huiñaipajmi. Cambaj varaca cashcata rurashpa mandanami. 

9Canca cashcata ruranatami c'uyashcangui, millaita ruranataca p'iñashcanguimi. 

Chaimantami cambaj Diosca, canhuan cajcunatapish yalli canapi cushicuchun, 

cantaca aceitehuan llihuij shina ch'icanchishca” nircami. 

10Cashnapishmi nirca: “Jatun Dios, callaripica canmi cai pachataca rurarcangui. Jahua 

pachapish cambaj maquicuna rurashcami. 

11Chaicunaca chingaringacunami. Ashtahuanpish canca huiñaipajmi cangui. Tucui 

chaicunaca, churana shinami maucayangacuna. 

12Chaicunataca churanata shinami pilluchingui, shujtajyachishcapishmi canga. 

Ashtahuanpish canca, canllatajmi cangui. Cambaj huatacunapish manataj 

tucuringachu” nircami. 

13Diosca ¿maijan angeltataj: “Ñuca alli ladopi tiyari, canta p'iñajcunata cambaj chaqui 

sarunapi ñuca churangacama” nishca? 

14¿Manachu tucui angelcuna Diospajta ruraj espiritucuna? ¿Manachu paicunaca 

quishpirinata japijcunapaj allita rurachun cachashcacuna? 

HEBREOS 2 

Quishpichij cachun cushcaca tucuimanta yalli jatunmari 

1Chaimanta ñanta chingachij shina ama pandaringapaj ñucanchij imata uyashcataca 

ashtahuan chai yuyailla catirashunchij. 

2Angelcunata ñaupa huillachishcaca, chashnatajmi carca. Chai huillashcata mana 

cazushpa mandashcata p'aquijcunaca, llaquita apana cashca shinallatatajmi 

chasquirca. 

3Shina cajpica, quishpichij cachun cushcaca tucuimanta yalli jatunmari. Chaita mana 

chasquishpa saquishpaca ¿ima shinataj ñucanchijca quishpirishun? Chaitaca, Mandaj 

Jesusrajmi huillarca. Chaita uyajcunami ñucanchijmanca chashnataj cashcata 

huillarcacuna. 

4Diosca señalcunata, pi mana ruraipajcunata, ch'ican ch'ican milagrocunata paicunata 

rurachishpami chai huillashcacuna chashnataj cashcataca ricuchirca. Pai munashca 

shina paipaj Jucha illaj Espirituta cushpami chaicunataca chashna rurachirca. 

Cristoca quishpirinata rurajmi 

5Ñucanchij parlacushca mushuj pachata q'uipa punllapi mandachunca, Diosca mana 

angelcunamanchu curca. 

6Ashtahuanpish Quillcachishca maijantajshica cashnami nishca: “Runaca ¿ima 

cajpitaj paitaca yuyaringuiyari? Huañujlla runataca ¿imapajtaj ricuj shamunguiyari? 

7Ashacamallami paitaca angelcunata yalli yangallata rurashcangui. Chashna cajpipish 

paitaca sumaj, alli nishcatami rurashcangui. Cambaj maquihuan rurashcacunata 

mandachunpishmi churashcangui. 

8Tucuita pai cazuchichunmi, paipaj chaqui ucupi churarcangui” ninmi. Chaimantami 

tucui imatapish, imata mana saquishpa paipaj chaqui ucupi churarca. Shina cajpipish, 

tucuicuna paita cazucujtaca manaraj ricunchijchu. 

9Ashtahuanpish Jesustaca ashacamallami angelcunata yalli yangallata rurashcata 

ricunchij. Diosca mana c'uyaipajta c'uyaj cashpami, tucuicunamanta huañuita 

rijsichun nirca. Llaquita apashpa huañushcamantaca, tucuicunata yalli sumaj alli 

nishcatami rurashcangui. 

10Tucui imalla tiyajcunapish Dios rurashcami. Paillamantatajmi tucui imapish tiyan. 

Diosca tucui paipaj huahuacunata paipaj sumaj llajtaman pushanatami munan. 

Chaipajca Cristotami llaquita apashpa, cashcata ruraj paicunapaj quishpichij cachun 

churarca. 

11Jucha illajta rurajpish, jucha illajta rurashcacunapish tucuicunami shuj Yayapajlla. 

Chaimantami Jesusca ñucanchijtaca huauquicuna ninataca mana pinganachin. 

12Paillatajmi: “Cambaj shutitaca ñuca huauquicunaman huillashami. 

Tandanacushcacunapaj chaupipimi, cantaca alabasha” nirca. 

13Shinallataj: “Ñucaca paipimi shunguta churasha” nircami. Cutinmi: “Ñucaca Dios 

cushca huahuacunahuanmi caipi cani” nirca. 

14Gentecunaca aichayuj, yahuaryujmi, chai shinallatajmi Jesuspish aichayuj yahuaryuj 

tucurca. Huañuiman apacujta pai huañushpa chingachingapajmi chashna aichayuj 

tucurca. Chai apacujca diablomi. 

15Tucui paicunapaj causaipi huañuita manchaihuan canapi huatashca cajcunata 

cacharichingapajmi chashna tucurca. 

16Mana angelcunata ayudangapajchu shamurca, ashtahuanpish Abrahampaj huahua 

huahuata ayudangapajmi shamurca. 

17Chaipajmi tucuipi paipaj huauquicuna shina tucuna carca. Diospajta ruraj, c'uyaj, 

tucuita pajtachij, curacunata jatun pushajmi tucuna carca. Tucuicunapaj juchacunata 

anchuchingapajmi chashna tucurca. 

18Paita umasha nij llaquicunata apaj cashcamantami, umasha nij llaquicunahuan 

cajcunamanca mishachun poderta cui tucun. 

HEBREOS 3 

Diospaj Churica mana Moisés shinallachu 

1Chaimanta jucha illaj huauquicuna, paipajlla cachun Dios cayashcacunami 

canguichij. Cristo Jesustaca apóstol, curacunata jatun pushaj, ñucanchij crishpa catina 

cashcata yuyaichij. 

2Diospaj huasiucupurapi Moisés tucuita pajtachij cashca shinallatajmi, Jesuspish Dios 

imallata rurachun nishcataca tucuita pajtachirca. 

3Huasichij runataca, pai rurashca huasitapish yallimi alli nin. Chai shinallatajmi 

Jesuspish, Moisesta yalli ashtahuan alli nishca canata charin. 

4Tucui huasicunaca gentecuna rurashcallami. Ashtahuanpish tucui imalla tiyajcunata 

rurajca Diosmi. 

5Moisesca Diospajta ruraj cashpami, Diospaj huasi ucupi imalla rurana cashcataca 

tucuita alli pajtachijtaj carca. Paica q'uipata Dios imallata rimana cashcata 

ricuchingapajmi chashna rurarca. 

6Ashtahuanpish Cristoca, Diospaj Churi cashpami, Diospaj huasi ucupurataca tucuita 

mandacun. Chaimanta tucuringacama sinchi, chai yuyailla cushicuihuan catishpaca, 

chai huasica ñucanchijmi canchij. 

Diospaj huahuacuna samarinami 

7Chaimanta, jucha illaj Espíritu nishca shinaca: “Dios rimashcata cunan uyashpaca, 

8shitashca pambapi ahuantaj mana ahuantajta ricuna llaqui shamujpi, Diosta paicuna 

p'iñachishca shina cancunapaj shungucunataca ama sinchiyachichijchu. 

9Shitashca pambapica cancunapaj ñaupa yayacunaca, chuscu chunga huatacunata 

ñuca ima shina rurashcacunata ricushpapish, ñucataca caita chaita rurai nishpami 

p'iñachircacuna. 

10Chaimantami, chai punllapi causajcunahuanca p'iñarircani. Paicunaca: “Yuyaita 

chingachishca shina tucushpami, ñuca ricuchishca ñanpica mana catishun nircacuna” 

nircami. 

11Chaimanta jatunta p'iñarishpami: “Ñucahuan samarinamanca manataj 

yaicunguichijchu” nircani” ninmi. 

12Riquichij huauquicuna, cancunapurapica millai shungu tucushpa, mana crishpa, 

causaj Diosmanta anchurijcunaca amataj tiyachun. 

13Chaipaj randica ima millaita rurana yuyaicuna cancunata umashpa, mana uyasha 

nijta ama rurachun cunan causacushparaj punllanta caishuj chaishuj yuyachinacuichij. 

14Cristohuan japijcunata rurashcacunami canchij. Chaimanta callaripi shunguta 

churashpa sinchi, caticushcataca tucuringacama caticunallami canchij. 

15Quillcachishcapica: “Dios rimashcata cunan uyashpaca, paita p'iñachijcuna shina 

cancunapaj shungucunataca ama sinchiyachichijchu” ninmi. 

16¿Picunataj Dios rimashcata uyashca jahua, paita p'iñachijcunaca carca? ¿Manachu 

Moisés Egiptomanta tucui llujshichimushcacuna carca? 

17Diosca ¿picunahuantaj chuscu chunga huatacunata p'iñarishca carca? ¿Manachu 

juchallishcamanta, shitashca pambapi huañujcunahuan p'iñarishca carca? 

18¿Picunatataj ñucahuan samarinamanca manataj yaicungacunachu nirca? Paita mana 

cazujcunatami chashna nishca carca. 

19Paicunaca, mana crijcuna cashcamanta mana yaicui tucushcatami ricunchij. 

HEBREOS 4 

1Chaimanta ñucahuan samarinaman yaicuna tiyanmi nicujpiraj, mana yaicusha 

nicunguichijman. Cancunamanta maijancunaca manaraj yaicushcachu 

yuyachinguichij. Chaimanta alli yuyarishunchij. 

2Alli huillaitaca paicunaman shinallatajmi ñucanchijmanpish huillarca. Uyashpapish 

mana crishcamantami, chai uyashca shimica paicunapajca yangalla tucurca. 

3Paicuna chashna cajpipish ñucanchijca crishcamantami samarinapica yaicurcanchij. 

Chaimantami: “Mana crijcunahuanca jatunta p'iñarishpa, ñucahuan samarinamanca 

manataj yaicungacunachu nishpa Dios nishcaca pajtarca” ninmi. Chashna cajpipish, 

Diosca tucui imalla tiyajta rurashca pachamantami pai rurana cashcataca ña 

tucuchishca. 

4Quillcachishca maipitajshica canchis punllamantaca cashnami nishca: “Diosca, 

paipaj ruranata ña tucuita tucuchishpaca, canchis punllapica samarircami” ninmi. 

5Ña nishca shinallataj: “Ñucahuan samarinamanca, manataj yaicungacunachu” ninmi. 

6Chashna cajpipish maijancunaca samarinamanca manaraj yaicuncunachu. Alli 

huillaita ñaupaman uyajcunapish mana cazushcamantami mana yaicushcacuna. 

7Chaimantami Diosca samarinataca shujtaj punllapaj nishpa saquirca. Chai punllaca 

cunan punllamari. Ñaupaman huillachishcamanta achca huatacuna q'uipami Davidca: 

“Dios rimashcata cunan uyashpaca, cancunapaj shungucunataca ama 

sinchiyachichijchu” nirca. 

8Israelcunaman chai samarinata Josué cushca cajpica, cutinca Diosca q'uipa 

punllapimi samarinata cusha mana ninmanchu carca. 

9Chaimantami Diospaj huahuacunapajca, samarinaca tiyanraj. 

10Diosca pai imalla ruracushcata tucuchishpa samarishca shinallatajmi, Dioshuan 

samaringapaj yaicujpish pai imalla ruracushcata saquishpa samaringa. 

11Chaimanta ñucanchijpish paipaj samarinaman yaicuna yuyailla cashunchij. Chai 

mana cazujcuna urmashca shinaca, maijanpish amataj urmashunchijchu. 

12Diospaj Shimica causajmi, tucuita rurai tucujmi. Ishqui filoyuj tucui 

espadacunatapish yalli cashcamanta: Almatapish, espiritutapish, mucucunatapish, 

tullu ñutcutapish, chaupirijta yaicujmi. Shungu imalla yuyashcata, munashcatapish 

ricuchijmi. 

13Imalla rurashcacunapish Diospaj ñaupajpica ima mana pacallachu. Ashtahuanpish 

tucui imapish paipaj ñahuipica lluchulla, pascashca ricunallami tiyacun. Ñucanchijca 

paimanmi tucui imalla rurashcataca ricuchishun. 

14Ñucanchijca jahua pachacunata pasashpa rij, curacunata jatun pushaj curatami 

charinchij. Paica Diospaj Churi Jesusmi. Chaimanta ñucanchij crishpa caticushcataca 

alli catishunchij. 

15Ñucanchijca imata mana rurai tucuj irqui cashpapish, curacunata jatun pushaj llaquij 

curatami charinchij. Paitapish ñucanchijta shinallatajmi mana alli yuyaicuna 

pandachisha nirca. Chashna cajpipish paica manataj juchallircachu. 

16Ima llaquipi cajpi llaquishpa, mana c'uyaipajta c'uyaihuan ayudashca cangapajca, 

mana c'uyaipajta c'uyaj Dios tiyacunman mana manchashpa c'uchuyashunchij. 

HEBREOS 5 

1Diospaj ñaupajpi tucuicunapaj randi ricurichunca curacunata jatun pushaj curataca 

gentecunapurallamantatajmi Diosca agllarca. Paicunataca gentecuna imalla 

cushcacunata, juchacunamanta animalcunata huañuchishpa paiman cuchunpishmi 

churarca. 

2Paipish imata mana rurai tucuj runallataj cashpami mana yachajcunamanpish, 

chingarishcacunamanpish mana p'iñarij cashcata ricuchi tucun. 

3Chashna cashpami, animalcunata Diosman cushpa rupachinataca paipaj 

juchacunamanta, shujtajcunapaj juchacunamantapish cunata charin. 

4Maijanpish paipaj munaimantaca curacunata jatun pushaj curaca mana cai tucunchu. 

Ashtahuanpish Diosmari Aaronta shinallataj agllashpa churan. 

5Chashnallatajmi Cristopish paipaj quiquin munaimanta ñucaca curacunata jatun 

pushaj curami cani nishpa mana jatun tucushca. Ashtahuanpish Diosmari: “Canca 

ñuca Churimi cangui. Ñucaca cambaj yayami tucurcani” nirca. 

6Shinallataj Quillcachishca shujtajpica: “Melquisedec cura cashca shinallataj, canca 

huiñaipaj jatun curami cangui” nircami. 

7Cristoca cai pachapi causacushpaca jatunta caparishpa, huacashpa, rogashpami 

huañuimanta cacharichij Diosta mañarca. Chashna manchaihuan cazuj cajpimi pai 

mañashcataca Diosca uyarca. 

8Chashnami Churi cashpapish, llaquicunata apashpa Diosta ima shina cazuna cashcata 

yacharca. 

9Chashna tucuita pajtachij cashpami, paita tucui cazujcunapajca huiñaipaj Quishpichij 

tucurca. 

10Chashna cajpimi Melquisedec cura cashca shinallataj, curacunata jatun pushaj 

curami cangui nishpa Diosca churarca. 

Cristomantaca ama saquiringuichij nishcami 

11Cai yachanataca achcata yachachisha nicushpapish, cancuna mana uyasha 

nishcamantami mana jahualla yachaipaj cajpi mana yachachi tucunchij. 

12Achca huatacunapica, ña yachachijcuna canapaj randica, Dios imallata nishca 

shimicunataca punta yachachishcallatataj cutin cutin yachachicunallamari 

tucushcanguichij. Sinchi micuita micunapaj randica, lechallata ubyacuj llullu 

huahuacuna shinamari tucushcanguichij. 

13Lechellata ubyacuj shinaca, chuchucuj huahuacuna shinallami. Chaimantami 

cashcata ruranamanta yachachishcataca mana yachai tucuncuna. 

14Sinchi micuica sinchiyashcacunapajllami. Shinallataj ima alli cashcata, ima mana 

alli cashcatapish agllana yuyaita charijcunapajllami. 

HEBREOS 6 

1Callaripi Cristomanta chaillatataj chaillatataj yachacushcata saquishpa, ashtahuan 

sinchiyangapaj ñaupajman rishunchij. Huañunaman pushaj millaita ruranataca 

saquishpa, Diosman cutirinatapish, ima shina crinatapish, 

2bautizarinapaj yachachinatapish, crijcunapaj jahuapi maquita churanatapish, 

huañushcacuna causarinatapish, huiñaita jatun llaquiman cachanatapish, 

chaicunallamanta yachanataca ama yuyashunchij. 

3Dios munajpica ashtahuan yachashpa catishunmi. 

4Maijancunaca Dios achijyachijpimi jahua pachamanta Dios cushca ima shina 

cashcataca yacharcacuna. Paicunaca Diospaj Jucha Illaj Espíritu cushcatapish 

chasquircacunami. 

5Diospaj sumaj Shimitapish shamuj punllapi Diosca tucuita rurai tucushcahuan 

imallata rurana cashcatapish yacharcacunami. 

6Chashna cai tucuita yachashca jahua, ña mana catishachu nishpa saquirishpaca, cutin 

alli tucungapajca Diospajmanca, ña mana cutinca tigrari tucunchu. Chashna 

tucushpaca, paicunallatajmari Diospaj Churitaca, tucuicunapaj ñaupajpi pugllashpa 

cutin chacatacuj shina rurancuna. 

7Cutin cutin tamyajpi yacuta tsupaj allpaca alli granotami p'ucuchin. Chaimantami 

chagrajcunaca Dios cushca allicunata japincuna. 

8Ashtahuanpish maijan allpaca cashacunata, abrojo cashacunata p'ucushpaca, mana 

alli cashcatami ricuchin. Chashna cajpica mana allichu cangui nishca cana ñami 

chayamucun, tucuripicarin rupachishcami canga. 

9Ashtahuanpish c'uyashca crijcuna chashna rimashpapish quishpichishcacuna 

cashcamantaca, allicunata ricuchina cashcatami cancunataca shuyacunchij. 

10Diosca cashcata ruraj cashcamantaca, cancunapaj rurashcacunata paipaj shutipi 

c'uyaihuan trabajashpa ricuchishcata, jucha illajcunapajta rurashpa cunancamapish 

ruracushcamantaca manataj cungaringachu. 

11Chaimanta cancuna shuyacushca pajtangacama ima shinalla ruracushcataca, chai 

shinallataj rurashpa tucuringacama ricuchichunmi munanchij. 

12Chashna ruranataca ama q'uillanguichijchu. Chaipaj randica crishcamanta mana 

p'iñarishpalla Dios cusha nishcata japijcuna ima shina cashcata ricushpa allita 

ruraichij. 

13Diosca Abrahamman cushami nishpaca, paita yalli shujtaj jatun mana tiyajpimi, 

paipaj shutillapitaj, 

14cashna nirca: “Canmanca ima allitapish yallijtami cusha, canmantaca achcatami 

mirachisha” nircami. 

15Abrahamca Dios cusha nishcataca, mana p'iñarishpalla shuyashpami chasquirca. 

16Gentecunaca mana llullanichu ningapajca, paicunata yalli jatunpaj shutitami 

rimarin. Paicunaca chashnataj rurangapaj rimarishcamantaca, ña mana imata 

ninacucunachu can. 

17Shinallatajmi Diospish pai cusha nishcata japijcunamanca yallitaj cuj cashcatapish, 

pai cusha nishcata mana shujtajyachina cashcatapish ricuchingapajca, paipaj quiquin 

shutillapitajmi cushatajmi nirca. 

18Diosca mana llulla cashcata ricuchingapajca ima shina mana shujtajyachipajta 

nishcaca ishquimi tiyan. Ñucanchij mashcajcunaca, pai cusha nishpa ñucanchij 

ñaupajpi churashcata japina yuyaita charishcamantaca jatunta cushicushunchijlla. 

19Chai yuyaica barcota charicuj fierro shinami ñucanchij almataca sinchita charicun. 

Diospaj carpa huasi ucupi linsohuan jarcachishca huasha ucucamami chayachin. 

20Chai ucumanca Jesusmi ñucanchij yaicuna ñanta pascashpa yaicushca. Chashnami 

Melquisedec cura cashca shinallataj curacunata jatun pushaj huiñaipaj cura tucushca. 

HEBREOS 7 

Melquisedecca Jesusman rijchaj curami cashca 

1Cai Melquisedecca, Salem llajtata jatun mandaj, jahua pacha Diospaj curapishmi 

carca. Macanacuipi jatun mandajcunata mishashpa Abraham tigramucujpi 

tupagrishpaca, Dios allicunata cuchun nircami. 

2Abrahamca macanacushpa tucui japishcacunamantaca chungamanta shujtami 

Melquisedecmanca cushca. Melquisedec nishpaca puntaca: “Cashcata ruraj Jatun 

Mandaj” nisha ninmi. Shinallataj: “Salem llajtata Jatun Mandaj” nishcapish, “Sumaj 

causaiyuj Jatun Mandaj” nisha ninmi. 

3Melquisedecpajca yaya mamapish, paipaj ñaupa yayacunapish pi cashca mana 

yacharinchu. Pai huacharishcatapish, pai huañushcatapish pi mana huillanchu. 

Chashna cashcamantaca, Melquisedecca Diospaj Churiman rijchaj huiñaipaj curami. 

4Melquisedec ima shina jatun cashcata ricuichij. Abrahamca callari yaya cashpapish, 

macanacuipi mishashpa apamushcacunataca, chungamanta shujtami paiman curca. 

5Levipaj huahua huahuacunaca Mandashcapi nishca shinaca cura canatapish 

paicunallami chasquincuna. Chungamanta shujtapish tucuicunamantami japinata 

charincuna. Abrahampaj huahuacuna cajpipish tucuicunapajtami chungamanta shujta 

japincuna. 

6Ashtahuanpish Melquisedecca, mana Levipuramantachu carca. Chashna cashpapish, 

Dios cusha nishcata japij Abrahampajtaca, chungamanta shujta japishpami Dios 

allicunata cuchun nirca. 

7Chaimantami jatunca uchillaman Dios allicunata cuchun nishcataca, pitaj mana 

chashnachu ningari. 

8Cunanca chungamanta shujta Diosman cushcata japij gentecunaca huañujllacunami. 

Ashtahuanpish huillajcunaca, Melquisedecca causacunrajmi nincunami. 

9Chungamanta shujta japicuj levitacunaca Abrahampi cashpami, chungamanta shujta 

Melquisedecmanca curca ni tucunchijmi. 

10Abrahamta Melquisedec tupanaman rijpica, levitacunaca Abrahampaj aichapimi 

carca. 

11Israelcunamanca, (Leví curacunami Mandashcacunataca cushca). Chai curacunapaj 

rurashcacuna cashcata rurajta rurai tucushca cajpica, manamari Melquisedec cura 

cashca shina shujtaj cura shamuna canmanchu carca. Chai shamuj curaca, mana 

Aarón cura shinachu. 

12Chaimantami shujtaj cura tiyarijpica, mandashcacunapish shujtajyarina carca. 

13Paimantami quillcachishcapica, paica mana levitapuramantachu, paipuramantaca 

altarpica pi manataj servircachu nicun. 

14Ñucanchijta Mandaj Jesusca, Judá aillumanta shamushcataca tucuicunami 

yachanchij. Moisespish Judá aillumanta cura tucunataca imata mana nircachu. 

15Chaimantami curacunata ashtahuan yalli shujtaj cura, Melquisedec shinallataj 

ricurishcata yachanchij. 

16Paica mandashcapi nishca shina cai aillumantami cura tucunga nishpa churashcaca, 

mana carcachu. Ashtahuanpish huiñaita causai tucuj cashcamantami cura tucurca. 

17Diosca paimanta huillashpaca: “Canca Melquisedec cashca shinallataj, huiñaipaj 

curami cangui” nishcami. 

18Chaimantami ñaupa mandashcataca imata mana rurai tucuj, imapaj mana alli cajpi 

anchuchishca saquirin. 

19(Mandashcaca, alli cajtatajca mana rurai tucurcachu). Ashtahuanpish tucuimanta 

yallita shuyacushcatami chasquircanchij. Chaimantami ñucanchijca Diospajman 

c'uchuyanchij. 

20Diosca Jesustaca, ñuca shimihuantajmi cura cachun churani nishcami. 

21Caishujcunataca Diosca ñuca shimihuantajmi cura cachun nishpa churani mana 

nishcachu. Ashtahuanpish Diosca Jesustaca: “Ñuca shimihuantajmi curami cangui 

nini nishcami. Dios Quillcachishcapica: Canca Melquisedec cashca shinallataj 

huiñaipaj curami cangui” nishcami tiyacun. Jatun Diosca paipaj shimihuantaj chashna 

nishcataca llaquirishpa manataj shujtajyachingachu. 

22Chaimantami Jesustaca, tucuita yalli allita pai cusha nishpa ari nishcapi rurajta 

rurashca. 

23Caishuj curacunaca huañushpa mana shuj curalla cati tucujpimi, achca curacuna 

tiyashca. 

24Ashtahuanpish Jesusca huiñaita causaj cajpimi, pai cura canataca pi shujtajca mana 

japinga. 

25Chaimantami maijanpish paimanta Diosman c'uchuyajtaca, huiñaipaj quishpichi 

tucun. Jesusca paicunamanta Diosta mañashpami huiñaita causacun. 

26Chashna curacunata jatun pushaj curami ñucanchijpajca minishtirirca. Paica: Jucha 

illaj, millaita ruranata mana yachaj, mapa illaj, juchayujcunamanta ch'icanyashca, 

jahua pachacunamanta jahuaman jatunyachishpa churashcami. 

27Jesusca curacunata jatun pushaj caishuj curacuna shinaca mana canchu. Chai 

curacunaca punllantami paicunapaj juchacunamantaraj Diosman cushpa 

rupachincuna. Chai q'uipami shujtajcunapaj juchacunamanta Diosman cushcacunataca 

rupachincuna. Ashtahuanpish Jesusca, paillatajmari shuj cutinlla tucuicunapaj 

juchacunamanta Diosman curishpa huañurca. 

28Mandashcaca, huañujlla gentecunallatami curacunata jatun pushaj cachunca 

agllachun nin. Ashtahuanpish Mandashcapaj q'uipaca, Diosca huiñaipaj ima pandata 

mana ruraj paipaj Churitami paipaj shimihuantaj curacunata mandaj curami cangui 

nishpa churarca. 

HEBREOS 8 

Mushuj ari nishcapi Dioshuan runacunahuan rimajmi 

1Cai tucuita cancunaman huillacushcamanta jatun yuyaica caimi: Ñucanchijca 

curacunata jatun pushaj curatami charinchij. Paica jahua pachapi Jatun mandajpaj 

tiyarina alli ladopimi tiyarirca. 

2Jesusca mana gentecuna rurashca, Jatun Dios rurashca Diospajlla ucupimi curacuna 

rurana cashcata ruracun. Chai huasimi Diospajtaj huasica. 

3Curacunata jatun pushaj curataca tucuicunatami imalla cushcacunata, 

sacrificiocunatapish Diosman cuchun churashca. Chashna cajpica, Jesuspish 

Diosmanca imallatapish cunataca charinmari. 

4Mandashcapi nishca shinaca, Diosman cushca ofrendacunata cuj curacuna 

tiyashcaraj cajpica, pai cai pachapi cashpaca curallapish mana canmanchu carca. 

5Diospaj carpa huasita Moisés ruranapajca Diosmari Moisestaca: “Riqui, chai urcupi 

ima shinalla ruranata ricuchishca shinataj tucuita rurangui” nishca. Chaimantami chai 

curacunaca jahua pachapi tiyajmanta ricuchij llandu shinalla Diospaj carpa huasipica 

Diospajta rurancuna. 

6Ashtahuanpish Jesús Diospajta ruranaca paicuna ruracushcata mai yalli allimari. 

Ñaupaman cusha nishcamanta yalli allita cusha nishpa ari nishcapi caishujmanta 

chaishujmanta rimaj cachun churashcami. 

7Dios ñaupaman cusha nishpa ari ninacushca allillataj cashca cajpica, shujtajta cusha 

nishpa mana ari ninmanchu carca. 

8Chaimanta paicunata rimashpami cashna nirca: “(Jatun Diosca cashnami nin) Shamuj 

punllapica Israelpaj, Judapaj ailluhuanca shuj mushuj ari nishcatami churasha. 

9Mana cancunapaj ñaupa yayacunata maquimanta aisashpa Egiptomanta llujshichi 

punllapi ari ninacushca shinachu rurasha. Ñucahuan ari ninacushcata pajtachinapi 

mana catijpimi paicunataca shitashcata saquircani. (Ninmi Jatun Diosca) 

10Chai punllacuna q'uipaca, israelcunaman cusha nishpa ari nishcaca cashnami canga. 

Ñuca mandashcacunataca paicunapaj yuyaipimi churasha, paicunapaj shungupimi 

quillcasha. Chashna rurashpaca, paicunapaj Diosmi casha, paicunapish ñuca pueblomi 

cangacuna (ninmi Jatun Diosca) 

11Chai punllacunapica uchillacunapish jatuncunapish ña ñucata rijsishcamanta 

paipuratapish paipaj huauquitapish “Jatun Diosta rijsinami cangui” nishpa pi mana 

yachachingacunachu. 

12Paicuna ima mana allicunata rurashcacunatapish perdonashami. Paicunapaj 

juchacunata, millaita rurashcacunatapish manataj yuyarishachu” ninmi. 

13“Mushuj ari nishcata” nishpaca, ñaupaman cusha nishpa ari nishcapaj randimi 

mushujta ari nishca. Chai maucaca, maucayashpa ñallami chingaringa. 

HEBREOS 9 

1Cunanca caita yuyarishun. Dios cusha nishpa ñaupaman ari nishcapica, Diosta ima 

shina adoranata mandashcami tiyarca. Diospajlla huasipish cai pachapimi carca. 

2Diospaj carpa huasica cashnami carca: Diospajlla caj punta ucupica candelero, 

Diosman cushca tandacunata meza jahuapi churashcapishmi carca. 

3Chai ucullapitaj linsohuan jarcachishca caishuj ucuca Diospajlla ashtahuan 

ch'icanchishca ucu nishcami carca. 

4Chaipica incensiota rupachina curi altarpish, ari nishcata ricuchij tucuita curihuan 

llihuishca arcapishmi tiyarca. Chai arca ucupica, maná tandata huaquichina curi 

manga, Aaronpaj verdijlla tucuj vara, ari nishcata quillcashca tablajlla 

rumicunapishmi carca. 

5Chai arca jahuapica, Dios sumaj cashcata ricuchij querubincunami juchamanta 

yahuarta tsirapanata pacashpa shayacurcacuna. Caicunataca cunanca, ña mana 

ashtahuan callarishpa parlai tucunichu. 

6Diospaj carpa huasi ucuca chashna allichishca cajpimi punta ucuman curacunaca 

punllanta yaicushpa imalla rurana cashcataca Diospaj rurancuna. 

7Chaiman punllanta yaicucushpapish Diospajlla ashtahuan ch'icanchishca ucumanca 

curacunata mandaj curallami, huatapi shuj cutinlla yaicun. Chaipica paipaj 

juchacunamanta, mana yachashcamanta shujtajcuna rurashca juchacunamantapish 

animalcunapaj yahuarta Diosman cungapajmi yaicun. 

8Chashna cajpimi Diospaj carpa huasi punta ucu tiyacujpirajca, Diospajlla ashtahuan 

ch'icanchishca caishuj ucuman yaicuna ñanca manaraj tiyashcata Jucha illaj Espirituca 

yachachin. 

9Chaicunaca cunan punllacuna ima shina cana cashcata ricuchinapajllami cashca. 

Chaimanta ofrendacunata, sacrificiocunata cushpa Diosta adorashcacunaca ima 

juchachina illaj, alli yuyaiyujtaca mana rurai tucunchu. 

10Chaicunaca imallata micunata, imallata ubyanata, chuyayangapaj ch'ican ch'ican 

ruranacunata, jahua aichapi imalla ruranatapishmi yachachin. Chaicunaca Dios 

mushujta callarichi punllacamallami carca. 

11Cunanca Cristoca ñamari shamurca. Paica curacunata mandaj cura cashcamanta 

cuna cashca allicunatami huiñaipaj cungapaj apamurca. Diospajta pai ruracun ucuca 

ñaupata yalli sumaj Diospajlla ucumari. Chai ucuca mana runacuna rurashcachu, 

mana cai pachapichu. 

12Cristoca Diospajlla ashtahuan ch'icanchishca ucumanca mana c'ari chivocunapaj, 

c'ari bizicunapaj yahuarhuanchu yaicurca. Ashtahuanpish paipaj quiquin yahuarta 

cushpa huiñaipaj quishpichingapajmi, shuj cutinlla chai ucumanca yaicurca. 

13Malta torocunapaj, c'ari chivocunapaj yahuarta huarmi bizita altarpi rupachishca 

ushpata millaita rurajcunapaj jahuapi tsirapajpica, mapamantapish jahua aichataca 

allichishpa chuyayachi tucunmi. 

14Chashna cajpica, Cristopaj yahuarcarin ashtahuan rurai tucujmi. Paica huiñaipaj 

Espirituhuan cashpami, ima mapa illajlla paillataj Diosman curirca. Cancuna causaj 

Diospajta ruraj cachunmi, huañunaman apaj millaita rurana yuyaicunataca paipaj 

yahuarhuan cancunamantaca p'ichan. 

15Chaimantami Cristoca cusha nishpa mushujta ari nishcapi Dioshuan runacunahuan 

rimaj. Dios ñaupaman cusha nishpa ari ninacushcata p'aquijcunata perdonangapajmi 

huañurca. Dios cayashcacuna huiñaipaj pai cusha nishcata chasquijcuna cachunpishmi 

huañurca. 

16Imata cusha nishpa quillcachishca tiyajpica, chai cusha nishpa quillcachij 

huañushcata ricuchijmi tiyana can. 

17Chai cusha nishpa quillcachishcaca, cusha nij huañujpimi pajtan. Cusha nij 

causacujpirajca yangallami. 

18Chaimantami cushami nishpa ñaupaman ari ninacushcapish yahuarta jichashcahuan 

callarishca. 

19Moisesca Mandashcapi tucui imalla nishcacunata tucuicunaman huillashpaca, c'ari 

bizicunapaj, c'ari chivocunapaj yahuarta japishpami, yacuhuan chagrushpa puca 

millma hisopota satishpa Mandashcata quillcashca librotapish, tucui chaipi cajcunapaj 

jahuatapish, 

20tsirapacushpaca: “Cai yahuarca cushami nishpa ari ninacushcata ricuchij Dios 

mandashcami” nij cashca. 

21Chaita rurashca q'uipaca Diospaj carpa huasitapish, Diospajta rurana tucui 

vasocunatapishmi yahuarhuan tsirapashca. 

22Mandashcapi nishca shinaca, yahuarhuanca maijan maijanllami mana chuyayan. 

Shina cajpipish yahuarta mana jichajpica, perdonca mana tiyanchu. 

Cristo jichashca yahuarmi juchataca anchuchin 

23Chashna cajpica jahua pachapi tiyajcunata ricuchijcunataca, Diosman sacrificiota 

cushca yahuarta tsirapajpimi ima mapa illajlla tucun. Jahua pachamanta cajcunacarin 

chai sacrificiota yallitamari ruracun. 

24Shina cajpica Cristoca, jahua pachapi tiyaj Diospaj huasipi ima shina cajta ricuchij 

cai pachapi runacuna rurashca huasillamanca mana yaicurcachu. Ashtahuanpish 

cunanca ñucanchijmanta Diospaj ñaupajpi ricuringapajmi, paica jahua pachamantaj 

yaicurca. 

25Curacunata jatun pushajca, Diospajlla ashtahuan ch'icanchishca Ucumanca 

huatantami animalcunapaj yahuarhuan yaicun. Cristoca mana cutin cutin Diosmanca 

curinchu. 

26Cutin cutin llaquita apacunalla cashca cajpica, Cristoca cai pacha callarimantami 

llaquita apacunmanlla carca. Ashtahuanpish Dios cusha nishca punlla pajtajpimi, 

jucha chaupimanta anchuchingapaj shuj cutinlla huiñaipaj paillataj curishpa huañurca. 

27Shinallatajmi gentecunatapish shuj cutinlla huañuchun churashca. Chai q'uipaca 

paicuna imalla rurashcata Dios ricuchina punllami canga. 

28Cristoca achcacunapaj juchacunata anchuchingapajmi, shuj cutinlla huañurca. 

Q'uipata cutin shamushpaca, mana juchata anchuchingapajchu shamunga. 

Ashtahuanpish paita shuyajcunata quishpichingapajmi shamunga. 

HEBREOS 10 

1Mandashcaca, q'uipata shamuna allicunata ricuchij llandu shinallami. Mana chai 

shamuna cashca shinatajchu. Mandashcapi nishca shina huatanta chai shinallataj 

sacrificiocunata Diosman cungapaj c'uchuyajcunataca manataj ima juchachina 

illajllataca rurai tucunchu. 

2Chai Mandashcapi nishcacuna juchamanta chuyayachi tucujpica, ña mana juchayuj 

cashcata yuyanmanchu. Shinallataj sacrificiocunatapish ña mana ashtahuan 

cunmanchu. 

3Ashtahuanpish cai sacrificiocunaca, juchayujcuna cashcata huatanta 

yuyachingapajllami. 

4Malta torocunapaj, c'ari chivocunapaj yahuarca juchacunata mana anchuchi 

tucunchu. 

5Chaimantami Cristoca cai pachaman shamushpaca, Diostaca cashna nirca: 

“Sacrificiota, ofrendataca mana munarcanguichu. Chaipaj randica, ñucatami 

aichayujta rurarcangui. 

6Canman cushca animalcunata tucui rupachishcapish juchacunata anchuchichun 

imallata cushcacunapish can munashca shinaca manataj carcachu. 

7Chaimantami: Ñuca Dioslla, can quillcachishca libropi ñucamanta nishca shinallataj 

can munashcata rurangapajmi shamuni nirca” nishcami. 

8Ñaupaman nishca shinaca: (Mandashcapi nishca shina cushca) “Sacrificiopish, 

ofrendapish, Diosman cushpa tucui rupachishcapish, juchacunata anchuchichun 

cushcacunapish can munashca shinaca manataj carcachu. Manataj 

cushichircapishchu” ninmi. 

9Chai q'uipaca: “Ñuca Dioslla, ñucaca can munashcata rurangapajmi shamurcani” 

ninmi. Chashna nishpaca, ñaupaman imalla ruracushcata anchuchishpami shujtaj 

mushujta churarca. 

10Jesucristoca Diospaj munaita rurashpa shuj cutinlla huiñaipaj paipaj aichata 

ofrendata shina Diosman cujpimi, ñucanchijca jucha illajta rurashcacuna canchij. 

11Curacunaca tucuicunallatajmi punllanta Diospajta rurashpaca, chai shinallataj 

sacrificiocunata cutin cutin cuncuna. Chai cushcacunaca juchacunataca manataj 

anchuchi tucunchu. 

12Ashtahuanpish Cristoca, juchacunamantaca shuj cutinllami sacrificarirca. Chai 

q'uipaca Diospaj alli ladopimi tiyarirca. 

13Chaipica, paita p'iñajcunata paipaj chaqui ucupi churangacamami shuyacun. 

14Chashnami shuj cutinlla Diosman cushcahuan, jucha illajta rurashpa allicunata 

rurajta rurarca. 

15Shinallatajmi Jucha illaj Espiritupish ñucanchijmanca cashna nin: 

16“Chai punllacuna q'uipaca, paicunaman cusha nishpa ari nishcaca cashnami canga: 

Ñuca mandashcacunataca, paicunapaj shungucunapimi churasha. Paicunapaj 

yuyaicunapimi quillcasha” ninmi Jatun Diosca. 

17Cashnapishmi nin: “Paicunapaj juchacunata, mandashcata p'aquishcacunatapish 

manataj ashtahuan yuyarishachu” ninmi. 

18Juchacunata chashna perdonashcacunapica, juchamanta ashtahuan Diosman cunaca 

ña mana tiyanchu. 

Taita Diospajlla cachun yuyachishpa rimashcami 

19Chashna cashcamanta huauquicuna, Jesucristopaj yahuarmantami Diospajlla 

ashtahuan ch'icanchishca Ucumanca, pi mana jarcashca yaicui tucunchij. 

20Jarcachishca linsota pascashpami, causaiman pushaj mushuj ñanta ñucanchijpaj 

rurarca. Chai linsota nishpaca, paipaj aichatami nisha nin. 

21Diospaj huasipica, shuj jatun curatami charinchij. 

22Ñucanchijtaca paimi mana alli yuyaicunamanta shungucunatapish chuyayachishpa, 

cuerpocunatapish chuya yacuhuan armachirca. Chaimanta Diospajmanca mana nij 

tucushcalla shunguhuan alli crijtaj c'uchuyashunchij. 

23Ñucanchijman cusha nijca pajtachijtajmi. Chaimanta ñucanchij crishpa 

caticushcataca, ama caita chaita yuyashpa sinchi catishunchij. 

24Shinallataj caishujmanta chaishujmanta ayudanacushpa, allicunata rurangapaj 

c'uyaihuan yuyachinacushunchij. 

25Ñucanchij tandanacuiman rina cashcallamanta puricujcuna, ña mana rij shinaca ama 

rurashunchijchu. Chaipaj randica, Jesucristo shamuna punlla ñalla chayamucushcata 

yachashcamantacarin, ashtahuan yuyachinacushunchij. 

Juchata rurashpa catijcunata rimashcami 

26Mana llulla shimita yachashpa chasquishca jahua quiquin munaimanta juchallijpica, 

chai juchallijcunamanta pi shujtaj huañujca ña mana tiyanchu. 

27Ashtahuanpish chaicunataca paita p'iñaj cashcamantaca Diosmi ima shina cashcata 

ricuchishpa rupacuj ninapi shitajpi chai ninaca millpunga. Chaica jatunta 

mancharishpa ricunami canga. 

28Moisés Mandashcata maijan mana cazujtaca ishqui cashpa, quimsa cashpa 

ricushcata huillajpica, mana llaquishpami huañuchin. 

29Maijanpish cunan Diospaj Churita sarujcunaca Dios cusha nishpa ari nishca 

yahuarhuanmi jucha illajta rurashcacuna carca. Chai yahuartapish paicunaca 

yanganchinmi. Mana c'uyaipajta c'uyaj Espiritutapish c'amincunami. Chashnacunaca 

¿mashna jatun llaquita apana cashcatataj yuyangui? 

30Jatun Diosca cashnami nin: “Ñucami paitapish llaquichisha, pai japina cashcatapish 

ñucami cusha” ninmi. Shinallataj cutinmi: “Jatun Diospaj cajcunataca paillatajmi 

imalla rurashcacunataca ricuchinga” ninmi. 

31¡Causaj Diospaj maquipi urmanaca, mancharina jatun llaquimari! 

32Ñaupa punllacunapi cancunapaj yuyaita Dios achijyachijpi, ima tucushcata 

yuyarichij. Chai punllacunapica, jatun llaquicunataca alli macanacucuj shinamari 

aparcanguichij. 

33Maijancunaca c'amishcacuna tucuicunapaj ñaupajpi llaquichishcacunapishmi 

carcanguichij. Shinallataj maijancunaca, chashna llaquichishcacunahuan tucushpa 

llaquita apajcunami tucurcanguichij: 

34Cancunaca prezu cajcunatapish, llaquijcunami carcanguichij. Cancunapaj imalla 

charishcacunata quichujpipish, jahua pachapi mana tucurij charinacunata 

charishcamantaca cushicurcanguichijmi. 

35Chaimanta cancunaca, chai yuyailla canataca amataj chingachichijchu. Chaimi 

cancunapaj cashca jatun japinataca japinguichij. 

36Diospaj munaita ruraj cangapajca, mana p'iñarijmi cana. Chashna cashpami Dios 

cusha nishcataca japinguichij. 

37“Chai shamuna cajca ñallami shamunga, mana uniyangachu. 

38Cashcata rurajca, crishcamantami causanga. Ashtahuanpish huashaman tigrarijca, 

mana ñuca munashcachu” ninmi. 

39Ashtahuanpish ñucanchijca huashaman tigrarij, chingarijcunapuraca mana 

canchijchu. Chaipaj randica, crishcamantaca quishpichishcaman chayangacama 

catijcunami canchij. 

HEBREOS 11 

Crinami 

1Crinaca, imata japisha nicushcata japinataj cashca yuyailla shuyanami. Manapish 

ricushcata chai shinataj cana cashcata crinami. 

2Chashna crishpami ñaupa yayacunaca, alli crijmi nishca tucurcacuna. 

3Cai pachata, jahua pachata tucui imalla tiyajcunatapish rimashpalla Dios 

rurashcataca, crishcamantami yachanchij. Shina cajpica ñaupamanca mana ricuipaj 

cajtami cunanca ricunallata rurashca. 

4Crishcamantami Abelca, Caín cushcata ashtahuan yalli Dios chasquinalla sacrificiota 

curca. Chaimantami pai cushcata chasquishpaca cashcata rurajmi nirca. Chashnami 

Abel huañushca cajpipish pai alli crij cashcataca Diosca huillacunraj. 

5Crishcamantami Enoctaca huañuita ama ricuchun, causajta jahua pachaman aparca. 

Dios apashcamantami mashcashpapish mana japircacuna. Manaraj jahua pachaman 

apashca cashpaca, Dios munashcata rurajmi carca ninmi Quillcachishcapipish. 

6Ashtahuanpish mana crishpaca, Dios munashcataca ima shina mana rurai tucuipajmi. 

Diospajman maijanpish c'uchuyangapajca pai tiyashcatapish crina, paita 

mashcajcunamanca ima illashcata cuj cashcatapishmi crinataj can. 

7Crishcamantami Noepish, Dios llaquita cachasha nijpica, chai punllacunapi manaraj 

ima chashna tiyashcata ricushpapish Diosta manchashpa, huambuj huasita rurarca. 

Chaipimi paipaj familiandij quishpirirca. Crishpallami cai pachapi causaj millaita 

rurajcunataca, jatun llaquiman rina cashcata ricuchirca. Crishcamantami, Dioshuan 

alli tucunatapish chasquirca. 

8Crishcamantami Abrahampish Dios cayajpica, cazushpa paiman cuna cashca llajtata 

japinamanca, maiman ricushcata mana yachashpapish, paipaj llajtamanta llujshishpa 

rircalla. 

9Crishcamantami Abrahamca Dios cusha nishca llajtapica, shujtaj llajtamanta caj 

shina causashca. Chai llajtallapitajmi ñaupa yaya Isaacpish, Jacobpish yaya 

Abrahamman Dios cusha nishcallatataj japijcuna cashpa, carpa huasicunapi 

causashcacuna. 

10Abrahamca chai llajtapica alli sinchita shayachishca pueblotami shuyacurca. Chai 

pueblota ima shinalla canata alli yuyarishpa shayachijca Diosmi. 

11Crishcamantami Sara huarmica mana huachaj cashpapish chichungapaj fuerzata 

chasquirca. Diosca pai cusha nishcataca pajtachij cashcata Sara crishcamantami, shuj 

c'ari huahuata huachashca. 

12Chashnami Abrahammantaca yuyaj ña huañunalla cashca cajpipish, jahua pachapi 

tiyaj achca lucerocuna shinapish, mama cucha c'uchupi tiyaj t'iyu allpa shinapish 

mana yupaipaj achcata mirarirca. 

13Ñaupa yayacunaca, tucuicunami paicunaman Dios cusha nishcata manaraj 

japishpapish cunataj cashcata crij huañushcacuna. Paicunaca ima shina crishca 

shinallataj cashcatami carullamanta ricushpa cushicushcacuna. Chaimantami cai 

pachapica shujtaj llajtamanta caj shinalla puricujllacuna cashcata huillashcacuna. 

14Chashna huillajcunaca, paicunapajtaj shuj llajtata mashcacushcatami ricuchincuna. 

15Paicuna maimanta llujshimushca llajtaman tigranata yuyacushca cashpaca, cai tucui 

huatacunapica tigranmanmi carca. 

16Ashtahuanpish paicunaca, tucuita yalli alli llajtatami mashcacurcacuna. Chai llajtaca 

jahua pachamari. Chaimantami Diosca, paicunapaj Dios nishca canataca mana 

pinganachin. Diosca paicunapajca, shuj pueblotami allichirca. 

17Crishcamantami Abrahamca, ima shina crij cashcata ricusha nijpi Diosmanca paipaj 

churi Isaacta curca. Dios cusha nishcacunata chasquij cashpapish, shujlla churitami 

Diosman cungapaj aparca. 

18Diosca paitaca: “Isaacmantami huahua huahuacunataca achcata charingui” 

nishcami. 

19Huañushcacunapaj chaupimantapish Diosca causachingapaj poderyujmi nishpami, 

Abrahamca paipaj churitaca curca. Chaimantami paipaj churitaca cutin causachishca 

shinatami chasquirca ni tucunchij. 

20Crishcamantami Isacca paipaj churi Jacobmanpish, Esaumanpish shamuj 

punllacunapica Dios allicunata cushca cachun nirca. 

21Crishcamantami Jacobpish ña huañugrishpaca, Josepaj churicunaman Dios 

allicunata cushca cachun nishpa, paipaj taunapi huancarishpalla Diosta adorashpa 

mañarca. 

22Crishcamantami Josepish ña huañugrishpaca israelcuna ima shina Egiptomanta 

llujshinata huillacushpaca, ñuca tullucunatapish apashpa ringuichij nishpa mandarca. 

23Crishcamantami Moisespaj yaya mamapish pai huacharijpica, quimsa quillacama 

pacashpa charirca. Paicunaca sumaj huahua cashcata ricushpami, chai llajtata jatun 

mandaj huañuchichun mandashcatapish mana mancharca. 

24Crishcamantami Moisesca ña jatunyashpaca, Faraonpaj ushushipaj churi nishca 

canataca mana munarca. 

25Juchata rurashpa ashacama cushicushpa causanapaj randica, Dios 

agllashcacunahuan llaquita apanatami agllarca. 

26Cristomanta mana alli nishpa rimashca canaca, Egiptopi achcata charij canatapish 

ashtahuan yalli alli cajpimi, chaitaca agllarca. Dios paiman cuna cashcataca ña 

ricuracuj shina cashpami, chaitaca agllarca. 

27Crishcamantami Moisesca, jatun mandaj p'iñarinatapish mana manchashpa, 

Egiptomantaca llujshishpa rirca. Paica mana ricuipaj Diostaca ricucuj shina cashpami, 

chashna sinchi carca. 

28Crishcamantami Moisesca, israelcunapaj punta c'ari huahuacunata huañuchij ángel 

ama huañuchichun, yahuarta pungupi churashpa Pascuata callarichirca. 

29Crishcamantami israelcunaca, Puca Cucha yacutaca, chaquishca allpa cashca 

shinata ch'imbarcacuna. Egipciocunapish chashnallataj ch'imbashun nishpa 

yaicujpica, ashtahuanpish millpurcami. 

30Crishcamantami canchis punllata Israelcuna muyushca q'uipaca, Jericó muyundij 

pircacunaca urmarca. 

31Crishcamantami Rahab shuti huainayaj huarmipish, israelcuna chai llajtata pacalla 

ricunaman cachashca gentecunata sumajta chasquishpa pacashcamantaca chaishuj 

mana cazujcunahuanca mana huañurca. 

32¿Imatataj ashtahuanca nishari? Gedeonmanta, Baracmanta, Sansonmanta, 

Jeftemanta, Davidmanta, Samuelmanta, profetacunamantapish rimangapajca 

manamari pajtarinichu. 

33Paicunaca macanacushpa mishanata crishpami llajtacunata quichushpa cashcata 

rurashpa mandarcacuna. Dios cusha nishcacunatapish japircacunami, leoncunapaj 

shimicunatapish huichcarcami. 

34Yallitaj lunyacuj ninatapish, huañuchircacunami. Espadahuan huañuchishca 

canamantapish quishpirircacunami. Fuerza illajcuna cashpapish, fuerzayujmi 

tucurcacuna. Jatun macanacuipipish c'ari c'ari shayarishpami, shujtaj llajtamanta 

macanacungapaj shamuj soldadocunatapish mishashpa callpachircacuna. 

35Crishcamantami huarmicunapish paicunapaj familiacuna huañushca cajpipish 

causachishcata chasquircacuna. Shinallataj shujtajcunaca jatun llaquita 

apacushpapish, Dios causachijpi ashtahuan alli causaita japina yuyailla 

cashcamantami, cacharishun nijpipish mana nishpa huañurcacuna. 

36Shujtajcunaca mana alli nishpa c'amishcata, azotishcata, cadenahuan huatashcata, 

carcelpi churashcatami aparcacuna. 

37Shujtajcunataca rumicunahuan shitashca, chaupipi cuchushca, ima shina crij 

cashcata ricungapaj llaquichishca, espadacunahuan huañuchishcami carcacuna. 

Chaimantami oveja carata, chivo carata churarishca caita chaita maitapish purijcuna, 

huajchacuna, llaquinayajta llaquichishca purircacuna. 

38Chai jucha illajcunaca cai pachapica mana munashcami carcacuna. Chaimantami 

paicunaca shitashca pambacunapi, urcucunapi, machi ucucunapi, jatun jutcucunapi 

llaquinayajta causarcacuna. 

39Chashna jatun llaquita apajcunaca alli crijmi nishpa Dios nishcacuna tucushca 

cashpapish, Dios cusha nishcataca ni maijan manaraj japircacunachu. 

40Dios cusha nishcataca ama paicunalla japichun ashtahuanpish ñucanchijhuan 

tandalla japijcuna cachunmi Diosca huaquichishpa charicushcalla. 

HEBREOS 12 

1Chashna cajpica, crijtaj cashcata ricuchijcunataca achca p'uyuta shinami achcacunata 

ñucanchij muyundijpica charinchij. Chaimanta ñucanchijpish llashacuj shinatapish, 

urmachisha nij juchatapish tucui saquishpa, chayana cashcamanca mana p'iñarishpa 

ñaupajman catishunchijlla. 

2Crij canata callarichij, alli crijta ruraj Jesusta ricurashpa catishunchijlla. Paica 

huañushca q'uipaca, cushicuna cashcata yachashpami paita asicujpipish mana 

pingarishpa chacatashca huañurca. Chaimantaca Dios mandashpa tiyana alli ladopimi 

tiyarirca. 

3Jesusca juchayujcuna paita p'iñashpa llaquichijpipish, cancuna ama shaicurichun, 

ama ña mana catisha nichun chashna llaquita apashcataca yuyarichigari. 

4Cancunaca juchata mana rurangapaj macanacucushpapish huañuchishca 

cangacamaca llaquitaca manaraj apashcanguichijchu. 

5Diosca paipaj huahuacunataj cashcamanta yuyachishpa rimashcataca ñamari 

cungarishcanguichij. Chaimantami Quillcashcapica cashna nin: “Ñuca huahualla, alli 

tucuchun Jatun Dios llaquichijpipish ama mana uyasha ningui. Pai sinchita 

rimajpipish, ama mana catisha ningui. 

6Jatun Diosca, pai c'uyashcacunatami ima shinapish llaquichin. Paipaj huahua 

cachuntaj, tucui chasquishcacunatami azotin” ninmi. 

7Cancuna alli tucunapajllatajmi llaquichishcataca apacunguichij. Diosca paipaj 

huahuataj cajpimi llaquichin. ¿Maijan huahuataj paipaj yaya mana llaquichishca 

causan? 

8Cancuna mana allita rurajpi Dios ima shinapish mana llaquichishpa saquijpica, mana 

paipaj huahuacunatajchu canguichij. Huainapaj huahuacunallami canguichij. 

9Ñucanchij mana allita rurajpi ñucanchij yayacuna ima shinapish llaquichijpica, 

paicunataca allimi cazurcanchij. Shina cajpica, causaita cuj jahua pachapi caj 

Yayatacarin chaita yallitamari cazuna canchij. Chashna cashpami, causaita charishun. 

10Ñucanchij yayacunaca ashacamallami paicunapi alli cana cashcata yuyashca shina 

ñucanchijtaca ima shinapish llaquichij carca. Dioscarin ñucanchij allipajllatajmi, pai 

shina ima jucha illaj cachun ima shinapish llaquichin. 

11Llaquichishcacunaca mana cushicunapaj shinami, ashtahuanpish p'iñashpa 

llaquichicushca shinami yuyachin. Alli tucushpa cashcata ruraj ña tucushca q'uipami 

llaquichishcaca allipaj cashca ricurin. 

Mana c'uyaipajta Dios c'uyashcata Diosca mana chasquijcuna ima tucuna 
cashami 

12Chaimanta irquiyashca maquicunata, mana cuyuri tucuj cunguricunata jatarichichij. 

13Shinallataj cojopish ñanmanta ama llujshichun, ashtahuanpish alliyachun 

cancunapaj huishtu ñancunata derechaichij. 

14Tucuicunahuan sumajta causanata mashcaichij, jucha illaj canapi catichij. Mana 

chashna cajca, Mandaj Jesustaca pipish manataj ricungachu. 

15Alli ricuraichij, ñataj maijancunaca Diospaj mana c'uyaipajta c'uyaj canata 

chingachinguichijman. Shinallataj jayaj q'uihua huiñaj shina cancunata muspachij 

yuyaicuna shamujpi, chaita rurashpa shujtajcunatapish pandachinguichijman. 

16Ñataj cancunapurapica maijan huainayaj tiyanman, mana cashpaca, imapish 

Diospajlla cashcata Esaú shina yanganchijcuna tiyanman. Paica asha micunallapimi 

punta churi cana cashcataca c'aturca. 

17Chai q'uipaca, allicunata japinata yayaman mañashpapish, ñaupaman mana 

nishcamantaca mana japircachu. Esauca huacashpa mañashpapish mana imata rurai 

tucushcataca yachanguichijmi. 

18Israelcunaca nina rupacuj, amsa, yallitaj amsa p'uyu, huairandij tamya, tuparipajlla 

urcullamanpish mana chayarcacunachu. Cancunacarin mana tuparipaj urcumanmi 

chayashcanguichij. 

19Paicunaca trompetapi tocashcata, Dios rimashcatapish mana uyai tucushpami: “Ama 

ashtahuan rimapaichu” nishpa rogarircacuna. 

20Ima animal cashpapish, chai urcuman chayajpica, rumihuan cashpa, lanzahuan 

cashpa huañuchishcami canga nishpa mandashcata mana uyai tucushpami chashna 

rogarircacuna. 

21Paicuna ricucushcaca, yallitaj mancharina cajpimi, Moisespish: “Manchaihuan 

chujchucunimari” nirca. 

22Ashtahuanpish cancunaca Sión urcuman, causaj Diospaj jahua pacha Jerusalenman, 

huaranga huaranga angelcuna tandanacushpa Diosta alabacunmanmi 

c'uchuyarcanguichij. 

23Diospaj punta churi Israelcuna tandanacushca crijcunapaj shuticuna jahua pacha 

libropi quillcashca tiyacunmanpishmi chayashcanguichij. Tucuicuna imalla rurashcata 

ricuchij Diospajman, cashcata rurajcunami nishpa alli nishca 

espiritucunapajmanpishmi chayashcanguichij. 

24Mushuj ari nishcapi gentecunamanta Dioshuan rimaj Jesuspajman, pai jichashca 

yahuarmanpishmi c'uchuyashcanguichij. Chai yahuarca Abelpaj yahuarta yalli allimi. 

25Riquichij, cancunata rimajtaca ama yanganchichijchu. Dios rimachishcata cai 

pachapi yanganchijcunaca llaquichishcatajmi carcacuna. Ñucanchijcarin jahua 

pachamanta rimajta yanganchishpaca llaquichishcatajmi cashun. 

26Chai punllacunapi Dios rimashpaca, pambapish chujchujtami rimarca. Cunancarin 

Diosca: “Shuj cutinhuan rimashpaca, mana cai pachallatachu chujchuchisha, 

ashtahuanpish jahua pachandijmi chujchuchisha” nircami. 

27Chashna: “Shuj cutinhuan chujchuchishami” nishcaca, Dios rurashca 

cuyuchipajcunata anchuchina cashcatami nisha nin. Chaipimi, mana cuyuchinapaj 

cashcacunalla saquiringa. 

28Chashna cajpica Dios maipi Mandacun mana cuyuchipajta ñucanchij 

japishcamantaca, pagui nishunchij. Pai munashca shina manchaihuan tucui 

shunguhuan servishunchij. 

29Ñucanchij Diosca rupachishpa tucuchij nina shinamari. 

HEBREOS 13 

1Quiquin huauquindij shina caishuj chaishujhuan c'uyanacunataca amataj 

saquichijchu. 

2Cancunaca puzachinataca, amataj cungaringuichijchu. Chashna puzachijcuna 

cashcamantami maijancunaca pi cashcata mana yachashpapish angelcunata 

puzachircacuna. 

3Prezu cajcunataca cancunapish paicunahuan tandalla prezu cashcata yuyashpa 

yuyaringuichij. Shinallataj llaquichishcacunatapish cancunapaj aichapi llaquita 

apacushca shinata yuyanguichij. 

4Cazaranaca tucuicuna alli nishca cachun. Paicuna chayarinacunapish chuya cachun. 

Ashtahuanpish apanacushpa causajcunata, huainayajcunataca Diosmi paicuna ima 

shina cashcataca ricuchinga. 

5Cancunaca quiquinpajlla ashtahuan charij canataca ama munaichijchu. Cunan imata 

charishcacunallahuan cushi caichij. Chashnacunatami Diosca: “Cantaca manataj 

shitashachu, manataj cungarishachu” nin. 

6Chashna cajpimi, imata mana manchashpa: “Jatun Diosca ñucata ayudajmi. Pipish 

ñucata imata ruranataca, mana manchanichu” ninchij. 

7Cancunata michijcunata yuyarichij. Paicunami cancunaman Diospaj Shimita 

yachachin. Paicuna crishpa ima shina caticushca shina cancunapish catichij. 

8Jesucristoca cainapish, cunanpish, huiñai huiñaipajpish paillatajmi. 

9Cancunaca shujtaj shujtaj yachanata yachachichunca ama saquichijchu. Caitaca 

micunami, chaitaca mana micunachu nishcata yuyacunapaj randica, Diospaj mana 

c'uyaipajta c'uyashcapi shunguta sinchiyachinami alli. Imallata micunami nishpa 

yachachijcunata catijcunaca, ima allita mana japishcacunachu. 

10Ñucanchijca shuj altartami charinchij. Chai altarmantaca Diospaj carpa huasillapitaj 

servijcunaca mana micui tucuncunachu. 

11Juchacunamanta cushca animalcunapaj yahuartaca curacunata jatun pushajllami 

Diospajlla ashtahuan ch'icanchishca ucuman apan. Ashtahuanpish aichataca, 

pueblomanta llujshichishpa canllamanmi rupachincuna. 

12Chashnallatajmi Jesuspish paipaj quiquin yahuarhuan paipaj cajcunata jucha illajta 

rurangapaj, pueblomanta llujshichishca canllaman llaquita apashpa huañurca. 

13Ñucanchijpish pueblomanta llujshishpa Jesuspajman jacuchij. Mana alli nishpa 

rimashcata pai apashca shinallataj apashunchijlla. 

14Cai pachapica huiñaita mana chingarij pueblotaca mana charinchijchu. 

Ashtahuanpish q'uipa punllapi huiñaipaj tiyana pueblotami mashcacunchij. 

15Chaimantami Taita Diosmanca Jesucristota cantashcata cuna canchij. Alabana 

sacrificioca, shimihuan paipaj shutita huillana nisha ninmi. 

16Shinallataj allita ruranatapish, caishuj chaishujman ayudanatapish amataj 

cungaringuichijchu. Chashna sacrificiocunatami Diosca munan. 

17Cancunata michijcunata cazuichij. Paicuna mandashcatapish uyaichij. Diosman 

imalla rurashcata ricuchina cashcamantami, paicunaca cancunapaj almataca ricuracun. 

Imalla rurana cashcata cushicuihuan ama llaquirishpa rurachunmi chashna cazuna 

canguichij. Paicuna llaquirishca rurajpica ima allita mana japinguichijchu. 

18Tucui imapish alli llujshichun allita pushana yuyaillami canchij. Ñucanchijmanta 

Diosta mañapanguichij. 

19Ñucaca cancunahuan cangapaj utca tigranata Diosta mañachunmi ashtahuanca 

rogani. 

Dios allicunata cushca cachun nishcami 

20Sumaj causaita cuj Taita Diosmi, ñucanchijta Mandaj Jesucristotaca 

huañushcacunapaj chaupimanta causachirca. Ovejacunata jatun michijca, Dios 

cushami nishpa mushujta ari nishcatami paipaj yahuarta jichashpa huiñaipaj 

pajtachirca. 

21Tucui imatapish pai munashca shina allita rurajcuna cachunca, Diosllataj 

cancunataca yachachichun. Jesucristomantami tucui cancunataca paillataj pai 

munashca shinata rurachicun. Pai Jesucristotaca huiñai huiñaita jatunyachishca 

cachun. Chashna cachun. 

Tucuchinapaj alli cashca cachun nishcami 

22Cancunata cunashpaca ashallatami quillcani. Chaitaca huauquicuna, ama p'iñarishpa 

uyachunmi rogani. 

23Ñucanchij huauqui Timoteota, prezumanta cacharishca cashcata yachachunmi 

munani. Pai utca shamujpica paihuanmi cancunata ricunamanca shamusha. 

24Cancunapaj michijcunata, jucha illaj tucuicunatapish alli cashca cachun ninmi 

nipaichij. Italiapi causajcunapish alli cashca cachun ninmi. 

25Mana c'uyaipajta c'uyaj canaca tucui cancunahuan cashca cachun. Chashna cachun. 

SANTIAGO 

SANTIAGO 1 

Allillachu canguichij nishcami 

1Taita Diospajtapish, Mandaj Jesucristopajtapish ruraj Santiagomi cani. Caita chaita 

rishca chunga ishqui aillucunatami allilla cashca cachun nini. 

Yachaisapa canaca Diosmantami shamun 

2Ñuca huauquicunalla, ch'ican ch'ican llaquicunahuan cashpapish, ucu shungumanta 

cushicuichij. 

3Cancuna crijtaj cashcata ricuchij llaquica, mana p'iñarij canata cuj cashcataca 

yachanguichijmi. 

4Chashna alli shungu cashca ricuringapajca alli caichij. Chashna cashpami imapish 

mana illaj, ña alli crijcunataj canguichij. 

5Cancunamanta maijan yachai illaj cashpaca, Diosta mañaichij. Paica mana 

mitsashpami, tucuicunaman yallijta cunga. 

6Ashtahuanpish ama caita chaita yuyashpa cunataj cashcata yuyashpa mañaichij. 

Maijanpish caita chaita yuyashpa mañajca, huaira caiman chaiman apajpi huajtaricuj 

mama cucha shinami. 

7Maijanpish chashna mañajca, Jatun Diosmanta imallatapish chasquinataca ama 

yuyachun. 

8Chashna ishqui yuyaiyuj runaca, paipaj tucui causaipimi mana alli causan. 

9Imata mana charij huauquica, Dios jatunyachina cashcamanta cushicuchun. 

10Maijanpish achcata charijca, Dios quichujpica cushicuchun. Pai charij canaca 

q'uihua sisa chaquirij shinami tucunga. 

11Q'uihuaca inti llujshishpa achcata rupachijpica, chaquirinmi. Paita sumajyachij sisa 

urmajpica, pai sumaj cashcapish chingarinmi. Shinallatajmi achcata charijca, paipaj 

charinacunandij tucuringa. 

Crijtaj cashcata ricuchij llaquita mishanami 

12Ima millai yuyaicuna shamujpipish chaita mishaj runaca cushichishcami canga. 

Chai millai yuyaicunata mishajca causaipaj coronatami chasquinga. Diosca paita 

c'uyajcunamanmi cusha nishca. 

13Maijanpajman ima millai yuyaicuna shamujpica, Diosmantami shamun ama nichun. 

Diosca ima millai yuyaitaca mana charinchu. Paica piman ima millai yuyaitaca mana 

cunchu. 

14Ashtahuanpish imapish millaita rurana yuyaica quiquinllapitaj tiyashpami, pita 

cashpapish chashna mana allitaca rurachin. 

15Chai millai yuyaicunata chichushca q'uipami, juchaca huacharin. Chai juchapi 

catijpica, huañuitami cun. 

16Ñuca c'uyashca huauquicunalla, ama pandarichijchu. 

17Tucui alli charinacuna, imatapish allita ruranacunaca jahuamantami shamun. Paica 

achijyachijcunata ruraj Yayami. Paica mana shujtajyanchu, paitaca llandullapish mana 

amsayachinchu. 

18Pai munashcamantami mana llulla shimimanta pai rurashcacunapaj punta p'ucushca 

grano shina cachun, ñucanchijtaca mushujyachirca. 

Diospaj Shimi nishcataca rurajcunataj caichij nishcami 

19Chaimanta ñuca c'uyashca huauquicuna, imatapish uyanataca alli uyaichij. Manaraj 

alli yuyarishpaca ama rimaichijchu, ama utca p'iñarichijchu. 

20P'iñarijlla runaca, Diospaj munaitaca mana rurai tucunchu. 

21Chaimanta millanana yuyaita, millai ruranacunatapish tucui saquishpa, Diospaj 

Shimita cancunaman huillashcataca alli shunguhuan chasquichij. Chaimi cancunataca 

quishpichi tucun. 

22Diospaj Shimi nishca shina rurajcuna caichij, ama uyajcunalla caichijchu. Chashna 

tucushpaca, cancunallatajmi umaringuichij. 

23Maijanpish Diospaj Shimita uyashca jahua mana chaita rurajca, espejopi paipaj 

ñahuita ricurij runa shinallami. 

24Pai ima shina cashcata ricurishpa rishca q'uipaca, ima shina cashcatapish 

cungarinllami. 

25Ashtahuanpish cashcata ruraj mandashcaca, huatashcamanta cacharijmi. Chaita 

ricurashpa, uyarashpa, mana cungarishpa chaitataj rurashpa catirajca, pai imata 

ruracunpi cushichishcami canga. 

26Maijanpish cancunapurapi pai crishcapi allimi caticuni yuyashpapish, paipaj c'alluta 

mana jarcarijca, paipaj shungupimi umarin. Pai caticushcapish yangami. 

27Dios Yayata crijtaj cashcata paipaj ñaupajpi ricuchingapajca caitami rurana: Yaya 

mama illajcunata, llaquihuan caj viudacunatapish ayudana, cai pacha 

mapacunamantapish huaquichirinami. 

SANTIAGO 2 

Ñahuita ricushpalla alli nijcunata cunashcami 

1Ñuca huauquicunalla, ñucanchij sumaj Mandaj Jesucristopi cancuna crishcaca, 

ñahuita ricushpalla alli ninapajca ama cachun. 

2Cancunapaj tandanacuiman shuj runa curi sortijasta, achij nicuj churanata churashca 

yaicungachari. Shuj huajcha runapish tsunzu churanata churashca yaicujpica, 

3achij nicuj churanata churashca runatarajmi cushicushpa ricushpaca: “Canca cai alli 

tiyarinapi tiyaripai” ninguichij. Shinallataj huajcha runataca: “Canca chaillapi 

shayacui” mana cashpaca, “Cai pambapi tiyari” ninguichijmi. 

4Chashna rurashpaca ¿manachu cancunapurallataj ñahuita ricushpalla llaquichij mana 

alli juezcuna tucucunguichij? 

5Ñuca c'uyashca huauquicunalla, caita uyaichij: Cancunataca cai pachapica 

huajchacunatami Diosca agllashca. Crishcapica charijcuna cachun, pai cusha nishca 

mandanapi japijcuna cachunmi chashna agllashca. Chaitaca paita c'uyajcunamanmi 

cusha nishca. 

6Ashtahuanpish cancunaca, huajchacunatami pingachishcanguichij. ¿Manachu 

charijcunaca cancunata llaquichincuna? ¿Manachu paicunallataj cancunataca 

mandajcunapajman sirijta aisancuna? 

7¿Manachu cancunapaj jahuapi maquicunata churashpa rimashca alli shutita 

paicunaca c'amincuna? 

8Quillcachishcapica: “Quiquin c'uyarij shinallataj shujtajcunatapish c'uyangui” nishca 

tucuita yalli jatun mandashcata pajtachishpatajca, allitami ruranguichij. 

9Ashtahuanpish cancunaca ñahuita ricushpalla alli nishpaca, juchatami ruranguichij. 

Mandashcata p'aquijcuna shinallatajmi juchachishca saquiringuichij. 

10Mandashcapi nishcacunata tucuita pajtachicushpapish shujpi pandarishpaca, tucuita 

mana pajtachishca shinallatajmi tucun. 

11Dios mandashcallatajmi: “Ama huainayangui” nirca. Shinallataj: “Ama 

huañuchingui” nircapishmi. Caita nishca shinaca, mana huainayashpapish 

huañuchishpaca, Mandashcatami p'aquishcangui. 

12Diosca cancunata cacharichij mandashcallahuantajmi cancuna imalla rurashcataca 

ricuchinga. Chaita yachashcamanta chashna rimaichij, chashna causaichij. 

13Imamantapish maijanta mana llaquishpa llaquichijtaca, paitapish mana 

llaquishpallataj llaquichishcami canga. Llaquij canaca, llaquichishca canatami 

mishan. 

Ima allita mana rurajpica crishcapish huañushca shinallatajmi nishcami 

14Ñuca huauquicunalla, maijanpish crijmi cani nishpapish ima allita rurashcacuna 

illajllaca ¿ima allitaj cangari? ¿Crishcallahuanca quishpiri tucungachu? 

15Shuj huauqui cashpa, pani cashpapish, punllanta churanapaj, micunapaj illajlla cajta 

ricushca jahua, 

16cancunamanta maijancunaca: “Allita churashpa, allita micushpa, sumajta 

causagrilla” ningachari. Ashtahuanpish cuerpopaj ima illashcata mana cushpaca 

¿allichu canga? 

17Shinallataj ima allita mana rurajpica, crishcapish tucui huañushcatajmi. 

18Ashtahuanpish maijanca: “Canca crijmi cangui. Ñucaca allicunata rurajmi cani. 

Allicunata mana rurashpa cambaj crishcata ricuchi. Ñuca crishcataca allicunata 

rurashcahuanmi ricuchisha” ningachari. 

19Shujlla Dios tiyashcata can crishpaca, allitamari rurangui. Supaicunapish 

crincunami, chujchuncunapishmi. 

20Yuyai illaj runa, allicunata mana rurajpica, crishcapish huañushca cajtaca ¿manachu 

yachangui? 

21¿Manachu ñucanchij yaya Abrahamca, paipaj churi Isaacta altarpi rupachinapaj 

cushcamanta justificashca tucushca? 

22Paica chashna rurashpami crishcataca ricuchishca. Pai crishcapish allicunata 

rurashcahuan tandalla cashpa ashtahuan alli tucushcataca ¿manachu ricungui? 

23Chaita pajtachishcatami Quillcachishcapica: “Abrahamca Diostami crirca. Chaimi 

cashcata rurajta shina chasquirca, Diospaj amigo nishcapishmi tucurca” nicunmi. 

24Shina cajpica crishcallamanta mana chasquishcata, ashtahuanpish allicunata 

rurashcacunamantapish chasquishcataca ñami ricunguichij. 

25¿Manachu huainayashpa causaj Rahab huarmipish, ricunaman rijcunata 

chasquishpa, shujtaj ñanta cachashcamanta justificashca carca? 

26Ima shinami alma illajlla cuerpoca huañushca. Chashnallatajmi ima rurashcacuna 

illajlla crijca huañushcallataj. 

SANTIAGO 3 

C'alluta jarcarinami 

1Ñuca huauquicunalla, imalla rurashcataca shujtajcunata yalli ashtahuan Dios 

ricuchina cashcata yachashcamanta, cancunapuramantaca ama achcacuna 

yachachijcuna tucuichijchu. 

2Tucuicunami achca cutin pandarinchij. Maijan imata rimashpapish mana pandarijca 

alli runami. Tucui cuerpotapish jarcari tucujmi. 

3Riquichij, ñucanchijta cazuchunca caballocunapaj shimipica, frenotami 

churachinchij. Chaihuanmi paipaj tucui cuerpota cazuchinchij. 

4Barcocunatapish ricuichij: Yallitaj jatuncuna cajpipish sinchi huairaca apanllami. 

Chashna rurajpipish, barcota pushajca uchilla timonllahuanmi pai maiman pushasha 

nishcaman pushan. 

5Shinallataj cuerpopipish c'alluca uchillami. Shina cashpapish, ima imatapish 

yallihuan rimarinllami. Chashnallatajmi ¡uchilla ninapish, jatun sachata rupachin! 

6Chai shinallatajmi c'allupish nina shina, cai pachapaj millaicunata rimanlla. 

C'allutaca ñucanchij cuerpopi caj miembrocunapurapi churashcami. Chaimi Dios 

rurashca cuerpotaca tucui causaipi mapayachin, rupachin. C'alluca ucu pacha nina 

rupacuj shinami. 

7Tucui laya sacha animalcunata, pajarocunata, culebracunata, mama cuchapi 

causajcunatapish runaca mansoyachi tucunmi. Chaicunataca mansoyachishcami. 

8Ashtahuanpish c'allutaca, pi runa mana mansoyachi tucunchu. C'alluca mana 

jarcaipaj millaimi, huañuchij venenohuan jundami. 

9Chai c'alluhuanmi Dios Yayataca, allimari cangui ninchij. Chaillahuantajmi Diosman 

rijchajta rurashca gentecunatapish, llaqui tucushca canman ninchij. 

10Chai shimillamantatajmi alli nishcapish, mana alli nishcapish llujshin. Ñuca 

huauquicunalla, chashna canaca mana allichu. 

11¿Shuj pugyullamantaca mishqui yacupish, jayaj yacupish llujshinchari? 

12Ñuca huauquicunalla, higo yurapish aceitunata, uva yurapish higocunataca 

¿p'ucunchari? Shinallataj maijan pugyupish cachi yacuta, mishqui yacutaca mana cui 

tucunchu. 

Yachaisapa canaca jahua pachamantami nishcami 

13¿Maijantaj cancunapuramantaca yachaisapa, yuyaisapa canguichij? Yachaj, manso 

shungu cashcataca, alli causashpa, allicunata rurashpa ricuchingui. 

14Ashtahuanpish huañurishpa p'iñarinata, cambaj shungupi shujtajcuna shina 

canatapish charishpaca, ama jatun tucunguichij. Manapish chashna cashcataca ama 

llullanguichij. 

15Chashna yuyaica, jahua pachamantaca mana shamunchu. Chaica cai pachamanta, 

gentecunamanta, diablomantami shamun. 

16Huañurinacuna shujtajcuna shina cana tiyanpica, pandarinacuna, mana alli 

ruraicunallami chaipica tiyan. 

17Jahua pachamanta yachaj canaca ashtahuanca chuya cana, chai q'uipaca sumajta 

causana, c'uyaj cana, mana p'iñarij cana, llaquij cana, allita rurashca granoshcahuan 

junda canami shamun. Chashna cashpaca nij tucuj cana, mishqui shimi jayaj shungu 

cana illajllami. 

18Shujtajcunahuan sumajta causanata mashcajcunamanca Diosmi sumaj causaita, 

cashcata ruraj canata cunga. 

SANTIAGO 4 

Cai pachahuanca mana apanacunachu nishcami 

1¿Maimantataj cancunapurapica macanacuicuna, c'aminacuicunaca shamun? 

¿Manachu cancunapaj cuerpollapitaj mana alli yuyaicuna tiyashcamanta chaita 

rurachicun? 

2Charinata munashpapish mana charinguichijchu. Shujtajcunapaj charishcacunata 

cambaj cachun yuyashpa huañuchishpapish, imayuj mana tucunguichijchu. Imata 

charinata munashpa macanacushpapish, p'iñanacushpapish Diosta mana 

mañashcamantaca imata mana japinguichijchu. 

3Mañashpapish mana chasquinguichijchu. Cancuna munashcapi cushicushpa 

tucuchingapajlla mana alli yuyaihuan mañashcamantami mana chasquinguichij. 

4¡Cai pachahuan huainayajcuna! ¿Manachu cai pachahuan apanacunaca, Diosta 

p'iñachij cashcataca yachanguichij? Maijanpish cai pachapaj amigo tucushpaca, 

Diosta p'iñajmi tucun. 

5“Ñucanchijpi causachun pai churashca Espirituca, paipajlla causachunmi 

ñucanchijtaca munan” nishpa Quillcachishcapi nishcataca ¿manachu yachanguichij?. 

6Ashtahuanpish Diosca, mana c'uyaipajta c'uyaj canatami achcata cun. Chaimantami: 

“Diosca valishca tucujcunataca mana ricunachin. Mana jatun tucujcunamanmi mana 

c'uyaipajta c'uyaj canata cun” ninmi. 

7Chaimanta Diosta cazuichij, diablotaca ama ricunachichijchu. Chashna rurajpica 

paica miticungallami. 

8Diosman c'uchuyaichij, paipish cancunapajman c'uchuyangami. Juchayujcuna, 

maquicunata p'icharichij. Ishqui yuyaiyujcunapish, cancunapaj shungucunata 

chuyayachichij. 

9Llaquirichij, aij nichij, huacaichij. Asinapaj randica, huacaichij. Cushicunapaj 

randica, llaquirichij. 

10Jatun Diospaj ñaupajpica, ama jatun tucuichijchu. Paimi cancunataca jatunyachinga. 

Juchachingapajca pitaj canguiyari nishcami 

11Huauquicuna, caishuj chaishuj ama huashalla rimaichijchu. Maijanpish huauquita 

huashalla rimaj, paipaj huauquita juchachijca, Mandashcatami huashalla riman, 

Mandashcatami juchachin. Mandashcata can juchachij cashpaca, Mandashcata mana 

ruraj, paita juchachijmi cangui. 

12Mandashcata cujca shujllamari. Paimi quishpichi tucun, llaquimanpish cachai tucun. 

Ashtahuanpish canca ¿pitaj cangui shujtajta juchachingapajca? 

Manaraj imata rurashpaca mana jatun tucunachu nishcami 

13“Cunan cashpa, caya cashpapish cai puebloman, chai puebloman rishunchij. Chaipi 

shuj huatata cangapaj. Randishpa, c'atushpa cullquita mirachingapaj” nijcuna 

¡uyaichij! 

14Caya punlla ima tucuna cashcata mana yachashpami chashna ninguichij. 

¿Cancunapaj causaica imataj? P'uyu ashacama ricurishpa, ñapish chingarij shinallami. 

15Chashna ninapaj randica: “Jatun Dios munajpica causashunmi, caitapish chaitapish 

rurashunmi” ninami canguichij. 

16Ashtahuanpish cunanca, cancuna charishcahuanmi jatun tucunguichij. Chashna 

jatun tucunaca mana allichu. 

17Maijanpish allita ruranata yachashpapish, mana rurajca juchayujmi tucun. 

SANTIAGO 5 

Achcata charijcuna llaquichicujpi rimashcami 

1¡Achcata charijcuna, uyaichij! Cancunata llaquicuna japina cashcamanta huacaichij, 

caparichij. 

2Cancunapaj charinacunaca ismushcami. Cancunapaj churanacunatapish polillacuna 

micushcami. 

3Cancunapaj curipish, cullquipish p'ulasyashcami. Chai p'ulasyashcami cancuna ima 

shina cashcataca ricuchinga. Chaillatajmi cancunapaj cuerpocunatapish, nina shina 

tucui millpunga. Tucuri punllacunapajmi, chashna montonacunguichij. 

4Cancunapaj allpacunamanta granocunata tandashpa trabajajcunamanca, umashpamari 

mana pagashcanguichij. Chaimantami paicunaca caparicuncuna. Tandajcunapaj 

caparishcacunaca, tucuita Mandaj Jatun Diospajmanmi uyarishca. 

5Cancunaca cai pachapica munashcata cushicushpami, cacharishcacuna tucushpa 

causashcanguichij. Cancunapaj shungucunapish huañuchina punllapaj animal huirayaj 

shinami huirayashcanguichij. 

6Cancunaca cashcata rurajtami, huañunami cangui nishpa huañuchircanguichij. Paica 

mana mitsarircachu. 

Mana utca p'iñarij canamantapish, Diosta mañanamantapishmi 

7Chaimanta huauquicuna, Mandaj Jesús shamungacama ama p'iñarishpalla shuyaichij. 

Chagraj runa ima shina shuyajta ricuichij. Paica allpamanta sumaj granota 

japingapajca mana p'iñarishpami, ñaupa tamya, q'uipa tamya p'ucuchijta shuyan. 

8Mandaj Jesús shamunaca c'uchullapi cashcamanta, cancunapish sinchi crij tucushpa 

mana p'iñarishpa chai yuyailla shuyaichijlla. 

9Huauquicuna, Dios ama llaquichichunca caishuj chaishuj mana allichu nishpa ama 

huillanacuichijchu. Riqui, ima shinalla rurashcata ricuchijca ña pungullapimi. 

10Ñuca huauquicunalla, Jatun Diospaj shutimanta huillaj profetacuna mana p'iñarishpa 

llaquita apashca shinallataj, chaita ricushpa llaquita apaichijlla. 

11Ñucanchijca llaquita apajcunataca, cushichishcacunami ninchijmi: Job llaquita 

apashcataca uyashcanguichijmi. Llaquita apashca q'uipa, Jatun Dios imata 

cushcatapish ricushcanguichijmi. Jatun Diosca yallitaj llaquij, mana p'iñarijmi. 

12Ñuca huauquicunalla, cai tucuipaj q'uipaca jahua pacha nishpa, cai pacha nishpa, 

ima shujtajta nishpapish ama rimarichijchu. Chaipaj randica ama llaquichishca 

cangapaj, cancuna “ari nishcaca” ari cachun “mana nishcaca” mana cachun. 

13Cancunapurapi maijan llaquilla cashpaca, Diosta mañaichij. Maijan cushilla 

cashpaca, Diosta alabashpa cantaichij. 

14Cancunapurapi maijan ungushca cajpica, tandanacushca crijcunata cunaj 

yuyajcunata cayaichij. Mandaj Jesuspaj shutipi aceitehuan llihuishpa, paimanta Taita 

Diosta mañachun. 

15Tucui shunguhuan crishpa mañajpica, Mandaj Jesusca chai ungushcataca 

alliyachishpa jatarichingami. Pai juchallishca cajpipish perdonangami. 

16Chaimanta cancunapaj juchacunataca caishuj chaishuj huillanacuichij. Tucuicuna 

alliyachishcacuna cangapajca, caishujmanta chaishujmanta Diosta mañaichij. 

Cashcata ruraj tucui shunguhuan Diosta mañashcaca, imatapish rurai tucunmi. 

17Eliasca, tucuipi ñucanchij shinallatajmi carca. Paica ama tamyachunmi tucui 

shunguhuan Diosta mañarca. Chaimi quimsa huata, sujta quillacunata cai pachataca 

mana tamyarca. 

18Tamyata cachachun nishpa cutin mañajpica, Diosca tamyachircallami. Chaimi cai 

allpapica imapish alli p'ucurca. 

19Huauquicuna cancunapuramanta maijan, mana llullamanta anchurishca cajpica, 

maijan paita tigrachijpish, 

20caita yachachun. Juchayujta, pai mana alli ruracun ñanmanta maijanpish tigrachijca, 

shuj almatami huañuimanta quishpichinga, achca juchacunatapish perdonachingami. 

1 PEDRO 

1 PEDRO 1 

Allillachu canguichij nishcami 

1Jesucristopaj apóstol Pedromi, quiquin llajtamanta llujshishpa caita chaita rishpa 

Pontopi, Galaciapi, Capadociapi, Asiapi, Bitiniapi causacujcunaman quillcani. 

2Dios Yayaca paipaj yachaihuan ñaupaman yuyarishca shina agllashcami canguichij. 

Paita cazuchunmi, Jesucristopaj yahuarhuan maillashpa paipaj Espirituhuan jucha 

illajta rurashcacuna canguichij. Mana c'uyaipajta c'uyaj canata, sumaj causaitapish 

ashtahuan mirachishca cachun ninimi. 

Huiñaita causagrina yuyailla canami 

3Ñucanchijta Mandaj Jesucristopaj Dios Yayataca, alli nishca cachun. Paica, 

ñucanchijta jatunta llaquij cashcamantami huañushcacunapaj chaupimanta 

Jesucristota causachishpa, huiñaita causagrina yuyailla cachun, ñucanchijtaca cutin 

huacharichirca. 

4Mana ismuj, mana mapayaj, mana chingarij herenciata jahua pachapi 

huaquichishcata cancuna japij cachunmi chashna rurarca. 

5Cancunaca crishcamantami Diospaj maquipi huaquichishca canguichij. Pai 

quishpichishcata tucuri punllapi ricuchingacamami chashna huaquichishca canguichij. 

6Chaimanta cunanca, crijtaj cashcata ricuna ch'ican ch'ican llaquicunahuan ashacama 

llaquichishca cashpapish, cancunaca achcatami cushicucunguichij. 

7Cancunata crijtaj cashcata ricushcaca, sumaj curitapish ashtahuan yallimari. 

(Chingarijlla curitapish ninapi rupachishpami, alli cashcata mana alli cashcataca 

ricuna) Llaquita apashpaca, shamuj punllapi Jesucristo ricurijpica alabashca, alli 

nishca, sumajyachishcami canguichij. 

8Cancunaca mana ricushpapish, Jesucristotaca c'uyanguichijmi. Cunan mana 

ricushpapish paipi crishcamantami, mana huillai tucuipaj jatun sumaj cushicuihuan 

cancunaca cushicucunguichij. 

9Crishcamanta cancunapaj alma quishpichishca cashcamantami, chashna 

cushicucunguichij. 

10Mana c'uyaipajta c'uyashpalla cancunata quishpichina punlla shamunataca 

Profetacunami huillarcacuna. Chashna huillacushpapish Dios ima shina 

quishpichinata rurashcataca callarishpa tapushpami yachashun yuyacurcallacuna. 

11Cristo ima shina llaquita apanata, pai llaquita apashca q'uipa jatunyachishca 

canatapish paicunapi caj Cristopaj Espiritumi ñaupaman manaraj chashna tucujpi, 

profetacunamanca yachana yuyaita cushca. Chashna yachana yuyaita cujpimi ¿pitaj 

chai Cristoca canga? ¿ima punllataj chashnaca tucunga? nishpa yuyacushcallacuna. 

12Profetacuna chashna yuyacujpipish Diosllatajmi paicuna yachashun nicushcaca 

mana paicunapaj cashcata, ashtahuanpish ñucanchijpaj cashcata ricuchishca. Chai 

profetacuna huillacushcataca jahua pachamanta cachashca Jucha Illaj Espíritu 

huillachijpimi, alli huillaita cancunaman cunan huillacuncuna. Caicunataca jahua 

pacha angelcunapishmi yachaiman yuyacuncuna. 

Jucha illajlla causachun cayashcami 

13Chaimanta alli yuyaihuan chumbillirishca shina caichij, alli yachaj caichij. 

Jesucristo shamujpi mana c'uyaipajta c'uyashcata chasquishcaman chayana yuyailla 

caichij. 

14Alli cazuj huahuacuna shina caichij. Ñaupa manaraj yachashpa ruracushca mapa 

munaicunataca ama ruraichijchu. 

15Ashtahuanpish cancunata agllajca, ima jucha illajllami. Shinallataj cancunapish 

tucui causaipi ima jucha illajlla caichij. 

16Quillcachishcapica: “Ñucaca ima jucha illajmi cani, cancunapish ima jucha illajlla 

caichij” ninmi. 

17Tucui imalla rurashcata, mana ñahuita ricushpalla ricuchij Diosta Yaya nishpa 

mañajcuna cashpaca, cai pachapi pasacujlla shina causashcacamaca tucuipi paita 

manchashpa causaichigari. 

18(Cancunapaj ñaupa yayacunamanta chasquishca yangalla causaimantaca Diosmari 

cancunataca llujshichirca) Mana ismuj curihuan, cullquihuanchu llujshichirca, 

chaitaca yachanguichijmi. 

19Ashtahuanpish ima mapa illajlla, chuya malta oveja shina, Cristopaj sumaj 

yahuarhuanmi llujshichishcacuna canguichij. 

20Paitaca manaraj cai pachata rurashpami, huañunami nishca carca. Chaitaca 

cancunata c'uyashcamantami, cai punllacunapi ricuchishca. 

21Huañushcacunapaj chaupimanta causachishpa jatunyachij Diostaca 

Jesucristomantami crircanguichij. Cancuna Diosta crishpa pai yuyailla cachunmi 

chashna rurarca. 

22Espíritu yuyaita cujpimi, mana llullata huillashcataca cazushcanguichij. Ama nij 

tucushpalla huauquindijcuna shina c'uyanacunapajmi cancunapaj almataca 

chuyayachishcacuna canguichij. Chaimanta caishuj chaishuj tucui shunguhuan mapa 

yuyai illajlla c'uyanacuichij. 

23Cancunaca huañujlla yayamantaca, mana cutin huacharishcanguichijchu. 

Ashtahuanpish huiñaita causaj, mana tucurij Diospaj Shimita uyashcamantaca, mana 

huañuj yayamantami huacharishcanguichij. 

24Quillcachishcapica: “Tucui gentecunaca, q'uihua shinallami. Paicuna sumaj 

cashcapish, q'uihua sisa shinallami. Quihua chaquirijpica, sisapish urmanllami. 

25Ashtahuanpish Jatun Diospaj shimipi nishcaca huiñaita pajtacungallami” ninmi. 

Chai Shimimantami alli huillaitaca cancunaman huillacun. 

1 PEDRO 2 

1Chaimanta tucui millaita saquichij. Tucui shina umaj canata, mishqui shimi jayaj 

shungu canata, envidiaj canata, tucui laya millaita parlanatapish saquichij. 

2Ashtahuanpish cunanlla huacharishca huahuacuna shina, imahuan mana chagrushca 

Diospajlla lecheta munaichij. Chashna cashpami quishpichishcapica huiñanguichij. 

3Mandaj Jesús cushca allita chasquishcataj cashpaca, chashnami cana canguichij. 

Cristoca causaj rumimi 

4Jesucristoman c'uchuyaichij. Paica causaj rumimi. Runacuna mana munashpa 

shitashcami. Ashtahuanpish Diospajca agllashca achca valijmari. 

5Cancunapish causaj rumicunallatajmi canguichij. Chashna cashpami Diospajlla 

huasita huasichicuncuna canguichij. Jucha illaj curacunapishmi canguichij. 

Jesucristomantaca Dios chasquinalla causaita causaichij. 

6Quillcachishcapica: “Riquichij, huasichi callaringapaj esquinapi churana agllashca 

valij rumitaca Sionpimi churani. Maijanpish paipi crijca, mana pingachishca 

cangachu” ninmi. 

7Cristota crij cancunapajca paica achca valijmari. Ashtahuanpish mana crijcunapajca 

Quillcachishcapi nishca shinaca: “Huasichijcuna shitashca rumica, huasichi 

callaringapaj esquinapi churana rumimi tucushca”. 

8Shinallataj: “Ñitcana rumimi, urmachij jatun rumipishmi” nishcami pajtashca. 

Paicunaca Diospaj shimita mana cazushcamantami ñitcancuna. ¡Paicuna mana 

cazushcamantami ñaupaman chashna tucuchun nishca! 

Cancunaca Dios agllashcacunami canguichij 

9Ashtahuanpish cancunaca Dios agllashcacunapura, jatun mandajpajta ruraj curacuna, 

jucha illaj llajta, Diospajlla cachun randishca pueblomi canguichij. Cancunataca 

amsamanta paipaj sumaj achijman cayashpa, mancharina allicunata huillachun 

agllashcacunami canguichij. 

10Cancunaca ñaupaca mana Diospaj pueblochu carcanguichij. Cunanca Diospaj 

pueblomi canguichij. Ñaupaca Dios mana llaquishcacunami carcanguichij. Cunanca 

Dios llaquishcacunami tucushcanguichij. 

Diospajta rurajcuna shinataj causaichij 

11C'uyashcacuna cancunataca shujtaj llajtamanta pasacujllacuna shina causachunmi 

cai pachapica ñucaca rogani. Cancunapaj almahuan macanacucuj aicha 

munaicunataca ama ruraichijchu. 

12Diosta mana rijsijcunapaj ñaupajpi alli causaichij. Chashna cajpimi, millaita 

rurajcunata shina cunan rimacujcunaca cancuna allita rurashcamantaca, imalla 

rurashcata Dios ricuchi punllapi paicunaca Diostaca allimari cangui ningacuna. 

13Mandaj Jesuspaj cashcamantaca tucui tandanacushcacunapaj mandajcunata, mama 

llajtacunata jatun mandajcunatapish cazuichij. 

14Shinallataj jatun mandaj churashca mandajcunatapish cazuichij. Paicunaca millaita 

rurajcunata llaquichijmi, allita rurajcunataca allimari cangui nijmi. 

15Yuyai illaj mana yachaj runacunataca allita rurashpa upallachichunmi Diosca 

munan. 

16Huatashca shinamantaca cacharichishcami canguichij. Cacharichishcami canchij nij 

tucushpa, ñataj millaita ruranguichijman. Ashtahuanpish Diospajta rurajcuna shinataj 

causaichij. 

17Tucuicunahuan alli caichij. Huauquicunata c'uyaichij. Diosta manchaichij. Jatun 

mandajtapish cazuichij. 

18Amopajta rurajcuna, cancunapaj amocunataca shungumanta cumurijcuna caichij. 

Llaquij alli amocunallataca ama chashnaichijchu. Ashtahuanpish millai 

amocunatapish shungumanta cumurichij. 

19Diospaj ñaupajpi alli ricuringapaj, pai yuyailla cajpi yangamanta llaquichijpi 

llaquicunata apajca, alli crijmi nishcami. 

20Juchata rurashcamanta llaquichijpi llaquita apacushpaca ¿ima allitataj 

ruracunguiyari? Ashtahuanpish allita ruracujpi llaquichijpi llaquita apashpami, 

Diospaj ñaupajpica alli crijmi nishca cangui. 

21Chashna llaquita apachun cayashcacunami carcanguichij. Cristopish 

ñucanchijmantaca llaquita aparcami. Pai apashca shinallataj ñucanchijpish llaquita 

apachunmi chashna tucurca. 

22Cristoca ima juchata mana rurarcachu, paipica umaj canaca manataj tiyarcachu. 

23Llaqui tucushca alli canman nijpipish, mana chashnallataj cutichircachu. 

Llaquichicujpipish, ñucapish llaquichishami nishpa mana manchachircachu. Chaipaj 

randica tucui imatapish cashcata ricuchij Diospaj maquipimi mingarca. 

24Cristollatajmi ñucanchij juchacunataca paipaj aichapi apashpa caspipi chacatashca 

huañurca. Ñucanchijca juchata ama rurangapajca huañushca shina cashpa, Dios 

munashca shina causachunmi chashnaca huañurca. Paita chugrichishcamantami 

cancunaca jambishca canguichij. 

25Cancunaca chingarishca ovejacuna shinami carcanguichij. Ashtahuanpish cunanca 

cancunapaj almacunata Michijpajman Obispopajmanmi tigrashcanguichij. 

1 PEDRO 3 

Cazarashcacuna ima shina causanami 

1Huarmicuna cancunapaj cusacunata cazuichij. Chashna tucuipi alli cazuj cajpimi, 

Diospaj Shimita mana crij cusapish huarmi tucuipi alli cajta ricushpaca, mana imata 

huillajpipish crij tucunga. 

2Cancunaca imapi mana juchachipaj, cazuj cajpimi chashnaca crij tucunga. 

3Cancunaca uma ajchallata sumajta allichirishca, curimanta rurashcacunata, sumaj 

churarinacunatapish jahuallata churarishcaca ama caichijchu. 

4Chaipaj randica, ucu shungu yuyaita allichichij. Chashna cashpami mana p'iñarij alli 

shungu, mana ismuchij yuyaiyuj canguichij. Chaitami Diosca yallitaj munan. 

5Diospajlla caj ñaupa huarmicunapish chashnami allichirijcuna cashca. Chashna 

cashpami, Dios yuyailla cashpa cusacunataca alli cazujcuna cashca. 

6Sarami paipaj cusa Abrahamtaca, ñuca amito nij cashca. Cancunapish ima 

manchanata nijpipish allicunata rurashpaca mana manchanachu canguichij. Chashna 

rurashpami, paipaj ushushicunataj canguichij. 

7Shinallataj cusacunapish cancunapaj huarmicunahuanca alli yuyarishpa causaichij. 

Huarmitaca p'aquirijlla vaso shina cashcamanta alli cuidaichij. Paicunapish cancuna 

shinallataj mana c'uyaipajta c'uyashpa cushca huiñai causaita japijcunami. Cancuna 

Diosta mañacujpi ima ama jarcachunmi chashna cana canguichij. 

Allita rurashcamanta llaquita apanami 

8Tucuimanta yallica, tucuicuna chai shinallataj cashcata yuyaichij. Llaquilla 

cajcunahuanpish llaquirij caichij. Quiquin huauquindij shina c'uyanacuichij, 

llaquijcuna caichij, caishuj chaishujhuanpish apanacujcuna caichij. 

9Cancunaca Dios allicunata cushcata japijcuna cachun cayashcata yachashcamantaca, 

cancunata llaquichijpipish ama chashnallataj ruraichijchu. Ima tucushca canman 

nijpipish, ama chashnallataj nichijchu. Chaipaj randica, Dios allicunata cushca cachun 

nichij. 

10Dios Quillcachishcapica: “Maijanpish causaita c'uyashpa, alli punllacunata charisha 

nishpaca, mana allita rimanamanta paipaj c'alluta jarcarichun. Ama umaj cachun. 

11Mana allita ruranamanta anchushpa, allita rurachun. Sumajta causanata mashcashpa, 

chaita catichun. 

12Jatun Diosca cashcata rurajcunataca ricuracunmi. Paipaj rinrinpish, paicuna 

mañashcacunataca uyaracunmi. Ashtahuanpish Jatun Diosca mana allita 

rurajcunatami p'iñan” ninmi. 

13Shina cajpica, cancuna allita caticujpica ¿pitaj cancunataca llaquichi tucungari? 

14Ashtahuanpish cashcata rurashcamanta llaquichijpi, llaquita apashpaca 

cushichishcami canguichij. Chaimanta paicuna manchachisha nijpica, ama 

mancharichijchu, ama manchaichijchu. 

15Chaipaj randica, cancunapaj shungupica Mandaj Taita Diosca jucha illajmi nichij. 

Cancunata imapajtaj Cristo yuyailla canguichij nishpa tapujpica, manso shunguhuan 

tucuicunaman sumajta huillangapaj allichirishca huillanalla, 

16alli yuyaiyuj caichij. Cancuna Cristohuan shujlla cashpa, alli causajta ricushpa 

millaita rurajcunata shina juchachishpa rimajcunata pingachingapajmi chashna cana 

canguichij. 

17Mana allita rurashcamanta llaquita apanapaj randica, allita rurashcamanta llaquita 

apanami ashtahuan alli. Chaitami Diosca munan. 

18Chashnami Cristoca juchayujcunamanta shuj cutinlla llaquita aparca. Paica cashcata 

ruraj cashpapish, juchayujcunata Diospajman pushangapajmi chashna tucurca. 

Aichapica huañurcami, ashtahuanpish Espiritupica causachishcami carca. 

19Chashna cashpami, carcelpi caj espiritucunamanpish huillagrirca. 

20Chaicunaca Noé huillacui punllacuna mana cazujcunami. Huambuj huasita Noé 

tucui rurangacamami Diosca mana utca llaquichishpa shuyashca. Chaipica 

pusajcunallami yacupi quishpichishca carcacuna. 

21Chai bautismoca cunan punlla quishpirinatami ricuchin. (Mana cuerpomanta 

mapatachu anchuchin. Ashtahuanpish alli yuyaihuan Diosman c'uchuyajtami ruran). 

Chaica Jesucristo causarishcamantami. 

22Paica jahua pachaman huichiyashpami, Diospaj alli ladopi tiyacun. Chaipica paitami 

angelcuna, mandajcuna, poderyujcunapish cazucuncuna. 

1 PEDRO 4 

Diospaj mana c'uyaipajta c'uyaita alli apajcunami 

1Cristoca ñucanchijmantami paipaj aichapi llaquita aparca. Cancunapish llaquita 

apana yuyailla allichirichij. Maijanpish aichapi llaquita apajca, juchamantami tucui 

anchurishca. 

2Tucui paipaj crij causaipica, mana runacunapaj munaita rurangapaj ashtahuanpish 

Diospaj munaita rurangapajmi chashna anchurishca. 

3Diosta mana rijsijcuna munashcata ruranataca, ñami sarunman yallitaj 

rurarcanguichij. Aicha munashcata rurashpa, aichata cushichishpa, machashpa, 

maipish cachun fiestacunata rurashpa, mana alli yuyaicunallahuan cushicushpa, 

millanayaj rurashcalla dioscunata adorashpami purircanguichij. 

4Cancuna paicunahuan ima millaitapish ruranaman cacharishca shina ña mana rijpimi, 

imamanta ña mana chashna rurashcata mana yachashpa cancunataca maipish cachun 

c'amincuna. 

5Paicunaca causajcunapish, huañushcacunapish, imalla rurashcata ricuchingapaj 

allichishca tiyacujmanmi, paicunallataj huillangacuna. 

6Shujtajcunata shinallataj llaquichishca cashpapish Dios causacuj shinallataj 

espirituca causachun huañushcacunamanpish alli huillaitaca huillashcami. 

Shujtajcunapaj allita ruranami 

7Tucui imalla tiyajcuna tucurinaca chayamucunmi. Chaimanta alli yuyaiyujcuna 

caichij. Diosta mañashpa chaparaichij. 

8Tucuimanta yallica, cancunapurapi tucui shunguhuan c'uyaj caichij. C'uyaica, achca 

juchacunatapish perdonachijmi. 

9Caishuj chaishuj puzachinacuichijlla. Ama huashalla parlanacunguichijchu. 

10Tucuicunami Diosmantaca ch'ican ch'ican rurai tucunata chasquircanguichij. Chai 

rurai tucunahuanca caishuj chaishujpaj allita ruraichij. Chashna cashpami, Diospaj 

mana c'uyaipajta c'uyashpa cushca tucui laya ruraicunataca alli apanguichij. 

11Maijan huillacushpaca, Diospaj shimi nishca shinalla huillachun. Maijan allita 

rurajca, Dios cushca poderhuan allita rurachun. Jesucristomanta Diostaca, tucuipi 

jatunyachishca cachun chashna ruraichij. Huiñai huiñaita jatunyachishca canapish, 

tucuita mandanapish paipajmi. Chashna cachun. 

Cristo apashca shinallataj llaquicunata apanami 

12C'uyashcacuna, cancuna crijtaj cashcata ricuchij llaquicuna nina shina 

cancunapajman shamujpica, ima mana ricushcata shinaca ama mancharichijchu. 

13Chaipaj randica, Cristo apashca shinallataj llaquicunata apacushcata yuyarishpa 

cushicuichigari. Chashna llaquita apashcamantaca pai achij nicuj sumaj shamujpica, 

cancunaca jatuntami cushicunguichij. 

14Cristopaj shutimanta c'amishca cashpaca cushichishcami canguichij. Cancunapica 

Diospaj sumaj Espiritumari causacun. Paicunaca paitami c'amin. Ashtahuanpish 

cancunaca paitaca jatunyachinguichijmi. 

15Chaimanta cancunaca huañuchij cashcamanta, shuhua cashcamanta, millaita ruraj 

cashcamanta, shujtajcunapajpi satirij cashcamanta shujllapish amalla llaquichishca 

cachun. 

16Cristota catij cashcamanta llaquita apacushpaca, ama pingarichun. Ashtahuanpish 

Cristota catij cashcamantaca Diosta jatunyachichij. 

17Llaquichina punllaca, Diospaj familiapimari ña callarishca. Ñucanchijtaraj chashna 

llaquichi callarijpica, Diospaj alli huillaita mana chasquijcunacarin ¿imachari 

tucunga? 

18“Cashcata rurajpish llaquicunahuan quishpirijpica, Diosta mana manchaj 

juchayujcarin ¿imachari tucunga?” 

19Dios munashca shina llaquita apajcunaca, paicunata ruraj imatapish pajtachij 

Diospaj maquipi paicunapaj causaita mingashpa allita ruracuchunlla. 

1 PEDRO 5 

Ancianocunata yuyachishpa cunashcami 

1Cancunapaj ancianocunatami yuyachisha nini. Ñucapish paicuna shinallataj 

ancianomi cani. Cristo llaquita apashcata ricushcata huillajmi cani. Ñucapish shamuj 

punlla sumaj ricurinapica, tucui cancunahuanmi alli sumaj ricurisha: 

2Dios cancunaman mingashca canlla ovejacunataca alli michichij, ama cuidachun 

nishcallamanta cuidaichijchu. Ashtahuanpish Dios munashca shina cuidanata 

munashcamanta cuidaichij. Cullquita japinga raicullaca ama ruraichijchu. 

Ashtahuanpish ama q'uillashpalla ruraichij. 

3Cancuna cuidacushcacunataca, ama quiquin munaita rurashpa mandanguichijchu. 

Ashtahuanpish canlla ovejacuna ricushpa catinallata ruranguichij. 

4Chashna ruracujpi michijcunata Jatun Michij shamujpica, cancunaca mana ismuj, 

achij nicuj sumaj coronatami chasquinguichij. 

Q'uipa huiñaicunata yuyachishpa cunashcami 

5Shinallataj q'uipa huiñaicunapish ancianocunata cazuichij. Tucuicuna caishujmanta 

chaishujmanta cazunacuichij. Mana jatun tucushca cana yuyaita churarichij. “Jatun 

tucushcacunataca, Diosca mana ricunachinchu. Mana jatun tucushcacunamanca paipaj 

mana c'uyaipajta c'uyaj canatami cun”. 

6Tucuita rurai tucuj Diospaj maquipi cashcamanta, ama jatun tucuichijchu. Pai 

cancunata jatunyachina punlla chayamujpica jatunyachingallami. 

7Diosmi cancunataca cuidacun. Chaimanta ima llaquicuna yuyailla canataca paiman 

mingaichij. 

8Cancunata p'iñaj diabloca, león huacaricuj shinami, maijanta millpungapaj 

muyundijta mashcashpa puricun. Chaimanta yachajcuna caichij, chaparacuichij. 

9Cai pachapi tucui crijcunapish cancuna apacushca llaquicunallatataj apacushcata 

yachashcamanta, crishcapi sinchiyashpa diablotaca mishaichij. 

10Mana c'uyaipajta c'uyaiyuj Diosca Jesuscristomanta paipaj huiñaita sumaj canaman 

cayaj Diosmi. Paica asha llaquicunata apachun saquishpaca, cancunataca allitaj caj 

tucungacama pi mana cuyuchipaj sinchitami ruran. 

11Pai tucuita mandanapish, jatunyachishca canapish huiñai huiñaita cachun. Chashna 

cachun. 

12Ñucaca alli crij huauqui Silvanohuanmi cai asha quillcata quillcashpa 

cancunapajman cachani. Caita quillcashpaca, Dios cancunata mana c'uyaipajta 

c'uyashcata yuyachishpami, chai c'uyaimantaca amataj anchurichun cunani. 

13Babiloniapi caj tandanacushca crijcunataca, cancunata shinallataj Dios 

agllashcacunami, chai tandanacushca crijcunapish ñuca huahua shina caj Marcospish 

cancunataca alli cashca cachun nincunami. 

14Caishuj chaishuj c'uyaj muchahuan alli cashca canguichij ninacuichij. 

Jesucristohuan shujlla cajcunahuanca, tucuicunallahuantaj sumaj causaica cashca 

cachun. Chashna cachun. 

2 PEDRO 

2 PEDRO 1 

Allillachu canguichij nishcami 

1Jesucristopaj apóstol, paipajta ruraj Simón Pedromi cani. Cashcata ruraj ñucanchij 

Dios, Quishpichij Jesucristomantami cancunapish ñucanchij shinallataj alli sumaj 

crinata japircanguichij. 

2Taita Diostapish, ñucanchijta Mandaj Jesustapish rijsishcamantaca, mana c'uyaipajta 

c'uyaj canata, sumaj causaitapish ashtahuan mirachishca cachun ninimi. 

Dios ima shina caj shinallataj canami 

3Diosca jatun mancharinacunata ruraj cashpami, ñucanchijta agllashpa alli sumaj 

Jesucristota rijsichishpaca, pai tucuita rurai tucuj cashcahuan ñucanchij causaipaj 

tucui ima illashcata pai yuyailla alli causanatapish cushca. 

4Chashnami tucuita yalli valij, jatun cushami nishcacunataca ñucanchijman cushca. 

Chaicunahuanca cai pachapi ismuchicuj millai munaicunamanta anchushpa, Dios ima 

shina caj shinallataj cachunmi chashna rurashca. 

5Chashna cajpica, crijtaj cashcata ricuchina yuyailla alli causaichij. Chashna 

causashpa alli yachajcuna caichij. 

6Alli yachajcuna cashpaca, quiquinllataj jarcarij caichij. Quiquinllataj jarcarij 

cashpaca, mana p'iñarij caichij. Mana p'iñarij cashpaca, Diosta alli yuyarij caichij. 

7Diosta alli yuyarij cashpaca, quiquin huauquindij shina c'uyanacuj caichij. Quiquin 

huauquindij shina c'uyanacuj cashpaca, tucuicunata c'uyaj caichij. 

8Cancunapi chai yuyaicuna yallitaj tiyashpaca q'uillacuna cachun, ñucanchijta Mandaj 

Jesucristomanta yachashcatapish grano mana p'ucushca shina chushaj cachunca mana 

saquingachu. 

9Ashtahuanpish chaicunata maijan mana charijca, caruta mana ricui tucuj shina, mana 

cashpaca ñahui mana ricuj shinami. Paipaj ñaupa juchacunata maillashca cashcata 

cungarishcamantami chashna tucushca. 

10Chaimanta huauquicuna, cancunata cayashpa agllashcapica ashtahuan sinchiyarina 

yuyailla caichij. Chaicunata rurashpaca manataj urmanguichijchu. 

11Chashna cajpimi, cancunataca pi mana jarcaipaj cajpi, ñucanchijta Quishpichij 

Jesucristo huiñaita mandacunmanca yaicuchingalla. 

12Chaimantami cancunataca caicunata ña yachashca cajpipish, mana llullata cunan 

yachashpa sinchiyashca cajpipish, caicunata yuyachinataca ñucaca manataj 

saquishachu. 

13Caicunataca ñuca causaicama cancunata yuyachinataj cajpimi, rijchachishpa 

cunacushalla nini. 

14Ñucanchijta Mandaj Jesucristo huillashca shinallataj, cai cuerpota ñalla shitashpa 

rina cashcata yachashcamantami chashnaca nini. 

15Ñuca huañushca q'uipa caicunata cancuna tucuipi yuyarichunmi, caicunataca 

huillana yuyailla huillacuni. 

Cristotaca quiquin ñahuihuantaj ricushcatami huillani nishcami 

16Ñucanchijta Mandaj Jesucristo shamuna cashcatapish, paica tucuita rurai tucuj 

cashcatapish cancunata yachachishpaca, quiquin yuyaimanta surcushca yanga 

parlocunataca mana yachachircanchijchu. Ashtahuanpish paitaca jatun mandajtaj 

cashcata, ñucanchij quiquin ñahuihuan ricushcatami huillarcanchij. 

17Alli nishca canata, jatunyachishca canata, Dios Yayamanta pai chasquicuipica jahua 

pacha sumaj achij nicujmantaca cashna nishcami uyarirca: “Caica ñuca c'uyashca 

Churimi, paipimi cushicuita charini” nircami. 

18Ñucanchijca Diospajlla urcupi Jesushuan cashpami, jahua pachamanta chashna 

rimashcataca uyarcanchij. 

19Chaicunataca profetacunaman Quillcachishcacunami chashnataj cashcata huillan. 

Chaicunataca amsata nina sindi achijyachijta alli ricuraj shina ricurashpaca, allitami 

ruranguichij. Pacari luzero punllayachij shina cancunapaj shunguta 

achijyachingacamami chashna rurana canguichij. 

20Chashna cajpipish tucuimanta yallica, caitami yachaj cana canguichij. Profetacuna 

Quillcashcaca, maijan Quillca mana paicunapaj yuyaillamanta Quillcashcachu. 

21Profetacunaca paicunapaj yuyaillamantaca manataj huillashcacunachu. 

Ashtahuanpish Diospajlla caj runacunami, Diospaj jucha illaj Espíritu huillachijpi 

huillashcacuna. 

2 PEDRO 2 

Llulla profetacunamantami llulla yachachijcunamantami 
(Jud 3-13) 

1Judiocunapurapica, llulla profetacunami ñaupapish tiyaj cashca. Cunanpish 

chashnallatajmi cancunapurapica llulla yachachijcuna tiyanga. Paicunaca tucuchij 

ch'icanyachij yachaicunatami pacalla yachachingacuna. Paicunata randishpa 

cacharichij Mandaj Jesustapish paica mana quishpichi tucunchu ningacunami. 

Chashna rurashpaca, paicunallatajmi jatun llaquipi utca chingaringacuna. 

2Achcacunami chaicuna shina cacharishcacuna tucushpa pinganayaj millaita 

catingacuna. Paicuna chashna rurajpimi, mana llullata huillashcata catinataca mana 

allichu nishpa c'amingacuna. 

3Chaicunaca quiquinpajlla ashtahuan charij canata munashcamantami crinalla 

shimicunahuan cancunata umashpa yachachishcamanta charijyanata yuyangacuna. 

Chashnacunataca ñaupamanta llaquichisha nishca jatun llaquica ñami quimimugrin, 

paicuna chingarinapish chaparacunmi. 

4Diosca juchallij angelcunataca mana perdonarcachu. Ashtahuanpish pai llaquichina 

punllacamami, paicunataca ucu pacha amsapi prezu churarca. 

5Ñaupa punllacunapi causajcunatapish Diosca mana perdonashcachu. Chai 

millaicunataca yacu juilluhuanmi chingachishca. Ashtahuanpish cashcata rurashpa 

causanata huillaj Noellatami, caishuj canchiscunandij huaquichishpa quishpichishca. 

6Sodoma, Gomorra pueblocunatapish Diosca jatun llaquita cachashpami, ushpayajta 

rupachishpa chingachishca. Q'uipa punllacunapi Diosta mana manchashpa 

causajcunatapish, ima shina llaquichina cashcata ricuchingapajmi chashna rurashca. 

7Chashna ruracushpapish cashcata ruraj Lottaca Diosmi chai llaquimantaca 

quishpichishca. Lotca millaita rurajcunata ricushpaca achcatami llaquirij cashca. 

8(Cashcata ruraj Lotca, paicunapaj chaupipi causacushpaca millaita rurajta ricushpa, 

uyashpaca punllantami paipaj shungupica achcata llaquirij cashca). 

9Tucui chaicunata rurashpaca, Jatun Diosca pai yuyailla cajcunataca llaquimanta 

quishpichij cashcata, shinallataj millaita rurajcunataca jatun llaquiman cachanapaj 

chai punllacama ch'icanchishpa charicuj cashcatami ricuchin. 

10Aicha munaillata rurashpa cushicujcunata, millananata rurajcunata, Dios 

mandacuntapish yanganchijcunatami llaquichinga. Paicunaca jatun tucushcacuna, 

c'ariyajcuna cashpami jahua pacha jatun mandajcunatapish mana manchashpa millaita 

rimancuna. 

11Angelcunaca paicunata yalli imatapish rurai tucuj poderyujcuna cashpapish, 

llullashpa yachachijcunataca c'ariyashpa llaqui tucushca cachun nishpa Jatun Diospaj 

ñaupajpica mana rimancunachu. 

12Chaicunaca animalcuna shinami. Imata rimacushcatapish mana yachashpa 

rimajcunami. Paicunaca animalcunata shina japishpa huañuchishpa 

chingachinapajllami huacharishcacuna. Paicunaca chingarinallapitajmi 

chingaringacuna. 

13Chashnami paicuna millaita rurashcamantaca japina cashcataca japingacuna. 

Punllanta paicuna munashcata mana pingashpa rurashpa cushicushcamantami chashna 

japingacuna. Cancunapaj fiestacunapi micuicunaman rishpami chashna millaita 

rurancuna. 

14Ñahuicunapish huainayanahuan jundami. Juchallinataca mana amincunachu. 

Manaraj alli yachajcunatapish millaita rurana yuyaita cushpa, millaita rurachijcunami. 

Paicunapaj shungucunaca aicha munaipi amañarishcacunami. Paicunaca yallitaj 

millaicunami. 

15Paicunaca Beorpaj churi Balaampaj rurashcata catishpami alli ñanmantaca 

anchurishcacuna. Balaamca millaita rurashcamanta cullquita japinata munaj 

cashcamantami, 

16pai mana allita ruracushcamantaca sinchita rimashca tucurca. Chashna mana allita 

yuyashpa ricujpica, shuj upa burromi gente shina rimashpa jarcarca. 

17Chai yachachijcunaca, manapish yacu llujshicuj pugyucuna shinami. P'uyuta 

acapana apashca shinami. Chaicunapajca tucuita yalli amsami huiñaipaj 

ch'icanchishca tiyacun. 

18Paicunaca uyanajlla yanga shimicunata rimashpami, mana allita ruracushcamanta 

llujshishcacunataca aicha munaita rurana yuyailla canata cushpa pandachincuna. 

19Paicunaca huatashca shinamantaca cacharichishcami canguichij nincunami. Shina 

nishpapish paicunallatajmi millai munaicunahuan huatashca shina. Maijanpish 

mishachijca, chai mishajpajta huatashca shina rurajmi tucun. 

20Quishpichij Mandaj Jesucristota rijsishcamantaca, cai pacha millai munaicunamanta 

anchurishcami. Chashna cashpapish chai millai munaicunallamantaj cutin 

tigrarishpaca, cutinmi huatashca tucun. Chaimantami ñaupa ima shina cashcata yalli 

millai tucun. 

21Dios cushca mandashcata chasquishca q'uipa, tigrarinallataj cashpaca cashcata 

rurana ñanta mana rijsishca cashpachari alli canman carca. 

22Ashtahuanpish chashna tucujcunaca: “Allcuca, pai shungu tigrashcatami tigra 

micun. Armachishca c'uchipish, cutinllatajmi guzupi singurin” nishcami pajtan. 

2 PEDRO 3 

Mandaj Jesús shamuna punllami 

1C'uyashca crijcuna, caihuanca ishqui cutinmi quillcani. Ishquindij quillcapitajmi alli 

yuyachishpa cunashpa mapata ama yuyachun quillcani. 

2Diospajlla caj profetacuna ñaupaman huillashcatapish Quishpichij Mandaj Jesús 

huillagri nishca apostolcuna cancunaman huillashcatapish alli yuyarichunmi quillcani. 

3Tucuimanta yallica, cashna tucunatami yachana canguichij. Q'uipa punllacunapica 

paicunapaj quiquin aicha munaicunata rurashpa, chanzata rurajcunami shamungacuna. 

4Chaicunaca: “¿Maitagari Cristo cutin shamushami nishcaca? Mana pajtanchu. 

Ñucanchij yayacunapish ñami huañushca. Tucui imalla tiyajcunata Dios rurashca 

pachamanta cunancama tucui imapish chashnallatajmari caticun” ningacunami. 

5Chashnacunaca callaripi Dios jahua pachata, cai pachatapish rimashpalla rurashcata 

cai pachataca yacumanta ch'icanyachishcata, yacullamantataj tiyashcataca manataj 

crincunachu. 

6Ñaupaman tiyaj cai pachapi causajcunapish chashnallataj mana crijpimi yacu juillu 

millpushca chingachirca. 

7Chashna cajpipish cunan tiyaj jahua pachapish, cai pachapish Dios rimajllapitajmi, 

ninahuan rupachinapaj ch'icanchishca tiyacun. Diosta mana rijsijcunata imalla 

rurashcata ricuchishpa chingachina punllapimi, chashna chingachinga. 

8Shina cajpipish c'uyashcacuna, Jatun Diospajca shuj punllallami huaranga huatacuna 

shina. Huaranga huataca shuj punlla shinalla cashcataca ama mana yachajcuna shina 

caichijchu. 

9Mandaj Jesusca ima nishpataj mana utca shamun nishpa maijancuna nicujpipish, 

mana paicuna yuyashca shinachu. Ashtahuanpish shujllapish ama chingarichun nishpa 

tucuicuna mana allita ruracushcata saquishpa cutirichun nishpa ñucanchijta 

llaquishcamantamari manaraj shamun. 

10Shina cajpipish Mandaj Jesús shamunaca mana yuyashcapimi, tutapi shuhua shamuj 

shina ñapish shamunga. Chaipica imalla tiyajcunapish jahua pachapish manchanayajta 

c'ulun nishpa cuyurishpa tucui imalla tiyajcunapish rupashpa chingaringami. Cai 

pachapish tucui ima tiyajcunandij rupachishcami canga. 

11Tucuita chingachishcami canga. ¡Chaimanta Diospajlla tucushpa pai yuyailla 

causashpa, 

12Dios shamuna punlla utca shamuchun nichij. Chai punllapica, jahua 

pachacunatapish rupachishpami shitanga. Chaipi imalla tiyajcunapish rupachishpa 

yacuyachishcami canga! 

13Ashtahuanpish ñucanchijca, pai rurasha nishca shinallataj mushuj jahua 

pachacunata, mushuj cai pachatami shuyacunchij. Chaipica tucuicunami cashcata 

rurajcunalla canga. 

14Chaimanta c'uyashcacuna, chashna canata shuyacushpaca, ima mapa illaj, pi mana 

juchachipaj, alli sumajta causacujta Dios japichun tucui imatapish allita rurana 

yuyailla ruraichij. 

15Ñucanchijta Mandaj Jesusca maijanpish quishpirichun nishpa mana utca 

shamushcata yuyaringuichij. Chashnallatajmi ñucanchij c'uyashca huauqui Pablopish 

Dios yuyaita cujpi quillcashca. 

16Pabloca pai quillcashcapica cazi tucui quillcacunapimi, chaicunallatataj 

yachachishca. Chaicunapica, maijan quillcacunaca mana jahualla entendipajmi. 

Chashnallataj cajpimi Dios Quillcachishca shujtaj quillcacunatapish mana yachaj, 

mana entendijcunaca paicuna chingarinapajllataj panda yachachincuna. 

17C'uyashcacuna caicunataca manaraj chashna tucujpi yachashcamanta millaicuna 

pandata yachachishcata uyashpa alli caticushcata saquishpa pajta paicunata 

catinguichijman. 

18Chaipaj randica, mana c'uyaipajta c'uyaj cashcata ñucanchijta Mandaj Quishpichij 

Jesucristota ashtahuan rijsishpa huiñaichij. Cunanpish, huiñai huiñaitapish paica 

sumajmari nishca cachun. Chashna cachun. 

1 JUAN 

1 JUAN 1 

1Callarichinapaj ña tiyajtaca ñucanchijtajmi uyarcanchij, ñucanchij ñahuihuantajmi 

ricurcanchij. Causaiyuj Rimaitaca, ñucanchij maquicunahuantajmi tuparircanchij. 

2(Chai causaiyujta ricuchijpimi, ñucanchijca ricurcanchij. Chaitami huillacunchij. 

Paica Yayahuanmi carca. Paita ñucanchijman ricuchijpimi, chai huiñai 

causaiyujmanta cancunamanca huillacunchij). 

3Cancunapish ñucanchijhuan shujlla cachunmi, imata ricushcata, uyashcataca 

chaitataj huillacunchij. Ñucanchijca Yayahuan, paipaj Churi Jesucristohuanmi shujlla 

canchij. 

4Ñucanchijca cancunamanta cushicuna shinataj cushicungapajmi caitaca quillcanchij. 

Diosca luzmi 

5Jesús huillajpi ñucanchij uyashcaca caimi: Diosca luzmi, paipica ima amsa mana 

tiyanchu. Chaitami cancunamanca huillacunchij. 

6Paihuan shujllami canchij nishpapish, amsapi puricushpaca llullanchijmi. Mana llulla 

Shimipi nishcataca mana ruranchijchu. 

7Diosca luzpi cashca shinallataj ñucanchijpish luzpi causashpaca, caishuj 

chaishujhuan shuj shinallami canchij. Paipaj Churi Jesucristopaj yahuarmi, ñucanchij 

tucui juchacunataca p'ichan. 

8Mana juchata charinchijchu nishpaca, ñucanchijllatajmi umarinchij. Chashna 

nishpaca llullanchijmi. 

9Shina cajpipish ñucanchij juchacunata huillajpica, Diosca imatapish pajtachij, 

cashcata ruraj cashcamantaca ñucanchij juchacunata perdonangami. Tucui 

millaimantapish p'ichangami. 

10Mana juchallishcanchijchu nishpaca, Diostami llullata ruranchij. Diosta llullata 

rurajcuna cajpica, paipaj Shimica mana ñucanchijpichu. 

1 JUAN 2 

Cristoca ñucanchijmanta rimajmi 

1Ñuca huahuacunalla, cancuna ama juchallichunmi caicunata quillcani. Shina 

cashpapish maijan juchallishpaca, ñucanchijmanta Yayahuan rimajtami charinchij. 

Paica cashcata ruraj Jesucristomi. 

2Paica ñucanchij juchacunamanta huañushpa Dioshuan alli tucunacuchijmi. Mana 

ñucanchij juchacunallamantachu, ashtahuanpish tucui cai pachapi causajcunapaj 

juchacunamantapishmi huañurca. 

3Pai mandashcacunata cazushpami, paita rijsishpa causacushcata yachanchij. 

4Maijanpish: “Ñucaca Diosta rijsinimi” nishpapish, pai mandashcacunata mana 

cazushpaca, llullanllami. Mana llullajca paipica mana tiyanchu. 

5Maijanpish paipaj Shimita cazushpaca, Dios c'uyaj cashca shinallatajmi ashtahuan 

c'uyaj tucun. Chashna c'uyaj cashpami Cristohuan shujlla cashcata yachanchij. 

6Maijanpish Dioshuan shujllami cani nijca, Jesucristo causashca shina causachun. 

Mushujta mandashcami 

7Huauquicuna, mana shujtaj mushuj mandashcatachu cancunamanca quillcani. 

Ashtahuanpish callarimanta cancuna charishca ñaupa mandashcallatatajmi quillcani. 

Chai mandashcatami callarimanta uyarcanguichij. 

8Shina cajpipish shujtaj mushuj mandashcata shinami cancunamanca quillcani. Paipi 

tiyaj mana llullajmi cancunapipish tiyan. Amsaca chingaricunmi. Achijyachijtaj luzca 

ñami achijyachicun. 

9Maijanpish luzpimi cani nishpapish paipaj huauquita p'iñajca, amsapirajmi. 

10Maijanpish paipaj huauquita c'uyajca, luzpimi causacun. Paipica maijanta imapi 

pandachinaca mana tiyanchu. 

11Maijanpish paipaj huauquita p'iñajca, amsapirajmi, amsallapitajmi puricun. Chai 

amsa paipaj ñahuita mana ricujta rurajpimi, maiman ricushcatapish mana yachan. 

12Huahuacuna, cancunapaj juchacunataca Jesucristomanta perdonashca cajpimi, 

cancunamanca quillcani. 

13Yayacuna, callarinapaj ña tiyajta rijsijpimi, cancunamanca quillcani. Q'uipa 

huiñaicuna, diablota mishajcuna cajpimi, cancunamanca quillcani. Huahuacuna, 

Diosta rijsijcuna cajpimi, cancunamanca quillcani. 

14Yayacuna, callarinapaj ña tiyajta rijsijcuna cajpimi, cancunamanca quillcarcani. 

Q'uipa huiñaicuna, sinchi crijcuna cashpa, Diospaj Shimi nishca shina causashpa, 

diablota mishajcuna cajpimi cancunamanca quillcarcani. 

15Cai pachata, cai pachapi tiyajcunatapish ama c'uyaichijchu. Maijanpish cai pachata 

c'uyajpajca, Diospaj c'uyaica mana paipichu. 

16(Aicha munaicuna, ñahui ricushpa munanacuna, charinacunahuan jatun tucuna) cai 

pachapi ima tiyajcunaca, mana Diosmantachu, cai pachamantami shamun. 

17Cai pachaca, tucui munaicunandijmi chingaricun. Ashtahuanpish Diospaj munaita 

rurajca, huiñaitami causanga. 

Cristota p'iñaj cajmanta 

18Huahuacuna, ñamari tucuri punllacuna. Cancunaca Cristota p'iñaj shamunga nijtami 

uyarcanguichij. Chashnallatajmi cunanca Cristota p'iñajcunaca, achcacuna ricurishca. 

Chaimantami tucuri punllacuna cashcata yachanchij. 

19Paicunaca ñucanchijpuramantami llujshircacuna, ashtahuanpish mana 

ñucanchijpurachu carca. Ñucanchijpura cashca cashpaca, ñucanchijhuanmi 

caticunman carca. Ñucanchijpurapi cajcunaca mana tucuicuna ñucanchijpura cashcata 

ricuchunmi chashna tucurca. 

20Cancunaca Jucha Illaj Cristomantami Espirituta charinguichij. Chaimantami tucui 

imatapish yachanguichij. 

21Cancuna mana llullata mana rijsijcuna cajpica mana quillcaimanchu carcani. 

Ashtahuanpish rijsijcuna cajpimi quillcani. Mana llullamantaca llullaca manataj 

llujshi tucunchu. 

22¿Pitaj llulla? Maijanpish Jesusta mana Cristochu nijmi llullaj. Chaimari Cristota 

p'iñajca. Paica Yayatapish, Churitapish mana tiyashcata rurajmi. 

23Jesusca mana Cristochu nijca, Yayatapish mana charinchu. Jesusca Diospaj Churimi 

nishpa huillajmi Yayatapish charin. 

24Callarimanta imatami cancuna uyarcanguichij, chaica cancunapi catichun. 

Callarimanta uyashca cancunapi catijpica cancunapish Churihuan, Yayahuan 

shujllami canguichij. 

25Ñucanchijman pai cusha nishcaca huiñai causaimi. 

26Caitaca, umajcuna ima shina cancunata umasha nicushcamantami quillcarcani. 

27Ashtahuanpish Jesucristomanta chasquishca Espirituca cancunapimi causacun. 

Chaimanta pi shujtaj yachachijtaca mana minishtinguichijchu. Cancunapi caj 

Espiritullatajmi, tucui imatapish yachachin. Paica cashcatataj, mana llullashpami 

yachachin. Pai yachachishca shina Jesucristohuan shuj shinalla catichij. 

28Cunanca huahuacuna, pai ricurijpi ama manchashpa ñahui ñahui ricuringapajca, 

paihuan shuj shinalla catichijlla. 

29Cristoca Dios munashcata ruraj cashcataca yachanguichijmi. Chaimanta maijanpish 

Dios munashcata ruraj cajpica, Diosmanta huacharishca cashcata yachaichij. 

1 JUAN 3 

Diospaj huahuacunataj cajcuna ima shina canami 

1Dios ñucanchijta ima shina c'uyashcataca ricuichigari. Diospaj huahuacunami nishca 

cachunmi chashna c'uyashca. Chaimantami cai pachapi cajcunaca, Diosta mana 

rijsishcamanta ñucanchijtapish pipaj huahuacuna cashcata mana rijsincuna. 

2C'uyashcacuna, ñami Diospaj huahuacuna canchij. Ñucanchij ima shina canataca 

manaraj ricuchishcachu. Ashtahuanpish pai ricurijpi, pai ima shina caj shinallataj 

tucuna cashcataca yachanchijmi. 

3Jesús shina tucuna cashcamanta maijanpish chai yuyailla cajca, Jesús ima shinami 

chuya chai shinallataj chuya cangapajmi punllanta chuyayacun. 

4Maijanpish juchata rurajca Mandashcatami p'aquin. Juchaca Mandashcata 

p'aquinami. 

5Jesucristoca, ñucanchij juchacunata anchuchingapaj shamushcataca yachanguichijmi. 

Paica mana juchayujchu mana juchallingapishchu. 

6Maijanpish Jesushuan shujlla tucushcapi caticujca mana juchallinchu. Maijanpish 

juchallijca paitaca mana ricushcachu, mana rijsishcapishchu. 

7Huahuacuna, cancunataca pi ama umachun. Maijanpish cashcata rurajca, Cristo 

cashcata ruraj shinallataj cashcata rurajmi. 

8Maijanpish juchata rurashpa catijca, diablopajmi. Diabloca callarimantami juchallin. 

Diablopaj rurashcacunata chingachingapajmi, Diospaj Churica shamurca. 

9Maijanpish Diosmanta huacharishca cajca, Diospaj mushuj causaita charishcamanta 

juchallishpallaca mana causai tucunchu. Diosmanta huacharishcataj cashcamantami 

juchallishpallaca mana causai tucun. 

10Diospaj huahuacuna cajtapish, diablopaj huahuacuna cajtapish ricunallami. 

Maijanpish cashcata mana ruraj, paipaj huauquita mana c'uyajca, mana Diospajchu. 

11Cancunaman callarimanta huillashcacunaca caicunami: Caishujhuan chaishujhuan 

c'uyanacunami. 

12Ama Caín shina cashunchij. Paica diablopaj cashpami, paipaj huauquitaca 

huañuchirca. ¿Imamantataj huañuchirca? Pai rurashcacunaca millai cajpi, huauquipaj 

rurashcacunaca alli cajpimi huañuchirca. 

13Ñuca huauquicunalla, cai pachapaj cajcuna cancunata p'iñajpipish, ama 

manchaichijchu. 

14Huauquicunata c'uyashpami, huañushca cashca cashpapish, causaiyuj tucushcata 

yachanchij. Maijanpish paipaj huauquita mana c'uyajca, huañushcallatajmi. 

15Paipaj huauquita maijanpish p'iñajca huañuchij shinallatajmi. Maijanpish 

huañuchijca, huiñai causaita mana charij cashcataca yachanguichijmi. 

16Ñucanchijmanta Cristo paipaj causaita cujpimi, c'uyai ima cashcataca rijsircanchij. 

Chai shinallatajmi huauquicunamantaca, ñucanchijpish causaita cuna canchij. 

17Ashtahuanpish cai pachapaj charinacunata charishpapish, maijan huauqui ima 

illajlla cajta ricushpapish, paipaj shungupi mitsashpa mana cujca, Diospaj c'uyaitaca 

mana charinchu. 

18Ñuca huahuacunalla, ama shimillahuan, c'allullahuan c'uyanimi nishunchij. 

Ashtahuanpish imatapish rurashpataj c'uyashcata ricuchishunchij. 

19Chashna rurashpami, mana llullapaj cashcataca yachanchij. Ñucanchij shungupish 

Diospaj ñaupajpica allitaj cashcatapish yachanchijmi. 

20Ñucanchij shungullataj mana alli cashcata ricuchicujpica, Dioscarin ñucanchij 

shungutapish yalli tucuita yachajmari. 

21C'uyashcacuna, ñucanchij shungullataj allimi cangui nijpica, Diospimi shunguta 

churanchij. 

22Dios mandashcacunata cazushpa, pai munashcacunata paipaj ñaupajpi 

ruracushcamantaca, ñucanchijca imata mañashpapish paimantaca chasquishunllami. 

23Diosca: Paipaj Churi Jesucristopi crichun, ñucanchijpish pai mandashca shina 

caishuj chaishuj c'uyanacuchunmi mandarca. 

24Dios mandashcacunata cazujca paihuanca shuj shinallami causan. Diospish 

paihuanca shuj shinallami. Chaitaca pai cushca Espíritu ñucanchijpi 

causacushcamantami yachanchij. 

1 JUAN 4 

Diospaj Espiritumantapish Cristota p'iñajpaj espiritumantapish 

1C'uyashcacuna, cai pachapica achca llulla profetacunami ricurishca. Chaimanta ama 

tucui huillajcunata crichijllachu, Diospaj Espirituhuanchu nishpa alli ricuichij. 

2Diospaj Espirituhuan cajtaca caipi rijsichij: Jesucristoca runa aichayuj tucushpami 

shamushca nishpa huillajca, Diospaj Espirituhuanmi. 

3Jesucristoca mana runa aichayuj tucushpachu shamushca nishpa maijanpish nijca, 

mana Diospaj espirituhuanchu. Chaica, Cristota p'iñajpaj espirituyujmi. Chai shamuna 

cashcatami, cancunaca uyarcanguichij. Chaica ñamari cai pachapi. 

4Huahuacuna, cancunaca Diospajmi canguichij. Cancunapi causacujca, cai pachapi 

cajta yallimi. Chaimantami paitaca ña mishashcanguichij. 

5Paicunaca cai pachapajmi. Chaimantami cai pachapajllata rimancuna. Cai pachapaj 

cajcunami paicunataca uyancuna. 

6Ñucanchijca, Diospajmi canchij. Diosta rijsijmi, ñucanchijtaca uyan. Mana Diospaj 

cajca, ñucanchijtaca mana uyanchu. Chaipimi mana llulla Espirituhuan cashcata, 

mana cashpaca pandachij espirituhuan cashcatapish rijsinchij. 

Diosca c'uyajmi 

7C'uyashcacuna, Dios c'uyaita cushcamanta caishuj chaishuj c'uyanacushunchij. 

Maijanpish c'uyajca Diosmanta huacharishcami, Diostapish rijsinmi. 

8Maijanpish mana c'uyajca, Diostaca manaraj rijsishcachu. Diosca c'uyajmari. 

9Diosca paipaj shujlla Churimanta ñucanchij quishpirichunmi cai pachaman cacharca. 

Chashnami pai c'uyaj cashcataca ricuchirca. 

10Mana ñucanchijchu Diostaca c'uyashcanchij, ashtahuanpish paimari ñucanchijta 

c'uyashpa ñucanchij juchacunamanta huañushpa juchacunata anchuchichun paipaj 

Churitaca cacharca. Chashnami pai c'uyashcataca ricuchishca. 

11C'uyashcacuna, Dios chashna c'uyashcamantaca ñucanchijpish caishuj chaishuj 

c'uyanacunamari canchij. 

12Diostaca manataj pi ricushcachu. Caishuj chaishuj c'uyanacushpami, Dios 

ñucanchijpi causacushcataca yachachij. Chashnami Diospaj c'uyai ñucanchijpi 

cashcataca ricuchinchij. 

13Paipaj Espirituta ñucanchijman cushcamantami, Diosca ñucanchijhuan, 

ñucanchijpish paihuan shujlla caticushcataca yachanchij. 

14Cai pachapi causajcunata Quishpichij cachun, Yayaca paipaj Churita cachashcatami 

ricurcanchij. Chaitami ñucanchijca huillacunchij. 

15Dios paipi causacujpi paipish Diospi causacushpallami, Jesustaca Diospaj Churimi 

nishpami huillai tucun. 

16Chaimantami Dios ñucanchijta c'uyashcataca yachanchij, crinchij. Diosca c'uyajmi. 

Maijanpish c'uyajca Dioshuan shujllami, Diospish paihuanca shujllami. 

17Jesucristo cai pachapi causacushpa ima shina c'uyaj cashca shinallataj ñucanchijpish 

c'uyashpa causashpaca, imalla rurashcata Dios ricuchicui punllapica imata mana 

manchashunchu. 

18C'uyai tiyajpica, ima manchai mana tiyanchu. Ashtahuanpish c'uyaica manchaita 

anchuchijmi. Manchaica llaquipimi churan. Maijanpish manchajca, c'uyana cashca 

shinatajca manaraj c'uyanchu. 

19Ñucanchijca pairaj c'uyashcamantami, paitaca c'uyanchij. 

20Maijanpish: “Ñucaca Diostami c'uyani” nishpapish, paipaj huauquita p'iñajca 

llullami. Chaimanta maijanpish ricushca huauquita mana c'uyajca ¿ima shinataj mana 

ricushca Diostacarin c'uyangari? 

21Ñucanchijca cashna mandashcatami, Jesucristomantaca charinchij: “Maijanpish 

Diosta c'uyajca, paipaj huauquitapish c'uyachun” ninmi. 

1 JUAN 5 

Jesusta crishpami cai pachataca mishana 

1Jesustaca Cristo cashcata maijanpish crijca, Diosmanta huacharishcami. Diosta 

maijanpish c'uyajca, paipaj huahuacunatapish c'uyanmi. 

2Pai mandashcacunata cazushpa, paipaj huahuacunata c'uyashpami Diosta 

c'uyacushcataca yachanchij. 

3Diosta c'uyacushcataca pai mandashcacunata cazushpami ricuchina. Pai 

mandashcacunata cazunaca mana sinchichu. 

4Diosmanta maijanpish huacharishca cajca, cai pachapi millaita ruranataca mishanmi. 

Cai pachapi millaita ruranataca, Jesusta crishcami mishachin. 

5¿Pitaj cai pachapi millaita ruranataca mishan? Jesusca Diospaj Churi cashcatataj 

crijmi mishan. 

Jesucristomantaca Diospaj Espiritumi huillacun 

6Jesucristo shamushcataca yacumi yahuarmi ricuchin. Mana yacullachu ricuchin, 

ashtahuanpish yacupish yahuarpishmi ricuchin. Diospaj Espiritupish chaitami 

ricuchin. Espirituca mana llullajmi. 

7Jahua pachapica cai quimsami huillacun. Paicunaca: Yaya, Rimai Shuti, Jucha Illaj 

Espiritumi. Cai quimsaca shujllami. 

8Cai pachapipish quimsami huillacuncuna. Chaicunaca: Espíritu, yacu, yahuarmi. 

Chai quimsandijmi chaillatataj huillancuna. 

9Gentecuna huillashcata chasquishpaca, Dios paipaj Churimanta huillashcatacarin 

chaitapish yallimari chasquina canchij. 

10Diospaj Churipi maijanpish crijca, pai quiquinllapitajmi huillajtaca charin. Diosta 

maijanpish mana crijca, paitaca llullatami ruran. Paipaj Churimanta Dios 

huillashcatami mana crishca. 

11Chai huillashcacunaca caimi: Diosca ñucanchijmanca, huiñai causaitami cushca. 

Chai causaica, paipaj Churipimi. 

12Diospaj Churihuan maijanpish shujlla cajca, causaitami charin. Diospaj Churihuan 

maijanpish mana shujlla cajca, causaitaca mana charinchu. 

13Caicunataca Diospaj Churipi crishpa pai yuyailla cajcunaca huiñai causaita ña 

charishcata yachachunmi quillcani. 

14Pai munashca shina imatapish mañajpica, paica uyashpa cujlla cashcata 

yachashcamantami paipi shunguta churanchij. 

15Paica ñucanchij ima mañashcatapish uyajlla cashcata yachashpami, imata 

mañashcatapish ña charina cashcatataj yachanchij. 

16Maijan huauqui mana huañuiman apaj juchata ruracujta ricushpaca, paimanta Diosta 

mañachun. Pai mana huañuiman apaj juchata rurashca cajpica, Diosca causaita 

cungami. Huañuiman apaj juchapish tiyanmi. Chaimantaca mana mañachun ninichu. 

17Tucui imapish millaita ruranaca juchami. Shina cajpipish huañuiman mana apaj 

juchapish tiyanmi. 

18Diosmanta maijanpish huacharishca cajca, juchata mana rurashpa catij cashcataca 

yachanchijmi. Paitaca Diospaj huahua cajpimi huaquichin. Diabloca paipica mana 

tuparinchu. 

19Ñucanchijca Diospaj huahuacuna cashcatami yachanchij. Cai pachapi millaita 

rurajcunaca diablopaj ucupimi. 

20Ashtahuanpish Diospaj Churi shamushcatami yachanchij. Paimari mana llullaj 

Diosta rijsi tucunata curca. Chaimantami paipaj mana llullaj Churi Jesucristohuan 

shujlla canchij. Paimi mana llullaj Dios, huiñai causaitapish cuj. 

21Huahuacuna, rurashcalla dioscunataca amataj adoranguichijchu. Chashna cachun. 

2 JUAN 

2 JUAN 1 

Allillachu canguichij nishcami 

1Cunaj yuyaj ñucami Dios agllashca huarmiman, paipaj huahuacunamanpish 

quillcani. Ñucaca cancunataca tucui shunguhuantajmi c'uyani. Mana ñucallachu 

c'uyani, ashtahuanpish mana llullata tucui rijsijcunapishmi c'uyancuna. 

2Mana llullata ñucanchij shungupi charishcamantami c'uyanchij. Chai c'uyaica 

huiñaipajmi ñucanchijhuan canga. 

3Yaya Diospaj, paipaj Churi Mandaj Jesucristopaj mana c'uyaipajta c'uyaj canapish, 

llaquij canapish, sumaj causaipish cancunahuan cashca cachun. Yaya Diospaj 

Churipish, mana llullapish, c'uyaipish cancunahuan cachun. 

Cristo yachachishcallapi catiraichij 

4Cambaj huahuacunamanta maijancunaca mana llullata Diosmanta ñucanchij 

chasquishca mandashcapi nishca shina puricujta japishpaca, achcatami ñucaca 

cushicurcani. 

5Cunanca huarmi caitami rogani. Mana mushuj mandashcata mandashpa shinachu 

quillcani. Ashtahuanpish callarimanta ña charishca mandashcallatatajmi caishuj 

chaishuj c'uyanacunguichij nishpa quillcani. 

6C'uyajtajca Dios mandashcacunata cazunami. Callarimanta cancuna uyashca 

shinallataj Dios mandashca shina caishuj chaishuj c'uyanacushpa causanami. 

7Cai pachapica, achca umajcunami ricurishca. Paicunaca Jesucristoca aichayuj 

tucushpami shamurca nishpaca, mana huillancunachu. Chashna nijcunaca 

umajcunami, Cristota p'iñajcunami. 

8Cancuna trabajashcamanta japina cashcata ñataj mana japinguichijman. 

Ashtahuanpish tucuitataj japingapajca alli yuyaihuan caichij. 

9Cristomanta yachachishcapi mana catirashpa maijanpish chingachijca, Diostaca 

mana charinchu. Cristomanta yachachishcapi maijanpish catirajmi Yayatapish, 

Churitapish charin. 

10Maijanpish cancunapajman shamushpa, cai yachachina shinallatataj mana 

apamujpica, ama huasipi chasquinguichij: “¡Allimi shamushcangui!” nishpallapish 

ama ninguichij. 

11Maijanpish: “¡Allimi shamushcangui!” nijca, chai mana alli yachachijpurami tucun. 

Cancunapajman rinatami shuyacuni 

12Achca quillcanacunatami cancunapajca charini. Papelpi, tintallahuanca mana 

quillcasha ninichu. Ashtahuanpish cushicuna shinataj cancunapish ñucanchijpish 

ñahui ñahui parlanacushpa cushicungapajmi, cancunapajman rinata shuyacuni. 

13Dios agllashca cambaj ñañapaj huahuacunapish, cantaca alli cashca cachun 

nincunami. Chashna cachun. 

3 JUAN 

3 JUAN 1 

Allillachu canguichij nishcami 

1Cunaj yuyaj ñucami, ñuca tucui shunguhuan c'uyashca Gayoman quillcani. 

2C'uyashca huauqui, cantaca imapipish alli cachun, Diosta alli caticushca shinallataj 

cambaj aichapipish alli cachunmi munani. 

3Huauquicuna shamushpa, mana llullapi can ima shina puricujta, ima shina 

cashcatataj huillajpimi, ñucaca achcata cushicurcani. 

4Ñuca huahuacuna mana llullapi nishca shina puricun nijta uyashpami, tucuimanta 

yalli jatunta cushicuni. 

Gayo pozachij cajpi alli nishcami 

5C'uyashca huauqui, imatapish caishuj crijcunapaj allita rurashpaca, allitatajmari 

ruracungui. Ashtahuantajca shujtaj llajtamanta chayamujcunapajmi allita ruracungui. 

6Can chashna c'uyaj cashcataca paicunaca tandanacushca crijcunapaj ñaupajpimi 

huillarcacuna. Diospajta rurana yuyailla paicuna ashtahuan rurashpa purichunca, ima 

illashcata cushpa allita rurapangui. 

7Paicunaca Jesusta c'uyashcamantami, paimanta huillanaman llujshircacuna. Chaimi 

paicunaca mana judiocunaman huillashpaca imata mana japishpa huillacuncuna. 

8Mana llullata ashtahuan huillachunca, ñucanchijmari paicunamanca imatapish cuna 

canchij. Chashna rurashpami tucuicuna huaicashpa huillacujcuna cashun. 

Diospajta rurajcunata Diótrefes jarcashcami 

9Ñucaca tandanacushca crijcunamanmi quillcarcani. Ashtahuanpish Diotrefesca, 

paicunapurapi pai mandaj canata munashcamantami, ñucanchij quillcashpa 

mandashcataca mana chasquin. 

10Ñuca chaiman rishpaca, ñucanchijta mana alli nishpa rimashcatami paitaca 

cayashpa tapusha. Paica mana chaillatachu ruran, shujtaj huauquicuna chaiman 

chayajpipish mana chasquinchu. Maijancuna paicunapaj huasipi chasquisha nijpipish 

ama chasquichijchu nishpami jarcan. Chasquijcunataca tandanacushca crijcunamanta 

llujshichishpami cachan. 

Demetrioca allicunata rurajmi cashca 

11C'uyashca huauqui, millaita rurajtaca ama catishpa rurangui. Ashtahuanpish allita 

rurangui. Maijanpish allita rurajca Diospajmi, maijanpish millaita rurajca Diostaca 

manaraj ricushcachu. 

12Demetriotaca, tucuicunami alli cashcata huillancuna. Pai ima shina causashcapish 

shujtajcuna allimi nishca shinallatatajmi ricuchin. Ñucanchijpish pai ima shina 

cashcata mana llullashpa huillashcataca cancunallataj yachanguichijmi. 

Alli cashca canguichij nishpa tucuchishcami 

13Ñucaca, achca quillcanatami cambajca charini. Chashna cashpapish tintahuan 

plumallahuanca mana quillcashpa cachasha ninichu. 

14Chaipaj randica, ñahui ñahui parlanacungapajmi, utca ricunata shuyacuni. 

15Sumaj causaica canhuan cachun. Cambaj rijsishcacunapish cantaca alli cashca 

cachun nincunami. Canpish ñucanchij rijsishcacunataca cada quiquinta alli cashca 

cachun nipangui. 

JUDAS 

JUDAS 1 

Allillachu canguichij nishcami 

1Jesucristopajta ruraj Judas, Jacobopaj huauquimi cani. Dios Yaya cayashpa, jucha 

illajta rurashpa agllashcacunamanmi quillcani: Cancunataca Jesucristomi 

huaquichicun. 

2Cancunamanca llaquij canata, sumajta causanata, c'uyaj canatapish mirachishca 

cachun ninimi. 

Llullashpa pandata yachachijcuna ima shina tucunata huillashcami 
(2 P 2:1-17) 

3C'uyashcacuna, cancunapish ñucapish quishpichishca cashcamantami chai 

quishpichishcamanta quillcana yuyai shamujpi cancunamanca quillcasha nicurcani. 

Crijpimi jucha illajta rurashpa shuj cutin huiñaipaj quishpichirca. Chaitaca alli 

macanacuj shina shungumantataj alli catichun nishpami, yuyachishpa quillcanataj 

cajpi quillcani. 

4Maijancunaca ñamari ñucanchijpurapi crichingapaj pacalla yaicushcacuna. 

Chaicunataca Diosca ñaupamanmi jatun llaquiman rinapaj cajcunami nishca. 

Paicunaca Diosta mana manchajcunami. Paicunaca cacharishcacuna shina millaita 

rurangapajllami, Diosca mana c'uyaipajtapish c'uyajmi nij tucuncuna. Mandaj shujlla 

Diostapish, ñucanchijta Mandaj Jesucristotapish mana tiyanchu nincunami. 

5Cancuna yachashca cajpipish, caitami yuyachisha nini. Jatun Diosca, Egiptomanta 

israelcunata llujshichishca cashpapish, paicunapurapi paita mana crijcunataca 

huañuchircami. 

6Angelcunapish mandaj cachun churashcallapi mana cashun nishpa, ashtahuanpish 

paicuna causacunmanta anchushpa rishcamantaca Diosca jatunta llaquichina 

punllacamami huiñaita mana llujshipaj amsapi prezu huaquichishca. 

7Sodoma, Gomorra pueblocunapish chai c'uchullapi caj pueblocunapish chai 

angelcuna shinallatajmi tucushcacuna. Paicunaca huainayana yuyaillahuan cashpami, 

c'aricunapurallataj, huarmicunapurallataj mana rurana cashca pinganayaj millaita 

rurashcacuna. Chaimantami shujtajcunapish ama paicuna shina cachun 

yuyachingapaj, huiñaipaj ninahuan chaicunataca llaquichishca. 

8Llullashpa yachachijcunaca muscunchij nishpami, chaicuna shinallataj paicunapaj 

aichata mapayachincuna. Mandaj Jesustapish yangatami rurancuna. Jahua pacha 

mandajcunatapish c'amincunami. 

9Angelcunata jatun mandaj Miguelpish, Moisespaj aichata quichunacushpa 

rimanacucushpapish, diablotaca llaquichishpa ima millaita mana rimashcachu. 

Ashtahuanpish: “Jatun Diosmi cantaca llaquichinga” nishcallami. 

10Chai pandata yachachijcunaca manapish yachashcatami c'amishpa rimancuna. 

Shinallataj ima shina cashpa alli canata yachashca jahuami animalcuna shina yuyai 

illaj tucushpa quiquin munashca shina millaita rurashpa chingarinaman ricuncuna. 

11¡Aij, chashna rurajcunalla! Caín shinallatajmari mana allita rurashcacuna. Cullquita 

munashcamantaca Balaam shinallatajmari pandarishcacuna. Mana cazushcamantaca 

Coré shinallatajmari chingarishcacuna. 

12Chaicunaca c'uyaimanta cancuna rurashca fiestacunapi jatun pinganayajta rurashpa 

cushicushpa micushpa ubyashpa mapayachijcunami. Michijcunapish paicunapaj 

allipajlla michijcunami. Yacu illaj p'uyuta caiman chaiman huaira apashca shinami. 

Cozichana punllacuna cajpipish grano illaj yuracuna shinami. Ishqui cutin 

huañushcacunami, sapimanta llujshichishcacunami. 

13Paicunapaj rurashcacunaca mama cucha t'imburishpa puscuricuj shinami. 

Luzerocuna quiquin ñanta chingachishca shinami. Chashnacunapajca tucuita yalli 

huiñaipaj amsami ch'icanchishca shuyacun. 

14Ñaupa yaya Adanmanta yaya Enoccamaca canchis yayacunami cashca. Enocmi 

Dios huillachijpi chai shina gentecunamantaca cashna nishca: “Jatun Diosca jucha 

illaj huaranga huaranga paipaj angelcunandij shamushpami, 

15tucui paicuna imalla rurashcataca ricuchirca. Paicunamanca Diosta mana manchaj 

cashcamanta tucui imalla millaita rurashcacunata ima shina cashcatatajmi ricuchirca. 

Paita mana manchaj juchasapacuna, millai shimicunahuan paita c'amishcamantami 

llaquichirca” ninmi. 

16Chaicunaca huashalla parlajcuna, juchachijcuna, quiquin munaita rurashpa 

cushicujcunami. Jatun tucushpa rimarijcuna, paicunaman imata cuchun nishpalla 

shujtajcunata canca allimari cangui nij tucujcunami. 

Sinchita cunashpa yuyachishpa rimashcami 

17Chaimanta c'uyashcacuna, apostolcuna ñucanchijta Mandaj Jesucristomanta 

ñaupaman imalla nishcacunata cancunaca yuyaipi canguichij. 

18Paicunaca cancunamanca: “Q'uipa punllacunapica imapish Diospajlla cajcunataca 

chanzata rurajcunami tiyanga. Paicunaca millai yuyaicunallahuanmi causangacuna” 

nishcami. 

19Chaicunaca crijcunata chaupijcunami. Aicha munaillahuan jundacunami, Diospaj 

Espiritutaca mana charincunachu. 

20C'uyashcacuna, Jucha Illaj Espíritu yuyaita cushca shina Diosta mañashpa, cancuna 

Jesusta crishcapi sinchita catichij. 

21Ñucanchijta Mandaj Jesucristo c'uyashpa cushca huiñai causaita shuyacushcataca 

pai cungacama Taita Diospaj c'uyaipi catiraichij. 

22Maijancuna caita chaita yuyacujpica, alli cringacama yachachichij. 

23Shujcunataca ninaman ricujta llujshichishpa quishpichichij. Caishujcunataca 

llaquijcuna caichij. Paicuna millaita rurashcacunapi mapayanataca manchaihuan 

caichij. 

Diosta alli nishcami 

24Tucuita rurai tucujca paipaj achij nicuj ñaupajpi jatunta cushicushpa 

ricuchingapajmi, mana urmashca ima mapa illajllata huaquichicun. 

25Ñucanchijta Quishpichij, pailla tucuita yachaj Diostaca Jesucristomanta cunanpish 

huiñai huiñaitapish jatunmari cangui, mandajmari cangui, tucuita rurai tucujmari 

cangui nishca cachun. Chashna cachun. 

APOCALIPSIS 

APOCALIPSIS 1 

Imalla tucuna cashcata Jesucristo ricuchishcami 

1Diosca ñalla imalla tucunata paipajta rurajcunaman ricuchingapajmi, chai 

ricuchinataca Jesucristoman curca. Chaitaca Jesucristoca paipaj angelta cachashpami 

paipajta ruraj Juanman huillachirca. 

2Dios imalla nishcatapish Jesucristo huillashcatapish, tucui imalla ricushcatapish 

Juanca alli huillajmi. 

3Chai huillashca pajtana punllacunaca ñallami chayamucun. Imalla tucuna cashcata 

quillcashcata rezajpish, uyajcunapish chaipi imalla nishcata cazujcunapish 

cushichishcami canga. 

Canchis pueblocunapi tandanacushca crijcunata allillachu canguichij nishcami 

4Ñucaca Juanmi cani. Asia llajtapi caj canchis pueblopi tandanacushca crijcunamanmi 

quillcani: Diosca cunanpish, sarunpish shamunapaj cajpish paillatajmi. Paipaj jatun 

tiyarina ñaupajpi caj canchis espiritupaj mana c'uyaipajta c'uyashcapish sumaj 

causaita cushcapish cancunahuan cachun. 

5Chaitaca ima shina cashcatataj huillaj Jesucristopish cuchun. Paica 

huañushcacunapaj chaupimanta punta causarijmi, cai pachapi jatun mandajcunatapish 

jatun mandajmi. Paica ñucanchijta c'uyashpami, paipaj yahuarhuan ñucanchij 

juchacunata maillarca. 

6Chashna rurashpami ñucanchijtaca jatun mandajcunata, curacunata paipaj Yaya 

Diospajta rurachun rurarca. Chaimanta Jesucristoca tucuita rurai tucuj canapipish, 

jatunyachishca canapipish huiñai huiñaita cashca cachun. Chashna cachun. 

7Uyaichij, Cristoca p'uyupimi shamucun. Paitaca tucuicunami ricungacuna. Paita 

lanzahuan tujsijcunapish ricungacunami. Paita ricushpaca, cai pachapi tucui 

causajcunami jatunta huacangacuna. Ari, chashnatajmi canga. 

8“Ñucami callari A, tucuri Z shina, callarichijpish, tucurichijpish cani” ninmi Jatun 

Diosca. Paica cunanpish, sarunpish, shamuna cajpish Tucuita Rurai Tucujpish 

paillatajmi. 

Muscuipi shina Runa aichayujta ricushcami 

9Ñucaca, cancuna shinallataj llaquita apacuj, cancunapaj huauqui Juanmi cani. Dios 

mandacunpipish cancunahuanmi cani. Jesucristo shinallatajmi alli shunguhuan 

llaquita apacuni. Diospaj shimita huillashcamanta, Jesucristota ima shina cashcatataj 

huillashcamantapishmi ñucaca cai jatun yacu chaupipi tiyaj Patmos llajtapi churashca 

cani. 

10Mandaj Jesuspaj punllapimi ñucataca tucuipi Diospaj Espiritulla pushacurca. 

Chaipimi, ñuca huashanijpica trompetapi tocaj shina sinchita rimashca, 

11cashna uyarirca: “Ñucaca callari A, tucuri Z shinami, callarichijpish, tucurichijpish 

cani. Can imallata ricushcataca shuj libropi quillcashpa, Asiapi caj: Éfeso, Esmirna, 

Pérgamo, Tiatira, Sardis, Filadelfia, Laodicea canchis pueblocunapi tandanacushca 

crijcunaman cachai” nircami. 

12Chaita uyashpaca, pi ñucata chashna nicujta ricungapaj tigrarishpaca, curi canchis 

candelerocunatami ricurcani. 

13Chai chaupipica, Runa Aichayujman rijchaj, chaquicama churanata churashca, curi 

tajalita tajalishcami carca. 

14Paipaj umapish ajchacunapish, yurajlla millma shina, rasu shina lamyacujmi carca. 

Paipaj ñahuicunapish, lunyacuj nina shinami carca. 

15Paipaj chaquicunapish, hornopi bronceta rupachishpa llambujllata rurashca shina 

achij nicujmi carca. Pai rimashcapish, achca yacu huajiacuj shinami carca. 

16Paipaj alli lado maquipica, canchis luzerocunatami charicurca. Paipaj shimimantaca 

ishqui filoyuj puntasapa espadami llujshicurca. Paipaj ñahuipish inti punllapi inti 

lamyacuj shinami carca. 

17Paita ricushpaca, paipaj ñaupajpimi huañushca shina urmarcani. Chaipimi paipaj alli 

maquita ñuca jahuapi churashpaca, cashna nirca: Ama manchaichu. Ñucami 

callarichijpish, tucurichijpish cani, 

18cunan causacujca huañurcanimi. Ashtahuanpish cunanca huiñai huiñaitami 

causacuni. Chashnatajmari cani. Huañuipajpish, Hadespajpish llavecunataca ñucami 

charicuni. 

19Can imallata ña ricushcata, cunan imalla cajtapish, q'uipata imalla tucuna cashcata 

ricushcatapish quillcai. 

20Ñuca alli lado maquipi canchis lucerocunata charicujta, canchis curi 

candelerocunata can ricushpa mana entendi tucushcapish cashnami: Canchis 

luzerocunaca, canchis llajtacunapi caj tandanacushca crijcunapaj angelcunami. 

Canchis candelerocunata ricushcaca, canchis pueblocunapi tandanacushca crijcunami. 

APOCALIPSIS 2 

Éfeso pueblopi tandanacushca crijcunaman huillashcami 

1Efesopi caj tandanacushca crijcunapaj angelman quillcai: “Canchis luzerocunata 

paipaj alli maquipi charicuj, canchis curi candelerocuna chaupipi puricujca, cashnami 

nin: 

2Ñucaca can imalla rurashcata, shaicuita trabajashcata, mana p'iñarij alli shungu 

cashcatapish yachanimi. Millaicunata can mana ricunachij cashcatapish yachanimi. 

Ñucanchijca apostolcunami canchij nijcunatapish paicuna imata rurashcata ricushpa 

llullacunalla cashcata ricushcatapish yachanimi. 

3Canca achca llaquicunatapish apashcanguimi. Mana p'iñarishpa alli shunguhuanmi 

catishcangui. Ñuca shutita c'uyashcamantaca shaicuita trabajacushpapish saquishalla 

mana nishcanguichu. 

4Chashna cajpipish canpica, shuj mana allitami ricuni. Canca punta c'uyaitami 

saquishcangui. 

5Chaimanta maimanta urmashcata yuyari. Diosman cutirishpa punta ruracushca 

shinallataj rurai. Mana cutirijpica, utcami cambajman shamusha. Chashna 

shamushpaca cambaj candelerotami maipi cashcamanta quichushpa anchuchisha. 

6Chashna cashpapish nicolaita nishcacunapaj mana alli rurashcacunataca p'iñanguimi, 

chai rurashcacunataca ñucapish p'iñanimi. 

7Rinrinta charijca, tandanacushca crijcunaman Diospaj Espíritu huillashcata uyachun. 

Millaita mishajmanca, Diospaj paraíso chaupipi caj, causaita cuj yuramantami carasha 

nishpa quillcai” nircami. 

Esmirna pueblopi tandanacushca crijcunaman huillashcami 

8Esmirna pueblopi caj tandanacushca crijcunapaj angelmanpish quillcai: 

“Callaripipish caj, q'uipatapish cana caj, huañushpapish causarishpa causacujca 

cashnami nin: 

9Ñucaca can imalla rurashcata, llaquicunata apacushcata, ima illajlla cashcatapish 

yachanimi. Chashna cashpapish achcata charijmi cangui. Judiocunami canchij nijcuna 

canta c'amishcatapish yachanimi. Paicunaca mana judiocunatajchu. Ashtahuanpish 

Satanás tandanacuna sinagogallamari. 

10Llaquita apanataca ama manchaichu. Diabloca maijacunataca, crijtaj cashcata 

yachachun, carcelpimi churachinga. Chaipica chunga punllacunatami llaquita 

apanguichij. ¡Chashna cashpapish huañungacama catijmanca ñucaca causaita ricuchij 

coronatami cusha! 

11Rinrinta charijca, tandanacushca crijcunaman Diospaj Espíritu huillashcata 

uyachun. Millaita mishajcunataca q'uipa huañuica imata mana rurai tucungachu 

nishpa quillcai” nircami. 

Pérgamo pueblopi tandanacushca crijcunaman huillashcami 

12Pérgamo pueblopi caj tandanacushca crijcunapaj angelmanpish quillcai: “Ishqui 

filoyuj puntasapa espadata charicujca, cashnami nin: 

13Ñucaca cambaj rurashcacunata, maipi causacujtapish yachanimi: Satanás maipi 

mandacunpi causacushpapish, ñuca shutitaca allimari huillacungui. Satanás maipi 

causacunpi ñucamanta huillaj, alli caticuj Antipasta huañuchi punllacunapipish ñucata 

crishcataca ña mana catishun mana nircanguichijchu. 

14Chashna cajpipish, can rurashcacunaca ashacunamari mana ñuca munashca: Balaam 

yachachishcata mana saquisha nijcunatami charicunguiraj. Chai Balaamca rurashcalla 

dioscunaman cushcata micushpa, huainayashpa israelcuna pandarichun yachachi 

nishpami, Balactaca yachachirca. 

15Nicolaitacuna yachachishcata mana saquisha nijcunatapish charicunguirajmi. 

Paicuna yachachishcataca ñucaca manataj ricunachinichu. 

16Chai mana allicunata rurashcamantaca llaquirishpa Diosman cutiri. Mana chashna 

rurajpica, cambajman utca shamushpami, ñuca shimimanta llujshij espadahuan 

paicunahuan macanacusha. 

17Rinrinta charijca, tandanacushca crijcunaman Diospaj Espíritu huillashcata 

uyachun. Millaita mishajmanca, pacashca tiyacuj maná shuti micuitami carasha. 

Shinallataj shuj uchilla yuraj rumitami cusha, chaipica shuj mushuj shutita 

quillcashcami, chai shutitaca pi mana yachanchu, maijanpish chasquijllami yachanga 

nishpa quillcai” nircami. 

Tiatira pueblopi tandanacushca crijcunaman huillashcami 

18Tiatira pueblopi caj tandanacushca crijcunapaj angelmanpish quillcai: 

“Ñahuicunapish lunyacuj nina shina, chaquicunapish llambuyachishca bronceman 

rijchaj shina caj, Diospaj Churica cashnami nin: 

19Ñucaca can imallata rurashcatapish, c'uyaj cashcatapish, crijtaj cashcatapish, allita 

ruraj cashcatapish, mana p'iñarij alli shungu cashcatapish yachanimi. Shinallataj can 

ruracushcacunaca callaritapish yalli ashtahuan alli cashcatapish yachanimi. 

20Shina cajpipish can rurashcacunataca caitami mana munani. Chai Jezabel 

huarmitamari mana jarcashpa saquinguilla. Paica profetami cani nishpamari umashpa, 

ñucapajta rurajcunataca huainayachun, rurashcalla dioscunaman cushcata micuchun, 

yachachicun. 

21Ñucaca chai huarmitaca huainayanata saquishpa cutirichunmi shuyarcani. 

Ashtahuanpish mana cutirisha ninchu. 

22Chaimanta jatun ungüita ñuca cachajpica paica camapimi siriringa. Chai huarmi 

rurashcacunahuan huainayajcunataca paita shinallatajmi jatunta llaquichisha. 

23Paipaj huahuacunataca huañuchishami. Chashna rurajpimi ñucataca tucuipi 

tandanacushca crijcunaca paicunapaj yuyaita, shunguta rijsij cashcata yachangacuna. 

Cancunamanca ima shina rurashca shinallatajmi cusha. 

24Tiatirapi caj maijancunaca chai mana alli yachanataca mana 

chasquishcanguichijchu. Satanaspaj tucuimanta yalli jatun yachanami nishcatapish 

cancunaca mana yachagrishcanguichijchu. Chaimanta cancunamanca: Ima shujtaj 

mana rurai tucuipajtaca mana mandanichu. 

25Shina cajpica cancuna ima shina caticushca shinallataj ñuca shamungacama 

caticuichijlla. 

26Tucuita mishashpa ñuca munashcallata rurashpa tucuringacama catijtaca 

llajtacunata mandajtami ñucaca rurasha. 

27Ñuca Yaya ñucata mandajta rurashca shinallatajmi, paicunaca llajtacunataca allpa 

mangata ñutuj shina fierro varahuan mandanga. 

28Pacarinapaj llujshij luzerotapish paicunamanca cushami. 

29Rinrinta charijca, tandanacushca crijcunaman Diospaj Espíritu huillashcata uyachun 

nishpa quillcai” nircami. 

APOCALIPSIS 3 

Sardis pueblopi tandanacushca crijcunaman huillashcami 

1Sardis pueblopi caj tandanacushca crijcunapaj angelmanpish quillcai: “Diospaj 

canchis Espiritutapish, canchis luzerocunatapish charijca cashnami nin: Ñucaca can 

imalla rurashcataca yachanimi. Causacujmi nishca cashpapish huañushcami cangui. 

2Yuyaita japiyari can ima shina allita ruracushcaca manaraj tucui chiriyajpi 

allichiyari. Diospaj ñaupajpica can imallata rurashcacunataca manaraj allitaj 

tucuchishcatami ñucaca ricurcani. 

3Can imalla yachashcata, uyashcataca yuyari. Cai nishcata cazushpa mana alli 

ruracushcata saquishpa cutiri. Mana chashna rurajpica, can mana yuyashcapimi 

shuhua shina cambajmanca shamusha. 

4Shina cajpipish Sardispica, paicunapaj churanacunata mana mapayachijcunaca 

ashacuna tiyanmi. Yurajllata churashcacunaca paicunapaj churanata mana 

mapayachishcamanta ñucahuanmi puringacuna. 

5Tucuita mishajca, yuraj churanata churachishcami canga. Paipaj shutitapish huiñaita 

causanapaj libromantaca mana p'ichashachu. Ñuca Yayapaj ñaupajpi, paipaj 

angelcunapaj ñaupajpimi paicunaca ñucapajmi nishpa huillasha. 

6Rinrinta charijca, tandanacushca crijcunaman Diospaj Espíritu huillashcata uyachun 

nishpa quillcai” nircami. 

Filadelfia pueblopi tandanacushca crijcunaman huillashcami 

7Filadelfia pueblopi caj tandanacushca crijcunapaj angelmanpish quillcai: “Jucha Illaj, 

Mana Llullajca, Davidpaj llavetami charicun. Pai pascajpica pi mana huichcai 

tucunchu. Pai huichcajpica pi mana pascai tucunchu. Paica caitami nin: 

8Ñucaca, can imalla rurashcataca yachanimi. Riqui, can huillachunca pungu 

pascashcatami ricuchini. Chaitaca pi mana huichcai tucunchu. Canca ashalla fuerzata 

charishpapish ñuca yachachishca shimicunatapish allitami pajtachicungui. Ñuca 

shutitapish mana rijsinichu mana nishcanguichu. 

9Maijancunaca manapish judiocuna cashpa, judiocunami canchij nishpa llullashpami 

Satanaspaj sinagoga tucuncuna. Paicunataca ñuca canta c'uyashcata yachachunmi 

cambaj ñaupajpi cungurichisha. 

10Mana p'iñarij alli shungu cai nishpa ñuca mandashcatami huaquichishcangui. 

Chaimantami ñucapish cai pacha tucui llajtacunapi causajcuna, ima shina cashcata 

ricungapaj jatunta llaquichicui punllacunamantaca cantapish huaquichisha. 

11Ñami shamusha. Can japina coronata pi ama quichuchun, can imata charicushcataca 

alli charirai. 

12Mishajtaca, ñuca Diospaj huasipaj pilartami rurasha. Chaimantaca, manataj 

llujshingachu. Paipica, ñuca Diospaj shutita, ñuca Diospaj pueblopaj shutitapish 

quillcashami. Chai puebloca jahua pacha ñuca Diospajmanta uriyamucuj mushuj 

Jerusalén shutimi canga. Mishajcunapica ñuca mushuj shutitapish quillcashami. 

13Rinrinta charijca, tandanacushca crijcunaman Diospaj Espíritu huillashcata uyachun 

nishpa quillcai” nircami. 

Laodicea pueblopi tandanacushca crijcunaman huillashcami 

14Laodicea pueblopi caj tandanacushca crijcunapaj angelmanpish quillcai: “Chashna 

Cachun shutiyuj, cashcata huillaj, mana llullaj, Dios tucuita ruranapaj ña tiyajca, 

caitami nin: 

15Ñucaca can imalla rurashcacunata yachanimi. Canca chiripish, rupajpish mana 

canguichu. ¡Chiri cashpapish chiri, rupaj cashpapish rupaj cachunmi munani! 

16Chashna canapaj randica, mana yalli chiri, mana yalli rupaj, cunujlla cashcamantami 

cantaca shungu tigrasha. 

17Canca: Achcatami charini, achcatami charijyashcani ima illaj mana canichu 

niricunguimi. Ashtahuanpish canca llaqui tucujlla, llaquinayaj, huajcha, mana ricuj, 

lluchulla cashcataca mana yachanguichu. 

18Chaimantami cantaca cashna cunani. Charij casha nishpaca, ninapi rupachishca ima 

mapa illaj curita ñucaman randiyari. Cambaj lluchulla pinganayaj aichata 

taparingapajpish yurajlla churanata ñucaman randishpa churariyari. Ñahuicuna alli 

ricuchunpish ñahui jambita ñucaman randishpa churariyari. 

19Ñucaca, ñuca c'uyashcacunatami tucuicunata sinchita rimani, llaquichini. Chaimanta 

mana alli ruracushcamanta cutirishpa, ñucapajlla cana yuyailla cai. 

20Riqui ñucaca pungupimi huasiyuj nishpa shayacuni. Maijanpish ñuca rimashcata 

uyashpa, punguta pascajpica, paipajman yaicushami, paihuan micushami, paipish 

ñucahuan micungami. 

21Llaquicunata mishajtaca ñuca jatun tiyarinapimi, ñucahuan tiyachisha. Ñucapish 

mishashcamantami, ñuca Yayahuan paipaj jatun tiyarinapi tiyarircani. 

22Rinrinta charijca, tandanacushca crijcunaman Diospaj Espíritu huillashcata uyachun 

nishpa quillcai” nircami. 

APOCALIPSIS 4 

Jahua pachapi Diosta adorashcami 

1Chai q'uipaca jahua pachapica shuj pungu pascashcatami ricurcani. Trompetapi 

tocashca shina uyarij rimaihuan ñaupaman rimajllatajmi ñucataca: “¡Caiman 

huichiyamui, cunan can ricushcacuna ña pajtashca q'uipaca, imalla tucuna cashcata 

canman ricuchisha!” nirca. 

2Chashna nincami ñucaca tucuipi Diospaj Espiritulla pushashca cashpa, jahua 

pachapica shuj jatun tiyarinata churashcata, chai jatun tiyarinapica shuj tiyacujtapish 

ricurcani. 

3Chaipica jaspe, cornalina rumicunaman rijchajmi paica tiyacurca. Chai tiyacunpaj 

jahuataca esmeralda rumiman rijchaj cuichimi carca. 

4Jatun tiyarina muyundijtaca, ishqui chunga chuscu tiyarinacunami tiyarca. 

Chaicunapica, ishqui chunga chuscu ancianocunami tiyacurca. Chai tiyacujcunaca 

yurajlla churanacunata churashca, umapipish curi coronacunata churashcatami 

ricurcani. 

5Chai Jatun tiyarinamantaca, relampa achij nishcami llujshirca. Shinallataj c'ulun 

nishcacuna, huajiashcacunapishmi uyarirca. Jatun tiyarina ñaupajpica, canchis 

lamparacunami japichishca carca. Chaicunaca, Diospaj canchis espiritucunami. 

6Chai jatun tiyarina ñaupajpica, mama cuchapish vidrio shina, cristalman rijchajmi 

carca. Chai jatun tiyarina ladopi, jatun tiyarina muyundijpipish, chuscu animalcunami 

ñaupajmanpish, huashamanpish ñahui luluncunalla junda carca. 

7Puntapi caj causaiyujca leonman rijchajmi carca. Q'uipapi caj causaiyujca malta 

huagraman rijchajmi carca. Chaipaj q'uipa caj causaiyujca gente ñahui shinami carca. 

Quimsapaj q'uipa caj causaiyujca jatarishpa rij águila shinami carca. 

8Chai causaiyuj chuscucunaca, tucuicunami sujta alascunata charircacuna. Chai alas 

jahuapipish, ucupipish ñahui luluncunahuan jundami carca. Paicunaca punllapish, 

tutapish mana samashpami: “¡Jucha illaj, jucha illaj, jucha illajca Jatun Diosmi. 

Tucuita Rurai Tucuj Taita Diosmi. Paica sarunpish, cunanpish paillatajmi. Paillatajmi 

shamunga!” nicurcallacuna. 

9Jatun tiyarinapi tiyacuj huiñaita causacujta chai causaiyujcuna jatunmari cangui, 

allimari cangui nishpa, pagui nijpica, cada chashna nishcatami, 

10ishqui chunga chuscu ancianocunapish, jatun tiyarinapi tiyacujpaj ñaupajpi 

cungurishpa, huiñai huiñaita causacujta adorarcacuna. Paicunapaj coronacunatapish 

jatun tiyarina ñaupajpi churashpami: 

11“Jatun Dios, canca jatunmari cangui, allimari cangui, Tucuita rurai tucujmari cangui 

nishcataca chasquipaj allimari cangui. Canmari tucui ima tiyajtapish rurashcangui. 

Can munashpa rurashcamantami tucui imapish tiyan” nicurcacunami. 

APOCALIPSIS 5 

Pillushca quillcana caramantapish, malta Ovejamantapish 

1Chai jatun tiyarinapi tiyacujpaj alli maquipica, ucupish, jahuapish quillcashca shuj 

librotami ricurcani. Chai libroca canchis sellohuan sellashcami carca. 

2Imatapish rurai tucuj shuj angeltami ricurcani. Paica: “¿Pitaj chai librota pascaipaj 

sellashcacunatapish anchuchi tucuipajtajca cangari?” nishpami caparishpa tapurca. 

3Ashtahuanpish jahua pachapi, cai pachapi, allpa ucupi cajcunapish chai librota 

pascaipajca pi mana tiyarcachu. Chaipi ima cashcata ricungapajpish pi mana 

tiyarcachu. 

4Chai librota pascaipaj, ricuipajllapish pi mana tiyajpimi, ñucaca achcata huacarcani. 

5Chaimi ancianocunamanta shujca: “Ama huacaichu, Judá aillumanta Leonmi, 

Davidpaj huahua huahuami chai librota pascangapaj, canchis sellohuan 

sellashcacunata anchuchingapajca ña tucuita mishashca” nircami. 

6Jatun tiyarinapaj chaupipi, causaiyuj chuscucunapaj chaupipi, ancianocunapaj 

chaupipica shuj Oveja shayacujtami ñucaca ricurcani. Chai Ovejaca huañuchishca caj 

Ovejallatajmi carca. Chaica canchis gachuta, canchis ñahui luluncunatami charirca. 

Chai canchis ñahui luluncunaca tucui cai pachaman cachashca Diospaj canchis 

Espiritucunami. 

7Chai Oveja shamushpami, jatun tiyarinapi tiyacujpaj alli maquimanta librotaca 

japirca. 

8Librota ña japijpica, causaiyuj chuscucuna, ishqui chunga chuscu 

ancianocunapishmi, Ovejapaj ñaupajpi cungurircacuna. Chai ancianocunaca 

tucuicunami arpacunata, inciensohuan junda curi copacunatapish charicurcacuna. 

Chai inciensoca jucha illajcuna Diosta mañashcacunami. 

9Chai ancianocunaca shuj mushuj cantotami cashna cantarcacuna: “Canllamari librota 

japingapaj, sellashcacunata anchuchingapajtaj cangui. Canca huañurcanguimi. Tucui 

aillucunata, ch'ican ch'ican rimaicunata, pueblocunata, tucui llajtacunatapishmi 

cambaj yahuarhuan cutinllataj Diospajlla cachun randircangui. 

10Chashnami ñucanchij Dios mandana llajta cachun, paipajta ruraj curacuna cachun 

ñucanchijtaca rurashcangui. Chaimantami cai pachataca mandashun” nishpami 

cantarcacuna. 

11Chai q'uipaca, jatun tiyarinapaj, causaiyujcunapaj, ancianocunapaj muyundijpica, 

achca angelcuna rimashcatami uyarcani. Paicunaca, mana yupaipaj huaranga 

huarangacunami, 

12cashna nishpa shinchita caparircacuna: “Tucuita rurai tucuj nishca canata, tucuita 

charij nishca canata, yachaisapa nishca canata, imatapish rurai tucujmi nishca canata, 

alli nishca canata, jatunyachishca canata, alabashca canatapish chai huañuchishca caj 

Ovejallami japipajca can” nishpami caparircacuna. 

13“Jatun tiyarinapi tiyacujtapish, Ovejatapish, huiñai huiñaita alabashca cachun, alli 

nishca cachun, jatunyachishca cachun, Tucuita rurai tucujmi nishca cachun” nicujtami 

uyarcani. Dios rurashca tucuicunami, jahua pachapi cajcunapish, cai pachapi 

cajcunapish, allpa ucupi cajcunapish, mama cuchapi cajcunapish, tucuicuna chashna 

nishpa alabarcacuna. 

14Chaipica chai causaiyuj chuscucunapish: “¡Chashnataj cachun!” nijpica ishqui 

chunga chuscu ancianocunapish cungurishpa cumurishpami, huiñai huiñaita 

causacujta adorarcacuna. 

APOCALIPSIS 6 

Canchis sellashcacunata pascashcami 

1Canchis sellashcacunamanta shujtaca Oveja pascajtami ricurcani. Chaita pascajpica, 

causaiyuj chuscucunamanta shujca, c'ulun nij shina uyarishpami: “¡Shamui ricungui”! 

nirca. 

2Chaita ricushpaca, shuj yuraj caballotami ricurcani. Chai caballopi tiyacujca, caspita 

shitana shuj arcotami charicurca. Paimanca shuj coronatami curca. Paica ñami 

mishashca carca. Ashtahuan mishangapajmi llujshirca. 

3Puntapaj q'uipa sellashcata Oveja pascajpica, puntapaj q'uipa causaiyujca: “¡Shamui 

ricungui!” nijtami uyarcani. 

4Chaipica shujtaj pucajlla caballomi llujshirca. Chai caballopi tiyacujmanca, shuj 

jatun espadata cushpami, tucui cai pachapi sumajta causanata anchuchi tucunatapish, 

caishuj chaishujmanta huañuchinacuipi churai tucunatapish curca. 

5Ishquipaj q'uipa sellashcata Oveja pascajpica, ishquipaj q'uipa causaiyujca: “¡Shamui 

ricungui!” nijtami uyarcani. Chaita ricushpaca, shuj yana caballotami ricurcani. Chai 

caballopi tiyacujca, shuj balanzatami maquipi charicurca. 

6Causaiyuj chuscupaj chaupimantaca: “Ishqui libra trigoca shuj denariomi valin, sujta 

libra cebadapish shuj denariomi valin. Chashna cajpipish aceiteta, vinotaca ama imata 

rurangui” nishpa rimajtami uyarcani. 

7Quimsapaj q'uipa sellashcata Oveja pascajpica, quimsapaj q'uipa causaiyujca: 

“¡Shamui ricungui!” nijtami uyarcani. 

8Chaita ricushpaca, shuj quillu caballotami ricurcani. Chai caballopi tiyarishcaca, 

Huañuchij shutimi carca. Hadespish caticurcami: Paicunamanca cai pachata chuscupi 

chaupishca shuj partetaca jatun macanacuihuan, yaricaihuan, jatun ungüihuan, cai 

pachapi millai animalhuan huañuchi tucunatami curca. 

9Chuscupaj q'uipa sellashcata Oveja pascajpica, Diospaj shimita huillashcamanta, 

huillashca shinataj causashcamanta huañuchishcacunapaj almacunatami, altar ucupi 

ricurcani. 

10Paicunaca: “Jatun Dioslla canca jucha illaj, imata rurasha nishcatapish rurajtajmi 

cangui. Allpapi causajcuna yahuarta jichashpa ñucanchijta huañuchishcamantaca 

¿paicunataca maicamataj manaraj llaquichishpa shuyacungui?” nishpami sinchita 

caparircacuna. 

11Chaipica paicunamanca yurajlla churanatami curca. Chaita cushpaca: –Ashacama 

samacuichijraj. Cristopajta cancuna shinallataj ruraj crijcunatapish cancunata 

huañuchishca shinallataj mashnacunata huañuchina cashca pajtangacama 

shuyaichijraj– nircami. 

12Pichcapaj q'uipa sellashcata Oveja pascajpi ñuca ricujpica, cai pachapica jatunta 

allpa chujchushpami t'imburirca. Intipish llaquihuan cashpa churarina yanajlla 

churanata churarishca shinami tucurca. Shinallataj lunapish tucuimi, yahuar shina 

tucurca. 

13Jahua pachapi caj luzerocunapish higo yurata huaira cuyuchijpi yuramanta higocuna 

urmaj shinami luzerocunapish allpa pachaman urmarca. 

14Jahua pachapish, quillcana cara pillurij shina pillurishpami anchurirca. 

Urcucunapish, cucha chaupipi tiyaj allpacunapish tucuimi paicuna tiyacunmanta 

anchuchishca carcacuna. 

15Cai pachata jatun mandajcunapish, jatuncunapish, achcata charijcunapish, 

soldadocunata mandajcunapish, poderyujcunapish, randishcacunapish, mana 

randishcacunapish, tucuicunami urcucunapi caj jutcucunapi, rumi chaupicunapi 

pacatucurcacuna. 

16Paicunaca urcucunatapish, c'acacunatapish: “Ñucanchij jahuapi urmaichij, jatun 

tiyarinapi tiyacujpaj ñaupajmanta, Oveja p'iñarishpa llaquichinamantapish 

pacahuaichigari. 

17Pai p'iñarishpa jatunta llaquichina punllamari ña chayamushca ¿pitaj chai jatun 

llaquitaca apai tucungari?” nircacunami. 

APOCALIPSIS 7 

144.000 Israelcunata sellashcami 

1Chaicunapaj q'uipaca, cai pacha chuscu esquinapi, chuscu angelcuna shayacujtami 

ricurcani. Paicunaca cai pacha allpaman, mama cucha yacuman, yuracunamanpish 

ima huaira ama shamuchunmi huaira shamuna chuscu esquinapi jarcacurcacuna. 

2Shinallataj causaj Diospaj sellota apashca shujtaj angelpish, inti llujshin ladomanta 

huichiyacujtami ricurcani. Paica, cai pachata, mama cuchata llaquichi tucunata charij 

caishuj chuscu angelcunatami sinchita caparishpa, 

3cashna nirca: “Ñucanchij Diospajta rurajcunata frentepi sellota churangacama, cai 

pachatapish, mama cucha yacutapish, yuracunatapish ama ima llaquita ruraichijchu” 

nircami. 

4Chai sellashcacuna mashna cashcatapishmi uyarcani. Paicunaca: Israelpaj huahua 

huahua aillucunaca 144.000 sellashcacunami carca. 

5Judapaj aillumantaca 12.000mi sellashca carca. Rubenpaj aillumantapish 12.000mi 

sellashca carca. Gadpaj aillumantapish 12.000mi sellashca carca. 

6Aserpaj aillumantapish 12.000mi sellashca carca. Neftalipaj aillumantapish 12.000mi 

sellashca carca. Manasespaj aillumantapish 12.000mi sellashca carca. 

7Simeonpaj aillumantapish 12.000mi sellashca carca. Levipaj aillumantapish 

12.000mi sellashca carca. Isacarpaj aillumantapish 12.000mi sellashca carca. 

8Zabulonpaj aillumantapish 12.000mi sellashca carca. Josepaj aillumantapish 

12.000mi sellashca carca. Benjaminpaj aillumantapish 12.000mi sellashcacuna carca. 

Yuraj churanacunata churashca achcacunata ricushcami 

9Chaita ricushca q'uipaca, pi mana yupaipaj yallitaj achcacunatami ricurcani. 

Paicunaca tucui llajtacunamanta, ch'ican ch'ican aillucunamanta, ch'ican ch'ican 

pueblocunamanta, ch'ican ch'ican rimaicunamantami jatun tiyarinapi tiyacujpaj 

ñaupajpi, Ovejapaj ñaupajpipish shayacurcacuna. Paicunaca yuraj churanacunata 

churashca, maquicunapipish ramacunata aisashcami carca. 

10Paicunaca: “¡Jatun tiyarinapi tiyacuj ñucanchij Diospish, Ovejapish paicunallami 

quishpichijca!” nishpami sinchita caparircacuna. 

11Jatun tiyarinapaj, ancianocunapaj, causaiyuj chuscupaj, muyundijpimi tucui 

angelcuna shayacurcacuna. Paicunaca jatun tiyarinapi tiyacuj Diostami cungurishpa 

cumurishpa adorashpaca, 

12cashna nircacuna: “¡Chashna cachun nishca canapish! Allimari cangui nishca 

canapish, sumajmari cangui nishca canapish, yachajmari cangui nishca canapish, 

pagui nishca canapish, alli nishca canapish, tucui imatapish jahualla rurai tucuj nishca 

canapish ñucanchij Diospajca huiñai huiñaita cachun. ¡Chashna cachun!” 

nircacunami. 

13Chaimi ancianocunamanta shujca: “Chai yurajlla churanacunata churashcacunaca 

¿picunataj, maimantataj shamushcacuna?” nirca. 

14Chaimi ñucaca: “Jatun Dios, canmari yachangui” nijpi, paica: “Paicunaca jatunta 

llaquichicunmanta llujshimujcunami. Paicunaca churanacunata Ovejapaj yahuarpi 

tajshashpa yurajllata rurajcunami” nircami. 

15Chaimantami paicunaca jatun tiyarinapi tiyacuj Diospaj ñaupajpi punllapish, 

tutapish Diospaj huasipi paipajta ruran. Chai jatun tiyarinapi tiyacujmi, paicunata 

huaquichingapajca paipaj carpa huasita ashtahuan cacharinga. 

16“Paicunaca ña mana yaricachingachu, ña mana yacunachingachu. Intipish 

paicunataca mana rupachingachu, t'itaipish mana tiyangachu. 

17Jatun tiyarina chaupipi caj, Ovejami paicunataca michinga. Causaita cuj yacu 

llujshicunmanmi pushanga. Diosmi paicunapaj ñahuicunamantaca, tucui huiquita 

p'ichanga” nircami. 

APOCALIPSIS 8 

1Sujtapaj q'uipa sellashcata Oveja pascajpica, chaupi horas shinatami, jahua pachapica 

chulunlla tucurca. 

2Chai q'uipaca, Diospaj ñaupajpi canchis angelcuna shayacujtami ricurcani. 

Paicunamanca canchis trompetacunatami curca. 

3Chai q'uipaca shujtaj angelmi altar ñaupajpi shayarirca. Paica inciensota 

rupachingapaj curimanta rurashcata apashcami carca. Chai altar jahuapi inciensota 

rupachishpa Diospajlla tucui cajcuna mañashcacunahuan mirarichunmi, achca 

inciensota paimanca curca. Chai altarca jatun tiyarina ñaupajpimi carca. 

4Chai inciensopaj cushnica, jucha illajcuna Diosta mañashcacunandijmi, angelpaj 

maqui charicunmanta Diospaj ñaupajman huichiyarca. 

5Chai angelca, incienso churanata japishpami altarpi rupacuj ninata jundachishpa, 

allpa pachaman shitarca. Chaimi c'ulun nishcacuna, huajiashcacuna, relámpa achij 

nishcacuna, allpa chujchushpa t'imburipish tiyarca. 

Trompetacunapi tocashcami 

6Chai canchis angelcunaca, paicuna charicun canchis trompetacunapimi tocanalla 

tucurcacuna. 

7Punta ángel trompetapi tocajpica, rundupish, ninapish yahuarhuan chagrushcami 

carca. Chaita allpa pachaman shitajpica, quimsapi chaupishca shuj parte allpatami 

yuracunandij, tucui q'uihuacunandij rupachirca. 

8Puntapaj q'uipa ángel trompetapi tocajpica, shuj jatun urcu ninahuan rupacuj 

shinatami, mama cucha yacupi shitarca. Chaihuanca quimsapi chaupishca shuj parte 

mama cucha yacumi yahuar tucurca. 

9Chaipica quimsapi chaupishca shuj parte mama cuchapi caj causaiyujcunami 

huañurca. Shinallataj quimsapi chaupishca, shuj partepi caj barcocunapishmi 

ñuturishpa chingarirca. 

10Ishquipaj q'uipa ángel trompetapi tocajpica, shuj jatun luzeromi nina sindi lunyacuj 

shina cielomanta urmarca. Chaica, quimsapi chaupishca shuj parte jatun yacucunapi, 

yacu pugyucunapipishmi urmarca. 

11Chai luzeroca, Ajenjo shutimi carca. Quimsapi chaupishca shuj partepi caj, 

yacucunaca jayajmi tucurca. Chai yacucuna jayaj tucushcamantaca, achca 

gentecunami huañurcacuna. 

12Quimsapaj q'uipa ángel trompetapi tocajpica, quimsapi chaupishca shuj parte inti, 

quimsapi chaupishca shuj parte luna, quimsapi chaupishca shuj parte 

luzerocunatapishmi p'aquirca. Chaimantami tucui chaicunaca quimsapi chaupishca 

shuj parteca achijyachij illaj saquirirca. Chaimantami quimsapi chaupishca shuj parte 

punllapish, tutapish achijyachij illaj carca. 

13Chai q'uipaca, chaupi cielota shuj ángel volacujtami ricurcani. Paica: “¡Trompetapi 

tocanalla caj quimsa angelcuna tocajpicarin aij, aij, aij allpa pachapi causacujcunalla!” 

nishpa, sinchita caparijtami uyarcani. 

APOCALIPSIS 9 

1Chuscupaj q'uipa ángel trompetapi tocajpica, cielomanta shuj luzero allpa pachaman 

urmajtami ricurcani. Paimanca ucujta jutcupaj pungu llavetami curca. 

2Chai ucujta jutcupaj punguta pascajpica, jatun hornomanta cushni llujshicuj shinami 

cushni llujshirca. Chai jutcumanta cushni llujshishpaca, intitapish huairatapishmi 

amsayachirca. 

3Chai cushnimantaca, langostacunami allpa jahuaman llujshirca. Chai 

langostacunamanca cai allpapi tiyaj escorpioncuna shina cani tucunatami curca. 

4Paicunataca cai allpapi tiyaj q'uihuacunata, ima verdijllacunata, ima yuracunatapish 

ama imata rurachun, shinallataj Diospaj sellota paicunapaj frentepi mana 

charijcunallata llaquichichunmi mandarca. 

5Paicunataca mana huañuchishpa, pichca quillacama canishpa huanachichunllami 

mandarca. Chaimi langostacunaca escorpión canij shina canishpa huañunata 

nanachishpa llaquichirca. 

6Chai punllacunapi chai runacunaca, huañunatami yuyangacuna. Ashtahuanpish mana 

ima shina huañui tucungachu. Paicuna huañusha nijpipish, huañuica manataj 

japingachu. 

7Chai langostacunaca, jatun macanacuiman rinapaj allichishca caballocuna shinami 

carca. Umacunapica, curi coronacuna shinata churashcacunami carca. Paicunapaj 

ñahuicunapish gente ñahuicuna shinami carca. 

8Ajchapish huarmipaj ajcha shinami carca. Quirucunapish, leoncunapaj quirucuna 

shinami carca. 

9Pechopish huashapish fierro churana shinami carca. Paicunapaj alaspish, achca 

caballocuna carretacunata aisashpa jatun macanacuiman ricuj shinami huajiarca. 

10Chupacunapish escorpioncunapaj chupa shina tujsinayujmi carca. Chai 

chupacunapica, pichca quillacama gentecunata llaquichi tucunatami charircacuna. 

11Chaicunataca ucujta caj jutcuta mandaj angelmi mandacurca. Chai angelpaj shutica, 

hebreopica Abadón ninmi, griegopica Apolión ninmi. 

12Punta aij nicushca llaquica ñami tucurin. Chashna cajpipish, chaipaj q'uipa ishqui aij 

nina llaquica shamungarajmi. 

13Pichcapaj q'uipa ángel trompetapi tocajpica, Diospaj ñaupajpi tiyacuj curi altarpaj 

chuscu gachucuna chaupimantaca sinchita caparishpami, 

14pichcapaj q'uipa ángel trompetata charicujtaca cashna nirca: “¡Éufrates jatun yacu 

c'uchupi huatashca caj chuscu angelcunata cachari!” nircami. 

15Chai chuscu angelcunataca, cai pacha quimsapi chaupishca shuj parte gentecunata 

huañuchichunmi cacharirca. Chai angelcunaca chai horas, chai punlla, chai quilla, 

chai huata pajtajpi chashna huañuchichunmi allichishca carca. 

16Caballocunapi tiyarishca soldadocunaca, 200millonmi cashca, nijtami ñucaca 

uyarcani. 

17Ñucaca muscuipi shina ricushpaca, caballocunatapish chaipi tiyarishcacunatapishmi 

ricurcani. Caballocunapi tiyarishcacunaca pechota taparina fierro churanataca nina 

shina pucajlla, zafiro shina azul-lla, azufre shina quillujllata churarishcatami ricurcani. 

Caballocunapaj umacunaca leoncunapaj uma shinami carca. Paicunapaj shimimantaca 

ninapish, cushnipish, azufrepishmi llujshicurca. 

18Chai caballocunapaj shimimantaca nina, cushni, azufremi llujshirca. Chai quimsa 

llaquicunahuanca, quimsapi chaupishca shuj parte gentecunami huañurca. 

19Caballocunaca chashna llaquichi tucunataca shimipi, chupapimi charircacuna. 

Paicunapaj chupacunaca culebra shina umayujmi carca. Chaicunahuanmi 

llaquichircacuna. 

20Cai tucui llaquicunata apacushpapish mana huañujcunaca, paicuna millaita 

ruracushcata saquishpa Diosman mana cutirircacunachu. Ashtahuanpish supaicunata, 

curimanta, cullquimanta, broncemanta, rumimanta, caspimanta rurashcalla dioscunata 

adoranatapish mana saquircacunachu. Chaicunaca mana ricui tucunchu, mana uyai 

tucunchu, mana puri tucunchu. 

21Chaicunaca, huañuchij canata, brujiaj canata, huainayaj canata, shuhuaj canatapish 

mana saquircacunachu. Diosmanca manataj cutirircacunachu. 

APOCALIPSIS 10 

Uchilla librota ángel charicujmanta 

1Chai q'uipaca, p'uyuhuan pillurishca imatapish rurai tucuj shujtaj ángel cielomanta 

uriyacujtami ricurcani. Paipaj uma jahuapipish shuj cuichitami charirca. Ñahuipish 

inti shina achij nicujmi carca. Changacunapish lunyacuj nina shinami carca. 

2Paipaj maquipica, shuj uchilla libro pascashcatami charicurca. Alli lado 

chaquihuanca mama cucha jahuapi, lluqui chaquihuanca allpa jahuapi sarushpami 

shayacurca. 

3Paica león huacarij shinami sinchita caparirca. Chashna caparijpi pai caparishca 

shinallataj tigra uyarishpaca, canchis c'ulun nishcacunahuanmi sinchita uyarirca. 

4Chai canchis c'ulun nijcuna rimashca uyarishcatami ñucaca quillcasha nicurcani. Ña 

quillcasha nicujpica cielomanta shuj rimaica: “Chai canchis c'ulun nijcuna 

rimashcataca huaquichishpa saquilla, ama quillcaichu” nijtami uyarcani. 

5Mama cucha jahuapi, allpa jahuapi shayacujta ricushca angelca, paipaj maquitami 

cieloman chutarca. 

6Chaipica jahua pachata, chaipi ima tiyajcunatapish, allpa pachata, chaipi ima 

tiyajcunatapish, mama cuchata, chaipi ima tiyajcunatapish ruraj, huiñai huiñaita 

causacuj Diospaj shutipimi cashna nirca. Cunantajca ña mana ashtahuan 

shuyagrinichu. 

7Sujtapaj q'uipa ángel trompetapi tocana punllacunapi tocai callarijpimi, Diosca pi 

mana entendi tucuipaj pai rurasha nishcataca pajtachinga. Chaitaca paipajta ruraj 

profetacunaman pai huillachishca shinallatajmi pajtanga nircami. 

8Ñaupaman cielomanta rimai ñucahuan uyarishcallatajmi cutin ñucataca: “Ri, mama 

cucha jahuapi, allpa jahuapi shayacuj angelpaj maquipi caj, pascashca uchilla librota 

japigri” nirca. 

9Angelpajman rishpa uchilla librota cuhuai nijpimi paica: “Japi, micui, cambaj 

shimipica miel shinami mishquinga, ashtahuanpish huijsataca jayajyachingami” 

nircami. 

10Chaimi angelpaj maquimanta uchilla librota japishpa micurcani. Ñuca shimipica, 

miel shina mishquijllami carca. Ashtahuanpish micushca q'uipaca, ñuca huijsataca 

jayajyachircami. 

11Chaipimi paica: “Cunanca achca pueblocunapish, achca llajtacunapish, achca 

ch'ican ch'icanta rimajcunapish, jatun mandajcunapish imalla tucuna cashcata Dios 

canman huillashcataca cutinmi huillana cangui” nirca. 

APOCALIPSIS 11 

Ishqui huillajcunami 

1Chai q'uipaca, carrizomanta rurashca midina varata ñucaman cushpami: “Jatari, 

Diospaj huasitapish, altartapish midi. Chaipi mashna adoracujcunatapish yupai” 

nircami. 

2Diospaj huasi canllataca saquilla, ama midingui. Chaitaca, mana judiocunaman 

cushcami. Paicunami jucha illaj pueblotaca, chuscu chunga ishqui quillacunata 

llaquichishpa sarungacuna. 

3Chaipimi ñucamanta imallata ricushcata huillachun ishqui huillajcunata cachasha. 

Paicunaca llaquilla cashcata ricuchingapajmi, cañamazuta churarishca 1.260 

punllacunacama ñucamanta huillangacuna. 

4Chai huillajcunaca, cai pachata mandaj Diospaj ñaupajpi shayacuj ishqui olivocuna, 

ishqui candelerocunapishmi. 

5Paicunata maijan llaquichisha nijpica, paicunapaj shimimanta nina llujshishpami, 

paicunata p'iñajcunataca rupachishpa chingachinga. Maijanpish llaquichisha nijca, 

chai shinallatajmi huañunga. 

6Dios huillachishcata paicuna huillacui punllacunapi ama tamyachun, jahua pachata 

huichcai tucujcunami. Yacutapish yahuarta rurai tucujcunami. Cai pachatapish 

paicuna mashna cutin munashcata shujtaj shujtaj llaquicunahuan llaquichi 

tucujcunami. 

7Paicuna huillanata tucuchijpica, manchanana jatun animalmi ucujta jutcumanta 

llujshishpa paicunahuan jatunta macanacushpa, mishashpa huañuchinga. 

8Chai huillajcunata huañuchijpica, jatun pueblo plazapimi paicunapaj huañushca 

aichacunaca siricunga. Ñucanchijta Mandajtapish chai pueblollapitajmi 

chacatarcacuna. Chai jatun pueblopimi nishpaca Sodoma shina, Egipto shina 

cashcatami ricuchin. 

9Tucui pueblopi causaj gentecuna, tucuimanta aillucuna, ch'ican ch'ican rimaita 

rimajcuna, tucui llajtacunapi causajcunapishmi, paicuna huañushca aichataca quimsa 

punlla chaupicama ricungacuna. Pambachunpish manataj saquingacunachu. 

10Paicunata huañuchishcata cai pachapi causajcuna ricushpaca achcatami 

cushicungacuna. Chai ishqui profetacunaca, cai pachapi causajcunapajca jatunta 

llaquichijcunami carca. Chaimanta cushicushpami caishuj chaishujman 

convidanacunata cachanacungacuna. 

11Chashna cajpipish quimsa punlla chaupi q'uipaca, causaita cuj espirituta Dios 

cachajpi paicunapi yaicujpimi jatarishpa shayarircacuna. Chaita ricujcunataca, 

tucuicunatami jatun manchai japirca. 

12Chai huillajcunaca: “¡Caiman huichiyaichij!” nishpa, cielomanta sinchita 

caparishcata uyashpami cieloman p'uyupi huichiyarcacuna. Paicuna huichiyajtaca 

paicunata p'iñajcunapish ricurcacunami. 

13Chai horasllatajmi allpa chujchushpa, pamba t'imburijpi chungapi chaupishca shuj 

parte puebloca tucui taparirca. Chaipica 7.000 gentecunami huañurcacuna. Chaipi 

mana huañujcunaca, jatunta mancharishpami jahua pacha Diostaca jatunyachircacuna. 

14Puntapaj q'uipa aij nicushca llaquica ñami tucurin. Chashna cajpipish, ishquipaj 

q'uipa aij nina llaquica ñami shamugrin. 

Sujtapaj q'uipa trompetapi tocashcami 

15Sujtapaj q'uipa ángel trompetapi tocajpica, cielopica sinchita cashna caparishcami 

uyarirca: “Allpa pachapi mandanacunaca ñucanchij Jatun Diospaj, paipaj Churi 

Cristopajpishmi tucushca. Paimi huiñai huiñaita mandanga” nircami. 

16Shina nijpica, Diospaj ñaupajpi caj paicunapaj tiyarinapi tiyacuj ishqui chunga 

chuscu ancianocunaca cungurishpa cumurishpa Diosta adorashpaca, 

17cashnami nircacuna: “Tucuita Rurai Tucuj Mandaj Taita Dios, cantami pagui 

ninchij. Canllatajmi cunanpish, sarunpish, shamuna cajpish cangui. Cambaj tucuita 

rurai tucuj cashcahuanmi ña mandai callarishcangui. 

18Tucui llajtapi causajcunaca p'iñarishcami, can p'iñarishpa llaquichinapish ñamari 

chayamushca. Huañushcacuna imallata rurashcata ricuchinapish ñamari chayamushca. 

Chaipimi canca, cambajta ruraj profetacunamanpish, jucha illajcunamanpish, cambaj 

Shutita manchajcunamanpish, uchillacunamanpish, jatuncunamanpish paicuna japina 

cashcataca cungui. Cai pachata chingachijcunata chingachinapish ñamari 

chayamushca” nircacunami. 

19Chai q'uipaca, cielopica Diospaj huasimi pascarirca. Diospaj huasipica, ari 

ninacushca quillcata huaquichina cajonmi ricurirca. Shinallataj relampacuna, 

rimashcacuna, c'ulun nichijcuna, allpata chujchuchijcuna, jatun rundupishmi ricurirca. 

APOCALIPSIS 12 

Huarmimantapish dragonmantapish 

1Cielopica, mana ricushca shuj jatun mancharinami ricurirca: Intita churarishca shuj 

huarmimi, luna jahuapi shayacurca. Umapica chunga ishqui luzerocunamanta 

rurashca coronata churarishcami carca. 

2Chai huarmica chichu cashpa huachana ña pajtashcamantami, huachana nanaihuan 

achca llaquita apashpa capariricurca. 

3Shinallataj cielopica mana ricushca shujtaj jatun mancharinami ricurirca: Puca nicuj 

jatun dragonmi canchis umacunayuj, chunga gachucunayuj ricurirca. Umacunapica, 

canchis coronacunata churashcami carca. 

4Chai dragonca, quimsapi chaupishca shuj parte luzerocunatami, cielomanta allpa 

pachaman paipaj chupahuan aisashpa shitarca. Chai dragonca huachanachicuj 

huarmipaj ñaupajpimi, huahua huacharinca huahuata millpungapaj shayarirca. 

5Chai huarmica, tucui llajtata fierro varahuan mandana caj shuj c'ari huahuatami 

huacharca. Chai huahuataca, Diospajmanpish, paipaj jatun tiyarinamanpishmi aparca. 

6Chai huarmica, shitashca pambapi Dios allichishcapi miticugrijpimi chaipica 1.260 

punllacunacama Dios cuidashca carca. 

7Chai q'uipaca, cielopica jatun macanacuimi tiyarca: Miguelmi, paipaj angelcunandij, 

dragonhuan macanacucurca. Dragonpish, paipaj angelcunandijmi macanacucurca. 

8Macanacushpapish dragonca mana mishai tucurcachu. Chaimanta paicunaca 

cielopica, ña mana ashtahuan chayai tucurcachu. 

9Chashnami chai jatun dragontaca, cielomantaca ña shitarca. Paica ñaupa rucu 

culebrami. Paica diablo, Satanás shutipishmi. Paica, allpa pachapi causajcunata 

umajmi. Paitami tucui paipaj millai angelcunandij allpa pachaman shitarca. 

10Chai q'uipaca cielopica, sinchita cashna caparijtami uyarcani: “Diospaj ñaupajpi 

ñucanchij huauquicunata punllapish tutapish juchachijtaca cielomanta ñami shitashca. 

Chaimanta cunanmari quishpirinapish ñucanchij Diospaj mandanapish, pailla tucuita 

rurai tucuj canapish, Cristo mandai tucunapish ña chayamushca. 

11Chai huauquicunaca, Ovejapaj yahuarhuan, paipaj shimita huillashcahuanmi 

diablotaca misharcacuna. Quiquin causaita mana llaquishpami huañuchingacama 

huillarcacuna. 

12Chaimanta cielopish, chaipi causajcunapish cushicuichij. Ashtahuanpish allpapi 

causajcuna, mama cuchapi causajcunaca ¡aij imachari tucunguichij! Diabloca pai 

munashcata rurana punllacuna ashalla cashcata yachashpami, jatunta p'iñarishpa 

cancunapajman uriyashca nijtami uyarcani” nircami. 

13Dragonca paita allpa pachaman ña shitashca cashcata ricushpaca, c'ari huahuata 

huachaj huarmitami p'iñashpa catirca. 

14Chaimantami chai huarmimanca, shitashca pambaman culebrapaj ñaupajmanta 

jatarishpa richun, jatun aguilapaj ishqui alasta curca. Chaipimi quimsa huata 

chaupicama Dios cuidashca carashca causarca. 

15Chaipimi culebraca, chai huarmita yacu apachun, paipaj shimimanta jatun yacu 

shinata shitarca. 

16Chashna rurajpipish, dragonpaj shimimanta shitashca jatun yacutaca allpa 

chaupirishpa tucui millpushpami, chai huarmitaca quishpichirca. 

17Chashna rurajpimi, dragonca chai huarmihuan ashtahuan p'iñarishpa chai huarmipaj 

saquirishca huahua huahuacunahuan jatunta macanacugrirca. Paicunaca, Dios 

mandashcata alli cazujcunami. Jesucristomanta huillashcatapish alli catijcunami. 

APOCALIPSIS 13 

Manchanana ishqui animalcunata ricushcami 

1Mama cucha c'uchu t'iyu allpapica dragón shayacujtami ricurcani. Chai q'uipaca 

mama cucha chaupimantaca canchis umacunayuj, chunga gachucunayuj animal 

llujshicujtami ricurcani: Chai gachucunapica, chunga coronacunatami churashca 

carca. Chai canchis umacunapica Diosta c'amishpa rimashca shutitami quillcashca 

carca. 

2Ñuca ricushca animalca, leopardoman rijchajmi carca. Paipaj chaquicunaca, osopaj 

shinami carca. Paipaj shimica leonpaj shimi shinami carca. Dragonca chai 

animalmanca pai rurai tucunata, paipaj jatun tiyarinata, jatun mandaj canatapishmi 

curca. 

3Paipaj shuj umataca, huañunalla chugrihuan cajtami ricurcani. Ashtahuanpish chai 

chugrica alliyarcallami. Ña alliyajpica, allpa pachapi causajcunaca mancharishpami 

tucuicuna chai animalta catircacuna. 

4Paicunaca, animalman mandanata cuj dragonta, chai animaltapishmi: “Cai animal 

shinaca, pi mana tiyanchu. Paihuanca ¿pitaj macanacui tucungari?” nishpami 

adorarcacuna. 

5Paimanca, jatun tucushpa c'amishpa rimanata, chuscu chunga ishqui quillacunata 

mandai tucunatapishmi curca. 

6Chaimantami Diostapish, paipaj shutitapish, paipaj carpa huasitapish, cielopi 

causajcunatapish p'iñashpa c'amirca. 

7Paitaca Diospajlla cajcunahuan jatun macanacuita rurashpa, pai mishachunpishmi 

saquirca. Shinallataj ch'ican ch'ican aillucunata, tucui pueblocunata, tucui laya 

rimajcunata, tucui llajtacunatapish tucuita mandanatami curca. 

8Chai animaltaca cai pachata manaraj rurajpi paicunapaj shutita libropi mana 

quillcashca tucui cai pachapi causajcunami adorarcacuna. Chai libroca huañuchishca 

caj Ovejapaj libromi. 

9Maijanpish rinrinta charijca, caita uyaichij: 

10“Maijanpish prezu apashca cana cajca, prezu apashcami canga. Maijanpish 

espadahuan huañuna cajca, espadahuan huañuchishcami canga”. Chaimantami jucha 

illajcunaca, mana p'iñarij alli shungu, crij caticunalla. 

11Chai q'uipaca, shujtaj animal allpamanta llujshicujtami ricurcani. Chaica, ovejapaj 

gachucunaman rijchaj ishqui gachutami charirca. Shina cashpapish dragón shinami 

rimarca. 

12Paica, punta animal shinallataj mandaj cashcataca chai animalpaj ñaupajpimi 

mandashpa ricuchirca. Chaimi allpa pachatapish, chaipi causajcunatapish huañunalla 

chugrihuan cashpa alliyaj punta animalta adorachirca. 

13Jatun mancharinacunata rurashpami, cielomantaca allpa pachaman gentecuna 

ricucunpi ninata tamyachirca. 

14Punta animal jatun mancharinacunata rurai tucunata q'uipa animalman cujpimi, 

chaita rurashpa allpa pachapi causajcunataca umarca. Chaimantami q'uipa animalca 

allpa pachapi causajcunataca, espadahuan huañujta chugrichishca cashpapish causacuj 

animalman rijchajta ruraichij nirca. 

15Q'uipata ricurij animalmanca punta ricuj animalman rijchajta rurashcalla animalman 

causaita cuchunmi Diosca saquirca. Chai rurashcalla animalca ña rimashpaca paita 

tucui mana adorajcunataca huañuchichunmi mandarca. 

16Shinallataj uchillacunata, jatuncunata, charijcunata, huajchacunata, amopajta 

rurajcunata, amopajta mana rurajcunatapish tucuicunata alli lado maquipi cashpa, 

frentepi cashpapish, ricuna sellota churachunmi mandarca. 

17Chaimanta animalta ricuchij sellota cashpa, paipaj shutita cashpa, animalpaj shutipaj 

numerota cashpapish mana charijca, pi mana c'atui tucurcachu. Imata mana randi 

tucurcachu. 

18Cancuna yachaj cashpaca, caita yachai tucunguichijmi. Maijanpish alli entendij 

cashpaca, animalpaj numerota yupachun. Chai numeroca, 666mi. Chai numeroca shuj 

runapaj shutimi. 

APOCALIPSIS 14 

144.000cunalla cantashcami 

1Chaita ricushca q'uipaca, Sión urcu jahuapi Oveja shayacujtami ricurcani. Paihuanca 

144.000mi carca. Chaicunaca Ovejapaj shutitapish, paipaj Yayapaj shutitapish, 

frentepi quillcashcacunami carcacuna. 

2Cielomantaca jatun yacucuna huajiashca shinata, jatunta c'ulun nicuj shina shuj 

rimashcatapishmi uyarcani. Chai rimashcaca, arpapi tocajcuna tocajpi paicunapaj 

arpacuna uyarij shinatami uyarcani. 

3Paicunaca, jatun tiyarina ñaupajpi, causaiyuj chuscupaj ñaupajpi, ancianocunapaj 

ñaupajpipishmi, shuj mushuj cantota cantarcacuna. Chai cantotaca, pi mana yachai 

tucurcacunachu. Ashtahuanpish allpa pachamanta Dios quishpichishca 

144milcunallami, chai cantotaca yachai tucurcacuna. 

4Chai cantajcunaca, huarmicunapi mana mapayashca chuyacunami. Paicunaca Oveja 

maita rishcata catijcunami. Paicunaca cai pachapi causajcunapaj chaupimanta 

randishpa quishpichishcacunami carca. Diospajpish, Ovejapajpish punta p'ucushca 

grano shinami. 

5Paicunapica ima llullata mana japircachu. Diospaj jatun tiyarina ñaupajpica, 

paicunaca ima mapa illajcunami carca. 

Quimsa angelcuna huillashcami 

6Chai q'uipaca, chaupi cielota shujtaj ángel volacujtami ricurcani. Paica allpapi 

causajcunamanca, tucui llajtacunaman, ch'ican ch'ican aillucunaman, ch'ican ch'ican 

rimaicunaman, tucui pueblocunamanpish huiñaipaj alli huillaita huillanapaj 

charicujtami ricurcani. 

7Chai angelca: “¡Diosta manchaichij, paitaca jatunmari cangui nichij. Imalla 

rurashcata Dios ricuchishpa llaquichinaca, ñamari chayamushca. Chaimanta cielota, 

allpa pachata, mama cucha yacuta, llujshicuj yacucunatapish rurajta adoraichij!” 

nishpami, sinchita caparirca. 

8Shujtaj angelpish: “Babilonia jatun puebloca, tucui llajtacunapi causajcunaman 

machana vinota ubyachij shina huainayachishcamantaca, paica urmashcamari, 

urmashcamari” nishpami caparishpa caticurca. 

9Shinallataj ishquipaj q'uipa angelpish cashna nishpami sinchita huillarca: 

“Animaltapish, chai animalman rijchajta rurashcatapish adoraj, sellota maquipi 

cashpa, frentepi cashpa chasquijca, 

10Dios p'iñarishpa cachashca jatun llaquitami, machana vinota ubyaj shina paipish 

apanga. Diosca pai p'iñarishca jatun llaquitaca, imahuan mana chagrushca vinota 

shinami copapi churarca. Diospajlla angelcunapaj ñaupajpipish, Ovejapaj 

ñaupajpipishmi azufrehuan rupacuj ninahuan paicunataca jatunta llaquichishca canga. 

11Paicuna llaquita apacunmantaca, huiñai huiñaitami cushnica llujshicungalla. 

Animalta, paiman rijchajta rurashca animalta adorajcunapish, chai animalpaj shutita 

ricuchij sellota churachijcunapish tutapish, punllapish mana samashpami llaquitaca 

apacungalla” nircami. 

12Chashna cana cashcamanta Diospajlla cajcunaca Dios mandashcata cazushpa, 

Jesusta crishpa catijcunaca mana p'iñarishpa caticunallami. 

13Chai q'uipaca, cielomanta cashna nishcatami uyarcani: “Mandaj Jesuspi shujlla 

cashpa huañushcacunaca, cunanmantapacha cushijllacunami. Diospaj Espiritupish 

cashnami nin: Ari, paicuna imallata llaquita apashpa ruracushcamantaca 

samaringacunami. Paicunapaj rurashcacunaca paicunahuanmi ringa ninmi 

nishcacunata quillcai” nircami. 

Quirusapa hoceshuan cozichashcami 

14Chai q'uipa ricushpaca, shuj yuraj p'uyutami ricurcani. Chai p'uyu jahuapica, Runa 

Aichayujman rijchajmi tiyacurca. Paipaj umapica, curi coronata churashca, maquipica 

quirusapa shuj hocesta aisashcami carca. 

15Diospaj huasimanta shujtaj ángel llujshishpaca, p'uyu jahuapi tiyacujtaca: 

“¡Cozichanaca ñamari chayamushca, allpa pachapica granocunaca ñami cozichanalla, 

cambaj hoceshuan cuchui!” nishpami sinchita caparirca. 

16P'uyu jahuapi tiyacuj, paipaj hocesta allpa pachapi churajpica, allpa pachaca 

cozichashcami saquirirca. 

17Cielopi caj, Diospaj huasimantaca quirusapa shuj hocesta aisashca shujtaj angelmi 

llujshirca. 

18Shinallataj ninata mandanapaj poderta charij, shujtaj angelmi altarmanta llujshirca. 

Paica, quirusapa hocesta charicujtaca: “¡Allpa pachapica uvacunaca ñami p'ucushca. 

Cambaj quirusapa hoceshuan cuchui!” nishpami sinchita caparishpa cayarca. 

19Chaimi angelca, allpa pachapi p'ucushca uvacunataca paipaj hoceshuan cuchushpa, 

uvacunata capina jatun jutcupi capingapaj churarca. Chaica, Dios jatunta p'iñarishpa 

llaquichinami. 

20Pueblomanta canllaman caj jutcupimi chai uvascunataca capirca. Uvascunata 

capicun jutcumantaca, caballocunapaj frenocamami, yahuarca pajtarca. Shinallataj 

chai muyundijtapish 300 kilometrocamami yahuarca rirca. 

APOCALIPSIS 15 

Tucuri canchis llaquicunata canchis angelcuna charicushcami 

1Cielopica mana ricushca shujtaj jatun mancharinatami ricurcani: Chaipica, tucuri 

canchis llaquicunatami canchis angelcuna charicurcacuna. Chaicunahuanmi, Dios 

jatunta p'iñarishpa llaquichinaca tucurirca. 

2Shinallataj ninahuan chagrushca vidrio shina mama cucha yacutapishmi ricurcani. 

Jatun animaltapish, chai animalman rijchajta rurashcatapish, paipaj shutita ricuchij 

sellota, paipaj shutipaj numerotapish mana churachishpa mishajcunatapishmi 

ricurcani. Paicunaca vidrio shina mama cucha c'uchupimi, Dios cushca arpacunata 

apashca shayacurcacuna. 

3Paicunaca, Diospajta ruraj Moisespaj cantota, Ovejapaj cantotapishmi, cashna nishpa 

cantacurcacuna: “Tucuita Rurai Tucuj Mandaj Taita Dios, cambaj rurashcacunaca 

jatun sumajmari. Jucha illajcunapaj jatun mandaj. Canca imatapish cashcata ruraj, 

mana llullami cangui. 

4Jatun Dioslla ¿pitaj cantaca mana manchangari? ¿Pitaj Cambaj shutitaca mana 

jatunyachingari? Canllamari jucha illaj cangui. Cantaca ima shina rurashca shinataj 

ricuchij cajtami ricushcacuna. Chaimantami tucui llajtacunamanta shamushpa 

adorangacuna” nircami. 

5Chai tucuicunapaj q'uipaca, cielopica Diosta adorana huasi pascarijtami ricurcani. 

Chai ucupica, Dios mandashcata huaquichina Diospajlla ch'icanchishca ucumi carca. 

6Diospaj huasimantaca, canchis angelcunami, canchis llaquicunata apashca 

llujshircacuna. Paicunaca chuya, achij nicuj, lino churanata churashca, curi tajalitapish 

tajalishcami carcacuna. 

7Chai causacuj chuscucunamanta shujmi, canchis angelcunamanca huiñai huiñaita 

causacuj Dios p'iñarishpa jatunta llaquichinahuan junda canchis curi copacunata 

curca. 

8Diosca tucuita rurai tucuj sumaj cashcamantaca, Diospaj huasipica cushnimi 

jundarca. Canchis angelcuna, canchis llaquicunata tucuchingacamami, Diospaj 

huasimanca pi mana yaicui tucurcacuna. 

APOCALIPSIS 16 

Dios p'iñarishcahuan junda copacunami 

1Chaipica, Diospaj huasimanta chai canchis angelcunataca: “Richij, Dios p'iñarishpa 

llaquichinahuan junda caj canchij copacunamanta llaquicunata allpa pachapi 

talligrichij” nishpa, sinchita caparijtami uyarcani. 

2Shina nijpi punta ángel rishpaca allpa pachamanmi copapi tiyacuj llaquitaca tallirca. 

Chashna tallijpica animalpaj sellota charijcunapaj, chai animalman rijchajta rurashca 

animalta adorajcunapajca jatunta nanachij ashnacuj chupucunami llujshirca. 

3Puntapaj q'uipa ángel jatun cucha yacucunapi, pai charicun copapi tiyacuj llaquita ña 

tallijpica, huañuchijpi yahuar llujshicuj shinami mama cucha yacuca yahuar tucurca. 

Chashna tucujpica mama cucha yacupi imalla causajcunapish tucuimi huañurcacuna. 

4Ishquipaj q'uipa angelca jatun yacucunapi pugyu yacucunapimi pai charicun copapi 

tiyacuj llaquitaca tallirca. Chashna tallijpica, chai yacucunapish yahuarmi tucurca. 

5Chai q'uipaca yacucunata mandaj ángel, cashna nicujtami uyarcani: “Jatun Dios, 

canca imatapish cashcata ruraj cashpami cashcata rurashpa cashna llaquichishcangui. 

Canca jucha illaj Diosmi cangui, cunanpish, sarunpish canllatajmi cangui. 

6Chai llaquita apajcunaca jucha illajcunatapish, cambaj profetacunatapish yahuarta 

jichashpami huañuchircacuna. Chaimantami canpish paicuna chasquina cashca 

shinallataj yahuarta ubyachishcangui” nircami. 

7Altar chaimantaca shujtajpish: “¡Tucuita Rurai Tucuj Mandaj Taita Dios, canca 

cashcatataj rurashpami llaquichingui!” nijtami uyarcani. 

8Quimsapaj q'uipa angelca, copapi tiyacuj llaquitaca intipimi tallirca. Inti ashtahuan 

rupashpa gentecunata rupachichunmi chashna tallirca. 

9Chaimi intica ashtahuan rupashpa gentecunataca rupachirca. Chashna rupachijpipish, 

chai tucuita llaquichi tucuj Diosta jatunyachingapajca paipajmanca mana 

cutirircacunachu. Ashtahuanpish paipaj shutitaca c'amircacunami. 

10Chuscupaj q'uipa ángel, copapi tiyacuj llaquita jatun animalpaj jatun tiyarina 

jahuapimi tallijpica, jatun animal maipi mandacunmi tucui amsayarca. Chaipica 

tucuicunami nanaihuan, c'alluta canirircacuna. 

11Chashna jatun nanaihuan cashpapish, chupu ungüihuan cashpapish cielopi caj 

Diostaca c'amircacunami. Paicunapaj millaita ruracushcamantapish Diospajmanca 

mana cutirircacunachu. 

12Pichcapaj q'uipa ángel, copapi tiyacuj llaquita, Éufrates jatun yacupimi tallijpimi, 

chai yacuca tucui chaquirirca. Inti llujshin ladomanta jatun mandajcuna shamunapaj, 

ñan allichishca cachunmi chashna tucurca. 

13Chai q'uipaca, dragonpaj shimimanta, jatun animalpaj shimimanta, llullashpa 

huillajpaj shimimantapish, sapocunaman rijchaj quimsa millai espiritucuna 

llujshijtami ricurcani. 

14Chaicunaca pi mana ruraipajta rurashpa ricuchij supaicunapaj millai espiritucunami. 

Paicunaca Tucuita Rurai Tucuj Diospaj jatun punllapaj tucui allpa pachapi 

mandajcuna macanacunaman richun tandachingapajmi chashnaca llujshircacuna. 

15“Riquichij, ñucaca cancuna mana yuyashcapimi shuhua shina shamusha. Maijanpish 

paipaj churanata cuidarashpa ñuca shamunata chaparacujca cushijllami canga. 

Churanata churashca, mana lluchulla cashcamanta paipajca mana pingaichu canga”. 

16Chai millai espiritucunaca, tucui jatun mandajcunatami Hebreo rimaipi Armagedón 

nishcaman tandachircacuna. 

17Sujtapaj q'uipa ángel, copapi tiyacuj llaquita huairapimi tallijpica, cielopi caj 

Diospaj huasi ucupi tiyaj jatun tiyarinamantami: “¡Ñami tucuchishca!” nishpa, 

sinchita rimashca uyarirca. 

18Chai q'uipaca, relampacunapish, huajiashcacunapish, c'ulun nishcacunapish, yallitaj 

allpa chujchushpa t'imburipishmi tiyarca. Chashna yallitaj allpa t'imburica gentecuna 

allpa pachapi causai callarimantapacha manataj tiyarcachu. 

19Chashna t'imburijpica, jatun puebloca quimsapimi chaupirirca. Tucui llajtacunapi 

tiyaj pueblocunapish urmarcami. Chashna tucujpica jatun Babiloniamanca pai 

p'iñarishcahuan caj copamanta vinota ubyachinatami Diosca yuyarirca. 

20Chaimantami yacu chaupipi tiyaj tucui llajtacunapish, jatun urcucunapish tucui 

chingarirca. 

21Chashnallatajmi cielomantaca jatun rundupish, gentecunapaj jahuapi urmarca. Chai 

runduca, quimsa arroba shina llashajmi carca. Runduhuan achcata llaquichijpica, 

gentecunaca Diosta p'iñashpami c'amircacuna. Chaipica yallitaj jatun llaquimi carca. 

APOCALIPSIS 17 

Huainayashpalla causaj huarmita llaquichishcami 

1Chai q'uipaca canchis copacunata charicuj, canchis angelcunamanta shuj 

shamushpami, ñucahuan rimashpaca cashna nirca: “Achca yacucuna jahuapi tiyacuj 

huainayashpalla causaj huarmita ima shina jatunta llaquichina cashcata shamui 

ricuchisha nircami. 

2Allpa pachapi jatun mandajcunaca chai huarmihuanmi huainayarcacuna. Tucui 

llajtapi causajcunapish chai huarmita catishpami vinota ubyashpa machaj shina 

huainayashpa causarcacuna” nircami. 

3Chai q'uipaca ñucaca tucuipimi Diospaj Espiritulla pushashca carcani. Paimi 

shitashca pambaman pusharca. Chaipica canchis umayuj, chunga gachuyuj, pucanicuj 

jatun animalpi tiyarishca shuj huarmitami ricurcani. Chai animalca Diosta c'amishpa 

rimashca shuticunahuan jundami carca. 

4Chai huarmica moradota, pucanicuj churanata churashcami carca. Shinallataj sumaj 

rumicunahuan, perlacunahuan curihuanpish sumajta allichirishcami carca. Maquipica, 

millananahuan, huainayashca mapahuan junda curi caliztami charicurca. 

5Chai huarmica paipaj frentepica pi mana entendi tucuipaj shutita quillcashcami carca. 

Chaipica: “Babilonia, jatun pueblo, canca huainayashpa causajcunapaj, allpa pachapi 

tucui imalla millanayajta rurajcunapajpish mamami cangui” nishpa, quillcashcami 

carca. 

6Chai huarmitaca, Diospajlla cajcunata huañuchishca yahuarhuan, Jesusmanta 

huillacushcamanta huañuchishcacunapaj yahuarhuanpish machashcatami ricurcani. 

Chaita ricushpaca, ñucaca achcatami mancharircani. 

7Chaipimi ñucataca angelca: “¿Ima nishpataj mancharingui? Can ricushca 

huarmimantapish paita aparishca canchis umayuj, chunga gachuyuj jatun 

animalmantapish pi mana entendi tucushcataca cunanmi huillasha. 

8Can ricushca jatun animalca ñaupamanca tiyarcami, cunanca ña illanmi. Chai jatun 

animalca jatun llaquipi chingarinaman ringapajllami ucujta jutcumanta ñalla 

llujshimugrin. Ñaupaman tiyaj, cunanca illaj, shamunapaj caj jatun animal cutin 

shamujpica, allpa pachapi causajcuna ricushpaca achcatami mancharingacuna. 

Chaicunaca causanaman rinapaj libropi paicunapaj shuticunata allpa pachata rurashca 

pachamanta mana quillcashcacunami chashna mancharingacuna” nircami. 

9“Caica alli entendij yachaisapallami entendi tucunapajmi: Chai canchis umacunaca, 

canchis urcucunami. Chai urcu jahuapimi, huarmica tiyacun. 

10Shinallataj chai canchis umacunaca canchis jatun mandajcunami. Chai canchis 

mandajcunamanta pichcaca, ñami urmarca. Shujca cunanmi mandacun, caishujca 

manaraj shamushcachu. Pai shamushpaca, mana unicamachu mandanga. 

11Ñaupaman tiyaj, cunanca ña illaj jatun animalhuanmi mandajcunaca pusaj tucunga. 

Canchis mandajcunahuan tandanacushca cashpapish jatun llaquipi chingarinamanmi 

ringa. 

12Can ricushca chunga gachucunaca, mandanata manaraj chasquij chunga jatun 

mandajcunami. Chashna cashpapish paicunaca jatun animaldijmi jatun mandajcuna 

shina mandaj canataca shuj horaspajlla chasquinga. 

13Chai jatun mandajcunaca tucuicuna shuj yuyailla cashcamantami paicuna imata 

rurai tucushcatapish mandacushcatapish jatun animalman cungacuna. 

14Paicunaca Ovejahuanmi macanacunga. Ovejaca Mandajcunapajpish Mandaj, Jatun 

Mandajcunapajpish Jatun Mandaj cashcamantaca paimi mishanga. Paihuan 

cajcunapish Dios agllashpa cayashcacunami, paillapi shunguta churajcunami” 

nircami. 

15Cha angelca caitapish nircarajmi: “Chai huainayashpa causaj huarmi tiyacuj achca 

yacucunaca pueblocunami, achca gentecunami, tucui llajtacunami, ch'ican ch'ican 

rimaita rimajcunami. 

16Can ricushca jatun animalpish, chunga gachucunapish, huainayashpa causaj 

huarmitaca shitashca lluchullatami saquingacuna. Paipaj aichataca micungacunami, 

ninapi rupachingacunapishmi. 

17Diosca pai rurasha nicushcata pajtachingapajmi paicunataca: Tucuicuna shuj 

yuyailla tucushpa, jatun animalman mandanata cuna yuyai tucuchunpish saquirca. 

Diospaj shimipi huillashca shina pajtangacamallami chai animalca mandanga. 

18Can ricushca huarmica, allpa pachapi jatun mandajcunata, mandacuj jatun 

pueblomi” nircami. 

APOCALIPSIS 18 

Babilonia jatun pueblo urmashcami 

1Chai q'uipaca, cielomanta shujtaj ángel imatapish rurai tucunahuan uriyacujtami 

ricurcani. Chai angelca lamyacuj cashpami, allpa pachataca achijyachirca. 

2Paica sinchita caparishpami, cashna nirca: “¡Babilonia jatun puebloca urmashcamari, 

urmashcamari! Supaicuna causanamari tucushca. Mapayachij tucui espiritucuna 

causana jutcumari tucushca. Millanayaj pajarocuna causana tazinmari tucushca. 

3Tucui llajtacunapi causajcunaca, machana vinota ubyaj shinami chai huarmihuan 

huainayashcacuna. Tucui jatun mandajcunapish chai huarmihuanmi huainayashpa 

causashcacuna. Chai huarmica chashna achcata charij cashcamantami allpa pachapi 

randishpa c'atushpa causajcunaca ima shinapish millaita rurashcahuan achcata 

charijyashcacuna” nircami. 

4Chai q'uipaca cielopica shujtaj cashna nishpa rimashcatami uyarcani: “¡Ñucapaj 

cajcunaca, paicunapaj juchacunapi ama chagruringapaj, paicuna shina ama llaquita 

apangapajca chai pueblomanta llujshichij!, 

5paicunapaj juchacunaca cielocamami chayashca. Paicuna millaita rurashcamantaca 

Diosca ñami yuyarishca. 

6Chai huarmimanca pai cushca shinallataj tigrachichij. Imalla rurashcamantaca 

chaupihuan yallita paimanca tigrachichij. Chagrushpa calizpi ubyachishcamantaca 

chaupihuan yallita chagrushpa paimancarin ubyachichij. 

7Pai jatun tucushpa munashcata rurashpa achcata cushicushpa causashca shinallataj 

jatunta llaquichichij, achcata huacachichij. Paica shungupica: Ñucaca jatun mandaj 

shinamari tiyacuni, ñucaca mana viudachu cani, ima llaquitapish mana charishachu” 

niricunmi. 

8Chashna niricujpipish shuj punllallapimi paitaca huañuipish, huacaipish, yaricaipish 

chashna jatun llaquicunaca japinga. Tucuita Rurai Tucuj Mandaj Taita Diosca, pai 

ima shinalla rurashcata ricuchishpami ninapi rupachinga. 

9Chai huarmihuan huainayashpa achcata cushicushpa causaj allpa pachapi jatun 

mandajcunapish, paita rupachishca cushni llujshicujta ricushpaca, jatunta 

llaquirishpami huacangacuna. 

10Chai llaquita manchashcamantaca caruman shayarishpami: “¡Aij, aij, tucuita mandaj 

jatun Babilonia pueblolla! Canta jatunta llaquichinaca cungaillapimari japishca” 

ningacunami. 

11Shinallataj allpa pachapi randishpa c'atushpa purijcunaca, paicuna c'atungapaj 

apamushcata pi randij ña mana tiyajpimi, chai huarmimantaca jatunta llaquirishpa 

huacangacuna. 

12Chai c'atunacunaca: Curi, cullqui, sumaj rumicuna, perlacuna, linomanta rurashca 

sumaj linsocuna, morado, seda linsocuna, pucanicuj linsocuna, mishquiman ashnacuj 

tucui laya caspicuna, marfilmanta rurashca tucui laya charinacuna, sumaj caspimanta 

rurashca tucui laya charinacuna, cobremanta, fierromanta, marmolmanta 

rurashcacunapishmi carca. 

13Shinallataj canelapish, tucui laya mishquiman ashnacujcunapish, inciensopish, 

mirrapish, olibanopish, vinopish, aceitepish, trigo cutapish, trigopishmi carca. 

Shinallataj jatun animalcunapish, ovejacunapish, caballocunapish, carretacunapish, 

c'atungapaj randishpa apashca gentecunapishmi carca. 

14Paicunaca chai pueblotaca: –Can munashpa mishquichishpa micunaca ñamari 

tucurishca. Sumaj charinacunahuan achcata charij canapish tucurishcamari. Cutinca 

manataj charijyanguichu– ningacunami. 

15Tucui chaicunata chai pueblopi c'atushpa randishpa achcata charijyajcunaca chai 

llaquita manchashcamantaca jatunta llaquirishpa huacashpa, caruman shayarishpami, 

16cashna ningacuna: “¡Aij, aij, jatun pueblolla, linomanta rurashca morado churanata, 

pucanicuj churanata churashcami carcangui. Curihuan, sumaj rumicunahuan, 

perlacunahuanpish sumajta allichirishcami carcangui! 

17Pai achcata charishcacunaca cungaillapimari ñapish tucui chingarishca” 

ningacunami. Shinallataj barcocunapi mandajcunapish, barcocunapi rijcunapish, 

barcocunata purichijcunapish, mama cucha yacupi trabajajcunapish tucuicuna 

carullaman shayarishpami, 

18chai jatun pueblo rupacuj cushnita ricushpaca: “Ima shujtaj pueblotaj chai jatun 

pueblo shinaca tiyarcari” nishpami caparircacuna. 

19Chashna nishpaca, paicunapaj uma jahuata allpata shitarishpa, jatunta llaquirishpa 

huacashpami: “¡Aij, aij, jatun pueblolla, paimantamari mama cuchapi barcocunata 

tucui charijcunaca achcata charijyarcacuna! ¡Cungaillapimari ñapish tucui 

chingachishca saquirishca! nircacunami. 

20Chai pueblo chashna tucushcamantaca cielopi tucui tiyajcunapish, Diospajlla 

cajcunapish, apostolcunapish, profetacunapish cushicuichij. Cancunata 

llaquichishcamantaca Diosca paicuna ima shina rurashca shinallatajmi paicunatapish 

llaquichishca”. 

21Chai q'uipaca, imatapish rurai tucuj shuj angelmi, molino rumitajlla jatun rumita 

marcashpa mama cuchapi cashna nishpa shitarca: “Babilonia jatun pueblo, cashnami 

ucuman shitashca cangui. Chaimantaca cutinca manataj ricuringuichu. 

22Canpica arpapi tocashcacuna, flautapi tocashcacuna, trompetapi tocashcacunapish 

ña manataj ashtahuanca uyaringachu. Shinallataj tucui ima charinacunata 

rurajcunapish ña mana ashtahuan tiyangachu. Molinopi cutashcapish ña manataj 

uyaringachu. 

23Canpica achijyachij lamparacunapish ña manataj tiyangachu. Novio, novia 

cushicushpa cantashcapish canpica ña manataj uyaringachu. Randishpa c'atushpa 

canpi causajcunaca, ñaupaca tucui llajtacunamanta yalli jatun tucushcacunami carca. 

Tucui llajtacunatami cambaj brujianahuan umarcangui. 

24Shinallataj profetacunata, Diospajlla cajcunata, tucui allpa pachapi causajcunata 

huañuchishcacunapaj yahuarpish chai pueblopimi carca” nircami. 

APOCALIPSIS 19 

Cielopi cantashcacunami 

1Chai q'uipaca cielopica achcacuna sinchita cashna nishpa rimanacucuj shinatami 

uyarcani: “Ñucanchijta Mandaj Taita Diosca Quishpichijmari, alli nishcamari, sumaj 

nishcamari, Tucuita Rurai Tucuj nishcamari. Chaimanta paitaca ¡Alabaichij! 

2Paica, imatapish ima shina cashcatataj ricuchishpa llaquichijmi. Chashna cashpami 

huainayashpalla causaj huarmi paipaj huainayanahuan allpa pachapi causajcunata 

yallitaj millaita rurachishcamantaca ña llaquichishca. Diospajta rurajcunata paipaj 

maquihuan huañuchishcamantami paitapish tigra llaquichirca” nircacunami. 

3Cutinmi cashna nirca: “Chai huarmi rupashca cushnica huiñai huiñaita 

llujshicungallami. Chaimanta ñucanchij Diostaca ¡Alabaichij!” nircacunami. 

4Ishqui chunga chuscu ancianocunapish, causaiyuj chuscucunapish jatun tiyarinapi 

tiyacuj Diostaca, cungurishpami adorarcacuna. Paicunaca: “¡Chashna cachun! 

nishpaca, cushicushpami ¡Alabarcacuna!” 

5Jatun tiyarina chaimanta shuj rimashca uyarishpaca: “Ñucanchij Diospajta ruraj, 

paita manchajcunaca, uchilla cashpapish, jatun cashpapish allimari cangui nichij” 

nircami. 

6Yallitaj achcacuna rimanacucuj shinaca, achca yacucuna huajiacuj shina, jatunta 

c'ulun nicuj shinapishmi sinchita cashna nicujta uyarcani: “Tucuita Rurai Tucuj 

ñucanchijta Mandaj Taita Diosmari mandacun. Chaimanta paitaca cushicushpa 

¡Alabaichij! 

7Ovejapaj boda ña chayamushcamanta, paipaj huarmipish ña allichirishcamanta, 

cushijlla cushicushpa, paitaca jatunyachishunchij. 

8Paipaj huarmimanca linomanta rurashca lamyacuj churanatami churachun curca. 

(Linomanta, rurashca churanaca Diospajlla cajcuna imatapish cashcata rurashpa 

causashcatami ricuchin)”. 

Ovejapaj bodapi jatun micuimi 

9Chai q'uipami angelca ñucataca: “Ovejapaj jatun micui bodaman cayashcacunaca, 

alli nishcacunami” chaita quillcai nirca. Cashnapishmi nirca: “Caicunaca, Dios 

rimashca mana llulla shimicunami” nircami. 

10Chaimi ñucaca chai angelta adorangapaj cumurircani. Ashtahuanpish paica 

ñucataca: “¡Riqui, ama chashna ruraichu! Ñucapish can shinallataj, cambaj 

huauquicuna shinallataj Diospajta rurajllami cani. ¡Diosta adorai!” nircami. (Jesús ima 

shina cashcata huillanaca profetacunaman espíritu huillachishca pajtashcami). 

Yuraj caballopi tiyacujmi 

11Chai q'uipaca cielo pascashcatami ricurcani. Chaipica shuj yurajlla caballotami 

ricurcani. Chai caballopi tiyarishcaca imatapish cashcata ruraj, chaitataj pajtachij 

shutimi carca. Paica imatapish cashcatataj ricuchishpa macanacujmi. 

12Paipaj ñahui luluncunapish lunyacuj nina shinami carca. Umapipish achca 

coronacunata churashca, pi mana yachashca pailla yachashca shutita 

quillcashcatapishmi charirca. 

13Paica yahuarpi tinishca churanata churashcami carca. Paipaj Shutica: Diospaj 

Rimaimi carca. 

14Paitaca cielopi caj soldadocunami yurajlla caballocunapi tiyarishca caticurcacuna. 

Paicunaca ashtahuan alli linomanta rurashca yurajlla, mana mapayashca churanata 

churashcacunami carca. 

15Tucui llajtacunapi causajcunata chugrichingapajmi paipaj shimimantaca puntasapa 

espada llujshirca. Paimi tucuicunata fierro varahuan mandanga. Tucuita Rurai Tucuj 

Diospaj p'iñarishca vinota capingapajmi uvacunata capinapi chaquihuan sarunga. 

16Paipaj churanapipish changapipish: “Jatun Mandajcunatapish, Jatun Mandajmi, 

Mandajcunapajpish Mandajmi” nishca shutita quillcashcami carca. 

17Chai q'uipaca, inti jahuapi shuj ángel shayacujtami ricurcani. Paica huairapi purij 

angacunatami, sinchita caparishpa cashna nishpa cayarca: “¡Dios cushca jatun micuita 

micungapaj, tandanacumuichij! 

18Jatun mandajcunapaj, soldadocunata mandajcunapaj, c'ari c'ari cajcunapaj, 

caballocunapaj, caballopi tiyarijcunapaj, amopajta rurajcunapaj, amopajta mana 

rurajcunapaj, uchillacunapaj, jatuncunapaj tucuicunapaj aichacunata micuj 

shamuichij” nircami. 

19Yurajlla caballopi tiyarishcahuan, paipaj soldadocunahuanpish macanacungapajmi 

jatun animalpish, jatun mandajcunapish paicunapaj soldadocunata tandachishcata 

ricurcani. 

20Jatun animaltapish, llullashpa huillajtapish prezumi japirca. Chai llullashpa huillajca 

jatun animalpaj ñaupajpi pi mana rurai tucuipaj mancharinacunata rurashpami jatun 

animalpaj sellota churachijcunatapish, chai animalman rijchajta rurashcata 

adorajcunatapish umashpa crichirca. Jatun animaltapish llullashpa huillajtapish 

causajtami ishquindijtataj azufrehuan rupacuj nina cuchapi shitarca. 

21Caishujcunataca chai yurajlla caballopi tiyarishcami paipaj shimimanta llujshij 

espadahuan huañuchirca. Paicunapaj aichacunataca tucui angacunami sajsajta 

micurcacuna. 

APOCALIPSIS 20 

Huaranga huatacunami 

1Chai q'uipaca cielomanta shuj angeltami ucujta jutcupaj llavetapish jatun 

cadenatapish maquipi apashca uriyacujta ricurcani. 

2Chai angelmi dragón nishca ñaupa culebra, diablo, Satanastaca japishpa huaranga 

huatapaj huatarca. 

3Chaipi huatashpaca tucui llajtacunapi causajcunata ama umachunmi huaranga 

huatacuna pajtangacama ucujta jutcupi huichcashpa, chai pungutaca sellashpa 

churarca. Huaranga huatacuna q'uipaca ashacama cacharishcami canga. 

4Chaipica jatun tiyarinacunatami ricurcani. Chaicunapica, imalla rurashcacunata 

ricuchichun Dios churashcacunami tiyacurcacuna. Shinallataj ima shina cashcatataj 

Jesusmanta huillashcamanta, Diospaj shimita huillashcamanta, jatun animaltapish, 

chai animalman rijchajta rurashcatapish mana adorashcamanta, shinallataj jatun 

animalpaj sellota maquipi cashpa frentepi cashpa, mana churachishcamantapish 

cungata p'itishpa huañuchishcacunapaj almacunatapishmi ricurcani. Paicunaca 

causarishpami, huaranga huatacunata Cristohuan mandarcacuna. 

5Shina cajpipish caishuj huañushcacunaca huaranga huatacuna pajtangacama mana 

causarircachu. Caica punta causarinami. 

6Punta causarinapi causarijcunaca Diospajlla cajcunami. Paicunaca alli nishcacuna 

cachun. Q'uipa huañuica, paicunataca imata mana rurai tucunchu. Ashtahuanpish 

paicunaca Diospajpish Cristopajpish curacunami cangacuna. Paicunaca Cristohuanmi 

huaranga huatacunacama mandangacuna. 

7Huaranga huatacuna pajtajpica, Satanasca prezu cashcamanta cacharishcami canga. 

8Ña cacharishca cashpaca, allpa pachapi causajcunataca tucui llajtacunatami 

umangapaj llujshinga. Paica Gog nishcapaj, Magog nishcapaj soldadocunatami 

macanacungapaj tandachinga. Chaicunaca mama cucha t'iyu allpa shina yallitaj 

achcacunami carca. 

9Chaicunaca pamba junda shamushpami, Diospajlla cajcunapaj llajtatapish Dios 

c'uyashca pueblotapish muyundijta shayarircacuna. Chashna shayarijpipish Diosca 

cielomanta ninata cachashpami, paicunataca tucui rupachirca. 

10Jatun animaltapish, llullashpa huillajtapish azufrehuan rupacuj nina cuchapimi 

shitarca. Chaillapitajmi umaj diablotapish shitarca. Chaipimi paicunaca punllapish, 

tutapish huiñai huiñaita jatunta llaquichishca cangacuna. 

Tucuicuna imalla rurashcata yuraj jatun tiyarinapi tiyacuj ricuchishcami 

11Chaimantaca yurajlla jatun tiyarinatapish chai jahuapi tiyacujtapishmi ricurcani. 

Paipaj ñaupajmantaca allpa pachapish cielopish tucuimi chingarirca. Cutinca ña 

manataj ricurircachu. 

12Huañushcacunataca jatuncunatapish uchillacunatapish Diospaj ñaupajpi 

shayacujtami ricurcani. Librocunapish pascashcami carca. Causanaman rinapaj shujtaj 

libropish pascashcami carca. Huañushcacunaca paicuna ima shina cashcata 

librocunapi quillcashca shinallatajmi ricuchishca carca. 

13Mama cuchapish paipi caj huañushcacunata tigrachircami. Huañuipish, Hadespish 

paicunapi caj huañushcacunata tigrachircami. Paicunaca tucuicunami imallata 

rurashca shinallataj ricuchishca carca. 

14Chai q'uipaca huañuitapish, Hadestapish nina rupacuj cuchapimi shitashca carca. 

Chaica q'uipa huañuimi. 

15Causanaman rinapaj libropi mana quillcashca cajca nina rupacuj cuchapimi 

shitashca carca. 

APOCALIPSIS 21 

Cielopish allpa pachapish mushuj cashcami 

1Chaipica, ñaupa cielopish ñaupa allpa pachapish, mama cuchapish ña mana 

tiyarcachu. Chaimanta mushuj cielota mushuj allpa pachatami ricurcani. 

2Ñucaca Juanmi cani. Diospaj cielomanta mushuj Jerusalén Diospajlla caj pueblo 

uriyacujtami ricurcani. Paica cusata japingapaj sumajta allichirishca novia shinami 

carca. 

3Cielomanta cashna nishpa sinchita caparijtami uyarcani: “Diospaj carpa huasica 

cunanca tucui gentecunahuanmi. Paicunahuanmi causanga paicunaca Diospaj 

huahuacunami canga. Paicunapaj Diostaj cashcamantaca, paitajmi paicunahuan canga. 

4Diosca paicunapaj ñahuicunamantaca, tucui huiquitami p'ichanga. Ñaupa tucui 

imalla tiyajcunaca, ña mana tiyashcamanta huañuipish, huacaipish, llaquipish, 

nanaipish ña mana ashtahuan tiyangachu” nircami. 

5Chai q'uipaca jatun tiyarinapi tiyacujmi cashna nirca: “Riqui, ñucaca tucui ima 

tiyajtami mushujta rurani. Cashnapishmi nirca. Caicunaca ima shina cana cashca 

shinataj pajtana mana llulla shimicunami. Chaita quillcai” nircami. 

6Chai q'uipaca cashnapishmi nirca: “Ñami tucuita rurani. Ñucaca callari A, tucuri Z 

shina callarichijpish, tucurichijpishmi cani. Maijanpish yacunachijmanca, causaita cuj 

yacu llujshicujtami ubyachun convidashpalla cusha. 

7Maijanpish mishajca, tucui ima japina cashcatami japinga. Ñucaca paipaj Diosmi 

casha, paipish ñuca huahuami canga. 

8Shina cajpipish manchajcunaca, mana crijcunaca, millashcacunaca, huañuchijcunaca, 

apanacushpalla causajcunaca, brujocunaca, rurashcalla dioscunata adorajcunaca, tucui 

llullajcunapish paicuna japina cashcataca azufrehuan rupacuj nina cuchatami 

japingacuna. Chaica q'uipa huañuimi” nircami. 

Mushuj Jerusalenmi 

9Chaimantaca canchis angelcuna canchis copacuna junda, tucuri canchis llaquicunata 

charijcunapuramanta shuj angel shamushpaca: “Caiman shamui, Ovejahuan cazarana 

noviata ricuchisha” nircami. 

10Chashna nicujpi Diospaj Espiritumi ñucataca shuj jatun urcu jahuaman pusharca. 

Chaipimi Diospajlla caj Jerusalén jatun pueblota Diospaj cielomanta uriyacujta 

ricuchirca. 

11Chai puebloca Diospaj sumaj cashcatami charirca. Paipaj lamyacuica, achca valij 

sumaj jaspe rumi shina, cristal shinami achijnicurca. 

12Chai pueblo muyundij pircaca, jahuajta alto pircashcami carca. Chaipica chunga 

ishqui pungucunami tiyarca. Tucui pungupimi angelcunapish shuj shuj shayacurca. 

Israelpaj chunga ishqui churicunapaj huahua huahuacunapaj shuticunapish chaipimi 

quillcashca carca. 

13Quimsa punguca inti llujshin ladoman, quimsa punguca janaj ladoman, quimsa 

punguca ura ladoman, quimsa punguca inti huashicun ladomanmi carca. 

14Pueblo muyundijta pircashcaca chunga ishqui rumicuna jahuapimi carca. Chai 

chunga ishqui rumicunapica, Ovejapaj, chunga ishqui apostolcunapaj shuticunapishmi 

quillcashca carca. 

15Ñucahuan parlanacuj angelca pueblotapish pueblo muyundijta pircashcatapish 

pungucunatapish mashna cashcata midingapajmi curi varata charicurca. 

16Chai puebloca largomanpish anchomanpish altomanpish chuscundij ladocunami 

chai shinallataj carca. Charicushca varahuan angel midijpica, tucui ladocunami 2.200 

kilometrocuna carca. 

17Pueblo muyundij pircatapish midijpica sujta chunga metromi carca. Angelca allpa 

pachapi mashna cashcata midijcuna midij shinallatajmi midirca. 

18Pueblo muyundijta pircaca jaspe sumaj rumihuan rurashcami carca. Pueblocarin 

mana chagrushca curihuan rurashcami carca. Mushuj vidrioman rijchajpishmi carca. 

19Pueblo muyundijpi caj pircata pircanapaj callaripi churashca rumicunaca shujtaj 

shujtaj sumaj rumicunata churashpa sumajyachishcami carca. Callaripi churashca 

punta rumica jaspe, q'uipaca zafiro, ishquipaj q'uipaca ágata, quimsapaj q'uipaca 

esmeralda, 

20chuscupaj q'uipaca ónice, pichcapaj q'uipaca cornalina, sujtapaj q'uipaca crisólito, 

canchispaj q'uipaca berilo, pusajpaj q'uipaca topacio, iscunpaj q'uipaca crisopraso, 

chungapaj q'uipaca jacinto, chunga shujpaj q'uipaca amatista nishca rumicunami 

carca. 

21Chunga ishqui pungucunapish chunga ishqui perlacunami carca. Cada pungumi shuj 

perla carca. Shinallataj chai pueblopaj ñanpish imahuan mana chagrushca curihuan 

rurashcami carca. Vidrio shina caishuj ladoman ricunallami carca. 

22Chai pueblopica, Taita Diosta adorana huasitaca, maipi mana ricurcanichu. Tucuita 

Rurai Tucuj Mandaj Taita Dios, Ovejapishmi chai huasica. 

23Dios sumaj cashcahuan achijyachijpi, Ovejapish paillataj achijyachij luz 

cashcamantaca intitapish lunatapish chai puebloca ña mana minishtinchu. 

24Tucui llajtamanta caj quishpichishcacunami chai achijlla pueblopi puringacuna. 

Allpa pachapi jatun mandajcunami tucui imapish allicunataca chaiman apangacuna. 

25Chaipica tuta mana tiyashcamanta, punllalla cashcamantami pungucunataca manataj 

huichcashca canga. 

26Tucui llajtapi cajcunami paicunapaj llajtapi alli nishcacunata, sumaj nishcacunata 

chaiman apangacuna. 

27Chaimanca ima mapa, millanayajta rurajcunapish, llullacunapish manataj 

yaicungacunachu. Ashtahuanpish causanaman rinata ricuchij Ovejapaj libropi shutita 

quillcashcacunallami chaimanca yaicungacuna. 

APOCALIPSIS 22 

1Chai q'uipaca causaita cuj, chuyajlla jatun yacutami angelca ricuchirca. Chai yacuca 

Diospajpish, Ovejapajpish jatun tiyarinamantami cristal shina achijnicuj llujshicurca. 

2Pueblopi tiyaj jatun ñan chaupitapish, jatun yacu ishqui lado uritapish huatapi chunga 

ishqui cutin p'ucuj, causaita cuj yurami tiyarca. Chai yuraca quillanta quillantami 

p'ucurca, p'angacunapish tucui llajtacunapi causajcunata alliyachij jambimi carca. 

3Chaipica mana alli nishca canaca ñami tucurishca canga. Chaipica Diospajpish, 

Ovejapajpish jatun tiyarinallami canga. Paipajta rurajcunaca paipajllatami 

rurangacuna. 

4Paitaca, ñahui ñahuimi ricungacuna. Paipaj shutitapish, paicunapaj frentepi 

churashcami canga. 

5Chaipica, tutaca mana tiyangachu. Mandaj Taita Dios paicunata achijyachishcamanta 

achijyachij lamparatapish, intitapish ña mana minishtingacunachu. Paihuanmi huiñai 

huiñaita mandangacuna. 

Cristo shamunaca c'uchullapimi 

6Chai q'uipami angelca cashna nirca: “Caicunaca ima shina cashcataj pajtana mana 

llulla shimicunami. Profetacunaman huillachij Mandaj Taita Diosllatajmi pai 

huillachishcacunaca ñalla pajtana cashcata paipajta rurajcunaman ricuchichun, paipaj 

angelta cacharca. 

7¡Riquichij ñallami shamusha! Imalla tucuna cashcata Dios huillachishcata cai libropi 

quillcashcata cazujca alli nishcami canga ninmi” nircami. 

8Ñucaca Juanmi cani. Ñucami caicunataca uyarcani, ricurcani. Chashna uyashca, 

ricushca q'uipaca ñucaman ricuchij angelta adorasha nishpami paipaj ñaupajpi 

cumurircani. 

9Chaipimi paica: “¡Riqui, ama chashna ruraichu! Ñucapish can shina, cambaj huauqui 

profetacuna shina, cai libropi quillcashcata tucui cazujcuna shinallataj Diospajta 

rurajllami cani. ¡Diosta adorai!” nircami. 

10Cashnapish nircami: Imalla tucuna cashcata Dios huillachishcata cai libropi 

quillcashcataca ama pacangui. Caicunaca ñallami pajtanga. 

11Cashcata mana rurajca, chashnallataj ruracuchunlla, mapata rurajca ashtahuan 

mapata ruracuchunlla. Cashcata rurajpish ashtahuan cashcata ruracuchunlla, jucha 

illajlla cajpish ashtahuan jucha illajlla tucucuchunlla. 

12¡Riqui ñallami shamusha! Tucuicunaman imallata rurashca shinallataj japina 

cashcata cungapaj apashpami shamusha. 

13Callari A, tucuri Z shina ñucami callarichijpish, tucurichijpish cani. 

14Causaita cuj yuramanta japinata charingapaj, puebloman pungucunata 

yaicungapajpish churanacunata tajshajcunaca alli nishcacunami. 

15Ashtahuanpish allcucunaca, brujocunaca, huainayajcunaca, huañuchijcunaca, 

rurashcalla dioscunata adorajcunaca, llullaj canata c'uyashpa llullajcunaca, 

tucuicunami canllapi saquiringacuna. 

16“Ñucaca Jesusmi cani. Tandanacushca tucui crijcunaman caicunata huillachunmi, 

ñuca angelta cacharcani. Ñucaca Davidpaj sapimi cani. Paipaj huahuacunapajpish 

huahuami cani. Ñucaca pacarinapaj llujshij achijlla luzeromi cani”. 

17Espiritupish, Ovejapaj huarmipish: “¡Shamui!” ninmi. Maijanpish caita uyajpish: 

“¡Shamui!” nichun. Maijanpish yacunachicujca ubyasha nishpaca imata mana cushpa 

causaita cuj yacuta ubyachunlla. 

18Imalla tucuna cashcata huillashcata cai libropi quillcashcacunata uyajcunataca 

cashnami nini: Maijanpish cai huillashcacunata mirachijpica, Diosca cai libropi pai 

quillcachishca tiyacuj llaquicunatami paipajmanca cachanga. 

19Chashnallataj imalla tucuna cashcata huillashcata cai libropi quillcachishcata 

maijanpish anchuchijtaca causanaman rinata ricuchij libromantapish, Diospajlla caj 

pueblomantapish, cai libropi imallata charina cashcata quillcachishcatapishmi 

paipajtaca Diosca anchuchinga. 

20Cai tucuita huillajpish: “Ari, ñami shamugrini” ninmi. ¡Chashnataj cachun! 

¡Shamuilla, Mandaj Jesús! 

21Ñucanchijta Mandaj Jesucristopaj mana c'uyaipajta c'uyaj canaca tucui cancunahuan 

cashca cachun. Chashna cachun. 

Esclarecimento 
 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua 

divulgação.Se possível, faça download do texto, para que sejamos, também, guardiões da 

Bíblia, e, com isso, preservando-a para as futuras gerações.Divulga a Palavra de Deus, ela 

mostra o Caminho e permite a todos, que se conheça Sua vontade, em todos os lugares e 

épocas. 

Marcel da Glória Pereira 

2021, Vitória/ES - Brasil 
 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


